
Haokaphok 

Haokaphok 1 

Kazing eina Ngalei Kasā 

1  Haokaphokli Varena kazing eina ngalei sai. 

2Okathui hi amei-amā maleisāmana, kala kathuka chiwui ari arāp tangmangting 
eina leisai; kala Varewui Manglā china tara̱tungli zatung-zatvā sai. 

3 Kala Varena hānga, “Kahor leiranu”; chieina kahor leihaowa. 

4Kala kahor chi phāhaira da Varena thei; kala Varena kahor chi tangkhamangwui 
eina ngatei ngasaka. 

5Varena kahor chili Ngashun, kala tangkhamang chili Ngayā da hoi. Chithang 
ngazin eina ngathor chi kharethangna. 

6  Kala Varena hānga, “Tara̱ ngachaiwui eina khamasai shokranu, kala china tara̱ 
akhawui eina tara̱ akhali ngatei ngasakranu.” 

7Kala Varena khamasaiwui azingli khalei tara̱ eina khamasaiwui atungli khalei 
tara̱ chi ngatei ngasaka. Kala chi tākam eina shoka. 

8Varena khamasai chili Kazingram hoi. Chithang ngazin eina ngathor chi 
kakhanethangna. 

9Kala Varena hānga, “Kazingli khalei tara̱ chi apam akhali kazipkha sāhaida 
ngalei katheng leiranu.” Kala chi tākam eina shoka. 

10Katheng chili Varena Ngalei hoi, kala tara̱ kazipkha sākahai chili Shamadru hoi. 
Kala chi phāhaira da Varena thei. 

11Kala Varena, “Ngaleina akhār khārda thingnā-ra̱hā, athā kazang arongyurbing, 
kala atheirong yurna kachichāwui ayur athishurda athā kazanga athei 
matheiranu” da hānga. Kala chi tākam eina shoka. 

12Ngaleili thingnā-ra̱hā kachungkha shoka, arong ayur ngatateida athā zangsera, 
kala thingrongbingna athei matheida ayur ayurwui athishurda athā zangsera. 
Kala chi Varena phāhaira da thei. 

13Chithang ngazin eina ngathor chi kakathumathangna. 

14Varena hānga, “Ngashun eina ngayā ngatei khavai kazingwui khamasaili 
kahorbing leiranu, kala china atam, zimiksho kala zingkum theikhui khavai 
sāranu, 

15kala okathuili horkhavai kazingramwui khamasaili kahor leiranu.” Kala chi 
tākam eina shoka. 

16Varena kahor kahakva̱ khani sai, hakkhamei kahor china ngashun 
mungkhavai, teokhamei kahor china ngayā mungkhavai; kala ana sirā 
kachungkhala sākhui. 

17Kala okathuili horkhavai saikora chi kazingramwui khamasaili Varena haimi, 

18china ngashun eina ngayā mungkhavai, kala kahor eina tangkhamang ngatei 
ngasak khavaina. Kala chi Varena phāhaira da thei. 

19Chithang ngazin eina ngathor chi khamatethangna. 

20Kala Varena hānga, “Tara̱wui eina manglākapai kachungkha shokranu, kala 
okathuili vānaobingna kazingramwui khamasaili yongzatranu.” 

21Chithāda sāda Varena shamadrulungli hakkhamahā sāyur kala tara̱lungli 
ngarikazata kharingyur kachiva̱, kala angachāng kakā vānaoyur kachiva̱ sākhui. 
Kala chi Varena phāhaira da thei. 

22Kala Varena athumli somida hānga, “Athei matheilu kala mataisanglu kala 
shamadruwui tara̱lungli chipemlu, kala okathuili vānao mayāsangranu.” 

23Chithang ngazin eina ngathor chi kaphangā thangna. 

24Varena hānga, “Ngaleiwui eina manglākapaiyur kachiva̱: sha̱kei, ngarikazata 
yur, kala sāyur shokranu.” Kala chi tākam eina shoka. 

25Kala Varena sāyur ayāyāva̱, sha̱kei ayur ngatateida kala ngaleili ngarikazata 
ayur ngatateida shokngasaka. Kala chi phāhaira da Varena thei. 

26  Chiwui thili Varena hānga, “Ithumwui sakrin khuida ithumli ngaraikachā mi 
sākhuisa; kala shamadruli khalei khaihyur, kazingli yongkazata vānao, sha̱kei 
kala okathuiwui ngaleitungli ngarikazata saikorawuitungli athumna 
mungranu.” 

27Chithāda Varena awui sakrin khuida mi sākhui, Varewui sakrin khuida 
mayarnao sākhui; mayarnao eina sha̱nao chi sākhui. 

28Kala Varena anili somida hānga, “Athei matheilu kala mayāsanglu, okathui 
chipemlu kala khamunga sālu; shamadruwui khaih, kazingwui vānao, kala 
ngaleitungli ngawokazat manglākapai kachiva̱wuitungli munglu.” 

29Varena hānga, “Yanglu, okathui apam huptali khalei athā kapanga akhar 
katonga, kala atheili athā kazanga atheirong kachiva̱ ina khamina; naniwui vang 
kashakazā ngasāra. 

30Kala okathuili khalei sāyur saikora, kazingwui vānaoyur saikora kala 
ngaleitungli ngarikazata, kala khaksuida kharinga yur kachiva̱li, khamateka 

thingnā-ra̱hā kachiva̱ kashakazā sākhavai ina mihaira.” Kala chi tākam eina 
shoka. 

31Kala Varena sākahai saikora chi yanglaga phālakhaira da ana thei. Chithang 
ngazin eina ngathor chi katharuka thangna. 

Haokaphok 2 

1Chithāda sāda kazingram eina okathui kala chiwui alungli khalei aning-anang 
saikora sākuphaowa. 

2 Kala kashinethang Varena ana sāda khalei saikora kupserhaowa, kala 
kashinethang chi ngasāmkhui. 

3Chieina Varena kashinethang chi somida tharngasaka, kaja Varena sākahai 
saikora kuphaida chithang ngasāmkhui. 

4Kazing eina ngalei kasā tharanwui thotbing chi hina. PROHO Varena kazing eina 
ngalei sāthang, 

5ngaleitungli akhar maleisāmana, kala luiwui thingnā-ra̱hābing 
makhārshokrangsai kaja PROHO Varena atam chitharan okathuili zingrot 
marotāmisāmana, kala lui vākhavai mi khipākha maleisāmana; 

6kha ngaleiwui eina leijui ngapānkālaga okathui katongali tara̱ chaimi — 

7  Chiwui thili PROHO Varena ngaleiwui chifa eina mi sākhui, kala nātangkhurli 
kharingwui khakkhā suisangmi; chieina mi chi kharinga ngasāhaowa. 

8Kala PROHO Varena zingshoshong, Edenli yāmgui akha sākhuida ana sākakhuia 
mi chi chili chipama. 

9 Kala ngaleiwui eina mik khangayama kala kashakazā sākapai thingrong ayur 
ayāyāva̱ phorngasaka. Yāmgui chiwui alungthungli kharingawui thingrong kala 
kashi-kaphā kathei thingrongla phorngasaka. 

10Yāmgui chili tara̱ chaimi khavai Edenwui eina kong akha longshoka, kala 
chiwui eina ngayarkhaida kong mati ngasāhaowa. 

11Khare chiwui aming Pishon hoi; sinā khaleipam Havilah ngaleili kuimareida 
khalonga kong china; 

12chiwui sinā mathālaka; bdellium kala onyxla samphanga. 

13Kakhane kong chiwui aming Gihon hoi; Cush ngalei kuimareida khalong kong 
china. 

14Kala Assyriawui zingshoshong khalonga Tigris kong china kakathumana. Kala 
khamate chi Euphratesna. 

15 PROHO Varena mi chi Eden yāmgui sāmathā khavai kala mayon khavai chili 
hai. 

16Kala PROHO Varena mi chili kasoda hānga, “Yāmguiwui alungli khalei 
thingrong kachiva̱wui athei shaipaira; 

17kha kashi-kaphā theithangmei khavai thingrongwui athei chi mashaipaimara, 
kaja chi shaithang na thira.” 

18Chiwui thili PROHO Varena hānga, “Mi hi amāng kapam maphāthura; awui vang 
kachā ngachonme akha sākhuira.” 

19Chieina PROHO Varena ngalei eina ngaleili khalei sāyur kala khamasaiwui 
vanaoyur saikora sākhui, kala saikora chi aming phokmi khavai mi chiwui 
ngalemli khuirāmi; kala mi china kahoho chi manglākapai kachiva̱ chiwui aming 
ngasāhaowa. 

20Mi china sha̱kei yur saikora, kala kazingramwui vānaobing, kala khararwui 
sāyurbing saikorali aming phokmi, kha awui vanga ali ngachonmishapa kachā 
akhala masamphangmana. 

21Chieina PROHO Varena mi chili piphup ngasakhaowa, kala ā pivā kahai eina 
arāpthingra̱ akha khuilaga akhamā chi aphi eina sāphinmihaowa; 

22kala PROHO Varena khuikahai arāpthingra̱ chieina sha̱nao akha sākhuilaga mi 
chiwui mangāli khuirāmi. 

23Chieina mi china hānga, “Ara hi iwui ara̱kuiwui ara̱kuina, kala iwui asāwui 
asāna; ali Sha̱nao hora, kaja ali Mayarnaowui eina khuishokkakhuina.” 

24  Chiwui vang eina mayarnaona ava̱ avāli horhaida apreiva̱li ngaruma, kala ani 
asā akha ngasāhaowa. 

25Kala ala apreiva̱la, khanini asāmsai eina leisai, kha makhayakmana. 

Haokaphok 3 

Mikumowui Tākatung 
(Rom 5.12-21) 

1  Varena sākakhui ramsā saikorawui ngachaili phara̱na awor themmeikapsai. 
Ana sha̱nao chili hānga, “ ‘Yāmgui chili khalei thingrongwui athei akhala nani 
mashaipaimara’ da Varena hāngla?” 

2Chieina sha̱nao china phara̱ chili hānga, “Inina yāmgui chiwui 
thingrongbingwui athei chi shaipaiserra; 

3kha Varena hānga, ‘Yāmguiwui alungthungli khalei thingrong chiwui athei 
mashaipaimara, kasing eina tangda masingza̱paimara, singza̱akha thira ji.’” 

4 Kha phara̱ china sha̱nao chili hānga, “Nani mathimara. 



7 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5Varena thei kaja, nanina hi shaikhaleoda naniwui mik rakhaora; kala kashi-
kaphā theida Vare thāhaora.” 

6Chieina sha̱nao china thingrong chi kashakazāwui vang mathai da kathei eina, 
kala mikli ngayam ngasak kahai eina kala thingrong china thangmei ngasaka 
jihaoda, ana chiwui athei chi khuida shai; kala agaharalila kateokha mi, kala ana 
shai. 

7Chieina aniwui mik rakhaowa, kala ani asāmsai eina lei kaji theihaowa; chieina 
anina khaorātheinā khopkazemkhuilaga ngavai khavai sākhui. 

8Zingyinlam PROHO Varena yāmguili yaothui kharāwui pheikhon shai, chieina mi 
chi eina apreiva̱na PROHO Varewui eina yāmguiwui thingrongbingwui alungli 
ngathumhaowa. 

9Kha PROHO Varena mi chili hoda hānga, “Na kali leili?” 

10Ana ngahānkai, “Yāmguilungli ina nawui akhon shai, kha I khamahong eina 
leikahaiwui vang ngacheehaida ngathum kahaina.” 

11Ana hānga, “Na khamahong eina leili da khipāna hāngkhala? Ina nali mashaialu 
kaji thingrong chiwui athei shaihaola?” 

12Mi china ngahānkai, “Nana iwui vang khami sha̱nao china arong chiwui athei 
chi mida ina shaihaowa.” 

13 Chieina PROHO Varena sha̱nao chili hānga, “Nana khi sākahaikhala?” Sha̱nao 
china ngahānkai, “Phara̱ china ili ning nguingasakhaida shaihaowa.” 

14PROHO Varena phara̱ chili hānga, “Nana hithāda kasāwui vang, sha̱keiwui 
ngachaili kala ramsā saikorawui ngachaili nali khonshi kahaina; nawuk eina 
ngamenzatra, kala nawui mirin peichaoda ngalei zālaga okthuira. 

15Ina sha̱nao naniwui ngachaili kala nawui athei eina awui atheiwui ngachaili 
yangshi khangarok leingasakra; ana nakui naikhaira, kala nana aphei maja̱li 
makeira.” 

16Sha̱nao chili ana hānga, “Ina nali nao khavaiwui kachotkachāng haklak eina 
mataisangmira, chotchānglak eina nana nao pharākhuira, chithālala nana 
nagaharali ningchāngchingra, kala ana nawuitungli mungra.” 

17  Kala Adamli ana hānga, “Nana napreiva̱wui tui khanganāwui vang, kala ina 
nali ‘Chi mashaialu’ da kaso kahai thingthei chi kashaiwui vang ngalei hi nawui 
vang eina khonkashi ngasāhaira; nawui mirin peida chotlak eina ot sāda 
phāshak phazāra, 

18ka̱shāt, kuivā nawui vang shokra; kala luili kashok thingnā-ra̱hā eina na ringra. 

19Nana ngaleili malatvāranglakha eina tangda shairanra̱ shokta phazāra; kaja 
nali ngalei eina sākakhuina; na chifana, kala chifa ngasāluira.” 

20Mi china apreiva̱li Eve hoi, kaja ana kharing saikorawui ava̱va̱na. 

21Kala PROHO Varena Adam eina apreiva̱wui vang sāhui eina kachon sākhuida 
anili ngavaimi. 

Yāmguiwui eina Adam eina Eveli Chiho kahai 

22  Chiwui thili PROHO Varena hānga, “Yanglu, mi hina ithum akha thāda kashi-
kaphā theihaira; ara apāng eina kharingawui thingthei chi khuishaiakha 
mashimānla ringhaora” — 

23chiwui vang eina PROHO Varena ali shungkhui khavai ngalei chili lui ot 
sākhavai Eden yāmguiwui eina chihohaowa. 

24Ana mi chili kashamshokhaowa; kala kharingwui thingrong shongfa chi 
mayon khavai Eden yāmguiwui zingshoshong cherubim kala achikun peida 
nganingung nganingkhavā meiwon kashoka raighai akha da haihaowa. 

Haokaphok 4 

Cain eina Abel 
(Lk 11.51; Heb 11.4, 12.24) 

1Adamna apreiva̱ Eveli khangaso eina nao vaida Cainli pharai; kala hithāda 
hānga, “PROHOwui ngachonkhami mangā eina ina naomayara akha 
samphanghaira.” 

2Chiwui thili preiva̱ china agato Abelli pharai. Abelna yaokahom ot sai, kala 
Cainna luikhavā ot sai. 

3Atamwui athishurda Cainna awui luili kashok theishirai PROHOli ungchigata, 

4 kala Abelna yaoshangwui anao pharākhare kala asākakā yaonaothao chigata. 
Kala PROHOna Abelwui kachigat chi khuisangmi, 

5kha Cain eina awui kachigat ana makhuisangmimana. Chiwui vang Cain 
malungvātlakhaowa, kala ning khāsuthaowa. 

6PROHOna Cainli hānga, “Na khisāda malungvātta ningkhāsuthaokhala? 

7Nana mathāda saakha nalila makhuimimarala, nana mathāda masaakha 
moreina khāmongli rimdalei; kala nali ningkachāngna, nana chili yuikhavai 
sāphalungra.” 

8  Cainna agato Abelli hānga, “Luishong vausa.” Kala anina luili leilakha Cainna 
agato Abelli pāng kāda shaothathaowa. 

9Chieina PROHOna Cainli hānga, “Nagato Abel kali vāhaokhala?” Ana ngahānkai, 
“Matheimana; I igatoli kahomala?” 

10Chieina PROHOna hānga, “Na khi sāhailikhala? Nagatowui asheena ngaleiwui 
eina ringāda ili ngakaoda lei. 

11Ara napāng eina tāngasak kahai nagatowui ashee, khamor makālaga zimkhui 
kahaiya ngalei chiwui eina nali khonshihaira. 

12Nana lui vālala theishirai mathāda mashokluimara; okathuili na ara ramsom 
makhavaiya yāmkazata mi ngasāra.” 

13Cainna PROHOli hānga, “Iwui shongrān hi ina phungthukki kaji maningmana. 

14Yanglu, aja nana ili apam hiwui eina kashamhaira; kala nawui eina 
ngathummihaora; ara I okathuili ramsom makhavaia, yāmkazata mi ngasāhaoda 
kathatheina ili shaothathaora.” 

15Chieina PROHOna ali hānga, “Maningmana, kachikathāna Cainli shaothatakha 
ali shini shida athut khuira,” Kala PROHOna mi kateina shaothatpaishina da Cainli 
machut akha chukmi. 

16Chiwui thili Cainna PROHOwui eina thuihaowa, kala Edenwui zingshoshong 
Nod kaho apam chili apama. 

Cainwui Naotunbing 

17Cainna apreiva̱li khangaso eina Enochli pharai, kala ana keinung akha 
semkāda anao mayarawui ming khuida keinung chi Enoch phoka. 

18Enochwui naoli Irad hoi; Iradna Me-huja-elli pharai; kala Me-huja-elna Me-
thusha-elli, Me-thusha-elna Lamechli pharai. 

19Lamech ngalā khani ngashira, akhali Adah, kala akhapāva̱li Zillah hoi. 

20Adahna Jaballi pharai; ana kachonshimli pamda sei kakeibingwui avāva̱na. 

21Agatoli Jubal hoi; sipa̱, tingteilā kala pipe kasingabing chiwui avāva̱na. 

22Zillahna Tubal-cainli pharai; ana pithrai eina mariwui akap kasembingwui 
avāva̱na. Tubal-cainwui azarva̱li Naamah hoi. 

23Lamechna awui preiva̱ khaninili hānga: “Adah eina Zillah, iwui kahāng 
nganālu; Lamechwui preiva̱ khani, Ina kahāng khuisanglu: yaronnao akhana ili 
shaoda khamā za̱khamiwui vang, ina ali shaothathaira. 

24Cainli shini shida athut khuiakha, kachangkhat eina Lamechli hangshinida 
shini shida khuira.” 

Sethwui Naotunbing 

25Adamna apreiva̱li ngasoluishitta mayarnao akha pharai, kala aming Seth hoi, 
kaja apreiva̱na hānga, “Abelli Cainna shaothathaoda awui mahut Varena ili nao 
khangatei akha mihaira.” 

26Sethla mayarnao akha pharai, kala aming Enosh hoi. Atam chiwui eina thuida 
mina PROHOli mingzaiphoka. 

Haokaphok 5 

Adamwui Naotunbing 
(1 Thot 1.1-4; Lk 3.36-38) 

1  Hi Adamwui naothotbingwui lairikna. Varena mi sākakhui tharān, Varena 
awui sakrin khuida sai. 

2 Mayarnao eina sha̱nao ana sākhui, kala sākhuilaga somida aming Mi da hoi. 

3Adamna zingkum shākha thumrā okthuihailaga awui azak tākam kahai, ali 
khangamāna mayarnao akha pharākhui kala aming Seth hoi. 

4Seth pharā kahaiwui thili zingkum shāchishat ringvāda khangatei mayarnaola 
sha̱naola pharai. 

5Chithāda sāda Adamna zingkum shāchiko thumrā okthuilaga thihaowa. 

6Sethna zingkum shākha phangā kākashung eina Enoshli pharai. 

7Enoshli pharā kahaiwui thili zingkum shāchishat apā shini ringvāda khangatei 
mayarnaola sha̱naola pharai. 

8Chithāda sāda Sethna zingkum shāchiko tharāda khani okthuilaga thihaowa. 

9Enoshna zingkum hangchiko kākashung eina Kenanli pharai. 

10Kenanli pharāhailaga kum shāchishat tharāda phangā okthuivāda khangatei 
mayarnaola sha̱naola pharai. 

11Chithāda sāda Enoshna kum shāchiko apa phangā okthuilaga thihaowa. 

12Kenanna kum hangshini kākashung eina Ma-halalelli pharai. 

13Ma-halalelli pharāhailaga Kenan kum shāchishat hangmati okthuivāda nao 
khangatei mayarnaola sha̱naola pharai. 

14Chithāda sāda Kenanna kum shāchiko apā tharā okthuilaga thihaowa. 

15Maha-lalelna kum hangtharukta phangā kakā eina Jaredli pharai. 

16Jaredli pharāhailaga Ma-halalelna kum shāchishat thumrā okthuivāda nao 
khangatei mayarnaola sha̱naola pharai. 

17Chithāda sāda Ma-halalelna kum shāchishat hangchikoda phangā okthuilaga 
thihaowa. 

18Jaredna kum shākha hangtharukta khani kākashung eina Enochli pharai. 

19Enoch pharāhailaga Jaredna kum shāchishat okthuivāda nao khangatei 
mayarnaola sha̱naola pharai. 

20Chithāda sāda Jaredna kum shāchiko hangtharukta khani okthuilaga 
thihaowa. 

21Enochna kum hangtharukta phangā kākashung eina Methuselahli pharai. 

22Methuselah pharāhailaga Enochna Vareli ngavaplak eina kum shākathum 
okthuivāda khangatei mayarnaola sha̱naola pharai. 

23Chithāda sāda Enochna kum shākathum hangtharukta phangā okthui. 

24 Enoch Vareli ngavapta okthuisai, chiwui thili a maleithuwa; kaja Varena ali 
khuithuihaowa. 

25Mathuselahna kum shākha hangchishatta shini kākashung eina Lamechli 
pharai. 

26Lamechli pharāhailaga kum shāshini hangchishatta khani okthuivāda nao 
khangatei mayarnaola sha̱naola pharai. 

27Chithāda sāda Mathuselahna kum shāchiko hangtharukta chiko okthuilaga 
thihaowa. 

28Lamechna kum shākha hangchishatta khani kākashung eina mayarnao akha 
pharai, 

29kala naowui aming Noah phokmida hānga, “PROHOna khonshi kahai ngaleili 
ithumna ot kasā kala ngalangkazār chiwui eina ana ithumli ngasāmkhui 
ngasakra.” 

30Noahli pharāhailaga Lamech kum shāphangā hangchikoda phangā okthuivāda 
nao khangatei mayarnaola sha̱naola pharai. 

31Chithāda sāda Lamechna kum shāshini hangshinida shini okthuilaga 
thihaowa. 

32Noah kum shāphangā kākashung eina Shem, Ham, kala Japhet athumli pharai. 

Haokaphok 6 

Mikumowui Makaphā-makhayā 

1  Okathuili mikumo kachungkha mataisangmamān kaji tharan, sha̱naola 
kachungkha pharāsanga, 

2Varewui naomayara ngarāna miwui naongalāva̱ ngarāwui khamathā chi 
theilaga; athumna kapangkakhui chi khalattawui preiva̱ sāda ngakuma. 



12 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

3Chieina PROHOna hānga, “Imanglāna mikumoli katang mavaila 
mangayurchingmara, kaja ava phasā khavaiana; ana zingkum shākha maga̱ 
okthuira.” 

4 Atam chitharān Nephilimbing okathuili pānsai, kala Varewui naomayara 
ngarāna mibingwui naongalāva̱ ngarāli ngakumda nao kachungkha pharā 
kahaiwui thilila leisai. Achālakha aming kazata kala kapanga mi chi athumna. 

5  Okathui alungli mikumowui makaphā sorngasai kahai kala makaphāmāng 
chukkhamaja katang makhavai chi PROHOna thei. 

6Kala okathuili mikumo semhaikasāwui vang PROHO wukkhananghaowa. 

7Chieina PROHOna hānga, “Ngalei eina sākakhui mi hili okathuili malei khavai 
mila, sāyurla, phara̱-pharāla kala kazingli yongkazat vānaobingla ina shimān 
ngasakserhaora, kaja athumli sākahai hi I wukkhananghaira.” 

8Kha PROHOwui mangāli Noahva ngahānkhangai mi ngasāsai. 

Noahna Marikhong Kasā 

9Noahwui naothot hithai. Noah khamashunga mina, awui thotli shātmakakā 
mina; Noahna Vareli ngavaplak eina okthui. 

10Noahwui nao Shem, Ham kala Japheth hoda kathum leisai. 

11Chitharān okathui hi Varewui mangāli khamakhao mirin kala khangama̱ 
khangazaina pemsai. 

12Varena okathui hi theilaga, yanglu, makhaolak eina thei; kaja phasā khavai 
athum saikora kachichāwui ningkachāng athishurda zatsai. 

13Chieina Varena Noahli hānga, “Phasā khavai saikora shimān khavai ina 
machukhaira; kaja athumwui eina okathui hi khangama̱ khangazaina 
pemtinghaira; yanglu, okathui eina ngasoda athumli ina shimān ngasakra. 

14Gopher thing eina nakhalatta marikhong akha sākhuilu; alungli kā khailu, kala 
khe eina alung ayār saphinlu. 

15Chi hithāda sāki kajina: marikhong chiwui asān khuining shākathumra, aretna 
khuining hangphangā, kala kajuina khuining thumra jira. 

16Marikhong chiwui akhum sāsanglu, kala chi khuining akha juimeida kāfalu, 
kala arāpli khāmong wutlu; nemkhamei mathāng kakhane, kala kakathuma 
sāsangra. 

17Kaja yanglu, ina okathuili tara̱ phongshilongra, kazingramwui azingli khalei 
khak-kasuia yur saikora shimān ngasakra; okathuili khalei saikora thiserra. 

18Kha ina nali tuingashit akha sāra, na, napreiva̱, nanaomayara ngarā kala 
athumwui preiva̱ngarā nali ngasoda marikhongli zangserra. 

19Asā vaida kharingyur kachiva̱ nali ngasoda ringkhavai, ayur kachiva̱wui 
khanini, chiya avā akha, ava̱ akha da marikhongli zangngasaklu. 

20Vānaola ayur-ayā athishurda, kala sāyurla ayur-ayā athishurda kala ngaleili 
ngawokazat kachiva̱ ayur peida, khanini nali ngasoda ringkhavai zangngasaklu. 

21Kala kashakazā sakapai yur saikorala khuiphunglu kala kazipkhuilu; kaja chi 
nathumwui vangla kala athumwui vangla kashakazā sāra.” 

22 Varena kakaso athishurda Noahna sāsera. 

Haokaphok 7 

Ra̱phong 
(Lk 17.26-27) 

1Chiwui thili PROHOna Noahli hānga, “Na kala nashi shimkhur katonga 
marikhong alungli zanghaolu, kaja mithot hili na iwui mangāli khamashungana 
da ina theihaira. 

2Kathara sāyurwui eina avā eina ava̱ ngawor shinini khuiphunglu, kala 
makathara sāyurwui avā eina ava̱ ngaworkharip khuilu; 

3kala kazingli yongkazat vānaola avā eina ava̱ ngawor shinini khuilu, hi okathuili 
athumwui athei mashimān khavaina. 

4Kaja shinithangwui thili ina okathuili ngashun ngayā hangmatithang kazing 
rongasakra; kala ina sākahai kharing yur kachiva̱ okathuiwui eina shimān 
ngasakra.” 

5Kala PROHOna Noahli kakaso saikora chi tākam eina ana sai. 

6Okathuili tara̱ kaphong tharān Noahwui zingkum shātharuk kāhairasai. 

7 Kala tara̱ kaphongwui eina yāmshok khavai Noah, apreiva̱, anaomayara ngarā 
kala athumwui preiva̱ ngarāla marikhongli zangserhaowa. 

8Kathara sāyur, makathara sāyur, vānaoyur kala ngaleitungli ngarik kazat yur 
saikora, 

9avā eina ava̱, ngawowor eina Noahli ngasoda, Varewui kakaso athishurda 
marikhongli zangserhaowa. 

10Kala kashinethangwui thili okathuili tara̱ phonghaowa. 

11  Noahwui zingkum shākatharuka kum, kachāng kakhanewui tharāda 
kashinethang kathukawui eina ura̱ kachungkha ngawokkhaishoka kala 
kazingramwui charfa shoserhaowa. 

12Ngashun hangmati ngayā hangmati okathuili kazing rothai. 

13Chithang Noah kala awui naomayara ngarā Shem, Ham, Japheth kala apreiva̱ 
eina naongarāwui preiva̱ kathum, athumli ngasoda, 

14athum kala sāyur kachiva̱, sha̱keiyur kachiva̱, ngarikazata yur, vānaoyurla 
peida marikhongli zangsera. 

15Noahli ngasoda kharing khaksui suida khalei saikora ngawowor eina 
marikhongli zangserhaowa. 

16Varena kakaso athishurda phasā khavai yur saikorawui avā eina ava̱ kātong 
kahai eina PROHOna khāmong shungmihaowa. 

17Zimiksho hangmatithang zingchā machatlakmada tara̱ chungkhangai 
chungkāda marikhong chi ngaphongkāhaowa, kala kajuiva̱ ngaphongkāhaowa. 

18Okathuili tara̱ kaphong chi markhangai marda marikhong chi tara̱tungli 
ngaphongkāhaowa. 

19Tara̱ chi hakmahānāhaida kazingramwui azingli khalei kajujuiya kaphung 
saikora ngaphumserhaowa; 

20tara̱na phungreitungli pemkāda khuining tharāda phangā tumhaowa. 

21Okathuili phasā khavai yur vānao, sha̱kei, ramsā, okathuili asum asum eina 
paikazata kala mi saikora thihaowa; 

22ngalei kathengtungli khalei nātāngkhurli khaksui kasuia kachiva̱ thiserhaowa. 

23Ngaleitungli khalei kharingyur kachiva̱, mi, sāyur, kala ngarikazata yur, 
kazingramli yongkazata saikora okathuiwui eina shimānhaowa. Noah eina ali 
ngasokasābingmāng taishoka. 

24Kala okathuili zimiksho shākha hangphangāthang tara̱ phonga. 

Haokaphok 8 

Tara̱ Katheng 

1Kha Varena marikhonglungli khalei Noah, kala sha̱kei eina sāyur saikorali 
phaningunga. Kala Varena okathuili masi phanngasakta tara̱ 
thengmamanhaowa. 

2Kathuka ura̱la kala kazingramwui charfala saphinmihaida kazing maro 
ngasakthuwa, 

3kala okathuili tara̱ ngahap mamānhaowa. Zimiksho shākha 
hangphangāthangwui thili tara̱ ngasunhaowa; 

4kachāng kashinewui zimiksho tharāda kashinethang marikhong chi Ararat 
phungreili tāngasāma. 

5Kachāng tharā makāshungranglakha eina tangda tara̱ ngahapmamānda 
kachāng katharāwui zimiksho kharethang phungreitonbing theiphokhaowa. 

6Zimiksho hangmati thangwui thili Noahna ana sāsang kahai charfa chi 
shoyanga, 

7kala hangkhāyur akha chihoi; kala vānao china okathuitungli tara̱ 
mathengranglakha eina tangda yongung yongvai. 

8Chiwui thili tara̱ katheng makatheng yangkhavai nāsha̱ akha chihoi; 

9kha nāsha̱ chi pa̱khavaipam maleithuda marikhong chili latungrāsai; kaja 
ngaleitungli tara̱ mathengchaorangsai. Chieina apāng tāngshokta vānao chi 
khuilaga marikhonglungli sangluihaowa. 

10Ana shinithang ngarailaga nāsha̱ chi chiholuishita; 

11kala nāsha̱ china chithang ngazin ali hanunga, kala yanglu, nganaozaonao eina 
olivenā akha khamorli ngatamsai; chieina tara̱ thenghaira da Noahna theihaowa. 

12Chiwui thili ana shinithang shānglaga nāsha̱ chi chiholuishita; kha 
malatungluithuwa. 

13Noahwui zingkum shātharuk apā akhawui kachāng khare kala zimiksho 
kharethang ngaleitungli tara̱ thengchenghaowa; kala Noahna marikhongwui 
akhum khuishokhailaga yanga, kala yanglu, ngaleitung thenghairasai. 

14Kachāng kakhanewui zimiksho maga̱da kashinethang ngalei thenghaowa. 

15Chieina Varena Noahli hānga, 

16“Na, napreiva̱, nanaomayara ngarā kala athumwui preiva̱ ngarā marikhongwui 
eina tungserlu. 

17Asā khavai kharing yur, vānaoyur, ngaleitungli ngarikazata yur, nali khangaso 
saikorala thānshokserlu, chieina okathuili athumna nao kachungkha 
pharāsangda okathuili athei matheida mayāsangra.” 

18Chieina Noahna apreiva̱, naomayara ngarā kala athumwui preiva̱ ngarāli 
ngasoda shoka. 

19Sāyur kachiva̱, ngarikazat yur kachiva̱, vānaoyur kachiva̱ kala okathuili 
kharinga yur saikora marikhongwui eina shoksera. 

Noahna Hanphut Kasā 

20Chieina Noahna PROHOli hanphut akha sākhuida kathara sāyur kala vānaoyur 
kachiva̱ khuida rikkatā kachigat akha sai. 

21Kala PROHOna nganamkaphā anganam chi nganamlaga PROHOwui ningli hānga, 
“Ara ina ngalei hi miwui vang eina makhonshiluilakmara, kaja miwui 

chukkhamaja nganuilakhawui eina thuida makaphā makhayāmānga; kala 
kharing yur kachiva̱ ina shimān khangasak chi ara ina masāluilakmara. 

22Okathui leilakha eina tangda khayao eina kahāt, kasik eina kasā, si eina lum, 
ngashun eina ngayā mangasāmmara.” 

Haokaphok 9 

Varena Noahli Tuingashit Kasā 

1  Varena Noah kala anaomayara ngarāli somida hānga, “Athei matheida 
mataisanglu, kala okathui chipemlu. 

2Okathuiwui sāyur kachiva̱, khamasaiwui vānaoyur kachiva̱, ngaleili ngarikazat 
yur kachiva̱ kala tara̱lungli khalei khaihyur kachiva̱ nathumli ngacheera; athum 
saikora nathumwui pāngli horsangmi kahaina. 

3Khangatha̱a kharing yur saikora nathumwui kashakazāsera; kala ina nathumli 
khamateka thingnā-ra̱hā mikahai thāda ot kachiva̱ mihaira. 

4 Kha asāli ashee zangda mashaipaimana, kaja ashee hiya manglāna. 

5Nathumwui manglā kakhuiapāli ina makahatlakla athut khuira; sāyur 
kachiva̱la miwui manglā kakhuia chili ina athut khuira, kala achinā akhawui 
mirinwui vang mi akhawui mirin hāngsangra. 

6Kachikathāna mi akhali ashee tāngasakakha alila mina ashee tāngasakra, 
kachiwui vangkhala kaja mi hi Varewui sakrin khuida sākahaina. 

7 Chieina nathum athei matheida khamataila mataisanglu, mayāsangda apam 
kachiva̱li okthuilu.” 

8Varena Noah kala anaomayara ngarāli hānga, 

9“Yanglu, ina nathumli kala naoda rāki kaji ara̱-azāli, 

10kala nathumli ngasoda khalei kharing yurbing, kaja vānao, sha̱kei, ramsā 
marikhongwui eina ngasokashokbing saikorali tuingashit akha kasāna. 

11Iwui tuingashit hina, kaja ara asā khavai saikora tara̱ kaphong eina 
mathiluilakmara kala okathui shimān khavai tara̱ maphongluilakmara.” 

12Kala Varena hānga, “I eina nathum kala nathumli ngasoda khalei manglākapai 
saikorawui alungli iwui tuingashit khudam hi khanaowa mithot eina tangda 
leira. 

13Iwui chāngjingawut muiyā tungli haihaira, hina I eina okathui tuingashitwui 
khudam sāra. 

14Ina okathuili muiyā ngapān khangasak tharān kala muiyālungli chāngjingawut 
kachithei tharān, 

15I eina nathumwui ngachaili, kala manglākapai kachiva̱li iwui tuingashit chi ina 
phaningungra; kala asā khavai saikorali shimān khavai tara̱ 
maphongluilakmara. 

16Muiyālungli chāngjingawut kashok tharān ina chi yanglaga Vare eina okathuili 
khalei asā khavaibingwui kharinga yur kachiva̱wui ngachaili katang makhavai 
tuingashit chi ina phaningungra.” 

17Varena Noahli hānga, “I eina okathuili khalei asā khavai ayur saikorawui 
ngachaili ina tuingashit sākahaiwui khudam china.” 

Noah kala Awui Naongarā 

18Marikhong eina kashok Noahwui naobing chiya, Shem, Ham, Japheth athum 
hina. Hamna Canaanli pharai. 

19Ashi kathum hi Noahwui nao ngarāna, kala athumwui eina okathui vāshungda 
mi mayāsanga. 

20Lui vākhare mi chi Noahna. Ana drakhā yāmgui akha sākhui; 

21kala chiwui atheira̱ manglaga maliphaida awui kachonshimli khamahong eina 
pivāhaowa. 

22Canaanshi avā Hamna avāva̱wui mahonghat kahai chi theilaga kayāngli achinā 
khanili shokhānga. 

23Chieina Shem eina Japhethna kachon akha aniwui yārtuili parlaga sa̱na̱zangda 
avāva̱wui khamasai phasā chili farormi; ani avāva̱wui shong mayangzangmana 
kala awui khamahong chi matheimana. 

24Noahna mathingkhaung eina ngakarthuida naopaishowui sākahai chi theida 
hānga, 

25“Canaanli khonkashi ngasāranu; achinā ngarāwui raonaobingwui raonao 
sāranu.” 

26Kala ana hāngluishita, “Shemli iwui PROHO Varena sokhami ngasāranu; kala 
Canaanna awui raonao sāranu. 

27Varena Japhethli mataisang ngasakra, kala Shemwui kachonshimli pamranu, 
kala Canaanna awui raonao sāranu.” 

28Tara̱ kaphongwui thili Noahna zingkum shākathum hangphangā ringvai. 

29Chithāda Noahna zingkum shāchiko hangphangā okthuilaga thihaowa. 

Haokaphok 10 

Noahwui Naongarāwui Ara̱-azā 
(1 Thot 1.5-25) 

1Hi Noahwui naongarā Shem, Ham, kala Japhethwui naotunbing chi hithai; 
ra̱phongwui thili athumwui nao mayarnao kachungkha pharai. 

2Japhethwui naotunbing: Gomer, Magog, Madai, Javan, Tubal, Meshech kala 
Tiras. 

3Gomerwui naotunbing; Ashkenaz, Riphath kala Togarmah. 

4Javanwui naotunbing: Elishah, Tarshish, Kittim, kala Dodanim. 

5Ngayipheili kasombing chi athumwui eina khangayaona. Japhethwui 
naomayara ngarā, athum kachichāwui ngaleili, kachichā shimkhurna yur sāda 
kachichāwui tuiyur matui. 

6Hamwui naotunbing: Cush, Egypt, Put kala Canaan. 

7Cushwui naotunbing: Seba, Havilah, Sabtah, Raamah kala Sabteca. Ramahwui 
naotunbing: Sheba eina Dedan. 

8Cushna Nimrodli pharai; kala ana okathuili kapanga miwui ngachaili kharena. 

9PROHOwui miktāli kapanga sā rengkathei akhana, chieina “PROHOwui miktāli sā 
rengkathei Nimrod kathā” da chānsam sāsai. 

10Awui awunga ngalei haokaphok chi Babel, Erech, kala Accad hibing hina, 
saikora hi Shinar ngaleili lei. 

11Ngalei chiwui eina ana Assyriali vālaga Nineveh, Rehoboth-Ir, Calah, kala 

12Nineveh eina Calahwui ngachaili khalei Resen kaho kahaka keinung chi asākai. 

13Egyptna Ludim, Anamim, Lehabim, Naph-tuhim, 

14Pathrusim, Casluhim (awui eina Philistinenaobing shoka), kala Caphtorimwui 
avāva̱na. 

15Canaan hina pharākhare Sidonwui avāva̱na, chiwui thili Hethli pharai, 

16kala Jebusbing, Amorbing, Girgashbing, 

17Hivbing, Arkbing, Sinbing, 

18Arvadbing, Zemarbing kala Hamatshina. Chiwui thili Canaanwui 
shimkhurbing apam kachida ngayaovai. 

19Kala Canaannaobingwui ram Gerarwui Sidon eina thuilaga Gaza vāshung kala 
Sodomshong Gomorrah, Admah, kala Zeboiim, Lasha eina tangda vāshunga. 

20Hi Hamwui naomayara ngarā, shimkhurbing, athumwui tuibing, kala 
athumwui ngaleibing kala athumwui miyurbingna. 

21Shem, Japhethwui ama, Eberwui naongarāwui avāva̱la nao kachungkha 
pharai. 

22Shemwui naomayara ngarā: Elam, Asshur, Arpachshad, Lud kala Aram. 

23Aramwui naomayara ngarā: Uz, Hul, Gether kala Mash. 

24Arpachshadna Shelahli pharai; kala Shelahna Eberli pharai. 

25Eberna mayarnao khani pharai; akhawui ming Peleg hoi, kaja awui atamli 
okathui hi ngayarkhaihaowa, kala achināwui aming Joktan hoi. 

26Joktanna Almodad, Sheleph, Hazarmaveth, Jerah, 

27Hadoram, Uzal, Diklah, 

28Obal, Abima-el, Sheba, 

29Ophir Havilah, kala Jobab athumli pharai; saikora hi Joktanwui naosera. 

30Athumna kapāna ram Shepharshong Mesha eina thuilaga zimikshoshongwui 
phungrei hupta vāshunga. 

31Hi Shemwui naomayara ngarā, shimkhurbing, athumwui tuibing, athumwui 
ngaleibing kala athum miyurbingna. 

32Hi Noahwui naomayara ngarāwui shimkhursera, athumwui mithot kala miyur 
athishurda, kala hiwui eina thuida okathuili miyur ngayaovāser kajina. 

Haokaphok 11 

Babelwui Dolan 

1Chitharān okathui katonga tuiyur akhamāngsai, tuikhurla machungmana. 

2Kala zimikshoshong athumna khavā tharan Shinar ngaleili tampāk akha leisāda 
chili asoma. 

3Kala athum akha eina akha ngazek ngarokta hānga, “Ralu, ithum chek semlaga 
rikkazakkhuisa.” Chithāda sāda ngalungwui vang chek kala nāpkhavaiwui vang 
khe shichina. 

4Chiwui thili athumna hānga, “Raserlu, ithum keinung akha sākhuisa, kala 
dolanshim kajuiva̱ akhala aton kazingramli kazokta sākhuisa, kaja ithumwui 
ming zatkhavai sāsa, chi maningakha ithum okathui apam katongali 
chaiyānghaora.” 

5PROHOna mibingwui naomayarabingna sākahai keinung eina dolanshim chi 
yangkhavai tai. 

6Kala PROHOna hānga, “Yanglu, athum yur akhamānga kala tuila akhamānga; 
athumna sāki kaji chi hina haokaphokna, athumna sāra kaji masākharar 
maleisāmara. 

7Ralu, ithumna tālaga athumwui tui pa̱ngapāmihaosa; akhana akhawui tui 
mashaaranu.” 

8Chithāda sāda PROHOna athumli apam chiwui eina okathui apam kachida 
chaiyāng ngasakhaowa, chieina athumna keinung chi masāluithuwa. 

9Chiwui vang eina apam chiwui aming Babel hoi, kaja apam chili PROHOna 
okathui katongawui tui pa̱ngapāmihaowa, kala chiwui eina PROHOna athumli 
okathui peida chaiyāng ngasakhaowa. 

Shemwui Ara̱-azā 
(1 Thot 1.24-27) 

10Hi Shemwui naotunbingna. Ana kum shākha kākashung eina Arpachshadli 
pharai, hi tara̱ phongda kum khaniwui thilina; 

11Shemna Arpakshadli pharā kahaiwui thili kum shāphangā ringvāda sha̱nao 
mayarnao khangateila pharai. 

12Arpachshadna kum thumrāda phangā kākashung eina Shelahli pharai; 

13Arpachshadna Shelahli pharā kahaiwui thili kum shāmati apā kathum 
ringvāda sha̱nao mayarnao khangateila pharai. 

14Shelahna kum thumrā kākashung eina Eberli pharai; 

15Shelahna Eberli pharākakhuiwui thili kum shāmati apā kathum ringvāda 
mayarnao sha̱nao khangateila pharai. 

16Eberna kum thumrāda mati kākashung eina Pelegli pharai; 

17kala Eberna Pelegli kapharāwui thili kum shāmati thumra ringvāda khangatei 
mayarnao sha̱nao khangateila pharai. 

18Pelegna kum thumrā kākashung eina Reuli pharai; 

19Pelegna Reuli pharā kahaiwui thili kum shākhani apā chiko ringvāda 
mayarnao sha̱nao khangateila pharai. 

20Reuna kum thumrāda khani kākashung eina Serugli pharai; 

21Reuna Serugli pharā kahaiwui thili kum shākhani apā shini ringvāda 
mayarnao sha̱nao khangateila pharai. 

22Serugna kum thumrā kākashung eina Nahorli pharai; 

23Serugna Nahorli pharā kahaiwui thili kum shākhani ringvālaga mayarnao 
sha̱nao khangateila pharai. 



21 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

24Nahorna kum maga̱da chiko kākashung eina Terahli pharai; 

25Nahorna Terahli pharā kahaiwui thili kum shākha tharāda chiko ringvāda 
mayarnao sha̱nao khangateila pharai. 

26Terahna kum hangshini kākashung eina Abram, Nahor kala Haranli pharai. 

Terahwui Naotunbing 

27Hibing hi Terahwui naotunbingna. Terahna Abram, Nahor kala Haranli pharai; 
Haranna Lotli pharai; 

28Chaldea ngaleiwui Ur kaho kha̱, ali pharā khavaipamli avāva̱ Terah 
mathiranglakha Haran thihaowa. 

29Kala Abram eina Nahorla ngalā khui; Abram preiva̱li Sarai, kala Nahor preiva̱li 
Milcah hoi; Milcah eina Iscahli Haranna pharai. 

30Kala Sarai naoshuma; nao maleimana. 

31Terahna anaomayara Abram, Haranwui naomayara, awui ara̱ Lot, kala 
anaomayara Abramwui preiva̱ arihāva̱ Saraili ngasoda Chaldeawui ngalei Urwui 
eina Canaanli vākhavai zata, kha athumna Haranli vākashung chitharān chili 
asomhaowa. 

32Terahna kum shākhani apā phangā kākashung eina Haranli thihaowa. 

Haokaphok 12 

Varena Abramli Kaho 

1  Chieina PROHOna Abramli hānga, “Naramwui eina, shangwui eina kala navāwui 
shim eina zatta ina chitheiki kaji ngalei chili vālu.” 

2 Kala ina nali kahaka yur akha sāngasakta nali sokhamila somira, nawui ming 
reingasakta, somi kahaia mi akha sāngasakra. 

3  Nali kasobingli inala sora, nali khonkashe chili inala khonshira kala okathui 
shimkhur hupta nawui mangā eina sokhami ngasāra. 

4Chieina PROHOna kakaso athishurda Abramna zata, kala Lotna ali ngasovai. 
Abramna Haranwui eina zatkaphok chitharān kum hangshinida phangā 
kāhairasai. 

5Abramna apreiva̱ Sarai, agatowui naomayara Lot, kala athumna kazipsang 
kahai lan kala Haranli samkaphang mibingla zangserda Canaanli vākhavai zata. 
Athumna Canaan ngaleili vākashung eina, 

6Abramna Sechem kaho apamli khalei Morehwui shirimthingpam chili kānvai. 
Atam chitharān Canaannaobingna ngalei chili pamsai. 

7 Chitharān PROHOna Abramli rāchitheida hānga, “Nawui naotunbingli ina ngalei 
hi mira.” Chiwui vang ana ali rākachitheia PROHOwui vang apam chili hanphut 
akha sai. 

8Chiwui thili Bethelwui zingshoshong khalei phungreishong vāda awui 
kachonshim vākhaningkai; chiwui zingtunshong Bethel, kala zingshoshong Ai 
lei; kala ana chili PROHO wui vang hanphut akha sākhuida PROHOwui mingli 
khoruma. 

9Chiwui thili Abramna Negebshong tāmamāna. 

Abramna Egyptli Khavā 

10  Atam chitharān apam chili chāmrei rāhaowa. Kala ngalei chili zāt saknā 
kahaiwui vang Abramna Egyptli tāpama. 

11Ana Egyptli tāshungnanai, ana apreiva̱ Saraili hānga, “Na ngalā khamathāva̱na 
kaji ina thei; 

12Egyptnaobingna nali kathei eina ‘Hi apreiva̱na’ jihenra; chieina athumna ili 
sāthathenra, kha nali ringngasakra. 

13Chiwui vang eina izarva̱na jihaolu, chithakha nawui mangā eina I kalā 
mashimara, kala nawui mangā eina imanglā kharing samphangra.” 

14Abramna Egypt tākashung tharan aramnaobingna sha̱naopava̱ chi 
mathāshuna da thei. 

15Kala Pharaohwui wungnaobingna theilaga, awui azak khamathā chi Pharaohli 
unghānga. Chieina sha̱naopava̱ chili Pharaohwui dolanli thānvāhaowa. 

16Kala awui mangā eina ana Abramli lumlak eina sai, kala Abramna awui eina 
yao mukkā, gadhā avā, rao sha̱nao mayarnao, gadhā ava̱ kala ut kachungkha 
samphanga. 

17Kha Abram preiva̱ Saraiwui vang eina PROHOna Pharaoh kala awui shimkhurli 
kazātkashi eina kachungkha khanang ngasaka. 

18Chi theilaga Pharaohna Abramli hokhuida hānga, “Nana ili khi kasākhala, 
napreiva̱na da ili khisāda mahāngmakhala? 

19Khisāda ‘A izarva̱na’ da hāngkhala, nazarva̱na kajiwui vang ina ipreiva̱ 
sākhavai kakhui maningmala? Ara napreiva̱li khuilaga thuiulu.” 

20Kala Pharaohna awui apongli awui mibingli kakaso athishurda, athumna 
apreiva̱ eina awui khalalei saikora khuiphungda thuihaowa. 

Haokaphok 13 

Abram eina Lot Khangapak 

1Chieina Abramna apreiva̱, kala awui khalalei saikora, kala Lot zangda Egyptwui 
eina Negebshong latshanga. 

2Abram sha̱keila, lupāsāla, sinala shānglak eina leisai. 

3Negebwui eina zatlaga Bethel eina Aiwui ngachaili khare kachāng shimnao 
sakahaipam Bethel mashangshungranglakha eina tangda zatlaga apam chili 
shangkashung eina, 

4ana khareli hanphut sahaikasā apam chili Abramna PROHOwui mingli khoruma. 

5Kala Abramli ngasokazata Lotla awui yao eina sha̱kei kala kachonshim leisai, 

6chieina ani pamkharum hi ngalei chiwui eina samkaphang china mashapthuwa; 
kaja aniwui sha̱kei, lan chungnāhaida mangasopampaithuwa, 

7kala Abram eina Lotwui sei kahombing kharar ngarokhaowa. Atam chitharān 
ngalei chili Canaannaobing eina Periznaobing pamsai. 

8Chieina Abramna Lotli hānga, “Iniwui ngachaili kala iniwui sei kahomnaowui 
ngachaili makharar ngarokaranu, kaja ini shimkhur akhana. 

9Lam katonga hi nawui mangāli khalei maningmala? Iwui eina na ngateithuiulu. 
Nana uishong khuiga jiakha ina yāshong vāra; nana yāshong khuiga jiakha ina 
uishong vāra.” 

10Chieina Lotna ngashānyanglaga Jordan tampāk chi PROHOwui yāmgui thāda 
Zoarwuishong khalei Egypt ngalei tākam eina apam kachiva̱li tara̱ mathālak eina 
khalei chi thei. Hi PROHOna Sodom eina Gomorrah mashimān 
ngasakranglakhawui atamna. 

11Chieina Lotna Jordan tampāk saikora kapangkhuiya, kala Lotna zingshoshong 
vāhaowa; chithāda sāda ani ngapākhaowa. 

12Abramna Canaanli soma, kala Lotna tampākwui keinung ngachaili pamda 
Sodom vāshungda awui kachonshim khaningkai. 

13Chitharān Sodomwui mibing hi makaphā makhayā PROHOwui mangāli morei 
phungmatailak kahaibing ngasāsai. 

14Lotna pākthui kahaiwui thili PROHOna Abramli hānga, “Nana pamda khalei 
chiwui eina atungshongla, azingshongla, zingsho kala zingtun kapeiyanglu; 

15 kaja nana kathei ram saikora hi ina nali kala nawui naotunbingli katang 
mavaila mira. 

16Nawui ara̱-azā okathuiwui chifayākha ngasā ngasakra; chieina mina chifa 
shānkhuishapakha nawui ara̱-azāla shānkhuishapra. 

17Ngakarthuida ngalei chiwui asān-aret peida zatlu, ina hi nali mira.” 

18Chieina Abramna awui kachonshim khuiphungda zatlaga Hebronli khalei 
Mamrewui shirimthing ngalemli asoma; kala chili ana PROHO wui vang hanphut 
akha sai. 

Haokaphok 14 

Lotli Narkahai Kala Abramna Ngatangkakhui 

1Shinarwui awunga Amraphel, Ellasarwui awunga Arioch, Elamwui awunga 
Ched-or-laomer kala Goiimwui awunga Tidal, athumwui thotli, 

2athumna Sodomwui awunga Birsha, Admahwui awunga Shinab, Zeboiimwui 
awunga Shemeber kala Bela (kaja Zoar)wui awunga athumli rai ngarara. 

3Athum saikorawui khangaruma raimi, Siddim Leiwuk (chiya, Salt Sea) li 
vākazipsera. 

4Zingkum tharāda khani athumna Ched-or-laomerwui azingli pamsai, kha 
tharāda kakathuma kum ali rai sāphokhaowa. 

5Tharada khamate kum Ched-or-laomerna kala awui ngasotnao wungnaobingli 
thānda Ashteroth-karnaimli khalei Rephaimnaoli, Hamli khalei Zuzimnaoli, 
Shaveh-kiriathaimli khalei, 

6kala El-paran lamhāngwui amarei vāshungda khalei Seir Kaphungwui 
Horbingli rai yuihaowa; 

7chiwui thili athumna hanungda Enmishpat (chiya, Kadesh), kala 
Amalekbingwui ngalei saikora, kala Hazazon-tamarli khalei Amorbinglila 
yuiserhaowa. 

8Chiwui thili Sodomwui awunga, Gomorrahwui awunga, Admahwui awunga, 
Zeboiimwui awunga, kala Bela, (chiya, Zoar)wui awunga athum phangā 
ngarumda Siddimwui tampākli, 

9Elemwui awunga Ched-or-laomer, Goiimwui awunga Tidal, Shinarwui awunga 
Amraphel, kala Ellasarwui awunga Arioch athum matili rai sai. 

10Chitharān Siddimwui Tampāk hiya bitumen khewui chomna pemsai. Chieina 
Sodom eina Gomorrahwui awunga khani china khayām chitharān mi kaikha 
chili tāzanghaowa; kataibing chiya phungreili yāmkāhaowa. 

11Chithāda yangkashibingna Sodom eina Gomorrahwui ot saikora 
ngaponkhuida unghaowa; 

12Abramwui agatowui naomayara Lotla chili pamsāhaoda awui lan eina ngasoda 
ali khuithuirumhaowa. 

13Mi akha yāmshokta Hebrewpā Abramli pao unghānga, ana Eshcol eina 
Anerwui achinā Amorwui Mamrewui shirimthing ngalemli pamsai, athum hi 
Abramli khavak sāda leisai. 

14Abramna awui theisāli tukthuihaira da kashā eina awui shimkhurli 
pharākasang ana tamchitheikazak kahai mi shākathum tharāda chishat thānlaga 
Dan shangshungda kharomvai. 

15Kala ana ngayāshong awui raimibing ngayarlaga, a eina awui raobingna 
kasham-khayānglaga Damascuswui atungshong khalei Hobahli kharomshanga. 

16Chithāda awui theisā Lot, awui lan, sha̱naobing kala mi saikorala akhuiluishita. 

Melchizedekna Abramli Sokhami 

17  Ched-or-laomer kala ali khangaso awungabingli yuihaida Abramna latkhaung 
chitharān, Sodomwui awungana Shaveh Leiwuk (chiya Awungawui Leiwuk)li 
angaroka. 

18Kala Salemwui awunga Reikhamataia Varewui pāngmon Melchizedekna 
khamui eina drakhāra̱ khuivāngaroka; 

19kala ana somida hānga, “Kazing ngalei kasā Juikhamataia Varena Abramli 
somiranu; 

20kala nali yangkasheli nawui pāngli sangkhame Juikhamataia Vare chili 
sochikatranu!” Kala Abramna ot kachiva̱ khum tharāwui akha chi ali mi. 

21Kala Sodomwui awungana Abramli hānga, “Mibing hiya ili milu, kha otbing 
chiya na jihaolu.” 

22Kha Abramna Sodomwui awungali hānga, “Reimeikap kaje kazingram eina 
okathui kasāa PROHO Vareli ina shākhi sāhaira, 

23kaja kazaira̱nao akha eina tangda kala pheihop khara̱nao eina tangda, nawui 
ot akhala makhuimara, kaja nana ‘Abramli ina shāngkhangasakna’ jipaishina. 

24I khikha makhuimara, kha iwui mibingna zākahai kala ili khangasobingwui yar 
milu; Aner, Eshcol, kala Mamre athumna athumwui yar khuiranu.” 

Haokaphok 15 

Varena Abramli Tuingashit Kasā 
(Heb 11.8-10) 

1Hiwui thili Abramli PROHOwui tui chi rāmahāmida hānga, “Mangacheealu 
Abram, I nawui chāngveina; nawui sāman chungmatailakra.” 

2Kha Abramna hānga, “O PROHO VARE, nana ili khi minikhala, kaja I nao 
maleichingrangli, iwui shimlui kakhui chi Damascuswui Eliezarrala?” 

3Abramna hānga, “Yanglu, nana ili naothei mamimana; kala iwui shimli 
pharākasang raonaona shimlui khuihaorali.” 

4 Kala yanglu, PROHOwui tuina ali rāhāngluishita, “Mi hina nawui shimlui 
makhuimara; kha nakhalattawui naona khuira.” 

5 Kala ana ali ayarshong thānshokta hānga, “Kazingramshong yangkālu; nana 
sirabing chi shānkhuishapakha shānkhuilu.” Chieina ana hānga, “Nawui 
naotunla chiyākhara.” 

6 Ana PROHOli shitsanga; kala chiwui vang ali khamashung khangaronga da 
shānkhui. 

7Kala PROHOna ali hānga, “Ngalei hi nawui ngasā khavai Chaldeawui Ur eina 
thānkashoka PROHO chi ilaka.” 

8Kha ana hānga, “O PROHO VARE, hi ina samphangra kaji ina kathāda 
theirakhala?” 

9Ana hānga, “Kum kathumwui muklānao akha, kum kathumwui me avā akha, 
kum kathumwui yaovānao akha, nāsha̱ akha kala kha̱na̱ akha da ili khuirāmilu.” 

10Chieina ana khuivāsera, kala kaikhanini sālaga akhawuitungli akha 
ngashomda hai, kha vānaobing chiya mangakaimana. 

11Khalāng sāshaana sā kathipam chili yongkharā eina Abramna kashamhaowa. 

12  Zimik tunnanai Abram piphuphaowa, kala yanglu, khangachee tangmangting 
kahai akha Abramli rāshunga. 

13 Chieina PROHOna Abramli hānga, “Theikazaklu, kaja nawui ara̱-azāna kha̱mi 
sāda athumwui lam makhaningli zatta miwui raonao sāra, kala athumli zingkum 
shāmati rekharekra, 

14 kha athumna otram ngatha̱khami yur chiwuitungli iwui khamashung bichar 
tāshungra, kala athumna lan kachungkha khuiphungda shokluira. 

15Nava chingri eina nashāvā ngarāwui ngalemli vāra; rarlak kahai atamli 
mathālak eina chifara. 

16Athumna mithot khamateli hili latungluira, kaja Amornaobingna morei kasā 
makāshungranga.” 

17Zimik tunhaida tangmang kahai tharān meikhut kashoka meiham akha kala 
meiwon kakā zarmei akha kashuirak shokta ngakai kahai sākhumbing chiwui 
ngachaili kānvāhaowa. 

18 Chithang PROHOna Abramli tuingashit akha sāda hānga, “Nawui naotunbingli 
Egyptwui kong eina thuilaga kahaka Euphrates kong vāshungda ina khamina, 

19chiya chiwui alungli khalei Ken, Keniz, Kadmon, 



27 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

20Hit, Periz, Rephaim, 

21Amor, Canaan, Girgash kala Jebusbingwui ngalei china.” 

Haokaphok 16 

Hagar eina Ishmael 

1Chitharān Abram preiva̱ Sarai nao mapharāthuwa. Awui rao Egyptwui sha̱nao 
akha Hagar hoda leisai; 

2kala Saraina Abramli hānga, “Yanglu, PROHOna ili nao shummihaira; chieina 
iwui raosha̱nao hili ngasoakha awui eina ina nao samphangpaira.” Chieina 
Abramna Saraiwui tui nganai. 

3Chithāda sāda Abramna Canaan ngaleili kum tharā sompam kahaiwui thili, 
apreiva̱ Saraina awui rao Egyptpava̱ Hagar hi agahara Abramwui preiva̱ 
sākhavai mihaowa. 

4Abramna Hagarli ngasopida nao vaihaowa; kala nao vaihaira da kathei eina 
akhavaiva̱li matheimithuwa. 

5Kala Saraina Abramli hānga, “Ili khayon kasā saikora nali tāranu! Iwui rao nali 
ngaso khavai mi, kha ara nao vaihaira da kathei eina ana ili 
matheimithura. PROHOna iniwui ngachaili bichar sāranu.” 

6Kha Abramna Saraili hānga, “Yanglu, nawui raopava̱ hi nawui pāngli lei; nawui 
ningkachāng athishurda ali sālu.” Chieina Saraina ali sāshilak eina sāda Hagar 
yāmhaowa. 

7Shurwui shongfashong lamhāng akhali, ura̱ khaleipam akhali PROHOwui 
kazingraona ali samphanga. 

8Kala ana hānga, “Saraiwui rao sha̱nao Hagar, na kachiwui eina rāda kachili vāki 
kajikhala?” Hagarna ngahānkai, “Ishachon Saraiwui eina yāmkazatna.” 

9PROHOwui kazingrao china ali hānga, “Latungda nachonwui kahāng nganālu.” 

10Kazingrao china hānglui, “Ina nawui ara̱-azā kachungkha mataisangmida 
athum mashānkhararra ngasāra.” 

11Kazingrao china hithādala hānglui, “Yanglu, na nao vaida lei, kala mayarnao 
akha pharāra; awui ming Ishmael hora; kaja PROHOna nawui kachotkachāng chi 
theimihaira. 

12Ava mi akhawui sakashe gadhā thāra, mi kachiva̱na ali mamayāmara, kala ana 
mi kachiva̱li mamayāmara, kala ana athei-asā khipalikha mamayā ngarokla 
okthuira.” 

13Chiwui vang ana ali khangazeka PROHO wui aming chi “Na Katheia Varena” da 
hoi, kaja ana hānga, “Ina Vareli imik eina theikachangkhathailaga ali 
theikahaiwui thilila I ringfa kajila?” da hānga. 

14Chiwui vang ra̱khong chili Beer-lahai-roi da hoi, hi Kadesh eina Beredwui 
ngachaili lei. 

15  Hagarna Abramli naomayarnao akha pharāmi; kala Hagarna kapharā 
Abramwui naomayara chili Ishmael hoi. 

16Hagarna Abramwui naomayara Ishmael kapharā tharān Abram kum 
hangchishatta tharuk kāhairasai. 

Haokaphok 17 

Ahui Rimkashok, Tuingashitwui Machut 

1Abram kum hangchikoda chiko kākashung tharān PROHOna rāchitheida hānga, 
“I Sashap-pangshapa Varena; iwui mangāli zatlu, kala shāt makā ngasakalu. 

2Kala ina iniwui alungli iwui tuingashit sāra, kala nali sorngasaida 
mataisangmira.” 

3Chieina Abramna ngaleili ngakhumzanga, kala Varena ali hānga, 

4“Yanglu, iwui tuingashit nali ngasomida lei, nana shānda makakhui yurwui 
avāva̱ ngasāra. 

5 Nawui ming Abram maholuimara, kha Abraham hohaora; kaja ina nali shānda 
makakhui yurwui avāva̱ sāngasakhaira. 

6Ina nali sorngasaida athei mathei ngasakta yur kachungkha kala wungnao 
kachungkha nawui eina shokra. 

7 Kala iwui khangashit katang makhavai tuingashit akha sāda na eina nawui ara̱-
azābingwui thot vāshungda ina mayonmira, nawui kala nawui ara̱-azābingwui 
Vare sāchingra. 

8 Kala nana zatta khalei Canaan ngalei hupta katang mavaila nawui kala nawui 
ara̱-azābingwui ngasā khavai mira, kala ina athumwui Vare sāra.” 

9Kala Varena Abrahamli hānga, “Nala kala nawui thili kharā ara̱-azābingla 
athumwui mithot peida iwui tuingashit mayonra. 

10 Hi I eina na kala nawui thili rāki kaji ara̱-aza̱bingwui ngachaili mayonki kaji 
tuingashit china: Nathumwui alungli mayarnao kachiva̱ ahui rimshokra. 

11 Nawui phasā ahui rimshokra, I eina nawui ngachaili china tuingashitwui 
machut sāra. 

12Nathumwui alungli pharāda chishatthang kāshung kahaiya mayarnao, nawui 
shimkhurli kapharāranu, nawui theisā makhaning pheisā eina yur khangateiwui 
nao lokakhuiranu, mithot peida ahui rimshokserra, 

13nawui shimkhurli kapharāranu, nawui pheisā eina lokakhuiranu, 
rimshokphalungra. Chithāda sāda iwui tuingashit hi naphasāli katang makhavai 
tuingashit sāda leichingra. 

14Ahui marimkashoka mayarnao, chile awui yurwui eina katatphalungra; ana 
iwui tuingashit sākakhaina.” 

15Kala Varena Abrahamli hānga, “Napreiva̱ Saraiwui vanga, nana awui ming 
Sarai maholuimara, kha Sarah  hohaora. 

16Ina ali somira, kala chili lāngda awui eina ina nali naomayara akha mira; ina 
ali somira, kala ana miyur kachungkhawui ava̱va̱ sāra; awui eina miyur 
kachungkhawui awungabing shokra.” 

17Chieina Abrahamna ngakhumzangda mana̱da akhalatta hānga, “Kum shākha 
kāshung kahai mi akhana nao pharārala? Kum hangchiko kāshung kahaiva̱ 
Sarahna nao leirala?” 

18Kala Abrahamna Vareli hānga, “O Ishmaelna nawui mangāli okthuichingranu!” 

19Varena hānga, “Maningmana, kha napreiva̱ Sarahna nali nao mayarnao akha 
pharāmira, kala nana awui ming Isaac hora. Ali kala awui ara̱-azābingli 
mashimānla iwui tuingashit hi leingasakchingra.  

20Ishmaelwui pongli ina nawui tui shāhaira; yanglu, ina ali somira kala ali athei 
mathei ngasakra kala kachungkha mataisangmira; ana wungnao tharāda 
khaniwui avāva̱ ngasāra, kala ina ali kahaka yur akha sāngasakra. 

21Kha iwui tuingashitva Sarahna zingkuma hitharan pharāki kaje nawui nao 
Isaacli sāra.” 

22Chān ngazek khuihailaga Varena Abrahamwui eina thuihaowa. 

23Chiwui thili Abrahamna anaomayara Ishmael kala awui shimli pharākasang 
raobing kala lupā eina lokakhui raonaobing saikora Varena kakaso athishurda 
chithang ngalāngda ahui rimshokmi. 

24Abrahamna ahui rimkashok chitharān a kum hangchikoda chiko 
kāshunghairasai. 

25Kala anaomayara Ishmaelna ahui rimkashok tharān kum tharāda kathum 
kāshunghairasai. 

26Chithang Abraham eina awui nao Ishmael ahui rimshokhaowa; 

27kala ashi shimkhurli kapharā, kala yur kateiwui eina lokakhui mayarnao 
saikora ali ngasoda ahui rimshoksera. 

Haokaphok 18 

Isaac Kapharā Ngashitkhami 

1Mamrewui shirimthingpamli, ngashunshong sāhaida, awui kachonshim 
khāmongli pamlakha PROHOna Abrahamli rāchithei. 

2 Ana kapeikakā eina, yanglu mi kathum awui mangāli nganingkasā thei. Ana 
athumli kathei eina totot angakhumzanga, 

3kala hānga “Iwui amei, I hi nathumna ngahānkhangaia mi akhana jiakha narao 
ili mamakānthuimihaialu. 

4Tara̱nao khuirāmiranu, phei pheolaga thingphei khaya̱li ngasāmkhuisālu, 

5naraowui shimli rāhaokada ina kashakazā ngahomkha ungkhuimiga, chiwui 
thili nathum thuinaolu.” “Nana kahāng thāda sālu” da athumna hānga. 

6Chieina Abrahamna kachonshimli totot yongungda Sarahli hānga, “Mathir 
khamathā nailaga mi kathumwui vang khangarān sālu.” 

7Kala Abrahamna totot seishangli vālaga asā kakā seinao akha khuida awui raoli 
khuimi, kala ana totot hangmi. 

8Chiwui thili ana seina̱khan, seina̱, kala ana hangkahai sā chi athumli khuivāmi; 
kala athumna zālakha ana thingpheili nganingpama. 

9Athumna ali ngahāna, “Napreiva̱ Sarah kali leilikhala?” Ana, “Shimlungli leili” 
da ngahānkai. 

10 PROHOna hānga, “Ina mashoila mayokachāng rāluira, kala napreiva̱ Sarahna 
naomayarnao akha samphangra.” Sarahna awui khanukli kachonshimwui 
khāmongli nganāpamsai. 

11Chitharān Abraham eina Sarah sarlākhairasai; Sarah naotheila chathairasai. 
Sha̱naowui khangachāla ngasāmhairasai. 

12 “Ila, igaharala sarhaira, kathāda ina nao pharāda ringkaphā 
samphangrakhala?” da awui ningli ngathumda mana̱ya. 

13PROHOna Abrahamli hānga, “Khisāda Sarahna mana̱da, ‘I nao 
vaikachangluirala, ara sarhaira’ jikhala? 

14 PROHOwui vang sakkhanā khi leikhala? Hāngkahai atam mayokachāng ina 
rāluira, kala Sarahna naomayara akha samphangra.” 

15Kha Sarahna, “I mamana̱mana” da hānga, kaja a ngacheehaowa. Ana hānga, 
“Maningmana, na mana̱ya.” 

Abrahamna Sodomwui vang Kaphayat 

16Chiwui thili athumna zatphokta Sodomshong ngashānvai; kala Abrahamna 
athumli shongfali athai. 

17PROHOna hānga, “Ina sāki kaji chi Abrahamli mahāngla ngathumhaorala, 

18 kaja Abraham hi pangshap khalei kahaka yur akha ngasāra kala awui vang 
eina okathui miyur saikora sokhami ngasāra kaji thatheilaga? 

19Maningmana, kaja awui naongarāli, kala awui shimkhurli anaolamshong eina 
tangda kathar eina khamashung eina PROHOwui shongfali zatkhavai 
kala PROHOna ngashitmi kahai chi Abrahamna samphang khavai ali kapangkhui 
kahaina.” 

20Chiwui thili PROHOna hānga, “Sodom eina Gomorrahwuitungli kakhalop 
marnāhaira, kala athumwui morei hakmahālakhaira, 

21athumli khamatui ina kashā saikora chi athumna sākachangkhatka kathākhala 
kaji ina tāyanglaga theira.” 

22Chieina mibing chiwui eina mai ngareida Sodomshong tāhaowa, kha 
Abrahamna PROHOwui mangāli nganingpama. 

23Kala Abrahamna anganaida ngahāna, “Khamashunga athumlila makaphā 
athumli ngasoda shimān ngasakrala? 

24Chānjam sāda keinung chiwui alungli kathara mi hangphangā leisasi kaja, 
athum kathara hangphangā chiwui vang keinung chi mayangmila shimān 
ngasakrala? 

25Khatharabingli makaphābing eina ngasoda shaokathat, kaja katharbingla 
makaphābingwui kashimānli zangkhangasak chi nawui eina katāva̱li leiranu! 
Okathui katongawui Bichar akhavāna mashun bichar masāmarala?” 

26Chieina PROHOna hānga, “Sodomwui alungli kathara mi hangphangā leisaakha 
athumwui mangā eina ina keinung katonga huimira.” 

27Abrahamna ngahānkai, “Yanglu, ina PROHOli chān ngazekrada ngazekta lei, kha 
iva chifa eina hotlāna. 

28Chānjam sāda hangphangā chiwui ngachaili phangā vātsasi kaja, phangā 
khavāt chiwui vang nana keinung katonga shimān ngasakrala?” Ana ngahānkai, 
“Hangmatida phangāmāng leisālala ina mashimān ngasakmara.” 

29Abrahamna ngahānluishita, “Chānjam sāda hangmatimāng leisasi kaja 
kathāra?” Ana ngahānkai, “Hangmati chiwui vang mashimān ngasakmara.” 

30Chieina ana hānga, “PROHOna malung mavātmiranu, ina akha hāngluiga, 
chānjam sāda thumrāmāng leisāsi kaja kathara?” Ana ngahānkai, “Thumrāwui 
mangā eina ina mashimān ngasakmara.” 

31Ana hānga, “Yanglu, ina PROHOli ngazekrada khangazekna. Chānjam sāda maga̱ 
leisasi kaja kathara?” Ana ngahānkai, “Maga̱ chiwui mangā eina ina mashimān 
ngasakmara.” 

32Chiwui thili ana hānga, “PROHOna malung mavātmiranu; akhamāng 
hānghaoga, chānjam sāda tharā leisasi kaja kathara?” Ana ngahānkai, “Tharā 
chiwui mangā eina ina mashimān ngasakmara.” 

33Abrahamli ngazekkhui kahaiwui thili PROHOna thuihaowa, kala Abrahamna 
awui apamli latunghaowa. 

Haokaphok 19 

Sodomwui Morei 

1Sodomwui ngaveili Lot pamda leilakha kazingrao khani chi ngazinshong 
Sodomli tarāsai. Anili theikhaleoda Lotna vāngaroka, kala 
ngakhumshāmhailaga, 

2ana hānga, “Amei khani, arui ngayā narao iwui shimli ungngasāmkhuilu, kala 
pheipāng pheokhuilu, chiwui thili ngathorthakva̱ ngakarthuida zatnaolu.” Anina 
hānga, “Masāpaimara, ini shongfali pisangra.” 

3Kha ana anili panglāk eina kahāngwui vang ashi shimli unga; kala kashakazā 
khamathā kala khawok makazang khamui ngarānmida athum phāshak phāzai. 

4Kha athumna ngayā mapiranglakha Sodom keinungwui mibing khararnaosan 
mateila katongana shim chi rākuinamhaowa; 

5 kala athumna Lotli hoda, “Arui ngayā nashiwuili kharā kha̱mi chi kali leikhala? 
Anili hili khuishoklu, ngasovaiga.” 

6Lotna khanukshong eina shokta, awui thili khāmong shungnamhailaga 

7hānga, “Ichināngarā, ina nathumli kapona, hiyākha sāshida masaalu. 

8Yanglu, mayarnao matheilakrang kaji inao ngalāva̱ khani leili; ina anili 
chishotka, nathumwui ningkachāng sālu; kha mi khani hili khikha mathāmialu, 
kaja ani iwui shimli rāzang kahaina.” 

9Kha athumna hānga, “Shongfa chikālu!” kala athumna hānga, “Mipa hi kha̱mi 
sāda rālaga bichar sāki jikhaningli! Anipāli hailaklaga napāli sakmeida sātha̱ra.” 
Chieina athumna Lotli namrada khāmong sākhai khavai vai. 

10Kha mi khani china pāng katingshokta Lotli aniwui ngalemli shimlungshong 
khuikāhaowa, kala khāmong shungnamhaowa. 

11 Kala anina shim chiwui khāmong ngalemli khalei khararnaosan katongali mik 
ngapeomiserhaida khāmong phākachupzatuwa. 

Lotna Sodom Kachiho 

12Chiwui thili anina Lotli hānga, “Hili nashi mi khangatei khaleila? Narihā ngarā, 
naomayara ngarā, naongalāva̱ ngarā, maningakha nawui mi keinungli khalei 
athumli apam hiwui eina khuishokserhaolu; 

13kaja apam hi inina shimān ngasaki jihaira; kachiwui vangkhala kaja hiwui 
mibingli chupchup khamatui PROHOwui miktāli marnāhaira, chieina shimān 
ngasak khavai PROHOna inili kachihona.” 

14Chieina Lotna anao ngalāva̱ khanili ngakumki kaje arihā khani chili ahoi, 
“Ngakarthuida apam hiwui eina thuiulu; khikhala jila keinung hi PROHOna 
shimān ngasakki jihaira.” Kha arihā khanina ngashankasāna jihaowa. 

15Ngathor kazing kathang eina kazingraobing china Lotli, “Ngakarthuida 
napreiva̱ eina nanao ngalāva̱ khani khalei hi khuithuiulu, chi maningakha 
keinungwui kashong khalāngli nathumla shimānnarhaipaishina.” da malung 
katunglak eina hānga. 

16 Kha ana ningchungpamhaowa; chithālala PROHOna ali lumashanhaoda alila 
apreiva̱lila kala anao ngalāva̱ khanilila mi khani china athumwui pāngli 
yonkhuilaga keinungwui ayarli khuishoka. 

17Athumli khuishok kahaiwui thili hānga, “Mathi khavai yāmulu, khanuk 
makapeiungalu; kala tampāklungli mangasāmlakalu; phungreishong 
yāmkāhaolu, maningakha nathumlila chuithathaora.” 

18Kala Lotna athumli ngahānkai, “Chi mathāmilu, amei ngarā; 

19yanglu, narao ili ngahānngailak eina lukhamashan kachungkha chitheimida 
imanglā huimihaira; kha ina phungreili mayāmvārarmara, kaja kalāshāt china 
rāngaphankhuida ila thirumhaora. 

20Yanglu, araa chili kathei keinungnao chi teolaka, katāla matāmana, ina chili 
ngayinkhuika, apam kateonao chili mavāngayinkhuipaimarala?” 

21Ana ngahānkai, “Yanglu, nana kapo hila mayāmihaoga, kaja nana kahāng 
keinung chi masākhaimimara. 

22Thākta chili yāmvaulu; kaja nathum chili mavāshungranglakha ina khikha 
masāpaithura.” Chiwui vang eina keinung chili Zoar da hoi. 

Sodom eina Gomorrah Kashimān 

23Lotna Zoarli vākashung chitharān zimik shokhairasai. 

24 Chiwui thili PROHOna Sodom eina Gommorrahwuitungli kazingramwui eina 
meiri rotā ngasaka; 

25kala keinung khanini shimān ngasaka, tampākla, keinung chili okathui mi 
saikora, kala ngaleitungli kakhārra akhala mashāklakmana. 

26 Lotwui khanukshong kazata apreiva̱na yangkhaungwui vang machiwui pakra̱ 
sāthuihaowa. 

27Ngathorthakva̱ Abrahamna ana PROHOwui mangāli nganing khavai pam chili 
vai; 

28 kala ana Sodom eina Gomorrahshong kala tampāk chiwui apam saikorali 
ngashānkhayang eina, yanglu, apam chiwui meikhut chi mei shātkharungwui 
thāda thei. 

29Chithāda Lotna somkasa tampāk chiwui keinungbing chi shimān khangasak 
chitharān Varena Abrahamli phaningungmida Lotli keinung chiwui eina 
shokngasakhaowa. 

Moab eina Ammon Haokaphok 

30Chiwui thili Lotna Zoarli mapamlengthuda, anao ngalāva̱ khanili ngasoda 
phungreili apama; kala athum lungkhur akhali apama. 

31Khararva̱ china agatuiva̱li hānga, “Ishāvā sārhaira, kala okathuiwui khangachā 
zatkhanā thāda inili ngakum khavai okathuili mayarnaola maleilākthura. 

32Chieina rālu, ishāvāli marip ngasakhailaga ini ali ngasopisa; chithākha iniwui 
nao ishāvāwui eina samphangda amachi leipaira.” 

33Chithang ngayā anina avāva̱li marip ngasakhaowa, kala khararva̱na avāva̱li 
kāngasopiya; kha katharān kāpi, katharān thuihao kaji avāva̱na matheimana. 

34Akhama kathā khararva̱ china agatuiva̱li hānga, “Yanglu, angayā ina ishāvāli 
ngasopihaira, ajala marip ngasakluida ashama nani ngasopilu; chithāda sāda 
iniwui nao ishāvāwui eina samphangda amachi leipaira.” 

35Chieina chithang ngayāla anina avāva̱li marip ngasakluishita; kala agatuiva̱na 
avāva̱li kāngasopiya; kha katharān kāpi, katharān thuihao kaji avāva̱na 
matheimana. 

36Chithāda sāda Lotwui naongalāva̱ khanini chi avāva̱wui nao vaithathuihaowa. 

37Khararva̱na mayarnao akha pharai; kala aming Moab hoi. Aja ana Moab 
mibingwui avāva̱na. 

38Khanganuiva̱nala mayarnao akha pharai, kala Ben-ammi hoi; aja ana Ammon 
mibingwui avāva̱na. 

Haokaphok 20 

Abraham eina Abimelech 

1Apam chiwui eina Abrahamna Negebwui ramshong vāda Kadesh eina Shurwui 
ngachaili tāpama; kala Gerarli vai. 

2 Abrahamna apreiva̱ Sarahli “Azarva̱na” da hānga. Chieina Gerarwui awunga 
Abimelechna Sarahli khui. 

3Kha mangshong Varena Abimelechli rāhānga, “Yanglu, nana kakhuia sha̱nao 
chiwui vang eina na thiki jiura, kaja ava mi kateiwui preiva̱na.” 

4Abimelechna mangasomirangsāthuda hānga, “PROHO, nana khayon makhalei 
mili shaothatrala? 

5Akhalattana ‘Hi izarva̱na’ kala sha̱naopava̱nala ‘A ipāna’ majimala? Chiwui vang 
ining katong eina kala ipāng kathar eina kasāna.” 

6Chieina Varena awui mangshongli hānga, “Mha, nana ningkathar eina kasāna 
kaji ina thei, kala nana iwuitungli morei masā khavai khāmkhame chi ina; 
chieina ali masāza̱ khangasakna. 

7Chiwui vang eina apreiva̱ chi hanmihaolu, ava marān akhana, ana nawui vang 
seihā sāmida na ringra. Kha nana mahanmiakha na thilakra, kala nawui khalei 
saikorala thira da theilu.” 

8Chieina Abimelechna ngathorthakva̱ ngakarthuida awui raobing saikorali 
hokhuilaga tui saikora chi hāngchithei, kala athum saikora ngacheelakhaowa. 

9Chieina Abimelechna Abrahamli hokhuida hānga, “Nana ithumli khi kasākhala? 
Ina nali khi morei sāhaoda nana ili kala iwui wungramli hakkhamahā morei 
phungrākhamikhala? Masākhangayi ot chi nana sāhaira.” 

10Kala Abimelechna Abrahamli hānglui, “Nana khi phaningda hikathā ot 
kasākhala?” 

11Abrahamna hānga, “Apam hili Vareli khangachee maleimana kala ipreiva̱wui 
vang athumna ili shaothathaipaishina da kaphaningwui vang hithāda kasāna. 

12Chili lāngda kachangkhat hāngsa jiakha izara̱ shokpapama, kaja ishāvāwui 
naongalāva̱na, ishāva̱wui maningmana, chieina ipreiva̱ ngasā kahaina. 

13Kala Varena ili ishāvāwui shim eina thuikhangasak chitharān ina ali kahāngna, 
‘Ithumna khavāvāpam kachida ili napāna’ da hāngmilu jikahaina.” 

14Chieina Abimelechna seila, yaola, awui rao sha̱nao mayarnao kachungkha 
Abrahamli mida apreiva̱ Sarahlila hanmihaowa. 

15Kala Abimelechna hānga, “Yanglu, iwui ngalei, nawui mangāli theida lei; nana 
somkhangai apam chili sompaira.” 

16Sarahlila hānga, “Yanglu, ina napāli lupāsā thingkha mihaira; nawui 
ngasokazat mi saikorawui mangāli nali khayon maleimana da mashung ngasak 
kahaina.” 

17Chieina Abrahamna Vareli seihā sai; kala Varena Abimelechli raimihaowa; 
kala apreiva̱la, rao sha̱naobingla raimida athum nao pharāhaowa. 

18Kaja Abraham preiva̱̱ Sarahwui vang eina Varena Abimelechwui shimkhurli 
sha̱nao saikorawui naopam shungkhamiserhairasai. 

Haokaphok 21 

Isaac Kapharā 

1 2PROHOna hāngkahai thāda Sarahli asamphangda rida ngashitmi kahai chi 
tāzakta Sarahli shokngasaka. 

2 Kala Sarah nao vaihaowa, kala asarlamshong Varena hāngkahai atam horzakta 
Abrahamli mayarnao akha pharāmi. 

3Sarahna kapharā naomayara chiwui aming Abrahamna Isaac phokmi. 

4 Kala Varena kaso kahai athishurda Isaac pharāda chishatthang kākashung eina 
Abrahamna ahui rimshokmi. 

5Awui naomayara Isaacli pharāthang Abrahamwui kum shākha kāhairasai. 

6Kala Sarahna hānga, “Varena ili mana̱ khavai sāmihaira; kala hi kashā mi 
kachiva̱na ili mana̱rumra.” 

7Kala ana hānglui, “Sarahna nao pharāda na̱ shimanra da khipāna Abrahamli 
hāngsārakhala? Kha awui asārlam atamli ina ali naomayarnao akha 
pharāmihaira.” 

8Nao chi rarmamānda zattheiuwa; kala Isaacna na̱ reithang Abrahamna zātkhān 
kahakva̱ akha sai. 

Hagar eina Ishmaelli Chihokahai 

9Kha Egyptwui sha̱nao Hagarna kapharā Abrahamwui naomayara eina 
anaomayara Isaac ngareo khanganao chi Sarahna thei. 

10 Chieina ana Abrahamli hānga, “Raopava̱ eina anaomayarali kashamhaolu, kaja 
raowui naona iwui nao Isaacli shimlui makhuirumpaimara.” 

11Anaomayarawui vang phaninglaga Abraham ning maringphāthuwa. 

12 Kha Varena Abrahamli hānga, “Nao chiwui vang kala sha̱nao chiwui vang ning 
maringkaphā masaalu; Sarahna nali kahāng kachiva̱ thāda sālu, kaja Isaacwui 
eina nawui ara̱-azāwui ming phokki kajina. 

13Kala raopava̱wui naomayarawui einala ina yur akha shokngasakra, kaja ala 
nawui naotheina.” 

14Chieina Abrahamna ngathorthakva̱ ngakarthuida khamui kala tara̱ sāhuiham 
khatkha Hagarwui yartuili parmi kala nao chi eina ngasoda chithothaowa. Kala 
ana zatta Beer-shebawui lamhāngli nganingzata. 

15Sāhuihamwui tara̱ chi kānkahai eina awui nao chi thingphei akhali 
vāhaihaowa. 

16Chiwui thili lungherkha chāng tāmeida vālaga ana khana̱da apama, kaja “Nao 
hiwui kathi I matheingaimana” da ana hānga. Ana khana̱da pamlakha nao china 
panglāk eina chapshokrāsai. 

17Kala Varena nao chiwui khon shai; kala Varewui kazingraona atungshong eina 
vaotāda Hagarli hānga, “Khina nali khanang ngasakhaokhala Hagar? 
Mangacheealu, kaja naona leida khaleipam chiwui eina awui kachapkhon 
Varena shāhaira. 

18Ngakarthuilu, naomayara chi khangkāda vamkhuilu, khikhalajila ina ali 
kahaka yur akha sāngasakra.” 

19Chiwui thili Varena awui mik rakngasaka, kala ana ra̱khong akha thei; ana 
sāhuikhong chili tara̱ achipemkhuida naoli shimana. 

20Nao chi rarmamānda Varena ngasomi; ana lamhāngli okthuida malā kakāp 
themlākhaowa. 

21Ana Paranwui lamhāngli okthui kala apreiva̱ sākhavai ava̱va̱na Egyptwui 
ngalānao akha khuisangmi. 

Abraham eina Abimelechwui Tuingashit 

22  Atam chitharān Abrahamli Abimelech eina awui raimi akhavā Phicolna 
hānga, “Nawui otsak kachida Varena ngasomida lei; 

23chiwui vang eina ili, inaongarāli, lah iwui ara̱-azālila mikhanam ot 
masālakmara da Varewui ming singda ina nali ning horsangchaoda kasā thāda, 
nana kazat ngalei chili ilila chithāda sāra da shākhi sālu.” 

24Abrahamna ngahānkai, “Ina shākhi sāra.” 

25Abimelechwui raobingna ra̱khong ngapaithui kahaiwui vang Abrahamna 
mamayāmada kahāng chitharān, 

26Abimelechna ngahānkai, “Hi khipānakhala kaji I matheimana; nanala ili 
mahāngthuda aja rākashālaka.” 

27Chieina Abrahamna yao eina mukkā khuida Abimelechli miya, kala ani 
tuingashit sāngaroka. 

28Abrahamna yaovā shini yaoshangwui eina ngateida hai. 

29Chieina Abimelechna Abrahamli hānga, “Nana yaovā shini ngateida kahai 
hiwui kakhalat khikhala?” 

30Ana hānga, “Yaovā shini hi na khuilu, kala ra̱khong hi ina kakhonna kaji nana 
shākhi sāra.” 

31 Chiwui vang eina apam chi Beer-sheba hoi, kaja apam chili ani shākhi sāda 
khamayā mingaroka. 

32Chithāda sāda anina Beer-shebali tuingashit sāngaroka. Chiwui thili 
Abimelech eina raimi akhavā Phicolna ngakarthuida Philistine ngaleili 
latunghaowa. 

33Beershebali Abrahamna tamarisk akha lingsangda Mashimānda 
Makashimān PROHO Varewui mingli khoruma. 

34Abrahamna Philistine ngaleili sha̱rākha pama. 

Haokaphok 22 

Isaacli Pha̱khavai Abrahamli Varena Kakaso 

1  Hiwui thili Varena Abrahamli chāng yangda, “Abraham” da kaho eina “I hili 
leili” da ngahānkai. 

2Ana hānga, “Nawui akhamāng kaje naomayara nana leishilak kahai Isaacli 
Moriah ngaleili, ina chitheiki kaji phungrei chili thānvāda rikkatā kachigat akha 
sāda apha̱haolu.” 

3Ngathorthakva̱ Abrahamna ngakarthuida gadhānaoli ot shaksāmi; kala 
yaronnao khanili thānphung kala Isaacli ngasoda hanphut sākhavai thing 
phākhuilaga Varena kakaso pamli vai. 

4Kakathumathang Abrahamna ngashān khavā tharān apam chi katāva̱li thei. 

5Chieina yaronao khani chili Abrahamna, “Hili gadhā eina ngasoda pamsālu; ini 
vānaoni lākhashong akhorumlaga ungrāsanaoga.” da hānga. 

6Kala rikkatā kachigat riktā khavai thing chi khuilaga naomayara Isaacli ngava̱ 
ngasaka, kala ana mei eina khainao khuiphunga. Chithāda ani ngasothuihaowa. 

7Kala Isaacna avāva̱ Abrahamli “Avā” da kaho eina “Khikhala inao, I hili leili” da 
ngahānkai. Chieina ana ngahāna, “Yanglu, meila, thingla leihaira, kha pha̱phayā 
khavai yaonao kali leili?” 

8Abrahamna hānga, “Inao, rikkatā kachigatwui vang Vare akhalattana yaonao 
ngarānmira.” da hānglaga ani ngasothuiuwa. 

9  Varena ali hāngkahai apam chi vākashung eina Abrahamna hanphut akha 
sākhui kala riktā khavai thing ayet eina semkahaiwui thili Isaacli pheipāng 
khalaplaga hanphut chiwui thingtungli khāngkai. 

10Chiwui thili pāng khangkāda khainao yonkhuilaga anao mayarli sāthat khavai 
sai. 

11Kha PROHOwui kazingraona kazingramwui eina “Abraham, Abraham!” da 
vaotai kala ana “I hili leili” da ngahānkai. 

12Ana hānga, “Nao chili napāng maparalu, lah ali khikha mathālu; nawui nao 
akhamāng kaje chi eina tangda iwui vang kashivām maleimana kaji theilaga na 
Vareli ngacheeya kaji ina theihaira.” 

13Kala Abrahamna amik kapeikakā tharān, yanglu, awui khanukshong khararli 
angachi ngaruishāntitlaga yaovā akha leisai; kala Abrahamna yaovā chi 
akhuilaga Isaacwui mahut rikkatā kachigat sāda pha̱phayāhaowa. 

14Chieina Abrahamna apam chili PROHOna ngarānmira da hoi; aja eina tangda 
“PROHOwui phungreili ngarānmira” da hānga. 

15Kala PROHOwui kazingraona Abrahamli kakhane sāda kazingramwui eina 
vaotāda 

16 hānga, “I khalattana nali ngashit kahaina, nana nanaomayara akhamāng chila 
iwui vang mashivāmlakla kasāwui vang, 

17kachangkhat ina nali somira, kala ina nawui ara̱-azā kazingli khalei sirāyākha 
kala kongpheiwui situiyākha ngasā ngasakra. Kala nawui ara̱-azāna nawui 
yangkashebingwui ngavei khavangra. 

18Kala nawui ara̱-azāwui mangā eina okathuiwui miyur saikora sokhami 
ngasāra, kaja nana iwui kahāng nganai.” 

19Chieina awui rao khaniwui chili latunglaga athum ngasoda Beer-shebali 
ungshunga, kala Abrahamna Beer-shebali pama. 

Nahorwui Ara̱-azā 

20Chiwui thili Abrahamli hithāda rāhānga, “Yanglu, nachinā Nahorwui preiva̱ 
Milcah nao kachungkha pharāhaira: 

21Khararrali Uz, agatoli Buz, Kemuelwui avāva̱ Aram, 

22Chesed, Hazo, Pildash, Jidlaph kala Bethuel.” 

23Rebekahli Bethuelna pharai. Ashi chishat hi Abrahamwui achinā Nahorwui 
preiva̱̱ Milcahwui naosera. 

24Chili lāngda Nahorwui angashirva̱ Reumahna Tebah, Gaham, Tahash kala 
Maacahli pharai. 

Haokaphok 23 

Sarah Kathi kala Abrahamna Chikhur Khalo 

1Sarah kum shākha maga̱da shini okthui, hi Sarahwui mirin zingkumna. 

2Sarah Canaan ngaleili khalei Kiriath-arba (chiya Hebron) li thihaowa; kala 
Abrahamna Sarahwui vang wukkhanangda chapngachai. 

3Kala Abrahamna awui kathi khaleipam chiwui eina ngakarthuida Hitnaobingli 
hānga, 

4 “Iya kha̱mi sāda nathumwui ngachaili hunakha rākapamna; chieina chikhur 
sākhavai ili apam akha khamilu, chithakha kathi hi chizanpaira.” 

5Hitnaobingna ngahānkai, 

6“Ithumwui tui khuimilu, amei, nava ithumwui ngachaili pangshap sāshapa 
wungnao akhana. Ithumwui chikhur leida khalei hili nana ningchāngmeikap kaji 
chikhurli chizanpaira; ithum khipānakha makhāmmara, lah makhamayāla 
masāmara.” 

7Abrahamna ngakarthuida ngalei chiwui mibing, Hitnaobingli kui 
mashungzangda khayākashi mi. 

8Kala ana athumli hānga, “Kathi hi chizanpai khavai iwui vang nathumna 
mayāmiakha ili nganāmilu, Zoharwui naomayara Ephronli, 

9awui luipheili khalei Machpelah kaho lungkhur chi mikhavai kahāngmilu. 
Nathumwui mangāli luiman horzakta ili chitheida ishiwui chikhur sākhavai 
lokhuira.” 

10Atam chili Ephronla Hitnaobingli ngasoda pamsai; kala Hitnaopa Ephronna 
Hitnaobingwui mangāli ana Abrahamli hānga; 

11“Khuikhalailu, amei, nganāmilu; iramnao saikorawui mangāli ina lui chila 
lungkhur chila nali thāda mikahaina; kathi chi chili chizanpaira.” 

12Chiwui thili Abrahamna ngalei chiwui mibingwui mangāli kui mashungzangda 
khayākashi mi. 

13Kala ana Ephronli aramnao saikorawui mangāli hānga, “Kha nana 
mayāmiakha iwui tui kakhuimilu, ishi chikhur sāchang khavai ngalei chiwui 
aman kakhuimilu.” 

14Ephronna Abrahamli ngahānkai, 

15“Amei, ili nganāmilu, lui chiwui aman lupāsā shekel shāmati sha̱kha china 
iniwui vang khi sārakhala? Kathi chi chizanmalu.” 

16 Abrahamna Ephronwui chi mayāhaowa; kala Abrahamna Hitnaobingwui 
mangāli hāngkatā lupāsā shekel shāmati aramwui leih kasānaobingna zatkhāna 
athishurda Ephronli onmihaowa. 

17Chithāda Mamrewui zingshoshong khalei Machpelah kaho Ephronwui lui chi, 
lungkhur pamla, luipam chila Abrahamli miserhaowa. 

18Kala awui keinung ngaveili kharā Hitnaobing saikorawui mangāli 
Abrahamwui sāhaira da horsangmi. 

19Chiwui thili Mamre (chiya, Hebron) wui zingshoshong, Canaan ngaleili khalei 
Machpelahwui lungkhurli Abrahamna apreiva̱ Sarahli chifahaowa. 

20Lui kala chiwui alungli khalei lungkhur chi awui chikhur sākhavai 
Hitnaobingna Abrahamli metchanghaowa. 

Haokaphok 24 

Isaacli Ngalā Khuikhami 

1Abraham kasāngkha okthuida sarlakhaowa, kala PROHOna Abrahamli apong 
saikorali somi. 

2Kala Abrahamna awui raobingwui ngachaili rarmeithui kaje awui khalalei 
khayanga rao chili hānga, “Ikhaishāngli napāng hailu, 

3laga kazingramwui kala okathuiwui PROHO Varewui ming singda ina nali shākhi 
sāngasakra, kaja ina ngasopamda khalei, Canaanwui sha̱naobingwui eina 
inaomayarawui preiva̱ sākhavai makhuisangmipaimara, 

4kha iramshong ungda iwui athei-asāwui eina Isaac preiva̱ khuisangmira.” 

5Rao china ali hānga, “Ngalāva̱ china ili mashurungaiga jiakha nanaomayarali 
nana rākhavairam chili thānvārala?” 

6Abrahamna ali hānga, “Inaoli chili mathānvāpaimara kaji hi theilu. 

7Ishāvā ngarāwui eina, kala kapharā pam eina thānshokta ‘Nawui ara̱-azāli ina 
lam hi mira,’ da shākhi sāda kahānga kazingramwui PROHO Varena nali rida awui 
kazingrao chihora, kala nana inaomayarawui vang apreiva̱ chiwui eina 
akhuimira. 

8Kha kalikha sha̱nao china nali mashurungaiakha iwui khangashit hiwui eina 
nali kakhalap maleimana; kha inaomayarali makhuivāpaimara kaji himana.” 

9Chieina rao china akhavā Abrahamwui khaishāng singda apong chiwui vang 
shākhi sai. 

10Chiwui thili rao china akhavāwui ut tharā eina ngasoda mikhangayi khuivāmi 
khavai ayur peida khuiphunglaga zatuwa; kala Nahorwui keinung 
Mesopotamiali vai. 

11Kala ngazinshong sha̱naobingna tara̱ katā atamli ana utbing chili keinungwui 
ayar ra̱khongpamli khuktiser ngasaka. 

12Kala ana hānga, “O PROHO, iwui akhavā Abrahamwui Vare; ina nali seihā sali, 
aja iwui ot kasā hi ungshung ngasakmilu, kala iwui akhavā Abrahamli 
makhangachei leikashi chitheimilu. 

13Yanglu, ina arui ra̱khongpamli nganingli, kala keinungwui ngalānaobing tara̱ 
katā tarākapta lei. 

14Ngalāva̱ akhali ina ‘Nawui tara̱ham eina ili tara̱ khamimanglu’ da kapo tharān, 
‘Manglu, kala nawui utbinglila ina shimanra’ da kahāngva̱ chi narao Isaacwui 
vang nana kapang kahaiva̱ chi ngasāranu. Chieina nana iwui akhavāli 
makhangachei leikashi chitheimihaira kaji ina theikhuira.” 

15Ana matuimahungda leilakha, yanglu, Abrahamwui achinā Nahorwui preiva̱ 
Milcahna kapharā Bethuelwui naongalāva̱ Rebekah tara̱ham yartuili tonglaga 
tarāsai. 

16Ngalāva̱ chi ngatikri eina yangngailaka, kala kachingva̱ sha̱naona. Ana ura̱pam 
chili ham eina tara̱ chipemkhuida shoka. 

17Chieina rao china ngasamvāda ngalava̱ chili ahānga, “Nawui hamli 
khuikaphung tara̱ chi kateokha khamimanglu.” 

18Ana hānga, “Amei, mangkhalailu” da totot ngareitāda ham chieina shimana. 

19Sha̱nao china ali mimanghailaga hānga, “Nawui utbing hilila machirranglakha 
eina tangda ina shimanserra.” 

20Chithāda tara̱hamli kazang chi totot khongsaili heisanghailaga latluida 
zangsokkhuiluia, chithada ut katonga mangkhavai sokmi. 

21Awui shongzā hi PROHOna maungshung ngasaknikhala da ngalāva̱ chili 
kasaikha yangpama. 

22Utbing chi mangkhuiser kahaiwui thili mi china shekel tangkhai kharit sinā 
unra̱, kala shekel tharā kharita sinākazao khani khuimida hānga, 

23“Na khipāshinaokhala? Ithum aja ngayā nashi shimli mangasāmkhuipaira?” 

24Ana ngahānkai, “Iva Bethuelwui nao ngalāva̱na; ishāvāli kapharāva̱ Milcah chi 
Nahor preiva̱na.” 

25Kala hithāda hānga, “Ishiwuili seizātla, lanjila kashap lei kala pikhavai kāla 
leisera.” 

26Rao china kui mashunzangda PROHOli khoruma; 

27kala hānga, “Iwui akhavāli makhangachei leikashi kala ningkatonga 
Abrahamwui PROHO Vare chili sochingranu. Kala iwui vanga, PROHOna iwui 
akhavāwui chinaongarāwui shimli thānramihaira.” 

28Chieina ngalāva̱ china yongunglaga ava̱va̱wui shimkhurli unghāngsera. 

29Rebekahwui apā akha Laban hoda leisai, kala Labanna ura̱pamli yongvāda 
mipa chili asamphanga. 

30Ana unra̱ kala azarva̱wui pāngtheili kasang kazao chi theilaga kala azara̱ 
Rebekahna, “Mipa china ili hithāda hānga,” kaji shālaga ana mipā chili ayanga, 
kala yanglu, ana ura̱pam chili utbingli ngasoda nganingsai. 

31Ana hānga, “PROHOna sokhame, khisāda ayarli nganingpamlikhala? 
Khikhalajila ina shim ngarānmihaira, utwui vangla apam ngarānmiserhaira.” 

32Chieina mipa china shimli unga; kala Labanna utbing chi khalāmihai, kala lanji 
eina seizāt khuimi. A kala ali khangasobinglila phei pheokhavai tara̱la 
khangarān sāmi. 

33Chiwui thili ali kashakazā khuimi, kha ana hānga, “Ili kaso kahai pao hi 
mahāngranglakha mazāfamara,” da ana hānga. Labanna, “Hānglu” ji. 

34Chieina ana hānga, “I Abrahamwui raona. 

35Iwui akhavāli PROHOna hakmahālak eina somida kahaka mi ngasāhaira; 
sha̱kei, sinā lupā, rao sha̱naola mayarnaola, utla, gadhāla kachungkha 
ngarumsangmihaira. 

36Iwui akhavā preiva̱ Sarahna sārkahai chitharān mayarnao akha pharāmida 
awui khalei saikora ali miserhaira. 

37Kala iwui akhavāna ili khangashit akha sāngasakta hānga, ‘Ina kapam apam 
Canaan hiwui ngalā inaomayarawui vang apreiva̱ sākhavai makhuimipaimara; 

38kha ishāvāwui shimkhurli iwui athei-asā ngarāwui eina inaomayarawui vang 
apreiva̱ akhuimilu.’ da hānga. 

39Ina iwui akhavāli ngahānkāda, ‘Sha̱nao china iwui thi mashurungngailaipa’ da 
hānga. 

40Kha ana ili hānga ‘Ili thānkazata PROHOna nali awui kazingraoli ngasozat 
ngasakra kala nawui otsak athei mathei ngasakra; chieina nana ishāvāwui 
shimkhur kala iwui athei-asā ngarāwui eina inaomayarawui vang ngalā 
akhuimilu jihaowa; 

41chieina vālaga ichinā ngarāna ngalāva̱ chi mamiakha ngashit kahai chi nana 
kakai maningmana’” da hānga. 

42“Ina aja ura̱pamli rālaga hithāda hānga, ‘Iwui akhavā, 
Abrahamwui PROHO Vare, iwui shongzā hi nana ungshung ngasakmiga jiakha, 

43yanglu, ina ura̱pamli nganingda leilakha; tara̱ katā ngalānao akhali, nawui 
hamli khuikaphung tara̱ chi kateokha khamimanglu, da kapo chitharān, 

44mangmilu, nawui utbinglila ina shimanserra, da kahāngva̱ chi iwui akhavāwui 
naomayarawui vang PROHOna kapangkhuikhamina da theikhuira.’ 

45Hithāda iwui ningli machuk mahunglakha, yanglu, Rebekahna tara̱ham 
yartuili tonglaga tarāsai. Ana ura̱ chiwui tara̱ zangsokkhui. Chieina ina ‘Ili kha-
mimanglu’ da poi. 

46Totot eina ngareitālaga ‘Mangmilu, laga nawui utlila ina shimanra’ da hānga. 
Chieina ina mangkhui, kala utbinglila shimana. 

47Chiwui thili ina ngahāna, ‘Na khipashinao ngalāva̱khala?’ Ana hānga, ‘Nahor 
preiva̱ Milcahna kapharā Bethuelwui naongalāva̱na.’ Chieina ina ali anātangli 
unra̱, kala pāngli kazao sangmi. 

48Chiwui thili ikui mashunzangda Abrahamwui PROHOli khoruma kala iwui 
akhavāwui chinaongarāwui eina naongalāva̱ akha awui naomayarawui vang 
apreiva̱ akhui khavai khamashung shongfa thānkhame PROHO Vareli masot 
chigata. 

49Chiwui vang eina nana iwui akhavāli khayāshida kala mashungda saakha, nana 
ninga maningmana kaji hāngmilu; chieina ina yāshonglapai, uishonglapai 
zatthuihaora.” 

50Chieina Laban eina Bethuelna ngahānkai, “HI PROHOwui eina kharāna; shiya 
kajila, phāya kajila ini mahāngrarmara. 

51Yanglu, Rebekah hi nawui ngalemli leili, PROHOna kakaso athishurda nawui 
akhavāwui naomayara preiva̱ sākhavai khuiunghaolu.” 

52Aniwui tui shālaga Abrahamwui raona ngakhumshām eina PROHOli khoruma. 

53Kala rao china aman kasaka sinā lupāwui ot, kashankachonla khuishokta 
Rebekahli mi. Apā eina ava̱va̱li aman kasasak ot kachungkha mi. 

54Ala kala ali khangasobingla phāshak-phazālaga chithang ngayā pisanghaowa. 
Ngathor kathui eina hānga, “Iwui akhavāwuili latung khavai khamayā milu.” 

55Awui apā eina ava̱va̱na hānga, “Tharāthang shikhawui vangmāng naongalāva̱ 
ithumli ngasopamfaranu; chiwui thili ungnaoranu.” 

56Kha ana hānga, “PROHOna iwui shongzā hi athei mathei ngasakmihaira; chieina 
iwui akhavāli ungsamphang khavai mahapkhanomialu.” 

57Athumna hānga, “Ngalāva̱li hokhuilaga ngahānyangsa.” 

58Kala athumna Rebekahli hokhuida ngahāna, “Na mipa hili ngasoda zatukila?” 
Ana ngahānkai, “Zatuga.” 

59Chieina azarva̱ Rebekah eina ali sheba kasava̱, kala Abrahamwui rao kala ali 
khangasobing chili zatngasakhaowa. 

60Kala athumna Rebekahli somida hānga, “Ithumwui azara̱, na thingthingwui 
ava̱va̱ sāranu, kala nawui ara̱-azāna athumli yangkashebingwui ngavei 
ngapaikhuiranu!” 

61Chieina Rebekah eina awui rao sha̱nao china ngakarthuida ut tonglaga mipā 
chili shurthuwa. Chithāda sāda rao china Rebekahli thānunghaowa. 

62Chitharan Isaac Beer-lahai-roiwui eina Negebli rāpamhairasai. 

63Kala Isaacna ngazinshong luili seihā sākhavai vai; kala ana ngashānkhavā 
tharān, yanglu, ut kachungkha ungrākasā thei. 

64Kala Rebekahna mik yangkakā tharan Isaacli theida uttungwui eina tunga, 

65kala raopa chili ngahāna, “Araa chili kazata ithumwuishong rākharā chi 
khipākhala?” Rao china ngahānkai, “Iwui akhavāna.” Chieina mairār eina 
kuirunhaowa. 

66Kala rao china kashokshok saikora Isaacli unghāngsera. 

67Chieina Isaacna Rebekahli khuida kachonshimli thānunga, kala apreiva̱ 
sāhaowa; leikashila leishilāka. Chithāda sāda ava̱va̱ thikahaiwui thili Isaacli ning 
ringpha ngasaka. 

Haokaphok 25 

Keturahna Kapharā Abrahamwui Naotunbing 
(1 Thot 1.32-33) 

1Abrahamna Keturah kaho sha̱nao akhali khuiluiya. 

2Ana Zimran, Jokshan, Medan, Midian, Ishbak kala Shuah athumli pharai. 

3Sheba eina Dedanwui avāva̱ Jokshanna. Kala Dedanwui naobinga Asshurim, 
Letushim, kala Le-ummimna. 

4Midianwui naomayara ngarā Ephah, Epher, Hanok, Abida, kala Eldaahna. 
Saikora hi Keturahwui naongarāsera. 

5Abrahamna awui khalei saikora Isaacli mi. 

6Kha angashirva̱wui naobingle thongthāngmāng mi; kala a ringlakha athum 
saikorali Isaacwui eina ngateida zingshoshong khalei ngaleivāk 
chihovāserhaowa. 

Abraham Kathi kala Kachifa 

7Abrahamwui mirin zingkum shākha hangshinida phangāna. 

8Abrahamna rarlak eina thida awo-ayiwuili vāhaowa. 

9Anaomayara Isaac eina Ishmaelna ali Malch-pelahwui chikhurli chifaya, chiya 
Zahor Hitpawui naomayara Ephronwui lui Mamrewui zingshoshong khalei, 

10 Abrahamna Hitnaowui eina lokakhui apam china. Chili apreiva̱ Sarahli 
ngasoda chizanhaowa. 

11Abraham thikahaiwui thili Varena Isaacli somi kala Isaacna Beer-lahai-roili 
pamhaowa. 

Ishmaelwui Ara̱-azā 
(1 Thot 1.28,31) 

12Sarahwui rao Egyptpava̱ Hagarna kapharā Abrahamwui nao Ishmaelwui 
naotunbing chi hina. 

13 Ishmaelwui naomayara ngarāwui aming hina, Nebaiotna Ishmaelwui 
naochizaina; kala chiwui thili Kedar, Adbeel, Mibsam, 

14Mishma, Dumak, Massa, 

15Hadad, Tema, Jetur, Naphish kala Kedemah hina. 

16Hibing hi shang tharāda khaniwui wungnaobing kala kachichāramwui ming 
athishurda Ishmaelwui naomayara ngarāsera. 

17(Ishmaelwui mirin kum shākha thumrāda shini ringlaga thihaowa, kala awo 
ayili vāhaowa). 

18Athumna Havilah eina thuilaga Shur vāshungda, Assyriashong Egyptli 
yangkhangasungli pāna; chili ana saikorawuitungli mungsai. 

Esau eina Jacob Kapharā 

19Hi Abrahamwui nao Isaacwui naotunbingna: Abrahamna Isaacli pharai, 

20Isaacna kum hangmati kākashung eina Rebekahli ngakuma; Paddan-aramwui 
Aramean Bethuelwui naongalāva̱ kala Aremean Labanwui azarva̱na. 

21Apreiva̱ Rebekah naokashumwui vang Isaacna PROHOli seihā sāmi; kala kapo 
chi PROHOna khuisangmida apreiva̱ Rebekahna nao vaihaowa. 

22Wuklungli leilakha naobing chi nganur ngaroka; chieina Rebekahna hānga, 
“Hithara jiakha I khisāda okthuisākhala?” Chiwui vang ana PROHOli ngahāna. 

23 Kala PROHOna ali hānga, “Nawui naopamli miyur khani zangda lei, Nana 
kapharā miyur khani hi ngayarkhaira. Akhana akhapāli pangmeira, khararana 
paisholi otram ngatha̱ra.” 

24Kapharā atam khaung chitharān, yanglu, naopamli nao khani zangsai. 

25Khararrali hungda pharāshoka, kala aphasā tongda ahahna rommithai; chieina 
awui ming Esau hoi. 

26Chiwui thili agato pharāshoka, kala ana Esauwui pheimaja̱li singda tai; chieina 
awui ming Jacob hoi. Anili kapharā tharān avāva̱ Isaacwui kum hangtharuk 
kāhairasai. 

Esauna Awui Khararpam Khayor 

27Nao khani china kharar tharān, Esauna sā khareng themlāka, kala khararli 
zata; kha Jacobva nuikon eina kachonshimli pama. 

28Isaacna Esauli leishilāka, kaja awui ramsā kashai samphanga; kha Rebekahna 
Jacobli leishimei. 

29Thangkha Jacobna han hangda leilakha Esau luiwui eina ungda vānhaowa. 

30Kala Esauna Jacobli hānga, “I thaināhaira, han kahung hangda khalei chi 
khamizālu!” (chieina awui ming Edom hoi). 

31Jacobna hānga, “Rida nawui khararpam ili yorsangfalu.” 

32Esauna hānga, “Kathaina thiki jiura; khararpam hina iwui vang khi 
kānnārakhala?” 

33 Jacobna hānga, “Ili shākhi sārifalu.” Chieina ana shākhi sāda awui khararpam 
Jacobli yorsanghaowa. 

34Chiwui thili Jacobna khamui kala hanla mida Esauna phāshak-phazālaga 
thuihaowa. Chithāda sāda Esauna awui khararpam yorzāhaowa. 

Haokaphok 26 

Isaacna Gerar eina Beershebali Khavā 

1Abrahamwui thotli shokhairakasā chi maningla, apam chili chāmrei akha 
rāluishita. Kala Isaacna Philistinewui awunga Abimelechli samphang khavai 
Gerarli vai. 

2Shongfali PROHOna rāsamphangda hānga, “Egyptli mataalu, kha ina kachithei 
ram chili pamlu. 

3 Ina kahāng apam chili vālu, ina nali ngasomira kala somira; nali kala nawui ara̱-
azāli; navā Abrahamli ngashit kahai chi ungshung ngasakta ram saikora chi na 
eina nawui atheili mira. 

4Ina nawui ara̱-azā kazingramwui sirāyākha mataisangmira, kala ram saikora hi 
ina nathumli mira; nawui ara̱-azāwui eina okathuiwui miyur saikora athum 
khalatta sokhami ngasāra: 

5khikhalajila Abrahamna iwui kahāng nganāda ina kakaso, ningkhami, shiyan-
chikan kala ain mayonchinga.” 

6Chieina Isaacna Gerarli pamhaowa. 

7 Mina apreiva̱wui pongli ngahānakha “Izarva̱na” da hānga, kaja “Apreiva̱na” 
jiakha aramnaobingna Rebekahwui vang eina ali shaothathaipaishinada 
ngacheehaowa. Khikhalajila Rebekah ngalā mathālaka. 

8Chili kasāngkha pamkahaiwui thili Isaac eina Rebekah ngareokasā 
Philistinewui awunga Abimelechna charfawui eina yangshokta thei. 

9Chieina Abimelechna Isaacli hokhuida hānga, “Hi napreiva̱na, kathāda 
nazarva̱na jikhala?” Isaacna hānga, “Awui vang eina ili shaothathaipaishinada 
phaning kahaiwui vang chithā kahaina.” 

10Abimelechna hānga, “Na ithumli khicham kasākhala? Napreiva̱li mi akhana 
paisor eina ngasopimihailaga nana ithumli khayon phungsangmipai.” 

11Chiwui eina thuida Abimelechna aramnao saikorali mathinda hānga, “Mi hipāli 
kala apreiva̱li pāng kaparpāli shaothatra.” 

12Kala chikum Isaacna lui vāsangda heiun kachungkha khui. PROHOna ali somi, 

13kala mipā chi shānghaowa, kala mataisangkhangai mataisangda 
shāngshunhaowa. 

14Ana seila, yaola kala thongthāng kachungkha leihaoda, chiwui vang 
Philistinenaobingna ali yuishihaowa. 

15(Avāva̱ Abrahamwui thotli awui raobingna khonkahai ra̱khongbing chi 
Philistinenaobingna ngalei eina phinmiserhaowa). 

16Kala Abimelechna Isaacli hānga, “Ithumwui eina thuihaolu, kaja ithumli nana 
pangmeikharhaira.” 

17Chiwui vang Isaacna apam chiwui eina thuihaowa, kala Gerarwui tampākli 
apama. 

18Kala avāva̱ Abrahamwui atamli khonkahai ra̱khongbing chi Isaacna akhonlui; 
kaja Abraham thikahaiwui thili Philistinenaobingna sāphinmiserhairasai; kala 
avāva̱na phokkhami amingbing chi phokmiluishita. 

19Kha Isaacwui raobingna tampāk chili ra̱khong khonda chili ura̱ samkaphang 
eina, 

20Gerarwui sei kahombingna Isaacwui sei kahombingli kharar ngarokta hi 
“Ithumwui tara̱na” da hānga. Chiwui vang ana ra̱khong chiwui ming chi Esek 
phokmi, kaja athumna ngapaihaowa. 



49 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Chiwui thili athumna khangatei ra̱khong akha khonluishita, chilila athum 
kharar ngarokluihaowa; chieina ana chiwui aming Sitnah hoi. 

22Ana chiwui eina apam khangatei akhali vāda ra̱khong khangatei akha 
akhonluishita; kha hiliva marākhararthuwa; chiwui vang ana apam chili 
Rehoboth hoi, kaja “PROHOna ithumwui vang apam chikāmihaira, kala ram hili 
ithum mataisangra” kajina. 

23Chiwui eina ana Beershebali shanga. 

24Chithang ngayā PROHOna ali rāchitheida hānga, “I navā Abrahamwui Varena; 
mangacheelu, kaja ina nali ngasomidalei kala somira kala iwui rao Abrahamwui 
vang eina nawui ara̱-azā mataisangmira.” 

25Chieina ana apam chili hanphut akha sāda PROHOwui mingli khoruma, kala 
awui kachonshim akhankhui. Chili Isaacwui raobingna ra̱khong akha 
khonkhuiya. 

Isaac eina Abimelech Mashitkakhui 

26  Chiwui thili Abimelechna Gerarwui eina awui machinme Ahuzzath kala raimi 
akhavā Phicolli ngasoda Isaacli vāsamphanga. 

27Isaacna athumli hānga, “Ili ningkachaida nathumwui eina kashamhailaga khi 
rāsā kajikhala?” 

28Athumna hānga, “PROHOna nali ngasomida lei kaji ithumna ngahāhang eina 
thei; chieina ithumna kahāngva, na eina ithumwui ngachaili shākhi leilaga 
tuingashit akha leingasakmilu, 

29chiya nali khikha mathālakla chingri eina chiho kahai thāda ithumlila sāshida 
masākhavai ngashitmilu. Na ara PROHOwui sokhame china.” 

30Chieina ana athumli zātkhān sāda phāshak phazāngaruma. 

31Athumna ngathorthāk ngakarthuida akha eina akha shākhi sangaroka kala 
Isaacna athumli chithothaowa kala athumla awui eina chingri eina 
pākthuihaowa. 

32Chithang Isaacwui raobingna ra̱khong akha khonlaga “Tara̱ samphanghaira” 
da unghānga. 

33Ana chili Shibah hoi, chiwui vang aja eina tangda keinung chiwui ming Beer-
sheba da hoi. 

Esauwui Yurkhangatei Preiva̱bing 

34Esauna kum hangmati kākashung tharān Hitpa Be-eriwui naongalāva̱ Judith 
eina Elonwui naongalāva̱ Basemathli khui; 

35kala anina Isaac eina Rebekahwui mirin ning chotngasakhaowa. 

Haokaphok 27 

Jacobna Isaacwui Sokhami Samkaphang 

1Isaac sārreihaida mik mamāchā kahai tharan, ana anaomayara kharara Esauli 
hokhuida hānga, “Inaomayara,” kaji eina “Avā, I hili leili” da ngahānkai. 

2Ana hānga, “Yanglu, I sarhaira; katharan thinikhala matheimana. 

3Chieina nawui khutlai kachākthing eina malākhong khuiphungda iwui vang sā 
arenglu, 

4kala ina shaikhangai chi ngama̱ra̱ hangmilu; chi shaikhuida I mathiranglakha 
ina nali somira.” 

5  Isaacna Esauli kahāng chi Rebekahna nganāsai. Chieina Esauna sā areng kahai 
tharan, 

6Rebekahna anaomayara Jacobli hānga, “Navāna namei Esauli kahāng ina 
shāhaira. 

7‘Sā arenglaga ili ngama̱ra̱ eina hangmilu, ina shaida I mathiranglakha PROHOwui 
mangāli nali somira’ jihaira. 

8Chieina inaomayara, ina nali kakaso thāda sālu. 

9Seishimli zangda khamathā yaonao khani khuirāmilu ina navāwui ningkachāng 
hamhan sālaga ngama̱ra̱ eina hangmira; 

10chi shaikhavai nana navāli khuivāmida a mathiranglakha nali somiranu.” 

11Kha Jacobna ava̱va̱ Rebekahli hānga, “Yanglu, ishāmei Esau ahā zarshun kahai 
mina; kha iva tāngpathai. 

12Ishāvāna ili khanamyangsi kaja kakapikna da theihaipai, kala sokhami 
maningla khonkashi ngasāhaipai.” 

13Ava̱va̱na ali hānga, “Nali khonkashi iwuitungli tāranu, inaomayara; iwui tui 
nganāmalu, vāda akhuimimalu.” 

14Chieina ana yaonao chi akhuida ava̱va̱li khuiungmi, kala avāva̱na ningkachāng 
hamhan sāda ngama̱ra̱ eina hangmi. 

15Chiwui thili Esauwui mathāmeikap kaji kachon chi ava̱va̱ Rebekahna haisāda 
anaomayara Jacobli ngavaimi, 

16kala mehui chi apāngli kala khanganaiya akahung pamli neimi; 

17kala ngama̱ra̱ kahai han eina khamui chi anaomayara Jacobwui pāngli sangmi. 

18Chieina ana avāva̱wuili zangda hānga, “Avā,” ana ngahānkai, “I hili leili, na 
khipakhala, inao?” 

19Jacobna avāva̱li hānga, “I nawui naochizai Esauna. Nana ili kakaso athishurda 
ina ngarānhaira; ara thuipamda iwui sā hi shailaga ili somilu.” 

20Kha Isaacna anaomayarali hānga, “Kathāda nana hiyākha thākta 
samphanghaokhala, inao?” Ana ngahānkai, “Khikhalajila PROHO nawui Varena ili 
thākta samphang ngasakhaowa.” 

21Chieina Isaacna Jacobli hānga, “Rānganaimeilu, inao Esau kachangkhatkā 
maningmakhalada theikhavai ina mayutyangga.” 

22Chieina Jacobna avāva̱ Isaacli vākhanganai eina mayutyanglaga hānga, 
“Akhona Jacobwui khona, kha pānga Esauwui pāngna.” 

23Ama Esauwui pāng thāda ahā zārhaoda ali mamachukrarthuwa; chieina ali 
somihaowa. 

24“Na inaomayara Esaulākla?” da ngahāna. “Mha, I alāka” da ngahānkai. 

25Chieina ana hānga, “Inaowui sā chi hili khuirālu kala ina shaida nali somira.” 
Chieina ali mida shai; kala drakhāra̱ khuirāmida manga. 

26Chiwui thili avāva̱ Isaacna ali hānga, “Ili rānganaida maya̱khuilu, inao.” 

27 Chieina ana vānganaida ali maya̱ya; kala Esauwui chonngai nganamlaga 
somida hānga, “Yanglu, inaomayarawui angai, PROHOna somi kahai lui-
nganamna! 

28Varena kazingramwui ikra̱ nali tāmiranu, kala ngaleiwui leithao mida heiun 
kala drakhāra̱ chungmeiranu. 

29  Mibingna nali otram ngatharanu, kala yurbingna nali khayāshiranu. Nachinā 
ngarāwuitungli akhavā sālu, kala nashava̱wui naomayara ngarāna nali 
khayāshiranu. Nali khonkashibing chili khonkashi ngasāranu, kala nali 
sokhamibing sokhami ngasāranu.” 

Esauna Isaacwui Sokhami Kapo 

30Isaacna Jacobli somicham kahai thili, kala Jacobna avāva̱ Isaacwui eina 
shokchamlaga, amei Esauna awui sā kharengwui eina ungrāsai. 

31Anala khangama̱ kashakazā ngarānlaga avāva̱li khuivāmi. Kala ana avāva̱li 
hānga, “Ili somi khavai ishāvāna ngakarthuida nanao mayarawui sārensā 
shairanu.” 

32Avāva̱ Isaacna ali hānga, “Na khipākhala?” Ana ngahānkai, “I nanao mayara 
kharara Esauna.” 

33Chieina Isaacna kathirkazamda hānga, “Thakha na maungranglakha ili sārensā 
khuirāmida chi shaiserlaga ina somi kahaipā chi khipākhala?—mha, sokhami 
awui sāthuihaira.” 

34Esauna avāva̱wui tui chi kashā eina malungkangda panglāk eina chaplaga 
avāva̱li hānga, “Ilila kasomilu, O ishāva!” 

35Kha avāva̱na hānga, “Nagatona minamda, nawui sokhami chi rākhuithuihaira.” 

36 Esauna hānga, “Ali Jacob da mashungrik eina maphokmimala? Kaja ana ili 
khani shida kateizāhaira. Ana iwui khararpam khuithuihaira; kala yanglu, aruila 
iwui sokhami khuithuihaira.” Chiwui thili ana hānga, “Iwui vang sokhami akhala 
mataimihaimala?” 

37Isaacna Esauli ngahānkai, “Yanglu, ina ali nawui akhavā sāngasakhaira, kala 
achinā ngarā saikora awui rao sākhavai mihaira, kala ali phaui khavai kashakazā 
eina drakhāra̱la ali miserhaira. Chithakha inao, nali ina khi sāmipairakhala?” 

38 Esauna avāva̱li hānga, “Ishāvā, nawuili sokhami akhamāngla maleithurala? Ili 
kasomilu, ilila somiphalunglu, O avā.” Kala Esauna chapsasui panglāk eina 
chapa. 

39  Chieina avāva̱ Isaacna ali hānga: “Yanglu, na leithao khalei ngalei kala 
atungwui eina katā kazingramwui ikra̱wui eina lāchāda okthuira. 

40Nawui raighai eina nana ringra, kala nachināli nana otram ngatha̱ra; kha nana 
khanganur tharan, awui kashai chi nakahungwui eina hortāhaora.” 

41Avāva̱na somi kahaiwui vang eina ara Esauna Jacobli ningkachaihaida 
akhalatta hānga, “Ishāvā thikida ara masāngmana, chiwui thili ina igato Jacobli 
sāthathaora.” 

42Kha anaomayara kharara Esauwui tui chi Rebekahli hānghaowa; chieina 
anaomayara khangano Jacobli vahokhui ngasaka, kala ana hānga, “Yanglu, 
namei Esau nali shaothatra da khamachukna akachang sāda lei. 

43Chiwui vang eina iwui kahāng nganālu, inaomayara; ngakarthuida Haranli 
khalei ipā Labanwuili yāmvāsālu, 

44kala nameiwui malungkhavāt mavānranglakha eina tangda awuili pamsālu; 

45nana ali khi sāhairakhala kaji malaihailaga awui malungkhavāt vānkahai 
tharān ina mi chihorāda nali chiwui eina houngra. Khiwui vang nani khanini 
thangkhali ina shimānthathuirakhala?” 

Jacobli Haranli Chihokhavā 

46Chieina Rebekahna Isaacli hānga, “Hit preiva̱bing hiwui vang eina I ning 
thenghaira. Jacobna ngalei hiwui hikatha Hit sha̱nao akhali ngakumsi kaja iwui 
mirinli kaphā khi leirakhala?” 

Haokaphok 28 

1Chiwui thili Isaacna Jacobli hokhui kala somida hānga, “Na Canaan ngalā 
akhalila makhuipaimara. 

2Ngakarthuilu, Paddan-aramli nashāva̱wui avāva̱ Bethuelwui shimkhurli vālu; 
kala nava̱wui apā Labanwui naongalāva̱ akhali akhuilu. 

3Pangshap sāshapa Varena nali somiranu kala athei matheida kachungkha 
mataisangmida nali miyur kahakva̱ ngasā ngasakranu. 

4 Ana nali kala nawui ara̱-azāli Abrahamwui sokhami miranu; chithāda 
Abrahamli Varena mikahai nana yaokazat ram chi nawui ngasāranu.” 

5Chithāda sāda Isaacna Jacobli shivāthaowa; kala ana Jacob eina Esauwui ava̱ 
Rebekahwui apā Paddan-aramli khalei Arameanpā Bethuelwui naomayara 
Labanwuili vāhaowa. 

Esauna Ngalā Khangatei Kakhui 

6Isaacna Jacobli somida “Canaan sha̱naoli mangakumpaimara” da 
hāngchitheilaga Paddan-aramli chihovāda chiwui sha̱nao khuikhavai Jacobli 
chihohaira kaji, 

7kala Jacobna ava̱ eina avāwui kahāng nganāda Paddan-aramli vāhaira kaji hi 
Esauna theihaowa. 

8Chieina Esauna Canaan sha̱naobingna avāva̱ Isaacli maringpha ngasakmana 
kaji theida, 

9apreiva̱ ngarā leilala Abrahamwui naomayara Ishmaelwui naongalāva̱ 
Mahalath, Nebaiothwui azarva̱li Esauna vākhui. 

Bethelli Jacobwui Mang 

10Jacobna Beer-sheba chihohailaga Haranshong vai. 

11Apam akhali vākashung eina zimik tunhaoda chithang ngayā chili 
pisanghaowa. Apam chiwui ngalung akha khuilaga awui khumkui sāda pizanga. 

12 Kala ana mang akha shimanda ngaleiwui eina shairon akha ronkāda aton chi 
kazingram kāzokta shimana; kala yanglu, Varewui kazingraobingna kakākā 
katutung da thei! 

13 Kala yanglu, PROHOna chiwui atungli nganingda hānga, “I PROHO china, 
nashāvā Abrahamwui Vare kala Isaacwui Varena; nana pida khalei ngalei chi na 
kala nawui ara̱-azāli ina mira; 

14 nawui ara̱-azā okathuiwui chifayākhara, kala nathumna zingtunshong kala 
zingshoshong kala atungshong eina azingshong vāpeira; kala na eina nawui ara̱-
azāwui eina okathuiwui shimkhur saikorali sokhami ngasā ngasakra. 

15Yanglu, ina nali ngasomidalei, kala nawui khavāpam kachiva̱li thānmira, kala 
ngalei hili khuiungmiluishitra; kaja ina hāngkahai chi nali masāmiranglakha 
eina tangda mathāhaimara.” 

16Chiwui thili Jacobna thuimathukta hānga, “Kachangkhat eina PROHO apam hili 
lei; ina chi matheikasāna.” 

17Kala a ngacheehaoda hānga, “Hi kayākha kachihum apamkhala! Hi khangatei 
apam maningla Varewui shimlaka, kala kazingramwui ngaveina.” 

18Jacobna ngathorthāk ngakarthuilaga ana khumkakui ngalung chi pākra̱ sāda 
shunlaga chiwuitungli thao heirora. 

19Apam chili Bethel da phokmi; kha keinung chiwui aming khareli Luz hosai. 

20Chieina Jacobna khangashit akha sāda hānga, “Varena ili ngasomida iwui 
kazazatpamli hithada thānmiakha, kala zākhavai kashakazā kala ngavai khavai 
kashankachon mida, 

21ishāvāwui shimli chingri eina hanung ngasakluiakha PROHO chi iwui Vare sāra, 

22kala ina pakra̱ sāda shunkahai ngalung hi Varewui shim sāra; kala nana ili 
khami saikorawui akhum tharā nali mira.” 

Haokaphok 29 

Jacobna Labanwui Shimli Vākazang 

1Jacobna awui shongzā zatmamānda zingshoshong khalei mibingwui ngaleili 
vāshunga. 

2Ana ngashānkhavā tharan, luili ra̱khong akha thei, kala yanglu, chiwui ngalemli 
yao ashangva̱ kathum khalei chi thei; kaja ra̱khong chiwui eina yaobing chili tara̱ 
sokmi. Ra̱khong chiwui lungsham chi kahakva̱na, 

3kala yao ashangva̱ saikora chili kazipkhui kahai tharan yao kahombingna 
ra̱khongwui lungsham chi khalangshoklaga yaobingli mimanga, kala mimang 
kahai thili lungsham chi shingluishita. 

4Jacobna athumli hānga, “Ichinā ngarā, nathum kachiwui eina kharākhala?” 
Athumna hānga, “Ithum Haranwui einana.” 

5Ana athumli, “Nathum Nahorwui naomayara Labanli matheikhala?” da 
khangahān eina “Theiya” da athumna hānga. 

6Ana athumli, “A ringphāda leila?” da ngahānlui. Athumna hānga, “Ringphāda lei; 
yanglu, awui naongalāva̱ Rachel yaobingli ngasoda ungrārāli!” 

7Ana, “Yanglu, arui ngashunlungna, seihom-un makāranga, tara̱ shimanlaga 
kaphāchizātfalu” da hānga. 

8Kha athumna, “Yao ashangva̱ saikora chi kazipkhuida ra̱khongwui lungsham hi 
makhalang shokakha tara̱ mashimanpaimana.” da ngahānkai. 

9Ana athumli ngazek mahunglakha Rachelna avāva̱wui yaobing chili 
homrārāsai; kaja ana chi kahomna. 

10Chieina ava̱va̱wui apa Labanwui naongalāva̱ Rachelli kala awova̱ Labanwui 
yaobingli kathei tharān, Jacobna vāda ra̱khongwui lungsham chi 
khalangshokmihailaga ava̱va̱wui apā Labanwui yaobingli tara̱ shimana. 

11Kala Jacobna Rachelli maya̱khuida panglāk eina chapa. 

12Kala Jacobna Rachelli a Labanwui theisāna, kala Rebekahwui naomayarana da 
hānga; kala ngalāva̱ china yongungda avāva̱li unghānga. 

13Labanna azarva̱wui nao Jacobwui pao kashā eina ali samphang khavai 
yongvai, kala ngavamkhuida maya̱khui, kala awui shimli thānunga. Jacobna 
shokkahai saikora chi Labanli hāngchithei, 

14kala Labanna ali hānga, “Kachangkhat eina na iwui ashee asāna!” Chithāda 
sāda ali kachāngkha ngasopama. 

15Chieina Labanna Jacobli hānga, “Na iwui theisāna kajiwui vang khalem eina 
otram ngatha̱pairala? Hānglu, nawui ngalāngman kayakharakhala?” 

16Chitharān Labanwui naongalāva̱ khani leisai; khararva̱li Leah kala 
khanganuiva̱li Rachel hoi. 

17Leahwui mik ningshāt kai, kha Rachelva asho-arep unglaka kala mathālaka. 

18Jacobna Rachelli leishihaoda hānga, “Nanao ngalāva̱ Rachelwui vang ina nali 
kum shini otram ngatha̱ra.” 

19Labanna hānga, “Ali mi khangateili khamiliva nali khamina phāmeikhara; ili 
ngasopamlu.” 

20Chiwui vang Jacobna kum shini Rachelwui vang eina otram ngatha̱mi, kha ali 
leikashiwui vang atam kasha̱nakhamāng thāhaowa. 

21Chiwui thili Jacobna Labanli hānga, “Iwui atam peihaira, ipreiva̱̱ sākhavai 
Rachel ili mihaolu.” 

22Chieina Labanna chiwui mibingli hokhuida zātkhān akha sāmi. 

23Kha ngazinshong Labanna anao ngalāva̱ Leahli Jacobwuili thānzangmida 
Jacobna ngasopihaowa. 

24(Leahwui rao sākhavai Labanna awui rao sha̱nao Zipah kahova chi mi). 

25Kha ngathorshong, yanglu, Leah sāsāhaowa; chiwui vang Jacobna Labanli 
hānga, “Nana ili khi kasākhala? Ina Rachelwui vang nali otram mangatha̱mala? 
Chithakha khiwui vang nana ili minamkhala?” 

26Labanna Jacobli hānga, “Khararva̱ mafathuiranglakha paishova̱ kathui 
iramwui khangachā maningmana. 

27Haptā hi peingasaklu, kala nana ili kum shini otram ngatha̱miluiakha 
akhapava̱la mira.” 

28Jacobna mayāda haptā chi kapei eina Rachelli preiva̱̱ sākhavai Jacobli 
mihaowa. 

29(Labanna awui rao sha̱nao Bilhah anao ngalāva̱ Rachelli mihaowa). 

30Chithāda sāda Jacobna Rachellila ngasopida Leahliva Rachelli leishimeihaowa, 
kala Labanli Rachelwui vang kum shini otram ngatha̱luishita. 

Jacobwui Nao Kapharā 

31Leahli maningkachāng chi theida PROHOna Leahwui naopam shomihaowa, kha 
Rachelva nao shumhaowa. 

32Leahna nao vaida naomayara akha pharai, kala aming Reuben hoi; kaja ana 
hānga, “Khikhalajila PROHOna iwui kakhanang yangkhamiwui vang 
makahatlakla igaharana ara ili leishihaora.” 

33Kala Leahna nao akha vailuishitta naomayara akha pharai, kala hānga, 
“Khikhalajila ili maleikashi hi PROHOna theimida naomayara akha miluihaira;” 
kala awui ming Simeon phokmi. 

34Latluida nao vailuishitta naomayara akha pharai, kala ana hānga, “Ara ina 
mayarnao kathum pharāhaira, mashoila igaharana ili yangphalungra”; chiwui 
vang awui ming Levi hoi. 

35Ana nao vailuishitta mayarnao akha pharai, kala hānga, “Ajawui hili 
ina PROHOli sochikatra;” chiwui vang awui ming Judah hoi, chiwui thili nao 
kapharā ngasāmhaowa. 

Haokaphok 30 

1Rachelna nao mapharāthuda achonva̱li yuishihaowa; chieina Jacobli hānga, “Ili 
nao milu, maningakha I thihaora!” 

2Jacobna Rachelli malungvāthaoda hānga, “Ina Varewui pamli leida nawui 
naopamwui athei shungmikahaila?” 

3Chieina preiva̱na hānga, “Iwui rao Bilhah hili leili, ali ngasopida ana iwui vang 
nao pharāmiranu, chieina awui mangā eina ina nao leira.” 

4Chieina Rachelna rao Bilhahli apreiva̱ sākhavai mida Jacobna ngasopihaowa. 

5Bilhahna nao vaida mayarnao akha Jacobli pharāmi. 

6Chieina Rachelna hānga, “Varena mashungrik eina sāmihaira, kala iwui khon 
shāmida ili mayarnao akha mihaira”; chiwui vang aming Dan phokmi. 

7Rachelwui rao Bilhahna nao vailuishitta Jacobli mayarnao kakhane pharāmi. 

8Chieina Rachelna hānga, “Ishachonli panglāk eina ngaheida ina yuihaira”; 
chieina naowui ming Naphtali hoi. 

9Leahna naothei kuphaira da kathei tharān awui rao Zilpahli apreiva̱ sākhavai 
Jacobli mi. 

10Chiwui thili Leahwui rao Zilpahna Jacobli mayarnao akha pharāmi. 

11Kala Leahna hānga, “Ka̱lā khamahai!” Chiwui vang aming Gad phokmi. 

12Leahwui rao Zilpahna mayarnao kakhane pharāluishita. 

13Kala Leahna hānga, “I ringkaphava̱na! Kaja preinaobingna ili ringkaphava̱ 
hora”; chiwui vang aming Asher phokmi. 

14Kehu kahāt atamli Reubenna luili mandrake (ari-arai sākhavai thingnahyur) 
samphangda ava̱va̱ Leahli khuiungmi. Chieina Rachelna Leahli hānga, 
“Nanaomayarawui mandrake chi ilila khamilu” da poi. 

15Kha ana hānga, “Nana igahara ngapaithui kahai chi kapai otnada khuila? 
Inaowui mandrake hila khuiluiga kajila?” Rachelna hānga, “Chithakha 
nanaomayarawui mandrakewui vang aja ngayā ana nali ngasopipaira.” 

16Ngazinshong Jacob luiwui eina hankhaung tharān Leahna shoksamphangda 
hānga, “Na ili ngasopiphalungra, kaja inaomayarawui mandrake eina nali 
masākhuihaira.” Chiwui vang eina chithang ngayā ali ngasopi. 

17Varena Leahli phaningmida nao vaihaowa, kala Jacobli naomayara kaphangā 
pharāmi. 

18Leahna hānga, “Ina iwui rao igaharali khamiwui vang Varena iwui sāman 
mihaira”; chiwui vang aming Issachar phokmi. 

19Leahna nao vailuishita kala mayarnao katharuka pharāmi. 

20Chieina Leahna hānga, “Varena ili manho mathālak eina mihaira, ara igaharana 
ili khayāshihaora, kaja ali ina mayarnao tharuk pharāmihaira”; chiwui vang 
aming Zebulun phokmi. 

21Chiwui thili sha̱nao akha pharai, kala aming Dinah phokmi. 

22Chiwui thili Varena Rachelli phaningungda shākhamiwui vang awui naopam 
shomi. 

23Ana nao vaida mayarnao akha pharai, chieina ana hānga, “Varena iwui sui 
khuithuimihaira”; 

24kala ana aming Joseph phokmida hānga, “Varena ili mayarnao akha 
ngarumsangmiluiranu.” 

25Rachelna Josephli pharā kahaiwui thili Jacobna Labanli hānga, “Iwui shim kala 
iwui ngaleili ungkhavai chihomilu. 

26Ina otram ngatha̱kakhuiya ipreiva̱ ngarā kala naongarā ili mida 
zatngasakhaolu; kaja ina nali otram ngatha̱khami nana theihaira.” 

27Kha Labanna ali hānga, “Ina hāngkhangai akha lei, kaja nawui mangā 
eina PROHOna ili somihaira; 

28nawui pokhangai chotman chi polu, ina nali mira.” 

29Jacobna ali hānga, “Ina nali kathāda otram ngatha̱mihaira, kala nawui sha̱kei 
ina homda kayākha mataisanghaira kaji namāngna thei. 

30Kaja I marāranglakha kateokhamāng leisāmaya, kha ara sorngasaihaira; iwui 
otsak kachida Varena nali somi. Kha iwui shimkhurwui vangla katharān 
ngarangsangrakhala?” 

31Labanna hānga, “Nali khi milu jikhala?” Jacobna hānga, “Ili khikhala 
mamilakmara; nana iwui vang chi sāmiakha I nawui yao homluishitra: 

32ili aja nawui sha̱kei ashangva̱ katonga yangvā ngasaklaga khākhanāng kala 
chukpom yaobing kala kazika yaonaobing kala khākhanāng mebing ngateida 
khaishok ngasakmilu; laga chikathabing chi iwui chotman sāra. 

33Chithāda sāda nana iwui chotman mikhavai rākhayang chitharān ina ning 
kathar eina kasā nana theihaora. Mewui ngachaili makhākhanang kala 
makachuk kala yaowui ngachaili makazik iwuili zangsaakha nawui leekakhuina 
jira.” 

34Labanna hānga, “Phālakhaira, nana kahāng chitharanu.” 

35Kha chithang Labanna khākhanang kala chukpom mevābing kala meva̱bing, 
kala kachar kakā kachiva̱, kazika yaonao kachiva̱ ngatei ngasakta, anaomayarali 
homngasaka; 

36kala aniwui matakli kathumthangwui shongzā tāda vahai ngasakhaowa; 
Labanwui khangatei ashang chi Jacobna hompama. 

37Chiwui thili Jacobna poplar, almond, kala khamatek thingphāng khuilaga 
thingkor hemhaida alungwui kachar chi theingasaka. 

38Hemkakhai thingbing chi sha̱keibingwui vang rungmi kahai tara̱lungli 
sangmihai. Sha̱keibingna tara̱ ungkhamang tharān ngalāthaokada, 

39thing chi katheiwui vang anao khānānglaga, kala chukpomlaga pharāhaowa. 

40Kala Jacobna yaonaobing chi ngatei ngasaka, kala yaobingli akhān 
kakhānangwuishong ngareivā ngasaka, kala kazikbing Labanwuishong ngareivā 
ngasakta awui ngateida homa; kala Labanwuili ngarumda masanghaimana. 

41Pangkhamei asā kaphābingna khangalāt tharān yaobingna theikhavai 
mangkhavai chili khākhanang thingbing chi Jacobna sangmihai, 

42kha asā makaphābing chili masangmihaimana; chithāda Labanwuina 
ngazanmei kala Jacobwuina pangmei. 

43Chithāda sāda mipā chi shānglakhaowa, kala sha̱keila chunglakhaowa; rao 
sha̱nao eina mayarnao, ut kala gadhā kachungkha leihaowa. 

Haokaphok 31 

Jacobna Labanwui eina Khayām 

1Labanwui naomayara ngarāna, “Ishavāwui khalei saikora Jacobna 
khuithuiserhaira; kala ishāvāwui eina kakhui china awui lan kachungkha 
mataisanghaira” da kahāng chi Jacobna shāhaowa. 

2Kala Labanna kharewui thāda ali ngahānkhangai maleithura da Jacobna thei. 

3Chiwui thili PROHOna Jacobli hānga, “Navāwui ngaleili kala nawui athei-asāli 
hanunghaolu, kala ina nali ngasomira.” 

4Chieina Jacobna Rachel eina Leahli awui yao ashangva̱ hompam khavaipamli 
rākhavai ahokhui ngasakta, 

5anili hānga, “Navāna kharewui thāda ili ngahānkhangai chi maleithura. Kha 
ishāvāwui Varena ili ngasozatchingda lei. 

6Iwui yāng khalei saikora chigatta navāli otram ngatha̱khami nanina thei; 

7kha navāna ili minamda iwui chotman tharā shida ngacheimihaira, chithālala 
ana sākashi sākhavai Varena mamayāmana. 

8Ana, ‘Chukpoma saikora nawui chotman sāra’ jiakha katonga chukpomsera; 
kala ana ‘Khākhanang saikora nawui chotman sāra’ jiakha katonga khānāngsera. 

9Chithāda sāda navāwui sha̱kei katonga Varena khuithuihailaga ili mihaira. 

10Ngalat kachāngwui mangshongli ina ngashānkhayang chitharān mevā ngawok 
kazatabing chi khākhanang chukpomasera. 

11Chieina Varewui kazingraona mangshongli ili ‘Jacob’ da kaho eina ina, ‘I hili 
leili!’ da ngahānkai. 

12Kala ana hānga, ‘Namik kapeikāda yanglu, ashangvalungli ngawok kazata me 
saikora khākhanang, chukpomasera; kaja Labanna nali sāda khalei saikora ina 
theiserhaira. 

13Nana ngalung shunlaga thao neomida khangashit sākahai apam Bethelwui 
Varivara chi ina. Ara hiwui eina ngakarthuida nawui pharāsang khavai ramli 
hanungulu.’” da hānga. 

14Chieina Rachel eina Leahna ali ngahānkai, “Ishāvāwui shimli inina 
samphangkapai shimlui leila? 

15Ana inili yur katei thāda kakhui maningmala? Kaja ana inili yorhailaga chiwui 
pheisā chi yorzāpamda khaleina. 

16Ishāvāwui eina Varena khuithui kahai lan saikora chi iniwui kala naongarāwui 
ngasāhaira; ara chiwui vang eina Varena kahāng saikora chi sālu.” 

17Chieina Jacobna ngakarthuida anaomayara ngarā kala preiva̱ ngarāli uttungli 
chipama; 

18kala ana mathuisang kahai sha̱kei kala Paddan-aramli samkaphang sha̱kei lan 
saikora khuiphungda avāva̱ Isaacwui lam Canaan ngaleili latunghaowa. 

19Laban yaohah chichāp khavai vāhairasai, chieina Rachelna avāva̱wui shim 
meoma̱ liphunghaowa. 

20Arampā Labanli Jacobna thangmeimeihaowa kaja, ana yāmhaora kaji 
machishātlakmana. 

21Awui khalalei saikora khuiphunglaga yāmhaowa, kala Euphrates makānda 
Gilead phungreishong shanguwa. 

Labanna Jacobli Khangahom 

22Kakathumathang Labanli Jacob yāmhaira da kahāng eina, 

23ana awui theisābing thānphungda shinithang kharomda Gileadwui phungreili 
ali vānganaihaowa. 

24Kha Arampā Labanli Varena chithang ngayā awui mangshongli rāhānga, “Ning 
ngasharlu, kaphāranu kashiranu, Jacobli khituikha mahānglakalu.” 

25Labanna Jacobli angaphankhuiya. Chitharān Jacobna phungreipam akhali 
kachonshim sālaga leisai, kala Laban eina awui theisābingna Gileadwui 
phungreili apisanga. 

26Labanna Jacobli hānga, “Ina nali khi sahaoda hithāda mikhanamkhala, kala 
kachiwui vang inao ngarāli raituk thāda khuithui kahaikhala? 

27Khisāda nana pao machishātlakla ili minamda yāmhaokhala, ina nali 
ringkaphā khamathān laasak tingteilā eina chihomihaipaishina kajila? 

28Khiwui vang inaomayara ngarā kala inaongalava̱ ngarāli kapāng sāda 
mamaya̱khui ngasakthukhala? Hi na mangma̱lak eina sāhaira. 

29Nali ina sākashi sāga jilala sāshapa, kha navāwui Varena angayā ili rāhānga, 
‘Ning ngasharlu, kaphāranu, kashiranu, na Jacobli khikha 
mahangphāphāpaimara!’ da. 

30Ara nana nashāvāwui shimli ungngailakhaoda nana zat kahaina, kha khiwui 
vang nana iwui meoma̱bing lithuihaokhala?” 

31Jacobna Labanli ngahānkai, “Khikhalajila nana nanaongarāli tandi eina 
ngapaithuihaipaishinada ngacheehaowa. 

32Nawui vare khuiphungkasāpā chi maringmara. Iwui theisāwui mangāli iwuili 
khalei nawuina kaji chi phāshoklu, kala chi khuilu.” Chitharan Rachelna 
liphungdalei kaji Jacob matheimana. 

33Chieina Labanna Jacobwui kachonshimli, Leahwui kālila, raopāva̱ khaniwui 
kālila zangyangserlaga khikha maleisāmana. Leahwui kachonshim eina shokta 
Rachelwuili zanga. 

34Rachelna shimwui varebing chi khuilaga utwui sāpān eina farorlaga ana 
kāpamshānhaowa. Labanna kachonshim saikora chili phāyanga, kha 
masamphangmana. 

35Avāva̱li Rachelna hānga, “Ina mangakarkathuiwui vang ishāmeina malung 
mavātmiranu, kaja sha̱naowui khangachā kazat chi ili leihaowa.” Chieina ana 
phālala shimwui varebing chi masamphangthuwa. 

36Chiwui thili Jacob malungvāthaoda Labanli khararra; Jacobna Labanli hānga, 
“Iwui khalāng khikhala? Khi morei leihaoda, hiyākha malungvātta 
kharomkharākhala? 

37Iwui ot katonga kapeoserhailala nawui shim ot khi samphangkhala? Nawui 
kala iwui theisābingwui mangāli chitheilu, athumna iniwui ngachaili bichar 
samiranu. 

38Kum maga̱ ina nali ngayurpamhaira; nawui yaova̱ kala meva̱ akha eina tangda 
nao tākahai maleiranga, kala nawui yaoshangwui eina yaovā akhanida ina 
shaikahai maleiranga. 

39Ramsāna shaihaisālala nawuili mashānsangla kashimān chi ina phunga; 
ngashunranu, ngayāranu leethuihaisālala chi iwui kashimān sai. 

40Chithāda sāda, ili ngashunwui kasāna kala ngayāwui kasikna pangshap 
shimān ngasaka, kapi eina tangda masamphangmana. 

41Kum maga̱ hi ina nawui shimli pamrāhaira; nanao ngalāva̱ khaniwui vang kum 
tharāda mati, kala sha̱keiwui vang kum tharuk nali otram ngatha̱rāhaira, kha 
nana iwui sāman tharāshida ngacheimihaira. 

42Ishāvāwui Vare, Abrahamwui Vare, kala Isaacna Khangachee Varena ili 
manganingmisi kaja nana makahatlakla ili khamasai eina shiunlakra. Iwui 
kakhanang kala ipāng eina ot kasā chi theida angayā nali Varena rākakaharna.” 

Jacob eina Laban Mayākhangarok 

43Chiwui thili Labanna ngahānkāda Jacobli hānga, “Sha̱nao khani hi inao ngalāva̱ 
thathuiya, naoshinaobing hila inaosera, sha̱keibingla iwui sha̱keisera kala nana 
theida khalei saikora iwuisera. Kha inao ngalāva̱ khani kala anina pharākhui 
kahaibing hili ina aja khisaura? 

44Ralu, na eina I, ini tuingashit akha sāsa; kala khangashit hina iniwui ngachaili 
shākhi akha sāda leiranu.” 

45Chieina Jacobna ngalung akha eina pākra̱ sāda shuna. 

46Kala Jacobna awui theisābingli hānga, “Ngalunggui apongkhuilu,” chieina 
athumna ngalunggui kazipkhuida rihai akha khora; kala chiwui ngalemli 
phazāngaruma. 

47Labanna chili Jegar-sahadutha hoi: kha Jacobna Galeed hoi. 

48Labanna hānga, “Aja, rihai hina iniwui ngachaili shākhina.” Chiwui vang eina 
apam chili Galeed kahona, 

49kala pakra̱ hili Mizpah dala hoi, kaja ana hānga, “Inina ngateida 
pamngaroksālala, PROHOna yangmiranu.” 

50“Nana inao ngalāva̱ khanili sāshida saakha, kala ani leilakha ngalā khangatei 
khuiakha, mi khipākha maleilala Varena na eina iwui ngachaili shākhina kaji 
mamalailakalu.” 

51Chieina Labanna Jacobli hānga, “Na eina iwui ngachaili ngalung shunkahai kala 
rihai khorkahai hi theilu. 

52Rihai eina pakra̱ hina shākhina, kaja ina nali makaphā sākhavai rihai kala 
pakra̱ hi mamakānmara, kala nanala ili makaphā sākhavai rihai eina pakra̱ hi 
mamakānpaimara. 

53Abrahamwui Vare, Nahorwui Vare, kala aniwui avāwui Varena iniwui 
ngachaili bichar sāranu.” Chieina Jacobna avāva̱ Isaacna Khangachee Vare ming 
eina tuingashit sai. 

54Kala Jacobna phungrei chili pha̱kaphayā chigatta ashi shimkhurli 
phazāngaruma; athumna phazāngarumda ngayā pongda phungreitung chili 
pama. 

55Labanna ngathorthakva̱ ngakarthuida awui ara̱ngarā eina naongalāva̱ khanili 
maya̱khuida athumli kasola somi; kala chiwui thili pākngarokta shimli 
hanunghaowa. 

Haokaphok 32 

Jacobna Esauli Samphang khavai Khangarān 

1Jacobna zatmamānda leilakha Varewui kazingraobingna ali samphanga; 

2kala Jacobna athumli kathei eina ana hānga; “Hi Varewui raimibingna!” Chiwui 
vang ana apam chiwui aming Mahanaim hoi. 

3Kala Edom ngaleili khalei Seir kaho ram, ashāmei Esau khaleipamli Jacobna 
rida paomebing chihovai, 

4kala athumli hithāda hānga, “Nathumna ishāmei Esauli hithada ahāngra: Nawui 
rao Jacobna hithāda hānga, ‘Ina Labanwuili aja rāshungda apam kahaina; 

5kala ina mukkā, gadhā, sha̱kei, rao mayarnao sha̱nao kachungkha lei; nawui 
mikyanli lukhamashan samphang khavai ameili hi hāngkhavai ina kachihona.’” 

6Paomebing china latungda Jacobli hānga, “Nashamei Esauli samphanga, ana 
nali samphang khavai mi shāmati ali ngasophungda rārāda lei.” 

7Chieina Jacob ngacheelakhaowa kala wukkhananglakhaowa; kala ali 
ngasokazat mibing chi ana ngayarpakhaowa, awui sha̱kei kala utbing chi akhum 
khani sāda ngayarkhai; 

8ana phaninga, “Esauna rālaga akhum akha hi shimān ngasakhailala, khangatei 
akhum akha hi taishokpaira.” 

9Chieina Jacobna hānga, “O ishāvā Abrahamwui Vare, kala ishāvā Isaacwui Vare; 
O PROHO ili, ‘Nawui ngalei kala theisāli hanunghaolu, ina kaphā sāmira’ da 
kahānga, 

10nana narao ili hiyākha leikashi, mayonkhami hi iwui matik maningmana, ina 
khāmshui singlaga Jordan kānhaira, ara iwui khalalei katonga khum khani 
sāhaira. 

11Ishamei Esauwui pāng eina ili huimilu da ina nali poli, kaja I ali ngacheeya, 
naoshinaobing kala preiva̱ ngarā ithum saikorali ana rālaga shaothathaipai. 

12 Kha nana, ‘ina nali kaphā sāmira, kala nawui ara̱-azā mashānkharar 
shamadruwui situiyākha ngayāra’ da hānga.” 

13Chieina chithang ngayā chili pisanga, kala ana khuikaphungwui eina ameiva̱ 
Esauli mikhavai khangarān sāda, 

14me ava̱ shākhani, avā maga̱, yao ava̱ shākhani, yaovā maga̱, 

15ut ana̱ kasur anao eina ngasoda thumra, seiva̱ hangmati eina mukkā tharā, 
gadhā ava̱ maga̱ eina avā tharā khuishoka. 

16Hibing hi ana awui raobingwui pāngli sangmida hānga, “Iwui mangāli zatlu, 
kala asum asum eina mataklaga zatlu.” 

17Rimeikapta kahomapa chili ana hāngchithei, “Ishamei Esauna nali 
rāsamkaphang tharan, ‘Khipāwui mikhala? Kali vanikhala? Hi khipāwui 
vangkhala?’ da ngahānakha, 

18nana ‘Hi narao Jacobwuina; hibing hi ishāmei Esauli thada mikhavaina; kala 
ala ithumwui khanukli zatta lei’ da ngahānkālu.” 

19Ana hi tākam eina kakhanelila, kakathumalila kala chiwui thili homkazatbing 
saikorali tamchitheida, “Nathumna Esauli samkaphang chitharān ngaraichāda 
hāngserra, 

20kala, ‘Chili lāngda narao Jacobla khanukli zatta lei’ da hānglu.” Kaja ana 
phaninga, “Iwui mangāli ali miki kaji pāngrān china malung nemhaora, kala 
chiwui thili ali samphangnaora; hithāda ana ili mayāmira.” 

21Chithāda miki kajibing chi awui mangāli thuingasakhaowa; kala a chithang 
ngayā chili pihaowa. 

Jacobna Peniel Apamli Khangatuk 

22Chithang ngayā ana ngakarthuida apreiva̱ khani, rao khani, kala awui nao 
tharāda akha khuiphungda Jabbok kong makānkai. 

23Ana athumli thānvāda kong makānda shivāthaowa, kala awui khalalei 
katongala chihokāserhaowa. 

24 Jacobmāng pamhaowa; kala kazing kathang eina tangda mi akhana ali 
rāngatuka. 

25Mi china Jacobli mayuirarthura kaji theilaga ngatukmamānda Jacobwui 
shaksha̱ shimetshokmihaowa. 

26Chieina mi china hānga, “Kazing thangki jihaira, ili chihohaolu.” Kha Jacobna 
hānga, “Ili nana masomiranglakha eina tangda nali mathui ngasakmara.” 

27Chieina ana Jacobli ngahāna, “Nawui aming khipā hokhala?” Ana “Jacob” hoi 
da hānga. 

28 Chieina ana hānga, “Nawui ming Jacob maholuimara, kha Israel hora, kaja 
nana Vare eina mikumoli nganurda nana yuihaira.” 

29 Chieina Jacobna ngahāna, “Nawui ming hāngmilu, ina kapona.” Kha ana hānga, 
“Khiwui vang eina nana iwui ming ngahānkhala?” Kala chili ana Jacobli somi. 



65 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

30Chiwui vang eina Jacobna apam chiwui aming Peniel phokmida hānga, “Kaja 
ina Vareli mai eina mai ngasunda kathei samphanghaira, thalala iwui mirin 
kanmihaira.” 

31Awui shaksha̱ shokhaida phei ngasongda Peniel kakān tharān zimik 
shokhairasai. 

32Chiwui vang eina aja eina tangda Israelnaobingna ashaksha̱ phonkhavai 
anonān chi mashaimana, kaja ana Jacobwui shaksha̱ shimet khamili chiwui 
anonānli singza̱haowa. 

Haokaphok 33 

Jacobna Esauli Samkaphang 

1Jacobna ngashankhavā tharān yanglu, mi shāmati Esauli ngasoda rārāsai. 
Chieina ana naoshinaobing chi Leah eina Rachel kala raopava̱ khani da athumli 
ngayarmihaowa. 

2Ana raopava̱ khani eina athumwui naobing chi mangāli ringasaka, chiwui thili 
Leah eina awui naobing kala Rachel eina anaomayara Joseph naoda zatngasaka. 

3A khalattana athumwui mangāli zatta amali mavānganairanglakha eina tangda 
ngaleili shini shida ngakhumshāma. 

4Kha Esauna ali samphang khavai ngasamrai, kala ngavamkhui, kala kahungli 
hungreikhuida maya̱laga ani chapa. 

5Esauna yangkāda preinaobing kala naoshinaobing chi kathei eina ngahāna, 
“Nali khangasobing hi khipālongkhala?” Jacobna hānga, “Naraoli Varena 
lumashanmida khami naongarābingna.” 

6Chieina raopava̱ khani eina aniwui naongarābingna rānganaida 
ngakhumzanga; 

7Leah eina awui naongarābingla chi tākam eina sai; kala naolak eina Rachel eina 
Josephna rānganaida ngakhumsanga. 

8Esauna hānga, “Ili rākhangarok ashangbing china khi kakhalatkhala?” Jacobna 
ngahānkai, “Ishameina lumashanmi khavai kasāna.” 

9Kha Esauna hānga, “Igato, iwuila kashap leiya, nawuili khalei chi nawui vang 
haihaolu.” 

10Jacobna hānga, “Maningmana, ina nali kapona, nawui mangāli ili lukhamashan 
leiakha iwui pāng eina nali khami hi khuimilu; kaja kachangkhat eina nazak 
kathei hi Varewui zak kathei thāhaira, nana ili hiyākha lumashanmida 
rāsamphang khami hi. 

11Iwui kachigat hi kakhuimiphalunglu da ina nali kapona, kaja Varena ili 
mathālak eina yangmihaira, chiwui vang ila leishap leihaira.” Hithāda ana 
hānglui hānglui kaji eina Esauna khuihaowa. 

12Chiwui thili Esauna hānga, “Ithumwui shongzā zatphokusa, ina nawui mangāli 
zatka.” 

13Kha Jacobna ali hānga, “Ishameina thei, kaja naoshinaobing hi mazattheimana, 
kala seinao ana̱ khamangla zanghaoda ngasharda homzatra; kalikhada thangkha 
pangna zathaiakha sha̱keibing hi kathila thihaora. 

14Ishameina narao ili rida zatsahaolu; ina athumli ngairon eina thānda 
sha̱keiwui kala naoshinaobingwui shongzā athishurda ishameiwui pam Seir 
chili ungrāsanaoga.” 

15Chieina Esauna hānga, “Ili ngasokazat mibing kaikha nali haimiga.” Kha 
Jacobna hānga, “Khi savaiurakhala? Nana ili lumashankhami hina vaimalu.” 

16Chithāda sāda Esauna aram Seirli latunghaowa. 

17Kha Jacobna Succothli vāda, awui vangla, sha̱keiwui vangla shimnao asākhui, 
chiwui vang apam chiwui aming Succoth hoi. 

18Kala Jacobna hapkakhano maleilakla Shechemli vāshunga, apam chi Paddan-
aramwui eina ungakha Canaan ngaleili lei, kala keinung mavāshungnāla apama. 

19Ana awui kachonshim khāngkhaningkakā apam chi Shechemwui avāva̱ 
Hamorli lupāsā shākha mida lokhui. 

20Chili ana hanphut akha sakāda chiwui aming El-Elohe-Israel hoi. 

Haokaphok 34 

Dinahli Katukwui vang Athut Kakhui 

1Leahna kapharā Jacobwui naongalāva̱ Dinahna ram chiwui sha̱naobingli 
yaothuivai; 

2kala Hivpa Hamorwui naomayara Shechem, ram chiwui wungnao china Dinahli 
kathei eina shimenkhuida ngasopimihailaga maishi ngasaka. 

3Jacobwui naongalāva̱ Dinahli ningchānghaowa; kala leishilakhaoda ana 
ngahuiri eina khararchān sai. 

4Chiwui vang Shechemna avāva̱ Hamorli hānga, “Sha̱naopava̱ hi ipreiva̱ sākhavai 
khuimilu.” 

5Jacobna anaongalāva̱ Dinahli sākhamāngmihaira kaji shāhaowa; kha anao 
mayara ngarāva seihomphungli awui sei hompamsāhaoda athum 
maungranglakha kasaikha pamsai. 

6Kala Shechemwui avāva̱ Hamorna Jacobli ngazek khavai vai. 

7Pao hi kashā eina Jacobwui naomayara ngarāna seihomphungwui eina unga; 
athum ning thurlakhaowa kala malungvātlakhaowa, kaja Jacobwui naongalāva̱li 
hikathā kasā hi Israelli kachipatna, hikathā otsak masārānmana. 

8Kha Hamorna athumli hānga, “Inaomayara Shechemwui ning nanao 
ngalāva̱māngli leihaira; ina seiha kasāna, ali ngakum khavai mihaolu. 

9Ithum ngalā ngakhotsa; nathumwui ngalānaobing ithumli milu, kala nathumla 
ithumwui ngalānaobing khuilu. 

10Chithāda nathumna hili pamda, ngalei hila nathumli chikāra; ram hili pamda 
leih sālaga lan mathuisangkhuilu.” 

11Shechemnala Dinahwui avāva̱ kala amei ngarāli hānga, “Ili nathumwui 
mikyanli khaleishimilu, kala nathumna kahahāng saikora ina sāmira. 

12Manho mikhangayi nathumna kapo chiwui athishurda ina mira; ngalāva̱ hi 
ipreiva̱ sākhavai vangmāng ili khamilu.” 

13Jacobwui naomayara ngarāna Shechem eina avāva̱li minamda ngahānkai, kaja 
athumwui azarva Dinahli yansaimihaowa. 

14Athumna anili hānga, “Ahui marimkashokbingli ithumwui azarva khami hi 
masākapai otna, kaja hi ithum maishi khavaina. 

15Apong himāngli ithumna mayāra: chiya, nathumla ithumwui thāda 
nathumwui mayarnao kachiva̱ ahui rimshokhaolu. 

16Chiwui thili ithumwui nao ngalāva̱bing nathumli mira, kala nathumwui 
naongalāva̱ ngarāla ithumna khuira, ithumna nathumli panrumda ithum miyur 
akha sāra. 

17Kha nathumna ithumli manganāmada ahui marimshokakha ishiwui 
naongalāva̱ khuiphungda thuihaora.” 

18Athumwui tui china Hamor eina anaomayara Shechemli ningyāng 
ungngasakhaowa. 

19Yaronpa china ahui rimkashok chi kapan maleila sāhaowa, kaja ana Jacobwui 
naongalāva̱li ningchangnahaowa. Chitharan nao hi ashi shimkhur saikorawui 
ngachaili khayākālak eina leisai. 

20Chiwui vang Hamor eina anaomayara Shechemna keinung chiwui ngaveili 
unglaga keinungli khalei mibingli hānga, 

21“Mibing hi ithumli ngahānngailakta lei; athumla ithumwui ramli pamda leih 
sāranu, kaja yanglu, ram chi athumwui vang shaptaira; ithum eina athum ngalā 
ngakhotsa. 

22Miyur akha sāda pamrum khavai apong akhamāng eina athumna mayāra 
jihaira: chiya, athumna ahui rimkashok thāda ithumwui mayarnao kachiva̱la 
ahui rimshokphalungra. 

23Athumwui sha̱kei, kala lan saikora ithumwui mangasāmarala? Chiwui vang 
eina athumna ithumli ngasopam khavai mayāhaosa.” 

24Ngaveili khavā mi saikorana Hamor eina anaomayara Shechemwui kahāng 
mayāda chili khavā mayarnao saikora ahui rimshokhaowa. 

25Kakathumathang athumna ningchotmahunglakha Jacobwui naomayara khani, 
Dinahwui amei Simeon eina Levina, aniwui raighai khuiphungda ngathumda 
keinungli zanglaga mayarnaobing saikora sāthatserhaowa. 

26Anina Hamor eina anaomayara Shechemli raighai eina sāthathailaga ashi 
shimwui eina Dinahli khuiphungda thuihaowa. 

27Kala Jacobwui naomayara ngarāna sāthat kahaitungli vāda keinung chi 
sakathānmiserhaowa; kaja azarva̱li yansaimihaowa; 

28athumwui yao, sei, gadhā kala keinungli khalei, luili khalei saikora; 

29athumwui lan, naoshinaola, preinaola shimli khalei saikora athumna 
ngaponthuihaowa. 

30Chiwui vang Jacobna Simeon eina Levili hānga, “Nanina iwuitungli kakhanang 
mida ram hili khaleibing Canaannao kala Periznaobingna ili chamalā khavai 
nanina retsangmihaira; iwui mi kateokhamānga, athum kazipkhuilaga ili 
rākaiakha, ili sāshimānhaora, I kala iwui shimkhur khanini shimānhaora.” 

31Kha athumna hānga, “Ana izarva̱li khayorsha̱nao thāngasakpaila?” 

Haokaphok 35 

Varena Jacobli Bethel Apamli Sokhami 

1 Varena Jacobli hānga, “Ngakarthuida Bethelli shangda chili apamulu; kala nana 
nashamei Esauwui eina yāmzatlakha nali rākachithei Vare chili hanphut akha 
sālu.” 

2Chiwui vang Jacobna awui shimkhur kala ali khangasobing saikorali hānga, 
“Nathumwui alungli khalei ayar mibingwui varebing horserhaolu, kala nathum 
khalatta tharmathengda kashankachon shinhaolu; 

3chiwui thili ithumna Bethelli shangda ina chotchānglakha ili ngahānkākhame, 
kala iwui kazazatli ngasokhame Vare chili ina hanphut akha sāra.” 

4Chieina athumwui pāngli khalei varebing kala khanāli sinā-unra̱ ngathetkasā 
saikora Jacobli mihaowa kala Jacobna Shechem nganaili khalei shirimthingpheili 
thumhaowa. 

5Athumna zatmamānlakha, athumli kuimareida khalei keinungbingwuitungli 
Varewui eina khangachee akha tāshunghaowa, chiwui vang Jacobwui 
naomayara ngarāli mangahomthuwa. 

6Kala Jacobla ashi katonga Canaanli khalei Luzli (chiya Bethel) vāshunga, 

7chili ana hanphut akha sāda apam chili El-Bethel hoi, kaja ashameiwui eina ana 
yāmzatlakha chili Varena rāchithei. 

8Rebekahwui nurse Deborah apam chili thihaowa, kala Bethelwui azingshong 
shirimthing akhawui azingli chifahaowa; chiwui vang apam chili Allon-bacuth 
hoi. 

9Paddan-aramwui eina khaung tharān Varena Jacobli rāsamphangluishita, kala 
somi. 

10 Varena ali hānga, “Nawui ming Jacobna, kha ara Jacob maholuimara, kha Israel 
hi nawui ming sāra” chiwui vang awui aming Israel hoi. 

11 Kala Varena ali hānga, “I Pangshapa Varena; athei matheida mataisanglu; yur 
kahaka, mi ashangva̱ nawui eina shokra, kala awungabing nawui eina shokra. 

12Abraham eina Isaacli khami ram chi ina nali mira, kala nawui thili ram chi 
nawui ara̱-azāli ina mira.” 

13Chiwui thili ali ngazek khavai pam chiwui eina Varena kāhaowa. 

14 Chān ngazek khavai pam chili Jacobna ngalung akha shunhaida ngalungtung 
chili ra̱shakla thaola heirora. 

15Chiwui vang Vareli chan ngazek khavai apam chiwui aming Jacobna Bethel 
phokmi. 

Rachel Kathi 

16Chiwui thili athumna Bethelwui eina zatmamāna; athumna Ephrathli 
mavāshungnāla, katāda leilakha, Rachel nao ra̱haoda chotlakhaowa. 

17Ana chotlak eina leilakha naosak kasingva̱ china hānga, “Mangangalu, na 
mayarnao akha pharāluira.” 

18Ana thivānanai (kaja a thihaowa) ana nao chiwui aming Ben-oni phokmi; kha 
avāva̱na awui ming Benjamin hoi. 

19Chithāda sāda Rachel thihaowa, kala ali Ephrathwui (chiya, Bethlehem) 
shongfali chifahaowa, 

20kala Jacobna awui chikhurtungli pakra̱ akha shunhai; aja eina tangda khalei 
ngalung shunkahai chi Rachelwui chikhurna. 

21Israelna zatvāmamānda Eder kānda apama. 

22Israelna ram chili pamlakha Reubenna avāva̱wui angashirva Bilhahli 
ngasopihaowa; kala chi Israelna shāhaowa. 

Jacobwui Naomayara ngarā 
(1 Thot 2.1-2) 

Jacobwui nao mayarnao tharāda khanina. 

23Leahwui naomayarabing: Reuben (Jacobwui naochizai), Simeon, Levi, Judah, 
Issachar, kala Zebulun. 

24Rachelwui naomayarabing: Joseph eina Benjamin. 

25Rachelwui raopava̱ Bihahna kapharā: Dan eina Naphtali. 

26Leahwui raopava̱ Zilpahna kapharā: Gad eina Asher. Hibing hi Paddan-aramli 
leilakha Jacobna pharākakhui naomayara ngarāna. 

Isaac Kathi 

27  Abraham eina Isaacna pamkasā Mamre lah Kiriath-arba (chiya, Hebron)li 
Jacobna avāva̱ Isaacli ungsamphanga. 

28Hitharan Isaacwui kum shākha hangchishat kāhairasai. 

29Kala Isaacna khanaowa khaksui ngachanghaowa; ana rarlak eina thi, kala awui 
awo-ayibingwuili vāhaowa; kala anaomayara Esau eina Jacobna ali chifahaowa. 

Haokaphok 36 

Esauwui Naotunbing 
(1 Thot 1.34-37) 

1Hi Esau (chiya, Edom) wui naotunbingna. 

2 Esauna Canaanlā khui: Hitpa Elonwui naongalāva̱ Adah, Hivpā Zibeonwui 
naomayara Anahwui naongalāva̱ Oholibamah, 

3kala Nebaiothwui azarva̱, Ishmaelwui naongalāva̱ Basemath. 

4Adahna Esauli Eliphaz pharāmi; Basemathna Reuelli pharai; 

5kala Oholibamahna Jeush, Jalam, kala Corahli pharai. Athumhi Esauna Canaanli 
leilakha kapharāna. 

6Chiwui thili Esauna apreiva̱ ngarā, naomayara ngarā, kala naongalāva̱ ngarā, 
awui shimkhur mibing, sei, sha̱kei, ana Canaanramli samkaphang lan saikora 
khuiphunglaga, agato Jacobwui eina ram khangateili vāhaowa. 

7Kaja aniwui sha̱kei chungnā leikahaiwui vang anina kapam apam chili 
mapamrumpaithuwa. 

8Chiwui vang Esauna Edomwui Seir phungrei ngaleili apanhaowa; Esau 
Edomna. 

9Seir phungreili Edomnaobingwui avāva̱ Esauwui naotunbing hina. 

10Hi Esauwui naomayara ngarāwui amingna: Esauwui preiva̱ Adahwui 
naomayara Eliphaz, Esauwui preiva̱ Basemathwui naomayara Reuel. 

11Eliphazwui naomayara ngarā chi Teman, Omar, Zepho, Gatam, kala Kenaz 
athumna. 

12(Timnana Esauwui naomayara Eliphazwui angashirva̱na; ana Eliphazli 
Amalek pharāmi). Athum hi Esauwui preiva̱ Adahna kapharā naomayara 
ngarāna. 

13Hibing hina Reuelwui naomayara ngarāna: Nahath, Zerah, Shammah, kala 
Mizzah athumna. Hi Esau preiva̱ Basemathwui naomayara ngarāna. 

14Esauwui preiva̱ Zibeonwui naomayara Anahwui naongalāva̱ Oholibamahwui 
naomayara ngarā: ana Jeush, Jalam kala Corahli pharai. 

15Esauwui naomayara ngarāwui shangbing chi hina; Esauwui naomayara 
naochizai Eliphazwui naomayara khararbing chi Teman, Omar, Zepho, Kenaz, 

16Corah, Gatam kala Amalek athum hina; Edom ngaleili Eliphaz shangwui 
wungva̱bingna, kala athum hi Adahwui naomayarabingna. 

17Athum hi Esauwui naomayara Reuelwui naomayarabingna: khararabing chi 
Nahath, Zerah, Shammah, kala Mizzah hina; athum hi Edomwui ramli Reuelwui 
khararabing china; athum hi Esauwui preiva̱ Basemathwui naomayarabingna. 

18Athum hi Esau preiva̱ Oholibamahwui naomayarabingna: khararbing chi 
Jeush, Jalam, kala Corahna; athum hi Esauwui preiva̱ Anahna kapharā 
khararbingna. 

19Hibing hi Esau (chiya, Edom)wui naomayarabingna, kala athumwui 
khararabingna. 

20  Ram chili kapāna Horpa Seirwui naomayarabingna: Lotan, Shobal, Zibeon, 
Anah, 

21Dishon, Ezer, kala Dishan hina; Edom ngaleili khalei Seirwui naomayarabing 
Horwui khararabingna. 

22Lotanwui naomayarabing chi Hori eina Hemanna; kala Lotanwui azarva̱ 
Timnana. 

23Hibing hi Shobalwui naomayarabingna: Alvan, Manahath, Ebal, Shepho, kala 
Onam. 



72 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

24Hi Zibeonwui naomayarabingna: Aiah eina Anah; avāva̱ Zibeonwui gadhābing 
homlakha lamhāngli ura̱-kasā phakakhui chi Anahna. 

25Hi Anahwui naomayarabingna: Dishon kala Oholibamah Anahwui naongalāva̱. 

26Hi Dishonwui naomayarabingna: Hemdan, Eshban, Ithran, kala Kheran hina. 

27Hi Ezerwui naomayarabingna: Bilhan, Zaavan kala Akan. 

28Hi Dishonwui naomayarabingna: Uz eina Aran. 

29Athum hi Horbingwui khararabingna: khararabing chi Lotan, Shobal, Zibeon, 
Anah, 

30Dishon, Ezer, kala Dishan hina; Seirwui ramli athum shangwui athishurda, 
athum hi Horbingwui khararabingna. 

Edomwui Awungabing 
(1 Thot 1.43-54) 

31 Israelnaobingli awunga khipānakha mamungranglakha Edom ramli 
mungkasa awungabingna. 

32Beorwui naomayara Belana Edomli mungsai, kala awui keinungli Dinhabah 
hoi. 

33Bela thihaoda awui pamli Bozrahwui Zerahwui naomayara Jobabna munga. 

34Jobab thihaida Teman ngaleiwui Hushamna awui pam khui. 

35Husham thihaida Moab ngaleiwui Midianli khayuiya Bedadwui naomayara 
Hadadna munga kala awui keinung aming Avith hoi. 

36Hadad thihaida awui pamli Masrekahwui Samlahna munga. 

37Samlah thihaida awui pamli Euphratesli khalei Rehobothwui Shaulna munga. 

38Shaul thihaida awui pamli Achborwui naomayara Baal-hananna munga. 

39Achborwui naomayara Baal-hanan thihaida awui pamli Hadarna munga; kala 
awui keinungwui aming Pau hoi; Mezahabwui naongalāva̱ Matredwui 
naongalāva̱ Mehetabel chi apreiva̱wui mingna. 

40Shimkhurwui kala apam apam athishurda Esauwui khararabingwui aming chi 
hina: khararabing chiya Timna, Alvah Jetheth, 

41Oholibamah, Elah, Pinon, 

42Kenaz, Teman, Mibzar, 

43Magtiel, kala Iram hina; athumwui pamkhavai aming athishurda hi Edom 
(chiya, Esau, Edomwui avāva̱) wui khararabingna. 

Haokaphok 37 

Joseph eina Achinā ngarā 

1Avāva̱ Jacobna kha̱mi thada somkasā Canaan ngaleili Jacobna apāna. 

2Hi Jacobshi shimkhurwui thotchānna. Josephna kum tharāda shini kāshunguda 
achinā ngarāli ngasoda yao homa; avāva̱wui apreiva̱̱ Bilhah eina Zilpahwui 
naomayarabingli ngachona; kala Josephna achinā ngarāwui makaphā chanpao 
avāva̱li unghānga. 

3Asārlam kapharāwui vang Israelna Josephli leishimeithuiya kala phahon katum 
apāng kasang akha khopmi. 

4Kha awui amangarāli lāngda avāva̱na Josephli leishimei kaji kathei tharān ali 
yangkharinghaowa kala ali mathāda mangazekngaimana. 

5Chitharān Josephna mang akha shimana, kala ana chi achinā ngarāli kahāng 
eina athumna ali mataimeida yangkharinghaowa. 

6Ana athumli hānga, “Ina mang kashiman hi nganāmilu: 

7ithumna luili māmazān atansai, kashuirak eina iwui māmazān chi 
thuinganingshinghaowa; kala yanglu, nathumwui mamazānbing china 
kuimareida rākaziplaga iwui māmazān chili rākhoruma.” 

8Achinangarāna ali hānga, “Nana ithumli mungra kajila? Maningakha ithumli 
nana singyuira kajikhala?” Athumna awui mang kala tuimatui chiwui vang 
yangkharingmeiluihaowa. 

9Chiwui thili ali mang khangatei akha shimanda chi achinā ngarāli hānglui, 
“Yanglu, ili mang akha shimanluiya; kaja zimik, kachāng, kala sirā tharāda 
akhana ili khorumsai.” 

10Kha ana avāva̱ kala achināngarāli kahāng tharān avāva̱na khararda hānga, 
“Nali kashiman mang hi khimangkhala? Nashava̱ ini kala nachinābingna nawui 
mangāli ngaleili ngakhumshāmsangda nali khayāshiserra kajila?” 

11 Chieina achinā ngarāna ali yuishihaowa, kha mang chi avāva̱na awui ningli 
haihai. 

Joseph Egyptli Yorsangkahai 

12Chitharān achinā ngarā Shechem ngalemli avāva̱wui sei ahompamhaowa. 

13Israelna Josephli hānga, “Nachinā ngarā Shechemli sei homda khalei 
maningmala? Ralu, ina nali athumwuili chihovara.” Ana hānga, “I hili leili.” 

14Chieina avāva̱na hānga, “Vālaga nachinā ngarā kala sei ashangva̱ kathalikhala 
kaji ili pao unghāngluishitlu.” Chieina ali Hebron tampākwui eina chihoda ana 
Shechemli vāshunga. 

15Ana luili ma̱zatlakha mi akhana ali samphangda ngahāna, “Na khi 
phāzatlikhala?” 

16“I ichinā ngarāli phākazatna, athum sei kali hompamlikhala, ili kahāngmilu.” 
da ana hānga, 

17Mi china hānga, “Athum thuihaira, kaja athumna ‘Dothanli vausa’ da kahāng 
ina shai.” Chieina achinā ngarāwui thi shurvāda Josephna athumli Dothanli 
samphanga. 

18Athumna ali katāvawui eina thei, kala athumli marānganairanglakha ali sāthat 
khavai mithit khalen sāhaowa. 

19Athum akha eina akha ngazek ngaroka, “Mang kashimanpa chi rārāli. 

20Rālu, ithumna ali shaothathailaga khorchop akhali horsanghaosa, laga ali 
ramsāna shaikahaina jihaosa, awui mang chi khi shoknikhala yangkhuisa.” 

21Kha Reubenna tui chi kashā chitharān ana athumwui pāng eina kankhui khavai 
hānga, “Ithumna awui manglā makhuiasa.” 

22Reubenna athumli hānga, “Ashee matā ngasaklu; lamhāng hiwui khorchop 
akhali horsanghaolu, kha awuitungli pāng masāza̱lu”; kaja athumwui pāng eina 
kankhuida ali avāva̱wuili khuiungmiluira da phaningsai. 

23Chieina Josephna awui achinā ngarāwuili vākashung tharān, athumna awui 
phahon katuma pāngkasānga chi raimihailaga 

24ali khorchop akhali horsanghaowa. Khorchop chi tara̱ mazangla katheng eina 
leisai. 

25Chiwui thili athumna phazā khavai pamzanga; athumna yangkhavā chitharān 
Gilead eina Ishmaelnaobing gum, khaneithei, myrrh phungda Egyptli 
phungtākida athumwui ut thānphungda rārāsai. 

26Chieina Judahna achināngarāli hānga, “Ithumna ithumwui achināli sāthatlaga 
awui ashee thumhaida khi kānkhanā leikhala? 

27Yanglu, ali Ishmaelnaobingli yorsanghaosa, ithumwui pāng masāza̱asa, kaja a 
hi ithumwui achinā kala ithumwui asālaka.” Achinā ngarāna awui tui khui. 

28 Midiawui leihkhalonbingna athumli rākakān eina athumna khorjopwui eina 
Josephli khāngshokkhuilaga Ishmaelnaobingli lupāsā shekel maga̱ eina 
yorhaowa; kala athumna Josephli Egyptshong khuivāhaowa. 

29Reubenna khorchop chili ungkhayang chitharān Joseph maleikasa eina awui 
kachon serkhākta, 

30achināngarāwuili latungda hānga, “Nao chi maleithura, I kathāurakhala?” 

31Chiwui thili athumna Josephwui phahon chi khuilaga me sāthatlaga chiwui 
asheeli rura; 

32kala athumna phahon katuma apāng kasānga chi khuiphungda avāva̱li 
khuiungchitheida hānga, “Hi ithumli leisai; yanglu hi nanaowui phahonka 
maningmakhala?” 

33Avāva̱na machuthaoda hānga, “Hi inaomayarawui phahonna; ramsāna 
shaikahaira; Josephli serkazamlakhaira.” 

34Chieina Jacobna awui kachon serkhaklaga borashi shanneilaga zimiksho 
sha̱rākhathang Josephwui vang chapngachai. 

35Anaomayara kala naongalāva̱ ngarāna ali suikaphanep chi mamayāmada 
hānga “Maningmana, I sifada Kathewui ramli inaowuili vaura.” Chithāda 
avāva̱na awui vang chapa. 

36Lākhashong Midianaobing Josephli Egypt ngaleili Pharaohwui raimi akhavā 
Potiphar kaho chili yorsanghaowa. 

Haokaphok 38 

Judah eina Tamar 

1Atam chitharān Judahna achinā ngarāwui eina thuihaida Hirah kaho 
Adullamwui mi akhali vai. 

2Chili Judahna Canaan ngalā akha Shua hoda chili asamphangda ani ngakuma, 

3ana nao vaida mayarnao akha pharai, kala awui aming Er hoi. 

4Ana nao vailuishitta mayarnao akha pharālui, kala awui aming Onan hoi. 

5Latluida nao mayarnao akha pharai, kala awui aming Shelah hoi. Ali kapharā 
tharān Chezibli pamsai. 

6Judahna awui nao kharara Erli ngalā khuimi, chipava̱wui aming Tamar hoi. 

7Kha Judahwui nao kharara Er hi PROHOwui mangāli makaphā mi 
ngasāhaoda; PROHOna ali shaothathaowa. 

8Chiwui thili Judahna Onanli hānga, “Nachināwui preiva̱li zangngasopilu, kala 
achināna sāmiran chi sāda nachināwui naotun leingasaklu.” 

9Kha Onanna nao chi awui mangasāmara kaji theida achinā preiva̱li ngasopi 
kachida achināwui nao malei khavai da ana pha̱ra̱ chi ngaleili tāngasakhaowa. 

10Ana kasā otsak china PROHOli ningyāng maungngasakthuda alila 
shaothathaowa. 

11Chiwui thili Judahna arihāva̱ Tamarli hānga, “Inaomayara Shelah 
mararranglakha eina tangda rameiva̱ sāda navāwui shimli pamsālu”— kaja 
achinā kateibing thāda ala thihaipaishina da ngacheehaowa. Chiwui vang 
Tamarna ungda avāva̱wui shimli pamhaowa. 

12Khaleilaga Judahwui preiva̱, Shuawui naongalāva̱ thihaowa; Judahna wuk-
kakhanang vankahaiwui thili awui ngasotnao Adullamwui Hirahli ngasoda 
Timnahli awui yaohah kachichapbingwuili shanga. 

13Tamarli, “Nawo Timnahli awui yao ahah kachichāp shangrārādalei” da kahāng 
eina, 

14awui ra̱mei kachon khuishokhailaga kuirunkhui, laga khangatei sāri 
shaksālaga Timnahwui shongfali khalei, Enaim zangkhavaili vāpama; Shelah 
rarhaira kaji ana thei kha ali mangakum ngasakthuwa. 

15Judahna ali kathei tharān, kuirunlaga leisahaoda khayorva̱ sha̱naonada 
phaninghaowa. 

16Judahna shongfa ayar chili vālaga ali, “Ralu, ini ngasopisa,” da ahānga, kaja 
arihāva̱na kaji matheithuwa. Ana hānga, “Ili ngasokapiman nana khi mirakhala?” 

17Ana ngahānkai, “Ina yao ashangva̱wui eina yaonao akha chihorāra.” Chieina 
ana hānga, “Nana yaonao chi machihorāranglakha khangashit akha sālu.” 

18Ana hānga, “Khi ngashitlu jikhala?” Ana ngahānkai, “Nawui mahor namkhavai 
khutop, shanneira̱, kala nawui khāmshui chi hamlu.” Chieina ana mihaowa kala 
ngasopida nao vaihaowa. 

19Chiwui thili arihāva̱ china ngakarthuida unghaowa, kala awui kuirun khavai 
chi khuishokhailaga awui rameiva̱ sāri chi ngavaikhuia. 

20Judahna awui hamkahai otbing chi hankhui khavai Adullampali yaonao chi 
chihokhavā tharān sha̱naopava̱ chili masamphangthuwa. 

21Chieina ana apam chiwui mibingli ngahāna, “Enaim shongfapheili pamkasā 
khayorva̱̱ chi kali leikhala?” Athumna hānga, “Hili khayor sha̱nao maleisāmana.” 

22Chieina ana Judahli unghānga, “Sha̱naopava̱ chi masamphangmana; kala 
chiwui mibingnala, ‘Hili khayora sha̱nao maleimana.’ jihaowa.” 

23Chieina Judahna ngahānkai, “Otbing chi a jihaoranu, ina nali yaonao 
chihovālaga nana ali masamphangmana kaji mibingna shālaga Inili 
mana̱shihaipaishina.” 

24Kachāng kathumsha̱khawui thili “Narihāva̱ Tamar khayorva̱ sāda nao 
vaihaira” kaji Judahli hānghaowa. Chieina Judahna, “Ali ayarli shimenshoklu, 
kala mei eina thotthathaolu.” da hānga. 

25Ali ayarli shimenkashok tharān Tamarna awova̱li pao chihovai, “Ili nao 
kashivaia chi otbing hiwui akhavā chinana,” Kala ana hānga, “Khutop, shānneira̱, 
kala khāmshui hi khipāwuikhala da machutkhuimilu.” 

26Chieina Judahna otbing chi awuina da mayai kala hānga, “Ana ili mashungmei, 
ali inaomayara Shelahli makhui khangasakwui vangna.” Chiwui thili Judahna 
mangasopiluimana. 

27Kapharā atam khaung eina naopamli nao khani ngashirsai. 

28Naokhara̱ chitharān akhawui pāng tāpura; naosak kasingpava̱na kazaira̱ 
kahung eina pāng chili masa̱mihailaga hānga, “Hipa hi shok-kharena.” 

29Kha ana awui pāng ngalatlui kaji tharan, yanglu, agato shokrāsai; chieina 
naosak kasingpava̱na hānga, “Nana kathāda nakhalatta sakhaikashokkhala?” 
Chiwui vang awui ming Perez hoi. 

30Chiwui thili pāngli kazaira̱ kahung masa̱laga achinā shokrāsai; kala awui ming 
Zerah hoi. 

Haokaphok 39 

Joseph eina Potiphar Preiva̱ 

1  Ara Josephli Egyptli khuitāhaowa, kala Pharaohwui otshina raimi akhavāwui 
kathāna Egyptpa Potipharna Josephli Ishmaelbingwui eina lokhui. 

2PROHOna Josephli ngasomisai, kala ana akhavāwui shimli pamda otsak kachiva̱ 
kaphāmāng sāmi, 

3Josephli PROHOna ali ngasomidalei, kala awui kasā saikorali PROHOna reisang 
ngasakta lei da akhavā china theihaowa. 

4Chieina Josephna awui mangāli ngahānkhangai samphangda ali otram 
ngatha̱sai; kala ali awui shim kala awui khalalei ot saikorawui kashina 
sāngasaka. 

5Awui shimli awui thongthāng kala awui khalalei saikorawui kashina Josephli 
sāngasakthangwui eina thuida awui mangā eina Egyptpawui 
shimkhurli PROHOna somi; PROHOwui sokhami chi awui shimlila luilila khalei 
saikorali tāshungsera. 

6Chithāda sāda awui khalei saikora Josephwui pāngli horsangmihaida 
phākashak phākazā maningla Potipharna khikha maphaningluimana. Joseph 
yarkhokana kala azak mathālaka. 

7Atam khaleilaga awui akhavāpreiva̱na Josephli ningchanghaowa; kala, 
“Ngasopisa” da hānga, 

8Kha ana mamayāmada akhavāwui preiva̱li hānga, “Yanglu, I khaleiwui vang 
iwui akhavāna awui shimli khalei otbingwui vang khikha maphaningluimana, 
kala ot kachiva̱ ana iwui pāngli horsangmiserhaira; 

9shim hili ana ili mareimeimana; na maningla ot khangatei ili mahorsangkhami 
maleimana, kaja na awui preiva̱na; chithakha hiyākha kahaka makaphā ot sāda 
ina kathāda Varewui mangāli morei sapairakhala?” 

10Thangkachida ngasopi khavai kala ngasopam khavai hānglala ana 
manganāsanglakmana. 

11Kha thangkha, ana awui ot sākhavai shimli kazang tharān mi khangatei 
khipākha maleikasā eina, 

12preiva̱̱ china awui kachonli ngakhunkhuida “Ngasopisa” da hānga. Kha ana 
kachon chi horhaiphungda yāmshokhaowa. 

13Awui kachon preiva̱wui pāngli horhaiphungda shimwui eina yāmshok kahai 
chi theilaga, 

14preiva̱ china shim chili khalei mibingli hokhuida hānga, “Yanglu, ithumli chipat 
khavai igaharana Hebrewnao akha khuiunghaili! Ana ili ngasopikida kazang 
eina ina akhon panglāk eina vaowa; 

15kala ina panglāk eina khavaokhon kashā eina, ana awui kachon iwui ngalemli 
horhaiphungda shimlungwui eina yāmshokhaowa.” 

16Agahara maungranglakha eina tangda kachon chi awui pāngli hai, 

17kala alila tui chi tākam eina hānga, “Nana khuikhaung Hebrew rao china ili 
chipat khavai zanga; 

18kha ina akhon chuida panglāk eina khavao eina awui kachon horhaiphungda 
shimlungwui eina yāmshokhaowa.” 

19“Nawui rao china ili hithāda sai” da preiva̱na kahāng chi awui akhavāna kashā 
tharān a malungvāthaowa, 

20kala Josephwui akhavāna ali tukkhuida awungana narkahaibingli sangkhavai 
phātopli sanghaowa. 

21Kha PROHOna Josephli ngasomida makhangachei leikashi chitheimi, kala 
phātop kashina akhavā chili Josephli ngahānngai ngasaka. 

22Phātop kashina akhavā china phātopli khaleibing saikora chi Josephwui pāngli 
horsangmi; chili sākharān saikora Josephna sāsera; 

23Josephwui pāngli sangmi kahai saikora chi phātop kashina china khikha 
maphaningluimana, kaja PROHOna Josephli ngasomisai; kala ana kasāsā 
saikora PROHOna reisangngasaka. 

Haokaphok 40 

Josephna Mang Kakhalat 

1Atam khaleilaga Egypt awungawui pong singme eina khamui kasemana aniwui 
akhavā Egyptwui awungali khayon ot sathathuihaowa. 

2Chiwui vang Pharaohna pong singme akhoka eina khamui kasema akhoka 
khani chili malungvāthaoda, 

3phātop kashina kathānawui pāngli horsangmida ana anili Josephli narhaikasa 
phatop chili sanghaowa. 

4Phātop kashina china anili Josephwui pāngli horsangmi, kala ana anili 
mayonpama, narkhavai pam chili athum kasha̱kha pamrumsai. 

5Thangngayākha ani khani—Egypt awungawui pong kasinga eina khamui 
kasema, phatopli khaleia khanina mang shimanripa — mang chi ngatateia, 
kakhalatla ngatateia. 

6Ngathorshong Josephna anili akhayang tharān ani wuk khanangda khalei ana 
thei. 

7Chieina ana anili ngahāna, “Kathahaoda nani aja ningngai mamathālakla 
khaleikhala?” 

8Anina ali hānga, “Inili mang shimana, kha chi khalatmi khavai khipākha 
maleimana.” Josephna anili hānga, “Khalatkhami hi Varewui maningmala? Ili 
kahāngmilu.” 

9Chieina pong singme china Josephli awui mang chi hānga, “Mangshong iwui 
mangāli drakhārong akha leisai, 

10kala arong chili aphāng kathum leisai; ashon shokkhaleoda awon wona kala 
amazānbing chi athei matheida minhaowa. 

11Pharaohwui tengkot ipangli singsai; kala ina drakhāthei chi khuilaga 
Pharaohwui tengkot chili sursangda tengkot chi Pharaohwui pāngli misai.” 

12Chieina Josephna ali hānga, “Chiwui kakhalat chi hina: aphāng kathum chi 
zimiksho kathumthangna; 

13kathumthangwui alungli Pharaohna nali khuishokta nawui otpamli 
hanmiluira; kala nana tengkot singmikasā thāda tengkot chi Pharaohwui pāngli 
sangmiluira. 

14Kha nawui ot saikora ungshung kahaiwui thili ili phaningungmilu, ina nali 
kapona, ili lumashanmida Pharaohli iwui maram kahāngmilu, kala shim hiwui 
eina ili khuishok ngasakmilu. 

15Kaja ili Hebrewbingwui ngalei eina ngathumda khuithui kahaina; kala hilila 
ina khikha khayon masālakla athumna ili phātopli masangngayimana.” 

16Khalatkhami chi khamui kasema akhoka china mayāngaihaoda Josephli hānga, 
“Ila mang akha shimana: iwui kuitungli khamui luk kathum tongzatsai, 

17kala atungmeikap kaji lukli Pharaohwui vang khamui ayur kachungkha 
zangsai, kha vānaobingna khamui chi ikuitung eina ratākshaisai.” 

18Chieina Josephna ngahānkai, “Chiwui kakhalat chi hina: luk kathum chi 
zimiksho kathumthangna; 

19kathumthangwui alungli nali khuishokta Pharaohna nakui rangda naphasā 
thingli hokthānghaora; kala vānaobingna nawui asā shaira.” 

20Kakathumathang, Pharaohwui kapharā zimiksho ngasāhaoda, ana awui 
raobingwui vang zātkhān sāmi, kala tengkot singkhamiwui akhavā eina khamui 
kasemawui akhavā chili khuishoka. 

21Tengkot singmeli awui otpamli sangluishita, kala awui pāng eina tengkot chi 
Pharaohwui pāngli mi; 

22kha Josephna athumli khalatkhami tākam eina khamui kasemali 
hokthāngthathaowa. 

23Chithālala tengkot singme china Josephli maphaningungla malaihaowa. 

Haokaphok 41 

Josephna Pharaohwui Mang Khalatkhami 

1Kum khani peikahaiwui thili Pharaohna awui mangshong Nile kongpheili 
nganingsai, 

2Nilewui eina asākakā kala nganaipat kahai mukkā shini shoklaga khawo 
phāshai. 

3Kala athumwui thili khangatei kaothethek kala rurārsār kahai mukkā shini 
Nilewui eina shoka, kala mukkā kateibingwui ngalemli shoknganinga. 

4Kaothethek kala rurārsār kahai mukkābing china asākakā kala nganaipat kahai 
mukkā chili shaihaowa. Chiwui thili Pharaohna thuimathuka. 

5Ana pivaluishita kala kakhane mang rāshimana; kala yanglu, māmazān 
khamathā panglāk kahai shini mārong akhali matheisai. 

6Chiwui thili zingshoshongwui masina phankhalanghaida shāt-kazanga tāham 
kahai māmazan shini shoka. 

7Kala chibingna khamathā māmazan shini chili mayuisanghaowa. Chieina 
Pharaohna thuimathuka, kala mangshong ngasāsai. 

8Chiwui vang ngathor kathui eina awui ning mamathānrarthuwa; ana Egyptli 
khalei mitrang kathem kala thangkhamei saikorali hokhui; kala Pharaohna awui 
mang chi athumli hāngchithei, kha mi akhanala Pharaohli chi 
makhalatmirarthuwa. 

9Chieina tengkot singme china Pharaohli hānga, “Aja ina iwui khangui 
phaningunghaira. 

10Pharaohna nawui raobingli malungkhavātwui vang khamui kasemawui 
akhavā inili kashina akhavāwui narkhavai shimli sangkahai tharān, 

11kakhalat ngatatei kahai mang, thangngayākha inili shimana. 

12Chili Hebrewnao akha kashinawui rao sāda ithum ngasopamsai; inina ali 
kahāng tharān mi ava̱va̱na kashiman mang chiwui kakhalat khalatmi. 

13Kala ana inili khalatkhami chi tākam eina ungshunga, ili iwui otpamli 
khuisangluishita kala khamui kasemali phāshi sāhaowa.” 

14Chieina Pharaohna Josephli ahokhui ngasakta, phātopwui eina katotsisi 
khuishoka, kala ana morhā silaga kachon shinkhuihailaga Pharaohwui mangāli 
vai. 

15Pharaohna Josephli hānga, “Ili mang akha shimana, kha chi khalatmikashap mi 
khipākha maleithuwa; ina shai kaja nana mang akha kashā tharān chi 
khalatmishapa ji.” 

16Josephna Pharaohli ngahānkai, “Theikashapā chi iwuili maleimana; 
Pharaohwui ningkachāng Varena ngahānkāmira.” 

17Chieina Pharaohna Josephli hānga, “Yanglu, iwui mangshong I Nile kongpheili 
nganingsai; 

18asākakā kala nganaipat kahai mukkā shini Nilewui eina shokta khawo 
shokphāshai; 

19chiwui thili khangatei mukkā shini kaothethek rurārsār kahai, Egypt ngaleili 
ina matheilakrang kaji Nilewui eina shoka. 

20Kaothethek kala rurārsār kahaibing china asākakā mukkā shini chi shaihaowa; 

21kha athumna shaisang kahai thili khipānakha athumna shaisanghairada 
matheirarmara, kaja athum kharewui thāda kakao chishona. Chieina I 
thuimathukhaowa. 



82 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

22Ina mangshongli theilui; kapanga khamathā māmazan shini arong akhali 
matheisai; 

23kala zingshoshongwui masina phankhalangda shāt-kazanga yangfafa kahai 
māmazan shini shoklui, 

24kala yangfafa kahai mābing china kapangabing chili mayuitahaowa. Hi ina 
mitrang kathemabinglila ngahānlaga khipānakha mahāngmirarthuwa.” 

25Chieina Josephna Pharaohli hānga, “Pharaohwui mang chi akhamaya; Varena 
sāki kaji chi Pharaohli phongmihaira.” 

26Asākakā mukkā shini chi kum shinina, kala kapanga māmazan shini chi kum 
shinina; mang chi akhamaya. 

27Kaothethek kala rurārsār kahai mukkā shini kala zingshoshongwui masina 
phankhalangda shāt-kazanga yangfafa kahai māmazan shini chi zāt kasak kum 
shini papama. 

28Ina Pharaohli hāngkahai thāda, Varena sāki kaji chi Pharaohli chitheihaira. 

29Egyptwui ngalei saikorali mavātlak kaji kum shini rāra, 

30kha chiwui thili kum shini zāt kasak rāra, kala Egypt ngaleili makhavāt kum 
chi malaihaora; zāt kasak china ngalei saikorali vāshungra, 

31chiwui thili zāt kasak rāki kaji chi marnahaida khalei kashāng kaho 
matheilakmara. 

32Pharaohli mang khani ngashomda kashiman hi Varena sālakra kaji kala 
thaklāk eina rāngasakhaora kajina. 

33“Chiwui vang Pharaohna Egyptwui ngalei saikorali yangmi khavai 
ningkhamazing kala thangkhamei mi akha kapangkhuiranu. 

34Pharaohna ngalei hiwui kashinabing phāsangda makhavāt kum shini Egypt 
ngaleiwui alungli samkaphang akhum kaphangā chi khuiranu. 

35Kala rārāda khalei kaphā kum hili samkaphang saikora athumna kazipranu, 
kala māthei chi keinung saikorali Pharaohwui azingli kaziphairanu. 

36Kashakazā chi kum shini zāt kasak Egyptli rāki kajiwui vang ngarānsangki 
kajina, chieina ngaleiwui mibingna zāt kasakwui eina mathimara.” 

Josephna Egypt Ngaleiwui Rammunga Khangasā 

37Hāngkahai chi Pharaoh kala awui raobingna phālakhairada theikhui. 

38 Kala Pharaohna awui raobingli hānga, “Varewui manglāna ngasokhami 
hikathā mi hili samphangrala?” 

39Chiwui vang Pharaohna Josephli hānga, “Varena nali saikora hi 
chitheihaokada, nakathā, ningkhamazing kala thangkhamei maleiluimara; 

40nana iwui shimwui akhavā sāra, kala iwui mi kachiva̱na nawui kakaso 
athishurda sāra; wungpamkhong himāngna ina nali reimeira.” 

41Kala Pharaohahna Josephli hānga, “Yanglu, Egypt ngalei saikorawuitungli ina 
nali chipamhaira.” 

42Chiwui thili Pharaohna apāngwui eina mahor namkhavai khutop chi khuida 
Josephwui pāngli sangmi, kala khamanaka khamathā kachon ngavaimida awui 
akahungli sināchā ngachāmi; 

43kala awui thichangli kazang siguigari tongngasakta, “Khuktida khayashilu” da 
athumna vaowa. Chithāda sāda Egyptwui ngalei saikorawuitungli ali chipama. 

44Chili lāngda Pharaohna Josephli hānga, “I Pharaohna, kha nawui khamayā 
mazangla Egyptwui ngaleili mi khipākha pāng, lah phei makhāngpaimara.” 

45Kala Pharaohna Josephwui ming Zaphenath-paneah phokmi; kala Josephli 
Onwui pāngmon Potipherawui naongalāva̱ Asenathli ngakum ngasaka. Chiwui 
thili Josephna Egypt ngalei saikora yaovai. 

46Josephna Egypt awunga Pharaohwui otram ngatha̱kaphok tharān a kum 
thumra kāshunghairasai. Kala Josephna Pharaohwui eina shokta Egypt ngalei 
saikorali vai. 

47Zingkum kapha shiniwui alungli heiun sorngasaida unga, 

48kala ana Egypt ngaleili kum shiniwui alungli sorngasaida heiun khaung 
chitharān keinungli kashakazā kazipsanga; ana keinung kachiva̱wui kuimareida 
khalei luiramwui eina kashakazā kaziphai. 

49Hithāda sāda Josephna mā kachungkha kazipkhui, kongwui situiyakkha 
kazipkhui, chungnāhaida khaonla maonrarthuwa. 

50Zāt kasak marāranglakha On pāngmon Potipherawui naongalāva̱ Asenathna 
Josephli mayarnao khani pharāmihairasai. 

51Josephwui naochizai naomayarali Manasseh hoi, kaja ana hānga, “Kaja iwui 
sipkasā kala ishāvāwui shimkhur saikora Varena malai ngasakhaowa.” 

52Kakhaneli Ephraim hoi, “Kaja kakhanang ramli Varena ili athei mathei 
ngasaka.” 

53Egypt ngaleili heiun khaung kum shini chi peihaowa; 

54 kala Josephna hāngkahai thāda zāt kasak kum shini rāshunghaowa. Apam 
kachiva̱li zāt sakhaowa; kha Egypt ngalei kachiva̱li kashakazā samphanga. 

55 Egypt ngaleili kachām chitharān mibingna Pharaohli zāt rapoi; kala 
Pharaohna Egyptnaobingli hānga, “Josephli vālu, ana nathumli kahāng chi sālu.” 

56Chieina zāt kasak chi apam kachida vāshung kahai tharān, Josephna zātchum 
saikora sholaga Egyptnaobingli yorsanga; kaja Egyptli zāt kasak kateokhamāng 
maningmana. 

57Chili lāngda okathui saikorawui eina Egyptli Josephwuili mā lokhavai rai, kaja 
okathui saikorali zāt sakhaowa. 

Haokaphok 42 

Josephwui Achinābingna Egyptli Zāt Phākhavā 

1Egyptli kashakazā samphangdalei kaji kashā eina Jacobna anaomayarabingli 
hānga, “Khiwui vang nathum akha eina akha yangngaroklikhala?” 

2 Kala ana hānga, “Yanglu, Egyptli kashakazā samphanga da ina shāhaira; ithum 
kakhum eina mathi khavai, ithumwui vang kashakazā talokhuilu.” 

3Chiwui vang Josephwui achinā tharā china kashakazā lokhavai Egyptli tai. 

4Kha Jacobna Josephwui agato Benjaminliva achināngarābingli mangasotā 
ngasakmana; kaja kalākashi shokpaishinada ngacheehaowa. 

5 Chithāda sāda Israelwui naomayarabingna kashakazā tālo khavai 
khangateibingli ngasovai, kaja zāt kasak Canaan ngaleilila za̱haowa. 

6Chitharān Josephna ngalei chiwui rammunga sāsai; ngalei chiwui mibingli ana 
yorsangkasāna. Josephwui achinā ngarāna awui mangāli vākashung eina 
ngakhumshām eina khayākashi mi. 

7Josephna achinā ngarāli thei, kala athumli machuthaowa, kha athumli khami 
thāda sāda chanhān maunglakla ngahāna, “Nathum kachiwui eina kharākhala?” 
Athumna hānga, “Kashakazā lokhavai Canaanwui eina kharāna.” 

8Josephna achinā ngarāna da theishingkhuihaowa, kha athumna ali 
matheimana. 

9Kala athumwui pongli ali kashiman mang chi Josephna phaningunga; kala ana 
athumli hānga, “Nathum ra̱khayangbingna, apam hiwui khangazan yangkhui 
khavai kharāna.” 

10Athumna ali hānga, “Maningmana, amei, kha naraobing kashakazā lokhavai 
kharāna. 

11Ithum saikora mi akhawui naona, ithum ningkathara misera, ithum 
rāra̱khayanga mi maninglakmana.” 

12Ana athumli hānga, “Maningmana, nathumna ngalei hiwui khavāt khangazan 
yangkhui khavai kharāna.” 

13Athumna hānga, “Narao ithum Canaan ngaleili mi akhawui naosera, ishi chinao 
tharāda khanina; paisho ishāvāli ngasopamdalei, kha akhava maleithura.” 

14Kha Josephna athumli hānga, “Ina nathumli kahāng thāda, nathum 
ra̱khayangasera. 

15Hi eina nathumli theikhuipaira: Pharaohwui ming singda kahāngna, nagato 
paisho chi hili makhuirākha nathum hiwui eina mazatpaimara. 

16Nathumwui ngachaili akhana paisholi unghokhuilu, kateibingna phātopli 
pamsāra. Pharaohwui ming singda kahāngna, nathum ra̱khayanga mi 
maningmana jiakha kala nathumwui tui chi mashungakha hi eina theikhuira.” 

17Kala ana athum saikorali kathumthangwui vang phātopli sanghaowa. 

18Kakathumathang Josephna athumli hānga, “I Vareli ngacheeya; chieina 
hithāda saakha nathum ringpaira: 

19nathum ningkathar miakha, nathumwui achinā akha phātopli chipamsālu, kala 
kateibingna shimshong zākhavai kashakazā phungunghaolu. 

20Kala agato paisho chi ili rāchitheilu; chieina nathumwui tui mashunga da 
theipaira, kala nathum mathimara.” Athumna chithāda sai. 

21Chiwui thili athum eina athum hāngngaroka, “Igatowui pongli ithum nguihaira 
kaji hi khamashungna, ana ithumli kapo ithumna matheikhami chitharān awui 
malung kharing chi ithumna thei; chiwui vang malung kharing chi 
ithumwuitungli rātāhaira.” 

22 Kala Reubenna athumli hānga, “Nao chili makaphā masālu da ina nathumli 
mahāngmala? Kha nathumna makhuisangthu. Chiwui vang ara awui asheewui 
athut hāngkasang atam rāhaira.” 

23Josephna athumwui tui shai kaji athumna matheimana, kaja athumwui 
ngachaili khalatme leisai. 

24Chiwui thili ana athumwui eina thuihaida chapa; kala athumwuishong 
latungda chān ungngazeka. Kala ana Simeonli khuilaga achinā ngarāwui miktāli 
khalaphaowa. 

Josephwui Achinā ngarā Canaanli Latkhaung 

25Chiwui thili athumwui khao chi kashakazā chipem ngasakta athum 
kachiva̱wui pheisā chi athumwui khaoli sangmiluihaolu da kasoi; kala athum 
shongfali zākhavai sangmilu kaji athishurda sangmi. 

26Chiwui thili athumwui kashakazā gadhābingli shaksākhuilaga zathuwa. 



86 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27Kala athumwui shimzunpamli ungshungda achinā akhana gadhāli uikhavai 
akhao kasho eina chili awui pheisā zangkasā chi thei; 

28Chieina ana achināngarāli hānga, “Iwui pheisā hanmiluihaira; khaowui 
khamorli zangdalei!” Chi shālaga athum ngacheelakhaowa, kala akha eina akha 
ngarei ngasunda kathirriri eina hāngngaroka, “Ithumli Varena khi sāmi 
kahaikhala?” 

29Athumna Canaanli avāva̱ Jacobwuili ungkashung eina shokkahai saikora 
hithāda hānga, 

30“Ngalei khamunga china ithumli chānhān maunglakla ngazeka, kala ithum 
ngalei chili ra̱yang khavai kachihona da khuihaowa. 

31Kha ithumna ali hānga, ‘Ithuma ningkathar mina, ithum ra̱khayangabing 
maningmana; 

32ithum avāva̱ akhawui chinaongarā tharāda khanina; akhavā maleithura, 
paishova Canaanli ishāvāwui ngalemli pamda lei.’ 

33Chieina khangama akhavā china ithumli hānga, ‘Hina nathum ningkathara 
mina kaji ina theipaira: nachinā akha iwuili pamngasaksālu, kateibingna 
shimshong zākhavai kashakazā phungungulu. 

34Nathumwui agato paisho chi khuirālu; chithakha nathum ra̱khayangbing 
maningmana, kha ningkathara mina da theira, kala nachināli nathumli hanmida 
nathum ngalei hili leih khayora sāpaira.’” 

35Athumna akhao chi pheikhayang chitharān, yanglu, mi kachiva̱wui pheisārom 
khaoli zangsāsera; athum kala athumwui avāva̱na pheisārom chi theilaga ning 
saza̱lakhaowa. 

36Avāva̱ Jacobna athumli hānga, “Inao ngarāwui vang nathumna ili wukkhanang 
ngasakhaira: Joseph maleithura, Simeonla maleithura, ara nathumna Benjaminli 
khuithuiluiki jihaira; saikora hi iwuitungli tāserhaira.” 

37Chieina Reubenna avāva̱li hānga, “Ina Benjaminli mathānungakha iwui 
naomayara khaninili sāthathaolu; ipāngli sangmilu, ina nawuili ali 
thānungmiluira.” 

38Kha avāva̱na hānga, “Inaomayarali mavā ngasakmara, kaja nagato thihaira 
amāngli notha kahaina. Nathumna vāki kaji shongzāli ali kalākashi rāza̱kha, 
nathumna ili asarlamshong wukkhanang ngasakta Kazeiramli vāngasakra.” 

Haokaphok 43 

Benjaminli Ngasoda Egyptli Latkhavā 

1Chitharān ngalei chili zāt sakkachangkhathaowa. 

2Kala athumna Egyptwui eina khuikhaung kashakazā chi zāngakān kahai tharān, 
avāva̱na athumli hānga, “Ithumwui vang kashakazā valokhuiluilu.” 

3Kha Judahna ali hānga, “Mi chipana ithumli saklak eina hāngkazazakhaidalei, 
kaja ‘Nagato makhuiraakha nathum ili masamphangpaimara’ jihaira. 

4Nana ithumli agato zanglaga chihovākha ithumna vāda nawui vang kashakazā 
alomika; 

5kha nana ali machihoakha ithum mavāmara, kaja mi chipana ithumli hānga, 
‘Nagato makhuiraakha nathum ili masamphangpaimara.’” 

6Israelna hānga, “Nathumna khisāda ili khanang khavai, nachinā akha lei da 
hāngkhala?” 

7Athumna ngahānkai, “Mi chipana ithum kala athei-asāwui ponglila munlak eina 
ngahānda hānga, ‘Navā aruila ringda leila? Nachinā khangatei maleilui?’ Ana 
khangahān chili ithumna ngahānkakāna, ana ‘Nagato khuitālu’ da hāngra da 
ithum theisāla?” 

8Judahna avāva̱ Israelli hānga, “Nao chi ili ngasoda chiholu, nala ithumla, 
kateobingla mathila ringkhavai ithum zatuka. 

9Ina awui vang nganingra, awui vang ili tānlu. Ina ali khuiungluida napāngli 
masangmiakha chiwui khayon chi ina phungchingra; 

10kaja ithumna mahuinganongsi kaja khanishida vālaga latunghairara.” 

11Chieina athumwui avāva̱ Israelna hānga, “Chithaphalungra jiakha hithāda 
sālu; ngalei hiwui mathāmeikap kaji atheiyur; balm kateokha kala khuira̱ 
teomeikha, gum, myrrh, kala pistachio athā kala almond, nathumwui khaoli 
khuiphunglaga mipa chili lemmet sāda, khuitāmilu. 

12Pheisāla mataida khuiphunglu; nathumwui khaoli sangmihaikasā pheisā chila 
khuivāluishitlu; hi yangngui kahailapai. 

13Nagatolila thānphunglu, ngakarthuida mi chipali valuishitlu; 

14pangshapa Varena nathumli mi chipawui mangāli lukhamashan chitheimida 
nagato akhapa eina Benjaminli shiunluiranu. Inaongarāwui vang ili 
wukkhananglu jilala khananghaorali.” 

15Chieina athumna lemmet mikhavai ot chi khuiphunga, kala athumna pheisāla 
chungmeida khuiphungda Benjaminli thānphunga; kala athumna Egypt 
tākashung eina Josephwui mangāli anganinga. 

16Josephna Benjamin athumli ngasokazat kathei tharān, ana awui shim kashina 
chili hānga, “Mibing chi shimlungli hozanglu, kala sā taithatta khangarān sālu, 
kaja ngashunshong mibing chi ili zāngarumra.” 

17Josephna sālu kaji chi mipa china sai, kala mibing chi Josephwui shimli 
khuizanga. 

18Josephwui shimli khuizanghaoda mibing chi ngacheehaowa, kala athum 
hāngngaroka, “Hi kharethang ithumwui khaoli pheisā sangmihaikasā chiwui 
vang shimlungli khuikazangna, chieina ana ithumwui khayon phākhuida awui 
raonao sāngasak khavai, kala ithumwui gadhābing hi khuikhavai kasāna.” 

19Chiwui vang eina athumna Josephwui kashina chili vāda khāmongpheili 
angazekta, 

20hānga, “Oh, amei, kashakazā lokhavai ithum kharethang hili rai; 

21kala ithumna pikhavaipamli ithumwui khao pheikhayang tharān ithum 
kachiva̱wui pheisā horzakta khaoli zangsai; chiwui vang ithumna pheisā chi 
khuirālui kajina, 

22kala kashakazā lokhavai pheisā khangateila pāngli singphungdalei. Ithumwui 
khaoli pheisā chi khipāna sangmikhala ithum matheimana.” 

23Ana ngahānkai, “Chingri ngasāmkhuilu, mangacheelu; nathum kala navāwui 
Varena lan chi nathumwui khaoli sangmi kahaira; nathumwui pheisā chi ina 
samphanghaira.” chiwui thili ana Simeonli thānshokmi. 

24Kala mipa china athumli Josephwui shimli thānzangda tara̱ khuimida athumna 
phei pheokhui, kala ana athumwui gadhābingli seizat khuimi kahai thili, 

25ngashunshong Josephna khaung tharan, miki kaji ot chi mikhavai khangarān 
sai, kaja athum chili phazāngarumra da shāhaowa. 

26Josephna shimli hankhaung tharān, athumna khuikaphung ot chi awui shimli 
khuizanga, kala ngaleili ngakhumsangda khayākashi mia. 

27Ana athumwui kashok-kazang ngathingda ngahāna, “Nathumna kahāng navā 
kasara chi ringphāda leila? A ringchingda leila?” 

28Athumna ngahānkai, “Narao ishāvā ringda lei kala ringphāda lei.” Chieina 
athumna kui mashunda ali khayākashi chithei. 

29Kala ana kapeikakā eina avāva̱wui nao agato Benjaminli theida hānga, “Hi 
nathumna ili kahāng nathumwui agato paisho chila? Varena nali 
lumashanmiranu inaomayara!” 

30Josephna samphangngailakkasā agato chili kathei eina chapngaihaoda totot 
thuihaowa, kala awui kāli zangda chapa. 

31Chiwui thili ana mai ngatāphailaga; akhalatta khalem khuilaga shokhānga, 
“Kashakazā khuirālu.” 

32Awui vang ngateida khuimi; athumwui vang ngateida khuimi, kala ali 
phazākharuma Egyptnaobingwui vang ngateida khuimi, kaja Egyptnaobingna 
Hebrewnaoli ngarumda maphazāpaimana, kaja athumwui vang jat tālaka. 

33Awui mangāli khararana kharar athishurda, paishona khanganui athishurda 
pama; kala mibing china akha eina akha matakhak eina yangngaroka. 

34Josephwui table eina athumli sangmi, Benjaminwuiva khangateiwuili sharuk 
phangā shida mataida sangmi. Chithāda athumna ali lumlaolak eina phāshak 
phazāngaruma. 

Haokaphok 44 

Shimān kahai Tengkot 

1Chiwui thili awui kashina chili kasoi, “Athumwui phungshap kachichāwui 
khaoli pemda sangmilu, kala kachichāwui pheisā kachichāwui khaoli 
sangmiserhaolu, 

2kala iwui tengkot, lupāsāwui tengkot chi paishowui khaoli, pheisāla, kala 
māngumla ngarumda sangmihaolu.” Kala ana Josephna kakaso chi tākam eina 
sai. 

3Kazing thangkhaleoda athumwui gadhābing khuiphungda zatngasakhaowa. 

4Athum keinungwui eina zatta mashāngnāranglakha, Josephna awui kashinapali 
hānga, “Ngakarthuilu, mibing chili kharomvālu; kala nana athumli akhangaphan 
tharān, hithāda hānglu, ‘Kaphā sākhamiwui vang nathumna khiwui vang 
kashi  eina hankhamikhala? Khisāthuda iwui lupāsāwui tengkot leethui 
kahaikhala? 

5Hi eina ishāmeina khamang maningmala, kala hi eina ana sāshap theishap kaji 
maningmala? Nathum yonlakhaira.’” 

6Akhangaphan eina ana tui chi tākam eina ahānga. 

7Athumna hānga, “Ameina khisāda hikathā tui hānghaokhala? Naraobingna 
hikathā ot sākida katāva̱li lei. 

8Yanglu, ithumwui khaoli zangkasa lupā chi Canaan ngaleiwui eina 
khuirāmiluihaira, laga kathāda ithumna nashameiwui sinā lupā leepairakhala? 

9Hi zangkasapa chi shaothathaoranu, ithumla ishameiwui raonao sāserra.” 

10Ana hānga, “Nathumna kahāng chitharanu, kala khuiphungkasāpa chi iwui 
raonao sāra, kha kateibing khikha khayon maleimana.” 

11Chieina kachichāna katotsisi khao ngareitai, kala kachichāwui khao pheiya. 

12Kala ana kharara eina thuilaga paisho eina tangda phāyanga. Kala tengkot chi 
Benjaminwui khaoli zangsai. 

13Chieina athumna kachon serkhākta kachichāwui gadhāli ot shaksākhuilaga 
keinungshong hanvai. 

14Judah kala achinā ngarāna Josephwui shimli vākashung tharān, a pamsai, kala 
athumna ngaleili ngakhumzangda khayāshiya. 

15Josephna athumli hānga, “Nathumna kasā hi khikhala? I kathā mina 
khanongkhuishapa da nathum matheimala?” 

16Judahna hānga, “Ameili khi hāngrakhala? Ithumna khitui hāngra? Kala 
ithumna maninglakmana kaji kathāda hāngakha shitsangpairakhala? 
Naraobingwui khayon Varena phongmihaira; yangmilu, ara khuikaphungala, 
ithumla nawui raonao sāra.” 

17Kha Josephna hānga, “Ina chitha khavai maleimana: khuiphungkasāpamāng 
iwui raonao sāra, kha nathum kateibinga chingri eina navāwuili ungulu.” 

Judahna Benjaminwui vang Kahāng 

18Chieina Judahna awuili kāda hānga, “O iwui amei, ina poli, narao ili tui 
akhamāng kahāng ngasakmilu; narao ithumli nawui malungkhavāt 
maza̱ngasakmilu; kaja na Pharaoh kathāna. 

19Ameina naraobingli ‘Navā leila, lah nagatola leila?’ da ngahāna. 

20Chieina ithumna ameili ‘Sarlak kahaiya ishāvā lei, kala asārlam kapharā igato 
paisho akha lei, akhapa thihaowa, ava̱va̱na kapharā himāng khaleiwui vang 
ishāvāna ali lumlaka’ da hānga. 

21Chieina naraobingli nana ‘Ali ina yangkhui khavai thānrālu’ da hānga. 

22Ithumna ameili ‘Nao chi ishāvāli mahorhaipaimana, kaja ana horhaiakha 
ishāvā thihaora’ da hānga. 

23Kha nana naraobingli ‘Nagatoli mathānraakha ili masamphangpaimara’ ” da 
hānghaowa. 

24“Ithumna narao ishāvāli hankhaung chitharān, ameiwui tui saikora ali 
hāngsera. 

25Kala ishāvāna ‘Zāt aloluilu’ da kahāng eina, 

26‘Ithum mavārarmara; kha igato paisho vaakha ithumla vāra, khikhalajila 
paisho mazangakha ithum awui azak matheirarmara da ngahānkai.’ 

27Chieina narao ishāvāna ithumli hānga, ‘Ipreiva̱na iwui nao khani pharai kaji 
nathumna thei; 

28akhapāna ili nothāhaira, kala mashoila ali serkazamhairara da ina hāngthang 
eina thuida matheiluilakthuwa. 

29Akhapa hila iwui eina thānthuilaga kalākashi shokakha, asārlam nathumna 
iwuk khanangda Kazeiram vāngasakra.’ 

30Chieina igato mazangla narao ina ishāvāwuili khaung tharān, awui ning ali 
shāptithaoda, 

31a mazangkasā chi theilaga a mashoila thihaora; chieina kasara chili 
wukkakhanang eina naraobingna Kazeiramli vāngasakhaora. 

32Kaja narao ina nao hiwui vang ishāvāli hānglaga nganingkhuihaidalei, chiya 
‘Ina nao hi mathānungluiakha kaphen saikora chi iwui mirin peida ina phungra’ 
jikahaina. 

33Chiwui vang eina nao hiwui mahut ili pamngasakta nawui rao 
sāngasakmihaolu, laga ale khangatei achinābingli ngasounghaoranu da kapona. 

34Kaja nao hi mazangla kathāda ishāvāwui mangāli ina latungpairakhala? 
Ishāvāli kalākashi rāki kaji chi ina mayangrarmara.” 

Haokaphok 45 

Josephna Achinā ngarāli Theikhangasak 

1  Awui ngalemli leikasābingwui mangāli makhalemrarthuda Josephna 
“Thuingasakserhaolu” da kashamhaowa. Chiwui thili a khipākhala da achinā 
ngarāli kahāng chitharān khangatei mi maleisāmana. 

2Ana panglāk eina kachap chi Egyptnaobing kala Pharaohshi shimkhur shāsera. 

3Kala Josephna achinā ngarāli hānga, “I Josephna, ishāvā aruila ringda leila?” Kha 
achinā ngarāna awui mangāli ngacheenahaida khikha mangahānkārarthuwa. 

4Chieina Josephna achinā ngarāli hānga, “Ili rānganaimeilu, ina kapona.” 
Athumna vānganaimei. Kala ana hānga, “Nathumna Egyptnaoli yorsang kahaiya 
nachinā Joseph chi ina.” 

5Nathumna ili yorsang kahaiwui vang malung maringalu, lah malung mavāt 
ngaroklu; kaja Varena manglā kanmi khavai nathumli rida ili kachihona. 

6Ngalei hili zāt sakta kum khanihaira; aruila lui vākasang kala mā mahātsangki 
kaji kum phangā leifaya. 

7Mi kachungkha ringngasak khavai kala okathuili nathumli shākkhavai rida ili 
chihokharāna. 

8Chiwui vang eina nathumna ili hili chihokharā maningmana, kha Varena 
kachihona; kala ana ili Pharaohwui avāva̱, kala ashi shimkhurwui akhavā 
sangasakta Egypt ngaleili mungkhangasakna. 

9 “Ishāvāli thākta unghānglu, ‘Nanaomayara Josephna hithāda hānga, Varena ili 
Egypt katongawui akhavā sāngasakhaira, thākta iwuili tālu, manganongpamalu; 

10nathumna Goshenli somda iwui ngalemli pamra, nanaongarāla, naobingwui 
naobingla; nathumwui mela, seila, yaola kala nathumwui khalalei saikorala; 

11chili ina mizāserra, chi maningkha nathumla, nathumwui khalei saikorala kazā 
masamphangmara, kaja aruila zāt sakki kaji kum phangā leifaya.’ 

12“Ikhamor eina kahāng hi nathumwui mik eina theihaira, igato Benjaminwui 
mik eina theihaira; 

13Egyptli iwui kharei khangam kala nathumna kathei saikora ishāvāli 
unghāngserlu; ishāvāli hili thākta khuitālu.” 

14Chiwui thili Benjaminli hungreikhuida chapa; Benjaminnala hungreida chapa. 

15Kala achinā ngarāli maya̱khuida chapa. Chiwui thili achinā ngarāna ali chān 
ngazekngaruma. 

16“Josephwui achinā ngarā rāhaira,” kaji Pharaohshi shimkhurna kashā eina, 
Pharaoh kala awui raobing ringphālakhaowa. 

17Kala Pharaohna Josephli hānga, “Nachinā ngarāli hithāda hānglu, ‘Hithāda 
sālu: nathumwui gadhāli shaksākhuilaga Canaanli ungulu; 

18laga navā eina shimkhur saikora hili hotāda Egyptwui ngalei apam khamathā 
chi ina mira, kala ngalei chiwui heithei athumna khuira da hānglu.’ 

19Kala hithāda kasolu, ‘Hithalo: Egyptwui eina siguigari khuiphungda, 
naoshinaobing, preiva̱ ngarā kala navāli khuitāmiranu. 

20Kala nathumwui lanwui vang mashivāmalu, kaja Egyptwui mathāmeikap kaji 
lam chi athumwui sāra.’” 

21Israelwui naomayarabingna chithāda sai, kala Pharaohna Josephli kakaso 
athishurda siguigari ngarānmida shongfali zākhavaila sangmi. 

22Athum kachiva̱li kachon khamathā akharip mi, kha Benjaminli lupāsā shekel 
shākathum kala khamathā kachon phangā mi. 

23Avāva̱li kachiphun otbing chi: Egyptwui ot khamathāthā chi gadhā tharāna 
phunga kala māngum, khamui, kashakazā shongfali zākhavaila gadhā ava̱ 
tharāna phungda chihounga. 

24Chiwui thili achinā ngarāli chihoda ana hānga, “Shongfali makharar ngaroklu.” 

25Athumna Egyptwui eina Canaanli, avāva̱ Jacobli latunga. 

26Athumna ali, “Joseph aruila ringda lei, kala Egyptwui akhavā sāda lei” da 
unghānga. Chi shālaga ning shingakhaowa, kaja athumli mashitsangrarthuwa. 

27Kha Josephna athumli kahāng tui saikora chi ungkahāng eina kala Josephna 
kachiho siguigari chi theilaga avāva̱ Jacobwui ning ungrāsai; 

28kala Israelna hānga, “Shaphaira; inao Joseph ringda lei; I mathiranglakha ali 
vāyangkhuira.” 

Haokaphok 46 

Jacobwui Shimkhur Egyptli Katā 

1Chieina Israelna awui khalalei saikora khuiphungda zata, kala Beer-shebali 
vākashung eina avāva̱ Isaacwui Vareli pha̱phayā khavai hanphut akha sai. 

2Kala chithang ngayā mangshongli Varena ali rāsamphangda hānga, “Jacob, 
Jacob.” Ana ngahānkai, “I hili leili.” 

3Chieina ana hānga, “I Varena, navāwui Varena; Egyptli tākida mangangalu; kaja 
apam chili ina nawui eina miyur kahaka akha sākhuira. 

4Ina nali Egyptli ngasotāra, kala ina nali thānshokluira; kala nana Josephwui 
pāngli thisangra.” 

5Chieina Jacobna Beer-shebawui eina zatphoka; Israelwui naomayarabingna 
Pharaohna kachiho siguigarili athumwui avāva̱ Jacob, athumwui anaongarā, 
kala athumwui preiva̱bingla khuiphunga. 

6 Kala athumna Canaanli leilakha mathuisang kahai sha̱kei kala thongthāngla 
khuiphungda Egyptli, Jacob kala ali ngasoda 

7ara̱-azā, naomayarabing, naobingwui naongarā, awui naongalāva̱ ngarā 
naomayarabingwui naongalāva̱ ngarā, saikora Egyptli thāntāsera. 

8  Egyptli katā Israelwui ara̱-azābing chi hibing hina, Jacob kala anaomayarabing, 
nao kharar Reuben, 

9kala Reubenwui naomayarabing: Hanok, Pallu, Hezron kala Carmina. 

10Simeonwui naomayarabing: Jemuel, Jamin, Ohad, Jachin, Zohar, kala Shaul, 
Canaan pava̱na kapharā naomayarana. 

11Leviwui naomayarabing: Gershon, Kohath, Merarina. 

12Judahwui naomayarabing: Er, Onan, Shelah, Perez kala Zerah (kha Er eina 
Onan Canaanli thisanghaowa); kala Perezwui nao Hezron eina Hamulna. 

13Issacharwui naomayarabing: Tola, Puvah, Iob kala Shimronna. 

14Zebulunwui naomayarabing: Sered, Elon kala Jahleelna. 

15(Paddan-aramli leilakha Leahna Jacobli pharākhami naomayarabingna, 
naongalāva̱ Dinahla zangda; awui naomayara kala sha̱nao katonga ngarumda 
thumrāda kathumna). 

16Gadwui naomayarabing: Ziphion, Haggi, Shuni, Ezbon, Eri, Arodi kala Arelina. 

17Asherwui naomayarabing: Imnah, Ishvah, Ishvi, Beriah kala azarva Serah. 
Beriahwui naomayarabing: Heber eina Malkhielna. 

18(Hi Labanna anao ngalāva̱ Leahli khami Zilpahna kapharā Jacobwui 
naongarāna; mi tharāda tharukna). 

19Jacob preiva̱ Rachelwui naomayarabing: Joseph eina Benjaminna. 

20Egyptli leilakha Josephwui nao Manasseh eina Ephraimli On pāngmon 
Potipherawui naongalāva̱ Asenathna pharai. 

21Benjaminwui naomayarabing: Bela, Becher, Ashbel, Gera, Naaman, Ehi, Rosh, 
Muppim, Huppim kala Ardna 

22(athum tharāda mati hi Rachelna kapharā Jacobwui naomayarabingna). 

23Danwui naomayara: Hushim. 

24Naphtaliwui naomayarabing: Jahzeel, Guni, Jezer, kala Shillem, 

25(athumna hi Labanna anao ngalāva̱ Rachelli khami Bilhahna kapharā Jacobwui 
naona; ana kapharā athum mayarnao shinina). 

26Jacobwui mi awui naotunbing, naomayarawui preiva̱̱ ngarā mazangla ashi 
hangtharukta tharuka; 

27 kala Josephwui nao Egyptli kapharā khani; Jacobwui shimkhur Egyptli khavā 
katonga hangshinina. 

Jacobwui Shimkhur Egyptli Kapam 

28Josephli samphang khavai ana rida Judahli chihovai, kala athumna Goshenli 
vāshunga. 

29Chieina Josephna awui siguigari khangarān sālaga avāva̱ Israelli samphang 
khavai Goshenli vai, kala samphangda hungreikhuilaga kasāngkha chapa. 

30Israelna Josephli hānga, “Nazak kathei kala na ringda khalei kathei 
samphanghaoda, ara I thilala mangangmana.” 

31Josephna achināngarā kala avāva̱wui shimkhurli hānga, “Ina Pharaohli vāda, 
‘Ishi chinaongarā kala ishāvāwui shimkhur Canaanwui eina iwuili rāhaira; 

32athuma sha̱kei kakei mi sāthuihaoda, kharewui eina sei homsai; chieina athum 
sei, sha̱kei khalalei saikora homrāserhaira da hānghaoga.’ 

33Pharaohna nathumli hokhuilaga ‘Nathum khi ot sākhala?’ jiakha, 

34‘Nganuilakhawui eina thuida arui eina tangda naraobing yao homa’ jilu; 
chithakha nathum Goshenli sompampaira; kaja sei kahomnao kachiva̱ hi 
Egyptnaobingwui vang ningkakachaiyana.” 

Haokaphok 47 

1Chieina Josephna Pharaohli zangda hānga, “Ishāvā, ichināngarā, athumwui 
sha̱kei khalalei saikora thānda Canaan ngaleiwui eina rāserhaira, kala athum ara 
Goshenli pamda lei.” 

2Kala achinā ngarāwui eina mi phangāli thānvāda Pharaohli samphang ngasaka. 

3Pharaohna achinā ngarāli hānga, “Nathum khi ot sākhala?” Athumna 
ngahānkai, “Ishāvā ngarā thāda naraobingna yao homa.” 

4Athumna Pharaohli hānga, “Ithumna kasha̱khawui vang ngasāmkhui khavai 
ngalei hili rāhaira, kaja naraobingwui sha̱keiwui vang azāt maleithuwa, 
khikhalajila Canaan ngaleili zāt kasak marlakhaowa; chieina ara narao ithumna 
nali seihā kasāna, naraobingli Goshenli kapam ngasākmilu.” 

5Pharaohna Josephli hānga, “Navā eina nachinā ngarā nawuili rāhaira. 

6Egypt ngalei nawui pāngli lei, navā kala nachinā ngarāli mathāmeikap kaji 
apamli panngasaklu; athum Goshenli pamranu; kala athumwui ngachaili 
sākashap mi zangakha iwui sha̱keila homngasaklu.” 

7Chiwui thili Josephna avāva̱ Jacobli khuirāda Pharaohwui mangāli thānzanga, 
kala Jacobna Pharaohli somi. 

8Kala Pharaohna Jacobli hānga, “Na kum kayākha kāhairakhala?” 

9Jacobna Pharaohli hānga, “Iwui ram kazat mirin kum shākha thumra 
kāshunghaira, mirinla maphāmana, kumla ishāvā ngarāwui ram kazat kum 
yakha makāshungmana.” 

10Jacobna Pharaohli somilaga shokhaowa. 

11Kala Josephna Pharaohwui kakaso athishurda avāva̱ kala achinā ngarāli 
Egyptwui pam mathāmeikap kaji lam, Rameseswui lam chi athumli mihaowa. 

12Kala Jacobna avāva̱, achinā ngarā kala avāva̱wui shimkhur katongali 
athumwui mashing athishurda kashakazazā mi. 

Chāmrei 

13Chitharan ngalei saikorali zāt masamphangthuwa; kaja zāt kasak chi 
marlakhaowa; chiwui vang Egypt eina Canaan ngaleilila zāt masamkaphangwui 
vang chothaowa. 

14Kashakazā khalowui vang Egypt eina Canaan ngaleiwui pheisā katonga 
Josephna kazipkhuiserhaowa; kala Pharaohwui shimli khuivai. 

15Kala Egyptlila kala Canaanlila lupā kānser kahai eina, Egyptnaobingna Josephli 
rāhānga, “Ithumli zāt milu; khiwui vang ithum nawui miktāli thirakhala? 
Khikhalajila ithumwui pheisā yorzāngakānserhaira.” 

16Chieina Josephna hānga, “Nathumwui pheisā yorzāngakānhairakha 
nathumwui sha̱kei yorlu; nathumwui sha̱kei eina ngatha̱ khavai ina zāt mira.” 

17Chiwui vang athumna Josephli athumwui sha̱kei khuivāmi; kala athumwui 
sigui, yao, simuk kala gadhā eina ngatha̱ khavai Josephna athumli zāt mi; kala 
chikum ana athumli zāt mida athumwui sha̱kei saikora eina ngatha̱zāhaowa. 

18Kala kum chi peikahaiwui thili athumna Josephli rāda hānga, “Ameili ithumwui 
pheisā yorzaserhaira kaji mangathumara, sha̱keila ameiwui sāthuiserhaira; 
ithumwui lam eina phasā maningla ameiwui mangāli khikhala maleithura. 

19Khiwui vang ithum saikora kala iram ngalei nawui mangāli 
thikachangrakhala? Ithumlila lamla, kashakazā milaga lohaolu; laga ithum eina 
ithumwui lam ngasoda Pharaohwui raonao sāhaora; kala ramla marampho 
khavai, ithumla mathila ringkhavai ithumli māmachi milu.” 

20Chieina Josephna Egyptwui lam katonga Pharaohwui vang lokhui; kaja 
Egyptwui mibingna athumwui lui saikora yorzāserhaowa, khikhalajila zāt kasak 
chi athumwui vang marlakhaowa. Lam chi Pharaohwui ngasāhaowa; 

21kala Egyptwui achikun akha eina akha vāpeida mi saikora awui raonao 
sāngasakhaowa. 

22Ana pāngmonbingwui lammāng malomana; kaja Pharaohwui eina 
pāngmonbingli yarkhami lei, kala yarkhami chi zāda athumna ringa; chiwui 
vang athumwui lam mayorhaimana. 

23Kala Josephna mibing chili hānga, “Yanglu, aja zimiksho Pharaohwui vang ina 
nathum eina nathumwui lam lohaira. Ara nathumwui vang māmachi chi hili leili; 
kala nathumna lam chili māmachi hi yaolu. 

24Kala māhāli akhum phangāwui khumkha Pharaohli mira, kala khum 
phangāwui khum mati chi amachiwui vang, chili langda nathum, kala 
nathumwui shimkhur saikorala zākhavai sāra.” 

25Chieina athumna hānga, “Nana ithumwui mirin kanmihaira; ithumna 
Pharaohwui raonao sāra kaji hi ameiwui ningyāngkhaung ngasāranu.” 

26Chieina Egyptwui ngaleiwui pongli Josephna shiyan akha semkhuida aja 
rāshungda chi mayonda lei, chiya Pharaohna khum phangāwui akha khuira, 
pāngmonbingwui lammāng Pharaohwui maningmana. 

Jacobwui Khanaowa Ningkachāng 

27Chithāda sāda Israelna Egyptwui ngalei Goshenwui lamli pama; kala chili 
athumna lan kachungkha mathuisangda chunglak eina mataisanga; 

28kala Jacobna Egyptli kum tharāda shini okthui; chithāda sāda Jacobwui kum 
shākha hangmatida shinina. 

29 Israelna thiphalungki kaji atam rānganai kahai tharān anaomayara Josephli 
hokhuida hānga, “Nawui mikyanli mayāngaiakha napāng ikhaishāngzingli hailu, 
kala khamashung eina ning horsangda sāmirada khangashit sālu. Ili Egyptli 
machifalu, 

30kha ishāvā ngarāli ngasoda chifalu; ili Egyptwui eina khuishokta athumli chifa 
khavai pam chili chifalu.” Chieina Josephna ngahānkai, “Nana hāngkahai thāda 
ina sāra.” 

31Kala ana hānga, “Ili khangashit sālu;” chieina ana ngashita. Chiwui thili 
Israelna awui khumkuili mashun zangda khoruma. 

Haokaphok 48 

Jacobna Ephraim eina Manassehli Sokhami 

1Chiwui thili Josephli, “Navā kazādalei”; da kahāng eina ana anaomayara khani, 
Manasseh eina Ephraimli thānda vai. 

2Kala Jacobli, “Nanaomayara Joseph rāhaira.” da kahāng eina Israelna zingarāda 
petli thuipama. 

3 Kala Jacobna Josephli hānga, “Pangshap sāshapa Varena Canaan ngaleiwui 
Luzli ili rāchitheida somi, 

4kala ili hānga, ‘Yanglu, ina nali athei mathei ngasakta kachungkha 
mataisangmira, kala nawui eina miyur akha sākhuira, kala nawui thili kharā ara̱-
azāli ngalei hi metchangra.’ da hānga. 

5“Ara nanao khani ina Egypt ngaleili marāranglakha kapharā chi iwuina; Reuben 
eina Simeon iwui khangasā thāda Ephraim eina Manassehla iwui ngasāra. 

6Aniwui thili kapharābing chi nawui sāra, kala athumwui achinā ngarāwui 
shimlui khararwui ming eina phokra. 

7 Kaja ina Paddanwui eina kazat chitharān, Canaan ngaleili zatlakha, Ephrath 
mavāshungranglakha Rachel thihaida I wukkhananglakhaowa; kala ina ali 
Ephrath (chiya, Bethlehem) vākhavai shongfali chifahaowa.” 

8Israelna Josephwui nao khanili kathei eina, “Hi khipālongkhala?” da ngahāna, 

9Josephna avāva̱li hānga, “Ili Varena hili khami inaomayara khanina.” Chieina 
ana hānga, “Ina anili somi khavai iwui ngalemli khuirālu.” 

10Chitharān sārnahaida Israelna mikla matheirarthuwa. Chieina Josephna anili 
nganaida awuili thānvai; kala ana anili maya̱khuida vamkhuiya. 

11Kala Israelna Josephli hānga, “Ina nali theiluira da maphaningsāmana; kha 
yanglu, Varena ili nanao ngarālila theingasakhaira.” 

12Chieina Josephna anili amakāwui eina tāngasakhailaga akhalatta ngaleili 
ngakhumshāmzanga. 

13Kala Josephna anili, Ephraimli awui yāshong eina thara̱laga Israelwui uishong 
kala Manassehli uishong eina thara̱laga Israelwui yāshong da khuirai. 

14Kala Israelna awui pāng chākreita katingshok laga paisho Ephraimwui 
kuitungli awui yāpang para kala awui uishong kharara Manassehwui kuitungli 
para. 

15Kala ana Josephli somida hānga, “Ishāvā Abraham eina Isaacna shitsangda 
ringkharā Vare, iwui mirinli aja rāshungda thānkhame Vare; 

16Ili makaphā saikorawui eina ngatangkhame, kazingrao china nao khanili 
somilu; kala aniwuitungli iwui, kala ishāvā ngarā Abraham, Isaacwui ming 
leichingranu; kala okathuili mataisangda, kachungkha ngasāranu.” 

17Avāva̱wui yāpang Ephraimwui kuitungli kapar chi theilaga Joseph 
maringphāthuwa; chieina avāva̱wui pāng chi khuilaga Ephraimwui eina 
Manassehwui kuitungli parkhavai sai. 

18Kala Josephna avāva̱li hānga, “Maningmana avā; kaja hipāna khararana, awui 
kuitungli nawui yāpāng parmilu.” 

19Kha avāva̱na mamayāmada hānga, “Ina thei, inaomayara, ina thei; ala yur akha 
ngasāra, kahaka akha ngasāra; chithālala agatona ali reimeira, kala awui ara̱-
azāna yur kachungkha ngasāra.” 

20 Chithāda chithang ana anili somida hānga, “Nathumwui ming singda 
Israelnaobingna somida hithāda hāngra; ‘Varena nali Ephraim eina Manasseh 
thāda somiranu’”; chithāda ana Manassehwui mangāli Ephraimpāli ringasaka. 

21Chiwui thili Israelna Josephli hānga, “Yanglu, I thiki jiura, kha Varena nali 
ngasomira kala navā ngarāwui ngaleili thānshokmiluira. 

22Chili lāngda nachinā ngarāli mamila napāli, ina raighai eina malā singlaga 
Amornaobingwui eina kakhui kaphungwui amai akha mihaira.” 

Haokaphok 49 

Jacobwui Khanaowa Tui 

1Chiwui thili Jacobna anaomayarabingli hokhuida hānga, “Rākazipserlu, naoda 
nathumli khi shokrakhala kaji ina hāngka; 

2“O Jacobwui naomayarabing, rānganākhuiserlu, kala navā Israelwui kahāng 
shākhuilu. 

3Reuben, na iwui naochizaina, iwui pangshapna, khayāla pangshapla khaleiya 
kala I yang kālakhawui matheikhare atheina. 

4Tara̱ thāda marungkhung makaji, nawui akhar mavaimara, kaja nana navāwui 
petli kāda; nana pet chi sākhamānga — nana iwui petli kai! 

5Simeon eina Leviva chinaonina; ngashao khavai khutlai aniwui raighaina. 

6O imanglā, aniwui channgazekli mazangalu; O iwui ning; anili mangayuralu; 
kaja malungkhavāt tharan anina mi shaothata, kala zeingarui shida seiphei 
shātteka. 

7Aniwui malungkhavātwui sākashi, malung kathuiwui zakkashi, khonkashi 
ngasāranu; ina anili Jacobwui shimkhurli ngayaryāngmihaora, kala Israelwui 
shimkhurli chaiyāngmihaora. 

8Judah, nachinā ngarāna nali sora; kala yangkashebingli napāng eina athumwui 
akahung shimetra; navāwui naobingna nali khorumra. 

9  Judah, kazingkha̱ naona, sāshaiwui eina nana thuihaira. Ana hamzanga, 
kazingkha̱ avā thāda pamzanga, kazingkha̱ ava̱ thāda, ali khipāna 
mathotlengrakhala? 

10Wungnao khānthing Judahwui eina mathuimara, lah khamungawui khāmshui 
apheiwui eina mathuimara, singkhangaye chi marāranglakha; kala mibingna ali 
khayāshira. 

11Drakhātheirongli awui siguinao hokhai, mathāmeikap kaje drakhātheirongli 
gadhānao hokhai, awui kashankachon zamli ngasa̱ra, kala awui phahon 
drakhārathei ashee eina ngasa̱ra; 

12drakhāra̱na amik hungra, seina̱na ahā charra. 

13Zebulunna shamadrupheili pānra; jahas ngasām khavai pam ngasāra; kala 
Sidon vāshungda awui thari sāra. 

14Issachar kapanga gadhāna, yaoshang khaniwui ngachaili ngakhorpama; 

15ana ngasām khavai pam mathai da thei, kala lam chi ringkaphāna da thei; 
chieina ana yāng chishotta, ana miwui raonao sāda thoukai phunga. 

16Israelwui shang akha sāda, Danna awui mibingli bichar sāra. 

17Danna shongfa kachida, apong kachida phara̱ thāda sāra, sigui pheili makeida 
katongapali khanukshong pitā ngasakra. 

18Ina nawui ngatangkhami hondalei, O PROHO. 

19Khangaponbingna Gadli ngaponra, kha ana athumli kharomra. 

20Asherwui kashakazā mavatlakmara, kala wungnaowui kashakazā ana vaira. 

21Naphtali chipen kahai chao anao khamathā pharākakhui kathāna. 

22Joseph, athei tarākha khamathei aphāngna, luiradungli khamathei 
thingphāngna; awui aphāng phākholi ngareikai. 

23Malā kasingabingna sāshilak eina ali ngararda, ali thaiya, kala sipsālak eina 
chotngasaka; 

24thālala awui malā mangatha̱lakmana, pāngthei thāngthaprap Jacobwui 
Sashap-vāshapa china (Israelwui Lunghār, Yaokahoma ming china) sāmihaira, 

25nali ngachonmiki kaji navāwui Varena; Sāshapa Vare nali ngachonmiki kaje 
china, atungshongwui sokhami, kathukalungli khaleiya sokhami tara̱ kathā, 
mathik eina naopamwui sokhame china nali somira. 

26Katang makhavai kaphungwui sokhamile, katang makhavai phungrābingwui 
makhavātali; navāwui sokhamina mataimeikhara; chi achinā ngarāwui eina 
ngateithui kahaiya Josephwui kuitungli leimichingranu. 

27Benjamin thailak kahaiya ramfana, ngathorshong ashailaga, ngazin ngayar 
khaunga china.” 

28Saikora hi Israelwui shang tharāda khani china; kala avāva̱na athumli 
mikharān sokhami milaga kahāng chi hina. 

Jacob Kathi kala Kachifa 

29Chiwui thili ana athumli kasatta hānga, “Ara ishawo ishayiwuili vākhavai Hitpa 
Ephronwui luiwukwui ngalungkhur chili ishāvā ngarāli ngasoda chifalu, 

30kaja Mach-pelahli khalei Mamrewui zimikshoshong Canaan ngaleili 
Abrahamna lui eina ngasoda chikhur sākhavai Ephronli lokakhui akhur chili 
chizanlu. 

31Apam chili athumna Abraham eina apreiva̱ Sarahli chifaya; Isaac eina apreiva̱ 
Rebekah chifaya; kala chili ina Leahli chifaya— 

32lam eina lungkhur chi Hitnaowui eina lokakhuina.” 

33Jacobna naomayarabingli kasatmi kahaiwui thili ana aphei pettungli khāngkai, 
kala khanaowa khaksui suilaga, awui awo-ayibingli vāhaowa. 

Haokaphok 50 

1Chieina Josephna avāva̱li mai ngasunda chaplaga avāva̱wui mai maya̱ya. 

2Kala Josephna awui khanongbingli avāva̱wui phasāli makashui ari neomi 
khavai kasoi. Chieina khanongbingna Israelwui phasāli ari neomi; 

3chi khaneo zimiksho hangmatithang zanga, kaja chirankha zangphalunga. Kala 
Egyptnaobingna zimiksho hangshinithang chapngachai. 

4Kala awui vang chapkhangachā atam peikahai eina Josephna Pharaohshi 
shimkhurli hānga, “Ili nathumwui mikyanli leishimiakha, ina kapona, Pharaohli 
hāngmilu, 

5Ishāvāna ili khangashit akha sangasakta ‘I ara thiki jiura; Canaanli ina sākahai 
chikhur chili nana ili ungchifalu’ da hānghaili. Chiwui vang ara apam chili 
ishāvāli chifa khavai ili khamayā milu, ina kapona; chiwui thili ina 
hanungnaoga.” 

6Pharaohna, “Navāna ngashit ngasak kahai athishurda achifahaolu.” da 
ngahānkai. 

7Chieina Josephna avāva̱li chifa khavai vai; ali ngasoda Pharaohwui rao 
shimkhurwui khararabing, kala Egyptwui khararnaobing, 

8kala Josephwui shimkhur saikorala, achinā ngarāla, avāva̱shi shimkhurla 
vāsera; naoshinaobing kala sha̱keibingmāng Goshenli haisai. 

9Kala siguigari eina sigui katongabing khanini zangda ali ngasovai; hi mikazip 
kahaka akhana. 

10Jordan kānda Atadwui lanpumli vākashung tharān apam chili athumna 
wukkhananglāk eina achapngachai; kala Josephna avāva̱wui vang shinithang 
chapngachai. 

11Atadwui lanpumli malungringlak eina chapkhangachā chi Canaannaobingna 
theilaga athumna hānga, “Hi Egyptnaobingwui vang khananglāk kahai akhara.” 
da hānga. Chiwui vang apam chili Abel-mizraim hoi; hi Jordan kong kānlaga lei. 

12Avāva̱na kaso kahai tākam eina anaomayarabingna sāmi; 

13 kaja anaomayarana ali Canaan ngaleili khuishangda Mamrewui zingshoshong, 
Mach-pelahli khalei luiwukwui ngalungkhur, Hitpa Ephronwui eina Abrahamna 
lokakhui chikhur sāda haiching khavai lungkhur chili chifaya. 

14Avāva̱li chifa kahaiwui thili Josephna achināngarā kala ali khangasobing 
saikorali ngasoda Egyptli hanunga. 

Josephna Achināngarāli Ning Lumkhangasak 

15Josephwui achinā ngarāna avāva̱ thikahai chi theilaga athum hāngngaroka, 
“Josephna ithumli ningkachaida ali ithumna makaphā sākahai chiwui vang athut 
khuipai.” 

16Chieina athumna Josephli pao akha chiphunvāda hānga, “Nashavā 
mathiranglakha hithāda hānghaili, 

17‘Josephli hānglu, achinā ngarāwui morei kala khayon pheomilu, kaja athumna 
nali makaphā sāhaida lei.’ Chieina ara navāwui Varewui rao ithumwui 
khayonkhamāng pheomilu.” Athumwui tui chi shālaga Josephna chapa. 

18Kala achinā ngarāna awui mangāli vālaga mai mashunzangda hānga, “Yanglu, 
ithum nawui raosera.” 

19Kha Josephna athumli hānga, “Mangacheelu, I Varivarawui pamli leila? 

20Nathumna ili makaphā saga da phaningsālapai, kha Varena kaphā sāmihaowa, 
kaja aja hithāda mi kachungkhali ringngasak khavai kasāna. 

21Chiwui vang eina mangacheelu; ina nathumli kala naoshinaobinglila 
mizāchingra.” Hithāda athumli ringphāda ninglum ngasaka. 

Joseph Kathi 

22Chithāda sāda Joseph kala avāva̱wui shimkhur saikora Egyptli pama; kala 
Josephna kum shākha tharā okthui. 

23Anaomayara Ephraimwui naongarā, thot kathum eina tangda thei; kala 
Manassehwui naomayara Machirwui naongarā Josephwui makāli pharāsanga. 

24Kala Josephna achināngarāli hānga, “I thiki jihaira; kha Varena nathumli 
ngasomida, Abrahamli, Isaacli, Jacobli ngashit kahai lam chili, apam hiwui eina 
thānshokra.” 

25Chiwui thili Josephna Israelwui naomayarabingli khangashit akha sāngasakta 
hānga, “Varena nathumli ngasomira, kala iwui ara̱kui hiwui eina nathumna 
phungthuira.” 

26Chithāda Josephna kum shākha tharā kākashung eina thihaowa; kala ari 
neolaga aphasā chi kathi okoli sangda Egyptli hai. 

Shongzā 

Shongzā 1 

Israelnaobingli Egyptli Rekkakharek 
(Hao 46.8-27; Mis 26.4-50) 

1  Jacobli ngasoda Egyptli khavā Israelwui naomayara ngarāwui shimkhur 
kachiva̱wui amingbing chi hina: 

2Reuben, Simeon, Levi, kala Judah; 

3Issachar, Zebulun kala Benjamin; 

4Dan eina Naphtali, Gad eina Asher; 

5 Jacobwui naotun katonga hangshinina; Joseph rida Egypt ngaleili vahairasai. 

6Khaleilaga Josephla, achinā ngarāla, kala athumwui thot saikora thiserhaowa, 

7 kha Israelwuiwui naotunbing, athei matheida mataisanglakhaowa; athum 
chungkhangai chungsangda kapanga yur sathuihaowa, chieina ngalei chi 
athumna pemhaowa. 

8  Chiwui thili Josephli makatheiya awunga akhana thuimunga. 

9Kala ana awui mibingli hānga, “Yanglu, Israelnaobing chungnāhaira, kala 
ithumli singyuihaira. 

10 Rālu, ithumna athumli sāshilak eina sāsa, maningakha athum chungsang 
mamānda ithumli yangkashebingna rai rakatā tharan, athumna 
yangkashibingwui mijang zangda ithumli ngararda yāmshokhaowa.” 

11Chiwui vang eina athum ot chotlak eina sākhavai kashina phāsanga, kala 
Pharaohwui lanshim keinung khani, Pithom eina Ra-amses sākhui. 

12Kha mataimeida rekharek, chungmeida mataisang kala chungmeida 
ngayaovai. Kala Egyptnaobingna Israelnaobingli ngacheehaowa. 

13Chiwui vang Israelnaobingli chotlak eina otram ngatha̱ ngasaka, 

14kala athumwui mirin sipsālak eina sāmida chek kachanla, luiwui ot kasā 
saikorala, kala otpam kachida chotlak eina sāngasaka. 

15Chiwui thili Hebrew sha̱naobingwui nao khuitākhamiva̱ khani; Shiphra eina 
Puahli awungana hānga, 

16“Hebrew preinaona nao kapharā tharan, pharākatā chi yanglaga, 
mayarnaoakha sāthathaolu, kha sha̱naoakha ringngasaklu.” 

17Naosak kasingva̱ khani china Vareli khangacheewui vāng Egypt awungana 
kakaso athishurda masāmana, kha mayarnaobingla ringngasaka. 

18Chieina Egyptwui awungana anili hokhuida hānga, “Khisāda angangnao 
mayarnaobingli ringkhangasakkhala?” 

19Anina Pharaohli hānga, “Kachiwui vangkhala kaja, Hebrew preinaobing hiya 
Egypt preinao mathāmana, athuma yāng kāhaida naosak kasingbing 
marāranglakha pharāhairasāsā ji.” 

20Chithāda Varena naosak kasingbing chili ngasomi, kala mibing mataisangda 
panglākhaowa. 

21Kala naosak kasingbing china Vareli khangacheewui vāng athumwui 
shimkhurla mataisang ngasaka. 

22 Chiwui thili Pharaohna awui mi saikorali kasoi, “Hebrew shimkhurli kapharā 
mayarnao saikora Nile kongli horsanghaolu, kha sha̱naobinga ringranu.” 

Shongzā 2 

Moses Kapharā 
(Heb 11.23) 

1Chitharan Levi shimkhurwui mayarnao akhana Levi sha̱nao akhali ngakuma. 

2 Preiva̱ chi nao vaida mayarnao akha pharai. Ana nao chi yanglaga 
mathālakhaoda kachāng kathum thumhai. 

3Kha mathumrarchingthuda chihirthing eina luk akha sākhuida bitumen eina 
khe neokazazaklaga nao chi chili sanglaga kongpheili, titi ngachai vāhaihaowa. 

4Achonva̱na khi shoknikhala da khalāda ngashānpama. 

5  Atam chichangli Pharaohwui naongalava̱ kongli ra̱vaikida awui rao 
sha̱naobingli ngasoda kongpheili vai; kala titi zingli luknao chi kathei eina 
raopava̱li vākhui ngasaka. 

6Ana phutkhayang eina nao zangsai; kala yanglu nao chi chapsai. Ana nao chili 
lumashanhaowa, kala “Hi Hebrewnaowui naolakra” da hānga. 

7Chieina Pharaohwui naongalava̱li nao chiwui achonva̱ china hānga, “Nao hi 
nganaomi khavai Hebrew preinao akha ahomirala?” 

8Pharaohwui naongalava̱na hānga, “Ahokhuilu.” Chieina ngalava̱ china naowui 
ava̱va̱li unghokhui. 

9Kala Pharaohwui naongalava̱na hānga, “Nao hi iwui vang ungnganaomilu, ina 
chiwui aman mira.” Chieina preiva̱ china nao chi khuida ungnganaokhui. 

10 Kala nao chi raruda Pharaohwui naongalāva̱li khuivāmi, kala awui nao 
sāhaowa; kala ana ali Moses da phokmi, kaja ana hānga, “Ali ina tara̱wui eina 
khuikashokna.” 

Mosesna Midianli Yāmkhavā 

11  Mosesna raruda, thangzimikshokha awui mibingli yaovāda athumwui kharita 
ot kasā chi thei; awui mi, Hebrew akhali Egyptnao akhana shaokasā athei. 

12 Ana kapeiung kapeivāda mi maleikasā eina Egyptnaopā chili sāthatlaga 
situilungli yātphumhaowa. 

13Akhama kathā khavā tharan, Hebrewnao khani ngama̱sai. Chieina ana 
khayonpa chili hānga, “Khisāda nasotali shaokhala?” 

14  Ana ngahānkai, “Ithumwuitungli bichar sākhavai nali khipāna wungnao kala 
mashunwo sāngasakkhala? Egyptnaoli shaokathat thāda ilila shaothatki kajila?” 
Chiwui vang Mosesna ngacheehaida phaninga, “Kachangkhat eina otsak hi 
theihaira.” 

15 Pharaohna chi kashā eina, ali sāthat khavai phai. Kha Mosesna Pharaohwui 
eina yāmhaida Midian ngaleili vāpamhaowa; kala ana ra̱khongphei akhali 
apamzanga. 

16Chitharan Midian pāngmonwui naongalava̱ shini leisai, athumna avāva̱wui 
yaoshangli tara̱ shiman khavai reija̱ chipemkida tara̱ sokkhavai rārāsai. 

17Yaokahom kachikathābingna rāda athumli kashama; kha Mosesna 
nganingkāda athumli ngachonmi, kala athumwui yaoshangli tara̱ shimana. 

18Athumna avāva̱ Reuelwuili khaung eina, ana ngahāna, “Aja hiyākha thākta 
khaung hi kathāhaokhala?” 

19Athumna ngahānkai, “Egyptnao akhana yaokahomabingwui eina 
ngachonmida ithumli tara̱ eina tangda ana sokmi, kala yaoshanglila shimana.” 

20Ana anao ngalāva̱bingli hānga, “A kali leili? Khisāda ali nathumna nothāhao? 
Ahokhuilu, ungphazākhuiranu.” 

21Kala Mosesna ashiwuili pamkhavai mayāhaowa, kala ana Mosesli anaongalava̱ 
Zipporahli miya. 

22Ana mayarnao akha pharāda Gershom hoi, kaja Mosesna hānga, “I mi kateiwui 
ngaleili kapāna kha̱mi ngasāsai.” 

23Atam kasāngkhawui thili Egyptwui awunga thihaowa. Kala Israelnaobingna 
raopamwui lungli khanangda ringkhangā khangahui, kala ngachonmi khavai 
khangakao chi Varewuili shākai. 

24 Kala Varena athumwui ringkhangā chi shāda, Abraham, Isaac, kala Jacobli 
tuingashit kasā chi phaningunga. 

25Kala Varena Israelnaobingli yanglaga athumwui kashok-kazang chi theimi. 

Shongzā 3 

Varena Mosesli Kaho 
(Sho 6.2—7.7, 11.1-4, 12.35-36) 

1  Chitharan Mosesna Midianwui pāngmon, awova̱ Jethrowui yao homsai; kala 
lamhāngwui zingtunshong Horeb, Varewui phungreili homvai. 

2 Kala PROHOwui kazingrao akha thingpompa̱ akhali meiwon eina ali rāchithei. 
Ana yanga, kala thingpompa̱ chi meiwon kālala machuitāmana. 

3Chieina Mosesna hānga, “Kathāda thing chi machuitāmakhala, ina lākhavāk chi 
vāyangkhuira.” 

4Ana nganaida ayang khavai khavā chi PROHOna theida, Varena thingpom chiwui 
eina ali hoi, “Moses! Moses!” Ana ngahānkai, “I hili lei.” 

5  Chieina ana hānga, “Marānganaialu; napheiwui eina pheihop khuishokhaolu, 
kaja nana khanganingpam chi kathara apamna.” 

6 Kala ana hānga, “I navā ngarāwui Vare, Abrahamwui Vare, Isaacwui Vare, kala 
Jacobwui Vare china.” Kala Mosesna amai kafahaowa, kaja a Vareli yangki kaji 
ngacheehaowa. 

7Chieina PROHOna hānga, “Egyptli khalei iwui mibingwui kachotkachāng ina 
theihaira, kala kashinabingwui vang eina ringkhangā ina shāhaira, ina 
athumwui kakhanang saikora theihaira. 

8Chieina athumli Egyptnaobingwui eina kanshok khavai, kala chiwui eina 
thānshokta seina̱ eina khuira̱ khalonga khamathā kala khamashā apam 
Canaannao, Hitnao, Amornao, Periznaobing, Hivnaobing, kala Jebusnaobingwui 
ngaleili thānvā khavai I katāna. 

9Ara yanglu, Israelnaobingwui ringkhangā ina shāhaira. Kala Egyptnaobingna 
rekakharek chi theihaira. 

10Chithāda sāda rālu, Egyptwui eina iwui mibing, Israelnaobingli thānshok 
khavai ina nali Pharaohwuili chihovāra.” 

11Kha Mosesna Vareli ngahānkai, “I khipada ina Pharaohli vāda Egyptwui eina 
Israelnaobingli thānshokrakhala?” 

12Ana hānga, “Ina nali ngasomira: kala nali ina kachihona kaji hieina theikhuira: 
Egyptwui eina athumli thānkashok tharan, Vareli nathumna phungrei hili otram 
ngatha̱ra.” 

13  Kha Mosesna Vareli hānga, “Ina Israelnaobingli ‘Navā ngarāwui Varena ili 
kachihona,’ da akahāng chitharan athumna, ‘Awui aming khipa hokhala?’ da 
ngahānakha ina khi ngahānkārakhala?” 

14  Varena Mosesli hānga, “I CHI INA.” Ana hānglui, “Israelnaobingli, ‘I kaho china 
ili nathumwuili chihokharāna’ da hānglu.” 

15Kala Varenala Mosesli hānga, “Israelnaobingli hithāda ahānglu, ‘PROHO, navā 
ngarāwui Vare, Abrahamwui Vare, Isaacwui Vare, kala Jacobwui Varena ili 
nathumwuili chihokharāna’ hi katang makhavai iwui mingna,” nathumwui thot 
kachida ili phaningungki kajina. 

16Zatlu, kala Israelwui khararnaobingli kazipkhuida hānglu, PROHOna navā 
ngarāwui Vare Abrahamwui Vare, Isaacwui Vare, kala Jacobwui Varena ili 
rāchitheida kahāngna, Egyptli nathumli kasāsā chi ina theiserhaira; 

17kala ina khangashitna, Egypt ngaleili kakhanang kachotwui eina thānshokta 
Canaannaobing, Hitnaobing, Amor, Periznaobing, Hivnaobing, kala 
Jebusnaobingwui ngalei seina̱ eina khuira̱ khalong chili thānvāra. 

18“Athumna nawui tui khuira; kala Israel ararbingli ngasoda nathum Egypt 
awungali ahāngra, ‘PROHO, Hebrewwui Vare, ithumli samphanghaira; chieina 
nali kapona kaja ithumwui PROHO Vareli pha̱phayā khavai kathumthangzat 
lamhāngli kha-vā ngasakmilu.’” 

19Pangshapa akhana tandi kasā maningakha Egyptwui awungana nathumli 
mamayāmara kaji ina thei. 

20Chieina ina ipāng katingda Egyptli sākhangayi matakhak kahai tandi mira, 
chitharan mayānaora. 

21Ina nathumli Egyptnaobingna khayā shingasakra chithāda sāda iwui mibingna 
kathui tharan, athumna pāng khamasai eina mathuimara. 

22Israel prei kachiva̱na awui Egypt khongnaiva̱, kala awui shimli 
yaothuikharāva̱, athumwui eina lupāla, kashan-kachonla pokhuida, chi 
nanaongarā, mayarnao sha̱naobingli chiphunhaora; Egyptnaobingwui lan 
khuithuihaora. 

Shongzā 4 

Moseswui Matakhak kahai Pangshap 

1Chieina Mosesna ngahānkai, “Kha kalikhada athumna iwui tui makhuila lah 
mashitsangla, athumna; ‘PROHOna nali machitheimimana’ jiakha kathāra.” 

2PROHOna ali hānga, “Napāngli kasing chi khikhala?” Ana hānga, “Lijeina.” 

3Chieina ana hānga, “Ngaleili hortālu,” chieina ana lijei chi ngaleili hortai kala chi 
phara̱ ngasāthuihaowa; kala Mosesna sa̱na̱unga. 

4Chieina PROHOna Mosesli hānga, “Napāng katingda akhameili yonkhuilu,” 
chieina ana apāng katingda akhameili yonkhui kala apāngli kakā eina lijei 
ngasāhaowa — 



108 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5“Chi athumna PROHO avāva̱ ngarāwui Vare, Abrahamwui Vare, Isaacwui Vare, 
kala Jacobwui Varena nali rāchitheihaira da shitsang khavaina.” 

6 PROHOna ali hānglui, “Napāng nawui phahonlungli thara̱zanglu.” Ana apāng 
phahonlungli thara̱zanglaga khuishokkhayang tharan, apāng phārreina horam 
thāda charshi eina leisai. 

7Chiwui thili Varena hānga, “Napāng nawui pha̱honlungli thara̱zangluilu.” 
Chieina ana apāng phahonlungli thara̱zanglui; kala ana khuishokta khayang eina 
awui phasā khangachā thāda raihairasai. 

8“Athumna nali mashitsangakha, lah khare khudam chili mahengsangakha, 
khudam kakhanepā chili shitsangra. 

9Athumna khudam khaninili mashitsangakha, lah nawui tuili mahengsangakha, 
Nile kongwui tara̱ kateokha khuilaga ngalei katheng tungli heirorlu; Nile tara̱ chi 
ngalei katheng tungli ashee ngasāhaora.” 

10Kha Mosesna PROHOli hānga, “O iwui PROHO, iya tuila mamatuitheimana, 
kharelila kala arui eina tangdala naraoli rākahāng atam hieina tangdala; iva 
tuimatuila mathākmana chukhamajala huilaka.” 

11Chieina PROHOna ali hānga, “Miwui tuimatui khipāna mikhala? Khangasha̱la, 
khangakhokla, katheila, khangapeola khipāna sāmikhala? Chi, PROHO ina 
maningmala? 

12Chieina ara vālu, ina nakhamorli ngasomira, kala khi matuirakhala kaji chi 
tamchitheira.” 

13Kha ana hānga, “O iwui PROHO, lumashanmida mi khangatei akhali 
kachihovāhaolu.” 

14Chiwui vang PROHOna Mosesli malungvāthaoda hānga, “Nachinā Aaron, Levipa 
maleimala? A matuitheilaka kaji ina thei; arui ana nali samphang khavai 
rārādalei, kala ana nali rākathei tharan awui ning ringphālakhaora. 

15Nana ali ngazekta tui saikora ali hāngngasaklu; kala ina nakhamorlila, a 
khamorlila ngasomira, kala nanina khi sārakhala kajila tamchitheira. 

16Nawui vang ana mili hāngmira; kala a nawui khamor ngasāra, kala nana awui 
vang Vare kathā sāra. 

17Kala khudam sāchithei khavai lijei hi nana khuiphungra.” 

Mosesna Egyptli Hankhaung 

18Mosesna awova̱ Jethrowuili latungda hānga, “Egyptli khalei ichināngarā 
ringchingda leika kathakhala ungyang khavai ili lumashanmida khaung 
ngasakmilu.” Jethrona Mosesli hānga, “Chingri eina ungulu.” 

19  Kala Midianli leilakha PROHOna Mosesli hānga, “Egyptli latunglu, kaja nali 
sāthatkida khangarānbing ara thiserhaira.” 

20Chieina Mosesna apreiva̱, kala naomayarabing gadhāli tongngasakta Egypt 
ngaleili hanunga; kala Mosesna apāngli Varewui lijei chi singphunga. 

21Kala PROHOna Mosesli hānga, “Na Egyptli ungkashung tharan ina nali mikahai 
mina masākharar pangshap chi Pharaohwui mangāli sacheitheilu; kha 
chithālala ina awui ning makang ngasakra, kala ana mibingli machihomara. 

22Chieina nana Pharaohli hāngra, ‘PROHOna kahāngna, Israel hi iwui naochizaina. 

23 Ina nali kahāngna, ‘Ili otram ngatha̱ khavai inaomayarali chihohaolu”; 
kalikhada nana mamayāsākha, ina nawui naochizai sāthathaora.’ ” 

24Athumna zatlakha, athumna ngayā ngasām khavai apam akhali PROHOna ali 
samphanga kala ali sāthat khavai ngarāna. 

25Kha Zipporahna lungkainao akha khuida anaomayarawui ahui rimshokmilaga 
Moseswui pheili sāza̱da hānga, “Kachangkhat eina na iwui ashee khangaruma 
gaharana!” 

26Chieina ana ali khikha mathathuwa. Hi preiva̱na, “Ahui rimkashok mangā eina 
ashee khangaruma gaharana” da kahāngwui vangna.” 

27 PROHOna Aaronli hānga, “Vāda Mosesli lamhāngli asamphanglu.” Chieina ana 
vai, kala ana ali Varewui phungreili samphanga kala ali maya̱khuiya. 

28Mosesna Aaronli PROHOwui tui saikora, ali kachihowui apong, kala ana sāki 
kaji kakaso khudam saikora hāngsera. 

29Chieina Moses eina Aaronna vāda Israelwui ararbing saikorali kazipkhui. 

30Kala Mosesli Varena hāngkahai saikora chi Aaronna hāngchithei kala 
mibingwui miktāli khudambing sāchithei. 

31Mibingna shitsanghaowa; kala PROHOna Israelnaobingwui kachotkachāng 
theimihaira kaji shālaga athumna mashunzanga kala khoruma. 

Shongzā 5 

Lanji Khami Khām kahai 

1Chiwui thili Moses eina Aaronna Pharaohli vāda hānga, 
“Israelwui PROHO Varena kahāngna, ‘Iwui mibingli zatngasaklu; chieina 
athumna lamhāngli ili zātkhān sāpaira.’ ” 

2Kha Pharaohna hānga, “Israelnaobingli zatngasak khavai ina kahāng nganāki 
kaji PROHO chi khipākhala? PROHO chi I matheimana, Israelnaobingli mathui 
ngasakmara.” 

3Chieina anina hānga, “Hebrewnaobingwui Vare inili samphanghaira, chieina 
kathumthangzat lamhāngli vāda PROHO ithumwui Vareli pha̱phayā khavai kha-
vā ngasakmiluda kapona, chi maningakha ana ithumwuitungli kazātkashi 
maningakha raighai eina chithithaipai.” 

4Kha Egypt awungana anili hānga, “Moses eina Aaron, kachiwui vang eina 
mibingli ot masā ngasakla khuithuiki kajikhala! Nathum otpamli vaulu.” 

5Kala Pharaohna hānga, “Ara ngalei hiwui mili athumna chungmeikharhaira, 
laga athumli otpamwui eina ngasām ngasaki kajila!” 

6Chithang ngalāngda Pharaohna mibingli kashinabing kala khayangabingli 
hānga, 

7“Khareli athumli chek semkhavai lanji khami thāda mamiluipaimara, athum 
khalattana aphākhuiranu. 

8Kha athumna kharewui kasā thāda chek mashinga masuitāpaimana, kaja 
athum ngachāng makāmada chi eina athumna chapta, ‘ithumwui Vareli 
apha̱phayā khavai chihomilu’ kajina. 

9Athumli ot ritmeida milu; thakha ot sāthuihaida mikhanamtui khamatui 
maphaningluimara.” 

10Chieina kashinabing kala khayangabing china athumli hānga, “Pharaohna 
kahāngna, ‘Ina nathumli lanji mamiluimara. 

11Lanji khalaleipamli kachichāna aphākhuilu, kha nathumwui ot kasāva 
masuitāpaimara.’ ” 

12Chiwui vang athumna Egypt ngalei kachiva̱li vāda lanji pongzata. 

13Kashinabing china mangasāmlakla hānga, “Thakta sālu, lanji milakhawui ot 
kasā thāda thangthangwui ot kuphalungra.” 

14Kala Israelnaobingwuitungli yangkhame sangkahaibing chili akhavābingna 
shaomamanda hānga, “Kachiwui vang eina thang-thangwui sāki kaji chek 
kharewui kasā thāda makup kajikhala?” 

15Chieina Israelnaobingwui ngachaili yangkhamebing china Pharaohli chapta 
rāhānga, “Naraobingli kathāda hithāda kasākhala? 

16Naraobingli lanji mamimana, laga athumna ithumli ‘Chek sālu!’ ji. Yanglu 
nawui raobingli kathāda shaomikhala; nava nawui mibingli malumashanmana.” 

17Kha ana hānga, “Nathum chāngshiya; kala nathum ot masāngaimana, chiwui 
vang eina ‘PROHOli apha̱phayāra’ da nathumna ili khamayā kapona. 

18Ungulu, ot asaulu; kaja lanji mamiluimara, kha nathum chek mashing 
khangachā chi sāchingphalungra.” 

19“Nathum thangthangwui chek mashing masuitāpaimara” kaji shālaga, 
kalākashi ot rāhaira da Israelnaobingwui yangkhamebingna thei. 

20Pharaohwui eina kashok eina, athumli samphang khavai ngaraikasā Moses 
eina Aaronli samphanga. 

21Athumna anili hānga, “PROHOna naniwuitungli bichar sāranu! Pharaoh kala 
awui otshinabingbingna ithumli yangkharing khavai sāmihaira kala ithumli 
sāthat khavai athumwui pāngli raighai chisinmihaira.” 

Moseswui Seihā Kasā 

22Chieina Mosesna PROHOli seihā sāda hānga, “O PROHO, khisāda mibing hili 
sāshida sāhaokhala? Ili khisāda shirātkharākhala? 

23Khikhalajila Pharaohli nawui ming singda ina vāhāngkhare eina thuida ana 
mibingli sāshida sāhaira, kala nana mibingli ngatangkhui khavai khikha 
masāmana.” 

Shongzā 6 

1  Chieina PROHOna Mosesli hānga, “Ara ina Pharaohli khi sārakhala kaji nana 
theira; kaja pangshapa pāng eina ana athumli chihora; pangshapa pāng eina ana 
athumli awui ngalei eina kashamshokra.” 

Mosesli Hokakhui 

2Kala Varena Mosesli hānga; “PROHO chi ina. 

3Ina Abrahamli, Isaacli, Jacobli sāshapa Varena da chithei, kha 
athumli PROHO kaji iwui aming eina machitheimana. 

4Athumli ina iwui tuingashit sai, chiya athumna lam phāda kha̱mi thāda pānda 
khalei Cannan ngalei chi mirada. 

5Chili lāngda Egyptnaobingna narhaida khalei Israelnaobingna ringkhangā chi 
ina shāda iwui tuingashit chi phaningunga. 

6Chiwui vang eina Israelnaobingli hānglu, ‘PROHO chi ina, kala Egyptnaobingwui 
kachotkachāng otphunwui eina ina nathumli thānshokra, kala nathumna 
narkahaiwui eina shokra; kala ipāng katingda mashun bichar sāda nathumli 
ngatangkhuira. 

7Iwui mi sākhavai ina nathumli khuira, kala I nathumwui Vare sāra, kala 
Egyptnaobingwui kachotkachāng eina thānkashoka PROHO Varena da nathumna 
theikhuira. 

8Kala Abrahamli, Isaacli, Jacobli mirada ngashit kahai lam chili ina thānungra; 
chi nathumwui ngasā khavai ina mira. PROHO chi ina.’ ” 

9Mosesna athumli chi tākam eina hānga, kha athumna manganāmimana, kaja 
athumli sāshida narhaoda manglā yurhaowa. 

10Chieina PROHOna Mosesli hānga, 

11“Vālu, kala Egypt awunga Pharaohli, awui ngaleiwui eina Israelnaobing 
thuikhavai ahānglu.” 

12Kha Mosesna PROHOli hānga, “Israelnaobingna ili mashitsangmana, chithakha 
morchai makathara mi, I kathali Pharaohna kathāda shitsangra?” 

13Kha PROHOna Moses eina Aaronli Israel yurli Egypt ngaleiwui eina thānshok 
khavai Israelnaolila kala Egyptwui awunga Pharaohlila ahāng khavai kasoi. 

Moses eina Aaronwui Naotun 
(Hao 46.8-27) 

14  Hibing hina athum avāva̱ ngarāwui shimkhur akuibingna: Israelwui 
naochizai, Reubenwui naomayarabing: Hanok, Pallu, Hezron kala Carmi; hibing 
hi Reubenwui shimkhurbingna. 

15Simeonwui naomayarabing: Jemuel, Jamin, Ohad, Jachin, Zohar, kala Shaul 
Canaanpāva̱na kapharāna; hi Simeonwui shimkhurbingna. 

16 Athumwui naotunbingwui athishurda Leviwui naomayarabing: Gershon, 
Kohath kala Merari, kala Leviwui okthot zingkum shākha thumrāda shinina. 

17Gershonwui naomayarabing: Libni eina Shime-i shimkhur khani. 

18Kohathwui naomayarabing: Amram, Izhar, Hebron kala Uzziel, kala Kohathna 
zingkum shakha thumrāda kathum okthuiya. 

19Merariwui naomayarabing: Mahli eina Mushi. Athum naotunbingwui 
athishurda hi Levishi shimkhurna. 

20Amramna avāva̱wui azara Joshebedli khui, kala ana Aaron eina Mosesli pharai, 
Amaramna zingkum shākha thumrāda shini okthui. 

21Izharwui naomayarabing: Corah Nepheg kala Zichri. 

22Uzzielwui naomayarabing: Maishel, Elzaphan kala Sithrina. 

23Aaronna Amminadabwui naongalava̱ Nashonshi azara Elishebali ngakuma; 
ana Nadab, Abihu, Eleazar kala Ithamar athumli pharai. 

24Corahwui naomayarabing: Assir, Elkanah kala Abisaph; hi Corahshina. 

25Eleazar Aaronwui naomayarana Puti-elshi ngalānao akhali khuida Phinehasli 
pharai. Hi Levi shimkurwui athishurda awo-ayi shim-shimwui akuibingna. 

26Hi PROHOna “Egypt ngaleiwui eina Israelnaoli thānshoklu” da kahānga Aaron 
eina Moses china. 

27Egypt ngaleiwui eina Israelnaobingli khuishok khavai Pharaohli akhangazeka 
khani chi Moses eina Aaronna. 

PROHOna Moses eina Aaronli Kakasat 

28Egypt ngaleili PROHOna Mosesli rāhāngthang, 

29ana ali “I PROHO china; Egyptwui awunga Pharaohli tui saikora hi ahānglu” da 
hānga. 

30Kha Mosesna PROHOwui mangāli hānga, “Yanglu, iva morchai makathara mina, 
Pharaohna ili kathāda shitsangrakhala?” 

Shongzā 7 

1 PROHOna Mosesli hānga, “Yanglu, ina nali Pharaohwui Vare kathā 
sāngasakhaira, kala nachinā Aaronna nawui marān sāra. 

2Ina nali kakaso saikora nana hāngra, kala nachinā Aaronna Pharaohli ngalei 
hiwui eina Israelnaobingli chiho khavai hāngra. 

3 Kha ina Pharaohwui wuklung mararmihaora, kala ina iwui machut kala 
matakhak kahai khudam Egypt ngaleili mataisangra, 

4Pharaohna nali makhuikasang tharan; Egyptwuitungli ipāng parra kala iwui 
mibing Israelwui naobingli Egypt ngaleiwui eina hakkhamahā mashun bichar 
eina thānshokra. 

5Ipāng katingda Egyptwui eina Israelnaobingli thānkashok tharan athumna I 
Varena kaji theikhuira.” 

6Moses eina Aaronna chithāda sai; PROHOna kakaso chi horzakta sai. 

7Anina Pharaohli akhangazek atamli Moses zingkum hangchishat kāhairasai 
kala Aaron hangchishatta kathumhairasai. 

Aaronwui Khāmshui 
(Sho 4.1-5) 

8 PROHOna Moses eina Aaronli hānga, 

9“Pharaohna nanili, ‘Matakkhak kahai ot eina sachitheilu’ jiakha, nana Aaronli 
hānglu, ‘Nawui khāmshui chi phara̱ onkhavai Pharaohwui mangāli hortālu.’” 

10Chieina PROHOna kakaso athishurda anina Pharaohwui mangāli vāsai; 
Pharaoh eina awui raobingwui mangāli Aaronna khāmshui chi hortāda phara̱ 
onngasaka. 

11Chieina Pharaohna awui kathemabing kala Egyptwui mitrang sākatheibingli 
hokhuida, athumnala athumwui khangathum mitrang eina chi tākam eina sai. 

12Kaja athum ava̱va̱na horkatā khāmshui chi phara̱ sāthuiserhaowa. Kha 
Aaronwui khāmshuina athumwui khāmshui saikora mayuitāserhaowa. 

13Chithālala Pharaohwui wuklung mararshaphai, kala PROHOna kahāng 
athishurda aniwui tui makhuisangthuwa. 

Tara̱ Ashee Khaon 

14Chieina PROHOna Mosesli hānga, “Pharaohwui wuklung marar ngasakhaida, 
ana Israelnaobingli mathui ngasakmana. 

15Ngathorshong kongpheili ali vangaraisālu, Pharaohna tara̱pamli rārāsāra; kala 
phara̱ onkahaia khāmshui chi khuiphunglu. 

16Kala hithāda hānglu, PROHO Hebrewnaobingwui Varena nali hi hāngkhavai ili 
kachihona, ‘Iwui mibingli chihohaolu, chithāda sāda athumna ili lamhāngli 
khorumra; kha nana arui rāshungda manganāsangmana. 

17 Hithāda PROHOna hānga, “Hi eina I PROHOna kaji nana theira.” Yanglu, ipāngli 
kasing khāmshui hi eina ina Nile kongwui tara̱li ngaphitra, kala chi ashee 
sāthuihaora, 

18Nile kongwui khai thihaida nganamshira, chieina Egyptnaobingna Nile 
kongwui tara̱ mamangpaimara.’” 

19Kala PROHOna Mosesli hānga, “Aaronli hānglu, ‘Nawui khāmshui khuida ashee 
onkhavai Egyptwui tara̱tungli, kongli, ra̱shongli, ra̱khongli, tara̱ khonkahai chili 
napāng katinglu; chieina Egypt ngalei saikorali khalei ngalung hamla, thingwui 
khorkhong saikorawuila tara̱ ashee onserhaora.’” 

20 PROHOna kakaso athishurda Moses eina Aaronna sai; Pharaoh kala 
araobingwui miktāli khāmshui chi khāngkāda Nile kongwui tara̱li ngaphita, kala 
Nilewui tara̱ katonga ashee sāthuihaowa. 

21Kongwui khai thiserhaowa kala Nile kong nganamshihaowa, Egyptnaobingna 
Nilewui tara̱ chi mamangpaithumana, kala Egypt ngalei hupta 
asheemānghaowa. 

22Kha Egyptwui mitrang kathembing chinala, athumwui khangathum mitrang 
eina chithāda sai, chiwui vang eina Pharaohwui wuklung marar ngasakshona, 
kala PROHOna hāngkahai thāda aniwui tui chi makhuisangthuwa. 

23Pharaohna awui shimli latungda ningli shik majilakmana. 

24Kala mangkhavai tara̱wui vang Egyptnaobingna Nile kong ngalengda ra̱khong 
khonkhui; kaja kongwui tara̱ chi mamangpaithuwa. 

25Nile kongli PROHOna ngaphitta shinithang kāshunghaowa. 

Shongzā 8 

Khaifa Rākhangasak 

1Chiwui thili PROHOna Mosesli hānga, “Pharaohli vāda ahānglu, PROHOna hithāda 
hānga; ‘Ili otram ngatha̱ khavai iwui mibingli chihohaolu. 

2Kha kalikhada nana athumli machihoakha, ina awui ngalei apam saikorali 
khaifa shokngasakta chotngasakra; 

3Nile kong khaifa pemhaora nawui konungli, petkāli kala petlila, kala nawui 
otshinabingwui shimlila, mibingwui shimlila, kala nawui hampamla, khamui 
naikhavai akhongbingla, 

4nawuitunglila, mibingwuitunglila, kala otshinabingwuitunglila khaifabingna 
ngawokrorra.’ ” 

5Kala PROHOna Mosesli hānga, “Aaronli hānglu; napāngwui khāmshui chi 
kongtungli, ra̱shongtungli kala ra̱khongtungli khangkāda Egypt ngaleili khaifa 
shokta pemngasaklu.” 

6Chieina Aaronna Egyptwui tara̱tungli apāng katingvai; kala khaifa kachungkha 
shokta Egypt ngalei pemhaowa. 

7Kha mitrang kathembing chinala khangathuma mitrang eina chi tākam eina 
satheida Egypt ngaleili khaifa shokngasaka. 

8Chiwui thili Pharaohna Moses eina Aaronli hokhuida hānga, “Iwui eina kala 
iwui mibingwui eina khaifabing khuithuimi khavai PROHOli pomilu, chieina 
ina PROHOli apha̱phayā khavai nathumwui mibingli chihomira.” 

9Mosesna Pharaohli hānga, “Nawui kala nawui otsinabingwui eina kala nawui 
mibingwui eina khaifabing shimānmihaida na kala nawui shimli maleila Nile 
kongmāngli leingasaklu kaji hi katharan pomilu jikhala?” 

10Ana hānga, “Akhama.” Mosesna hānga, “Nawui kahāng chi shokranu, 
chieina PROHO ithumwui Vare kathā khangatei maleimana kaji nana theikhuira. 

11Nawui kala nawui shimwui eina kala nawui otshinabing kala mibingwui eina 
khaifabing hi thuiserhaida Nile kongmāngli leimara.” 

12Chithāda Moses eina Aaronna Pharaohwui eina thuihaowa, kala 
Mosesna PROHOli khaifabingwui pongli Pharaohli mayāngarok kahai chiwui 
vang ngakaowa. 

13Kala Mosesna kapo chi PROHOna shāmida; shimli khalei, kayāngli khalei, luili 
khalei khaifa katonga thiserhaowa. 

14Kala athumna akhum akhum eina kazipkhuida aram chi nganamshiruthaowa. 

15Kha vikasang kathei eina Pharaohwui wuklung mararluishithaowa, 
kala PROHOwui kahāng athishurda aniwui tui makhuithuwa. 

Tumit Rākhangasak 

16Chiwui thili PROHOna Mosesli hānga, “Aaronli hānglu, ‘Nawui lijei khāngkāda 
chifali ngaphitta china tumit onda Egypt ngalei ungpei-vāpei ngasaklu.’” 

17Kala anina chithāda sai; Aaronna pāng katingda awui khāmshui eina ngaphita, 
chifa-chihā saikora tumit sathuiserhaida mila matei, sāla matei, aram katongali 
tumitmānghaowa. 

18Mitrang kathembingna tumit sāshok khavai athumwui khangathuma mitrang 
eina sālala mararthuwa. 

19 Kala mitrang kathembing china Pharaohli hānga, “Hi Varewui pāng eina 
kashokna!” Kha Pharaohwui wuklungva mararshāphaoda, PROHOna hāngkahai 
thāda athumwui tui makhuimana. 

Hāchāng Rākhangasak 

20Chiwui thili PROHOna Mosesli hānga, “Ngathorthakva thuilaga Pharaohna 
tara̱pamli kharā angaraisālu, kala ali hānglu, ‘PROHOna hithāda hānga, “Ili otram 
ngatha̱ khavai iwui mibingli chihohaolu. 

21Kalikhada, iwui mibingli nana machihoakha, yanglu, ina hāchāng asum-sum 
eina chihoda nali, nawui otshinabingli, nawui mibingli, nawui shimli, Egypt 
katongawui shim hāchāng eina pemngasakra; kala athumna nganing 
khavaipamlila pemngasakra. 

22Kha chithangva Goshenwui lam, ina iwui mibing pamkhavai pam chi ngatei 
ngasakra, kaja chili hāchāng malei ngasakmara, chieina ngalei hili I PROHOna kaji 
nana theikhuira. 

23Chithāda sāda iwui mi eina nawui mili ina ngateingasakra. Khudam hi akhama 
shokra.’” 

24PROHOna chithāda sai, hāchāng asum-sum eina rāda Pharaohwui shimli, 
otshinabingwui shimli, Egypt ngalei katonga hāchāngna pemtinghaoda khikha 
masāpaithuwa. 

25Chieina Pharaohna Moses eina Aaronli hokhuida hānga, “Vāda ngalei hili 
nathumwui Vareli apha̱phayālu.” 

26Kha Mosesna hānga, “Hi kasā mamashungmara, kaja ithumwui PROHO Vareli 
ithumna pha̱kaphayā hi Egyptnaobingwui vanga mayangkhangai otna, 
Egyptnaobingna mayangkhangai ot chi athumwui miktāli pha̱phayakha, 
athumna ithumli ngalung mathamarala? 

27Ithumna kathumthangzatwui vāng lamhāng akhali vāda PROHO Vareli awui 
kakaso athishurda apha̱phayāki kajina.” 

28Chieina Pharaohna hānga, “Ina nawui PROHO Vareli lamhāngli apha̱phayā 
khavai vāngasakra, kha matānā vālu. Iwui vang pomilu.” 

29Chieina Mosesna hānga, “Yanglu, ina nawui eina shokta PROHOli Pharaohwui 
eina, naraobingwui eina kala Egypt katongawui eina akhama hāchāng yāmser 
khavai seihā sāmira, kha PROHOli pha̱phayā khavai mibingli machihomara da 
Pharaohna maminamluiaranu.” 

30Kala Mosesna Pharaohwui eina shokta PROHOli seihā sai; 

31Kala Mosesna kahāng thāda PROHOna sai: ana asum-sum eina khalei 
hāchāngbing Pharaohwui eina, awui otshinabingwui eina kala mi katongawui 
eina khuithuiserhaida akhala mashākmana. 

32Kha chieina tangda Pharaohwui wuklung mararhaida athumli 
machiholuithuwa. 

Shongzā 9 

Seimao Rākhangasak 

1Chieina PROHOna Mosesli hānga, “Pharaohli vāda hānglu, 
Hebrewwui PROHO Varena kahāngna, ‘Ili otram ngatha̱ khavai iwui mibingli 
chiholu.’ 

2Kaja nana mamayāmada athumli machihola haichingakha, 

3PROHOwui pāng eina zakkashi seimao rāda luili khalei siguibing, gadhābing, 
utbing, seibing, yaobing kala mebing saikorawuitungli tāra. 

4Kha PROHOna Israelwui sha̱kei eina Egyptwui sha̱kei ngatei ngasakra, chithāda 
sāda Israelwui akha eina tangda mathimara.” 

5Kala PROHOna atam akha kakta hānga, “Lam hili akhama PROHOna otshotbing hi 
shokngasakra.” 

6Kala akhama kathā PROHOna hi shokngasakta Egyptwui sha̱kei katonga 
thingasakhaowa; kha Israelwui akhala mathimana. 

7Pharaohna ayang ngasakta, Israelnaobingwui sha̱kei akhala mathisāmana, kha 
Pharaohwui wuklung marartithaida mibingli machihothuwa. 

Moksā Shokkhangasak 
(Khal 28.27) 

8Kala PROHOna Moses eina Aaronli hānga, “Meiphungwui eina hotla 
ngashumkha khuilu, kala Pharaohwui mangāli chi Mosesna kazingramli 
horkāranu. 

9Chieina Egypt katongali khamanaka chifa thāda ngapuivāra kala chi moksā 
shokngasakta Egypt ngaleili khalalei mila sha̱keila ngatorserra.” 

10 Chieina anina meiphungwui hotla khuida Pharaohwui mangāli anganinga, 
kala Mosesna kazingramshong horkakā eina moksā sathuihaida mila sha̱keila 
ngatorserhaowa. 

11Mitrang kathemabing chi Moseswui mangāli manganingrarthuwa, kaja 
athumla, Egyptwui mi katongala moksā shokserhaowa. 

12Kha PROHOna Pharaohwui wuklung mararngasakhaowa, kala PROHOna 
Mosesli hāngkahai thāda, aniwui tui makhuithuwa. 

Thei Tākhangasak 

13Chiwui thili PROHOna Mosesli hānga, “Ngathorthakva̱ thuida Pharaohwui 
mangāli anganinglu” kala hithāda hānglu, Hebrewwui PROHOna hānga, “Ili otram 
ngatha̱ khavai iwui mibingli chiholu. 

14Ajawui hile I kathā okathuili maleimana kaji theikhavai, nali, nawui 
otshinabingli kala mi saikorawuitungli kachotkachāng rāngasakra. 

15Kaja ina ipāng katingshokta nali kala nawui mibingli kazātkashi eina ngaphitta 
ara okathuiwui eina shimānhairara; 

16 kha hiwui vang ina nathumli ringkhangasakna, iwui pangshap nathumli 
chitheida, okathui katongali iwui ming ngayaovāra. 

17Arui eina tangda nakhalatta langsoda iwui mibingli sāshida lei, kala athumli 
machihomana. 

18Yanglu, akhama hitharan Egypt leikaphok eina thuida aja rāshungda hithāda 
mashoklakrang kaji thei panglāk eina tāngasakra, 

19Chiwui vang eina nathumwui sha̱kei kala luili khalei saikora ngayin 
khavaipamli haiserhaolu; khikhalajila shimli makhuikhaunga mi, sha̱kei kachiva̱ 
theina athumli tākrorda thiserhaora.” 

20Chieina PROHOwui tuili khangachee Pharaohwui mibing china athumwui 
raonaobing kala sha̱kei saikora shimli houngsera; 

21PROHOwui tui makhuikasangabingna athumwui raonaobing kala sha̱keibing 
luili haisera. 

22Kala PROHOna Mosesli hānga, “Napāng kazingramli katingkālu; chieina Egypt 
ngalei katongali, miwuitunglila, sha̱keitunglila kala luiyamwui thingnā-
ra̱hātunglila, Egypt ngalei katongawuitungli thei tāranu.” 

23Chieina Mosesna awui khāmshui singda kazingramli apāng katingkai; 
kala PROHOna kazing khangashum eina thei, kala mei okathuili rotā ngasaka. 
Kala PROHOna Egypt ngaleili thei rotā ngasaka; 

24 thei marda katā eina ngasoda mei phikphik ngasheivā ngasakta Egyptna yur 
akha khangasāwui eina thuida thei chiyakha katā maleilakrangsai. 

25Egypt ngaleiwui luili khalei ot kachiva̱, mila, sha̱keila theina tākthatserhaowa; 
kala lui vāsang kahai theishirai kachiva̱, kala thingrong eina tangda 
tākkazammiserhaowa. 

26Israelnaona pamkhavai Goshen ngalei apammāngli thei matāmana. 

27Chieina Pharaohna Moses eina Aaronli ahokhui ngasakta hānga, “Ajawui hili 
ina morei sāhaira, PROHO mashunga, ila iwui mibingla nguihaira. 

28PROHOwui kazing khangashum thei katā shaphaira, PROHOli kahāngmilu; ina 
nathumli chihohaora; nathum hili mapamluimara.” 

29Mosesna ali hānga, “Ina Keinungwui eina shokkhaleoda PROHOli ipāng 
katingkāda kazing khangashum vānhaora, thei matāluimara, chieina okathui 
hi PROHOwuina da nana theikhuira. 

30Kha nala nawui raobingla PROHO Vareli mangacheeranga kaji ina thei.” 

31(Tawon eina yaoyi kānhaowa, kaja yaoyi akhor maraohairasai, tāwon 
wonphok hairasai. 

32Kha kehu eina nāpai mashokrangsāda mashimānmana). 

33Chieina Mosesna keinungwui eina kala Pharaohwui eina shokta PROHOli apāng 
katingkakā eina kazing khangashumla, thei katāla vānhaowa, kala kazing 
maroluithuwa. 

34Kha kazing khangashumla, thei katāla, zingrotla vānkahai chi theilaga 
Pharaohna morei sāluishita, ala, awui raobingla wuklung mararungluishita. 

35Kala Mosesli PROHOna hāngkahai thāda Pharaohwui wuklung marartithaida 
Israelnaobingli machiholuithuwa. 

Shongzā 10 

Khaoh Rākhangasak 
(Joel 1.2-4) 

1Chiwui thili PROHOna Mosesli hānga, “Pharaohli vālu, kaja ina iwui khudambing 
hi athumli chithei khavai awui wuklung, kala awui otshinabingwui wuklung 
marartit ngasakhaira. 

2Kala I PROHOna da theikhavai, ina Egyptnaobingli kathāda sānganaokhala, kala 
ina khi khudam chitheimameikhala kaji nanao ngarā kala ara̱-azāli hāngkhavai 
kasāna.” 

3Chieina Moses eina Aaronna Pharaohli vāda hānga, “Hebrewwui PROHO Varena 
hithāda hānga, ‘Iwui mangāli nana karankha mahamsangngaimarakhala?’ Ili 
otram ngatha̱ khavai iwui mibingli chihohaolu. 

4Kaja nana iwui mibingli thuikhavai mamayākha, akhama nawui ngaleili ina 
khaoh rāngasakra, 

5kala ngalei pemhaida leimai matheimara; theina matākthatkhangakān kala luili 
khalei thingnā-ra̱hāla athumna shaiserhaora, 

6kala navā ngarā lah nawo ngarāna okathui hili rāthang eina thuida aja 
rāshungda athumna matheilakrang kaji khaohbingna nawui shimla, nawui 
otshinabingwui shimla Egypt katongawui shim pemhaora.” Chiwui thili ana 
ngareithuida Pharaohwui eina shokhaowa. 

7Pharaohwui otshinabingna ali hānga, “Mi hina ithumli karankha khalen 
sangfarakhala? Athumwui PROHO Vareli akhorum khavai thuingasakhaolu, 
Egypt shimānngakan kahai hi arui eina tangda na matheikhuirangla?” 

8Chieina Moses eina Aaronli Pharaohwuili khuiraluishitta hānga, 
“PROHO nathumwui Vareli akhorumulu! — kha khipālong vāra?” 

9Mosesna hānga, “Khararnaosan mateila, naomayarabing, naongalava̱bing, kala 
ithumwui yaola, seila, ngasovāserra; kaja PROHO mingli ithumna phanit asaki 
kajina.” 

10Chieina ana anili hānga, “Ina nathumli kala nathumwui ayaonaosan eina 
tangda nathumli ngasovā ngasakakha PROHOna ngasomiranu! Nathumwui ningli 
makaphā akha lei. 

11Masākapai otna, mayarnaomāng akhorumlu, chi shapa.” Kala anili Pharaohwui 
eina kashamshokhaowa. 

12Chieina PROHOna Mosesli hānga, “Khaoh shokkhavai Egypt ngaleili napāng 
katingkālu, chithāda sāda theina matāktākhangakan thingnā-ra̱hā saikora 
shaimiserhaoranu.” 

13Chithāda Mosesna awui khāmshui singda Egypt ngaleili apāng khāngkakā 
eina PROHOna zingsho masi phanrā ngasakta ngashun pongda kala chithang 
ngayā pongda phana; kala ngathorshong zingshoshongwui masi china khaoh 
phanrai. 

14 Kala khaohbing chi rāda Egypt apam saikorali ngayaohaowa, chiyākha 
kachunga khaoh asum eina Egypt ngalei katongali rākapam chi ridala 
marāshokrangsai, lah naodala mashokluimara. 

15Kaja apam kachiva̱ pemhaida leimai chi zikhaowa, kala thingnā-ra̱hā, athei-
arai theina matakhangakān chi athumna shaimiserhaowa, khamatek anui 

kashon kaho akhala mataimimana, Egypt ngalei peida thingla akharla 
mataimilakmana. 

16Pharaohna Moses eina Aaronli katotlak eina hokhuida hānga, 
“Ina PROHO nathumwui Varewui mangāli, kala naniwui mangāli morei sāhaira. 

17Chiwui vang eina iwui morei akhashida pheomida, kathibing hi iwui eina 
khuithuimi khavai himang PROHO nathumwui Vareli seihā samiluda kapona.” 

18Chiwui vang ana Pharaohwui eina shokta PROHOli seihā sai. 

19Kala PROHOna zingtunshongwui masi panglāk eina phanngasakta khaoh 
saikora Red Seali phansang ngasakserhaowa, kala Egypt ngaleili khaoh 
akhanidala maleilathuwa. 

20Kha PROHOna Pharaohwui wuklung mararmihaida Israelnaobingli 
machihomithuwa. 

Tangkhamang Rākhangasak 

21Chiwui thili PROHOna Mosesli hānga, “Egypt ngaleili tangmang khavai napāng 
kazingramshong katingkāda, tangmangtinghairanu.” 

22 Chieina Mosesna kazingramli pāng katingkakā eina Egypt ngalei saikorali 
kathumthang tangmangtinghaowa; 

23akha eina akha mathei ngarokrarthumana, kathumthang athumna khaleipam 
chiwui eina mangatha̱paithuwa; kha Israelnaobinga athumwui pamkhavai chili 
kahor samphanga. 

24Chieina Pharaohna Mosesli hokhuida hānga, “Thuiulu, nathumwui 
naoshinaobingla thānvāda PROHOli otram angatha̱ulu; kha nathumwui sha̱kei 
makhuivāpaimara.” 

25Kha Mosesna hānga, “PROHO Vareli pha̱phayā khavai kala rikkatā hanphut 
sakhavaila nana mayāmiphalungra. 

26Ithumwui sha̱keila ithumli ngasovāphalungra, akha eina tangda 
manothapaimara, kaja ithumna ithumwui Vare PROHOli chigat khavai 
khuivāphalungra, kaja apam chi mavāshungranglakha eina tangda khi 
chigatra̱khala kaji ithum matheimana.” 

27Kha PROHOna Pharaohwui wuklung mararmihaoda athumli machihothuwa. 

28Kala Pharaohna athumli hānga, “Iwui eina thuihaolu; kala ning ngasharlu, ili 
marāluilakalu, izak theithang na thira.” 

29Mosesna hānga, “Nana kahāng thāda ina nali nazak matheiluilakmara.” 

Shongzā 11 

Naochizai Thiki kaji Mosesna Hāngkhamathin 

1 PROHOna Mosesli hānga, “Pharaoh eina Egyptwuitungli kazāt akha shida 
rāngasakfara; chiwui thili ana nathumli chihonaora; kala ana kachiho tharan, 
nathum katongali chihora. 

2Mi saikorana shākhavai hānglu kaja mayarnao kala preinao kachiva̱na 
kachichāshi khongnainaoli sināwui, lupāsāwui chara̱-chasān pokhui ngasaklu.” 

3Kaja Egyptnaobingna athumli ngahānngai khavai PROHOna yangmida lei. Chili 
lāngda Egypt ngaleili, Pharaohwui otshinabing kala mibingwui miktāli Moses hi 
kahaka mi akha ngasāsai. 

4Kala Mosesna hānga, “PROHOna hithāda hānga: ngayā sailung ina Egypt ngaleili 
vāra; 

5kala Egypt ngaleili pharākhare katonga thira, wungpamkhongli kapama 
Pharaohwui naochizai eina thuida mā kharungva̱ rao sha̱naowui naochizai, kala 
sha̱kei pharākhare eina tangda katonga thira. 

6Kala Egypt ngalei katongali chapkhangachā hāngkhavai maleimara; chikathā 
mashoklakranga, kala kashokla mashokluimara. 

7Israelnaobingli nilala, mibingli nilala, sāyurbingli nichilala fa akha eina tangda 
makhongmara. Chithāda sāda Prohona Egypt eina Israelli ngakheikhang eina sai 
kaji nana theira. 

8Kala nawui otshinabing hina ili rāda ngakhumshāmda, ‘Thuiulu, nawui thi 
kashurbingla thuiserulu’ da hāngra, chiwui thili I thuihaora.” Kala ana 
malungvātta thurshi Pharaohwui eina thuihaowa. 

9Chiwui thili PROHOna Mosesli hānga, “Pharaohna nali manganāsangmara; kaja 
Egypt ngaleili iwui matakhak kahai ot chungmeida chithei khavaina.” 

10Moses eina Aaronna Pharaohwui mangāli matakhak kahai ot saikora hi sai, 
kala PROHOna Pharaohwui wuklung mararmihaida Israelnaobingli awui 
ngaleiwui eina mathuingasakthuwa. 

Shongzā 12 

Makānkhami Phanit 
(Mis 9.1-14; Khal 16.1-8; Ezek 45.21-25) 

1  Egypt ngaleili PROHOna Moses eina Aaronli hānga, 

2Aja kachāng hina nathumwui vang kum haokaphoka kachāng khare ngasāra. 

3Israel katongali hānglu kaja kachāng hiwui katharāthang shimkhur kachiva̱ 
kala shimlak kachiva̱na yaonao akharip khuirāra. 

4Shimkhur akha mi teonāhaida tongda mashokrarakha ashiwui khongnaishili 
mi chākyanglaga shaikashap athishurda ngafara. 

5Yaonao nilala, me nilala, achuk kapeiya kumkhawui avānao khuira; 

6kala chi kachāng hiwui tharāda khamatethang eina tangda hailaga, Israel kazip 
ashangva̱na chithang zimik atun ngasha̱da taithatra. 

7Kala athumna zākhavaipamli ashee kateokha khuilaga khāmongthing 
khanganing khani eina khamakharli ashee kateokharip neora. 

8Athumna chithang ngayā asā chi ruishaira, khawok makazang khamui kala 
khārisi kaje thingnā han eina ngasoda shaira. 

9Kharing eina kala tara̱ eina hanglaga mashaialu, kha akuila, apheila akhari-
akharāla meili ruishailu. 

10Kala ngathorshong vāshungda mataihaipaimana; ngathor eina tangda katai 
leisālala meili riktāhaolu. 

11Nathumna hithāda shaira; nathumna kashān masa̱laga, pheihop sanglaga, kala 
napāngli khāmshui ngazunglaga katotlak eina shaiki kajina. Hi PROHOwui 
makānkhami phanitna. 

12Kaja chithang ngayā ina Egypt ngalei makānda, Egypt ngaleili pharākhare 
saikora sāthatra; mila, sha̱keila; kala Egyptwui varebing saikorawuitungli ina 
mashun bichar sāra: I PROHOna. 

13 Ashee china khudam sāda nathum khaleipam theikhuira, kala ashee chi ina 
theilaga nathumli makānmihaida, Egypt ngaleili sākathat tharan kazātkashi 
mimao nathumli maraza̱mara. 

14  “Zimiksho hi nathumwui phaningung khavai atam ngasāra, kala PROHO mingli 
zātkhān sāda, thot kachida shiyan sāda mayonchingra.” 

Khawok Makazang Phanit 

15“Shinithang khawok makazang khamui shaira, kharethang khawok saikora 
shimwui eina horserhaora, kala kharethang eina thuilaga kashinethang eina 
tangda khawok kazanga khamui kashai mi chili Israelwui eina katathaora. 

16Kharethang nathumna kathara kazip khuira, kala kashinethang kathara kazip 
khuira; chiwui atamli ot masāpaimana; kha chithang zāki kaji chi nanina 
ngarānmira. 

17Kala khawok makazang khamui phanit nathumna mayonra, kaja chithang 
nathum katongali ina Egypt ngaleiwui eina thānkashokna: Chiwui vang eina thot 
kachida nathumna zimiksho hi shiyan sāda mayonchingphalungra. 

18Kachāng kharewui tharāda khamatethang ngazin eina thuida kachāng chiwui 
maga̱da kharethang ngazin eina tangda khawok makazang khamui shaira, 

19khikhalajila shinithangwui vang nathumwui shimli khawok maleipaimara, 
kala khawok kazang kashai mi chi, ngasokharā kha̱miranu, ngalei chiwui 
miranu, Israel ashangva̱wui eina katathaora. 

20Nathum khawok kazang mashaipailakmana, nathumwui shim kachiva̱li 
khawok makazangmāng shaiki kajina.” 

Khare Makānkhami Phanit 

21Chiwui thili Mosesna Israel khararnao saikorali hokhuida hānga, “Kachichashi 
shimkhurwui athishurda yaonao kapangkhuida makānkhami sā taithatlu. 

22Maharnā sinkha khuida khongsaili kazang ashee chi rurkhuilu, kala khāmong 
thing khani kala khamakhāra chili khongsaiwui ashee chi neolu; kala kazing 
mathangranglakha eina tangda kachichāshi shimwui eina khipākha kayāng 
mashokpaimara. 

23 Khikhalajila PROHOna Egyptnaobingli shaothat khavai rāra, kala 
khāmongthing eina khamakhārli neokahai ashee chi theilaga khāmong chieina 
makānthuihaida nathumli sāthat khavai sākathata chili PROHOna nathumwui 
shimli makāngasakmara. 

24Ots hi shiyan sāda nana kala nawui naothot naothot eina tangda mayonchingki 
kajina. 

25Kala ngashit kahai athishurda PROHOna nathumli miki kaji ngalei chili 
vākashung chitharan shiyan hi mayonchingphalungra. 

26Kala nanao ngarāna ‘Hi khiwui vangkhala?’ jiakha, 

27‘Hi PROHOna makānkhamiwui pha̱kaphayāna, kaja Egypt ngaleili leilakha 
Egyptnaobingli shaokathat tharan ana Israelnaobingwui shimli 
makānthuihaowa, kala ithumwui shim makānkhamiwui vangna’ da hāngra.” 
Chieina mibingna kui mashunzangda khoruma. 

28Chiwui thili Moses eina Aaronli PROHOna kakaso chithāda Israelnaobingna sai. 

Singkakhareng Katharā: Naochizai Kathi 
(Sho 11.1-10) 

29  Ngayā sailung Egypt ngaleili khalei pharākhare saikora PROHOna 
wungpamkhongli kapama Pharaohwui naochizai eina thuilaga, narshimli 
narhaida khalei raonaobingwui naochizai eina tangda, kala sha̱kei anao 
pharākhare saikorala zangda shaothathaowa. 

30Pharaoh, kala awui otshinabingla, Egyptnao saikorala ngayā ngaunlop eina 
thuichapa, kaja shim kachiva̱li makathi maleisamana. 

31Chieina ngayāshong Moses eina Aaronli hokhuida hānga, “Ngakarthuilu, 
ithumwui eina thui-ulu; nanila kala Israelnaobing, kala nanina kahāng thāda 
nathumwui PROHOli otram angatha̱ulu, 

32Mebing kala yaobingla nanina kahāng thāda khuithuiserulu, kala ilila somilu!” 

33Egyptnaobingna Israelnaobingli thāklak eina thuikhavai poi, kaja athumna 
hānga, “Ithum thingakanki jihaira.” 

34Chieina athumna khamui khanailila khawok masangphāmada, naikhavai 
akhongli phonda romlaga phungkhuiya. 

35 Mosesna kakaso athishurda athumna sāhairasai; kaja Egyptnaobingwui eina 
lupāsā kala sināwui chara̱-chāsān kala kashankachon kathā pokhuiserhairasai; 

36kala Egyptnaobingna athumli ngahanngai khavai PROHOna sangmihaisāda, 
athumna kapopo chi mihairasai. Chithāda athumna Egyptnaobingwui eina 
ngaponkhui. 

Egyptwui eina Israelnao Zatkaphok 

37Kala Israelnaobingna Rameseswui eina zatlaga Succothli vāshunga, prei-
naosan mashānla phei eina kazat mayarnaomāng mi thing shātharuk sha̱khana. 

38Chili lāngda miyur kachungkha manātta athumli ngasoshoka kala seila, 
yaobingla, kala mebingla zanga. 

39Kala athumna Egyptwui eina khuikaphung khawok makazang khamui chi 
sākhui, kaja thaklāk eina kasham kahaiwui vang mangaraiphathuda kashakazā 
khikha khangarān masaphāthuwa. 

40  Israelnaobingna Egypt ngaleili kapam atam kum shāmati thumrāna. 

41Kala kum shāmati thumra kāpeithang, chithang ngalāngda PROHOwui mi 
saikora Egypt ngaleiwui eina shoka. 

42Egypt ngaleiwui eina athumli thānkashok ngayā chi PROHOna mayonkhame 
ngayāna; chiwui vang eina thot-thot kachida Israelnaobingna ngayā chi rinsit 
eina PROHO wui vang mayonchinga. 

Makānkhamiwui Shiyan Chikan 
(Hao 17.9-14; Sho 12.1-13) 

43Kala PROHOna Moses eina Aaronli hānga, “Hi makānkhamiwui shiyana; yur 
kateibingna mashaipaimara; 

44kha pheisā eina lokakhui raonaoli ahui rimshokmi kahaiwui thili mishaipaira. 

45Ramkazat mi kala ngalang kaphei mina mashaipaimana. 

46 Chi shim akhali shaira, shimwui eina asā chi makhuishokpaimana; kala ara̱kui 
akhala masātekpaimana. 

47Israel ashangva̱na mayonphalungra. 

48Nathumli kha̱mi ngasokhara leida makānkhami phanit PROHOli mayonrumga 
jiakha mayarnaobingli ahui rimshokmihailaga rāmayonpaira; ala ramnao akha 
thāhaora. Kha ahui marimkashoka mina mashaipaimana. 

49 Ramnaobingwui vangla kala nathumli ngasokharā kha̱miwui vangla ain 
akhamāngmara.” 

50Moses eina Aaronli PROHOna kahāng athishurda Israelnaobingna sai. 

51Kala chithang ngalāngda Egypt ngaleiwui eina PROHOna Israel katongali 
thānshokmi. 

Shongzā 13 

Naochizai Tharkachigat 

1 PROHOna Mosesli hānga, 

2 “Pharākhare saikora ili tharchigatlu, mi nilala, sha̱kei nilala, awukwui eina 
shokkhare chi iwuisera.” 

Khawok Makazanga Phanit 
(Sho 12.14-20) 

3Kala Mosesna mibingli hānga, “Aja zimiksho hi phaningunglu, Egyptli 
narkahaiwui eina, PROHO pāngwui pangshap china nathumli apam hiwui eina 
thānshokmihaira; khawok kazang mashaipaimara. 

4Abib kachāngwui aja zimiksho nathumna zatphokki kajina. 

5Kala PROHOna navā ngarāli mira da ngashit kahai Canaannaobing, Hivnaobing, 
Hitnaobing, Amornaobing, kala Jebusnaobingwui ngalei seina̱ eina khuira̱ 
khalong ngaleili thānkazang chitharan otsak hi kachāng hiwui alungli 
mayonchingki kajina. 

6Shinithang khawok makazang khamui shaira, kala kashinethang PROHOwui 
zātkhān sāki kajina. 

7Khawok makazang shinithang shaira; khawok kazang khamui nathumwui 
ngachaili matheipaimara, khawok kazang nathum khaleipam kachida 
matheipaimara. 

8Chithang nana nanaongarāli hāngra, ‘Kaja ina Egyptwui eina kashok 
chitharan PROHOna ili khi samikhala kajiwui vangna.’ 

9Kala hi machutkhui khavai nathumwui pāngli kala phaningung khavai 
nathumwui khaveili leichingra, chithāda sāda PROHOwui tamkachithei 
nathumwui morchaili leikhavaina; kaja PROHOna pāngthei kharei eina nali 
Egyptwui eina khuishokmi. 

10Chiwui vang eina kum kachida hi atam chāda nathumwui shiyan sāda 
mayonchingphalungra. 

Naochizai 

11“PROHOna nathumli kala navā ngarāli ngashit kahai Canaan ngaleili nathumli 
thānzangda chi nathumli mikahai tharan, 

12 awukwui eina shokkhare chi PROHOwui vang phaishokmiphalungra. 
Nathumwui avānao pharākhare chi PROHOwui sāra. 

13Gadha anao pharākhare chi nathumna yaonao akha eina ngatangkhuira; 
kalikha nathumna chi mangatangkhuiakha, akahung sātekhaolu. Nathumwui 
ngachaili pharākhare naochizai mayara chi nathumna ngatangkhuira. 

14Kala naoda rāki kaji atamli, nanao ngarāna ‘Hi khiwui kakhalatkhala?’ da 
ngahānakha, nathumna ngahānkāra ‘Pāngwui pangshap eina PROHOna ithumli 
Egypt raopamwui eina thānshokmi. 

15Kaja Pharaohna ngakaishilak eina ithumli mathui khangasakwui 
vang, PROHOna Egypt ngaleili pharākhare naomayara, mikumowui pharākhare 
eina thuida sāyurbingwui pharākhare eina tangda sāthatserhaowa. Chiwui vang 
awukwui eina shokkhare mayarnao katonga PROHOli kachigatna, kha iwui ara-
azāwui naochizai saikora ina ngatangkhui’ da hāngra. 

16Hina nawui pāngli kala nakhaveili khudam sāda chiya, pāngwui pangshap 
eina PROHOna ithumli Egyptwui eina khuishokmi kaji theikhui khavaina.” 

Mei eina Muiyāwui Pakra̱ 
(Sho 40.34-38; Mis 9.15-23; 1 Wung 8.10-11) 

17Pharaohna mibingli chiho kahai tharan, shongfa naimeilala, Varena athumli 
Philistine ngaleivāk mathānvāmana, kaja Varena phaninga, “Kalikha mibingna 
rai khangarar theilaga athumwui ning ngacheihaida Egyptvāk hanungluihaipai.” 

18Kha Varena athumli Red Seavāk lamhāngli kuilaga thānzata. Kala 
Israelnaobingna raisāri peiphungda Egyptwui eina shoka. 

19  Mosesna Josephwui ara̱kui khuiphunga, kaja, “Varena nathumli rāhokhuira, 
chitharan iwui ara̱kui hiwui eina khuiungki kajina” da saklak eina hānghaisai. 

20Kala athumna Succothwui eina zatlaga lamhāngwui ayar Ethamli rāmrah 
vasāpama. 

21Ngashunshongla ngayashongla zatpai khavai, PROHOna athumwui mangāli 
muiyawui pākra̱ eina rizatmi, kala ngayāshong mik theipai khavai meiwui pākra̱ 
eina athumwui shongzā thānmi; 

22ngashun muiyawui pākra̱, ngayā meiwui pākra̱ mibingwui eina 
mapākthuilakmana. 

Shongzā 14 

Red Sea Kakān 

1Chiwui thili PROHOna Mosesli hānga, 

2“Israelnaobingli latungda, Pi-ha-hirothwui mangāli, Migdol eina ngayiwui 
ngachai Baal-zephon mangāli, ngasām khavai hānglu; nathumna chili kāroda 
ngayipheili ungngasāmra. 

3Kaja Pharaohna Israelnaobingwui pongli, ‘Lamhāngli apong maphākhuimada 
Israelnaobing ma̱zatta lei’ da hāngra. 

4Kala ina Pharaohwui wuklung mararmihaida, athumli kharomvāluira, kala 
Pharaohli kala awui mibingli iwui tekhamatei theingasakra, kala 
Egyptnaobingna I PROHOna kaji theikhuira.” Kala athumna chithāda sai. 

5Mibing yāmhaira kaji kashā eina Egyptwui awunga Pharaohla, awui raobingla 
ning ngacheida hānga, “Ithumli otram khangatha̱wui eina Israelnaobingli chiho 
kahai hi ithumna khi kasākhala?” 

6Chieina ana siguigari khangarān sālaga raimi thānthuwa, 

7kala siguigari shātharuk kapangkhuida kala Egyptli khalei siguigari eina chiwui 
otva̱bingli ngasoda vāhaowa. 

8 Kala Varena Egyptwui awunga Pharaohwui wuklung mararmihaida 
Israelnaobingna pinglak eina zatkahai chiwui thi kharomvai. 

9Pharaohwui siguibing, siguigari, sigui katongabing, raimi zangda kharomvai, 
kala Baal-zephon mangāli khalei Pi-ha-hiroth ngayipheili angaphankhuihaowa. 

10Pharaohna akhanganai tharan, Israelnaobingna ngashānungda Egyptnaobing 
rākharā chi thei, kala athum ngacheelakhaowa, kala Israelnaobingna PROHOli 
ngakaowa, 

11kala athumna Mosesli hānga, “Egyptli chikhur maleithuda lamhāngli thikhavai 
nana ithumli thānkashokla? Nana ithumli Egyptwui eina thānkashok hi khiwui 
kakhalatkhala? 

12 Egyptli leilakha, ithumna nali ‘Chimathālu, ithum Egyptli rao satha̱ra’ da 
kahāng chi hi maningmala? Kachiwui vangkhala kaja lamhāngli thiki kajiwui 
vanga Egyptnaobingli otram ngatha̱khamina phāmeiki kajina.” 

13Kha Mosesna mibingli hānga, “Mangacheealu, nganingshinglu, laga 
aja PROHOna nathumli kanmiki kaji chi yanglu; kaja aja nathumna kathei 
Egyptnaobing hi nathum matheiluilakmara. 

14PROHOna nathumwui vang ngararmira, nathum kasaikha pammalu.” 

15 PROHOna Mosesli hānga, “Khisāda nathumna ili ngakaokhala? Israelnaobingli 
mangāshong zatvā ngasaklu. 

16Kha nawui khāmshui khāngkāda ngayitungli katingvālaga ngayi chi 
ngayarkhaihaolu, chieina Israelnaobingna ngayilungli ngalei kathengli 
zatvāpaira. 

17Kala ina Egyptnaobingwui wuklung mararmihaida athumna shurzangra, 
chitharan Pharaoh kala awui raimi katonga, awui siguigari, kala sigui 
katongbing saikorawuitungli iwui tekhamatei chitheira. 

18Ina Pharaoh eina awui siguigaribing kala siguigari kathaobingwuitungli 
tekhamatei chithei kahai tharan Egyptnaobingna PROHO chi ina kaji theikhuira.” 

19Chiwui thili Varewui kazingrao, Israelnao raimibingwui mangāli kazata china 
athumwui khanukshong unghaowa; kala muiyāwui pākra̱ china kaseiungda 
athumwui khanukli ungnganinghaowa, 

20china Egyptnaobingwui raimi eina Israelnaobingwui raimi ngachaili 
nganinghaoda lākhashong muiyāna tangmanghaowa, lākhashong horngasakta 
ngayā pongda akhashila akhashili mavā ngarokmana. 

21Chieina Mosesna ngayivāk apāng katingvai; kala ngayā pongda PROHOna 
kapanga zingshoshongwui masi phanngasaka, kala tara̱ chi lānmihaida ngayi 
thengngasaka, kala tara̱ chi ngayarkhaimihaowa. 

22 Tara̱ china athumwui uishong yāshong phaklāng thāda sāmi, kala Israelwui 
mibingna ngayilungwui katheng chili zatvai. 

23Egyptnaobing, Pharaohwui siguibing, siguigaribing kala katongabing 
saikorana athumli shamadrulungli kharomzanga. 

24Ngathor kazing kathang eina muiyāwui kala meiwui pākra̱ eina PROHOna 
Egypt katongali yangtai, kala Egypt raimi katongali pa̱ngapā ngasaka. 

25Sigui gariphei ngaphumda ritnahaida mazatthukthuwa; chieina 
Egyptnaobingna hānga, Israelnaobingwui eina yāmusa kaja PROHOna athumwui 
vang Egyptnaobingli ngararmida lei. 

26Chiwui thili PROHOna Mosesli hānga, “Egyptnaobing, athumwui siguigari, 
katongabing chiwuitungli tara̱ latung khavai ngayili napāng katingvālu.” 

27Chieina Mosesna ngayitungli apāng katingvai, kala kazing kathang eina tara̱ 
chi khangachāwui thāda longunghaowa; kala Egyptnaobingna chili 
yāmsangda PROHOna ngayilungli ngaphumthat ngasakserhaowa. 

28Tara̱ hanungda siguigarila, sigui katong mila, Pharaohwui shipai ngayilungli 
shurkazanga katonga ngaphumhaowa, akha eina tangda mashokmana. 

29Kha Israelnaobingwui vang tara̱na uishong yāshong phaklāng sāmida 
ngayilungli katheng eina zata. 

30Chithāda sāda chithang, Egyptnaobingwui pāng eina PROHOna Israelnaobingli 
kanmi; kala Israelnaobingna ngayipheili Egyptnaobing kathi chi thei. 

31Egyptnaobingwuitungli PROHOna hakkhamahā ot kasā chi Israelnaobingna 
theilaga PROHOli ngachee, kala PROHO eina awui rao Mosesli shitsanga. 

Shongzā 15 

Moseswui Laa 

1  Chiwui thili Moses eina Israelnaobingna PROHOli laa hithāda sai, “PROHO mingli 
ina laa sāra, kaja ana tekmateilak eina yuimihaira; sigui katongala, ana ngayili 
horsangmihaira.” 

2  PROHO hi iwui yāng kala pangshapna, kala a iwui huikhame ngasāhaira; hi iwui 
Varena, kala ali ina masot chigatra, ishāvāwui Vare, ali ina sochikatra. 

3 PROHO sāshapa raimi akhana; PROHO hi awui mingna. 

4“Pharaohwui siguigaribing kala awui ashangva̱ ana ngayili horsanga; kala ana 
hākakhui otva̱bing katonga Red Seali ngaphumhaira; 

5Tara̱ khangaphaona athumli kuinamhaowa; lunggui thāda athumna kathukli 
ngaphumhaowa.” 

6“O PROHO! nawui yāpang, matakhak kahai pangshapna, nawui yāpangna, 
O PROHO, yangkashebingli sākazamhaira. 

7Nawui khangam-kharei khayā eina nana nawui yangkasheli mai shingasaka; 
nawui malungkhavāt nana chihovāda athum lanji thāda chuitāhaowa. 

8Na nātāngkhurwui kakathangna, tara̱ kapungkai; ra̱phong kapungkāda phākho 
sāmiya; shamadru alungli kathuka china atang ngasakhaowa. 

9Yangkashena, ‘Ina kharomvāra; ina angaphankhuira’ da hānga. Ngaponkakhui 
chi ngayarkhuida iwui ningyāngkhaung sākhuira; Iwui raighai sutkhuida ipāng 
eina athumli sāshimānra. 

10Nana nawui masi phanda, ngayina athumli farora; mari thāda athumna 
kapanga tara̱lungli ngaphumhaowa.” 

11Varebingwui ngachaili na kathā khipa leili, O PROHO? Tharkhamatheng 
katharwui khayākakā tekhamatei otsak hakkhamahā, matakhak kahai ot kasā 
na kathā khipa lei? 

12Nawui yāpāng katingshokta, ngaleina athumli mayuitāhaowa. 

13“Nana ngatangkhui kahai athumli khangachei makhalei leikashi eina nana 
thānmi, nawui pangshap eina athumli nawui katharpamli thānvai.” 

14Mibingna shāhaira, athum kathirra; Philistiali khaleibing khanangshunhaira. 

15Ara Edomwui akhokabing khananghaira; Moabwui kathānabing kathirhaira; 
Canaanli khaleibing pangshap shimānhaira. 

16Athumwuitungli khangachee-khangachā tāshunga, kaja napāngwui 
reikhamatai china athum lunggui thāda mangatha̱thukmana, nana ngatangkhui 
kahaibing nawui mibing, makanshokranglakha eina tangda, O PROHO. 

17O PROHO, nawui pam sākahai chili, kathara shim, O PROHO, napāng eina sākahai 
chili, athumli nana thānvāda, nawui phungreili haimira. 

18Mashimānla PROHOna mungra. 

19Kaja Pharaohwui siguibing, siguigari eina ngasoda sigui kathaobingla ngayili 
kazang chitharan, PROHOna ngayiwui tara̱ athumwuitungli hanung ngasakta 
ngaphum ngasaka; kha Israelnaobingna ngayi lungli ngalei katheng tungli zata. 

Mariamwui Laa 
(Mis 26.59) 

20Chiwui thili marānva̱ Mariam, Aaronwui azarva̱na timbrel singda, kala preinao 
katonga phung singlaga ali pheichak eina ngasoda shurshoka. 

21Kala Mariamna athumli laa sāchithei: “PROHOli laa sālu, kaja ana tekmateilak 
eina yuihaira; siguila, kala katongala ana ngayili horsangmihaira.” 

Kakhā Tara̱ Shimkhangasak 

22Chiwui thili Mosesna Israelnaobingli Red Seawui eina thānda mangāshong 
Shurwui lamhāngli vai; athumna lamhāngli kathumthang zatlaga tara̱ 
masamphangthuwa. 

23Athumna Marahli vākashung tharan Marahwui tara̱ khāhaida 
mamangpaithuwa; chiwui vang Marah kaphokna. 

24Kala mibingna Mosesli kharopta hānga, “Ithum khi mangrakhala?” 

25Kala ana PROHOli ngakaowa; kala PROHOna ali thing akha chithei, kala anah chi 
tara̱li horsanga, chieina tara̱ chi shimhaowa. Apam chili PROHOna shiyan-chikan 
kala hukhum milaga athumwui ning yangda, 

26hānga, “Nathumna ningasharlak eina PROHO nathumwui Varewui akhon 
nganaakha, kala awui mikyanli khamashung ot chi saakha, kala awui ningkhami, 
kala shiyan chikan saikora mayonakha, ina Egyptnaobingli khami kazāt katha 
chi nathumwuitungli akhala marāngasakmara; kaja nathumli 
raikhame PROHO chi ina.” 

27Chiwui thili athumna Elimli vai, chili ura̱ tharāda khani kala khaneirong 
hangshini leisai; kala athumna tara̱ chiwui ngalemli angasāmkhui. 

Shongzā 16 

Manna Mikazā 

1Israelwui ashangva̱ katonga Elimwui eina zatphokta Sinwui lamhāngli 
vāshunga, chi Elim eina Sinai ngachaili lei; kala Egyptwui eina shokta kachāng 
khaniwui zimiksho tharāda kaphangā thangna. 

2Lamhāngli leilakha Israelwui ashangva̱ katongana Moses eina Aaronli kharopta 
hānga, 

3 “Egypt ngaleili khaih, sāmāng shaida kashakazā mavātlakla thoting eina 
pamda PROHOwui pāngli thihaisasi kaje phāra; khikhala jila mi hiyākha 
lamhāngli kathai eina thikhavai nanina ithumli thānkashokna.” 

4  Chieina PROHOna Mosesli hānga, “Ina nathumwui vang kazingram eina zāt 
rotāmira, kala mibingna thangthangwui sharuk akhuiserra; chithāda athumna 
iwui hāngkachithei athi shurnika mashurnikhala ina athumli chāng yangra. 

5Katharukathanga athumna ngathānthang ngamui kakhuili khani shida 
chungmeida ngamuikhuilaga khangarān sāra.” 

6Chieina Moses eina Aaronna Israel saikorali hānga, “Ngazinshong nathumna 
theira kaja Egyptwui eina thānkashoka chi PROHOna, 

7kala ngathorshong nathumna PROHOwui tekhamatei chi theira, kaja 
nathumna PROHOli kharopta khamatui ana shāhaira. Kaja ini khinida nathumna 
iniwuitungli kharopkhala?” 

8Kala Mosesna hānga, “Nathumli ngazin sā mikashai, ngathor zāt thoting eina 
mikazā tharan hi PROHOna kaji nathumna theira, kaja ali kharopta 
khamatui PROHOna shāhaira—ini khida? Nathumwui kharopta khamatui chi inili 
maningmana, kha PROHOlina.” 

9Kala Mosesna Aaronli hānga, “Israelwui ashangva̱li hānglu, ‘PROHOwui ngalemli 
rānganaimeilu, kaja ana nathumwui kharopta khamatui shāhaira.’” 

10Kala Israel ashangva̱li kazipkhuida Aaronna kahāng atamli athumna 
lamhāngshong yangvai, kala yanglu, PROHOwui tekhamatei muiyālungli 
rāchithei. 

11Kala PROHOna Mosesli hānga, 

12“Israelnaobingna kharopta khamatui chi ina shāhaira; athumli hānglu, ‘Ngazin 
nathumna sā shaira, kala ngathor khamui eina thotinghaora, chieina 
I PROHO nathumwui Vare china kaji nathumna theira,’” 

13Ngazinshong kongkui yongrāda athumwui rāmrah pema, kala ngathor rāmrah 
kuimareida ikra̱ tai. 

14Kala ikra̱ thengkahai eina lamhāngwui ngaleitungli manaktak kahai akha 
phāmkok thāda tāngpat eina ngachinga. 

15 Israelnaobingna chi theilaga, “Hi khikhala?” da athum ngahān ngaroka. Kaja 
athumna chi khikhalada matheimana. Chieina Mosesna hānga, “Nathumna 
zākhavai PROHOna khami khamui chi hina. 

16PROHOna hithāda hanghai: ‘Mi kachiva̱ kachichāwui zāshap ngamuikhuilu. 
Shimkhurli khalei mi mashing athishurda horsaikharip khuilu.’” 

17Israelnaobingna angamuikhui, kaikhana chungmeida khui, kaikhana teomeida 
khui. 

18 Kha horsai eina onkhayang chitharan kachungkha kakhui mila mataimana, 
kateokha kakhui mila mavātmana; kachichāwui zāshap khuisera. 

19Kala Mosesna athumli hānga, “Khipākha ngathorshongwui vang 
mataipaimana.” 

20Kha athumna Moseswui tui makhuila kaikhana ngathorshongwui vang 
taikahai eina yunghaida mathan zanghairasai, kala Mosesna athumli 
malungvāthaowa. 

21Ngathor kachida kachichāwui zāshap athumna akhuichinga, kha kazingkasā 
eina menghaowa 

22Katharukathang athumna khangachāwui chiyāyā sharuk khani kaja horsai 
khanirip khui, kala yaruiwui kathānabing china Mosesli vāda kahāng eina 
Mosesna hānga, 

23 “PROHOna hithāda kaso kahaina: akhama chingri eina ngasāmkakhui 
zimikshona, PROHOwui kathara sabbathna, khamui sāki kaji sāhaolu, hangki kaji 
hanghaolu, kala kataibing chi akhamawui vang haisālu.” 

24Mosesna kahāng chi tākam eina athumna akhamawui vang taihaiya; chiya 
khayungla mayungmana, kala mathanla mazangmana. 

25Kala Mosesna hānga, “Hi aja zālu, kaja PROHOwui sabbathna, hi aja luili 
masamphangluimara. 

26Tharukthang nathumna ngamuikhuira, kha kashinethang kaja PROHOwui 
sabbaththang masamphangmara.” 

27Kashinethang mi kaikhana angamui khavai vai, kha maleisāthuwa. 

28Kala PROHOna Mosesli hānga, “Karankha eina tangda nathumna iwui 
ningkhami kala ain manganāmarakhala? 

29Yanglu! PROHOna nathumli sabbath mihaira, chieina katharukathang 
khanithangwui zākhavai mihaira; mi kachiva̱ kachichāwui shimli pamda 
kashinethang khipākha maraaranu.” 

30Chithāda sāda mibingna kashinethang ngasāmkhui. 

31  Kala Israel shimkhurna chiwui aming manna hoi; sachikomtha thai, 
charshihai kala khuira̱ eina kasā khamanaka khamui kashai thai. 

32Kala Mosesna hānga, “PROHOna hithāda hāngkahaina: ‘Egypt ngaleiwui eina 
thānshokta lamhāngli leilakha nathumli ina hi mizai kaji theikhavai thot kachida 
manna horsaikha haichinglu’ ji.” 

33 Kala Mosesna Aaronli hānga, “Ham akhali manna horsaikha sanglu, kala 
nawui thot peida PROHOwui ngalemli hailu.” 

34PROHOna Mosesli kahāng thāda Aaronna chi Ningkhami Oko mangāli runghai. 

35 Israelnaobingna athum pamkapai apam mavāshungranglakha eina tangda 
kum hangmati manna zai; Canaan ngalei thari mavāshungranglakha eina tangda 
manna zai. 

36(Horsaikha hi khuilui akhawui akhum tharāwui akhum akhali ngaraichai). 

Shongzā 17 

Lunghārwui eina Tara̱ Kashok 

1 PROHOna kakaso athishurda Israelwui ashangva̱na Sin lamhāngwui eina 
mathang mathang zata, kala Rephidimli apisanga; kha chili mibingna 
mangkhavai tara̱ masamphangthuwa. 

2Chiwui vang eina mibingna Mosesli khayon phāda hānga, “Ithumli tara̱ 
mangkhavai milu.” Mosesna athumli hānga, “Ili khisāda khangui phenkhala? 
Khisāda PROHOli chāng yangkhala?” 

3  Kha mibingna ra̱changnā kahaiwui vang Mosesli kharopta hānga, “Ithumla, 
naongarāla, sha̱keila ra̱kachang eina thikhavai khisāda Egyptwui eina 
thānshoksākhala?” 

4Chieina Mosesna PROHOli ngakaoda hānga, “Mibing hili ina khisāurakhala? 
Athumna ili lunggui eina horthatki jihaira.” 

5Kala PROHOna Mosesli hānga, “Nile kongli nana ngaphit khavai khāmshui chi 
khuiphungda, Israel ararbing kaikhali thānlaga mangāshong vālu. 

6Yanglu, Horeb lunggui pamli ina nawui mangāli nganingra; lunghār chili 
ngaphitlu, chiwui eina mangkhavai tara̱ shokrāsāra.” Israel ararbingwui mangāli 
Mosesna chithāda sai. 

7Ana apam chili Massah kala Meribah hoi, kaja Israelnaobingna khayon 
phāngarokta kala PROHOli chāng yangda “PROHOna ithumli ngasolika 
mangasomakhala?” da kahāngwui vangna. 

Amaleknaobingna Israelnaobingli Raikatā kala Maishi kahai 
(Hao 14.7; Mis 13.29, 14.25) 

8Rephidimli leilakha Israelnaobingli Amaleknaona rai rātai. 

9Kala Mosesna Joshuali hānga, “Ithumwui vang mi kapangkhuida 
Amaleknaobingli angararlu, akhama ina Varewui khāmshui singlaga 
kaphungtonli kānganingra.” 

10Mosesna kahāng athishurda Joshuana Amaleknaobingli angarara; kala Moses, 
Aaron, Hur athumna kaphungtonli kai. 

11Mosesna apāng katinglakha eina tangda Israelnaona yui, kala apāng 
haizangkhaleoda Amaleknaobingna yui. 

12Kha Moseswui pāng chothaoda, lunggui akha khuilaga ana chili pama, Aaron 
eina Hurna apāng lākharipta singlaga khāngngachona; chithāda zimik 
matunranglakha eina tangda zungpama, 

13kala Joshuana Amaleknaoli kala awui mibingli raighai eina ngararda yuikhui. 

14  Kala PROHOna Mosesli hānga, “Hi mamalai khavai lairik akhali kapisanglu, 
kala chi Joshuawui khanākhurli hāngsanglu kaja okathuili Amaleknaobingli 
maphaningunglak khavai ina shimitmichaohaora.” 

15Mosesna hanphut akha sākhui kala chiwui aming, PROHO iwui philānna da 
phokmida, 

16hānga, “PROHOwui philāntungli pāng akha! Thot kachida Amaleknaoli PROHOna 
rai ngararchingra.” da hānga. 

Shongzā 18 

Jethrona Mosesli Akhayang 

1Midianwui pāngmon, Moseswui awova̱ Jethrona kashoshok saikora, kaja 
Varena Moseswui vang kala awui mi Israelnaobingli kathāda samimamei kala 
Egyptwui eina kathāda thānshokmi kaji chi shai. 

2Chitharan Mosesna apreiva̱ Zipporahli chithot kahaiwui thili awova̱ Jethrona, 
Zipporahli awui nao khani, 

3 akhawui aming Gershom kaho; (kaja ana hānga, “I mi kateiwui ngaleili kapāna 
kha̱mi ngasāsai”), 

4kala akhapāli Eliezer, kaho anili (kaja ana hānga, “Ishāvāwui Vare, ili 
ngachonkhamena, kala Pharaohwui raighaiwui eina ili kanmi”) khuiluihaowa. 

5Mosesna Varewui phungreili pamda leilakha awova̱ Jethrona awui naomayara 
khani kala apreiva̱li thānrārāsai. 

6Kala mi akhana Mosesli, “Nawo Jethrona napreiva̱ eina nanaomayara khanili 
thānrārāda lei” da kahāng eina, 

7Mosesna awova̱li angarok khavai vai, ana khayākashi chitheida maya̱khui; kala 
ani akha eina akha khi shokmamei kaji ngazeklaga kachonshimli zanga. 

8Chiwui thili PROHOna Pharaohli kala Egyptnaobingli Israelli khi samamei kaji 
saikora Mosesna awova̱li hāngsera, shongfali zatlakha kakhanang samkaphang, 
kala PROHOna ngatangkhami saikora hāngsera. 

9PROHOna Israelli kaphā sāmi kahai saikora, Egyptnaobingwui eina 
ngatangkhami saikorawui vang Jethrona mathāna. 

10Jethrona hānga, “Egyptnaobingwui eina kala Pharaohwui eina 
ngatangkhame PROHOli soranu. 

11Ara ina theihaira kaja PROHOna vare kateibingli hakmeiya, khikhalajila ana 
mibingli Egyptnaobingna zakshilak eina kasāwui eina ngatangkhuimi.” 

12Kala Moseswui awova̱ Jethrona Vareli rikkatā kachigat kala pha̱kaphayā akha 
sai, kala Aaronna Israelwui ararbing saikorali thānrāda Varewui mangāli 
Moseswui awova̱li phazāruma. 

Bicharsamebing Kapangkasang 
(Khal 1.9-18) 

13Akhama kathā Mosesna mibingwui bichar sāmi khavai pama, kala athumna 
ngathor eina thuilaga ngazin eina tangda ali kuimareida nganingpama. 

14Moseswui awova̱na ana awui mibingwui vang kasāsā chi theilaga hānga, 
“Mibingwui vang nana sāda khalei hi khikhala? Namāng pamlaga kateibingli 
ngathor eina thuilaga ngazin eina tangda nganing khangasakla?” 

15Kala Mosesna awova̱li hānga, “Kachiwui vangkhala kaja athumna ili Varewui 
pongli rākhangahānna, 

16athumwuili tuishot leihaiakha iwuili rāda ina athum akha eina akhawui bichar 
sami, ina Varewui shiyan-chikan kala ana tamchithei kahai chi athumli 
hāngchithei.” 

17Moseswui awova̱na ali hānga, “Nana sāda khalei hi maphāmana. 

18Na kala nali khangayur mibing hi kachangkhat eina khanangnāhaora, kaja ot 
hi nawui vang ritnai; namāngna masārarmara. 

19Iwui tui nganālu, ina hangchitheiga, Varena ngasomiranu! Mibingwui vang 
nana Varewui mangāli nganingmida athumwui tuishot chi hāngmira, 

20athumli shiyan chikan tuitak kala athumna zatrān apong chi theingasaklu kala 
athumna khi sarānkhala kaji theingasaklu. 

21Kala nana mibingwui ngachaili sāshapa, Vareli khangachee mibing, shitsang 
kapaibing, kala pheizā kazāli ningkakachaibing, thing-thingwui, shāshāwui, 
hangphangā-ngāwui kala tharā-rāwui akhavā sākhavai kapangkhuilu. 

22Bichar saikora athumna sāranu, khamatataiya tuishot kachiva nawuili 
khuirāranu kha kapaipai athumna sāda nawui kharit ot athumna ngayarda 
phungrumakha nawui vang ngavengmeira. 

23Hithāda saakha Varena mayāmida, nala khāngshapra, kala mi saikora hi 
athumwui shimli chingri eina latungra.” 

24Awova̱wui tui khuida ana hāngkahai saikora Mosesna chithāda sai. 

25Kala Israel katongawui eina kashapa mibing kapangkhuida, thing-thingwui, 
shāshāwui, hangphangā-ngāwui kala tharā-rāwui kathāna sāngasaka. 

26Chithāda sāda atam kachida athumna mibingli bichar sāmi; kasaksakmāng 
Mosesli khuivai; kha kapapai athumna sāsera. 

27Chiwui thili Mosesna awova̱li pākhailaga aramshong ungngasakhaowa. 

Shongzā 19 

Sinai Kaphungli Kapam 

1Israelnaobingna Egypt ngaleiwui eina shokta chāngwok kakathumawui 
kharethang athumna Sinai kaphungli vāshunga. 

2Athumna Rephidimwui eina zatta Sinai lamhāngli vākashung eina, athumna 
lamhāngli angasāma, phungreiwui mangāshong Israelnaobingna angasāma. 

3Kala Mosesna Vareli samphang khavai kai, kala PROHOna phungreiwui eina ali 
hoda hānga, “Nana Jacob shimkhurli kala Israelnaobingli hithāda hāngra: 

4Egyptnaobingli ina kasā, kaja khalāngwui angachāng eina ina nathumli kathāda 
phungzat kala kathāda iwuili khuirākhala kaji chi nathumna theihaira. 

5 Chiwui vang eina ara iwui tui nganāda iwui tuingashit mayonakha, miyur 
saikorawui ngachaili nathum iwui mi sāra, kaja okathui hi iwuisera, 

6kala iwui vang nathum pāngmonwui wungram kala kathara yur sāra. 
Israelnaobingli nana hāngki kaji tui chi hina.” 

7Chieina Mosesna rāda ararbingli hokhuilaga, PROHOna ali kahāng tui saikora chi 
athumli hāngchithei. 

8Kala mibing saikorana khokkha sāda ngahānkāda hānga, “PROHOna hāngkahai 
tui saikora ithumna sāra.” Kala Mosesna mibingwui tui chi PROHOli hānga. 

9Chiwui thili PROHOna Mosesli hānga, “Yanglu ina nali khangazek chi mibingna 
shākhavai kala mirin peida nali shitsang khavai ina muiyā kashā akhawui alungli 
rāra.” Chieina Mosesna mibingwui tui chi PROHOli vāhānga. 

10Kala PROHOna Mosesli hānga, “Mibingwuili vāda aja eina akhama tharchigat 
ngasaklu; athumwui kashankachon ngasa̱ ngasaklu; 

11kala kakathumathangwui vang khangarān saserranu, kaja kakathumathang mi 
saikorana theikhavai PROHOna Sinai Kaphungli tāra. 

12 Kala nana mibingwui vang kuimareida leirin akha khānhailaga hānglu, 
‘Ningngasharlu, phungreili makāpaimara, lah leiretlila masāza̱paimara; 
phungreili sakaza̱a mi chili chithitra; 

13 ali pāng masāza̱paimara, kha ngalung eina horthatra lah malā eina kapthatra; 
miranu, sāranu, maring ngasakmara.’ Talla̱khon panglāk eina kakhong tharan 
mibingna phungreili kāpaira.” 

14Chieina Mosesna phungreiwui eina tāda mibingli tharchigata; kala athumna 
athumwui kashankachon ngasa̱sera. 

15Kala ana mibingli hānga, “Kakathumathang chi khangarān sāserlu, sha̱nao 
ngalemli mavālu.” 

16  Kakathumathangwui ngathor kazing ngashumda rikhān ngasheiya, kala 
muiyā kashā akha phungreitungli ngapuirora, kala talla̱khon panglāk eina 
khongda rāmrahli khalei mibing saikora kathirhaowa. 

17Chiwui thili Vareli samphang khavai Mosesna mibingli rāmrahwui eina 
thānvai, kala athumna phungreipheili anganinga. 

18Kala Sinai Kaphungli meikhutna ngapuiphinhaowa; kaja PROHOna 
chiwuitungli mei eina tai; kala chiwui meikhut shālui kachui thāda kai, kala 
phungrei katonga nganuka. 

19 Talla̱khon chi pangmamān kaji eina Mosesna matuiphoka kala Varena 
khangashumkhon eina ngahānkai. 

20PROHOna Sinai Kaphungli tai, phungreitonli tāda Mosesli phungreitonli kāluda 
hoi, kala Mosesna kai. 

21Kala PROHOna Mosesli hānga, “PROHOli yangkida athumna manamzang khavai 
zanghāngmachinlu, chi maningakha mi kachungkha thihaipaishina. 

22Kala PROHOwui ngalemli rāki kaje pāngmonbing china athum khalatta 
tharchigatranu; chi maningakha PROHOna tandi mira.” 

23Kala Mosesna PROHOli hānga, “Mibinga Sinai Kaphungli makāpaimara, kaja 
nakhalattana ‘Phungrei kuimareida leirin khānhaida tharchigatlu’ da hānghai 
dalei.” 

24 PROHOna hānga, “Aaronli zanghokhuida kālu, kha khangatei pāngmonlapai 
kala mibing khipākha PROHOli kākhavai manamkāpaimana; PROHOna athumli 
tandi mipaishina.” 

25Chieina Mosesna tālaga mibingli zanghānga. 

Shongzā 20 

Ningkhami Tharā 
(Khal 5.1-21) 

1Kala Varena tui saikora hi hānga, 

2  “Egypt ngalei, narkahai shimwui eina nathumli 
thānshokkhame PROHO nathumwui Vare chi ina. 

3  “I maningla vare katei maleimana, 

4  “Nathumna nathum khalattawui vang rukkakhuia ama̱ lah atungshong 
kazingramlila, azingshong okathuilila, okathuiwui azingli khalei lah ngayili 
khalei otli khangamāna ama̱ masakhuipaimara; 

5 athumli khayāmashipaimara lah makhorumpaimara; 
khikhalajila PROHO nathumwui Vare iya mikpaikashe Varena, ili ningkakachaiali 
avāva̱ ngarāwui naongarāli naothot kakathuma kala khamate eina tangda tandi 
khame, 

6kha ili leishida ningkhami saikora khamayonabing thingthingli makhangachei 
leikashi chitheikhamena. 

7  “Leimamāngli PROHO nawui Varewui ming masingpaimana; kaja PROHOna 
awui aming leimamangli kasinga chili mayonmana majimara. 

8  “Sabbath zimiksho mamalaihaila tharda mayonlu. 

9 Tharukthang nathumna yāng chishotta nathumwui ot saikora sāra; 

10kha kashinethang PROHO nathumwui Varewui sabbathna; chithang nala, 
nanaomayarala, nanaongalava̱la, rao mayarnaola, rao sha̱naola, sha̱keila, 
kha̱lungli khalei kha̱mi saikora ot akhala masāmara; 

11 khikhalajila PROHOna tharukthangwui alungli kazingram, kala okathui, ngayi 
kala chiwui alungli khalei saikora sai, kha kashinethang ngasāmkhui; 
chieina PROHOna sabbaththang somida tharchikata. 

12  “Nava̱ navāli khayāshilu, chithākha PROHO nathumwui Varena khami ram 
chili okpeira. 

13  “Mi mashaothatpaimana. 

14 “Maphophāpaimana. 

15  “Maleepaimana. 

16  “Nawui khongnainaoli makhamayāwui mikhanam shakhi masāpaimana. 

17  “Nawui khongnaiwui shim maningchangpaimana; nawui khongnaiwui 
preiva̱, awui rao mayarnao, rao sha̱nao, mukkā, gadhā, awui khaleilei 
maningchāngpaimana.” 

Mibingwui Khangachee 
(Khal 5.22-33) 

18  Kazing khangashum kala talla̱khon kashā eina kala rikhān ngasheida 
phungreili meikhut kashok chi kathei eina mibingna ngacheehaida kathirhaowa; 
kala khalāda nganinga, 

19kala Mosesli hānga, “Nana ithumli hānglu, ithum nganāra; kha Varena ithumli 
mamatuiaranu, ithum thihaipaishina.” 

20Mosesna mibingli hānga, “Mangacheealu, kaja Varena nathumli chithei khavai 
rāhaira, chieina Vareli khangachee chi nathumwui leida chieina nathumn morei 
masāmara.” 

21Kala Varena khaleipam muiyā kashāli Mosesna vānganaiya, kha mibingna 
khalāda nganinga. 

Hanphutwui Ain 

22 PROHOna Mosesli hānga, “Israelnaobingli hithāda hānglu: ‘Ina kazingramwui 
eina nathumli khangazek nathum khalattana theihaira. 

23 Ili ngasopam khavai nathumna lupāsāwui meoma̱ masākhuipaimana, lah 
nathum khalattana sināwui meoma̱la masākhuipaimna. 

24 Ngalei eina hanphut akha sākhuilaga nathumna chili rikkatā hanphut kala 
ningyatchigat sāra, yaola, seila pha̱phayāra; kala ina iwui ming theingasakta 
phaningung ngasakkhangai apam kachida ina nathumli rāda somichingra. 

25 Iwui vang nathumna ngalungwui hanphut saakha shankakhui ngalung eina 
masāpaimara; kaja ngalungtungli nathumwui khutlai sanghaiakha nathumna 
sāmakhaohaora. 

26Kala nathumna iwui hanphutli chonchak eina makāpaimana, nathumwui 
khamahong theipaishina.’” 

Shongzā 21 

Raonaobingli Khayang 
(Khal 15.12-18) 

1“Mibingli nana hāngchitheiki kaji shiyanbing chi hina: 

2 Nathumna raonao sākhavai Hebrewnao lokhuiakha, ana kum tharuk otram 
ngatha̱mira, kashine kum awui eina khikha makhuila khalem eina chihohaora. 

3Amāng raakha amāng shokra; apreiva̱ khuiraakha apreiva̱la ali ngasoshokra. 

4Shimva̱na ngalā khuisangmida naola pharākha, preiva̱ eina naomayara chi 
shimva̱wui sāra, amāng thuimara. 

5Kha raonao china iwui akhavāli, ipreiva̱li, inaongarāli leishiya I mathuimara 
jiakha, 

6shimva̱ china Varewui mangāli khuivāra, kala khāmongpheili, lah pākra̱pheili 
nganing ngasakta shimva̱na borā kapim eina khanā sa̱mira; kala mirin peida ali 
otram ngatha̱ra. 

7“Mi akhana anaongalava̱li raonao sākhavai yorakha, mayarnaoli kachiho thāda 
ali khalem eina machithotpaimara. 

8Ali kapangkakhuia awui shimva̱li apreiva̱ sāda ningyāng maung ngasakrarakha, 
ali ngatangkhui ngasakpai, yur khangatei mili mayorsangpaimana; kaja ana ning 
katong maleila sāmi kahaiwui vangna. 

9Anaomayarawui vang khuisangmiakha, anaongalava̱li kasā thāda sāki kajina. 

10Ana ngalā khangatei khuiakha kharepava̱li awui kashakazā, kashankachon 
kala preiva̱wui yarla mavātmipaimana. 

11Ana ot kathum hi awui vang masāmiakha, raopava̱ china leiman maphungla, 
pheisā mashānla thuipaira. 

12 “Kachikathāna mi akhali shaolaga thihaiakha alila shaothatra. 

13 Kha ana shongrimda kasā maningla Varena shokkhangasaka otshot 
ngasasakha, ina nathumwui ayāmsang khavai nathumwui vang apam akha 
ngaranmira chili yāmvāda mathimara. 

14Kha kachikathāna malungvātta mi akhali sāthatphalungkida shaoakha, 
nathumna ale iwui hanphutwui eina khuilaga shaothatra. 

15“Kachikathāna avāva̱li nilala, ava̱va̱li nilala shaoakha chipāli shaothatra. 

16  “Mi khaleeali, yorlapai awuili haisalapai, ali shaothatra. 

17  “Kachikathāna avāva̱li nilala, lah ava̱va̱li nilala khonshiakha mi chipāli 
shaothatra. 

18“Ngama̱ ngaroklaga akhana akhapāli ngalung eina nilala, lah pāng ngashumda 
shaoda mathilala kazāda petli piakha, 

19chiwui thili kakazāpa chi khāmshui singda yaothuishapakha kashaopali 
kashong malāngmara, kha awui ngalangman kala maraichangranglakha eina 
tangda yangmira. 

20“Raonaowui akhavāna awui rao mayarnao nilala, sha̱nao nilala, lijei eina 
ngaphitta thihaiakha mipa chili kashong lāngra. 

21Kha thangkha, khanithanglala ringakha, kashong malāngmara, kaja raonao chi 
awui lanna. 

22“Kalikha mi khangama̱li nao khavai sha̱naoli saza̱da nao tāhailala, kalākashi 
maleiakha, ali sakaza̱pa chili agaharawui ningkachāng athishurda kashong 
lāngra; kala bichar mashunwobingna retkhami athishurda miphalungra. 

23 Kalikhada kalākashi shokakha, manglāwui vang manglā, 

24 mikwui vang mik, hā wui vang hā, pāngwui vang pāng, pheiwui vang phei, 

25mei eina kasa̱wui vang mei eina kasa̱, khamāwui vang khamā, kashirwui vang 
kashir runra. 

26“Mi akhana awui raonao, mayarnaolapai, sha̱naolapai amikli shaoza̱da 
saphātmihaiakha, amik chiwui vang ningkhān ngasakhaora. 

27Kalikha ana, awui raonao mayarnao lah sha̱naoli ahā shirtāmihaiakha, ahāwui 
vang ningkhān ngasakhaora. 

Shimva̱bingwui Otsin 

28“Mukkāna mayarnaoli nilala, sha̱naoli nilala thothaiakha sei chi lunggui eina 
horthathaora, asā mashaipaimara; kha sei akhavāwui khayon maleimara, 

29kha ridala thotching kaje, akhavāli hānglaga ana manarhaimada mayarnaoli 
nilala, sha̱naoli nilala thotkahaina jiakha, sei chi lunggui eina horthatra, kala 
akhavālila shaothatra. 

30Mipa chili ngatangkhuira jiakha, amanglāwui vang hiyākha khuira kaji chi ana 
miphalungra. 

31Miwui naomayaraliranu, naongalava̱liranu, thotakha akhavāpa chi hiwui 
shiyan hi zatphalungra. 

32Mukkāna rao sha̱naoliranu, rao mayarnaoliranu thothaiakha, akhavā china rao 
chiwui akhavāpali lupāsā thumra mira kala mukkā chi lunggui eina 
horthathaora. 

33“Mi akhana chom kotta maphinhaimada mukkā nilala, gadhā nilala chili 
tazanghaiakha, 

34chom kachuiapa china lupā eina runra, kala kathi sā chi awui sāra. 

35Mi akhawui mukkāna khangateiwui mukkā thotthathaiakha, makathe sei chi 
yorlaga ani ngayarpakra, kala kathi sā chila ani ngalākra. 

36Chi maningakha rida mukkā chi thotza̱ra kaji thatheilaga akhavāna manar 
kahaiwui vangakha, mukkāwui vang mukkā runra, kala kathi sā chi awui sāra. 

Shongzā 22 

Kharunwui Ain 

1“Mi akhana mukkā nilala, yao nilala leekhuida shaothathailala, yorhailala, 
mukkā akhawui vang mukkā phangā, yao akhawui vang yao mati khale china 
runra. Runphalungra, khikha makhalei miakha ali yorhaora. 

2Leekakhui sei nilala, gadhā nilala, yao nilala kharing eina awui pāngli leisakha 
khale china aman akhashida mataida runkāra. 

3Khale akhana shim shaokhaizangda ali tukkhuida shaoda thihaiakha, ashee 
katāwui shongrān maleimana; 

4kha chi zimik shoknamhaikha, ashee chiwui vang shongrān leira. 

5“Mi akhana khangateiwui luili nilala, drakhā yāmguili nilala, sei hompamakha, 
lah chihohaida mi khangateiwui lui ashaimihaiakha, awui luiwui kala drakhā 
yāmguiwui athei mathāmeikap kaji chieina runra. 

6“Mei sa̱laga maithuihaida zātshim nilala, māthei nilala, lah lui nilala 
chuitāmihaiakha mei kasa̱pa china runserphalungra. 

7  “Mi akhana khongnainaoli pheisā nilala, ot nilala haimi ngasakta 
khongnaipawui shim eina leethuihaiakha, kala khalepa chi kalikha 
tukkhuihaiakha, khalepa china akha mataisanglaga runra. 

8Kha kalikha khalepa chi matukkhuirarakha shimva̱ china khongnaipa chiwui ot 
chili apāng saza̱ya, masāza̱mana kaji theikhavai Varewui mangali vāra. 

9“Shitkasang vātngarokta, mukkā nilala, gadhā nilala, yaonilala, kashankachon 
nilala, maningakha ot katei shimān kahaiwui vang, akhana ‘Hi iwuina,’ jiakha 
khaniniwui tuishot chi Varewui mangāli khuirāra; kala Varena khayon khamipa 
china ali akhashida mataida runra. 

10“Mi akhana gadhā nilala, mukkā nilala, yao nilala lah sha̱kei khangatei nilala 
khongnaiwuili haisālaga kathi, lah khamā kaza̱, kala khipānakha matheila 
homthuimihaiakha, 

11ot chili pāng masāza̱mana kaji theikhavai PROHOwui mangāli khanini shākhi 
sāra; kala akhavāpa china shākhi kasā chi mayāda khikha marunmara. 

12Kha kalikhada awui pāng eina leethuihaiakha akhavāli aman runra. 

13Kalikhada sāna shaimihaiakha theikhui khavai angun khuiungchitheira; kala 
shaimi kahai chiwui vang khikha marunmara. 

14“Kalikhada mi akhana khongnainaowui sha̱kei khuisālaga akhavā mazangla 
khamā kaza̱ kala kathi kathā shokhaiakha, ana aman peichaoda runra. 

15Kalikhada akhavāla ngasosākha, marunmara; kalikhada chi khamasā 
ngasāsākha, khamasā chiwui aman mira. 

Acham-aram eina Dharmawui Ainbing 

16  “Kalikhada shakzā khavai mangamārang kaji kachingva̱ sha̱naoli mi akhana 
ngasopimihaiakha, manho milaga ali apreiva̱ sāngasakra. 

17Kalikhada ngalava̱ shāvāna mamiphalungmara jihaiakha kachingva̱ ngalānao 
akhawui manholi ngaraikacha pheisā miphalungra. 

18  “Nathumna laivā kasā sha̱naoli maokthui ngasakpaimara. 

19  “Sāli phasā khangaso mili shaothatphalungra. 

20  “PROHO maningla vare khangateili pha̱kaphayā mili zakshilāk eina shimān 
ngasakra. 

21  “Kha̱mili khayon ot masāpaimana, lah marekharekpaimana, kaja nathumla 
Egypt ngaleili kha̱mi sāsai. 

22 Ra̱meinaoli lah marānaoli marekharekpaimana; 

23nathumna athumli chotngasakta ili athumna ngakaoakha ina athumwui 
khangakao chi shāmilakra; 

24iwui malungkhavāt mei thada chuida ina nathumli raighai eina sāthathaida 
napreiva̱ ngarā ra̱meihaora, kala nanao ngarā marāhaora. 

25  “Nathumwui ngachaili nathumli ngasokapama iwui mi kachāmbingli lupā 
shināmakha, athumle kashinām thāda masāpaimara, athumwui eina atar 
makhuipaimara. 

26 Kalikhada nawui khongnainaowui kachon hamda khuilala zimik 
matunranglakha hanmihaolu; 

27Kaja nawui khongnaipa chiwui fasang khavai kachon chimāng sāsāpai; mipa 
china khangatei khi fapirakhala? Kala nawui khongnaipa china ili ngakaoakha, 
chi ina shāmira, kaja iya lumashankathana. 

28  “Nathumna Vareli mamashātpaimana kala nathumwui khamungalila 
makhonshipaimara. 

29  “Nawui mā khamin tharan kala athei-arai minda phākakhui tharan kachigat 
mahuipaimara. “Naomayara naochizai ili miphalungra. 

30Chi tākam eina seila, yaola: shinithang ava̱li ngasopam ngasakra; kachishata 
thang nathumna ili miphalungra. 

31  “Nathum iwui vang tharchigat kahai mi sāra; chiwui vang eina khararli sāna 
sāthat kahai khazursā mashaipaimana, fali hormihaolu. 

Shongzā 23 

Mashun eina Lukhamashan 

1  “Nathum mikhanam tui mamatuipaimara. Makaphā mili ngasoda mikhanam 
shākhi masāpaimara. 

2Makaphā sākhavai yarui chungkhameili mashurpaimara; lah tuishotli yarui 
chungkhameiwui michang zangda mashun nguimi khavai shākhi masāpaimara. 

3 lah kachāmawui tuishotli mijang masāpaimara. 

4  “Yangkashewui mukkā nilala, gadhā nilala ma̱zatkasa theiakha ali 
khuiungmilu. 

5Nali ningkakachaiya mipa chiwui gadhā otphunna mangakarthukmada 
leisākha thāda mayanghaialu, kha khāngmathotmilu. 

6“Nathum kachāma miwui mashun mamatuikhayeipaimara. 

7 Mikhanamwui kaphenli mazanglakalu; kala khayon makhalei kala 
khamashung-khangarong mili mashaothatalu; kaja makaphā mili ina 
machihomara. 

8 Pheizā makhuipaimara, kaja pheizāna akhavābingli mik ngapeo ngasaka, kala 
khamashungali yonngasaka.” 

9  “Nathumna kha̱mili marekharekpaimara, kha̱mi khangasāwui ning kathakhala 
kaji nathumla thei, kaja nathumla Egypt ngaleili kha̱mi sāsai. 

Sabbath Zingkum 

10  “Kumtharukwui vang nathumna lui vāsangda heiun hātkhuira. 

11 Kha kashine kum nathumna lamphohailaga ngasāmkhui ngasakra. Kaja 
kachāmnaobingna zākhavai kala athumna katai chi ramsāna shaipaira. Chi 
tākam eina drakhā yāmguila, olive yāmguila chithāda sāra. 

12  “Tharukthang nathumwui ot sāra, kha kashinethang ngasāmkhuida; 
nathumwui mukkāla, gadhāla ngasāmkhuipaira, kala lokahaia raosha̱naowui 
naomayarabingla, kha̱minaola ngasāmkhuipaira. 

13“Ina hāngkahai saikora nganālu kala khangatei varebingwui ming 
masinglakalu, chili lāngda nathum khamorwui eina nilala mashāranu. 

Khangachā Phanitbing 

(Sho 34.18-26; Khal 16.1-17) 

14 “Kumkhali kathum shida nathumna iwui phanit sāra. 

15Ina hāngkahai thāda khawok makazang khamui phanit sāra; hāngkahai thāda 
Abib kachāngwui atamli shinithang khawok makazang khamui shaira, kaja 
chiwui atamli nathumna Egyptwui eina shoka. Khipakha iwui mangāli pāng 
khamasai eina marāpaimara. 

16“Nathumna luili khayao theishiraiwui matheikhare athei chieina ngasoda 
māhā phanit mayonlu. “Kumpeili nathumna luiwui eina theishirai kazipkakhui 
tharan chumpha̱ phanit mayonlu. 

17Kumkhali kathum shida mayarnao kachiva̱na PROHO Varewui mangāli 
rānganingra. 

18  “Ili pha̱phayā khavai ashee chieina ngasoda khawok kazanga khamui 
machigatpaimara, lah iwui zātkhānwui athao ngathor eina tangda kahaila 
mahaipaimara. 

19  “Nathum ngaleiwui matheikhare athei chi nathumwui PROHO Varewui shimli 
khuirāra. “Nathumna yaonao awui ava̱wui na̱ra̱ eina mahangshaipaimana. 

Israelnaobingli Thānkhavai Kazingrao 

20“Yanglu, ina ngarānmi kahai apam chili nathumli thānvāmi khavai kala 
mayonmi khavai nathumwui mangāli ina kazingrao akha chihora. 

21Ali nganāda awui tui khuisanglu; ali mangakaishialu; kaja ana nathumwui 
khayon mapheomimara kaja iwui ming ali lei. 

22Kha nathumna awui tui khuida ina kahāng chi saserakha, nathumwui 
yangkashe chi iwui yangkashena, nathumli khangasunga chili ina ngasungra. 

23Iwui kazingraona nathumli thānmida Amornaobing, Hitnaobing, 
Periznaobing, Canaannaobing, Hivnaobing kala Jebusnaobingwui apamli 
vāzangda, kala ina athumli shimān ngasak kahai chitharan, 

24athumwui varebingli makhorumpaimara, lah otramla mangatha̱paimara, 
athumwui kasā thadala masāpaimara, kha saikora chi sākazammiserhaida 
pākra̱ eina tangda akha̱ sāngasaklu. 

25PROHO nathumwui Vareli otram ngatha̱lu, ina nathumwui khamui eina tara̱li 
somira; kala ina nathumwui eina kazāt khuithuimihaora. 

26Nathumwui pamli khipashikha nao horkahai maleimara, nao kashumla 
mavaimara; nathumwui mirin ina chipemmira. 

27“Iwui khangachee khangachā mangāli rida chihoda nathumna ngararki kaji 
mibing saikorali pa̱ngapā ngasakra, kala ina yangkashebing nathumwui eina 
yāmngasakra. 

28Kala ina nathumwui mangāli rida raipao shāngasakta Hivnao, Canaannaobing 
kala Hitnaobing yāmngasakra. 

29Ina athumli kumkhawui alungliva makashammara, kaja ramchohaikha 
nathumwui vang ramsā chungnahaora. 

30Nathumna chungsang mamānda lam chi makhuingakānranglakha eina tangda 
teomamei eina kasham mamānra. 

31Kala nathumwui thari Red Sea eina thuilaga Philistinewui ngayi vāshungda, 
kala lamhāng eina thuilaga Euphrates eina tangda sāra; kaja lam chiwui mibing 
nathumwui pāngli horsangmihaida nathumna kashamshokhaora. 

32Nathumna athumli nilala, athumwui varebingli nilala tuingashit masāpaimara. 

33Athum nathumwui ngaleili mapampaimara, kaja athumna nathumli morei 
sāngasakpaishina; nathumna athumwui varebingli otram ngatha̱akha, 
kachangkhat eina chi nathumwui vang khalen ngasāra.” 

Shongzā 24 

Tuingashit Khamayā 

1Kala ana Mosesli hānga, “Na eina Aaron, Nadab eina Abihu, kala Israelwui 
ararnaobing hangshini PROHOwuili kālu, kala khalāda khorumlu. 

2Mosesmāngna PROHOli nganaira; kha khangateibing marānganaipaimara; kala 
mibingna ali ngasoda makāpaimara.” 

3Mosesna rāda PROHOwui tui saikora kala shiyan saikora mibingli hānga; kala 
mibing saikorana khokkha sāda akhon akha eina, “PROHOna hāngkahai saikora 
chi ithumna sāra” da hānga. 

4Kala Mosesna PROHOwui tui saikora chi kapikhuiya. Kala ana ngathorthāk 
thuilaga phungreipheili hanphut akha sākhui, kala Israel shang tharāda 
khaniwui athishurda pākra̱ tharāda khani sakai. 

5Kala ana Israelwui yaronnaobingli chihoda rikkatā kachigat eina 
ningyatchigatwui vang mukkā kachungkha PROHOli apha̱ ngasaka. 

6Kala Mosesna ashee tangkhai khuilaga khongsaili sanghai, kala ashee tangkhai 
hanphutli horrora. 

7Chiwui thili ana tuingashitwui lairik chi khuida mi katongana shākhavai pai, 
kala athumna, “PROHOna hāngkahai saikora chi ithum sāra, kala kahāng nganāra” 
da hānga. 

8  Chieina Mosesna ashee chi khuilaga mibingli horrorda hānga, “Yanglu, 
tuingashit ashee tui saikora hiwui athishurda PROHOna nathumli khangashit 
kasāna.” 

9Hiwui thili Moses eina Aaron, Nadab eina Abihu, kala Israelwui ararnaobing 
hangshini china kai, 

10kala athumna Israelwui Vareli thei; kala awui pheizingli aman kasaka sapphire 
ngalung eina hamkahai thāda kala kazingramwui khamathing thāda thei. 

11Israelwui akhokabingwuitungli ana pāng maparmana; athumna Vareli thei 
kala phāshak phāzai. 

Moses Sinaili Kakā 

12  PROHOna Mosesli hānga, “Phungreitungli ili kāda kāngaraisālu; kala athumli 
tamchithei khavai ina kapi kahai iwui ain kala ningkhami kapisangmi kahai 
lungphek chi mira.” 

13Chieina Mosesna awui rao Joshuali ngasoda Varewui phungreili kai. 

14Kala kathānabing chili ana hānga, “Ini malatungranglakha eina tangda hili 
ngaraisālu, kala yanglu, Aaron eina Hur leili, kachikathāna hāngkhangai apong 
leiakha anili hānglu.” 

15Chiwui thili Mosesna phungreili kai, kala phungrei chi muiyāna 
khaluiphinhaowa. 

16PROHOwui tekhamatei chi Sinai Kaphungli tāpama, kala tharukthang muiyāna 
khaluiphinhaowa; kala kashinethang muiyālungwui eina ana Mosesli hoi. 

17PROHOwui tekhamatei azak chi Israelnaobingwui miktāli phungreiton chili mei 
kachui thai. 

18 Kala Mosesna muiyālungli zangda phungreili kai. Kala Moses ngashun 
hangmati kala ngayā hangmati da phungrei tungli kāpama. 

Shongzā 25 

Pha̱kaphayā Ot 
(Sho 35.4-9) 

1 PROHOna Mosesli hānga, 

2 “Iwui vang kachigat akha khuikhavai Israelnaobingli hānglu; mi kachiva̱wui 
wuklung eina mikhangai kachigat chi nana iwui vang khuimilu. 

3Kala athumwui eina kachigat samphangki kajibing chi hina: sinā, lupāsā kala 
pithrai, 

4khamayinga kala hungrisi, hungshi kahai kala manakta hākakhui kazaira̱wui 
chonsā, meha, 

5yaohui mathen kahai, mehui, acaciathing, 

6thaomeiwui vang thaora̱, tharchisin khavai thao ayur-ayā kala nganamkaphā 
thao, 

7onyx ngalung kala ephod eina thikhomli ruksang khavai ngalung. 

8Kala ina athumwui alungli ngasopam khavai kathara shim akha sākhui 
ngasaklu. 

9Tabernacle sākhavai kala chiwui thongthāng, hithāda saluda ina nali chithei 
kahai athishurda nana chithāda sāra.” 

Ningkhami Oko 
(Sho 37.1-9) 

10  “Athumna acaciathing eina ningkhami oko akha sākhuira; khuining khani 
makhai kasāng, khuining akha makhai kapāk, kala khuining akha makhai kajui 
sākhuira. 

11Kala nathumna chi sinā kachanga eina heirorra, alung ayār heirorthathuiki 
kajina, akhamong kuimareida sinā eina heiungra. 

12Kala sinā khui mati heikhuilaga aphei matili pānra, khani lākhavāk, khanina 
akhavāk da. 

13Nathumna acaciathing eina thingphān sākhuida sinā heimitrorra. 

14Kala nathumna ningkhami oko ngava̱ khavai thingphān khani chi sinākhui 
pānkhavai chili ruisangra. 

15Thingphān chi okowui eina makhuishokla thāda haira. 

16Kala nathumna ningkhami oko chili ina nali miki kaji tuingashit chi sanghaira.” 

17  “Kala nathumna sinā kachanga eina kasā lukhamashanwui pamkhong akha 
sākhuilu; khuining khani tangkhai kasāng, kala khuining akha tangkhai pāk jira. 

18Kala nathumna sinā eina cherubim khani sākhuira; shaokhuilaga 
lukhamashan pamkhongwui arāp khaninili haira. 

19Cherub akhana lākhavāk, akhapāna akhavāk da, kala lukhamashan 
pamkhongli sānarra. 

20Cherubim khaniwui angachāng hārshokta lukhamashan pamkhong chi 
kahārphinra, kala akha eina akha ningkhami okovāk yangngasungra. 

21Kala nathumna lukhamashan pamkhong chi ningkhami oko tungli haira, kala 
oko chiwui lungli ina nali miki kaji lungphek khani chi sanghaira. 

22Ina nali chili samphangra, lukhamashan pamkhong tungli, kala ningkhami oko 
tungli khalei cherub khani chiwui ngachai eina, Israelnaobingli ningmiki kaji 
saikora ina nali ngazekra.” 

Khamuiwui Table 

(Sho 37.10-16) 

23  “Kala nathumna acaciathing eina table akha, khuining khani sāng, 
khuiningkha pāk, kala khuining akha makhai juida sākhuira. 

24Nathumna chi sinā kachanga eina heirorra, kala kuimareida sinā eina 
heiungra. 

25Kala kuimareida akom pāngmayā rikha sangunglaga akom chi sinā eina 
heiungra. 

26Kala nathumna sinākhui mati sākhuilaga, sinākhui mati chi achikun mati kala 
aphei mati chili akharip pānra. 

27Thingphān chi sanglaga table chi ngava̱zatpai khavai akhui chi akomli 
nganaida pānra. 

28Nathumna acaciathing eina thingphān sinā heimitrorlaga sākhuida table 
chieina ngava̱ra, 

29kala chiwui khongphei khongpāng nganamkaphā thaowui vang, kala hanphut 
kharektā khavai koklui, khongkam sinā kachanga eina sākhuira. 

30 Kala nathumna Ngasokhamiwui khamui iwui mangāli tabletungli 
haichingphalungra.” 

Sināwui Thaomeishong 
(Sho 37.17-24) 

31  “Kala nana thaomeishong sinā kachanga eina sākhuilu. Rungkhavaila, 
thaomeishongwui athingla shaokhuira; thaomeishongwui akhongnao, 
athingnao kala awon khangamān chi sātkha sāra. 

32Kala arāp akhashong aphāng kathum lakhashong kathum da thaomeishong 
chili aphāng tharuk shokra, 

33athing eina awonwuili akhongnao ava̱va̱li almond thāda akharip akhashong 
kathum, lakhashong kathum da thaomeishongli tharuk sāsangra. 

34Kala thaomeishong chili almond thāda akhongnao mati athingbing eina 
awonbingli ngasoda kāra, 

35kala athing atang akha eina chiwui azingli thaomeishongwui eina aphāng 
tharuk chi khanini eina shokra. 

36Athingbing eina aphangbing chi asā akha sāra, kala katonga chi sinā kachanga 
eina shaokakhuiya asā akha sāra. 

37Kala nathumna thaomeishongwui vang thaomei shini sākhuilu kala 
kāparhaida china mangāshong horvāra. 

38Chiwui changjeebing kala sangkhavai akhongla sinā kachanga eina sāra. 

39Hiwui khorkhongbing kala ayur saikora hi kachanga sinā talent akha eina sāra. 

40 Phungreili nali chithei kahai chi horzakta sākhavai ningngasharlu.” 

Shongzā 26 

Tabernacle 
(Sho 36.8-38) 

1  “Chili lāngda nathumna tabernacle chi sākhuilaga chi khānkhavai khamaying, 
hungrisi kala kahunga khamenga kazaira̱ hākhuilaga sakakhuiya, cherubim 
mathālak eina yekkasang chonrān tharāla sakhuiki kajina. 

2Chonrān kachiva̱wui kasāng khuining maga̱da chishat, kala kapāk khuining 
matira; chonrān saikora asān-aret ngaraichāserra. 

3 Chonrān phangā, akha eina akha ngashikkha sāra, kala khangatei phangā chi 
akha eina akha ngashikkha sāra. 

4Khare chonrān phangā chiwui shokkhamayar amareili kachon khamayinga 
angathān sāsangra, chi tākam eina khangatei phangā chiwui shokhamayāra 
amareibinglila sāsangra. 

5Chonrān akhali angathān hangphangā kāra, kala kakhane chonrān chilila 
angathān hangphangā kara; chonrān khaniwui angathānbing chi ngarei 
ngasungda sāsangra. 

6Kala nathumna sinākhui hangphangā sākhuilaga chonrān khani chi, sinākhui 
ava̱va̱ra, angathān khanini hokrumkhuida tabernacle chi akha sāngasaklu.” 

7“Nathumna tabernacleli fakhavai mesam eina chonrān tharāda akha sākhuilu, 
chithāda nathumna chonrān tharāda akha semra 

8Chonrān ava̱va̱wui asān khuining thumrāra, kala aret khuining matira; kala 
chonrān tharāda akha chi asān-aret ngaraichāserra. 

9Chonrān phangā chi nathumna ngashikkhuilu kala khangatei tharuk chi 
ngashikkhuilaga, katharuka chi tipkhani sālaga kachonshimwui mangāshong 
fasanglu. 

10Chonrān lākhavākwui shokkhamayara amareili angathān hangphangā 
sāsanglu, kala chonrān kakhanewui shokkhamayar amareibinglila angathān 
hangphangā sāsanglu. 

11Kala pithraiwui akhui hangphangā nathumna sākhuilaga angathānli 
huisangda kachonshimwui chonrānbing chi akha sangasaklu. 

12Kachonshimli sāsanglaga chonrān tangkhai katai chi tabernaclewui 
akhanukshong fakhamlu. 

13Kala kachonshimwui chonrān katai chi, lākhashong khuiningkha, kala 
lākhavāk khuiningkha da chi tabernaclewui arāpli lākharipta fakāntālu.” 

14“Kala nathumna kachonshim chi fakhavai yaohui eina mehui mathenlaga 
sākhuira. 

15  “Kala nathumna tabernaclewui arāp acaciathing eina akom marānshak-shak 
sāsangra. 

16Akom ava̱va̱wui asān khuining tharārā, kala aret kachiva̱ akom chiwui 
khuining akha tangkhaira. 

17Ngasunkhui khavai akom ava̱va̱li amachat khanini kāserra; chithāda 
tabernaclewui akom saikorali sāra. 

18Nana tabernaclewui vang akom semkhuira: azingshongwui vang maga̱; 

19kala akom maga̱ wui azingli lupāsāwui khaning khavai hangmati, chiwui 
amachat khaniwui vang akom akhali khaning khavai khani, kala chiwui amachat 
khaniwui vang akom akhali khaning khavai khani sāra. 

20Kala tabernaclewui kakhaneshong, atungshong akom maga̱ sangra, 

21kala athumwui lupāsāwui khaning khavai hangmati, akom akhawui azingli 
khaning khavai khani kala khangatei akom akhawui azingli khaning khavai 
khani; 

22kala tabernacle khanukwui zingtunshong akom tharuk sāsangra. 

23Kala nathumna khanukshongwui achithekli sangkhavai akom khani sākhuira; 

24khani chi azingli ngateira, kha atungli akhur khawut chili ngasunkhui 
ngasakra; china lākharipwui achithek sāra. 

25Kala chili akom chishat leira, athumwui khaning khavai lupāsā eina sāra chi 
khaning khavai tharāda tharukra; akom akhawui azingli khaning khavai 
khanira, kala khangatei akom akhawui azingli khani leira.” 

26“Kala nana acaciathing eina phākashut sākhuira, Tabernaclewui 
lākhashongwui akomwui vang phangāra, 

27kala phākashut tabernaclewui lakhashong akomwui vang phangā, kala 
phākashut tabernaclewui zingtunshongwui arāpwui akomwui vang phangā da 
sākhuira. 

28Alungthungli kazanga phākashut chi akomwui alungthungli ungshung-
vāshungda thara̱vāra. 

29Akom katonga sinā eina romra, kala phākashut thara̱sang khavai sinākhui 
sāsangra; phākashutla sinā heirorserra. 

30Kala phungreitungli nali chithei kahai chiwui athishurda tabernacle chi 
khaningkāra.” 

31  “Kala nathumna khamayinga, hungrisi kala hungshi kahai kala manakta 
hākakhui kazaira̱ eina themlāk eina sākakhui chonsāwui mairār sākhuida 
cherubim yeksangra; 

32kala nathumna acaciathing eina kasā pākra̱ mati sinā romkahaiya, sināwui 
hokkhui khavai kakā kala lupāsāwui apheili kakhaning pākra̱ mati chili 
kangruihaira. 

33 Mairār chi angathān eina kangruida ningkhami oko chi chiwui alungli 
khuizangra; kala mairār china kathar eina tharmeikap kaje pam khanili ngatei 
ngasakra. 

34Lukhamashan pamkhong chi ningkhami okotungli haida tharmeikap kaje 
pamli runghaira. 

35Kala nathumna table chi mairārwui ayārshong haira, kala tabernaclewui 
azingshongwui thaomeishong chi tableli kārodahaira, kala nathumna table chi 
atungshong haira.” 

36“Kala kachonshim chiwui khāmongli chonrān akha sākhuida, khamayinga, 
hungrisi kala hungshi kahai kala manakta hākakhui kazaira̱ eina sākakhui kala 
kapim eina phorkasang kachon eina sāsanglu. 

37Chonrānwui vang acaciathing eina pākra̱ phangā sākhuilaga sinā heirorra; 
chiwui hokkhui khavaibing chila sinā eina sāra, kala khaning khavai pithraiwui 
aphei phangā sākhuira.” 

Shongzā 27 

Hanphut 
(Sho 38.1-7) 

1 “Nathumna acaciathing eina hanphut akha sākhuira, asān-aret ngaraichāda 
khuining phangāngāra, kala khuining kathum juira. 

2Kala nana achithek mati chili angaji akharip thingsā eina sāshānda pithrai 
heirorra. 

3Hotla mayākhui khavai ham, belcha, khongsai, marik-kapei kala meikhong 
sāsangra; khorkhong saikora pithrai eina sāserra. 

4Kala chiwui vang nana ngayāng khavai thāda pithrai eina sākhuira; kala 
ngayāng khavaiwuitungli pithrai eina achikun matitili akhui akharip sāsanglu. 

5Kala nana chi hanphutkhongwui azingli sangda ngayāng khavai china 
hanphutwui ngahunshingli tāza̱ra. 



154 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

6Kala nathumna hanphutwui vang thingphān acaciathing eina sākhuida pithrai 
heirorra. 

7Kala thingphān chi akhui chieina thara̱sangra, chithāda thingphān chi 
ngava̱kazat tharan hanphutwui lākharipta pithraikhuili shongkhuipaira. 

8Phungreitungli nali chithei kahai chithāda hanphut chi chikhai eina akhur 
utlaga sākhuira.” 

Tabernaclewui Yāngkhup 
(Sho 38.9-20) 

9  “Nathumna tabernaclewui yāngkhup sākhuira. Azingshongwui yāngkhupli 
hokthāng khavai, manakta hākakhui kazaira̱ chonsāwui chonrān khuining 
shākha sangda arāp akhashong sāsangra; 

10chiwui pākra̱ maga̱ wui aphei maga̱ pithrai eina sāra, kha pākra̱li hokkhui 
khavai eina masa̱khui khavai lupāsā eina sāra. 

11Chi tākam eina atungshongwui asānli hokthāng khavai khuining shākha 
kasāng, pithrai eina kasā chiwui pākra̱ maga̱, kala aphei maga̱, kha pākra̱li 
hokkhui khavai eina masa̱khui khavai chiya lupāsā eina sāra. 

12Kala zingtungshongwui yāngkhup aretwui vang hokthāng khavai khuining 
hangphangā, pākra̱ tharā kala aphei tharāra. 

13Mangāshong kaja zingshoshongwui yāngkhup aret khuining hangphangāra. 

14Ngavei chiwui arāp akhawui hokthāng khavai khuining tharāda phangā, pākra̱ 
kathum kala aphei kathumra. 

15Arap khangatei akhavākwui hokthāng khavai khuining tharāda phangā, pākra̱ 
kathum kala aphei kathumra.” 

16“Ngavei chiwui chonrān khuining maga̱ sāngra, chi khamayinga, hungrisi kala 
hungshi kahai kala manakta hākakhui kazaira̱ eina kasā chonsā kala kapim eina 
yekkasang chonsā eina sāra; chiwui pākra̱ matiwui aphei mati kāra. 

17Yāngkhup kuimareidawui pākra̱bing, chiwui hokkhui khavaibing lupāsā eina 
masa̱khuiserra, kala apheibing pithraisā eina sāra. 

18Yāngkhup chiwui asān khuining shākha, aret hangphangā, kala kajui khuining 
phangā, hokthāng khavai manakta hākakhui kazaira̱wui chonsā kala 
pithraisāwui aphei eina sāra. 

19Tabernaclewui shikachin khorkhongbing saikora, shunkhavai saikora, kala 
yāngkhupwui shunkhavai saikora pithraisā eina sāserra.” 

Thaomei Kashar 
(Pāng 24.1-4) 

20 “Kala Israelwui mibingli khamathinga olive thao shireikakhuiya chi 
thaomeiwui vang khuirāmi khavai kasora, chithāda mangasāmlakla thaomei 
shārhaipam khavaina. 

21Ningkhami oko haikhavai mairār kānshokta kazip khavai kachonshimwui 
alungli Aaron eina anaomayarabingna ngazin eina thuilaga ngathor eina 
tangda PROHOwui mangāli mayonra. Hi Israelwui mibingna thot kachida 
mamalaila mayonkhavaiwui shiyanna.” 

Shongzā 28 

Pāngmonbingwui Sāri 
(Sho 39.1-31) 

1“Chiwui thili nachinā Aaron, kala anaomayarabing ali ngasoda 
Israelnaobingwui eina pāngmon sāda ili sheba sākhavai — Aaron eina Aaronwui 
naomayarabing, Nadab eina Abihu, kala Eleazer eina Ithamar nawui ngalemli 
khuirālu. 

2Kala nathumna nachinā Aaronwui vang tekmatei khavai kala mathā khavai 
kathara sāribing sākhuira. 

3Kala ina ningthem mihaida sākatheiabing saikorali nana hānglaga, Aaronna 
iwui pāngmon sākhavai tharkachigatwui ngavai khavai sāribing khopngasaklu. 

4Athumna sāri chi hithāda sāra: thikom akha, ephod akha, katuma phahon 
khānkhanānga coat akha, kuitei akha, kala shanneira̱ akha sāra; athumna 
nachinā Aaron kala naongarā pāngmon sāda ili otram ngatha̱mi khavai kathara 
sāri sākhuira. 

5Athumna sinā, khamayinga, hungrisi, hungshi kahai kala manakta hākakhui 
kazaira̱ eina kasā chonsā samphangra. 

6 Athumna sinā, khamayinga, hungrisi, hungshi kahai kala manakta hākakhui 
kazaira̱ eina kasā chonsāwui eina ephod mathālak kahai sākhuira. 

7Chiwui amarei akatanga khanili ngasunkhuilaga yārtuipar khani kāra. 

8Kala themlāk eina rakkakhui apeng hokthāng khavai chila sinā, khamayinga, 
hungrisi, kala hungshi kahai kala manakta hākakhui kazaira̱ eina kasā chonsā 
eina sāra. 

9Kala nana onyx ngalung khani khuilaga chiwuitungli Israelwui 
naomayarabingwui aming ruksangra, 

10ngalung akhali tharukwui ming, kala akhapāli katei tharukwui aming, kharar 
khangano athishurda ruksangra. 

11Sinā lupā kasaana khutopli mahor sākasang thāda lunggui khani chili nana 
Israelwui naomayarabingwui aming ruksangra; chibingli sināwui akhara̱ eina 
khayeka chieina katimshānra. 

12Kala nana ngalung khani chi ephodwui yārtuiparli sāsangda Israelwui 
naomayarabingli phaningung khavai sāra; kala Aaronna athumwui mingbing 
chi PROHOwui mangāli yartuili phungkhuida phaningung khavaiwui vangna. 

13Kala nana sināwui akhara̱ eina rukkasang sākhuira, 

14kala sinā kachanga peng khani, seipeng thāda shirei kahai kala shirei kahai 
peng chi rukkasang chili hoksangra.” 

Thikhom 
(Sho 39.8-21) 

15  “Kala bicharwui thikhom akha themlāk eina ephod kasā thāda nana sākhuira; 
sināwui khamayinga, hungrisi hungshi kahai kala manakta hākakhui kazaira̱wui 
chonsā eina sāra. 

16Asān aret ngaraichada khani shida ngaphora, aret pangmayākha, asān 
pangmayākhara. 

17Nana chili ngalung ngaher mati sāsangra, khare apengli sardius, topaz, 
carbuncle, 

18kakhane apengli emerald, sapphire, kala hirā; 

19kakathuma apengli jacinth, agate, kala amethyst; 

20khamate apengli beryl, onyx kala jasper; saikora hi sinā khara̱ eina 
ruksangserra. 

21Israelwui naomayarabingwui aming eina ngasoda ngalung tharāda khani 
leira; mahor namkhavai thāda shang tharāda khaniwui aming ruksangserra. 

22Kala nana thikhomwui vang sinā kachanga seipeng thāda hākakhui apeng 
sākhuira. 

23kala nana thikhomwui vang sināwui akhui khani sākhuida chi thikhomwui 
achikun khanili sāshānra. 

24Kala nana thikhomwui achikunli kakā akhui khani chili sināwui apeng khani 
chi ruisangra; 

25apeng khani chiwui amarei khani chi sinā ruksanglaga chili pānkhuira, laga 
ephodwui mangāshong yārtuiparli hokshānkhuira. 

26Kala nana sināwui akhui khani sākhuida thikhomwui akatanga amarei 
khaniwui alungshong ephod ngalemli haira. 

27Kala nana sināwui akhui khani sālaga ephodwui yārtuipar khaniwui 
azingpamwui mangāshong phonda themlāk eina raksang kahai apeng chili 
ngasun ngasaklu. 

28Kala nathumna thikhomwui akhui eina ephodwui akhui chi khamaying khara̱ 
eina khalapshānra, kaja themlāk eina raksang kahai ephodwui apeng chili 
ngashikta thikhom chi ephodwui eina mangachoshok khavaina.” 

29“Chithāda sāda Israelwui naomayarabingwui aming saikora bicharwui 
thikhom eina Aaronna wuklungli phungzatra, kala katharapamli kazang 
chitharan PROHOwui mangāli phaningungshon khavai sāra. 

30 Kala bicharwui thikhomli Urim eina Thummim kāsangra, kala ana PROHOwui 
mangāli kazang tharan chi awui wuklungli leira chithāda sāda PROHOwui 
mangāli Aaronna Israelnaobingwui bichar chi awui wuklungli haichingra.” 

Khangatei Sāri 
(Sho 39.22-31) 

31  “Kala nana ephodwui katuma phahon saikora khamayinga eina sāserra. 

32Phahon chiwui alungthungli akui zangkhavai akhur akha utra, kala chi makāk 
khavai akhur chi kuimareida rakkakhuiya chonsā eina katim-ungra. 

33Awui katuma phahonli khamaying, hungrisi kala hungshi kahai eina kabothei 
sāsangra, kala katuma phahon kuimareida sināwui kantā amataktakli sāsangra, 

34sinā kantā akha kala kabothei akha, sinā kantā akha kala kabothei akhada 
katuma phahon kuimareida sāsangra. 

35Kala otram khangatha̱ tharan Aaronna ngavaira, kala katharapamli, PROHOwui 
mangāli kazang tharan kala kashok tharan akhon chi shāra, maningakha a 
thihaipai.” 

36  “Kala sinā kachanga eina khongphei akha sākhuida khutopli rukkasang thāda, 
‘PROHOli Tharmathengranu’ da ruksangra. 

37Kala chi nathumna khamayinga khara̱ eina kuiteili pānshānra; chi kuiteiwui 
mangāli sangki kajina. 

38Chi Aaronwui khaveili hokthāngra, kala Israelnaobingna tharkhavai 
tharkachigat pha̱kaphayāwui khayonkhamāng chi Aaronna phungra; hi awui 
khaveili haichingra kaja PROHOwui mangāli khuisangpai khavaina.” 

39“Kala coat chi akhān khānshang khānkatā khamanaka chonsā eina nana 
rakkhuira, kuiteila khamanaka kazaira̱ chonsā eina sākhuira, kala shānneira̱ 
kapim eina aphor phorsangra.” 

40“Kala Aaronwui naomayarawui vang coat, shānneira̱ kala kuihon sākhuilu, chi 
tekmatei khavai kala mathā khavaina. 

41Kala nana nachinā Aaronli kala awui naomayarabingli ngavaimida, thao 
neomira, kala tharchisinmira kala tharchigatta ili otram ngatha̱da iwui pāngmon 
sāra. 

42Kala athumwui phasā fakham khavai khamanaka chonsā eina malao, kashān 
eina thuilaga khaishāng tāfakhuida sāmilu; 

43kala Aaron eina anaomayarabingna kazip khavai kachonshimli, lah 
katharapamli otram ngatha̱ khavai hanphut ngalemli kazang chitharan chi 
ngavaichingra; maningakha athum khalattawuitungli khayon khuirāda thipai. 
Hi awui vangla kala awui thiwui naothotwui vangla leichingki kaji shiyan-chikan 
ngasāra.” 

Shongzā 29 

Aaronli Tharchisinkhami 
(Pāng 8.1-36) 

1  “Ara nana athumli iwui pāngmon sāda otram ngatha̱ khavai hithāda 
tharchigatra. Achuk kapeiya mukkā akha kala yaovā khani khuilu; 

2kala khawok makazang khamui, khawok makazanga thao eina khamanāt 
khamui, thao eina teiror kahai khawok makazang katheng khamui, hi nana 
khamanaka kehuwui mathir eina sāra. 

3Nana chi luk akhali sanglaga khuirālu, kala mukkā eina yaovā khani chila 
khuirālu.” 

4“Nana Aaron eina awui naomayarabingli kazip khavai kachonshim khāmongli 
khuirālu kala tara̱ eina ra̱vaimilu. 

5Kala nana sāribing chi khuida Aaronli ephodwui katuma sāri chi ngavaimilu, 
ephodla, thikhomla shaksāmida themlāk eina rakkakhui ephodwui chonsā 
chieina neimilu; 

6kala akuili kuitei chi teimida kathara kuihon chi kuiteili sangmilu. 

7Kala nana neokhavai thao chi akuili heirorda ali neomilu.” 

8“Chiwui thili anaomayarabingli khuirāda katuma phahon ngavaimilu, 

9kala shānneira̱ neimida kuihonla ngahonmilu; chieina pāngmonwui ot hi 
athumwui shiyan ngasāchingra. Chithāda sāda nana Aaron eina 
anaomayarabingli tharchisinra.” 

10“Chiwui thili mukkā chi kazip khavai kachonshim mangāli khuirāra. Aaron 
kala anaomayarabingna mukkawui kuitungli pāng parra, 

11kala nana PROHOwui mangāli kazip khavai kachonshim khāmongpheili mukkā 
chi taithatra, 

12kala mukkawui ashee chi ngayarda khuida hanphutwui angacheeli napāng 
mareng eina neolu, kala ashee katai chi hanphutpheili heirorlu. 

13Kala akharili khangathān athao katonga, amathinwui athao, amakei khani kala 
chili khangathān athao saikora chi hanphutli riktālu. 

14Kha mukkā chiwui asā eina ahui kala apai, rāmrah ayarli kanshokta riktālu, chi 
suiham chigatna.” 

15“Chiwui thili yaovā akha khuida Aaron eina anaomayarabingna yaovāwui 
akuitungli apāng parra, 

16kala nana yaovā chi taithatra, kala awui ashee chi khuilaga hanphutli 
kuimareida heirorra. 

17Chiwui thili nana yaovā chi malim sālaga, akhari eina akho pheokazaklaga 
amalimbing chili akui eina ngasoda sangrumlu, 

18 Kala yaovā chi tongda hanphutli riktālu; hi PROHOwui vang rikkatā kachigatna, 
nganamkaphā otna, PROHOli mei eina kachigata otna.” 

19“Nana yaovā akhapa chi khuilaga Aaron eina anaomayarabingna yaovāwui 
kuitungli pāng parra, 

20Kala nana yaovā chi taithatra, kala ashee ngayarda khuilaga Aaronwui nākor 
yāshongwui atonli, kala anaomayarabingwui nākor yāshongwui atonli, kala 
athumwui pangyungho yāshong kala pheiyungho yāshong neomiserlu; katai chi 
hanphut kuimareida heirorlu. 

21Chiwui thili hanphutli khalei ashee chi ngayarkhuida tharchisin khavai thao 
eina ngasoda Aaronli kala awui sārili chairorlu; kala anaomayarabinglila, 
athumwui sārilila chairorlu; chieina ala, awui sārila, anaomayarabingla, 
athumwui sārila ali ngasoda tharmathenghaora.” 

22“Nana yao chiwui athao, khameithao, akharili kharoma athao, amathinli 
khangathāna athao, kala amakei khani eina chili khangathāna athao, kala yā 
khaishāng (kaja hi tharkachisinwui yaona) khuilu, 

23kala khamuitang akha, thao khangui khamuitang akha, thao makhangui 
khamuitang akha, khawok makazang PROHOwui mangāwui lukli kasang chiwui 
eina khuilaga; 

24Aaronwui kala anaomayarabingwui pāngli sangmida PROHOwui mangāli 
khayit kachigat sāda khayitra. 

25Chiwui thili nana athumwui pāng eina khuira, kala rikkatā pha̱kaphayā 
chiwuitungli hanphutli riktālu, PROHOwui mangāli nganamkaphā otna, 
hi PROHOwui vang mei eina rikkatā kachigatna.” 

26“Aaronwui tharchisin khavai yaowui asuk chi khuilaga PROHOwui mangāli 
kakhayitwui kachigat sāda khayitlu, kala chi nawui sharuk sāra.” 

27“Nana khayitchigatwui asuk chi tharchigatra, kala pāngmonwui yar khaishāng 
chi nana tharchigatlu, chila khayit kahaiya, kala chi tharchisinwui yaovāwui eina 
kachigatna, chi Aaron eina anaomayarabingwuina. 

28Chi Aaron kala anaomayarabingli Israelnaobingna miphalungki kaji 
ngasāchingra, kaja Israelnaobingwui ningyatchigatwui eina pāngmonna 
samphangki kaji yarna; hi athumna PROHOli kachigatna.” 

29“Aaron thikahaiwui thili awui sāribing chi, anaongarāli thao neomilaga 
tharchigathaida athumwui ngasāra. 

30Anaomayara awui mahut pāngmon kasāpā china kazip khavai kachonshimwui 
katharapamli otram ngatha̱ khavai kazang tharan shinithang ngavaira.” 

31“Nana tharkachisinwui yao chi khuira, kala chiwui asā chi katharapamli 
hangra; 

32kala kazip khavai kachonshimwui khāmongpheili Aaron eina 
anaomayarabingna yaosā eina lukli kazang khamui chi shaira. 

33Pheokhami sā saikora chi athumna shaira, kaja tharchigatta tharchisin 
kahaina; kha ayarwui mina mashaipaimana, kaja hi katharana. 

34Kala tharkachigatwui sā nilala, khamui nilala ngathorshong taisakha chi meili 
riktāhaora; chi mashailuipaimana khikhala jila chi katharana.” 

35“Chithāda ina nali kaso kahai chiwui athishurda Aaron eina awui 
naomayarabingli shinithangwui alungli tharkachisin ot sāmira. 

36Kala nana thangkachida suiham chigatwui vang pheomi khavai mukkā akha 
taithatchingra. Kala hanphutwui vang nana suiham chigat akha pha̱phayāra, 
pheokhami ot kasā tharan thao neomida tharchigatra. 

37Hanphut pam chiwui vang pheokhami sāda nana shinithang tharchigatra, kala 
hanphut chi tharmathengmeikaphaora; chili sākaza̱ saikora kathara 
ngasāhaora.” 

Thangthangwui Pha̱kaphayā 
(Mis 28.1-8) 

38  “Hanphuttungli chigatki kaji chi hina: thang-thang machatlakla kumkha 
kākahaiwui yaonao khaninira. 

39Yaonao akha nana ngathorshong chigatra, kala yao akha chi ngazinshong 
chigatra. 

40Yao khare chili ngasoda khamanaka mathir tharāwui akhali olive thao 
lengkhor akha kala drakhāra̱ lengkhor akha da manātra. 

41Kala yaonao akhapā chi khamui kala tharāzat kachigat eina ngasoda 
ngazinshong chigatra, ngathor kasā thāda; hi ningyāngkhaung 
nganamkaphā PROHOli mei eina kachigat otna. 

42Nathumwui mithot kachida kazip khavai kachonshimwui 
khāmongpheili PROHOwui mangāli machatlakla rikkatā kachigat hi sāchingra, 
chili ina nali samphangda nali chan ngazekra. 

43Chili ina Israelnaobingli samphangda iwui tekhamateina chi tharngasakra. 

44Kazip khavai kachonshim eina hanphut chi ina tharchigatra; Aaron kala 
anaomayarabinglila, pāngmon sāda ili otram ngatha̱ khavai ina tharchigatmira. 

45Kala Israelnaobingli ngasopamda I athumwui Vare sāra. 

46Kala ina athumwui ngachaili ngasopam khavai thānshokkhame Vare chi ina da 
athumna theikhuira; I athumwui PROHO Varena.” 

Shongzā 30 

Nganamkaphā Hanphut 
(Sho 37.25-28) 

1  “Nana nganamkaphā riktā khavai hanphut akha sākhuira, hi acaciathing eina 
sākhuira. 

2Chiwui kasāng khuiningkha, kala khuiningkha pākta asān-aret ngaraichāra, 
kala awui asān khuining khani juira; chiwui angachi asā akha sāngasakra. 

3Kala nana chiwuitungli arāpla, kuimareida kala angachibingla sinā eina 
romserlu, laga sinā eina kuimareida akhamong sāsangra. 

4Akhamong chiwui azingli sināwui akhui lākharip ngarei ngasungda khaninili 
sāsanglu; phungkazat chitharan, chili thingphān thara̱sang khavaina. 

5Nana thingphān chi acaciathing eina sālaga sinā heimitrorra. 

6Kala chi mairārwui alungshong ningkhami oko ngalemli, kala chiwui atungli 
khalei lukhamashan pamkhong mangāli hailu, ina nali chili samphangra. 

7Kala Aaronna nganamkaphā chi hanphut chiwuitungli riktāra, ngathor kachida 
Aaronna thaomei chi sakhamathā chitharan ana riktāra, 

8kala ngazinshong Aaronna thaomei kashar tharan chi ana riktāra, 
kala PROHOwui mangāli nathumna naothot kachida hi sāchingra. 

9Makathara anganam nilala, rikkatā kachigat nilala, tharāzat kachigat nilala, 
ra̱shakshirei chiwuitungli machigatpaimana. 

10Aaronna hanphut hiwui angachibingli suiham chigat sāwui ashee chi neora, 
suiham chigat kumkhali akha shida thot kachida sāchingra; hi PROHOwui 
mangāli tharmathengmeikap kajina.” 

Pheomi khavai Pheisā 

11  PROHOna Mosesli hānga, 

12“Nana Israelnaobingwui mishān kakhui tharan, athum ava̱va̱ khalatta 
ngatangman miphalungra, kaja kashān chitharan athumwui ngachaili sākazāt 
marā khavaina. 

13 Mishān kashānli kazang kachiva̱na hithāda miphalungra: kathara shimwui 
shekel athishurda mi kachiva̱na shekel makhai PROHOli kachigat sāda mira. 

14Mishānli kazanga kum maga̱ kāshung kahaiya kala chiwui atungbing mi 
kachiva̱na PROHO wui vang kachigat hi mira. 

15Nathum khalattali pheomi khavai PROHOli khami chitharan kashāngana shekel 
makhaili chungmeida mamimara kala kachāmana shekel makhaili suitāda 
mamimara. 

16Israelnaobingwui eina pheomi khavaiwui lupā chi nana khuilaga kazip khavai 
kachonshimwui ot sākhavai sālu, kaja nathum khalattawui vāng pheomi 
khavainada PROHOwui mangāli Israelnaobingna phaningung khavaina.” 

Khongsai 

17 PROHOna Mosesli hānga, 

18 “Pheokhavai pithraiwui khongsai akha kala chi rungkhavai pithraiwui aphei 
akha sākhuilu. Kala chi kazip khavai kachonshim eina hanphutwui ngachaili 
haida tara̱ sanghailu, 

19Chili Aaron kala awui naongarāna pheipāng pheora. 

20Athumna kazip khavai kachonshimli kazang chitharan, lah athumna 
hanphutpamli rāda PROHO wui vāng otram khangatha̱ mei eina rikkatā kachigat 
chitharan, athum tara̱ eina pheora, chi masaakha athum thira. 

21Athumna athumwui pāng kala athumwui phei pheora, masākha thira: hi 
katang makhavai, ali kala awui ara̱-azā mithot tāshungda athumwui shiyan 
sāra.” 

Neokhavai Thao 

22  Chili lāngda PROHOna Mosesli hānga, 

23“Mathāmeikap kaje nganamkaphā yur — nganamkaphā myrrh ara̱, shekel 
shāphangāman, nganamkaphā sākom, chiwui tangkhai, chiya shākhani 

hangphangāman, ngawokrung kahai nganamkaphā mathira̱ shākhani 
hangphangā man, 

24kala (kathara shimwui shekel athishurda) cassia shāphangāwui, kala olive 
thao lengkhor akha khuilaga; 

25kala thao kashunga mina kasā thāda saikora hi manātlaga kathara neokhavai 
thao semkhuira; hi kathara neokhavai thao sāra. 

26Kala nana hi eina kazip khavai kachonshim kala ningkhami oko chili nana 
neomira, 

27table kala chiwui khorkhongbing, kala thaomeishong kala chiwui 
khorkhongbing, kala nganamkaphā thao rikkhavai hanphut, 

28kala rikkatā kachigatwui kala chiwui khorkhongbing kala khongsaila chiwui 
apheila katonga ngasoda. 

29Tharmathengmeikap kaje ngasā khavai nana tharchigatra; chili sākaza̱ saikora 
chi kathara ngasāhaora. 

30Kala nana Aaron kala awui naomayarabingli pāngmon sāda ili otram ngatha̱mi 
khavai nana thao neomida tharchigatlu. 

31Kala nana Israelnaobingli, ‘Hi nathumwui naothot peida iwui kathara 
neokhavai thao ngasāra da hānglu. 

32Hi icham-chama miwui phasāli maheirorpaimana, kala hili ngaraichāda 
masemkhuipaimana; hiya katharana, kala hi nathumwui vang kathara ngasāra. 

33Kachikathāna hili ngaraichāda manātkhuiakha, kala kha̱mili hi neomiakha 
awui yurwui eina katathaora.’ ” 

Nganamkaphā Thao 

34Kala PROHOna Mosesli hānga, “Nganamkaphā yur, stacte, onycha, kala 
galbanum, nganamkaphā yur ngasoda mathingrik kahai frankincense (akhum 
ngaraichāda), 

35nganamkaphā thao kashunga mina kasā thāda machi sanglaga mathingrik 
tharmathenglak eina semkhuilu, 

36kala nana ngayarda shaokhanākkhuilu, kala kazip khavai kachonshimwui 
ningkhami oko mangāli ina nali samphang khavai pam chili ngayarda hailu; hi 
nawui vang tharmathengmeikap kaje ngasāra. 

37Kala hithāda manātlu da hāngkahai athishurda nana semkakhui thao chi 
nawui vang masāpaimana, hi PROHO mingli nawui vang kathar otna. 

38Kachikathāna nganamkaphā thao sāda hili ngaraichāda sakhuiakha awui 
yurwui eina katathaora,” 

Shongzā 31 

Bezalel eina Oholiabli Kaho 

1  PROHOna Mosesli hānga, 

2“Yanglu, Judah shangwui Uriwui naomayara, Hurwui ara̱ Bezalelli ina 
hokhuihaira: 

3kala ina Varewui Manglā chipemmihaira, ningla, aworkathemla, ot sākatheila 
— 

4sinā, lupāsā, pithrai pāngthemwui otsak, 

5ngalung kashānla, kala thingli chankasang, kaja them saikora mihaira. 

6Kala yanglu, ali ngasoda Dan shangwui Oholiab, Ahisamachwui naomayarali 
kapangkhuihaira; kala chili langda ina sākashapa mi kachungkhali sākathei 
mihaira; kaja ina nali kaso kahai thāda athumna sāra: 

7kazip khavai kachonshim, kala ningkhami oko, kala chiwuitungli kahai 
lukhamashan pamkhong, kala kachonshim chiwui shim sāri saikora, 

8table kala chiwui khorkhongbing, kala kathara thaomeishong eina chiwui 
thongthāng saikora, nganamkaphā thaowui hanphut, 

9kala rikkatā kachigat hanphutwui khorkhongbing, kala khongsai kala chiwui 
rungkhavai aphei, 

10kala manaklak eina sākahai sāribing, Aaron pāngmonwui kathara sāri, kala 
anaomayarabingwui sāri, chila pāngmon sāda ngavai khavai, 

11kala neomi khavai thao, kala katharapamwui nganamkaphā thao; ina nali 
hāngkahai saikora chiwui athishurda sāki kajina.” 

Ngasāmkakhui Zimiksho, Sabbathwui Ain 

12  Kala PROHOna Mosesli hānga, 

13Israelnaobingli hānglu, “Nathumna iwui sabbathbing mayonphalungra, kaja I 
eina nathumwui ngachaili naothot peida hina khudam sāra, kaja 
nathumli PROHO ina tharmathengmi. 

14Nathumna sabbath mayonra, kaja hi nathumwui vang katharana; hi makhao 
khangasakapa chi sāthatra; chithang ot kasāpā chili awui mibingwui eina 
katathaora. 

15 Tharukthang ot sāra, kha kashinethang chingri eina ngasāmkakhui sabbathna, 
kala PROHOwui katharana; kachikathāna ot saakha chithitra. 

16Chiwui vang mayonching kaji kala katang makhavai tuingashit athumwui 
naothot kachida mayonvāda Israelnaobingna sabbath mayonra. 

17 Hina I eina Israelnaobingwui ngachaili, PROHOna kazingram eina okathui 
tharukthangwui alungli sai kala kashinethang pamda ngasāmkhui, kajiwui 
katang makhavai khudamna.” 

18Kala Sinai Kaphungtungli ngazekkup kahaiwui thili Varewui pāngmareng eina 
kapisang kahai, tuingashitwui lungphek khani chi Mosesli mihaowa. 

Shongzā 32 

Sinā Seinao 
(Khal 9.6-29) 

1  Mosesna phungreiwui eina matālak kaji chi theilaga mibingna achinā 
Aaronwui ngalemli athum khalatta kazipkhuida hānga, “Ithumli thānmi khavai 
vare akha sāmilu; kaja Egypt ngaleiwui eina thānshokkhame Mosesli khi 
shokhaokhala da ithum matheithura.” 

2Chieina Aaronna athumli hānga, “Napreiva̱̱ ngarā, nanaomayara ngarā kala 
naongalava̱ ngarāna khanāli khangathet sinā saikora khuirālu.” 

3Chieina athumna khanāli khangathet sinā saikora khuishokta Aaronli 
khuivāmi. 

4 Kala ana athumwui pāngli khalei sinā chi khuida, khutlai eina sināwui seinao 
ama̱ akha sākhui. Kala athumna, “O Israelnaobing! hibing hi nathumwui 
varebingna, Egypt ngaleiwui eina thānshokkhamebing china!” da hānga. 

5Aaronna chi theilaga chiwui mangāli hanphut akha sākhui, kala Aaronna 
vaoshokta hānga “Akhama PROHOwui vang phanit akha sāra.” 

6 Akhama kathā athumna ngathorthāk ngakarthuida rikkatā kachigat kala 
ningyatchigatwui vang khuirai, kala mibingna phāshak phāzāda kala 
ngakarthuida lumshilao sai. 

7Kala PROHOna Mosesli hānga, “Taulu, kaja Egypt ngaleiwui eina nana 
thānkashok nawui mibing athum khalatta sāmakhaohaira; 

8Ina kakasowui eina athumna ngalāngda apong khangateili ngareithuihaira. 
Pāng eina sināwui seinao ama̱ sākhuida khoruma, kapha̱la pha̱ya kala hithāda, 
‘O Israelnaobing, Hi nathumwui varebingna, Egypt ngaleiwui eina 
thānshokkhame china!’” da hānga. 

9 Kala PROHOna Mosesli hānga, “Yanglu, ina mibing hili theihaira, marākkapaiya 
mimānga. 

10Ara chithāda sāda iningkhānra, iwui malungkhavāt mei kachui thāda ina 
athumli mutngasakra; kha nawui eina yur kahakva̱ akha sāngasakra.” 

11  Kha Mosesna awui PROHO Vareli poda hānga, “O PROHO, Kahaka pangshap 
kala kapanga pāng eina ngasoda Egypt ngaleiwui eina nana thānshok kahai 
nawui mibingli khisāda hiyākha malungvātrakhala? 

12‘Phungreili ashaothat khavai kala okathuiwui eina shimān ngasak khavai ana 
makaphā khangarān leida athumli thānkashokna’ da khisāda Egyptnaobingli 
hāngngasakrakhala? Sakashi malungkhavāt kala nawui mibingli makaphā taki 
kajiwui eina ngacheimilu. 

13 Nawui raobing Abraham, Isaac kala Israelli phaningungmilu, kala na 
khalattana athumli ‘Ina nawui ara̱-azā kazingramwui sirāyākha ngasa ngasakra, 
kala ina ngashit kahai lam saikora hi nawui ara̱-azāli ina mira, kala athumna 
katang mavaila pānra’ da shākhi sāda hāngkahaina.” 

14 Kala awui mibingli sākashi sākida kaphaningwui eina PROHOna ning 
ngacheihaowa. 

15Kala Mosesna ngareikhuida tuingashitwui lungphek khaninili kapikasang chi 
singphungda phungreiwui eina tai; lungphek khani chi lākkhala lākkhala 
kapingasunga. 

16Lungphek khani chi Vare themsakna, kakapila lungphek chili Varena 
kapikasangna. 

17Mibingwui khangavaowui akhon-akhak chi shālaga Joshuana Mosesli hānga, 
“Rāmrah chili raikhon shāli.” 

18Kha ana hānga, “Chi rai khayuiwui akhon maningmana; lah makhayuiwui 
chapkhangachā akhonla maningmana; kha laa kasakhon ina shai.” 

19Kala rāmrahpamli ungzangkhaleoda ana seinao kala pheichak kasā chi 
theilaga, Moseswui malungkhavāt mei kachui thāhaowa, kala apāngli kasing 
lungphek chi hortāda phungrei pheili horkhaihaowa. 

20Kala athumna sākakhui seinao chi ana khuilaga meili riktai, kala akha̱ 
sāngasakta chi tara̱li manātlaga Israelwui mibingli mangngasaka. 

21Kala Mosesna Aaronli, “Mibing hina nali khi sāhaoda nana athumwuitungli 
hiyakha hakkhamahā morei phungsangmikhala?” da hānga. 

22Chieina Aaronna ngahānkai, “Iwui ameina malung mavatmiranu; mibing hili 
nana katheina, athum makaphā ningchānglaka. 

23 Kaja athumna ili, ‘Ithumli thānzatmi khavai varebing milu, khikhalajila Egypt 
ngaleiwui eina thānkashoka Moses kali vāhaokhala kaji ithum matheithura’ da 
hānga. 

24Chieina ina ‘Sinā khalei mi china khuirālu’ da hānga; kala athumna khuirāda 
ina meili sanglaga seinao hi kashokna.” 

25Mibingna ningkhān kasā chi Mosesna theilaga (kaja athumwui 
yangkashebingwui mangāli athum khalatta khayāmalā khavai Aaronna 
ningkhān sāngasakhaowa). 

26Mosesna rāmrahwui ngaveili nganingda, “PROHOwui vang khipā leikhala, ili 
rālu” da hānga. Kala Levinaobing athum saikora kazipkhuida awuili rai. 

27Kala ana athumli hānga, “Israelwui PROHO Varena kahāngna, mi kachiva̱na 
kachichāwui raighai ngapiphungda rāmrahlungli zatung-zatvāda rāmrah peida 
ngaveiwui eina ngaveili achināla, ngasotnaola, khongnainaola shaothatlu.” 

28Kala Leviwui naomayarabingna Moseswui kakaso athishurda sai, kala 
chithang pikatā mi thing kathum sha̱khana. 

29Kala Mosesna hānga, “Aja zimiksho ana nathumli somi khavai nathumna 
naongarā kala chinaongarāli mashivāmla PROHOli otram ngatha̱ khavai nathum 
khalatta tharchisinhaira.” 

30Akhama kathā Mosesna mibingli hānga, “Nathumna morei kahakva̱ sāhaira. 
Ara ina PROHOli kāra; nathumwui vang ina chamnāmipairada phaninga.” 

31Chieina Mosesna PROHOli vāhāngluishita, “Iyavo, mibing hina kahaka morei 
sāhaira; athumna sinā eina athumwui varebing sākhuihaira. 

32 Kha ara, nana mayāmiakha athumwui morei pheomilu—chi maningakha 
nawui lairikli kapi kahai iwui ming chi khuishokmihaolu da ina nali seihā sāda 
poli.” 

33Kha PROHOna Mosesli hānga, “Ili morei kasā mi chili iwui lairikwui eina ina ali 
khuishokhaora. 

34Kha ara, taulu, kala ina hāngkahai apam chili mibingli thānvālu; yanglu, iwui 
kazingraona nathumwui mangāli zatra. Chithālala, I kharā chitharan, ina 
athumwui morei chi athumwuitungli hāngsangra.” 

35Kala PROHOna mibingwuitungli mimao chihovai, kaja Aaronna semkhami 
seinao chi athumna sākakhuiwui vangna. 

Shongzā 33 

Zatkhavai Kakaso 

1  PROHOna Mosesli hānga, “Na kala nana Egypt ngaleiwui eina thānshok kahai mi 
saikora, ina Abrahamli, Isaacli, kala Jacobli ngashitta, ‘Ina nawui naotunbingli 
mira’ kaji apam chiwui vang zatphokulu. 

2Kala ina nathumwui mangāli kazingrao akha chihorāda, ina Canaannaobing, 
Amorbing, Hitnaobing, Periznaobing, Hivnaobing kala Jebusbingli 
kashamshokmihaora. 

3 Seina̱ kala khuira̱ khalong ngalei chili vālu; kha ina nathumli 
mangasoshangmara, maningakha nathum hāngla makakhui mi sathuihaoda ina 
nathumli shimān ngasakpaishina.” 

4Mibingna makaphā pao chi shālaga, athumna chapngachai; kala athum 
khipākha athumwui sāri-khongnāngbing mashaksāthuwa. 

5Kaja PROHOna Mosesli hanghairasai, Israelnaobingli hānglu, “Athum hāngla 
makakhui mimānga; ina nathumli hunkha ngasoshangsi kaja, ina nathumli 
mutmihaipai. Chiwui vang eina nathumwui sāri khuishokhaida ina khi sāra kaji 
theikhuipaira.” 

6Chiwui vang eina Israelnaobingna Horeb phungreiwui eina thuida sāri-
khongnāngbing khuishokserhaowa. 

Kazipkhavai Kachonshim 

7Kachonshim chi Mosesna phungzatchinga, kala rāmrahwui eina tāmeida ayārli 
sakāchinga, kala ana chili kazip khavai kachonshim hoi. PROHOli kaphā mi 
kachiva̱na rāmrahwui ayārli khalei kazip khavai kachonshim chili vai. 

8Mosesna chili khavā chitharan mi saikora thuinganingda ichichāwui 
kachonshim khāmongpheili nganingda Mosesna kachonshim chili 
mavāzangranglakha eina tangda ali yangchinga. 

9Mosesna kachonshimlungli kazang eina muiyawui pākra̱ khāmongpheili 
nganingda PROHOna Mosesli chan ngazeka. 

10Kala mibingna muiyawui pākra̱ chi kachonshim khāmongpheili khanganing 
chi kathei chitharan, mi saikorana thuinganingda kachichāshi khāmongpheili 
khoruma. 

11 Chithāda sāda mina ngasotnaoli chān khangazek thāda PROHOna Mosesli mai 
eina mai ngasungda chān ngazeka. Mosesna rāmrahli latkhaung tharan, awui 
rao Joshua Nunwui naomayara yarona china, kachonshimwui eina 
mathuilakmana. 

PROHOna Ngasomirada Ngashitkhami 

12Mosesna PROHOli hānga, “Yanglu, mibing hili thānshoklu, da nana kahāngna; 
kha nana ili khipāli ngasorākhala kaji machitheimimana, chithālala nana ‘Ina 
nali aming eina theiya, kala ina nali ngahānngai’ da hānga. 

13Chiwui vang eina ara, ina nali seihā sāli, kalikhada nawui mikyanli ili nana 
lumashanmiakha, ara nawui apong ili kachitheimilu, chithāda ina nali theira kala 

nawui maiyanli lumashankhangai samphangra. Yur hila nawui mibingna da 
kakhuisangmilu.” 

14Kala ana hānga, “Iwui ngasokhamina nali ngayurzatra, kala ina nali 
ngasāmkhui ngasakra.” 

15Kala ana ali hānga, “Kalikhada nana ili mangasomimara jiakha ithumli hiwui 
eina mathānshangalu. 

16Maningakha I kala nawui mibing nawui mangāli lumashankhami 
samphanghairada ina kathāda theirakhala? Nana ngasokhamiwui vang, 
okathuili khalei miyur saikorawui ngachaili I kala nawui mibing ngakheikhang 
kahai maningmala?” 

17Kala PROHOna Mosesli hānga, “Aja na iwui mikyanli ngahānkhangaiwui vang 
kala nali ina aming eina katheiwui vang; nana hāngkahai tui hi tāzakta ina sāra.” 

18Mosesna hānga, “Ina nali seihā sāda kapona, ili nawui tekhamatei chitheimilu.” 

19  Kala ana hānga, “Iwui kaphā saikora nali tāshungmira, kala iwui ming 
‘PROHOna’ kaji phongmira; ina ngahānkhangai mi chili ngahānra, kala ina 
lumashankhangai mi chili lumashanra. 

20Kha,” ana hānga, “nana imai matheipaimara; kaja mina ili theilaga 
maringpaimana.” 

21Kala PROHOna hānga, “Yanglu, iwui ngalemli apam akha lei, chiwui 
lunghārtungli nana nganingra; 

22kala iwui tekhamatei rākakān tharan ina nali lunghengtungli haira, kala I 
mathuiranglakha eina tangda ipāng eina nali kafamira. 

23Chiwui thili ina ipāng khuithuihaora, kala nana ikhanuk theira; kha imaiva 
matheimara.” 

Shongzā 34 

Lungphek Kakhane 
(Khal 10.1-5) 

1 PROHOna Mosesli hānga, “Lungphek khani kharewui tākam eina sākhuilu; kala 
nana sakhai kahai lungphekli kapi kahai tui chi ina kapimiluishitra. 

2Ngathor ngarānhaisalu, kala ngathorshong Sinai Kaphungli kālu, kala 
phungreitonli ili kāsamphanglu. 

3Mi khipākha nali mangasokāpaimara, kala phungrei chili khipākha maraaranu, 
seila, yaola chiwui ngalemli mahompamaranu.” 

4Chieina PROHOna kakaso athishurda Mosesna lungphek khani kharewui thāda 
sākhui, kala ngathorthāk ngakarthuida apāngli lungphek khani chi singphungda 
Sinai Kaphungli kai. 

5Kala PROHOna muiyālungli tai kala ali ngasoda chili rānganinga, kala PROHOwui 
ming phongshoka. 

6 PROHOna awui mangāli rākāda, “PROHO, PROHO, lumashan leishikatha Vare, kala 
malungmavatkazāra, kala makhangachei leikashi eina ningkatongna pemting 
kahaia, 

7phaningmida mi thingthingwui vang makhangachei leishikhame, morei, 
makaphā makhayā, khayonkhamāng pheokhamena; kha khayonkhamāngli 
avāva̱ ngarāwui moreiwui vāng naongarāwui naongarā, kakathuma kala 
khamate thot eina tangda tandi mi” da rāphongshoka. 

8Kala Mosesna katotsisi ngaleili akui mashunzanga kala khoruma. 

9Kala ana hānga, “Ara ili nana nawui mikyanli lumashanmiakha, O PROHO, ina 
nali seihā sāli, ithumli khangasozatmilu, miyurbing hi hāngda 
makhuilala PROHOna ithumwui khalāng morei pheomihaida nawui shimlui miki 
kaji chili kathānvāmilu.” 

Tuingashit Mikhalui 
(Sho 23.14-19; Khal 7.1-5, 16.1-17) 

10Kala ana hānga, “Yanglu, ina tuingashit akha sai. Nawui mibing saikorawui 
mangāli yur akhawui alunglila, lah okathui huptawui alunglila masālākrang kaji 
matakhak kahai ot sāra; kala nana ngasopamda khalei mibing china PROHOwui 
otsak chi theira; kaja ina nathumli sāki kaji hi khangachee khangachā otna. 

11Ina aja kakaso hi yangkhuilu. Yanglu, Amornao, Canaannao, Hitnao, Periznao, 
Hivnao, kala Jebusnaobingli ina nathumwui miktāli kashamshokra. 

12Nathum khalatta ningngasharlu, chi maningakha nathumna khavāvā pamli 
ngalei chili kapamabingli tuingashit akha sāda nathumwui alungli chi khalen 
kathā ngasāra. 

13 Nathumna athumwui hanphutbing sākhaitālu, kala athumwui pākra̱bing 
sāteklu, kala athumwui Asherim sātekserhaolu.” 

14  “Kaja nathumna vare khangateili makhorumpaimana, kaja 
mikpaishikatha PROHO Vare awui ming Zikhamarena, 

15maningakha nana apam chiwui mibingli tuingashit sāda kala athumna 
athumwui vareli pha̱phayāda khayorva̱wui otsak eina ngasoda athumwui 
varebingli kapha̱ chili nathumli khangahot eina kapha̱ sā chi shaihaipai, 

16kala nana nawui naomayarabingwui vang aramwui naongalava̱bing khuimida 
athumwui varewui acham sāda khayorva̱wui otsak chili nanaomayarabing 
zangpaishina.” 

17  “Nathumna khalattawui vang meoma̱ pāng eina maheikhuipaimana.” 

18  “Khawok makazang khamui phanit nathumna mayonra. Ina kakaso thāda 
shinithang khawok makazang khamui shaira; hi hāngkahai thāda Abib 
kachāngwui atamli sāchingra; kaja Abib kachāng hili nathumna Egyptwui eina 
shoka.” 

19  “Sha̱kei avā saikora seimuk eina yaonao; sha̱kei pharākhare saikora iwuisera, 

20 gadhānao pharākhare chi yaonao eina ngatangkhuira; kalikhada nana 
mangatangkhuingaiakha anao chi akahung shireishatmihaolu. Nathumwui 
naochizai saikora ngatangkhuiphalungra. “Kala iwui mangāli khipākha 
khamasai eina marāpaimana.” 

21  “Tharukthang nathumna ot sāra, kha kashinethang ngasāmkhuira; luisao 
nilala, māhā nilala ngasāmkhuira.” 

22  “Kala haptābingwui phanit nathumna mayonlu, kehu hātkakhui kala kumpei 
dharreo phanit hi mayonlu.” 

23“Kumkhawui alungli nathumwui mayarnao saikora Israelwui 
Vare, PROHO Varewui mangāli kathum shida rānganingphalungra. 

24Khikhalajila ina miyurbing kashamhaida nathumwui thari haksangmira; 
nathumwui lam khipānakha mangapaimara, nathumna kumkhali PROHOwui 
mangāli samphang khavai kathumshida kakā chitharan.” 

25  “Ili pha̱khavaiwui asheeli khawok sanglaga nathumna chigat shāra; 
makānkhami phanitwui pha̱kaphayā nilala akhamawui vang mataipaimana.” 

26 “Nawui ngaleiwui athei-arai matheikharewui khare chi nawui PROHO Varewui 
shimli khuirāphalungra.” “Nathumna yaonaosā ava̱wui na̱ eina 
mahangpaimana.” 

27Kala PROHOna Mosesli hānga, “Tuibing hi kapihailu; tui hiwui athishurda nali 
kala Israelli ina tuingashit sākahaina.” 

28Kala ana PROHOli ngasoda chili ngashun hangmati kala ngayā hangmatithang 
pama; kazāla mazāmana lah khamangla mamangmana. Kala ana lungphektungli 
tuingashitbing, ningkhami tharā chi kapisanga. 

Mosesna Phungreiwui eina Katā 

29  Mosesna ningkhamiwui lungphek khani chi apāng eina singlaga Sinai 
Kaphungwui eina katā chitharan, ana PROHOli chān khangazekwui vang eina 
awui mai horchamri kahai chi ana matheisāmana. 

30Aaron kala Israelnaobingna Mosesli kathei tharan, yanglu, awui mai 
horchāmri kahai chi kathei eina athumna awui ngalemli nganaikida 
ngacheehaowa. 

31Kha Mosesna athumli kaho eina Aaron kala Israel ashangva̱wui kathānabingna 
ali hanungda Mosesna athumli ngasoda chān ngazeka. 

32Kala chiwui thili Israelnao saikorana anganaiya; kala ana Sinai 
Kaphungli PROHOna hāngkahai ningkhami saikora chi athumli mi. 

33Kala Mosesna athumli ngazekkhui kahaiwui thili ana amaili mairār akha 
farora; 

34kha Mosesna PROHOli zangngazek kachida ana mahanshokranglakha eina 
tangda mairār khuishokhai; kala ana hankashok eina khi kasomameikhala kaji 
Israelnaobingli hānga. 

35Israelwui mibingna Moseswui amai horra kaji theiya kala Mosesna ali mazang 
ngazekranglakha eina tangda amaili mairār farorpama. 

Shongzā 35 

Sabbathwui Shiyanbing 

1Mosesna Israelwui mibing katonga kazipkhui, kala athumli hānga “Nathumna 
otbing hi sākhavai PROHOna kasohaira. 

2 Tharukthang ot sāra, kha kashinethang chi nathumna PROHOli kathara sabbath 
chingri eina ngasāmkhuira; chithang ot kasāpali shaothatra; 

3sabbaththang nathumwui mi khaleipamli khipākha mei masa̱paimana.” 

PROHOli Kachigat 
(Sho 25.1-9) 

4  Israelnaowui kazip ashangva̱li Mosesna hānga, “PROHOna kaso kahaibing chi 
hina. 

5Nathum ngachaiwui eina PROHOli kachikathāna chigatkhangai, mingairareo 
kahai mi china sinā, lupāsā, kala pithrai, 

6khamayinga, hungrisi kala hungshi kahai kala manakta hākakhui kazaira̱ eina 
kasā chonsā; meha, 

7yaohui mathen kahai, mehuibing, acaciathing, 

8shārkhavai thaora̱, neokhavai thaoyur, kala nganamkaphā riktā khavai thaoyur, 

9onyx ngalungbing kala ephod eina thikhomli ruksangkapai ngalung yur 
khuirāranu. 

Tabernaclewui Thongthāngbing 
(Sho 39.32-43) 



173 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

10“Kala nathumwui ngachaili kashapa kachiva̱na rāda PROHOna kakaso chi 
rasālu: chiya, tabernacle, 

11kala chiwui kachonshim eina fakham khavai, hokkhui khavai kala akom, pākra̱, 
phākashut, kala chiwui aphei; 

12hanphut chi thingphānli ngasoda; lukhamashan pamkhong kala rānkhavai 
mairār; 

13table eina thingphān kala khorkhongbing saikora, kala Ngasokhamiwui 
khamui; 

14thaomeishong kala chiwui thaomeila, kala chiwui khorkhongbingla, kala 
thaomeibingwui shārkhavai thaola; 

15kala nganamkaphāwui hanphut kala chiwui thingphān, neokhavai thao kala 
nganamkaphā thao, kala khāmongwui chonrān, tabernaclewui khāmongli 
rānkhavai; 

16rikkatā kachigatwui hanphut kala chiwui pithraiwui yākrei, thingphānbing, 
kala khorkhongbing saikora; khongsai kala rungkhavai aphei; 

17yāngkhupli rānkhavai, pākra̱bing kala apheibing kala yāngkhup ngaveiwui 
chonrānla; 

18tabernacle kala yāngkhupwui thingpar eina chiwui khara̱bing; 

19katharapamli otram khangatha̱li sangkhavai manaklak eina sākakhui sāri, 
Aaron pāngmonwui kathara sāri, kala pāngmon sāda anaomayarabingna 
sangkhavai sāri rāsemlu.” 

Mibingna Lan Khuikharā 

20Chiwui thili Israel ashangva̱ Moseswui eina thuihaowa. 

21Kala mi kachiva̱wui ningli kakasat khalei kala saza̱da khangatha̱ kachiva̱na, 
kazip khavai kachonshimwui shichin khavai PROHOwui kachigat, kala chiwui 
otram ngatha̱ khavai saikorawui vang kala kathara sāriwui vang khuirāmi. 

22Chithāda sāda mayarnaola, sha̱naola; ningli mingairereo kahaibingna brooch 
kala unra̱, kala khutop, hārbingla, sināwui ot ayur ayāyāva̱, mi saikorana sināwui 
ot PROHOli chigata. 

23Kala mi kachiva̱na khamayinga lah hungrisi lah hungshi kahai lah khamanaka 
chonsā lah meha lah mathen kahai yaohui lah mehui athumwui khalalei 
khuirāsera. 

24Mi kachiva̱na mikashap chi pithraisā, lah lupāsā eina PROHOli kachigat 
khuirāmi; kala mi kachiva̱ acaciathing leikasābingna ot kasāli shichinkapai chi 
khuirai. 

25Kala sak sākathei sha̱naobingna athum pāng eina rakkakhui ot khamayinga, 
hungrisi, hungshi kahai kala manakta hākakhui kazaira̱ chonsā khuirai; 

26ningli rāza̱da khangatha̱ samkaphang sha̱nao saikorana mesam raka. 

27Kala kathānabingna onyx ngalung kala ephod eina thikhomli sangkapai 
ngalung yur khuirai, 

28kala thaomei shārkhavai thaoyur, kala neomi khavai thao, kala nganamkaphā 
riktā khavaiwui thaoyur khuirai, 

29Israelwui mibing saikorana, mayarnaola, sha̱naola, ningli rāza̱da khangatha̱ 
samkaphang mi kachiva̱na, Mosesli PROHOna kaso kahai ot chi sākhavai mi 
kachiva̱na mingairareo lemmet eina PROHOli rāchigatsera. 

Bezalel eina Oholiabli Kaho 

30  Kala Mosesna Israelnaobingli hānga, “Yanglu, Judah shangwui Hurwui nao, 
Uriwui nao aming Bezalel hoda PROHOna hokhuihaira; 

31kala ali Varewui Manglā chipemmihaida ningla, sākashapla, awor kathemla, ot 
sākatheila, 

32sinā, lupāsā, pithrai pāngthemwui otsak, 

33ngalung kashanla, kala thingli chankasang them saikora mihaira. 

34Kala Dan shangwui eina Ahisamachwui naomayara Oholiab ani khaninina 
khangateili tamchithei khavai kasatmihaira. 

35Them kathem mina sākathei kachiva̱ anili chipemmihaira, kongti-kongnā 
yekkathei, kala khamaying, hungreoseo, hungshi kahai chonsā eina sākakhui 
kala manakta hākakhui kazaira̱ eina kharak lah them kathem otsak saikora 
sāshap khavai sangmihaira. 

Shongzā 36 

1“Bezalel eina Oholiab kala sākathei mi kachiva̱na kathara shim 
sākhavai PROHOna ot saikora sākashap kala thangkhamei sangmi kahai athum 
china PROHOwui kakaso athishurda sāra.” 

Mibingna Lemmet Kachungkha Khuirai 

2Kala Mosesna Bezalel eina Oholiab, kala kashapa mi, kaja PROHOna sākathei 
ning sangmi kahaia, ningli raza̱da kasatkhami kachiva̱na ot sākhavai hokhui. 

3Kala kathara shimwui ot chi sākhavai Israelnaobingna mingairareo kachigat 
saikora athumna Moseswui eina samphanga. Athumna lemmet kachigat ngathor 
kachida khuirāmi, 

4chiwui vang eina kathara shimwui ot kasābing china kachichāwui otpamwui 
eina athumna rāda, 

5Mosesli hānga, “PROHOna ithumli kakaso athishurda sāvaiki kaji otli lāngmeida 
mibingna khuir haira.” 

6Chieina Mosesna kasoi kala rāmrah huptali tui chi ngayaovai, “Kathara shimwui 
ot sākhavai sha̱nao nilala, mayarnao nilala sāvaiki kajili lāngda 
machigatluiranu.” Chieina mibingna makhuira khavai khāmhaowa; 

7kaja athumwuili sāvaishapli lāngmeida kachungkha leisai. 

Kazip khavai Kachonshim Kasā 
(Sho 26.1-37) 

8  Chieina sākathei athum saikorana tabernacle chi chonrān tharā eina sākhui; 
chi manakta hākakhui kazaira̱ kala khamaying, hungrisi, hungshi kahai chonsā 
eina sākhuida, cherubim themlāk eina sāsanga. 

9Chonrān ava̱va̱wui asān khuining maga̱da chishat, kala chonrān kachiva̱wui 
aretna khuining mati; chonrān saikora asān-aret ngaraichāsera. 

10Kala chonrān phangā asā akha sākhui, kala khangatei phangā chi asā akha 
sākhui. 

11Kala ana chonrān ngaher khare chiwui amarei kachida apheili khamayinga 
eina hokthang khavai sāsanga; chi tākam eina kakhanewui marei chilila sāsanga. 

12Ana chonrān akhali hokthāng khavai hangphangā, kala kakhane ngaherlila 
hokthāng khavai hangphangā da amarei chili sāsanga; kala hokthāng khavaibing 
chi akha eina akha mai ngasuna. 

13Kala ana sinā eina akhui hangphangā sākhuida, kala chonrānbing chi akha eina 
akha pānkhui ngarokta tabernacle saikora chi akha sākhuiya. 

14Kala ana tabernacletungli fakhavai meha eina chonrān tharāda akha sākhui. 

15Chonrān ava̱va̱wui asān khuining thumra, kala aretna mati, chonrān tharāda 
akha chi asān-aret saikora chi ngaraichāsera. 

16Ana chonrān phangā sakkha sākhui, khangatei tharuk chi sakkha sākhui. 

17Kala ana ngaherkha chiwui shokkhamayara chonrān amareili hokthāng khavai 
hangphangā sāsanga, kala chonrān ngaherkha ngashikkhui khavai chilila 
hangphangā sāsanga. 

18Kala ana pithraiwui akhui hangphangā sākhuida kachonshim tongda asā 
saikora chi akha sākhavai semkhuiya. 

19Kala ana kachonshimli fakham khavai mathen kahai yaohui kala mehui eina 
sākhui. 

20  Chiwui thili ana khaning khavai akombing acaciathing eina sākhui. 

21Akom kachiva̱wui asān khuining tharā, kala aretna khuining akha tangkhaina. 

22Akom ava̱va̱li ngasunkhui khavai amachat khanini kāngasakta tabernacle 
chiwui akom kachida sāsanga. 

23Tabernaclewui vang ana akom hithāda sāsanga: azingshongwui akom maga̱, 

24kala ana akom maga̱ chiwui khaning khavai aphei hangmati lupāsā eina sai, 
akom akhawui amachat khaniwui vang akharip, kala akom ava̱va̱wui vang 
amachat khanirip sāsanga. 

25Kala Tabernaclewui kakhanevāk, atungshongwui vang, ana akom maga̱ sema, 

26kala lupāsā eina kasā, akom ava̱va̱wui aphei khanirip da aphei hangmati 
sākhui. 

27Kala tabernacle khanukshongwui atungshong ana akom tharuk sema. 

28Kala ana tabernaclewui khanuk achithekli sangkhavai akom khani sema. 

29Chibing chi azingli mangashikmana kha atungli hokthāng khavaipamli 
ngasunkhui, chithāda chithek khaniwui vang khani sākhui. 

30Lupāsā aphei eina ngasoda chili akom chishat lei: akom ava̱va̱li aphei khanini 
da tharāda tharuka. 

31Kala acaciathing eina phākashut kala tabernacle chiwui arāp akhawui 
akomwui phākashut phangā, 

32kala arāp akhavākwui akom phākashut phangā, kala tabernacle 
khanukshongwui zingtunshong akomwui vang phākashut phangā da ana 
sākhui. 

33Ana alungthungli kasanga phākashut thing chi akomwui vākatang khanini 
ungshung vāshungda sāsanga. 

34Kala ana akombing chi sinā eina rommithai, kala phākashut thingbing chieina 
hokthāng khavai akhuibing chi sinā eina romsera. 

35  Kala mairār chi khamayinga, hungrisi, hungshi kahai kala manakta hākakhui 
kazaira̱ chonsā eina sākhuida cherubim themlāk eina yeksanga. 

36Kala hiwui vang ana acaciathing eina pākra̱ mati sākhuilaga sinā eina 
rommithai; chiwui hokkhui khavaibing sinā eina sai, kala khaning khavai akhui 
mati lupāsā eina heikhui. 

37Ana khāmong chonrān chila khamayinga, hungrisi, hungshi kahai kala 
manakta hākakui kazaira̱ eina sākakhui chonsā kala kapim eina yekkasanga eina 
sākhui; 

38kala chiwui hokkhui khavai kakā pākra̱ phangāla sākhui, kala pakra̱bing chi 
sinā eina rommithai, kala hokkhavai khara̱bing chi sinā eina sai, kha aphei 
phangā chiya pithrai eina sai. 

Shongzā 37 

Ningkhami Oko Kasā 
(Sho 25.10-22) 

1  Bezalelna oko chi acaciathing eina, asān khuining khani tangkhai; aretna 
khuining akha tangkhai, kala kajui khuining akha tangkhai da sākhui. 

2Kala ana chiwui alung ayar sinā kachanga eina heirora kala sinā kachanga eina 
heikhuida kuimareida akhamong sāsanga. 

3Kala ana achithek matili sināwui akhui mati heikhuida, arāp akhashong khani 
kala lakhashong khani da sāsangkhui. 

4Kala ana acaciathing eina thingphān sākhuilaga sinā eina rommithai, 

5kala ngava̱ khavai thingphān chi ningkhami okowui arāp lakharipta akhui chili 
ruisanghai. 

6Kala ana lukhamashan pamkhong chi sinā kachanga eina sākhui; khuining 
khani tangkhai sānga, kala khuining akha tangkhai pāka, 

7kala ana sinā eina shaokhuilaga cherubim khani sākhuida lukhamashan 
pamkhongwui ayar lakharipli hai, 

8cherub akhana ayar akatangli, kala cherub akhapāna ayar lakhavākwui 
akatangli hai; kala lukhamashan pamkhongli asā akha sāda sāshāna, 
cherubimbing chi asā akha sāda sāshāna. 

9Cherubim khani chiwui angachāng hārkālaga lukhamashan pamkhongli 
kāhārkhamda mai ngareingasuna; kala lukhamashan pamkhongshong 
cherubimwui mai ngareivai. 

Table Kasā 
(Sho 25.23-30) 

10  Ana tablela acaciathing eina sākhui, asān khuining khani, aretna khuiningkha, 
kala kajui khuining akha tangkhai; 

11kala ana chi kashenga sinā kachanga eina rommithai, kala akhamong sinā 
kachanga eina heikhuida sāsanga. 

12Kala ana kuimareida akom pangmayā rikha sāsanga, kala chi sinā eina 
heikhuida akomli kuimareida khuisanga. 

13Ana sinā eina akhui mati heikhuilaga aphei mati achithek matili sāshāna. 



178 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

14Thingphān ruisangda table chi ngava̱ khavai akhuibing chi akom 
ngalemchangli pānshana. 

15Ana ngava̱ khavai thingphān chi acaciathing eina sālaga sinā rommithai. 

16Kala ana tabletungli haiki kaji khorkhongbing nganamkaphā yur sangkhavai 
kala khongphei khongphāngbing, kala ra̱shakshirei heikhavai khokthi khorām 
ana sinā kachanga eina sākhuisera. 

Thaomeishong Kasā 
(Sho 25.31-40) 

17  Kala thaomeishongla sinā kachanga eina sākhui. Rungkhavai apheila, athingla 
shaokhanārlaga sākhui; chiwui tengkotla, athingla, kala awonla asā akha 
sāngasaka. 

18Kala chiwui aphāng tharuk thaomeishongwui eina lākhashong kathum, kala 
lākhashong kathumda shoka; 

19athingla, awonla kālaga almond thāda tengkot kathum aphāng akhali kai, kala 
athingla awonla kālaga almond thāda tengkot kathum aphāng akhali kai, 
chithāda thaomeishongwui eina aphāng tharuk shokngasaka. 

20Thaomeishong chili almond thāda tengkot mati semkhui, chiwui athingla 
awonla saikora kai, 

21aphāng tharuk chi angawor kathum sāda angawor kachiva̱wui eina athing 
ava̱va̱ shokngasaka. 

22Chiwui athingbing kala chiwui aphāngbing asā akha sāngasakta sinā kachanga 
eina shaokhuida sākhui. 

23Kala ana thaomeishong chili tengkotnao thāda thaomei shini kala khanit 
khavai eina akhongla sinā kachanga eina sākhui. 

24Ana khorkhongbing saikora sinā talent akha eina sākhui. 

Nganamkaphā Hanphut Kasā 
(Khal 30.1-5) 

25  Ana nganamkaphā riktā khavai acaciathing eina hanphut sākhui; chiwui 
asān-aret khuiningkharipa, kala asān khuining khanina; kala chiwui 
angacheebing akha sāda sāshana. 

26Ana chiwui atung, arāpbing kuimareida kala angacheebinglila sinā eina 
rommithai kala kuimareida sinā heiunga. 

27Kala sinākhui khanini heikhuida arāp khaniwui akom azingli hanphut ngava̱ 
khavai thingphān ruisangda mai ngareingasungda semsanga. 

28Kala ana thingphānla acaciathing eina sālaga chili sinā rommithai. 

Neokhavai Thao eina Anganam Thao Kasem 

29  Ana kathara neokhavai thaola semkhui, kala khangachā kasema mina kasā 
thāda mathingrik nganamkaphā semkhui. 

Shongzā 38 

Rikkatā Kachigat Hanphut Kasā 
(Sho 27.1-8) 

1  Ana rikkatā kachigatwui hanphutla acaciathing eina sākhui, asān-aret 
khuining phangāripa, asān-aret ngaraichai, kachuina khuining kathumna. 

2Ana achithek matili angachi mati sāsanga, chithāda sāda hanphut eina 
angachibing chi asā akha ngasai, kala pithrai eina rommithai. 

3Kala ana hanphut chiwui khorkhongbing saikora hamnao, meiyaikhong, 
khongsai, marikkapei, kala khāng saikora pithrai eina ana sākhuisera. 

4Kala ana hanphut chiwui komkhavai yākrei, pithrai khānta thāda sālaga chi 
hanphut akhamong eina thuilaga ngahunshingli tāshung ngasaka. 

5Komkhavai pithrai yākrei chili, thingphān sangkhavai akhui mati achithek 
matili sāsanga. 

6Thingphān chi acaciathing eina sālaga pithrai eina rommithai. 

7Kala ana hanphutwui arāp khaninili sākasang akhui chili thingphān 
thara̱sangda ngava̱ khavai sai; hanphut chi chikhai eina sāda alung masai 
ngasaka. 

Khongsai Kasā 
(Sho 30.18) 

8  Kala ana Pithraiwui khongsai eina aphei, khāmongpheili otram khangatha̱ 
sha̱naobingwui kalāra̱ngayot eina sākhui. 

Tabernaclewui Yāngkhup 
(Sho 27.9-19) 

9  Kala ana yāngkhupla sākhui; manakta hākakhui kazaira̱ eina kasā chonsā 
azingshongwui khuining shākha eina chonrān sai; 

10chiwui pākra̱bing maga̱, khaning khavai (aphei) maga̱ da pithrai eina sai; kha 
chili hokkhui khavai pākra̱wui khānghui eina masa̱ khavaibing chi lupāsā eina 
sai. 

11Kala atungshongwui chonrān khuining shākha, chiwui pākra̱ maga̱, kala 
khaning khavai aphei maga̱ pithrai eina sai, kha chili hokkhui khavai pākra̱wui 
khānghui eina masa̱ khavaibing chi lupāsā eina sai. 

12Kala zingtunshongwui chonrān khuining hangphangā, chiwui pākra̱ tharā kala 
aphei tharā da sākhui; pākra̱wui hokkhui khavai khānghui eina masa̱khui khavai 
chiya lupāsā eina sai. 

13Kala mangāwui zingshoshong chonrān khuining hangphangāna. 

14Ngavei arāp akhavāk rānkhavai khuining tharāda phangā kala pākra̱ kathum, 
kala chiwui aphei kathumna. 

15Chi tākam eina lākhashongla sākhui; yāngkhup ngaveiwui uishong yāshong 
rānkhavai khuining tharāda phangā, pākra̱ kathumrip kala aphei kathumrip lei. 

16Yāngkhup kuimareida rānkhavai manakta hākakhui kazaira̱ chonsā eina 
sāsera. 

17Kala pākra̱ apheibing chi pithrai eina sai, kha hokkhui khavai khānghui eina 
masa̱ khavaibing chi lupāsā eina sai; athingbingli romkhavai chila lupāsāna, kala 
yāngkhupwui pākra̱li masa̱khui khavai saikora lupāsā eina sāsera. 

18Kala yāngkhupwui ngaveili rānkhavai kachon chiya khamayinga, hungrisi, 
hungshi kahai kala manakta hākakhui kazaira̱ chonsā eina sālaga kapim eina 
aphor mathālak eina yeksanga; chi khuining maga̱ sānga kala khuining phangā 
chuiya, yāngkhupwui rānkhavaili ngarithisera. 

19Kala chiwui pākra̱ matina; kala aphei mati da pithrai eina sai, hokkhui khavai 
khānghui lupāsāna; kala athingbing lupāsāna rommithai, masa̱khui khavai 
khara̱ lupāsā eina sāsera. 

20Kala tabernaclewuila, yāngkhupwuila thingshun saikora pithrai eina sāsera. 

Kathara Kāwui Sāri 

21Ithamar, pāngmon, Aaronwui naomayarana thānda Mosesna Levi shangli 
kasoda shākhangasak tuingashitwui tabernacle kasāli kazang otyur mashing chi 
hina, 

22Judah shangwui Uriwui naomayara Bezalel, Hurwui ara̱na, Mosesli PROHOna 
kakaso chi tākam eina sākhui; 

23kala ali Dan shangwui Ahisamachwui naomayara Oholiab, khamayinga, 
hungrisi, kala hungshi kahai kala manakta hākakhui kazaira̱ eina kasā chonsāli 
pāngthem kasinga, them kathema, kala aphor yekasangana ngasoi. 

24Kathara shim kasā otsak chili shikachin sināsa saikora kathara shimwui shekel 
aman athishurda, sinā kachigatwui eina talent maga̱da chiko kala shekel 
shāshini thumrāna. 

25 Kala yarui ashangva̱wui eina samkaphang, kathara shimwui shekel aman 
athishurda lupāsā shākha, talent shākha kala shekel thingkha shāshini kala 
hangshinida phangā: 

26 mipha̱li beka akharip (shekel tangkhai, kathara shimwui shekel aman 
athishurda), kum maga̱ eina thuilaga khararnao mishānli zangkahai athum 
shātharuk kala thing kathum, shāphangā kala hangphangāwuina. 

27Lupāsā talent shākha katharapamwui aphei eina mairār phei haikhavaili 
zanghaowa, aphei ava̱va̱li talent ava̱va̱ zangda aphei shākhawuina. 

28Kala shekel thingkha shāshini hangshinida phangā hi ana pākra̱wui hokkhui 
khavai sema, kala athing eina khalap khavaili romkhavai savai. 

29Kala ngashaikakhui pithrai chi talent hangshini, kala shakel thingkhani 
shāmatina; 

30pithrai chieina ana kazip khavai kachonshimwui khāmongphei, pithrai 
hanphut, yākrei kala khorkhongbing saikora sāvai. 

31Kala yāngkhup pheithing, ngavei pheithingla, kala tabernaclewuila, 
yāngkhupwui thingshun katonga romvai. 

Shongzā 39 

Pāngmonbingwui Sāri 

1Katharapamli otram ngatha̱ khavai, khamaying, hungrisi, kala hungshi kahai 
eina manaktak kahaiya sāri sākhui; athumna kathara sāri chi Aaronwui vang 
sākhui; kala chi PROHOna Mosesli kakaso athishurda sākhui. 

2  Kala ana sinā khamaying, hungrisi, kala hungshi kahai kala manakta hākakhui 
kazaira̱ eina ephod sākhui. 

3Khamayinga, hungrisi, hungshi kahai kala manakta hākakhui kazaira̱ eina kasā 
chili yeksang khavai sinā aphek shaokhanārlaga kazaira̱ thāda mathālak eina 
sākhui. 

4Ephod chi yārtuili thāngkhavai khara̱ khani sākhui, kala khani chi ephodli 
pānkhui. 

5Kala chi khalapshān khavai chonsā rakkakhui chila kala chiwui kasā themsak 
ngaraichāda sākhui, kaja sinā eina kasā khamaying, hungrisi, hungshi kahai kala 
manakta hākakhui kazaira̱ eina kasā chonsāna; chi PROHOna Mosesli kaso kahai 
chithāda sākhui. 

6Onyx ngalung sākhariklaga sinā eina rukshāna, kala khutopli rukkasang thāda 
Israelwui naomayarabingwui amingbing chili ruksangsera. 

7Kala ana chi ephodwui yārtuiparli hai, kaja PROHOna Mosesli kaso kahai 
athishurda Israel naomayarabingli phaningung khavaiwui ngalungna. 

Thikhom 
(Sho 28.15-30) 



182 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

8  Ana thikhomla, sinā eina khamayinga, hungrisi, hungshi kahai kala manakta 
hākakhui kazaira̱ eina ephod kasā thāda sākhui. 

9Chi asān-aret ngarithi, kala thikhom khanishi ngaphoda sākhui, 
ngaphohaiakha, asān pangmayākha, aret pangmayākha ji. 

10Chiwuitungli apeng mati ruksanga. Khare apengli sardius, topaz, kala 
carbuncle; 

11pengkakhaneli, emerald, sapphire, kala hirā; 

12kakathuma apengli, jacinth, agate, kala amethyst; 

13kala khamate apengli, beryl, onyx, jasper; saikora chi sinā eina rukshānsera. 

14Ngalung tharāda khani chili Israelwui naomayarabingwui aming athishurda 
yeksangsera; mahor namkhavai khutop thāda yeksangsera. 

15Kala thikhomwuitungli khara̱ kashirei hokkhui khamaron thāda sinā 
khamathinga eina sāsanga; 

16kala rukshān khavai sinā apeng khani, akhui khani sākhuida akhui khani chi 
thikhomwui akhana khanili pānshāna; 

17kala athumna thikhom mareiwui akhui khani chili sinā peng khani chi 
hokkhui. 

18Amarei khani china sinā rukshān kahai chili pānkhui; chithāda sāda athumna 
ephodwui yārtuiparli mangāshong hokthānga. 

19Chiwui thili athumna sinā akhui khani sākhuida thikhomwui achithek 
khaniwui alungshong ephod ngalemli sāshāna. 

20Kala athumna sinākhui khani sākhuida yārtuiparwui azing mangāshong 
sāshānda thāngkhavai ephodwui themlāk eina rakkakhui chonsāwui atunglila 
sāshāna. 

21Kala athumna thikhom akhui eina ephod akhui ngasun khavai khamayinga 
khara̱ eina khalapkhui, chithāda sāda ephodwuitungli napshānda thikhom 
mangacho khavai PROHOna Mosesli kakaso chi tākam eina sai. 

22 Ana ephodwui phahonla khamayingamāng eina rakkhui; 

23kala chiwui sākaphut akhur chi makāk khavai phahonwui sākaphut thāda 
shangshung tāshungda katimsangsera. 

24Katuma phahon amareili khamaying, hungrisi, hungshi kahai kala manakta 
hākakhui kazaira̱ yurwui chonsā eina kabothei yeksanga. 

25Kala athumna sinā kachanga eina kantā semkhui, kala katuma phahon amarei 
kuimareida kabothei sāsang kahai chiwui angachai-chaili sinā kachanga eina 
kasā kantā ava̱va̱ hokthānga; 

26kantā akha, kabothei akha, kantā akha, kabothei akha da, PROHOna Mosesli 
kakaso chi tākam eina otram khangatha̱li ngavai khavai katumma phahon chili 
peida sāsanga. 

27 Athumna Aaronwui kala anaomayarabingwui vangla khamanaka chonsā eina 
coat sāmi, 

28kala kuiteila, kuihonla khamanaka chonsā eina sāmi, malaola, shanneira̱la; 

29manakta hākakhui kazaira̱ kala khamayinga, hungrisi, hungshi kahai chonsā 
kala kapim eina aphor phorsanglaga, PROHOna Mosesli kakaso tākam eina sāmi. 

30 Kala athumna kathara kuihon sinā kachanga eina sai, kala khutopli rukkasang 
thāda, “PROHOli Tharmathengranu” da kapisanga. 

31Kala PROHOna Mosesli kakaso athishurda chi kuiteili khalapshān khavai 
khamayinga khara̱ akha shipshāna. 

Tabernacle Sākakup 
(Sho 35.10-19) 

32Chithāda sāda kazip khavai kachonshimwui tabernacle chi sākhuihaowa; 
kala PROHOna Mosesli kakaso athishurda Israelnaobingna chi tākam eina sākhui. 

33Kala athumna Mosesli tabernacle chi khuirāmi, kachonshim kala chiwui 
khorkhongbing, chiwui hokkhui khavaibing, chiwui akombing, chiwui 
khamakhara thingbing, chiwui pākra̱bingla, kala chiwui apheila, 

34faror khavai mathen kahai yaohui, mehui, kala mairār chonrānla, 

35ningkhami oko eina chiwui thingphānla, kala lukhamashan pamkhongla; 

36 table eina chiwui khorkhongbing kala ngasokhamiwui khamuila; 

37sinā kachanga eina kasā thaomeishong kala chiwui thaomeibing, kala chiwui 
khorkhongbing saikora; kala shārkhavai thaola; 

38sinā eina kasā hanphut, neokhavai thao, kala nganamkaphā thao kala 
kachonshim khāmongli rānkhavai chonrānla; 

39pithrai eina kasā hanphutla, chili sākasang pithraiwui yākrei thingphān, kala 
khorkhongbing saikora, khongsaila, kala chiwui apheila; 

40yāngkhupli rānkhavai kachon, pākra̱bing kala apheibing, yāngkhup ngaveiwui 
chonrān, thingshunbing, kazip khavai kachonshim, kala tabernacleli shichinki 
kaji khorkhong saikora; 



184 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

41katharapamli otram ngatha̱ khavai themlāk eina sākakhui pāngmon Aaronwui 
kathara sāribing, kala anaomayarabingwui sāribing. 

42PROHOna Mosesli kakaso saikora chi, Israelnaobingna katonga sākupa. 

43Kala Mosesna ot saikora chi thei, kala yanglu, PROHOna kakaso thāda athumna 
chi tākam eina sai. Athumna chithāda sākakhuiwui vang Mosesna athumli somi. 

Shongzā 40 

Tabernacle Tharkachigat 

1 PROHOna Mosesli hānga, 

2“Kachāng kharewui zimiksho kharethang kazip khavai kachonshimwui 
tabernacle chi khaningkālu. 

3Kala ningkhami oko chi chili sanglu, kala chi chonrān mairār eina sākhamhaolu. 

4Kala table chi khuizangda apam chālak eina hailu; thaomeishong chila 
khuizangra, kala thaomeibingla runghailu. 

5Kala sināwui nganamkaphā rikkhavai hanphut chi ningkhami oko mangāli 
haida tabernaclewui khāmong kachon rāntālu. 

6Nana rikkatā kachigatwui hanphut chi kazip khavai kachonshimwui tabernacle 
chiwui khāmong mangāli haira; 

7kala khongsai chi kazip khavai kachonshim eina hanphut ngachaili haida tara̱ 
runghailu. 

8Kala nana yāngkhup kuimareida sākālaga chiwui ngaveili chonrān hokthānglu. 

9“Chiwui thili nana neokhavai thao chi khuilaga taberbacle chiwui alungli khalei 
saikorali neomida tharchigatlu. Kala tabernacle eina chiwui alungli khalei 
thongthāng saikora chi kathara ot ngasāra. 

10Nana rikkatā kachigatwui hanphutlila, kala chiwui khorkhongbing saikoralila 
neora, kala hanphut tharchigatlu; chieina hanphut chi tharmathenglakhaora. 

11Nana khongsai kala chiwui rungkhavai apheilila neomida tharchigatlu. 

12“Chiwui thili nana Aaron eina anaomayarabingli kazip khavai kachonshimwui 
khāmongpheili khuirāra kala athumli tara̱ eina ra̱vaimathāmilu, 

13kala Aaronli kathara sāribing chi ngavaimilu, kala pāngmon sāda otram 
ngatha̱mi khavai ali thao neomida tharchigatmilu, 

14nana anaomayarabingla khuirāda athumli coat ngavaimilu, 

15kala athum pāngmon sāda ili otram ngatha̱mi khavai avāva̱li neokhami thāda 
athumlila thao neomilu, kala athumli thao neokhami china athumli khuisangda 
thot-thot peida mathāhaila pāngmon savāshumra.” 

16Chithāda Mosesna sai; PROHOna ali kakaso athishurda, chithāda ana sai. 

17Kala zingkum kakhanewui kachāng kharewui kharethang tabernacle chi 
sakāhaowa. 

18Mosesna tabernacle chi khaningkai; ana khaning khavai apheibing chi shuna, 
kala akom eina kasā arāp sakai, kala pākra̱bing chi shunkāsera, 

19kala ana tabernacle chili kachon chi harvāya, PROHOna Mosesli kakaso chi 
tākam eina kachonshimli fakhama. 

20Kala ana ningkhami chi khuida okoli sanga, kala thingphān oko ruisanglaga 
lukhamashan pamkhong chi okotungli kāhai, 

21kala ana oko chi tabernaclewui alungli khuirai, kala mairār chi rānhai, 
kala PROHOna Mosesli kakaso chithāda oko chili rānphinhai. 

22Kala ana table chi kazip khavai kachonshimwui alungli, mairārwui ayar 
atungshong runghai; 

23 kala PROHOna Mosesli kakaso athishurda khamui tabletungli mathang 
mathang eina PROHOwui mangāli haiya. 

24Kala ana thaomeishong chi kazip khavai kachonshim azingshongwui 
tabernacle tableli mai ngareingasungda hai, 

25kala PROHOna Mosesli kakaso chi tākam eina thaomeila PROHOwui mangāli 
runghai. 

26Kala ana sinā eina kasā hanphut chila kazip khavai kachonshimli mairārwui 
mangāshong haida, 

27PROHOna Mosesli kakaso athishurda chiwuitungli nganamkaphā otyur riktai. 

28Kala ana tabernaclewui chonrān chi khāmongli rānhai. 

29Kala ana tabernaclewui kazip khavai kachonshim khāmongpheili rikkatā 
kachigatwui hanphut chi haiya; kala chiwuitungli rikkatā kachigatwui hanphut 
eina tharāzāt kachigat chi PROHOna Mosesli kakaso athishurda pha̱ya. 

30 Kala khongsai chi kazip khavai kachonshim eina hanphutwui ngachaili haida 
pheokhavai tara̱ runghai, 

31kala chili Moses eina Aaron, kala Aaronwui naomayarabingna phei-pāng 
pheowa; 

32PROHOna Mosesli kakaso athishurda kazip khavai kachonshimli kazang tharan 
kala hanphut ngalemli khavā tharan athumna chili pheokhui. 

33Kala ana tabernacle eina hanphutpam kuimareida yāngkhup sāsanga; kala 
yāngkhupwui ngavei chonrānla sāsanga. Chithāda Mosesna ot chi sākuphaowa. 

Tabernacletungli Muiyā 
(Mis 9.15-23) 

34  Chiwui thili kazip khavai kachonshim chi muiyāna ngapuikhamhaowa, kala 
tabernacle chi PROHOwui tekhamateina pemhaowa. 

35Kala Moses kazip khavai kachonshimli mazangrarthuwa, kaja muiyāna 
ngapuirorhaida PROHOwui tekhamateina tabernacle chi pemhaowa. 

36Athumwui shongzā peida tabernaclewui eina muiyā lānkahai chitharan 
Israelnaobingna zatphokchinga, 

37kha muiyā chi malānakha, athumna muiyā chi malānranglakha eina tangda 
mazatmana. 

38Kaja shongzā peida Israel shimkhur saikorawui mikli ngashun 
kachida PROHOwui muiyā kala ngayāshong mei tabernaclewuitungli khalei chi 
thei. 

Pāngmonshi 

Pāngmonshi 1 

Tongda Rikkatā Kachigat 

1 PROHOna Mosesli kazip khavai kachonshimwui eina hoshokta hānga, 

2Israelnaobingli hānglu, kachikathāna PROHOli chigat khavai khuikharā tharan, 
nathumwui kachigat chi sei ashangva̱, lah yao ashangva̱wui eina khuirāranu. 

3Awui rikkatā kachigat chi seishangwui eina ngasāsaakha, achuk kapei avā 
chigatranu, kala PROHOna khuisangmi khavaiwui vang kazip khavai 
kachonshimwui khāmongli khuirāranu, 

4rikkatā kachigat chiwui kuitungli ana pāng parra, chieina ali pheomida 
khuisangmira. 

5Chiwui thili ana mukkā chi PROHOwui mangāli taithatra, kala Aaronwui 
naomayara ngarā pāngmonbing china kazip khavai kachonshimwui 
khāmongpheili khalei hanphutpamli kuimareida ashee chi ikrorra. 

6Kala rikkatā kachigatwui sā chi ahui hemlaga amarimrim sātāra, 

7kala Aaronwui naomayara ngarā pāngmonbingna hanphut chiwuitungli mei 
sākāra kala meitungli thing khari-khanao sāda semlaga ngachamlak eina khorra. 

8Kala Aaronwui naomayara pāngmonbingna sāmarimla, akuila kala athaola 
khari-khanao sāda hanphutwui meitungli ngachamlak eina haira. 

9Kha chiwui akhari-akharā eina akhobing ana tara̱ eina pheofara. Kala mei eina 
rikkatā kachigatwui pha̱kaphayā sāda pāngmon china hanphuttungli riktāra; 
hi PROHOna ningyāng khaunga nganamkaphā otna. 

10Kalikha awui kachigat chi rikkatā kachigatwui vang yaoshangwui yao, lah 
meakha, achuk kapei avā chigatranu; 

11PROHOwui mangāli ana hanphutwui atungshong taithatra kala Aaronwui 
naomayara pāngmonbingna ashee chi hanphut kuimareida ikrorra. 

12Kala ana akuila kala chiwui athaola, asā chi amalim sālaga pāngmonna 
hanphut thing khorkahai chiwuitungli khari-khanao sāda ngachamlak eina 
haira; 

13kha akharibing eina akhobing chi ana tara̱ eina pheora. Chiwui thili pāngmon 
china katonga chi hanphutli riktāra, hi rikkatā kachigat, PROHOli ningyāng 
khaungwui nganamkaphā otna. 

14Kalikhada ana PROHOli kachigat chi vānaoyur rikkatā kachigatakha, ana awui 
kachigat chi nāsha̱ lah kha̱na̱ eina chigatranu. 

15Kala chi pāngmonna hanphutli khuivāda akahung shireishatra, kala hanphutli 
riktāra; kala chiwui ashee chi hanphuttungwui ayarli ikrorra; 

16kala ana achihon eina vānaohābing chi khuilaga hanphutwui zingshoshong 
hotla horkhavaipamli horhaora; 

17ana chiwui angachāng shireishatkhuira, kha asā mangakaikhaimara. Chi 
hanphutthing khorkahaitungli pāngmonna riktāra. Hi mei eina rikkatā 
kachigatna, PROHOli ningyāng khaungwui nganamkaphā otna. 

Pāngmonshi 2 

Mā Kachigat 

1 PROHOli tharāzāt kachigat tharan, awui kachigat chi manaktak kahai mathirli 
thao heisanglaga frankincense manātra, 

2kala Aaronwui naomayara pāngmonbingli khuirāmira. Kala ana khamanaka 
mathir homkha kala thao eina frankincense saikora khuilaga chi pāngmonna 
riktāra, kala phaningung khavai sāda meili rikkatā hanphutungli pha̱ra; 
hi PROHOli ningyangkhaungwui nganamkaphā otna. 

3Kala tharāzat kachigatwui katai chi Aaron eina anaomayarabingwui yar sāra; 
hi mei eina rikkatā tharmathengmeikap kaji PROHOli kachigatna. 

4Nathumna tharāzāt khamui ngānlaga chigat khavai khuikharā tharan, mathir 
nailaga thao makhamanāt, khawok makazang manaktak kahai mathir, lah 
khawok makazang katheng khamui thao eina pahangkakhui chi khuirāra. 

5Kalikhada nathumwui tharāzāt kachigat khamui chi khāngtungli 
ngānkhuiakha, khawok makazang manaktak kahai mathir chi thao eina 
manātra; 

6khamui chi akaikai eina sākhaira, kala chili thao heirorra, chi tharāzāt 
kachigatna. 

7Kala kalikhada nathumwui tharāzāt chi hamli kahanga khamuiakha, manaktak 
kahai mathir eina thao manātra. 

8Kala nana tharāzāt kachigat hikathā sākakhui otbing hi nathumna PROHOli 
khuirāda pāngmonli khami tharan, ana chi hanphuttungli khuikāra. 

9Kala pāngmon china tharāzāt kachigat chiwui eina phaningung khavaiwui 
khamui sharuk chi khuihailaga chi PROHOli ningyangkhaungwui nganamkaphā 
mei eina chigatra. 

10Kala tharāzāt kachigatwui katai saikora Aaron eina anaomayarabingwui 
yarna, hi PROHOli mei eina rikkatā kachigatwui tharmathengmeikap kaji sharuk 
akhana. 

11 PROHOli nana kachigat khuikharā tharāzāt chili khawok mazangpaimana, 
kaja PROHOli kachigat mei eina rikkatāli khawok nilala, khuira̱ nilala 
mariktāpaimana. 

12Kachigat sāda athei-arai khuishaikhare chi PROHOli khuirāpai, kha 
ningyāngkhaunga nganamkaphā sāda hanphutli mariktāpaimana. 

13Nathumna kapha̱ ot saikora chi machi sanglaga mathāphaira; nathumna Vareli 
tuingashit kasāwui machi chi tharāzāt kachigatli mavātpaimana; kachigat 
saikorali machi sangserra. 

14Nathumna samphangkharewui tharāzāt PROHOli chigatakha, samphangkhare 
tharāzātwui māmazan eina reokhuikhare kadhara chi meili sharlaga māngatai 
eina chigatlu. 

15Kala nathumna chiwuitungli thao sanglaga frankincense ikrorlu; hi tharāzāt 
kachigatna. 

16Chieina phaningung khavai māngatai ngayarda khuilaga chi pāngmonna thao 
kala frankincense saikora chi riktāra; hi mei eina rikkatā PROHOli kachigatna. 

Pāngmonshi 3 

Ningyatchigat 

1  “PROHOli kachigat chi ningyatchigatakha, kachigat chi seishangwui eina sā chi 
avā nilala lah alāni nilala, achuk kapei chigatra. 

2Kala apāng seikuili parda kazip khavai kachonshimwui khāmongli taithatra, 
kala Aaronwui naomayara pāngmonbingna ashee chi hanphutpam kuimareida 
ikrorra. 

3Kala PROHOli mei eina rikkatā ningyatshar kachigat pha̱kaphayā chi eina, ana 
akharili romkashān athao kala akhariwui athao saikora chi chigatra, 

4kala amakei khanili kharoma ahanthao kala amathinli khangathānbing ana 
amakei eina ngarumda khuithuihaora. 

5Chiwui thili Aaronwui naomayarabingna rikkatā kachigat hanphutwui meili, 
semkahai thingtung chili riktāra; hi mei eina rikkatā kachigat, kala hi PROHOli 
ningyangkhaungwui nganamkaphā otna. 

6“Kalikhada awui kachigat chi ningyatshar kachigatwui pha̱kaphayākha, ana 
yaoshangwui eina kachigat sāyur chi, avā nilala lah alā nilala, ana achuk 
kapei PROHOwui mangāli chigatra. 

7Kalikha ana awui kachigatwui vang yaonao chigatakha, chi ana PROHOwui 
mangāli chigatra, 

8ana pha̱ki kajiwui kuitungli apāng parda kazip khavai kachonshimwui mangāli 
taithatra; kala Aaronwui naomayarabingna hanphut kuimareida ashee ikrorra. 

9Chieina ningyatchigat mei eina rikkatā PROHOli pha̱phayākha, ana chiwui athao, 
ameikong katatkhuilaga, akharili kharom athao, kala akharili kakā athao 
saikora, 

10kala amakei khani kala chili khangathān athao, amathinli khangathān athao, 
amakei eina laishokrumlaga chigatra. 

11Kala chi kashakazā sāda, pāngmonna PROHOli mei eina hanphuttungli chigatra. 

12“Awui kachigat chi meakha, PROHOwui mangāli chigatra, 

13kala awui pāng me kuili parda kazip khavai kachonshimwui mangāli taithatra; 
kala Aaronwui naomayarabingna ashee chi hanphut kuimareida ikrorra. 

14Chiwui eina ana PROHOli mei eina riktāda akharili kharom kala akharili kakā 
athao saikora chigatra, 

15kala amakei khanili kharoma ahanthao kala amathinli khangathānbing ana 
amakei eina ngarumda khuithuihaora. 

16Kala chi ningyangkhaungwui nganamkaphā mei eina rikkatā kashakazā 
kachigat sāda pāngmonbingna hanphutungli riktāra. Athao 
saikora PROHOwuina. 

17Nathumwui somkapam apam saikorali, nathum athao nilala ashee nilala 
mashaipaimana, hi nathumwui naothot kachida katang makhavai shiyan-chikan 
sāra.” 

Pāngmonshi 4 

Suihamchigat 

1Kala PROHOna Mosesli hānga, 

2 Israelnaobingli hānglu, PROHOna masāpaimara da kaso kahaiwui ngachaili 
kachikathāna matheimada akha sahaiakha, 

3kasāpa chi thao neomi kahaia pāngmon sāsāda, ana mibingli yonngasakakha, 
ana morei sākahai chiwui vang suihamchigat sākhavai achuk kapei mukkā 
akha PROHOli chigatra. 

4Ana PROHOwui mangāli kazip khavai kachonshimwui khāmongli mukkā chi 
khuirāranu, kala ana mukkāwui kuili apāng parda taithatra. 

5Kala thao neomi kahaiya pāngmon china ashee ngayarda kazip khavai 
kachonshimli khuirāra; 

6kala ashee chili pāngmareng eina chumkhuilaga katharapam chiwui mairār 
mangāli PROHOli shini shida kasirrorra. 

7Kala kazip khavai kachonshimli khalei PROHOwui mangāli nganamkaphā 
thaowui hanphutwui angachibing chili pāngmon china ashee ngayarda neora; 
kala mukkāwui ashee katai saikora chi kazip khavai kachonshimli khalei rikkatā 
kachigat pha̱khavai hanphutpheili heirorra. 

8Kala suihamchigat sākhavai mukkā chiwui athao saikora ana chiwui eina 
khuira, akharili kharom athao kala akharili kakā athao saikora, 

9kala amakei khanili kharoma ahanthao kala amathinli khangathānbing ana 
amakei eina ngarumda khuithuihaora. 

10(hi ningyatchigatwui mukkā eina khuikashok thāda) kala pāngmon china 
rikkatā kachigat hanphuttungli chibing chi riktāra. 

11Kha mukkāwui ahui kala chiwui asā, chiwui akui eina ngasoda, chiwui 
akhomareng, akharibing, kala chiwui pai, 

12mukkā angun katonga rāmrah ayar katharpam akhali khuishokta hotla 
horkhavaipamli thingwui mei eina riktāra. 

13  Israelnaobing katongana makatheiwui vang morei sāhailaga, chi 
ashangva̱wui eina thumhaiakha kala PROHOna masālu kajiwui ngachaili akha 
sahaiakha yarui ashangva̱na matheilala; 

14athumna sākahai morei chi theikahai tharan, yarui ashangva̱na morei chiwui 
vang mukkānao akha suihamchigat sākhavai kachigat chi kazip khavai 
kachonshimli khuirāra; 

15kala PROHOwui mangāli ashangva̱wui ararbingna sei chiwui kuitungli pāng 
parra, kala mukkā chi PROHOwui mangāli taithatra. 

16Chieina thao neomi kahai pāngmon china mukkā chiwui ashee teomeikha 
kazip khavai kachonshimli khuikāda, 

17kala pāngmon china PROHOwui mangāli apāng mareng eina chumkhuilaga 
mairārwui mangāli shini shida kasirrorra. 

18Kala ana kazip khavai kachonshimli PROHOwui mangāli khalei hanphutwui 
angachibing chili ashee neora; ashee katai chi kazip khavai kachonshim 
khāmongpheili khalei rikkatā kachigatwui hanphutpheili heirorra. 

19Kala chiwui athao saikora ana chiwui eina khuilaga, hanphuttungli riktāra. 

20Hithāda ana suihamchigatli kasā thāda pāngmon china mukkā chila chigatra, 
hithāda pāngmon china athumwui vang pheomi khavai pha̱phayāmida athumli 
pheomira. 

21Kala ana seingun chi rāmrahwui ayarli khuishokra, kala ana mukkā khare 
rikkatā tākam eina riktāra, hi yarui ashangva̱wui vang suihamchigat kasāna. 

22Ngalei khamunga akhana matheila morei sahaida, awui PROHO Varena masālu 
kaji ot akha sāhaida yonhaiakha, 

23ana khayon sākahai chi ali theingasak kahai tharan, ana awui suihamchigatwui 
vang achuk kapei mevā akha khuirāra, 

24kala mekuitungli awui pāng parda rikkatā kachigatwui hanphutpam 
chili PROHOwui mangāli taithatra, hi suihamchigatna. 

25Chieina suihamchigat kasā chiwui ashee pāngmonna ngakaida khuida 
pāngmareng eina chumkhuilaga rikkatā kachigatwui hanphutwui angachibing 
chili neomira, kala ashee katai saikora chi rikkatā kachigatwui hanphutpheili 
heirorra. 

26Kala chiwui athao saikora ningyatchigat kapha̱ thāda hanphutli riktāserra; 
chithāda sāda awui moreiwui vāng pāngmon china pheomi khavai sāra, kala ali 
pheomihaora. 

27  Kachikathā icha-chama mi akhana PROHOna masālu da hāngkahai chi 
matheimada sayonhaiakha, 

28ana khayon sākahai chi ali theingasak kahai tharan, ana awui suihamchigatwui 
vang achuk kapei melā akha khuirāra. 

29Kala ana suihamchigat sākhavai chiwui kuitungli awui pāng parda rikkatā 
kachigatwui hanphutpamli taithatra. 

30Kala pāngmonna ashee ngayarda khuida pāngmareng eina chumkhuilaga 
rikkatā kachigatwui hanphutwui, angachibing chili neomira, kala ashee katai 
saikora chi hanphutpheili heirorra. 

31Kala chi ningyatchigatwui thāda athao saikora khuilaga, PROHOli 
ningyangkhaungwui nganamkaphā otwui vang pāngmonna riktāra; kala 
pāngmon china moreiwui vang pheomi khavai sāra, kala ali pheomihaora. 

32Suiham chigatwui vang achuk kapei yaonao akha khuiraakha, ana achuk kapei 
avā akhala khuirāra, 

33kala ana suihamchigat sākhavai chiwui akuitungli awui pāng parda rikkatā 
kachigatwui hanphutpamli taithatra. 

34Kala pāngmonna ashee ngayarda khuida pāngmareng eina chumkhuilaga 
rikkatā kachigatwui hanphutwui, angachibing chili neomira, kala ashee katai 
saikora chi hanphutpheili heirorra. 

35Kala chiwui ningyatchigatwui thāda athao saikora khuilaga, kala 
pāngmonna PROHOli rikkatā kachigatwui hanphutli riktāra; kala pāngmon china 
moreiwui vang pheomi khavai sāra, kala ali pheomihaora. 

Pāngmonshi 5 

Tuingaphunbingwui Suihamchigat 

1Kachikathā mi akhana moreikasa theilaga maningakha shālaga chi shākhi 
sākhavai yaruina kasolaga masāthurakha chiwui khayonkhamāng ana phungra. 

2Lha kachikathā akhana makathara ot, makathara ramsāwui angunranu, 
sha̱keiwui angunranu, ngawokazat yurwui angunranu saza̱hailaga, chi ana 
thumhaiakha, a matharthura, kala a yonhaira. 

3Lha ali makhao ngasakkapai mikumowui makathara otli saza̱hailaga chi ana 
thumhaiakha, ana chi kathei tharan a khayona ngasāra. 

4Kachikathā akhana kashilapai, kaphālapai sāra da tuingashit sāphāphahailaga, 
mina sāphāphā kaji tuingashit akhalala, akhalala chi awui eina thumhaiakha, 
naoda rākathei tharan apong hibing hili a nguihaira. 

5Hāngkahaibing hili mi akhana yonkahai tharan awui morei sākahai chiwui vang 
ana hāngphatra. 

6Kala PROHOwui mangāli awui sayon kahai chiwui vang suihamchigat sākhavai 
yaoshangwui eina yao nilala, me maningakha yaonao alānao akha khuirāra, 
chieina pāngmon china awui moreiwui vang pheomi khavai sāra. 

7Kha ana yaonao mashokrarakha, awui suihamchigatwui PROHOli kachigat sāda, 
kaja awui morei sākahai chiwui vang khana̱nao khani khuirāra, akhana 
suihamchigat sākhavai, akhapāna rikkatā kachigat sakhavaina. 

8Ana pāngmonli khuikharā eina khare china suihamchigat sāra; akahung 
shireitekra, kha asāwui eina akui mangatei ngasakmara, 

9kala ashee ngayarda khuida chi hanphutwui ayarli yikrorra, katei kataibing chi 
hanphutpheili ngayiror ngasakra, hi suihamchigat kasāna. 

10Chiwui thili ana kakhanepā chi sharphahorwui athishurda rikkatā kachigat 
sālaga, pāngmon china awui moreiwui vang pheomi khavai sāra, kala ali 
pheomihaora. 

11Kha ana kha̱na̱nao khani, lah nāsha̱nao khani machigatrarakha awui morei 
sākahai chiwui vang, manaktak kahai mathir epha tharāwui akhum akha 
khuirāra; chili thaola frankincensela masangmara, kaja hi suihamchigatna, 
theishirai kachigat maningmana. 

12Ana pāngmonli khuivāmida, ana phaningung khavai panghomkha 
khuilaga PROHOwui mangāli mei eina kachigat hanphutli riktāra; hi 
suihamchigat kasāna. 

13Hithāda ana morei sākahaiwui vang pāngmon china awui moreiwui vang 
pha̱phayāmida ali pheomira. Kala katai saikora chi tharāzāt kachigatwui thāda 
pāngmonwui yar sāra. 

Runkakā Kachigatbing 

14 PROHOna Mosesli hānga, 

15PROHOwui kathara otli kachikathāna yonda sānguihaiakha, awui suihamchigat 
sākhavai PROHOli achuk kapei yaoshangwui eina yaovā akha chigatra, chiwui 
aman shekel lupāsā, kathara shimwui shekel athishurda nana khuilu; hi 
khayonchigatna. 

16Chili lāngda ana kathara ot sashimānmi kahai chi ana runphalungra, 
chiwuitungli sharuk phangāwui akha mataida pāngmonli mira; kala pāngmon 
china suihamchigat yaovā chieina ngasoda ali pheomi khavai sāra, kala ali 
pheomihaora. 

17 PROHOna masālu da kaso kahai chi sāda kachikathāna morei sahaiakha 
matheimada sahailala a yona, kala khayonwui vang ana morei phungra. 

18Ana achuk kapei yaoshangwui eina yaovā akha pāngmonli khuirāra, kala 
suihamchigatwui thāda nana aman chākkhuilu, chieina pāngmon china awui 
khayon chiwui vang pheomi khavai sāra, kala ali pheomihaora. 

19PROHOwui mangāli mi china yonkahaiwui vang hi suihamchigat kasāna. 

Pāngmonshi 6 

Kachigatwui Ain 

1  PROHOna Mosesli hānga, 

2“PROHOli manganāsangmada kachikathāna awui khongnainaona ali 
chisinhaikasā ot minamkhuihaiakha, lah ngapaikhuihaiakha maningakha awui 
khongnaili satkharatta morei saakha, 

3lah shimān kahai ot samphanglaga kapikta mikhanam shākhi saakha—hāngda 
khaleibing hili ana morei saakha, 

4kachikathā morei sāda yonkahai tharan, ngapaikakhui nilala, satkharatta 
kakhui nilala, ali chisin kahai minamkakhui nilala, shimān kahai samkaphang 
nilala ana hanmira; 

5maningakha ana minamda shākhi sākakhui nilala, tongtingda hanmiphalungra; 
chiwuitungli sharuk phangāwui akha lāngsangmiphalungra, hi suihamchigat 
chigatthang akhavāpali mira. 

6Kala ana pāngmonli suihamchigatwui vang PROHOli achuk kapei yaoshangwui 
eina yaovā akha khuirāra, suihamchigatwui aman khangachā chi nana 
ngachākkhuira. 

7Hāngkahai chiwui ngachaili ana yonkahai chiwui vang PROHOwui mangāli 
pāngmon china pheomi khavai sāra, kala ali pheomihaora.” 

Tongda Rikkatā Kapha̱ 

8 PROHOna Mosesli hānga, 

9“Aaron eina awui naomayarabingli hithāda kasolu, hi rikkatā kachigatwui 
ainna. Rikkatā kachigat chi hanphut alungthungli ngayā pongda rikthaira, kala 
hanphutwui meila kazing kathang eina tangda sāthaira. 

10Kala pāngmonna awui khamanaka sāri eina kongkarao ngavailaga 
hanphuttungli meina chuitā kahai hotla chi khuilaga rikkatā kachigatwui 
hanphut ngalemli haira. 

11Chiwui thili awui sāribing raihailaga khangatei sāri shinkhuida hotla chi 
rāmrahwui ayar katharpamli khuishokra. 

12Hanphut chiwui mei chi chuishon chuithai ngasakra, ngathor kachida 
pāngmonna thing khuisangda rikkatā kachigat chiwui athishurda 
ningyatchigatwui athao chi hanphuttungli riktāra. 

13Hanphutungli mei chi chuishon ngasakra, mei chi mamit ngasakpaimara. 

Theishirai Kachigatbing 

14“Kala tharāzāt kachigatwui ain hithai. Aaronwui naomayarabingna PROHOwui 
maiyanli, hanphutwui mangāli chigatra. 

15Kala akhana tharāzāt kachigatwui manaktak kahai mathir homkha kala chili 
ngasoda chiwui thao eina frankincense chi khuilaga phaningung khavai yar chi 
hanphuttungli riktāra, hi PROHOli ningyangkhaungwui nganamkaphā otna. 

16Kala katai chi Aaron kala awui naomayarabingna shaira, hi khawok mazangla 
kazip khavai kachonshimwui yāngkhupli shaira. 

17Khamui chili khawok masangpaimana. Iwui rikkatā kachigatwui eina, ina 
athumwui yar sāda phaishokmi kahaina; hi tharmathengmeikap kaji 
suihamchigat kala khayonchigat kathar akhana. 

18Hāngkahai thāda Aaronwui shimkhurli mayarnao kachiva̱na thot 
kachida, PROHOwui mei eina rikkatāwui eina shaipai; chi kashaibingna kathara 
ngasāra.” 

19 PROHOna Mosesli hānga, 

20“Aaronli tharchisinmithang, ali ngasoda anao ngarāna hithāda PROHOli 
pha̱phayāra: khangachā tharāzāt kachigat kasā thāda manaktak kahai mathir 
homkha, chiwui eina tangkhai ngathor, tangkhai ngazin pha̱ra. 

21Thao sanglaga naikazakzaklaga khuirālu, khāngli nguira kala tharāzat thāda 
sālaga ningyāngkhaung nganamkaphā PROHOli chigatlu. 

22Aaronwui naomayarabingwui eina ali thuishin khavai thao neomi kahaiya 
china, katang makhavaiwui vang hāngkahai athishurda PROHOli saikora chi 
riktāda chigatra. 

23Pāngmonwui tharāzāt kachigat kasā thāda tongda riktāra, chi 
mashaipaimana.” 

Suihamchigat 

24 PROHOna Mosesli hānga, 

25Aaron kala naomayarabingli hānglu, hi suihamchigatwui ningkhamina. 
Rikkatā kachigat taithat khavaipamli suihamchigat sākhavai chi PROHOwui 
mangāli taithatra; hi tharmathengmeikap kaji otna. 

26Moreiwui vang pha̱khame pāngmon china chi shaira, kazip khavai 
kachonshimwui yāngkhup katharapamli shaira. 

27Asa chili sākaza̱ kachiva̱ kathara ngasāra; kala kashan-kachonli ashee 
kasirrorhaiakha kachon chi kathara apamli ngasa̱ra. 

28Asa chi ngaleiham eina hangakha hangkahaiwui thili ham chi sakhaihaora; kha 
pithrai ham eina hangakha kashut kazaklaga tara̱ eina pheokhuira. 

29Pāngmon shimkhurwui mayarnao kachiva̱ shaipai, hi tharmathengmeikap 
kajena. 

30Kha kazip khavai kachonshimlungwui kathara apamli pheomi khavai 
suihamchigatwui ashee khuikazang chiwui asā chi mashaipaimana; chi meili 
riktāphalungra. 

Pāngmonshi 7 

Khayonchigat 

1Khayonchigat kasāwui ain hina. Hi tharmathengmeikap kajena; 

2rikkatā kachigat taithat khavaipam chili khayonchigat sākhavai chila taithatra, 
kala ashee hanphut kuimareida chaira. 

3Kala chiwui athao katonga chigatra, akhamei thaola, akharili kharom thaola, 

4amakei khanili kharoma ahānthao kala amathinli khangathānbing ana amakei 
eina ngarumda khuithuihaora, 

5PROHO wui vang mei eina rikkatā chithāda pāngmonna hanphuttungli riktāra; 
hi khayonchigat kasāna. 

6Pāngmon shimkhur mayarnao kachiva̱ shaipai; chi katharapam akhali shaira; 
hi tharmathengmeikap kajena. 

7Khayonchigat hila suihamchigat eina ngaraichai; khani hiwui ain akhamaya; 
pheomi khavai sakhame pāngmon china sā chi khuira. 

8Kala mi akhawui vang kachikathā rikkatā kachigat sakhame pāngmon china 
rikkatā kachigat sā chiwui ahui khuira. 

9Khongpheili nailaga khāng eina khangui tharāzāt kachigat chi chigatkhame 
pāngmonwuina. 

10Kala tharāzāt kachigat kachiva̱, thao sanglala, masanglala Aaronwui 
naomayarabingwuisera, kala chi athum ngaraichāda ngayarra. 

11Kala hi mi akhana PROHOli ningyatchigat pha̱kaphayāwui ainna. 

12Kalikha ana ningkashiwui vang chigatakha thao khamanat khawok makazang 
khamui chigatra, thao heiror kahai khawok makazang khangava khamuiyur kala 
manaktak kahai mathir manātkazaklaga chigatranu. 

13Ningkashiwui kachigat awui ningyatchigat kasāli pha̱kahai otli ngasoda 
khawok kazanga khamui khuirāra. 

14Hikatha PROHOli kachigatwui khamui yur ava̱va̱ pāngmonwui vang sāra, kaja 
ana ningyatchigatwui pha̱kaphayāwui ashee heirorkhamiwui vangna. 

15Kala awui ningkashi khamiwui ningyatchigat pha̱kaphayā chiwui asā chi 
pha̱thang shaira; ngathorshongwui vang mataipaimana. 

16Kha awui kachigat chi khangashit kasāwui kachigat, lah lemmet kachigatwui 
pha̱kaphayaakha, pha̱phayāthang shaira kala katai chi akhama kathāla shaipai. 

17Kha kapha̱ sā chi kakathumathang taisaakha meili riktāra. 

18Kala ningyatchigat kapha̱ asā chi kakathumathang shaiakha, chi 
makhuisangmimara, awui vang khikha kānkhanāla maleimana, makathar ot 
ngasāhaora, kala chi kashai mi akhalatta khayon phungra. 

19Makathara otli saza̱ kahai asā chi mashaipaimana, chi mei eina riktāra. Kha 
katai asābing chiya katharbingmāngna shaipai. 

20Kha makathar mi akhana PROHOli kachigat ningyatchigatwui sā shaiakha 
chikathā mi chili miyurwui eina katathaora. 

21Kala kachikathā akhana makathara ot miwui makathar nilala, makathar sāyur 
nilala, kala ningkakachaiya makathara ot nilala akhali saza̱laga PROHO wui vang 
ningyatshar kachigat asā chi shaiakha, mipa chili awui mibingwui eina 
katathaora. 

22 PROHOna Mosesli hānga, 

23Israelnaobingli hānglu, nathumna seiwui nilala, yaowui nilala kala mewui 
nilala athao mashaipaimara. 

24Khalatta kathi sāwui kala khazur sāwui athao chi ot khangateili sāvaipai; kha 
nathumna chi mashaipaimana. 

25Mei eina riktāda PROHOli kachigatwui sā chiwui athao kashai mibing kachiva̱li 
mibingwui eina katathaora. 

26 Chili lāngda, nathumwui kapampamli sāyur-vāyurwui ashee mazāpaimana. 

27Ashee kazāpa chili mibingwui eina katathaora. 

28Kala PROHOna Mosesli hānga, 

29“Israelnaobingli hānglu, PROHOli ningyatshar kachigata a china awui 
pha̱kaphayā akai akha chi PROHOli khuirāra. 

30Mei eina riktāda kachigat, PROHOwui pha̱kaphayā chi awui pāng eina khuirāki 
kajina, athao chi asuk eina ngasoda khuirāra, asuk chi PROHOwui mangāli 
khayitta kayitchigat sāra. 

31Athao chi pāngmonna hanphuttungli riktāra, kha asuk chi Aaron kala awui 
naomayarabingwui sāra. 

32Kala nana nawui ningyatchigat kapha̱wui yashongwui akhaishāng pāngmonli 
mira. 

33Aaronwui naomayarabingwui ngachaili ningyatshar kachigatwui ashee kala 
athao pha̱kaphayāpa china awui yar yāshongwui khaishāng samphangra. 

34Ningyat chigatwui asuk khayit kahai chi kala khaishāng chigat kahai chi 
Israelnaowui eina ina khuikahaina, kala pāngmon Aaron kala awui 
naomayarabingli mikahaina, hi Israelnaobingna michingphalungki kaji 
mikhangayi yarna. 

35Rikkatā PROHOli kachigatwui eina hi Aaron kala anaomayarabingli, PROHOwui 
otram ngatha̱ khavai pāngmon sāda hākhuithang eina thuida tharchigatta 
yarkahaina. 

36Hi israelnaobingna mikhangayina, athumli tharchisinmithang PROHOna kaso 
kahaina, athumwui naothot kachida mivāshumki kajina.” 

37Hi rikkatā kachigat, tharāzāt kachigat, suihamchigat, khayonchigat, 
tharkachigatwui kala ningyatchigatwui ningkhamina. 

38Israelnaobingna Sinai lamhāngli pha̱phayā khavai, Sinai Kaphungli PROHOna 
Mosesli hāngthang kaso kahaina. 

Pāngmonshi 8 

Aaron eina Anaomayarabingli Tharkachisin 
(Sho 29.1-37) 

1  PROHOna Mosesli hānga, 

2“Aaron eina anaomayarabingli hokhuilu; kala sāribingla, neokhavai thaola, kala 
suihamchigatwui vang mukkā akhala, kala yaovā khani eina khawok makazanga 
khamuiwui luk chila khuilu. 

3Kala kazip khavai kachonshimwui khāmongpheili yarui ashangva̱ katonga 
kazipkhuilu.” 

4Chieina PROHOna kaso kahai thāda Mosesna yarui ashangva̱ kazip khavai 
kachonshimwui khāmongpheili kazip ngasaka. 

5Kala Mosesna yarui ashangva̱li “PROHOna salu da kaso kahai chi hina” da hānga. 

6Kala Mosesna Aaronshi vānaongarāli khuirāda athumli tara̱ eina ra̱vaimi. 

7Kala Mosesna Aaronli phahon ngavaimida shanneira̱la neimi, kala katuma 
phahon chila sangmida ephod ngavaimi, kala themlāk eina phorrei phorkasang 
ephod khara̱ chieina khalapshānmi. 

8Kala ana thikhom sangmi, kala thikhomli Urim eina Thummim hokthāngmi. 

9Kala PROHOna Mosesli kakaso athishurda ana kuitei akha ngahonmi, kuiteiwui 
mangāshong sināhon, kathara kuihon akha pānmi. 

10Kala neomi khavai thao chi Mosesna khuilaga tabernacle chili neomi kala 
khalalei saikora chili tharchigata. 

11Kala ana thao chi hanphuttungli shini shida kasirrorda hanphut eina chiwui 
khorkhong saikora kala khongsaila, kala chiwui apheilila tharchigat khavai thao 
neomi. 

12Kala thao chi ana Aaronwui kuitungli heirorda neomilaga ali tharchigata. 

13Kala PROHOna kakaso athishurda Mosesna Aaron kala anaomayarabingli 
phahon ngavaimi, kala shānneira̱ neimida kuineila neimisera. 

14Chiwui thili ana suihamchigatwui mukkā chi khuirāda suihamchigat sākhavai 
mukkā chiwui kuitungli Aaron kala awui naomayarabingna pāng para. 

15Kala chi Mosesna taithatlaga ashee chi khuida hanphutwui angachibingli 
pāngmareng eina kuimareida neoda hanphut chi tharmatheng ngasaka, kala 
ashee chi hanphutpheili heirora, kala hiwui vang tharchigatta neomiya. 

16Kala Mosesna akhari athao saikora, amathinli khangathān saikora, kala 
amakei khani eina chiwui athao chi khuilaga hanphuttungli ana riktai. 

17Kha mukkā chiwui ahui, asā, kala chiwui pai chi PROHOna kakaso athishurda 
rāmrah ayarli mei eina riktāhaowa. 

18Chiwui thili ana rikkatā kachigatwui yaovā chi khuirāda chiwui kuitungli 
Aaron kala awui naomayarabingwui pāng para. 

19Kala Mosesna taithatlaga hanphutungli kuimareida ashee heirora. 

20Kala asā chi amarimrim sāda Mosesna akui eina amarimbing kala athao chi 
riktai. 

21Kala PROHOna Mosesli kakaso athishurda awuksa eina akhobing chi tara̱ eina 
pheolaga yaosā katonga chi Mosesna PROHOli nganamkaphā rikkatā kachigat 
sāda hanphutungli meili riktai. 

22Chiwui thili ana yao khangatei akha, tharkachisinwui yaovā chi khuirai, Aaron 
kala awui naomayarabingna yao chiwui kuitungli pāng para. 

23Kala Mosesna taithatlaga ashee ngayarda khuida Aaronwui yāshongwui 
khanātonli, yapāngwui pangva̱li, kala yāpheiwui pheiva̱li ashee chukmi. 

24Kala Aaronwui naomayarabingli khuirāda athumwui yāshongwui khanātonli, 
yapāngwui pangva̱li, kala yāpheiwui pheiva̱li Mosesna ashee chukmisera; kala 
ashee chi khuida hanphutpam kuimareida heirora. 

25Chiwui thili ana athao kala akhameiwui athao, kala akharibingwui thao, 
amathinli khangathān thao, kala amakei khani eina chiwui athao, kala 
yāshongwui akhaishāng chi khui. 

26PROHOwui mangāli khalei khawok makazanga lukwui khamui akha kala thao 
kazanga khamui akha, kala khamanaka khangavā khamuihāng akha da ana 
khuilaga athao eina yāshongwui akhaishāng tungli parhai; 

27kala ana saikora chi Aaronshi vānao ngarāwui pāngli sangmida PROHOwui 
mangāli khayitta khayitchigat sāngasaka. 

28Chiwui thili Mosesna athumwui pang eina khuilaga tharkachisinwui rikkatā 
kachigatli riktārumhaowa; hi ningyāngkhaunga nganamkaphāna, kala mei eina 
rikkatā PROHOli kachigatna. 

29Kala Mosesna asuk chi khuilaga PROHOwui mangāli khayitta khayitchigat sai; 
kaja PROHOna Mosesli kaso kahai athishurda tharchigat kasā yaowui asā chi 
Moseswui yarna. 

30Kala neomi khavai thao eina hanphutungli khalei ashee chi Mosesna khuilaga, 
Aaronlila awui sārilila, kala awui naomayarabinglila, athumwui sārilila 
kasirrorsera; chithāda Aaronlila, awui sārila, kala anaomayarabingla, athumwui 
sārila ana tharchigatmi. 

31Kala Mosesna Aaron kala awui naomayarabingli hānga, “Asā chi kazip khavai 
kachonshimwui khāmongpheili hangshailu, kala ina kaso kahai thāda 
tharkachisinwui lukli kazang khamui chieina ngasoda shailu; kaja kaso kahai 
thāda, ‘Aaron kala awui naomayarabingna shaiki kajina;’ 

32kala sā eina khamui katai chi nathumna mei eina riktāki kajina. 

33Kala shinithangwui alungli nathumna kazip khavai kachonshimwui khāmong 
makanshokpaimara, nathum tharkachisinwui zimiksho chi makupranglakha 
eina tangda; kaja nathumwui tharkachisin shinithang zangra. 

34Aja kasā thāda, nathumwui vang pheomi khavai, PROHOna sālu da kasohaira. 

35Chiwui vang eina nathumna ngashun ngayā shinithang kazip khavai 
kachonshimwui khāmongli pamda, nathumna mathi khavai, PROHOwui kakaso 
chi sālu; kaja chithāda ili kasohaira.” 

36Kala PROHOna Mosesli kaso khangasak ot saikora chi Aaron kala awui 
naomayarabingna sai. 

Pāngmonshi 9 

Aaronna Pha̱kaphayā 

1Kachishatathang Mosesna Aaron kala awui naomayarabingli kala Israelwui 
ararbingli hokhui; 

2kala ana Aaronli hānga, “Suihamchigatwui vang achuk kapei mukkā akha kala 
rikkatā kachigatwui yaovā akha da khuilaga PROHOwui mangāli khanini chi 
chigatlu. 

3Kala Israelnaobingli hithāda hānglu, nathumna suihamchigatwui achuk kapei 
mevā akha kala rikkatā kachigatwui achuk kapei kumkhawui seinao akha, 
yaonao akha da khuilu, 

4kala ningyatchigatwui vang mukkā akha, yaovā akha PROHOwui mangāli 
pha̱phayālu, kala thao eina manāt kahai tharāzāt kachigatla khuilu; kaja 
aja PROHOna nathumli rāchitheira.” 

5Kala athumna Mosesna kakaso athishurda kazip khavai kachonshim mangāli 
khuirai, kala yarui rānganaida PROHOwui mangāli rānganinga. 

6Kala Mosesna hānga, “Nathumna sāphalungki kaji PROHOna kaso kahai ot chi 
hina; kala PROHOwui tekhamatei chi nathumli rāchitheira.” 

7 Chieina Mosesna Aaronli hānga, “Hanphutli rānganaida nawui suihamchigat 
kala rikkatā kachigat pha̱phayālu, na kala nawui mibingwui vang pheomi khavai 
sālu, kala PROHOna kakaso athishurda mibingwui kachigat chi khuirāda athum 
moreiwui vang pheomi khavai sālu.” 

8Chithāda Aaronna hanphutli vanganailaga akhalattawui suihamchigatwui vang 
seinao chi taithata. 

9Kala Aaronwui naomayarabingna ashee chi ali khuirāmi, chieina ana 
pāngmareng eina chumkhuilaga hanphutwui angachibing chili neoda ashee chi 
hanphutpheili heirora. 

10Kha PROHOna Mosesli kakaso athishurda suihamchigatwui athao, amakei 
khani kala amathinli khangathān thao chi hanphuttungli riktāhaowa. 

11Kala asā eina ahui chi rāmrahwui ayarli mei eina riktāhaowa. 

12Kala rikkatā kachigatwui sā chi ana taithata, kala Aaron kala awui 
naomayarabingna ashee chi ali khuirāmida ana hanphut kuimareida heirora. 

13Kala rikkatā kachigat chi amarimrim eina sālaga, akui eina ngasoda athumna 
Aaronli khuirāmi, chieina ana chi hanphutli riktai. 

14Kala akhari-akharā eina apheibing chi pheohailaga rikkatā kachigat eina 
ngasoda hanphutli riktai. 

15Chieina mibingwui kachigat chi ana khuirai, kala mibingwui suihamchigatwui 
me chi ana khuilaga taithata, kala kharewui suihamchigat kachigat thāda 
chigathaowa. 

16Chiwui thili rikkatā kachigat chi khangachā athishurda ana chigata. 

17Kala ana tharāzāt kachigat chi homkha khuilaga ngathorshong rikkatā 
kachigat chili lāngda riktai. 

18  Ana ningyatchigatwui pha̱kaphayā chila mibingwui vāng mukkā eina yaovā 
chi taithata; Aaron kala awui naomayarabingna ashee chi ali khuirāmida ana 
hanphut kuimareida kasirrora. 

19Kala mukkā eina yaovā chiwui athao, akhameiwui athao, akharibingli 
khaluikaphina athao chila, amakeibing kala amathinli khangathān athao chila, 

20kala athumna athao chi asuktungli parda, athao chi hanphutli riktai, 

21Mosesna kakaso thāda asuk eina yāshongwui akhaishāng chi 
Aaronna PROHOwui mangāli khayitchigat sai. 

22  Chiwui thili Aaronna mibingwuishong apāng khāngkāda athumli somi; kala 
ana suihamchigat, rikkatā kachigat, kala ningyatshar kachigatwui eina tunga. 

23Kala Moses eina Aaronna kazip khavai kachonshimlungli zanglaga hankashok 
tharan mibingli somi, kala PROHOwui tekhamatei chi mi saikorali rāchithei. 

24Kala PROHOwui eina mei tāda rikkatā kachigat kala athao chi hanphuttungli 
chuitamihaowa; chi mibing saikorana kathei eina vaoda athumwui kui 
mashunzanga. 

Pāngmonshi 10 

Nadab eina Abihuwui Morei 

1Chiwui thili Aaronwui naomayara Nadab eina Abihuna meishārkhong akharip 
mei machonlaga nganamkaphā thao heisangda PROHOwui mangāli ana salu da 
makakaso makathara mei sai. 

2Kala PROHO khaleipamwui eina mei shokta anili chuithathaowa, ani 
khanini PROHOwui mangāli thihaowa. 

3Chieina Mosesna Aaronli hānga, “PROHOna hithāda kahāngna ‘Ili 
rākhanganaibingli ina iwui kathar chitheida mibing saikorawui mangāli ili 
tekmatei ngasakra.’ ” Chieina Aaron kasaikha pamhaowa. 

4Mosesna Aaronwui avāgato Uzzielwui naomayara Misha-el eina Elzaphanli 
hokhuida hānga, “Rāmeilu, kathara rāmrah pamwui eina nachinā khanili 
ayarshong khuishokhaolu.” 

5Mosesna kahāng athishurda anina zangda achinā khanili kachichāwui kachon 
ngavaimida rāmrahwui ayarli khuishokhaowa. 

6Kala Mosesna Aaron eina anaomayara khani Eleazar eina Ithamarli hānga, 
“Nathumwui kuisam makhalaalu; kachonla maserkhakalu, nathum 
thihaipaishina, mibingwuitungli malungkhavāt rāpaishina, kha PROHOna 
chuingasakta chuikathat hiwui vang nachinā ngarā Israel shimkhur katongana 
sifaranu. 

7Nathum kazip khavai kachonshimwui khāmong makānshokalu, nathum 
thipaishina, kaja PROHOwui thao neokhami chi nathumwuitungli lei.” Chieina 
athumna Moseswui kahāng athishurda sai. 

Pāngmonbingwui Ainbing 

8Kala PROHOna Aaronli hithāda hānga, 

9“Nathumna kazip khavai kachonshimli khavā tharan; naranu, 
nanaomayararanu, drakhāra̱ lah zamshei mamangalu, thipaishina; nawui 
naothot peichaoda hi makashimāna shiyan-chikanna. 

10Nathumna Varewui kathar eina mikumowui makathar kala kathar eina 
khamakhaowui khangatei theiphalungra. 

11Kala PROHOna Moseswui pāng eina khami shiyan-chikan saikora chi nathumna 
Israelnao saikorali tamchitheira.” 

12  Mosesna Aaronli kala ringda khalei nao khani Eleazar eina Ithamarli hānga, 
“Mei eina riktāda hanphutli tharāzāt kachigat katai chi khuilaga khawok 
mazangla hanphut ngalemli shailu, kaja hi tharmathengmeikap kaji otna. 

13Nathumna hi katharapamli shaiki kajina, kaja hi na kala nanaomayara 
ngarāwui yarna, mei eina riktāda PROHOli hanphut kasāwui eina nathumna 
samphangkhangayina da ili kaso kahaina. 

14 Kha pha̱phayāda chigat kahai asuk eina akhaishāng chiya katharpam akhali 
shaipai, nala nanaomayarala, kala sha̱naola shaipai; kaja Israelnaobingwui 
ningyatchigatwui eina hi nawui vang nanaomayara ngarāwui vang yar 
sakahaina. 

15Chigat kahai aphei kala khayitchigat kahai asuk chi athumna riktāda kachigat 
athao chieina ngasoda PROHOwui mangāli khayitta kachigatwui vang khayitra, 
kala chi PROHOna kaso kahai athishurda nawui vang kala nanaomayara 
ngarāwui yar mashimānda leichingra.” 

16Kala suihamchigat mewui pongli Mosesna ningsangda khangathing eina, 
yanglu, chi chuihairasai! Chieina ana Aaronwui katai naomayara khani Eleazar 
eina Ithamarli malungvātta hithāda hānga, 

17 “Nathumna khisāda suihamchigat sā chi katharapamli mashaimakhala, 
tharmathengmeikap kaji ot hi nathumli mikahaina kaja yarui ashangva̱wui 
morei phungmida PROHOwui mangāli athumwui khayonwui vang pheomi 
khavai maningmala? 

18Yanglu, nathumna chiwui ashee chi katharapamli makhuizangmana kala ina 
kahāng thāda nathumna katharapamli shaihaoki kajina.” 

19Chieina Aaronna Mosesli hānga, “Yanglu, aja athumna PROHOwui mangāli 
athumwui suihamchigatla, rikkatā chigatla chigathaira, laga iwuitungli hikathā 
rāshokhaira! Ina aja suihamchigat sā shaihaisāsi kaja, PROHOwui miktāli 
khuisangpairala?” 

20Kala Mosesna chi shālaga, mashungada khui. 

Pāngmonshi 11 

Shaikapai Sāyurbing 
(Khal 14.3-21) 

1 PROHOna Moses eina Aaronli hānga, 

2 Israelnaobingli hānglu, ngaleili khaleiya sāyurbingwui ngachaili nathumna 
shaiki kajibing chi hina. 

3Sāyurbingwui ngachaili asho ngapākta khaluikazā sāyurbing chi shaipaira. 

4Kha sheilaga khaluizālala, asho ngapāklala mashaiki kaji sāyurbing chiya: ut, 
kaja khaluizālala asho makhangapāk sā chi nathumwui vang matharmana. 

5Kala lungkaihok hi khaluizālala asho mangapakmada nathumwui vang 
matharmana. 

6Kala theba, thebana khaluizālala asho mangapakmada nathumwui vang 
matharmana. 

7Kala hok hi asho ngapāklala sheilaga makhaluizāmada nathumwui vang 
matharmana. 

8Chibingwui asā nathumna mashaipaimana, kala athumwui kathi angunlila 
masāza̱paimana, athum hi nathumwui vang matharmana. 

9Tara̱lungli khalei saikora nathumna shaipai. Tara̱lungli khalei kachiva̱; 
ngayilungli, lah konglungli khalei khai angachāng eina ahor kakābing chi shaipai. 

10Kha angachāng eina ahor makakā ngayilungli lah konglungli khalei saikora, 
kala tara̱lungli kharinga yur chi nathumwui vang ningkakachai otna. 

11Chibing chi nathumwui vang kala athumwui kathingun chi ningkakachai 
ngasāra. 

12Tara̱lungli khaleiya angachāngla, ahorla makakā chi nathumwui vang 
ningkakachai ngasāra. 

13Vānaowui ngachaili nathumwui ningkachaikapai, nathumna mashaiphalungki 
kajibing chiya: khalāng, khalāng sāsha, osprey, 

14khalāng sāsha, langpop yur, kala 

15ngahong hangkhāyur kachiva̱, 

16ostrich, pawung ngayāza, shamadruva, langtikyur 

17pawung, khaishumva, ibis, 

18rahar, utvana, sāsha, 

19varok, varokyur, kazeithora kala vāchap hibingna. 

20“Angachāng kālaga aphei mati eina kazata, sāyur saikora nathumwui vang 
matharmana. 

21Kha angachāng kakā aphei mati eina ngaleili ngawokta yongkazatawui 
ngachaili nathumna shaikapai lei. 

22Chibingwui eina nathumna shaikapaibing chiya: Khaohyur, haoriphilāvayur, 
chikrinyur kala khaohsomyur hi shaipaira. 

23Kha khangatei saikora aphei mati kakā angachāng eina khayonga saikora chi 
nathumwui vang matharmana. 

24“Kala hibingna nathumli mathar ngasakmana; kachikathā akhana kathingunli 
saza̱akha ngazin eina tangda ngarangra. 

25Kala kachikathāna kathingun khuiphungsākha awui kashankachon ngasa̱haiki 
kajina, kala ngazin eina tangda ngarangra. 

26Sāyur kachiva̱ asho kālala makapāka kala sheilaga makhaluikazā sā chi 
nathumwui vang makatharana; chili sākaza̱ kachiva̱ chi matharmara. 

27Kala aphei mati kakā sāyurbing saikorawui ngachaili pheipāng amayā eina 
kazata chi nathumwui vang matharmana, athumwui kathingun sakaza̱pa chi 
ngazin eina tangda ngarangra. 

28Kala kathingun kaphungapa chi awui kashankachon chi ngasa̱phalungra kala 
ngazin eina tangda ngarangra; chibing nathumwui vang matharmana. 

29“Ngaleili ngawokazata sāyurbingwui ngachaili nathumwui vang, khalei, 
shiwok, kahaka lengvāyur, 

30shimkanla, tarkhong, lengvāyur, situi lengvā kala chira̱ng chi makatharana. 

31Ngaleili ngawokazat saikorawui ngachaili nathumwui vang hibing hi 
matharmana, thihaisāda sakaza̱pa chi matharmana, kala ngazin eina tangda 
ngarangra. 

32Kala ot akhawuitungli hibingwui thikahaiya asā akhana tātungrorakha ot chi 
matharmana; thingwui otranu, kashankachonranu, ahuiranu, chonsakhaoranu, 
kala khongphei khongphāngranu apong ngatateida shikachin ot chi tara̱ eina 
pheophalungra kala ngazin eina tangda ngarangra, chiwui thili tharhaora. 

33Kala ngaleihamli tārorakha, hamlungli zangkasā saikora matharmara, ham chi 
shaokhaiphalungra. 

34Hikatha tara̱na sakaza̱, zākhavai kashakazā saikora chi matharmara kala 
hikathā ham eina mangki kaji tara̱ saikora chi matharmara. 

35Kala kathingunwui akai tākharor ot kachiva̱ chi matharki kajina, chiya 
meiphungranu, meikhongranu saikora chi sakhaiserphalungra; kaja athum chi 
makatharna, kala nathumwui vang matharmana, 

36chithālala, ura̱wok eina pukhari chiya thara, kha kathingun sakaza̱bing chi 
matharki kajina. 

37Kala amachi atha akhawuitungli kathingunwui akainao akha tārorlala chiya 
thara. 

38Kha atha chili tara̱ sanghailaga kathingunwui akai tazangakha hi nathumwui 
vang makatharna. 

39“Kala nathumna shaikapai sāyur akha thihaida kathingunli sakaza̱pa chi 
ngazin eina tangda ngarangki kajina, 

40kala kathisā kashaipa chi awui kashankachon ngasa̱ki kajina, kala ngazin eina 
tangda ngarangra, kala kathingun kaphunga a chila kashankachon ngasa̱ra, kala 
ngazin eina tangda ngarangra. 

41“Ngaleili ngamenkazat kachiva̱ chi ningkakachai otna, chi mashaipaimana. 

42Awuk eina ngamenkazata, aphei mati eina kazata, lah ngaleili ngawokazatbing 
lah aphei tarakha kakābing saikora chi nathumna mashaipaimana, kaja athum 
hi ningkakachai otna. 

43Asum eina kazatbing eina nathum khalatta masāmakhao ngasaklu; nathum 
khalatta chieina masākhamāng ngasakmara, nathum makhaopaishina, 

44 kaja I PROHO nathumwui Varena; chiwui vang nathum khalatta tharchigatlu 
kala tharlu, kaja I katharana; ngaleili ngawokazata ot eina nathum khalatta 
masākhamāngalu. 

45Kaja nathumwui Vare ngasa khavai Egypt ngalei eina 
khuishokkhame PROHO chi ina, chiwui vang eina nathum 
tharmathengphalungra, kaja I katharana.” 

46  Hi, sāyur, vāyur, tara̱lungli ngarikazata kala manglākapai kachiva̱, kala 
ngaleili ngawokazata manglā kachiva̱li ngashik khavaiwui ainna. 

47Kathar eina makathar kala shaikapai eina mashaikapai manglākapaibingwui 
ngachaili khangatei theikhavaina. 

Pāngmonshi 12 

Naopharātwui Thili Tharkhangasak 

1  PROHOna Mosesli hānga, 

2“Israelnaobingli hānglu, sha̱naona nao vaida, mayarnao pharaakha a shinithang 
matharmara; kashankharā atamwui thada ava̱ chi makatharna. 

3 Kala kachishatathang naowui ahui rimshokmira. 

4Chiwui thili ana ashee tharkhangasak thumrāda kathumthang zangra, kala 
kathara ot akhala masāza̱paimana, katharapamli khavāla mavāpaimana, awui 
tharkhangasakwui zimiksho chi maungshung ranglakha eina tangda ngarangra. 

5“Kha ana sha̱nao pharaakha, kashankharā atamwui thāda a hapta khani 
matharmara; kala ashee tharkhangasakwui zimiksho hangtharuk da 
tharukthang zangra. 

6“Mayarnao nilala, sha̱nao nilala awui tharkhangasak zimiksho chi peikahai 
tharan rikkatā kachigatwui vang kumkhawui yaonao akha, kala 
suihamchigatwui vang khana̱naolala, nasha̱naolala kazip khavai 
kachonshimwui khāmongli pāngmonwuili khuirāra. 

7Pāngmon china PROHOwui mangāli chigatmira, preiva̱wui vang pheomi khavai 
chigatra, chieina awui ashee khalongwui eina ali tharngasakhaora. Hi mayarnao 
nilala, sha̱nao nilala kapharā preiva̱̱ chiwui vang ainna. 

8  “Kha ana yaonao makhuirārarakha, kha̱na̱, lah nasha̱ khani khuirāranu, 
akhana rikkatā kachigatwui vang, kala akhana suihamchigatwui vangna; chieina 
pāngmon china preiva̱̱ chiwui vang pheomi khavai sāmida a tharhaora.” 

Pāngmonshi 13 

Ahui Kazātbingwui Ain 

1 PROHOna Moses eina Aaronli hānga, 

2Kachikathā mi akhawui phasāli khawor kathā, lah khavāt, lah chukkhara̱da 
awui phasāwui ahuili phārreiwui yur sathuihaiakha, Aaronwuili nilala, 
anaomayara pāngmonbingwuili nilala khuirālu, 

3kala athumna ahui kazāt chi munlak eina yangra; kala kakazāpam chiwui ahā 
charhairasa, kala khangachāwui ahuili thukmeihairasaakha chi phārreina; 
pāngmonna yangkahaiwui thili a makatharana da chishāthaora. 

4Kha awui phasāwui ahuili kakā apam chi charlala ahuili thukmeida 
matheisākha kala chiwui ahā chi macharakha, kazāt khaleipa chili pāngmonna 
shinithang shungnarhaora; 

5kala kashinethang pāngmonna yangra; kala kazāt chi awui mikyanli 
chichingakha, kala ahuili mamanvāsakha shinithang shungnarluira. 

6Kala kashinethang pāngmonna yangluishitra, kala kazāt chi 
thengsanghaisakha, kala ahuili mamanvāsakha, pāngmon china katharna da 
chishātra; hiya ahui khavātmānga, ana awui kashankachon ngasa̱da tharhaora. 

7Kha pāngmonna yangkahaiwui thili, ahui khavāt chi manvāhaisakha pāngmonli 
achitheiluishitra; 

8kala ana yanglaga khavāt chi ahuili manvaakha pāngmonna matharmana da 
chishātra; chi phārreina. 

9Mi akhali phārrei kazāhaiakha, ali pāngmonwui mangāli khuivāra; 

10kala pāngmonna ali yangra, yanglaga ahuili khawor chi charakha, kala ahā chi 
charhaiakha, kala khawor chi sānui shonakha, 

11chiya phārrei khangaphārna, kala pāngmona ali matharmana da chishātra; 
kala ali manarmara, kaja a matharmana. 

12Kala pāngmonna yanglaga phārrei phasā tumda akui eina thuilaga aphei eina 
tangda kazāsaakha, pāngmonna yangfara, 

13pāngmonna munlak eina yanglaga asā tumda charsaakha kakazāpa chi thara 
da chishātra; kaja charserhaiakha tharkahaina. 

14Kha sānui shonakha a hi matharmana. 

15Kala pāngmonna sānui kashon chi yanglaga, matharmana da chishātra; kaja 
sānui kashinon hi matharmana, chi phārreina. 

16Kha sānui kashinon chi char-ungluishitakha, ana pāngmonli achitheira, 

17kala pāngmonna munlak eina yanglaga kazāt chi thenghaida charungakha 
thara da chishātra; a thara. 

18Kachikathā akhawui phasāli moksā shoklaga raihailaga, 

19apam chili charda worshokakha, lah hung-charda shokakha pāngmonli 
achitheira. 

20Kala pāngmonna munlak eina yanglaga ahuili thukmeida kazaakha kala ahā 
charakha, moksāpamli phārrei kashokna, chieina mi chi matharmana da 
chishātra. 

21Kha munlak eina yanglaga ahā macharakha kala ahuili thukta makazāmada 
thenghaiakha shinithang shungnarhaora; 

22kha china ahuili manvāhaiakha, kazātkashina, chieina matharmana da 
chishātra. 

23Kha kakazā chi leilala mamaivaakha chiya moksāwui khangakhaina, chieina 
pāngmonna thara da chishātra. 

24Lha meina phasā chuida ahuipamli charda, lah hungda sāsan shokakha, 

25pāngmon china munlak eina yanglaga ahā char kala ahuili thukta kazāsaakha 
chi phārreina; meikachui khangakhaili phārrei kashokna; chieina pāngmon 
china matharmana da chishātra. 

26Kha munlak eina yanglaga ahāla machar, ahuilila thukmeida makazāmada 
thenghaiakha, shinithang shungnarhaora, 

27kala kashinethang pāngmonna yangluilaga ahui kateili manvāhaiakha 
pāngmonna matharmana da chishātra, kaja hi phārrei kazātna. 

28Kha ahui kateili mamaivāla thenghaida kakazā matheiakha mei kachui china 
khaworna, chieina thara da chishātra; kaja chi mei kachuiwui khangakhaimaya. 

29Sha̱nao nilala, mayarnao nilala akuili, lah morhāli kakazā leiakha, 

30pāngmonna kazāt chi munlak eina yangra, kala ahuili thukmeida kazā kala ahā 
manipta hung-zikhaiakha matharmana da chishātra; kaja chi kuiwui, lah 
morhāwui phārrei khamuiya yur akhana. 

31Khamuiya kazāt chi pāngmonna munlak eina yanglaga ahuili mathukmeiakha 
kala ahā kazik maphorsaakha kakazāpa chili shinithang shungnarhaora, 

32kala kashinethang pāngmonna munlak eina yangluilaga khamui chi 
mamanvaakha, mahungchar kala khamuia chi ahuili mathukmeiakha, 

33khamuipam chi maningla ahā simiserhaora, kala khamui khaleipa chili 
shinithang shungnarluira. 

34Kashinethang pāngmonna munda yanglaga khamui chi mamansangakha, kala 
ahuili mathukmeiakha, pāngmonna thara da chishātra; kala awui kachon ngasa̱ 
ngasakta tharra. 

35Kha tharkahaiwui thili khamui chi maisanghaiakha kala ahuili 
thukmeihaiakha, 

36pāngmonna ali yangluira, kala kalikhada ahuili maisangakha, ahā kahung 
makahung mayangluila a makatharna da chishātra. 

37Kha awui mikyanli khamui chi thenghaida ahā kazik phorakha, chi raikahaina, 
tharkahaina, chieina pāngmonna thara da chishātra. 

38Sha̱nao, lah mayarnaowui phasāli kachar chukkhara̱da leiakha, 

39pāngmonna munlak eina yangra, kala phasāwui ahuili chukkhara̱ chi 
morthuthaiakha chi phārtheng kakazāna; a thara. 

40Mi akhawui kuisam pa̱haiakha, kui ngakoklala thara. 

41Mi akhawui sam khaveiwui eina nilala, najeewui eina nilala pa̱haida 
ngakokhailala thara. 

42Kha khaveili nilala, kuili nilala khangakok pamli hungrisi charisida 
kakazāchon leiakha chi akuili kala khaveili phārrei kashokna. 

43Pāngmonna munlak eina yanglaga khavei kahingli nilala, kuikhangakokli 
nilala hungrisi charrisida kakazā chi ahuili phārrei kakazā thāda worshoksakha, 

44a phārrei kakazā mina, awui akuili kakazāna, pāngmonna a matharmana da 
chishātmiphalungra. 

45Phārrei kakazā mina chonshi kakāk ngavaira, kala awui kuisam masekmara, 
morchai ato eina tangda kuirunra kala “MakathSar, makathar!” da vaora. 

46Kazāt chi leilakha eina tangda mipa chi matharchingmana, a hi makatharana; 
kala rāmrah kanshokta amāng vasomra. 

47Phārrei kazāt kakā sāri leiakha, sahā lah tāwon sāri nilala, 

48lah kachikathā tāwon lah sahā kachon, maningakha sāhui, lah sāhui eina 
sākakhuiwui ot akai akhali, 

49kazāt chi matekrisi, lah hungrisi da theiakha, chi phārrei kazātna kala chi 
pāngmonli chitheiphalungra. 

50Pāngmonna kazāt chi munlak eina yangra kala kazāt kakā ot chi shinithang 
shungnarhaora, 

51kala ana kashinethang yangluira. Kalikhada kazāt chi zairanranu, zaiparranu, 
sāhui eina kasā otranu, kazāt chi maisangakha, makaphā kazātna, makatharana. 

52Sahā kachon nilala, tāwon kachon nilala, sāhuiranu, sāhui eina sākakhui 
otranu, riktāhaora, chi manpailak kahaiya phārreina, meili riktāphalungra. 

53Kha Pāngmonna munlak eina yanglaga, chonsā chili kala sāhui eina sākakhui 
kachon chili mamaisangakha, 

54kazāt kakā kachon chi ngasa̱ khavai pāngmonna kasora, kala shinithang 
shungnarhaira. 

55Kala kazāt kakā ot chi ngasa̱ kahaiwui thili pāngmonna munlak eina yangluira, 
kazāt chi mamaisanglala, kazāt chi mangacheiakha, chi matharmana; phārrei 
kazāt chi khanukliranu, mangāliranu, nathumna meili riktāhalungra. 

56Kha pāngmonna yangluishitlaga, ngasa̱ kahai thili shimān mamanhaiakha, 
kachon nilala, sāhui nilala kazātpam chi serkhuihaora, 

57kala kazāt chi zairanlala, zaipharlala kachon chili hanluida rāshokakha, chi 
mansangdalei; kazāt kakazāpam chi riktāhaora. 

58Kha zairan nilala, zaiphar nilala, kachonla, sāhui eina sākakhuila, ngasa̱ 
kahaiwui thili kazāt chi shimānhaiakha, kakhane sāda ngasa̱luishitra, kala 
tharhaora. 

59Hithāda sāda, sāha kachonranu, tāwon kachonranu, zairanlila, zaipharlila, 
sāhui eina kasā otlila kathar makathar theikhui khavai hi phārrei kakazāli 
ngarang khavai ainna. 

Pāngmonshi 14 

Ahui Kazātwui thili Tharkhangasak 

1 PROHOna Mosesli hānga, 

2 “Phārrei kakazā ali tharngasakthang, ain chi hithāda sāki kajina. Ali pāngmonli 
khuivāra; 

3kala pāngmonna rāmrah ayarli shokta munlak eina yangra. Chiwui thili phārrei 
kakazā chi raihairasaakha, 

4tharki kajipa chiwui vang kathara vānao khani; cedarthing akha, hungshi kahai 
kazaira̱ kala maharnā khuirā khavai pāngmonna kasora; 

5kala vānao akha ngaleihamli sanglaga longkazat tara̱tungli sāthat ngasakra. 

6Kala kharing vānaoli ngasoda, cedarthing, hungshi kahai kazaira̱ kala maharnā 
chi, longkazat tara̱tungli sāthat kahai vānao chiwui asheeli chumkhuira; 

7kala ana tharki kajipawuitungli shini shida kasirrorda tharhaira da chishātra, 
kala kharinga vānao chi khamashā apamli chihohaora. 

8Kala tharkahai mipa china awui kachon ngasa̱ra, awui sam sitāra kala ra̱vaira, 
chieina a tharhaora. Chiwui thili ana rāmrahlungli ungpamra, kha awui 
kachonshim ayārli shinithang pamra. 

9Kala kashinethang kui sihaida morhāla, mikphunghāla, kala ahā saikorala 
sitāra. Chiwui thili kashankachon ngasa̱da ra̱vailaga tharhaora. 

10“Kachishatathang achuk kapei yaovā khani kala kumkhawui achuk kapei yaolā 
akha kala tharāzātchigatwui vang manaktak kahai mathir khuiluiwui sharuk 
tharawui kathum thao eina manātta chi ana khuirāra. 

11Kala tharkhame pāngmon china mipa chilila otbingla kazip khavai 
kachonshimwui khāmongli PROHOwui mangāli haira. 

12Kala pāngmonna yaovā akha khuida thaokhong chieina ngasoda khayonchigat 
chigatra, khayitta PROHOwui mangāli khayitchigat sāra; 

13suihamchigat kala rikkatā kachigatwui vang sāthat khavai katharapam chili 
yao chi ana taithatra; kaja suihamchigat thāda khayonchigatla pāngmonwuina, 
hi tharmathengmeikap kaje otna. 

14Khayonchigatwui ashee ngayarda khuilaga tharki kajipawui yāshongwui 
khanātonli neomira, yāshongwui pāngva̱, kala yāshongwui pheiva̱lila neomira. 

15Chiwui thili pāngmonna thaokhong chiwui eina thao ngayarda khuida 
uishongwui pāngmayāli heisangra, 

16kala yāpāng eina uishongwui thao chumkhuida PROHOwui mangāli apāng 
mareng eina shini shida yikrorra. 

17Thao kala yaoshi apāngli katai chi pāngmon china tharki kajipawui khanāton 
yāshong kateokha neomira, yāpāngva̱, kala yāshongwui pheiva̱lila neomira; 

18kala pāngmonwui pāngli katai thao saikora chi tharki kajipawui kuili neomira. 
Chithāda sāda PROHOwui mangāli pāngmonna awui vang pheomi khavai sāra. 

19“Pāngmon china suihamchigat chigatmira, awui makathar chiwui eina 
tharhaoki kajipali pheomida ali tharmira. Kala chiwui thili ana rikkatā kachigat 
sā taithatra. 

20Kala pāngmon china rikkatā kachigat eina tharāzāt kachigat chi hanphuttungli 
chigatmira. Chithāda awui vang pāngmon china pheomira, kala a tharhaora. 

21“Kha a chāmhaida chiyākha mashokrarakha, ana khayonchigat sākhavai, awui 
vang pheomi khavai yaovā akha, kala tharāzat kachigatwui vang khamanaka 
mathir khuiluiwui sharuk tharāwui kathum thao manātta thaokhong akhala 
khuirāra; 

22kala kha̱na̱nao khani, lah nasha̱nao khani awui mikashap chi khuirāra; akhava 
suihamchigatwui vang, khangatei akhapāna rikkatā kachigatwui vang khuirāra. 

23Kala kachishatathang awui tharkhavai PROHOwui mangāli kazip khavai 
kachonshimwui khāmongpheili pāngmonli khuirāmira; 

24kala pāngmonna khayonchigatwui yaovā chieina thaokhong chi 
khuida PROHOwui mangāli khayitta khayitchigat sāra. 

25Kala pāngmonna khayonchigat sā taithatlaga ashee ngayarda tharki kajipawui 
yāshongwui khanātonli, yāpangva̱li, kala yashongwui pheiva̱li neomira. 

26Kala pāngmon china thao chi ngayarda awui uishongwui pāngmayāli 
heisangda, 

27kala yāpāngmareng eina uishongli khalei thao chi khuilaga PROHOwui mangāli 
shini shida yikra; 

28kala pāngmonna awui yāpangli khalei thao chi tharki kajipawui yāshong 
khanātonli, yāshongwui pangva̱li, yashongwui pheiva̱lila khayonchigat ashee 
neokhavai pam chili neomira. 

29Kala PROHOwui mangāli awui vang pheokhami sāda pāngmonwui pāngli khalei 
thao saikora chi tharki kajipawui kuili neomira. 

30Kala ana khuirākashap kha̱na̱nao nilala nāsha̱nao nilala chi ana chigatra, 

31akhana suihamchigatwui vang, khangatei akhapāna rikkatā kachigatwui vang, 
tharāzāt kachigat eina ngasoda chigatra; chithāda PROHOwui mangāli pāngmon 
china tharki kaje awui vang pheomira. 

32Phārrei kazāt khalei mi, tharmi khavai kachigat makhuirākathuka awui vang 
hi ningkhamina.” 

33 PROHOna Moses eina Aaronli hānga, 

34“Ina nathumli mikahai Canaan ngaleili khavā chitharan, nathumna kapapam 
chiwui shimli ina phārrei kazā ngasakakha, 

35shimva̱ china rāda pāngmonli, ‘Ishi shimli kachikathā kazāt akha khalei thāli’ 
da rāhāngphalungra. 

36Chieina pāngmon china mavāyangranglakha shim chi masai khavai hāngra, chi 
maningakha shimlungli khalei saikora makatharana jihaora; chiwui thili 
pāngmonna chi yangkhavai vāra. 

37Kala kazāt chi ana munlak eina vāyanglaga phākholi matekrisi, lah hungrisi da 
amaili thukmeida theiakha, 

38pāngmon china shim khāmongwui eina ayar shokta shinithang khāmong 
shunghaora. 

39Kala kashinethang pāngmon china vāyangluishitlaga; kazāt chi phākholi 
manvāhairasaakha, 

40kazāt kakā ngalungbing chi khuishoklaga keinungwui ayar makatharpam 
akhali ahorhaolu da pāngmon china kasora. 

41Kala shimlung kuimareida waitei kahai chi seokhuilaga keinungwui ayār 
makatharpam akhali vahor ngasakra. 

42Chiwui thili athumna ngalung khangatei akhuida khuishok kahai ngalung 
chiwui mahut shinsangra, kala wai kadhar teiluishitra. 

43“Kha ngalungla khuishokhai; kaseola seoda wai teilui kahaiwui thili 
kazāluishitakha, 

44pāngmon china ayangluira, kala kalikhada kazāt chi shim chili 
manmaronhairasaakha, shim chili kalā shikapaiya phārrei leihaira; chi 
makatharna. 

45Kala ana shim chi pheilaga ngalungla thingla kala shim chiwui wai 
teikahaibingla katonga shaokhaitāda keinungwui ayar makatharpam akhali 
ahorhaora. 

46Chili lāngda shim shunghaida khalei chili akazanga mi chi ngazin eina tangda 
ngarangra. 

47Kala shim chili kapi mi, kala shim chili phakazā mi chi kachon 
ngasa̱serphalungra. 

48“Kha pāngmon china rāda munlak eina rāyanglaga wai teikahai shim chili 
mankhamaron maleisaakha shim chi thara da chishātra, kaja kazāt chi raihaira. 

49Kala shim tharkhamiwui vang ana kateoa vānao khani khuira, chili ngarumda 
cedarthing akha, hungshi kahai kazaira̱ kala maharnā khuirāra, 

50kala vānao akha ngaleihamli sanglaga longkazat tara̱tungli sāthatra, 

51kala cedarthing, maharnā kala hungshi kahai kazaira̱ chieina ngasoda 
kharinga vānao akha, kala longkazat tara̱tungli sāthat kahai vānao chiwui 
asheeli rurkhuida shim chili shini shida yikra. 

52Chithāda sāda vānaowui ashee, longkazat tara̱, kharinga vānao, cedarthing, 
maharnā kala hungshi kahai kazaira̱ chieina shim chi tharngasakra. 

53Kala kharinga vānao chi keinungwui ayar khamashā apamli chihohaora; 
chithāda ana shim chi pheomida tharra.” 

54Hi phārrei kazāt ayurbingwui ainna, ahui khamuiwui vang, 

55kachonli nilala shimli nilala, phārrei kakazāwui; 

56kala khawor nilala, khavāt nilala, lah kachuk nilala, 

57kathakha tharra, kala kathakha matharmara kaji chithei khavaina. Hi 
phārreiwui ainna. 

Pāngmonshi 15 

phasāli Khangaphar Khalei 

1 PROHOna Moses eina Aaronli hānga, 

2“Israelnaobingli hānglu, kachikathā mi akhana phasāli zaizai khangaya̱ leiakha, 
awui khangaya̱ chi matharmana. 

3Kala hi awui zaizai khangaya̱wui makatharwui ainna: ngaya̱lala, thenghailala hi 
awuili makatharna. 

4Zaizai khangaya̱ mi china pikazanga pet kachiva̱ matharmana; kala ana 
pamkaza̱ kachiva̱ matharmana. 

5Kala awui petli sakaza̱ mi china kashankachon ngasa̱haida ra̱khavaila ra̱vaira, 
kala ngazin eina tangda ngarangra. 

6Kala zaizai khangaya̱ mina pamkahai kachiva̱ chili kapama mibing china awui 
kashankachon ngasa̱ra, kala tara̱ eina ra̱vaira, kala ngazin eina tangda 
ngarangra. 

7Kala khangaya̱pali sākaza̱ mi china kachon ngasa̱haida ra̱vaira kala ngazin eina 
tangda ngarangra. 

8Kala zaizai khangaya̱pa china kathara mili mashororhaiakha awui 
kashankachon ngasa̱ra kala tara̱ eina ra̱vaira, kala ngazin eina tangda ngarangra. 

9Kala zaizai khangaya̱pana katonga sāpān chi matharmara. 

10Kala awui azingli khalei ot kachiva̱li sakaza̱ mipa chi ngazin eina tangda 
ngarangra, kala chikathā ot phungkazat mi chi awui kashankachon ngasa̱ra, kala 
tara̱ eina ra̱vaira, kala ngazin eina tangda ngarangra. 

11Zaizai khangaya̱ mina pāng mamazikla khangatei akhali saza̱akha chipana 
awui kashankachon ngasa̱ra, tara̱ eina ra̱vaira, kala ngazin eina tangda 
ngarangra. 

12Kala zaizai khangaya̱ mina ngaleihamli saza̱haiakha chi sakhaihaora; kala 
thingkhongbingla tara̱li pheora. 

13“Kala kalikha zaizai khangaya̱ a chi phāhaiakha tharkhavai akhalatta 
shinithang tharkhavai ngaraira, kala awui kashankachon ngasa̱ra, kala ana 
aphasā longkazata tara̱li ra̱vaira, chieina tharhaora. 

14Kala kachishatathang ana kazip khavai kachonshimwui khāmongli PROHOwui 
mangāli nāsha̱ maningakha kha̱na̱ khani pāngmonli khuirāmira. 

15Chieina pāngmon china suihamchigatwui vang kha̱na̱ akha, kala khangatei 
akhana rikkatā kachigatwui vang da chigatmira; kala PROHOwui mangāli 
pāngmon china awui zaizai khangaya̱ chiwui vang pheomira. 

16“Kala mi akhana pha̱ra̱ unghaiakha phasā katonga ra̱vaira kala ngazin eina 
tangda ngarangra. 

17Kala sāri nilala, ahui nilala pha̱ra̱ tāror kahai saikora chi ngasa̱da ngazin eina 
tangda ngarangra. 

18Mayarnao akhana sha̱naoli ngasopilaga pha̱ra̱ unghaiakha ani ra̱vai thathuira 
kala ngazin eina tangda ngarangra. 

19“Sha̱naona shānrāt zatakha awui phasā shinithang matharmara, kala ali 
sākaza̱ mi chi ngazin eina tangda ngarangra. 

20Kala phasā makathar atamli ana pikahai kachiva̱ matharmara; ana 
pamkahaibing chila matharmara. 

21Kala awui petli sākaza̱ mi chi awui kashankachon ngasa̱ra, kala tara̱li ra̱vaida 
ngazin eina tangda ngarangra. 

22kala sha̱nao china pamkahai kachiva̱li sākaza̱ mi chi awui kashankachon 
ngasa̱ra, kala tara̱ eina ra̱vaida ngazin eina tangda ngarangra; 

23petliranu, khikhaliranu, sha̱nao china pamkahaibingli sakaza̱ saikora makhao 
kahaiwui vang ngazin eina tangda ngarangra. 

24 Kachikathā mi akhana sha̱nao chili ngasopida ngalāva̱wui khamakhao chi 
kāhaiakha, a shinithang matharmara, kala ana pikahai pet kachiva̱ matharmara. 

25“Sha̱nao akhana awui shānrāt atam maningla sāngda ashee ngaya̱haiakha, lah 
khangachawuili lāngda ngaya̱haiakha, sha̱nrāt atamli makathar thāda 
matharchingmara, a matharmara. 

26Ngaya̱da leilakha eina tangda ana pikhavai pet chi awui shānrāt atamwui 
makathar thāchingra; kala ana kapapam kachiva̱, awui shānrāt atam chithāda 
matharmara. 

27Kala otbing chili sakaza̱ mi kachiva̱ matharmara, kala awui kashankachon 
ngasa̱ra, kala ra̱vaida ngazin eina tangda ngarangra. 

28Kha awui khangaya̱ chi phāhaiakha, akhalattana shinithang chāklaga chiwui 
thili tharhaora. 

29Kala kachishatathang kazip khavai kachonshimwui khāmongpheili kha̱na̱ 
khani maningakha nāsha̱nao khani, pāngmonli khuirāmira. 

30Chieina pāngmon china akha suihamchigatwui vang, khangatei akhapāna 
rikkatā kachigatwui vang pha̱mida awui makathar khangaya̱ chi PROHOwui 
mangāli pāngmon china pheomira. 

31“Chithāda sāda nathumna makatharwui eina Israelnaobing ngateida haira, chi 
maningakha athumwui makathar china athumwui ngachaili khalei iwui 
tabernacle chi makhao ngasakta athum thihaipaishina.” 

32Ain hi zaizai khangaya̱ kala pha̱ra̱ khaunga makhao kahai mibingwui vangna; 

33kala shānrāt atamli makathar sha̱nao awui vangla, chiya, sha̱naoranu, 
mayarnaoranu khangaya̱ mila kala makathara sha̱naoli ngasokape chibingwui 
vangna. 

Pāngmonshi 16 

Pheokhami Zimiksho 

1Aaronwui naomayara khanina, PROHOwui mangāli rānganaida thikahaiwui 
thili PROHOna Mosesli hānga, 

2 “Nachinā Aaronli hānglu, kathara apam mairārlungli kānzangda, ningkhami 
okowui atungli khalei lukhamashan pamkhong chiwui mangāli 
marānganaiching ngasaklu, a thipaishina; kaja ina muiyālungli lukhamashan 
pamkhong chiwuitungli rāra. 

3 Kha Aaronna katharapamli, suihamchigatwui vang mukkānao akha kala 
rikkatā kachigatwui vang yaovā akha eina ngasoda zangki kajina.” 

4Ana awui phasāli kathara khamanaka katuma phahon, kala khamanaka 
kongkarao, khamanaka shānneira̱, kala khamanaka kuinei neira; hi 
tharkhamathenga sāribingna. Ana phasā ra̱vaihailaga ngavaiki kajina. 

5Kala ana Israel ashangva̱wui eina suihamchigatwui vang mevā khani, rikkatā 
kachigatwui vang yaovā akha da khuira. 

6Kala Aaronna suihamchigatwui vang mukkānao chi akhalattawui vang chigatra, 
kala awui shimkhurwui vangla pheomira. 

7Chiwui thili ana mevānao khani khuilaga kazip khavai kachonshimwui 
khāmongli PROHOwui mangāli rāchigatra; 

8kala Aaronna khani chiwui ngachaili kalā yangra; akhana PROHOwui vang kala 
khangatei akhapāna Azazelwui vangna. 

9Kalā yanglaga PROHOwui yar ngasa kahaiya me chi Aaronna khuilaga 
suihamchigat sāda chigatra; 

10kha Azazelwui vang kalā tākahaiya me chi PROHOwui mangāli kharing eina 
chigatta pheomi khavai sāra, kaja mi makhalei lamhāngli Azazelli chihovāhaora. 

11Aaronna akhalattawui vang mukkā chi suihamchigatwui vang khuirāra, kala a 
eina ashi shimkhurwui vangla pheomi khavai sāra; awui vang mukkā chi 
suihamchigat sāda ana taithatlaga chigatra. 

12Kala ana meisharkhongli PROHOwui mangāli khalei hanphutwui eina meithā 
pemda sanglaga nganamkaphā ot manaktak kahai panghom khani eina ngasoda 
mairārlungli khuizangra, 

13kala nganamkaphā chi PROHOwui mangāli khalei meili sangda, meikhut eina 
ningkhamitungli kahai lukhamashan pamkhong chili ngaphuiphin ngasakra; chi 
maningakha ala thipai; 

14kala ana mukkāwui ashee ngayarda khuilaga apāng eina lukhamashan 
pamkhong mangāli kala lukhamashan pamkongli shini shida kasirrorra. 

15  Chiwui thili ana mibingwui suihamchigatwui me chi taithatra, kala chiwui 
ashee chi mairārwui alungli khuizangra, kala mukkāwui ashee kasirkharor 
tākam eina lukhamashan pamkhongtungli kala mangāvāk kasirrorra. 

16Chithāda sāda Israel mibingwui makathar kala athumwui khayonkhamāng, 
athumwui morei kasā saikorawui vang, katharapam chi ana pheomira; 
athumwui makathar alungli khaleiwui vang, kazip khavai kachonshimwui 
vangla chithāda sāra. 

17Awui vang, ashi shimkhurwui vāng kala Israel yaruikazip katongawui vang, 
katharapamli ana pheomi khavai kazang chitharan, kala ana kazip khavai 

kachonshim eina mashokranglakha eina tangda mi khipākha chili 
maleisāpaimara. 

18Chiwui thili ana PROHOwui mangāli khalei hanphutpamli zangda chiwui vang 
pheomira, kala mukkāwui ashee eina meshee ngayarda khuida hanphutpamwui 
angachibing chili neora. 

19Kala chili apāng mareng eina ashee chumkhuilaga hanphutungli shini shida 
kasirrorra, Israelnaobingwui makathar chi sāmathāda tharngasakra. 

20Kala katharapam, kazip khavai kachonshim kala hanphutpam chi pheomi 
kahaiwui thili, ana kharinga me chi PROHOwui mangāli khuirāra; 

21kala Aaronna apāng khanini mekuili parhaida, Israelnaowui makaphā saikora, 
khayonkhamāng sākahai, kala moreibing saikora hāngphatra; hāngphatta 
saikora chi mekuili phungngasakra, kala ngaranping kahai mi akhawui pāngli 
horsangmida ana me chi lamhāngli vachihohaora. 

22Me china morei saikora, mi makhalei ngachakyang kahaipamli phungvāhaora, 
kala ana lamhāngli me chi thuingasakhaora. 

23  Chieina Aaronna kazip khavai kachonshimli ungkazang chitharan, 
katharapamli khangavai khamanaka kachon chi raihaora; 

24kala aphasā katonga tara̱ eina ra̱vaihailaga awui sāribing ngavaikhuida awui 
vangla, yaruiwui vangla rikkatā chigatta pheomira. 

25Kala suihamchigat sakahaiwui athao chi hanphuttungli riktāra. 

26Kala me chi Azazelli vatha kahai china awui kashankachonbing ngasa̱haida 
tara̱ eina ra̱vailaga rāmrahlungli ungzangpaira. 

27 Kala suihamchigatwui vang mukkā, me, chiwui ashee khuilaga katharapamli 
pheomi khavai khuirā kahai chi rāmrahwui ayarli khuishokra; kala ahuila, paila 
mei eina riktāhaora. 

28Kala chi riktā kahaiwui thili mi china awui kashankachonbing ngasa̱haida tara̱ 
eina ra̱vailaga rāmrahlungli zangnaora. 

Pheokhamiwui Zimiksho Khamayon 

29  Kala kashine kachāngwui katharāthang nathumla, nathumli ngasokharā 
kha̱mibingla, nathum khalatta ngarinphalungra, chithang ot masāpaimara, kala 
shiyan chi nathumna mayonchingra; 

30kaja chithang nathumwui vang tharkhavai nathumli pheomira; PROHOwui 
mangāli nathum morei saikorawui eina tharngasakra. 

31Hi nathumwui vang chingri kahai ngasāmkakhui zimikshona; nathum khalatta 
ngarinda shiyan hi mayonchingra. 

32Kala avāva̱wui mahut neomida kala tharchigatmi kahai pāngmon china, 
kathara khamanaka sāribing shaksāda pheomira; 

33ana katharapamwui vang pheomira, kala ana kazip khavai kachonshim kala 
hanphutpamwui vāng pheomira, kala ana pāngmonbing kala yarui kazip kahai 
katongawui vang pheomira. 

34Kala hi nathumwui vang katang makhavai shiyan chikan sāra, kaja 
Israelnaobingwui moreiwui vang kum kachida pheokhami sāra kala PROHOna 
kakaso athishurda Mosesna sai. 

Pāngmonshi 17 

Asheewui Kathar 

1Kala PROHOna Mosesli hānga, 

2“Aaron eina anaomayarabing kala Israelnao saikorali, Hi PROHOna kakasona da 
hānglu. 

3Kalikhada kachikathā Israelwui mi akhana kha̱lungli, lah ayarli sei nilala, yao 
nilala, me nilala taithatlaga, 

4kala kazip khavai kachonshim khāmongpheili PROHOwui tabernacle 
mangāli PROHOli lemmet khami chigat khavai makhuiraakha, mi chili asheewui 
khayon tāra; ana ashee tāngasakhaira; kala mipa chili awui miyurwui eina 
katathaora. 

5Chiwui vang eina Israelnaobingna ayarli sākathat chi PROHOli pha̱khavai 
khuirāra; kaja kazip khavai kachonshim khāmongpheili pāngmonli 
khuirāmida PROHOwui mangāli ningyatchigat pha̱paira; 

6kala kazip khavai kachonshimwui khāmongpheili PROHOwui hanphutungli 
pāngmonna ashee yikrorra, kala PROHOli nganamkaphā athao chi riktāra. 

7Chieina athumna khayorva̱wui otsak kasā khamathang-khamarangbingwui 
vang pha̱phayā khavai mataithatluimara. Hi athumwui thot katang mavaila 
mayonki kaji shiyanna. 

8“Kala nana athumli hāngra, Israel shimkhurwui kachikathā akhana, lah 
athumwui ngachaili kha̱mi ngasokharā akhana, rikkatāchigat, lah pha̱kaphayā 
chigatlaga, 

9CHI PROHOli chigat khavai kazip khavai kachonshim khāmongpheili 
makhuikharā mi chi awui miyurwui eina katathaora. 

10  “Israel shimkhuranu, kha̱mi ngasokharāranu, athumwui ngachaili ashee 
kazāpa chili ina mamayāmara, kala ali awui miyurwui eina katathaora. 

11Khikhalajila phasāwui ringkhavai chi asheeli lei, kala nathumwui manglā 
pheomi khavai ina chi hanphuttungli mikahaina, kaja kharing khaleiwui vang 
ashee eina morei pheomi kapaina. 

12Chiwui vang Israelnaobingranu, nathum khipākha ashee mazāpaimara, 
nathumli kha̱mi ngasokharāranu, athum khipākhanala ashee mazāpaimara da 
ina hāngkahaina. 

13“Israelnaobingranu, kha̱mi ngasokharābingranu, kachikathāna shaikapai sā 
nilala, vānao nilala arengkhuiakha chiwui ashee shokngasakphalungra kala chi 
ngalei eina yatrorhaira. 

14Kharinga yur kachiva̱wui manglā awuili kazang ashee china; chiwui vang eina 
Israelnaobingli ina hānghaira, nathum kharinga yurwui ashee mazāpaimana, 
kaja kharingyurwui manglā asheeli lei; chi kazā mili katathaora. 

15“Kala Israelnaoranu, kha̱mi ngasokharāranu, thāda kathisā, kala khazursā 
kashai mi china awui kashankachonbing ngasa̱ra, kala tara̱ eina ra̱vaira, kala a 
ngazin eina tangda ngarangra, chiwui thili tharnaora. 

16Kha kashankachonbing mangasa̱, ra̱khavaila mara̱vaiakha khayon chi ana 
phungra.” 

Pāngmonshi 18 

Phasā Mangasokapaibing 

1Kala PROHOna Mosesli hānga, 

2Israelnaobingli hānglu, I PROHO nathumwui Varena. 

3Nathumna pamkasā Egypt ngaleiwui mibingna kasā thāda masāpaimara, kala 
ina nathumli thānzangki kaji Canaan ngaleiwui mibingna kasā chithāda 
masāpaimara, nathum athumwui shiyan mashurpaimara. 

4Nathumna iwui kagaso eina shiyan-chikan mayonda chiwui athishurda zatra. 
I PROHO nathumwui Varena. 

5 Chiwui vang eina nathumna iwui shiyan-chikan kala kagaso mayonki kajina, 
chi khamayon mi china ringra: I PROHOna. 

6Nganailak kahai athei-asāli mangasopipaimana, I PROHO china. 

7 Nashavāwui khayā malānpaimana, chi nava̱wui khayāna; a nava̱na, nana awui 
khayā malānpaimana. 

8 Navā preiva̱wui khayā malānpaimana, chi navāwui khayāna. 

9 Navāwui nilala kala nava̱wui naongalāva̱ nilala, shimli pharākasangala, ayar 
ngaleili kapharā nilala nazarva̱wui khayā malānpaimana. 

10Nanaomayarawui naongalāva̱ nilala, lah nanao ngalāva̱wui naongalāva̱ nilala 
nana athumwui khayā malānpaimana, kaja athumwui khayā chi nakhalattawui 
khayāna. 

11Navā preiva̱wui naongalāva̱wui khayā malānpaimana, navāna 
samphangkakhuia naongalāva̱ ngasāhaoda chi nazarva̱na. 

12 Navāwui azarva̱wui khayā malānpaimana, kaja navāli nganailak kahai 
theisāna. 

13Nava̱wui agatuiva̱wui khayā malānpaimana, chi nava̱li nganailak kahai 
theisāna. 

14 Nana navāwui achināwui khayā malānpaimana, nana apreiva̱li 
masuipaimana; a nava̱gatuina. 

15 Nana narihāva̱wui khayā malānpaimana; a nanaomayarawui preiva̱na, awui 
khayā nana malānpaimara. 

16 Nana nagato preiva̱wui khayā malānpaimana, a nagatowui khayāna. 

17 Nana preinao akha eina anaongalāva̱wui khayā malānpaimana, kala nana 
awui naomayarawui naongalāva̱ nilala anaongalāva̱wui naongalāva̱li nilala 
khayā malānpaimana; chi makhayā otna. 

18Kala nana napreiva̱wui agatuiva̱li ngalengda makhuipaimana, kaja napreiva̱̱ 
ringlakha eina tangda awui khayā malānpaimana. 

19  “Shanrāt zatta khalei sha̱naoli awui khayā lānkhavai nana masuipaimana. 

20 Kala nakhalatta masākhamāng khavai nakhongnai preiva̱li 
mangasopipaimana. 

21 Molechli pha̱khavai nanaongarāli meilungli horsangda mamipaimana; chi 
nawui Varewui ming makhao ngasak khavaina, I PROHOna. 

22 Sha̱naoli ngasokapi thāda mayarnaoli mangasopipaimana; hi ningkakachai 
otna. 

23 Kala nathumna sāyurli ngasopida nathum khalatta masākhamāngpaimana, 
kala sha̱naona sāyurli mapimipaimana: hi mashokhangachei otna. 

24Hikatha otsak eina nathum khalatta masākhamānglu, hikathā otwui vang 
nathum marāranglakha rida ina yur kachungkhali kasham kahaina. 

25Kaja ngaleila sākhamānghaoda, khayon chiwui vang ina tandi mi, kala ngalei 
china chili khaleibingli maloshokhaowa. 

26Kha nathumna iwui shiyan-chikan eina kagaso mayonda hikathā ningkakachai 
otbing hi masālaklu, nathum nilala, nathumli kha̱mi ngasokharābing nilala, 

27(kaja nathumwui mangāli mibingna hikathā ningkakachai otbing hi kasāwui 
vang ngalei katonga sākhamānghaira); 

28nathumna sākakhamāng tharan, nathumwui mangāli maloshok kahai thāda 
nathumlila maloshokhaipaishina. 

29Kaja kachikathāna hikathā ningkakachai otbing hi saakha, kasā mibing chili 
athum miyur ngachaiwui eina katathaora. 

30“Chieina ina hāngkahai hi haichingda nathumwui mangāli sākasā thāda 
hikathā ningkachaikapai ot eina nathum khalatta masākhamāng ngasakluilu: 
I PROHO nathumwui Varena.” 

Pāngmonshi 19 

Tharkhamatheng eina Mashunwui Ain 

1Kala PROHOna Mosesli hānga, 

2 “Israel yarui ashangva̱li nathum tharphalungra; kaja PROHO nathumwui Vare 
iya katharana da hānglu. 

3 Nathum mi kachiva̱ nava̱ navāli khayāshilu, kala nathumna iwui sabbathbing 
mayonlu; kaja I PROHO nathumwui Varena. 

4  “Nathum meoma̱li mangareithuihaialu, lah nathum khalattana langkakhui 
varebing masemkhuilu: I PROHO nathumwui Varena. 

5“Kala nathumna ningyatchigatwui pha̱kaphayā PROHOli chigatakha, nathumna 
chi nathumli khuisangmi khavai chigatlu. 

6Hi nathumna chigatthang shaira, lah akhama kathāla shaipai; kala 
kakathumathang taihaisaakha chi meili riktāki kajina. 

7Kalikha kakathumathang shaisaakha, hi ningkakachai otna; chi 
makhuisangmimara, 

8kala kashaiya mi kachiva̱ khayon phungra, kaja PROHOwui kathara ot chi 
makhao ngasakhaowa; kala mi chi awui miyurwui eina katathaora. 

9  “Kala nathumna mā kahāt tharan luipheili khalei chi mahātsangalu, māhāwui 
thili māthambing chila mangamuivaalu. 

10Kala drakhātheila maphākhuiserhaialu, kala tātung kahai chila 
mamanākhuialu; chi kachāmabing kala ramkazat kha̱mibingwui vangna: 
I PROHO nathumwui Varena. 

11  “Nathum maleepaimana, lah maminampaimana, lah akha eina akha 
makapikpaimana. 

12 Kala nathumna iwui ming eina nguida khangashit masāpaimana, kala 
chithāda nathumwui Varewui ming mamakhao ngasaklu: I PROHOna. 

13  “Nawui khongnainaoli marekharekpaimana, lah awui otla mangapaipaimana. 
Ngalang holaga chithang ngayā aman mamila kazing mathangnampaimana. 

14 Khanā khangakhokali makhonshipaimana, lah khangapeowui mangāli 
ngaphok khavai mahaimipaimana, kha nawui Vareli ngacheelu; I PROHOna. 

15  “Bichar atamli mamatuikhayeialu; kachām-khangai, lah kharei-khangam 
mangakheilu, kha nawui khongnainaoli khamashung-khangarong eina bichar 
sāra. 

16Nathum eina nathumwui mibing mamashātzat ngarokpaimana. Kala 
nakhongnaiwui khamashung bichar chili manganingkhampaimana; I PROHOna. 

17  “Nachināli maningkachaipaimana, kha nawui khongnainaoli ngachamkhuilu, 
chi maningakha na awui vang morei phungra. 

18 Nathumna athut makhuipaimana, lah ram khalattawui naobingli mayuishi 
ngarokpaimana, kha nakhalatta leikashi chithāda nawui khongnainaoli leishilu; 
I PROHOna. 

19  “Nathum iwui shiyan mayonlu. Nathum sei ayur khangatei khani mangalāt 
ngasakalu; nathum lui akhali athā khani mayaorumlu; kala kachon raklala 
kazaira̱ yur khani mamanātlu. 

20“Kalikha mi akhana khāmkahai rao sha̱naoli awui akhavāna ngasopihailala 
raopava̱li mangatangkhuirangsaakha, lah ali ningkhān mamirangsaakha, 
ngathingkhuira. Ani khanili masāthatpaimana, kaja raopava̱ ningkhān 
masamphangranga; 

21kha mipā china akhalattawui vang khayonchigat yaovā akha kazip khavai 
kachonshim khāmongli PROHOli khuirāra. 

22Kala mi china awui morei pheomi khavai PROHOwui mangāli khayonchigat 
yaovā khuikharāwui vang pāngmon awui morei pheomi khavai sāmira; kala 
awui morei sākahai chi pheomihaora. 

23“Nathumna ngalei chili vāshungda kala lingsang kahai atheirong ayur-ayāwui 
athei chi mashaipaimana; shānlaga kum kathum eina tangda athei 
mashaipaimara. 

24Kala khamate kum atheibing chi kathara ngasāda PROHOli masot khamiwui 
kachigatna. 

25Kha kaphangā kum nathumna chiwui athei chi shaipaira, hithakha arongna 
chungmeida athei mataisangmira: I PROHO nathumwui Varena. 

26 “Nathumna ashee eina ngasoda asā mashaipaimana. Khamachut nilala 
kakhara̱ nilala masāpaimana. 

27 Nachee kuimareida masipaimana, lah morhā makhanitpaimana. 

28Kathibingwui vang na phasāli khānkazamda pha̱ mara̱paimana, I PROHOna. 

29  “Naongalāva̱li khayorva̱wui otsak sāngasakta mamakhao ngasaklu, chithākha 
ngalei chi pha̱ khayorli zangda makaphā makhayāna pemtinghaora. 

30 Nathumna iwui sabbath mayonra, kala iwui kathara shimli khayāshilu. 
I PROHOna. 

31  “Sha̱ khangaso lah mitrang kathemli mashurthuihaialu; athumli maphāzatlu; 
athumna sākhamāngpaishina: I PROHO nathumwui Varena. 

32“Khararnao mangāli nganingkālu, kasarawui mai yangda khayāshilu, kala 
nathumwui Vareli ngacheelu; I PROHOna. 

33  “Nathumwui ngaleili kha̱mi khangatei ngasokhara leiakha, athumli khalāng 
ot masālu. 

34Nathumli ngasokazata a chi nathum kathāna da phaninglu, kala nakhalatta 
leikashi thāda alila leishilu; kaja nathumla Egypt ngaleili kha̱mi sāda leisai: 
I PROHO nathumwui Varena. 

35  “Bichar atamli khalāng ot masālu, asanliranu, kharitliranu lah kachungliranu, 

36nathumna onkhavai khānbing, ngalungbing, khuilui kala lengkhor tāzakta 
haiphalungra: Egypt ngaleiwui eina thānkashoka, I PROHO nathumwui Varena. 

37Kala nathumna iwui shiyan-chikan kala sharphahor saikora mayonda chi sālu: 
I PROHOna.” 

Pāngmonshi 20 

Ngakaikashiwui Tandi 

1 PROHOna Mosesli hānga, 

2 “Israelnaobingli hānglu, Israelnao nilala, ngasokharā kha̱mi nilala 
kachikathāna awui nao Molechli mihaiakha ali shaothatra; ngalei chiwui 
mibingna ali ngalung eina horthatra. 

3Kala mipa chili ina mamayāmara, kala ali awui mibingwui eina katathaora, kaja 
Molechli awui nao mida iwui katharapam kala iwui katharaming makhao 
ngasakhaowa, 

4Kala mi china awui nao Molechli khami chi ngalei chiwui mibingna thatheilaga 
mikningda ali mashaothatakha, 

5ina mipa chili, kala awui shimkhurli mamayāmara, alila awui thi shurda 
Molechli pha̱khayorli kazangbing saikoralila athumwui miyurwui eina 
katathaora. 

6  “Kala sha̱ khangasobing, mitrangbingli shurthuida pha̱khayorli kazanga chili 
ina mamayāmara, kala ali awui miyurwui eina katathaora. 

7 Chiwui vang eina nathum khalatta tharchigatta tharlu; kaja 
I PROHO nathumwui Varena. 

8Kala iwui ningkhami mayonlu, kala chi sālu; nathumli 
tharkhangasaka PROHO chi ina. 

9 “Avāva̱li nilala, ava̱va̱li nilala khonkashi mi kachiva̱li shaothatra; ana avāva̱li, 
lah ava̱va̱li khonkashiwui ashee awuitungli lei. 

10  “Mi akhana khongnai preiva̱li phophaakha, mayaralila, preiva̱lila shaothat 
thathuira. 

11 Avāva̱wui preiva̱li ngasokapipā china avāva̱wui khayā khalānna; khaninili 
shaothatra, ashee chi aniwuitungli lei. 

12 Kachikathāna arihāva̱li ngasopiakha, khaninili shaothatra; ani shokhalāna, 
aniwui ashee aniwuitungli lei. 

13 Mi akhana mayarnao akhali sha̱naoli ngasokapi thāda saakha ani 
ningkakachaiya ot sāhaira, anili shaothatra, aniwui ashee aniwuitungli tāra. 

14 Mi akhana ngalā khuilaga apreiva̱wui ava̱va̱lila ngakumakha, chi makaphā 
makhayā otna; nathumwui alungli makaphā makhayā malei khavai, mayaralila, 
preiva̱, khaninili mei eina thottāra. 

15 Mi akhana sāyurli ngalātakha ali shaothatphalungra, kala sā chila shaothatra. 

16Sha̱naona sāyurli pimiakha, alila, sā chila shaothatra, anili shaothatra, kala 
aniwui ashee aniwuitungli lei. 

17  “Mi akhana azarva̱, avāva̱wui naongalāva̱ nilala, ava̱va̱wui naongalāva̱ nilala, 
awui khayā theiakha, kala sha̱nao china mayarawui khayā theiakha, chi khayā 
khamalā otna, kala shimkhur naongarābingwui mikyanwui eina anili 
katathaora; ana azarawui khayā lānhaira, awui khayon chi ana phungra. 

18 Mi akhana shānrāt kazat sha̱naoli ngasopiakha, kala awui khayā lānakha, ana 
sha̱nao chiwui ura̱ mahong ngasakhaira, kala sha̱naopa china awui asheewui ura̱ 
lānhaira; ani khaninili yaruiwui eina katathaora. 

19  “Nana nava̱wui agatuiva̱ nilala, navāwui azarva̱li nilala khayā malānpaimana, 
chi nganailak kahai theisāli khayāmalā khangasakna; khayon chi anina 
phungthathuira. 

20 Mi akhana avāgato preiva̱wui khayā lānakha, avagatowui khayā khalān 
kathāna, khayon anina phungra, ani nao mapharāla thira. 

21 Mi akhana achinā pareiva̱li khangakum hi makathar otna; achināli khayāmala 
khangasakna, nao maleimara. 

22“Chiwui vang eina nathumna shiyan-chikan kala kaso kahai saikora mayonda 
sālu; kaja nathumli thānzangki kaji ngalei china nathumli maloshokhaipaishina. 

23Kala nathumwui mangāli yāmshokhaoki kaji yurbingwui zatkhanābing chili 
mashurlu, kaja athumna hikathāmāng kasāwui vang ina athumli 
ningkakachaina. 

24Kha ina nathumli hānghaira, ‘Nathumna athumwui ngalei khuira, kala khuira̱ 
eina seina̱ khalong lam chi nathumwui ngasā khavai chi nathumli mira.’ 
Mibingwui eina ngatei khangasaka I nathumwui PROHO Varena. 

25Chiwui vang eina kathara sā eina makathara sā, kathara vānao eina makathara 
vānao ngatei ngasakphalungra; sā nilala, vānao nilala, ngaleitungli khalei ayur 
nilala, makatharabing ina ngatei ngasak kahai chiwui eina nathum khalatta 
mamakhaophalungmara. 

26 Nathum tharphalungra; kaja PROHO I katharana, kala iwui mi sākhavai yur 
kateibingwui eina nathumli ngatei khangasakna. 

27  “Sha̱ khangasoa, lah mitrang kasaa mayarnaoranu lah sha̱naoranu, a chili 
shaothatra; athumli ngalung eina horthatra, athumwui ashee athumwuitungli 
leira.” 

Pāngmonshi 21 

Pāngmonbingwui Tharkhamatheng 

1 Kala PROHOna Mosesli hānga, “Aaronwui naomayara pāngmonbingli hānglu, 
kaja athumwui mi thihaida kathi chili vazanglaga athum khalatta 
masākhamāngpaimara. 

2Kha ali nganaimeikap kaje shimkhurwui mi kaja, ava̱va̱wui vang, avāva̱wui 
vang, anaomayarawui vang, anaongalāva̱wui vang kala achināwui vang, 

3lah mafakathuiva̱ azarva̱wui vang (agahara makhalei, ali nganailak kaji awui 
vanga sākhamāngpai). 

4Awui mibingwui ngachaili gahara akha thada a khalatta masākhamāngpaimana 
kala masāmakhaopaimana 

5  “Athum kui masipaimana, lah morhāla makhanitpaimana, kala pha̱la 
mara̱paimana. 

6Athum athumwui Varewui mangāli tharphalungra, athum Varewui ming 
masāmakhaopaimana; kaja athumna, athumwui Varewui khamui kachigat chi 
mei eina PROHOli chigata; chiwui vang athum tharmathengphalungra. 

7Athumna khayorva̱ sha̱nao lah sākhamāng kahaiva̱ sha̱naoli makhuipaimana; 
gaharana pāngkahai preiva̱lila mangakumpaimana; kaja pāngmon hi awui 
Varewuili ava katharana. 

8Ali nathumna tharchigatra, kaja ana nathum Varewui khamui chigatmi; a 
nathumwui mangāli thara; kaja nathumli tharkhame, PROHO I katharana. 

9Kala kachikathā pāngmonwui naongalāva̱na khayorva̱wui otsak sāda makhao 
ngasakakha avāva̱lila makhao khangasakna, ali mei eina thottāra. 

10“Chinao ngarāwui ngachaili pāngmon hakmeithui kajewui kuili neomi khavai 
thao heirormi kahai, kala sāribing ngavai khavai tharchigat kahaipā chi akuisam 
phungyir mahaipaimara lah awui kachonla maserkhākpaimara; 

11khamāng kahon mavāpaimara, avāva̱wui vang nilala, ava̱va̱wui vang nilala 
akhalatta masākhamāng ngasakmara; 

12katharapamwui eina kathuila mathuipaimara, Varewui katharapamla 
mamakhao ngasakpaimara; kaja tharchigat khavai Varewui thao awui kuitungli 
lei: I PROHOna. 

13Ana apreiva̱ sākhavai kachingva̱ ngalānao khuira. 

14Ra̱meinao, lah pāngkahai sha̱nao, sākhamāng kahai sha̱nao, khayora sha̱nao 
hikathāthābingli mangakumpaimana; kha awui yurwui kachingva̱ sha̱nao khuiki 
kajina, 

15kaja yurwui ngachaili awui naongarā mamakhao ngasakmara, kaja I nathumli 
tharkhame PROHOna.” 

16Kala PROHOna Mosesli hānga, 

17“Aaronli hānglu, nawui ara̱-azā thot peida, khangakhai khangarai khalei mi 
china awui Vareli kashakazā khamui pha̱phayā khavai marānganairanu. 

18Kaja khangakhai-khangarai khalei mina nganaida marāpaimara, khangapeo, 
lah katek, lah mai khangakhai, lah pheimareng-pāngmareng khangapheng, 

19lah aphei apāng khamā za̱kahai, 

20lah khumkakon-khumkatek, mithang, mikkashi, khamuirai kala raiji, akhā 
vātkahai, 

21kachikathā khangakhai khangarai khalei Aaron pāngmonwui ara̱-azā 
khipānakha PROHOli rikkatā chigat khavai marānganaipaimana; khangakhai 
khaleiwui vang a Varewui khamui chigat khavai marānganaipaimara. 

22Ana tharmathengmeikap kaji kala kathara Varewui kashakazā zāpai; 

23kha mairārli mavānganaipaimana, lah hanphutpamli mavāpaimana, kaja a 
achuk makapeiana, ana iwui katharapambing masāmakhaopaimana; kaja 
athumli tharkhangasaka PROHO chi ina.” 

24Chieina Mosesna Aaronlila, anaomayarabinglila kala Israel mi saikorali 
hāngsera. 

Pāngmonshi 22 

Kachigatwui Tharkhamatheng 

1Kala PROHOna Mosesli hānga, 

2“Aaronshi vānaongarāli hānglu, Israelnaobingna ili kachigat kathara otbing chi 
pāng masāza̱lu, chithakha athumna iwui kathara aming masāmakhaomara; 
I PROHOna. 

3Athumli hānglu, nathumwui ara̱-azāwui ngachaili thot kachida, kachikathā 
akhana makathar laleida, Israelnaobingna PROHOli tharchigat kahai kathara 
otbing chili anganaiakha, chipali iwui eina katathaora: I PROHOna. 

4“Aaronwui ara̱-azāwui ngachaili phārrei kazāt nilala, zaizai khangaya̱ nilala 
matharranglakha eina tangda iwui kathara ot mashaipaimara. Kachikathāna 
makathar ot saza̱da kaja kathili sākaza̱, lah pha̱ra̱ khaung, 

5ngawokazat ot saza̱da sāmakhao kahai, lah mi khangatei akhawui makathar 
mankakhui, 

6makathar yur saikora sakaza̱ mi chi matharmara, kala ngazin eina tangda 
ngarangra, kala mara̱vairanglakha eina tangda kathara ot mashaipaimara. 

7Zimik katun eina a tharhaora, kala chiwui thili kathara ot shaipaira; kaja 
hikathā hi awui kashakazāna. 

8Akhalatta masāmakhao khavai, khalatta kathi sāla, khazur sāla mashaipaimara: 
I PROHOna. 

9“Chiwui vang eina athumna iwui kakaso mayonphalungra, chi maningakha 
athumna makathar kasā chitharan athum hiwui vang morei phungda thira; 
athumli tharkhangasaka PROHO chi ina. 

10“Ayarwui mina kathara ot mashaipaimara; pāngmonwuili rākazanga kha̱mi 
lah khamasā raona kathara ot mashaipaimara. 

11Kha pāngmonna awui raonao sākhavai pheisā eina lokakhuiakha, chikathā 
raonao kala awuili pharākasangbingna chi shaipai. 

12Kalikha pāngmonwui naongalāva̱na ayarwui mili fathuihaiakha, a kathara 
kachigat ot chi mashaipaimana. 

13Kha pāngmon akhawui naongalāva̱ ra̱meipamda, lah pānghaida naola 
manganaola, nganuilakhawui thāda avāva̱wui shimli latungakha, avāva̱wui 
kashakazā zāpaira; kha ayarwui mina mazāpaimana. 

14“Kalikha mi akhana matheimada kathara ot shaihaiakha, ana chiwui aman 
akhum phangāwui akha mataida sanglaga kathara ot chi pāngmonli mira. 

15Israelnaobingna PROHOli kachigat kathara otbing chi pāngmonna 
masāmakhaopaimana, 

16chithāda athumli kathara otbing shaingasakta china athumli khayon 
chiphunra; kaja athumli tharkhame PROHO chi ina.” 

17Kala PROHOna Mosesli hānga, 

18Aaronshi vānaongarāli kala Israelnao saikorali hānglu, kachikathā Israel 
shimkhurwui mi nilala, ngasokazat kha̱mi nilala athumna kachigat chitharan, 
khangashit kharun nilala, thāda kachigat nilala, PROHOwui vāng rikkatā kachigat 
saakha, 

19khuisang khavai, seiranu, yaoranu, meranu, achuk kapei avā chigatra. 

20 Achuk makapei ot machigatpaimana, kaja chi makhuisangmimara. 

21Kala kachikathāna PROHOli ningyatchigat kachigat tharan khangashit 
ungkashungwui vang, lah thāda kachigatwui vang chi khuisangmi khavai 
seishangwui eina nilala, yaoshangwui eina nilala, achuk kapei kapong khayang 
chigatra. 

22Sāyur amik khangapeo, pheipāng katek, zaizai khangaya̱, raiji, lah khamui 
kashok, lah khangaphār, PROHOli machigatpaimana, kala hanphuttungli rikkatā 
kachigat PROHOli mamipaimana. 

23Mukka nilala lah yaonao nilala, phasā sangnā kahai, sha̱na kahai leisālala 
lemmet kachigatwui vang khuirāpai; kha khangashitwui vang chikathā 
makhuisangpaimana. 

24Sāyur akhā ngakhai kahai, vātkahai, katattā kahai leiakha, PROHOli 
machigatpaimara, kala nathumwui ngaleili kapha̱la mapha̱paimara. 

25Yur khangateiwui eina hikathā sā samphanglala nathumna Varewui 
kashakazāna da machigatpaimara. Khamā khangakhai khangarai khaleiwui 
vang chikathā makhuisangmimara. 

26Kala PROHOna Mosesli hānga, 

27“Sei nilala, yao nilala, me nilala, anao kapharā tharan, anao chi ava̱li shinithang 
pamrumra kala kachishatathang eina thuida PROHOwui vang rikkatāwui 
kachigatli khuisangpai. 

28Kala chikathā sei nilala, yao nilala, ava̱ eina anao chi thangkhali 
mataithatpaimana. 

29Kala PROHOli pha̱phayāda ningkashiwui pha̱kaphayā ot saakha, chi 
khuisangpai khavai pha̱phayālu. 

30Kala hi chithang shaingakānserphalungra, ngathorshongwui vang 
mataipaimana: I PROHOna. 

31“Chiwui vang nathumna iwui ningkhami mayonlu kala chi sālu; I PROHOna. 

32Kala iwui katharaming masāmakhaopaimana, kha Israelnaobingwui alungli 
iming tharngasakphalungra; nathumli tharkhame PROHO chi ina, 

33kala nathumwui Vare ngasāda Egypt ngaleiwui eina thānkashokana: 
I PROHOna.” 

Pāngmonshi 23 

Phanit-phanao 

1  PROHOna Mosesli hānga, 

2“Israel mibingli hānglu, PROHOwui zātkhān langchin kahai kathara kazip 
khangarum atamna da nana chishātki kaji zātkhān phanitbing chi hina. 

3 Tharukthang ot sāra, kha kashinethang chingri vari eina ngasāmkakhui 
sabbathna, kathara kazip khangarum zimikshona; chithang ot masāpaimana; hi 
nathumwui kapampam kachida PROHOwui mangāli sabbathna. 

4“PROHOwui langchinbing, kathara kazip khangarum, atam atamli nathumna 
sāki kaji chi hina. 

Makānkhami eina Khawok Makazang Khamui 
(Mis 28.16—29.40) 

5  “Kachāng kharewui tharāda khamatethang ngazin, PROHOwui makānkhami 
phanitna. 

6 Kala chikachāngwui tharāda kaphangāthang PROHOwui mingli khawok 
makazang khamui phanitna; nathumna shinithang khawok makazang khamui 
shaira. 

7Kharethang nathum kathara kazip khuingarumra; nathum shairanra̱ kashok ot 
masāpaimara. 

8Kha nathumna PROHOwui vang rikkatā kachigat shinithang sāra; kashinethang 
kathara kazip khangarum khuira; nathum shairanra̱ kashok ot masāpaimara.” 

9Kala PROHOna Mosesli hānga, 

10“Israelnaobingli hānglu, ina nathumli khami ram chili vāda mā hātlaga heiun 
khuikhaung chitharan, matheikhare hātkakhui māmazān chi pāngmonli 
khuiungmilu; 

11kala ana māmazān chi PROHOwui mangāli khayitra, chithāda nathumna 
khuisangkhami samphangpaira; akhama kathā sabbathwui thili pāngmon china 
khayitchigatmira. 

12Kala māmazān chi khayitchigatthang, nana kumkhawui yaovānao achuk kapei 
akha rikkatā kachigatwui vang PROHOli pha̱ra. 

13Kala chili ngasoda tharāzāt kachigatwui vāng, thao khamanāt manaktak kahai 
mathir khuilui khum tharāwui khum khani zangda PROHO mangāli meili riktāra, 
chi ningyāngkhaung nganamkaphā otna; kala hieina ngasoda ra̱shakchigat 
drakhāra̱, lengkhor akhawui akhum mati zangra. 

14Kala nathum Vareli kachigat zimiksho marāranglakha eina tangda athei-
arairanu, khamuiranu, khanganao nilala, khangui katheng nilala 
mashaipaimana: hi nathumwui kapampam saikorali thot kachida mashimānla 
ngarangki kaji ningkhamina. 

Dharreo Phanit 
(Mis 28.26-31) 

15  “Kala nathumwui māmazān khayitkachigat, sabbath zimikshowui akhama 
kathā eina shānphoklaga hāpta shini pongda leira; 

16akhama eina shānphokta zimiksho hangphangā, sabbath kashinewui thili 
nathumna māmazān kadharwui tharāzāt kachigat PROHOli pha̱ra. 

17Nathumna shimwui eina khuilui khum tharāwui khum khani eina kasā khamui 
khani khayitchigat pha̱khavai khuirāra; khamui chi khamanak mathir eina 
khawok zanglaga khare athei-arai sāda PROHOli chigatra. 

18Kala khamui chili ngasoda achuk kapei, kumkhawui yaonao shini, mukkānao 
akha, yaovā khani khuirāra; chibing chi PROHOli rikkatā kachigat sāra, kala 
chiwui tharāzātchigat kala ra̱shak-shirei eina ngasoda mei eina riktāda PROHOli 
ningyāngkhaung nganamkaphā chigatra. 

19Kala nathumna suihamchigatwui vang mevā akha, kala ningyatchigat 
hanphutwui vang kumkhawui yaovānao khani da chigatra. 

20Kala khare athei-araiwui khamui eina ngasoda yao khani chi pāngmona 
khayitta PROHOli khayitchigat sāra; PROHOwui mangāli otbing chi kathara 
pāngmonwui vang kachigatna. 

21Kala chithang nathumna yaruili kachishāt sāra; kathara kazip khuirumra; 
nathum shairanra̱ kashok ot masāpaimara. Hi thothot vāshungda nathumna 
kasompam saikorali mayonki kaji shiyan-chikanna. 

Kumdhar Phanit 
(Mis 29.1-6) 

22  “Kala nathumna nathumwui luili mā kahāt tharan luipheili khalei chi 
mahātsangserlu, māhātwui thili māthamla maphālu, chi kachāmnaowui kala 
kha̱miwui vang taimilu. I PROHO nathumwui Varena.” 

23Kala PROHOna Mosesli hānga, 

24“Israelnaoli hānglu, kachāng kashinewui kharethang, chingri vari eina 
ngasamkhuida phanit chi mayonra, chi talla̱khon eina phaningkhaunga 
kachishāt kathara kazip khangarumna. 

25Nathum shairanra̱ kashok ot masāpaimara; kala nathumna PROHOwui mingli 
mei eina rikkatā kachigat sāra.” 

Pheokhamiwui Zimiksho 
(Mis 29.7-11) 

26  Kala PROHOna Mosesli hānga, 

27“Kachāng kashinewui katharāthang pheokhamiwui zimikshona; hi 
nathumwui kathara kazipkhangarum atamna, nathum khalatta ngarinda mei 
eina rikkatā PROHOli chigatra. 

28Kala chithang nathum ot masāpaimana; kaja chithang pheokhami 
zimikshona, PROHO nathumwui Varewui mangāli pheomira, 

29kachikathāna chithang mangarinakha mi chili awui miyurwui eina katathaora. 

30Kala kachikathāna chithang ot saakha kasapāli awui miyurwui eina ina shimān 
ngasakra. 

31Nathum ot masāpaimana: nathum kasompam saikorali, thot-thot vāshungda 
katang makhavaiwui shiyan-chikanna. 

32Hi nathumwui vang chingri vari eina ngasāmkakhui sabbathna, nathum 
khalatta ngarinphalungra; kachāng chiwui kachikothang ngazin, ngazin eina 
thuilaga ngazin vāshungda nathumna sabbath mayonra.” 

33  Kala PROHOna Mosesli hānga, 

34“Israelnaobingli hānglu, kachāng kashinewui tharāda kaphangāthang, kala 
shinithangwui vang PROHOli chumpha̱ phanit mayonra. 

35Kharethang kathara kazip khangarum zimikshona; nathum shairanra̱ kashok 
ot masāpaimara. 

36Shinithang mei eina riktāda PROHOli chigatra; kachishatathang kathara kazip 
khangarum khuida mei eina riktālaga PROHOli chigatra; hi chingri kahai 
kakazipna; nathum shairanra̱ kashok ot masāpaimana. 

37“Zimiksho kachiva̱wui athishurda ra̱shakshirei, rikkatā kachigat, kala 
tharāzātchigat PROHOli khuirāda mei eina rikkatā khuirami khavai hiwui 
kathara kazip khangarum atam PROHOwui langchin phanitbing hi nana 
chishātmira; 

38kachigat yurbing hi PROHOwui sabbathbing, kala nathumna khangashitwui 
kachigat, lemmet kachigat, PROHOli khami yur saikora, hili lāngda kachigat china. 

39“Kachāng kashinewui tharāda kaphangāthang, ngalei chiwui kashokshok 
kazipkhuiserhailaga, PROHOwui zātkhān hi shinithang mayonki kajina; 
kharethang chingri vari eina pamkhuira, kala kachishata thangla chingri vari 
eina pamkhuira. 

40Kharethang atheirong khamathāwui athei, khaneirong kala pompa̱ta̱ kahai 
thingphāng, lah kongli khalei chihir singda PROHOwui mangāli shinithang 
mathānra. 

41Kum kachida PROHOwui zātkhān sāda shinithang mayonchingra; nathumwui 
thot-thot vāshungda katang mavaila shiyan-chikan hi mayonra, hi kashine 
kachāngli mayonra. 

42Nathum shinithang rāmrahli apamra; kala Israel luinganaibing saikora rāmrah 
sāpamra, 

43kaja Egypt ngaleiwui eina ina Israelnaobingli thānkashok tharan athumna 
rāmrahli sompamsai kaji naothotbingna theikhui khavaina. I PROHO nathumwui 
Varena.” 

44Chithāda sāda Mosesna PROHOwui langchin zātkhānwui pongli Israelnaobingli 
hāngchithei. 

Pāngmonshi 24 

Thaomei Kashar 
(Sho 27.20-21) 

1 PROHOna Mosesli hānga, 

2“Thaomei shārkhavai olivewui eina shungkakhui kashenga thao khuirālu da 
Israelnaobingli kasolu, kaja kazip khavai shim chili kahor chi leishon ngasakra. 

3Ngazin kachida Aaronna kazip khavai kachonshimwui ningkhami oko 
haikhavai mairār ayarli thaomei sharhaida PROHOwui mangāli ngathor eina 
tangda thaomei kahor chi leishon ngasakra. Hi nathumwui thot-thot vāshungda 
mayonki kaji shiyan-chikanna. 

4Aaronna thaomeibing chi sinā eina kasā thaomeishong tungli ngachamlak eina 
haida PROHOwui mangāli kahor chi leishon ngasakra. 

Vareli Kachigat Khamui 

5  “Kala ephah akhawui akhum khani khuida manaktak kahai mathir eina khamui 
tharāda khani shokngasaklu. 

6Kala chi sinā kachanga eina sākakhui tabletungli tharukruk eina ngaherda 
ngaher khani eina haira. 

7Kala nathumna khamui ngaherherli kashenga frankincense sanglu, kaja chi 
phaningung khavai yar sāda khamui eina ngasoda PROHOwui mangāli meina 
rikkatā chigatki kajina. 

8Katang mavaila tuingashit sākhavai Israel mibingwui mathun eina PROHOwui 
mangāli sabbath zimiksho kachiva̱li Aaronna chi ngachamda haira. 

9 Kala chi Aaron eina anaomayarabingwui yarna, kala athumna katharapamli 
shaira; kaja hi meina rikkatā PROHOli chigatki kaji saikorawui eina 
tharmathengmeikap kaji awui yarna.” 

Tazak-tarak kahai Tandiwui Chānjam 

10Thangkha, Egyptnao akhawui naomayara, Israel sha̱naona kapharā akhana 
Israelnaowui rāmrahli vai, kala rāmrah alungli Israelnao akhali kharar ngaroka; 

11kala Israelpava̱na kapharā nao china Aming chili mashātta khonshi. Chieina 
athumna ali Moseswui mangāli khuivai. Ava̱va̱li Shelomith hoi, Dan shangwui 
Dibriwui naongalāva̱na. 

12Kala PROHOwui kaphaning machishātranglakha eina tangda athumna ali 
narhaisai. 

13 PROHOna Mosesli hānga, 

14“Khonkashi mi chili rāmrahlungwui eina ayarli khuishoklu, kala kashā mi 
saikorana akuili pāng rāparranu, kala mi katongana ngalung eina ali 
horthathaolu. 

15Kala Israelwui mibingli hānglu, awui Vareli khonkashe mi china morei chi 
phungra. 

16PROHOwui mingli khonkashe mi chili shaothatra; mi ashangva̱na ngalung eina 
ali horthatra; kha̱mila, ramnaola, Amingli khonkashe mi chili shaothatra. 

17  “Mi shaokathata ali shaothatra. 

18Kachikathā akhana sha̱kei shaothatmihaiakha, manglāwui vang manglā runra. 

19  “Mi akhana khongnainaoli sheikashi-sheikakai leingasakakha, ana kasā thāda 
alila sāra, 



236 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

20Katekwui vang katek, mikwui vang mik, hāwui vang hā, ana mili sheikashi-
sheikakai leikhangasak thāda alila sheikashi-sheikakai leingasakra. 

21Sha̱kei shaokathata mi china runra, kala mi shaokathata mi chilila shaothatra. 

22 Kha̱minaoranu, ramnaoranu, nathumna ain akhamāng eina zatra, 
nathumwui PROHO Vare chi ina.” 

23Chithada sāda Mosesna Israelnaobingli hānga, kala khamashātapa chili 
rāmrahwui eina khuishokta ali lunggui eina horthathaowa. PROHOna Mosesli 
kakaso athishurda Israelnaobingna chithāda sai. 

Pāngmonshi 25 

Kashine Kum 
(Khal 15.1-11) 

1 PROHOna Mosesli Sinai Kaphungli hānga, 

2 “Israelwui mibingli hānglu, ina nathumli khami ngalei chili vākashung 
tharan, PROHOwui mangāli ngalei china sabbath mayonki kajina. 

3Kum tharuk nathumna lui vāsangra, kum tharuk yāmgui drakhārong aphāng 
katatmida athei kazipkhuira; 

4kha kashine kum ngalei chili chingri ngasāmkakhuiwui sabbath sāra, PROHOwui 
sabbathna; nathum lui mavāsangalu, drakhā yāmguila masāmathaalu. 

5Nathumwui luili thāda kharkashoka mā chi mahātpaimana, kala makatatkhami 
drakhārongwui eina kashok atheila maphāpaimana, kaja ngalei chiwui vanga 
chingri eina ngasāmkakhui kumna. 

6Ngalei chiwui sabbathna nathumli kashakazā ngarānmira, nathumwui vangla, 
rao sha̱nao eina mayarnaowui vangla, ngalang kapheibingwui vangla, kala 
nathumli ngasokharā kha̱mibingwui vangla; 

7nawui sha̱keiwui vangla, ngalei chiwui sāyur saikorawui vangla, ngalei chili 
kashokshok saikora kashakazāsera. 

Runkakā Atam 

8“Kala nathumwui langchin chi kum shinini eina shini shida shānkhuida 
langchin shini chiwui atam zingkum hangmatida chikora. 

9Chieina nathumna kachāng kashinewui katharāthang nathumna talla̱ 
kuimareida khongvālu; pheomithang nathumwui ngalei saikorali vāshungda 
talla̱khongvāra. 

10Kala hangkaphangā kum nathumna tharngasakta ngalei hupva̱li khaleibing 
chili thāda chihokhami chishātlu. Jubilee hi nathumwui vangna; nathum 

ava̱va̱na awui shimlui hanmira, kala nathum ava̱va̱na awui shimli latkhaung 
samphangra. 

11Hangkaphangā kum jubileena, chi nathumwui vangna; chikum luili athei-arai 
mayaolu kala akhalatta kashok chila mahātkhuilu, lah makatatkhami 
drakhārongwui eina maphāshailu. 

12Kaja hi jubileena; nathumwui mangāli hi katharana; luiwukli kashok chi 
nathumna zāra. 

13“Jubileewui kum hili mi kachiva̱na awui shimlui hanmingaroklu. 

14Kala nana khongnainaoli khayor nilala, khalo nilala, akha eina akha khalāng ot 
masāpaimana. 

15Jubileewui thili atam kasha̱-kasāng athishurda nana khongnaiwui eina 
lokhuira, kala atam kasha̱-kasāng athishurda māwui vang ana nali yorsangra. 

16Zingkum sāngakha aman chungmeida mira, kala zingkum sha̱meiakha 
teomeida mira, kaja yorkasang chi kumkumwui heiunli khayangna. 

17Nathum akha eina akha khalāng ot masāngarokalu, kha nawui Vareli 
ngacheelu; kaja I PROHO nathumwui Varena. 

18“Chiwui vang eina iwui shiyan-chikan saikora sāra, kala iwui kagaso mayonlu 
kala chi nganālu; chieina apam chili nathum ning tāphup eina okthuira. 

19ngalei chiwui athei-arai matheira, nathumna zākashap chi zākhuira kala chili 
ningtāphup eina somra.” 

20Kala ithumna athei-arai mayao, lah heiun makazipsangakha kashine kum 
ithum khi zaura? da nathumna hāngra. 

21Ina katharuka kum nathumli sokhami mira, chithāda zingkum kathumwui 
vāng heiun ungngasakra. 

22Nathumna kachishata kum athā khayao chitharan mācham zāsāra; kachiko 
kum eina tangda heiun khaung chitharanla mācham zāsāra. 

23Ngalei chi yorchang masāpaimara, khikhalajila chi iwui ngaleina, kaja nathum 
kha̱mina, ili ngasokharāna. 

24Kala nathumna kakhui lam saikorawui alungli nathumna ngatangkhui khavai 
ngalei miphalungra. 

25Nachinā akhana chāmhaida awui ot ngakaida yorshokhaiakha yorkahai ot chi 
awui nganaimeikap kaje china ngatangkhuiphalungra. 

26Kachikathāna ngatangmi khavai maleiakha, kala akhalatta ringpaihaida 
ngatangkhuishapakha, 

27kum karankhahairakhala kaji shānlaga mikharān chi ot khalopa chili aman 
henda shānmiranu, chithada awui lui chi khalopa china hanmiluira. 

28Kha ngatangkhui khavai aman maleiakha, yorsang kahaipa chiwui pāngli 
jubilee kum marāranglakha eina tangda haisāra, jubilee zingkum thāda hanmida 
awui lui chi samphangluira. 

29Mi akhana keinungwui ngaveilungli sākahai shim yorhaiakha yorkum chiwui 
alungli ngatangkhuipai; kaja ngatangkhui khavai kumkha awui mashun lei. 

30Kumkhawui alungli mangatangkhuirarakha keinungwui ngaveilungli sākahai 
shim chi khalopawui sāchanghaora; thot peida awui sāra, jubilee kumlila 
mahanmipaimara. 

31Kha ngavei makhalei kha̱wui shimbing chiya lui khayor eina ngaraichada sāra; 
chibing chiya ngatangkhuipai, kala jubileelili hanmira. 

32Chithālala Levibingwui keinungli athumwui shimlui khalei chi atam kachida 
ngatangkhuipai. 

33Kala kachikathā Levinaobingwui mi akhana keinunglungli khalei awui shim 
yorkahai chi mangatangkhuisalala, jubileeliwui thāda hanmira, kaja Israelwui 
ngachaili Leviwui keinungli shim khalei saikora athumwuina. 

34Kha Levi keinungwui yaruiwui luiva mayorpaimana, kaja chiya athumwui 
ngasāchingra. 

35  Nachinā akha chāmnāhaida maokthuitheiakha, kha̱mi ngasokazat thāda nana 
ali nganaokhuira. 

36 Awui eina atar nilala, henkakhui nilala makhuipaimara; kha nawui Vareli 
ngacheelu, kaja nachināna nali okthuirumpai khavaina. 

37 Atarwui vang ali lupā machishutpaimana kala ali kashakazā khami chi nawui 
tongza khavaiwui vang eina mamipaimana. 

38Canaan ngalei mikida kala nathumwui Vare sākhavai Egypt ngaleiwui eina 
thānkashoka nathumwui PROHO Vare chi ina. 

Raonao Kachiho 

39  Kala okthuirumda khalei nachināna chāmhaida akhalatta yorsanglala, raonao 
thāda mashichinpaimara; 

40langkaphei mi thāda kala nali ngasokazat kha̱mi thāda nali ngasopamra. 
Jubilee kum marāranglakha eina tangda nali otram ngatha̱ra; 

41chiwui thili nawui eina thuihaora, ala, anaongarāla shimli latungda awui avāva̱ 
ngarāwui shimlui chi ungkhuira. 

42khikhalajila athum iwui raosera, Egypt ngaleiwui eina ina thānkashokna, 
athumli raonao sākhavai mayorpaimara. 

43Nathumna athumli zakshilāk eina mamungpaimara, kha nawui Vareli 
ngacheelu. 

44Nathumwui rao sha̱nao kala mayarnao rao sākhavai haipai; nathumwui 
ngalemli khalei yur khangateiwui eina rao sha̱nao kala mayarnao lokhuipai. 

45Nathumli ngasokharā kha̱mibing kala athum shimkhurwui eina nathum 
ngaleili pharākasangbing chila nathumna lopai; kala athum chi nathumwui 
sāchao ngasakpai. 

46Nathumwui thili athumli nanao mayarabingli haimi maronpai. Athumli raonao 
sāngasakpai, kha Israelnao nachinā ngarāwuitungli akhana akhali sāshilak eina 
mamungpaimana. 

47Nachinā akha chāmhaoda kha̱mi nilala, ngasokharā mi nilala, ngasokapama 
kashānga akhali nilala a khalatta yorsanghaiakha, 

48yorkahaiwui thili agato akhana ali ngatangkhuipai; 

49avāgatona nilala, achināna nilala ngatangkhuipai, lah shimkhurwui khanganai 
akhana ngatangkhuipai; lah a shāngluishitta ngatangshapakha akhalatta 
ngatangkhuipai. 

50Yorkasang atam eina thuilaga jubilee eina tangda shānkhuilaga 
khangatangman chākkhuira; akhavāwui shimli kapam atam chi langkapheiwui 
ngalangman eina pāra. 

51Zingkum kasāngkha vātsaakha chiwui athishurda ali ngatangkakhuiman mira. 

52Kha jubilee sākida zingkum kateokhamāng vātsaakha awui otram ngathami 
kahai chi hāngsanghailaga runkapai runda ngatangkhuira. 

53Kum kum ngalang phākasang thāda ali ngasopamra; nathumwui miktāli 
zakshilāk eina mamungpaimana. 

54Kala ali hithāda mangatangkhuirarakha ala, anaongarāla, jubileewui kumli 
thāda chihohaora. 

55Kaja Israelnaobing iwui rao sakhavaina, iwui rao sākhavai athumli Egypt 
ngaleiwui eina ina thānkashokna: I PROHO nathumwui Varena. 

Pāngmonshi 26 

Kahāng Khanganāwui vang Sokhami 
(Khal 7.12-24, 28.1-14) 

1  “Nathum khalattawui vang meoma̱lapai, ama̱ rukkasanglapai, pakra̱ 
kashunlapai masāpaimana; kala nathumna khorum khavai nathumwui ngaleili 

azak yekkasang ngalung makhaningkāpaimana; kaja PROHO nathumwui Vare chi 
ina. 

2 Nathum iwui sabbathbing mayonlu kala iwui katharapamli khayāshilu: I 
nathumwui PROHOna 

3  “Nathumna iwui shiyan athishurda zatta kala iwui ningkhamila mayonda 
ringakha, 

4zingkum atam kharā tharan kazing rotāmira, chithāda ngaleili khamathei 
mataisangra, kala luiyamwui atheirong athei matheira. 

5Kala nathumwui heiun, zāt nilala, athei-arai nilala zingkum angasut 
ungshungda zāpeira, thochingra kala ningtāphup eina nathumwui ngaleili 
okthuira. 

6“Kala ngalei chili ina chingrihai ngasakra, nathum kakhanang maleila piphup 
pamphuphaira; kala apam chiwui eina ramsā kashamserhaora, kala nathumwui 
pam chili raighai masāvaimara. 

7Kala yangkashebingli nathumna kashamda athum raighai eina thira. 

8Yangkashibing shākhali nathum phangāna kharomra, kala thingtharāli 
shākhana kharomra, kala nathumwui yangkashibing nathumwui mangāli 
raighai eina thiserra. 

9Kala ina nathumli yangmida athei chungmeida matheida mataisang ngasakra, 
kala iwui ngashit kahai chi ngazipmei ngasakra. 

10Kala kasāngkha haikahai mācham zāra, kala kadhar ungsang khavai kachampa 
sānshokra. 

11 Kala ina nathumwui ngachaili pamda imanglāna nathumli maningkachaimara. 

12Kala ina nathumwui ngachaili leida nathumwui Vare ngasāra, nathum iwui mi 
ngasāra. 

13I nathumwui PROHO Varena, nathum raonao masā khavai Egypt ngaleiwui eina 
ina thānkashokna, nathumwui kharit ot sontāmihaida kashān kachot 
raikhangasakana.” 

Kahāng Makhanganābingwui Tandi 
(Khal 28.15-68) 

14  “Kha nathumna iwui kahāng manganāmada iwui ningkhami mashurakha, 

15kalikha iwui shiyan-chikanli ningkachaiakha, kala nathumwui ningna iwui 
kagaso mashurla iwui tuingashit kaihaiakha, 

16ina nathumli hithāda sāra: Kashuirak kahai khangachee rāngasakra, kala 
kharurlaga china mik mathei ngasakmara kala mirin shimān ngasakra. 

Nathumna athei-arai yaosanglala arema sāra, kaja nathumwui yangkashebingna 
zāra. 

17Ina nathumli yangngakheihaida nathumli yangkashibingna sāthatra; nathumli 
ningkakachaibingna mungra, kala khipānakha makharomlala nathumna 
yāmzatra. 

18“Kala chithālala nathumna manganāsangakha, nathumwui moreiwui vang 
shini shida hāngmachinra, 

19kala nathumwui langso khavai pangshap chi sakhaimihaida kazingla mari 
thāda, ngaleila pithrai thāda sāmira; 

20nathumwui yang aremali shimānra, kaja luili heiun machungsangmara, kala 
atheirongnala athei mamatheimara. 

21“Chieina mazatkhangayili zatta iwui tui manganaakha nathum morei kasā 
chiyakhawui shini shida kazāt rāngasakra. 

22Kala ina nathumli ramsābingli chihoda nanao ngarāli tukshai ngasakra, kala 
nathumwui sha̱keila shimān ngasakra, kala nathum kachunga thishumhaida 
nathumwui shongfa ngachakyāng ngasakra. 

23“Kala khamachin hi eina nathumna ili mai mangareiungla mazatkhangayili 
zatakha, 

24ila nathumwui eina kharāthuida, I khalattana nathum moreiwui vang shini 
shida sāshimānra. 

25Kala ngashit kahaiwui athut hāngsang khavai ina raighai khuirāra; kala 
nathumna nathumwui keinungli kazipakha, kazātkashi chihorāra, kala 
yangkashebingwui pāngli horsangmira. 

26Ina nathumwui chum masingrā khangasak chitharan, sha̱nao tharāna 
meiphung akhali khamui sāda onlaga mishonlala nathumna zāda katho 
mavaimara. 

27“Kala hi eina tangdala ili manganāsangla zatkhangayili mazatakha, 

28ila malungvātta nathumwui eina kharāda zatra, kala nathumwui morei chili 
shini shida hāngmachinra. 

29Nathumna nanao mayara kala nanao ngalāva̱ ngarāwui asā shaira. 

30Kala nathumwui khorum khavai kajuipam katathaida nganamkaphā 
hanphutla sākazamhaora, kala nathumwui kathingun meoma̱tungli ngashomda 
herhaira, kala imanglāna nathumli ningkachaira. 

31Kala nathumwui keinung sakathānhaida, kala katharapam ngachakyanghai 
ngasakta, nathumwui ningyāngkhaung nganamkaphā chi manganamluimara. 

32Kala nathumwui ngalei sākathānmihaida yangkashebingna rāpānda matakhak 
ngasakhaora. 

33Kala nathumli yur khangateiwui ngachaili chaiyāng ngasakra, iwui raighaina 
nathumli yunzatra; nathumwui ngalei ramchohaora, keinungla 
sakathānserhaora. 

34Chitharan nathumna yangkashiwui pāngli leida ramcholakha eina tangda, 
ngalei china ngasāmkhuida sabbathwui ringkaphā chi samphangra. 

35Nathumna ngalei hili pānlakha sabbath maleisalak kaji chi ramcholakha eina 
tangda ngasāmkhuira. 

36“Kala nathumwui ngachaili notha kahaibingli athumwui yangkashebing ramli 
malung kashamkhai ngasakra, thingnākao phankazatkhon shālaga 
yāmngasakra kala raighaili khangachee thāda yāmra, khipānakha 
makharomlala yāmda kongluisangra. 

37Khipānakha makharomlala raighaiwui eina athumna yāmkazat thāda akha 
eina akha ngaphok ngarokra kala yangkashibingli ngarar khavai pangshap 
maleimara. 

38Kala nathumna yangkashibingwui pāngli thisangra, kala yur khangateiwui 
alungli thirumra. 

39Kala nathumwui ngachaili notha kahaibing chi, athum moreiwui vang 
yangkashibingwui ngaleili chāngkharenglak eina thira, kala avāva̱ ngarāwui 
moreiwui vang athumwui thāda chāngkharenglak eina thira. 

40  “Kha athumwui morei hāngphatta, kala avāva̱ ngarāwui khayonkhamāng kala 
mahengkasangwui vang kala iwui zatngasak khangaili makazat, 

41chiwui vang inala kharāthuida yangkashebingwui ngaleili khuivāra, kala 
athumwui makaphāwui eina ning ngareiungda moreiwui eina kaphā saluiakha; 

42 ina Jacobli tuingashit kasā chi phaningungra, kala Isaacli tuingashit kasa chi 
phaningungra kala, Abrahamli tuingashit kasā chi phaningungra, kala ngalei 
chila phaningungra. 

43Kha lam chi athumna chihohaora, kala athum makhalei atamli 
ngasāmkhuisāchingra, athumna athumwui moreiwui vang hāngsangphalungra, 
kaja iwui shiyan-chikan mamayonla ningkachaihaowa. 

44Chithālala athumna yangkashibingwui ngaleili leilakha ina mahorhaimara, 
shimānchao khavai maningkachaimara kala iwui tuingashit makai khavai 
kachinla machinmara; kaja I PROHO athumwui Varena. 

45Kha athumwui Vare sākhavai yur khangateiwui miktāli Egypt ngaleiwui eina 
ina thānshok kahaiya avāva̱ ngarābingwui mangā eina athumwui tuingashit chi 
ina phaningungra; I nathumwui PROHOna.” 

46 PROHO eina Israel mibingwui ngachaili Mosesna Sinai phungreili sākhami 
shiyan-chikan, kaso kahai kala ainbing hi hibing hina. 

Pāngmonshi 27 

PROHOli Lemmet khamiwui Ain 

1 PROHOna Mosesli hānga, 

2“Israelnaobingli hānglu, mi akhana PROHOli mibingwui khamataiya khangashit 
kasā chitharan, mibingna chi nawui lupāchāk athishurda, 

3mayarnao kum maga̱ eina thuilaga hangtharuk eina tangda, kathara shimwui 
shekel athishurda lupāsā hangphangāra. 

4Kha mipa chi sha̱naoakha nawui lupāchākli shekel thumra jira. 

5Kha mipa chi kum phangāwui eina maga̱ ngachaiwui mayarnaoakha shekel 
maga̱, kala sha̱naoli shekel tharā jira. 

6Kha mipa chi kachāngkha eina thuilaga kum phangāwui alungli khaleiakha, 
mayarnaoli shekel lupāsā phangā, kala sha̱naoli shekel lupāsā kathum jira. 

7Kala mipa chi kum hangtharuk kākahaiya kala lāngkahaiya mayarnaoakha, 
shekel lupāsā tharāda phangā, kala sha̱naoli shekel lupāsā tharāra. 

8“Kala mi akhana chāmnāhaida lupāchāk chi mashokthukakha, ana khangashit 
khuikhame pāngmonwuili khuivāda awui mikashap chi ali retmira. 

9“Mi kachikathāna PROHOli sāyur chigatakha PROHOli khami saikora chi tharsera. 

10Khangatei mahut mashinpaimara, lah kaphāwui vang makaphā, lah 
makaphāwui vang kaphā mangatha̱paimana; sā akhawui eina sā akha 
ngatha̱akha, khanini chi tharra. 

11Kala PROHOli machigatkapai makathar saakha, mipa china sā chi pāngmonwui 
ngalemli khuivāra; 

12kala shilala phālala chiwui athishurda pāngmon china lupāchāk sāmira, ana 
lupāchāk sākhami chieina vaira. 

13Kha akhavāna ngatangkhuingaisaakha aman chiwui akhum phangāwui akha 
lāngsangmira. 

14“Mi akhana awui shim PROHOwui mangāli tharngasakngaida dharkatmiakha 
kashi-kaphā athishurda pāngmon china aman ngachākmira, kala chiwui 
athishurra. 

15Kala shim dharkat kasā a china ngatangkhuingaiakha, aman chiwuitungli 
sharuk phangāwui akha lupā eina sangmilaga awui sāpaira. 

16“Mi akhana awui shimluikhotwui eina kachikathā ngalei PROHOli 
dharchikatngaiakha, nawui khangachāk chi heiunwui athishurda chākra; mā, 
chumranao, khuiakha shekel hangphangā khuira. 

17Kha ana lui chi jubilee kum chigatakha, luiman chi peichaoda chākkhuira; 

18kha jubileewui thili ana chigatakha, pāngmon china khanao jubilee kum 
kayākha vatkhala kaji pākhuilaga pāngmonna chiwui aman eina katathaora. 

19Kala lui dharkat kasāpana ngatangkhuingaiakha ana aman chiwui sharuk 
phangāwui akha lāngsangmida lui chi awui sāpapamra. 

20Kha ana lui chi mangatangkhuingaiakha, lah ana mi katei akhali 
yorsanghaiakha, mangatangkhuiluipaimara. 

21Kha jubilee kumli thāda hankhami chitharan PROHOwui mangāli thara, kaja chi 
chigatchao kahai sathuihaoda, chi pāngmonwui ngasathuihaora. 

22“Kha ana awui shimluikat makhaninga, ana lokakhui lui PROHOli dharkachigat 
leiakha, 

23jubilee kum pālaga pāngmon china luiman ngachākmira, kala PROHOwui 
mingli kathara otna da mipa china chithang aman shānkāngalangra. 

24Jubilee kum lui chi khayorapali, kaja shimluikat eina thuilaga yorkashokapa 
chili hanmira. 

25“Aman khangachāk saikora kathara shimwui shekelchākwui athishurda zatra. 

26“Kha sha̱kei anao pharākhare chi PROHOwui sāthuihaoda khipānakha 
matharchigatpaimana, seiranu, yaoranu, chi PROHOwuina. 

27Kha makathar saakha, leihchāk athishurda khalatta lolaga chiwui sharuk 
phangāwui akha sangnarra; lah chi mangatangkhuingaiakha nawui sākahai 
aman chieina yorhaora. 

28  “Kha PROHOli tharchigatchao kahai chi miranu, sāranu, shimluikatranu, 
khipānakha mayorpaimana; chigatchao kahai chi PROHOwui mangāli 
tharmathengmeikap kajina. 

29Shiman ngasak khavai horsang kahai mi chi khipānakha 
mangatangkhuipaimana; ali shaothatphalungra, 

30  “Ngalei chiwui tithe saikora, heiun kashokranu, atheirongli 
kashokranu, PROHOwui serra; PROHOwui mangāli chi thara. 

31Kachikathāna awui tithe chi ngatangkhuingaiakha sharuk phangāwui akha 
sangminarra. 

32Kala seiwui titheranu, yaowui titheranu, kahomana shānlaga katharā 
saikora PROHOwui mangāli tharsera. 

33Kashiranu, kaphāranu ana mangathingpaimana, khangatha̱la 
mangatha̱khuipaimana; ngatha̱saakha khanini chi tharthathuiya; kala chi 
mangatangkuipaimara.” 

34Sinai Kaphungli Israel mibingwui vang PROHOna Mosesli kaso kahai 
ningkhamibing chi hina. 

  



246 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Mishān 

Mishān 1 

Mishān Khare 

1  Egypt ngaleiwui eina athumna shokta kakhane kum, kachāng kakhanewui 
kharethang, Sinai lamhāngli leilakha kazip khavai kachonshimwui 
alungli PROHOna Mosesli hānga, 

2“Israelnao ashangva̱ shang-shang eina, shimkhur eina, aming mashing 
athihshurda mayarnao kachiva̱wui mishān khuilu; 

3kum maga̱ eina thuida chiwui atung, Israelwui alungli khalei raili vākashap 
saikora Aaron nanina shang-shangwui athishurda shānkhuilu. 

4Kala nanili ngachon khavai shang ava̱va̱wui eina khararnao ava̱va̱ ngasora. 

5Kala nanili ngachonki kaji mibing chiwui amingbing chi hina: Reubenshiwui 
eina Shedeurwui naomayara Elizur; 

6Simeonshiwui eina Zurishaddaiwui naomayara Shelumi-el; 

7Judahshiwui eina Amminadabwui naomayara Nahshon; 

8Issacharshiwui eina Zuarwui naomayara Nethanel; 

9Zebulunshiwui eina Helonwui naomayara Eliab; 

10Josephwui naongarābing, Ephraimwui eina Ammihudwui naomayara 
Elishama, kala Manassehwui eina Pedahzurwui naomayara Gamaliel; 

11Benjaminshiwui eina Gideoniwui naomayara Abidan; 

12Danshiwui eina Ammishaddaiwui naomayara Ahi-ezer; 

13Ashershiwui eina Okhranwui naomayara Pagiel; 

14Gadshiwui eina Deuelwui naomayara Eliahsaph; 

15Naphtalishiwui eina Enanwui naomayara Ahira.” 

16Hi Israel shang-shangwui kathānabing khararthot shimkhur ararbing 
ashangva̱wui eina kapangkakhuibingna. 

17Aming eina hāngkahai mibing hili Moses eina Aaronna hokhui, 

18kala kachāng kakhanewui kharethang, kum maga̱ eina thuida chiwui 
atungbingwui mashing athishurda, shangbing eina shimkhurbing athishurda 
athum khalatta ming chankahai yarui ashangva̱li ngarumda athum kazipa. 

19PROHOna Mosesli kakaso athishurda, ana Sinai lamhāngli athumwui aming 
chankhui. 

20Israelwui naochizai Reubenwui mibing, athumwui naothotbing, athumwui 
shimkhur athishurda, avāva̱ ngarāwui shimlak athishurda, miwui aming 
mashing athishurda, mi ava̱va̱, kum maga̱ kākahai kala chiwui atungbing raili 
vākashapa mayarnao saikora: 

21Reuben shangwui mi mashing thing hangmatida tharuk shāphangāna. 

22Simeonwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

23Simeon shangwui mi mashing thing hangphangāda chiko shākathuma. 

24Gadwui ara̱-azā, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, kum 
maga̱ kākahai kala chiwui atungbing raili vākashapa mayarnao saikora: 

25Gad shangwui mi mashing thing hangmatida phangā shātharuk kala 
hangphangāna. 

26Judahwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

27Judah shangwui mi mashing thing hangshinida mati shātharuka. 

28Issacharwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

29Issachar shangwui mi mashing thing hangphangāda mati shāmatina. 

30Zebulunwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

31Zebulun shangwui mi mashing thing hangphangāda shini shāmatina. 

32Josephwui mibing, Ephraimwui mibing, athumwui naothotbing, athumwui 
shimkhur athishurda, avāva̱ ngarāwui shimlak athishurda, miwui aming 
mashing athishurda, mi ava̱va̱, kum maga̱ kākahai kala chiwui atungbing raili 
vākashapa mayarnao saikora: 

33Ephraim shangwui mi mashing thing hangmati shāphangāna. 

34Manassehwui mibing, athumwui naothotbing, athumwui shimkhur 
athishurda, avāva̱ ngarāwui shimlak athishurda, miwui aming mashing 
athishurda, mi ava̱va̱, kum maga̱ kākahai raili vākashapa mayarnao saikora kala 
chiwui atungbing: 

35Manasseh shangwui mi mashing thing thumrāda khani shākhanina. 

36Benjaminwui mibing, athumwui naothotbing, athumwui shimkhur 
athishurda, avāva̱ ngarāwui shimlak athishurda, miwui aming mashing 
athishurda, mi ava̱va̱, kum maga̱ kākahai kala chiwui atungbing raili vākashapa 
mayarnao saikora: 

37Benjamin shangwui mi mashing thing thumrāda phangā shāmatina. 

38Danwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

39Dan shangwui mi mashing thing hangtharukta khani shāshinina. 

40Asherwui mibing, athumwui naotunbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

41Asher shangwui mi mashing thing hangmatida akha shāphangāna. 

42Naphtaliwui mibing, athumwui naothotbing, athumwui shimkhur athishurda, 
avāva̱ ngarāwui shimlak athishurda, miwui aming mashing athishurda, mi 
ava̱va̱, kum maga̱ kākahai kala chiwui atungbing raili vākashapa mayarnao 
saikora: 

43Naphtali shangwui mi mashing thing hangphangāda kathum shāmatina. 

44Shang kachiva̱wui mathun sāda mi tharāda khani, Israelwui kathānabingna 
Moses eina Aaronli ngachonda mibing chi shānkhui. 

45Chieina Israel saikorawui mibing, avāva̱ ngarāwui shimlak athishurda, athum 
katonga shimkhur eina, Israelwui alungli raili vākashapa kum maga̱wui eina 
thuida chiwui atungbing— 

46athumwui mi mashing saikora shātharuk kala thing katum shāphangā kala 
hangphangāna. 

47  Levi shangva awo-ayiwui thot eina athumli ngarumda mishān makhuimana. 

48Kaja PROHOna Mosesli hānga, 

49“Levishi shangmāng machanalu, kala Israelwui mibingli ngarumda 
mashānrumalu; 

50 Kha Levinaobingli ningkhami okowui tabernacle chiwui thongthāngbing kala 
chili khalei saikora chi yangkhavai kapangsanglu. Ashina tabernacle phungzatra 
kala chiwui ot saikora ashina yangpamra kala chiwui kuikhamareili ashi pamra. 

51Zatusa jiakha ashina pheikhuilaga phungzatra; kala vākhangasāmpamli ashina 
vākhaningkāra. Kala kachikathā ayarwui mina rānganaiakha chipāli shaothatra. 

52Khangatei Israelwui mibingna athumwui kachonshim tāngtāng eina 
khaningkāra kala mi kachiva̱na ichichāwui rāmrah alungli kala philān azingli 
leira; 

53kha Levibingna ningkhami okowui tabernacle kuimareida pamda athumna 
mayonra, chithāda sāda mi khipānakha marānganairanu kala chieina Israel 
yarui ashangva̱wuitungli malungkhavāt maleimara.” 

54Chithāda Israelwui mibingna sai; PROHOna Mosesli kakaso tākam eina 
athumna sai. 

Mishān 2 

Shang-shangwui Kathānabing 

1 PROHOna Moses eina Aaronli hithada hānga, 

2Israelwui mibingna kachichāshi shimkhurwui theikhui khavai ichichāshiwui 
philān leilaga rāmrah sāpamra; athumna kazip khavai kachonshim chili mai 
ngareingasungda kuimareida rāmrah sāra. 

3Zingshoshong rāmrah sāda pamki kajibing chi Judahwui philān athishurda 
kachichāwui ashangva̱ eina pamra, Judah shangwui kathāna chi Amminadabwui 
nao Nahshonna sāda, 

4awui ashangva̱ mashing thing hangshinida mati shātharukna. 

5Awui thichangli ngasāmki kaji chiya Issacharwui shangna, Issachar shangwui 
kathāna chi Zuarwui naomayara Nethanelna sāda, 

6awui ashangva̱ mashing thing hangphangāda mati shamatina. 

7Chiwui thili Zebulunwui shang, Zebulun shangwui kathāna chi Helonwui 
naomayara Eliabna sāda, 

8awui ashangva̱ mashing thing hangphangāda shini shamatina. 

9Judahwui rāmrah athumwui tangbing chiwui katonga mishān lakh akha thing 
hangchishatta tharuk shāmatina. Athumna rimeikapta zatphokra. 

10Azingshong rāmrah sāda pamki kajibing chi Reubenwui philān athishurda 
kachichāwui ashangva̱ eina pamra, Reuben yurwui kathāna chi Shedeurwui nao 
Elizurna sāda, 

11awui ashangva̱ mashing thing hangmatida tharuk shāphangāna. 

12Kala awui thili Simeonwui shang, Simeon yurwui kathāna chi Zurishaddaiwui 
naomayara Shelumi-elna sāda, 

13awui ashangva̱ mashing thing hangphangāda chiko shākathumna. 

14Chiwui thili Gadwui shang, Gad mibingwui kathāna chi Reuelwui naomayara 
Eliasaphna sāda, 

15awui ashangva̱ mashing thing hangmatida phangā shātharuk kala 
hangphangāna. 

16Reubenwui rāmrah eina athumwui shang katonga mishān lakh akha thing 
hangphangā shāmati hangphangāna. Athumna kakhaneli zatra. 

17“Chieina kazip khavai kachonshim kaphungabing china zatta Levishiwui 
rāmrahna shang khangateiwui alungli zangra; athumna rāmrah vākasā chithāda 
athumna chi tākam eina zatra, athum ava̱va̱na kachichāwui philān athishurda 
ngasozatra. 

18“Zingtunshong rāmrah sāda pamki kajibing chi Ephraimwui philān athishurda 
kachichāwui ashangva̱ eina pamra, Ephraim shangwui kathāna chi 
Ammihudwui nao Elishamana sāda, 

19awui ashangva̱ mashing thing hangmati shāphangāna. 

20Kala awui thili Manassehwui shang, Manasseh shangwui kathāna chi 
Pedahzurwui naomayara Gamalielna sāda, 

21awui ashangva̱ mashing thing thumrāda khani shākhanina. 

22Chiwui thili Benjaminwui shang, Benjamin shangwui kathāna chi Gideoniwui 
naomayara Abidanna sāda, 

23awui ashangva̱ mashing thing thumrāda phangā shāmatina. 

24Ephraim shangwui rāmrah katonga, kānglup athishurda mishān lakh akha 
thingchishat shākhana. Athumna kakathumali zatra. 

25“Atungshong rāmrah sāda pamki kajibing chi Danwui philān athishurda 
kachichāwui ashangva̱ eina pamra, Dan shangwui kathāna chi Ammishaddaiwui 
nao Ahi-ezerna sāda, 

26awui ashangva̱ mashing thing hangtharukta khani shāshinina. 



251 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27Kala awui thili Asherwui shang, Asher shangwui kathāna chi Okhranwui 
naomayara Pagielna sāda, 

28awui ashangva̱ mashing thing hangmatida akha shāphangāna. 

29Kala awui thili Naphtaliwui shang, Naphtali shangwui kathāna chi Enanwui 
naomayara Ahirana sāda, 

30awui ashangva̱ mashing thing hangphangāda kathum shāmatina. 

31Dan shang saikora rāmrahwui mashing lakh akha thing hangphangāda shini 
shātharukna. Athumwui philān athishurda athumna naoda zatra.” 

32Hi Israelwui mibing athumwui avāva̱ ngarāwui shimkhur athishurda 
chankahai; shang-shang eina shānlaga rāmrahli khalei mi saikora shātharuk 
kala thing kathum shāphangā kala hangphangāna. 

33Kha PROHOna Mosesli kakaso athishurda Israelwui mibingli Levinaobing 
mashānnarmana. 

34Chithāda PROHOna Mosesli kakaso tākam eina Israelwui mibingna sai. Avāva̱ 
ngarāwui shimkhur athishurda shang kachiva̱ philānli ngasoda rāmrah sāpama 
kala zata. 

Mishān 3 

Aaronwui Naomayarabing 

1Sinai Kaphungli PROHOna Mosesli samkaphang tharan Moses eina Aaronwui 
naothotbing chi hina. 

2 Aaronwui naomayarabingwui aming chi hina: naochizai Nadab, kala Abihu, 
Eleazar kala Ithamarna; 

3hi Aaronwui naomayarabingwui amingna, pāngmonwui otpamli otram ngatha̱ 
khavai ana thao neomi kahai kala tharchisin kahaibing china. 

4 Kha Sinai lamhāngli PROHOwui mangāli makathar mei eina kachigatwui 
vang PROHOna mamayāmada Nadab eina Abihu thihaowa; kala aniwui 
naongarāla maleimana. Chiwui vang Eleazar eina Ithamarna avāva̱ Aaron 
ringlakha eina tangda anina pāngmon sāda otram ngatha̱ya. 

Levishili Pāngmonwui Otpam khami 

5 Kala PROHOna Mosesli hānga, 

6“Leviwui shangnaoli rānganai ngasaklu kala pāngmon Aaronwuili haimilu, 
chieina athumna ali otram ngatha̱ngajira. 

7Athumna tabernacleli otram ngatha̱da awui vang eina samphang khavai 
kachonshimwui mangāli khalei yarui ashangva̱wui vang otram ngatha̱ranu. 

8Athumna kazip khavai kachonshimwui thongthāng saikora yangranu, kala 
tabernacleli otram khangatha̱ thāda Israelnaobingwui vang ngachonranu. 

9Kala nana Levibing chi Aaron kala naomayarabingli milu; Israel mibingwui 
ngachai eina athum katonga awui vang mikahaina. 

10Kala nana Aaron kala naomayarabingli kapangsanglu kala athumna athumwui 
pāngmonpam chi yangranu, kha mi khangatei rāzangakha ali shaothatra.” 

11  Kala PROHOna Mosesli hānga, 

12“Yanglu, Israel mibingwui naopamwui pharākharebingwui mahut sāda ina 
Levibingli Israelwui mibing ngachaiwui eina phaishok kahaina. 

13 Athum iwui mi sāra kaja naochizai saikora iwuisera. Egypt ngaleili 
naochizaibing shaothatserhaithang, Israelwui naochizai, mila, sha̱keila katonga 
ina ikhalattawui vang tharchigat kahaina; athum iwui ngasāra: I PROHOna.” 

Levishiwui Mishān 

14Kala Sinai lamhāngli PROHOna Mosesli hānga, 

15 “Leviwui naomayarabing, avāva̱ ngarāwui shimlak kala shimkhurwui 
athishurda shānlu; kachāngkha kākahaiya kala chiwui atung mayarnao kachiva̱ 
shānkhuilu.” 

16Chiwui vang PROHOna ali kasohaoda PROHOwui kakaso athishurda Mosesna 
athumli shānkhuisera. 

17 Hi Leviwui naomayarabing; Gershom, Kohath kala Merari athumwui amingna. 

18Kala hi Gershomwui naomayara athum shimkhurbingwui athishurda: Libni 
kala Shime-ina. 

19Kala Kohathwui naomayara athum shimkhurbingwui athishurda: Amram, 
Izhar, Hebron kala Uzzielna. 

20Kala Merariwui naomayarabing athum shimkhurwui aming: Mahli kala 
Mushina. Avāva̱ ngarāwui shimlak athishurda athum hi Leviwui shangna. 

21Gershonwui eina Libnishi kala Shimeishi shimkhur khani hi shoka: shimkhur 
khani hi Gershon shangna. 

22Ashi shimkhurwui mashing kachāngkha eina thuilaga chiwui atung mayarnao 
saikora thingshini shāphangāna. 

23Gershonwui shimkhurbingna tabernaclewui khanuk zingtunshong shim sāki 
kajina. 

24Avāva̱ ngarāwui shimlak athishurda Laelwui naomayara Eliasaphli ngasoda 
Gershonwui shangli yangra. 

25Kala Gershonwui naomayarabingna yangki kaji chiya, kazip khavai 
kachonshimwui tabernacle, khāmongwui chonrān kachonshim fakham khavai 
eina ngasoda, 

26yāngkhupwui kangruitā khavaibing, hanphut eina tabernacle kuimareida 
yāngkhup khāmongwui chonrān, kala chiwui khara̱bing, otram saikora otbing 
hiwui vangna. 

27Kohathwui eina kata Amramshi shang, Izharshi shang, Hebronwui shang kala 
Uzzielwui shang hibingna; hibing hi Kohath shangwui mibingna. 

28Kachangkha eina thuilaga chiwui atung, ashiwui mayarnao saikora 
shānkakhui athishurda thing chishat shātharukna, hina katharapamli otram 
ngatha̱ra. 

29Kohatwui naomayarabingwui shimkhurbingna tabernaclewui azingshong 
rāmrah sāki kajina, 

30avāva̱ ngarāwui shimlak athishurda Uzzielwui naomayara Eli-zaphanli 
ngasoda Kohathwui shangli yangra. 

31Kala Athumwui otngarutna, tuingashit oko, table, thaomeishong, hanphutbing, 
pha̱phayā khavai pāngmonna kasing kathara khorkhongbing katonga, kala chili 
rānkhavai chonrān saikora hina; otram saikora otbing hiwui vangna. 

32Kala Aaron pāngmonwui naomayara Eleazarna Levishi kathāna 
saikorawuitungli kharei sāda katharawui otngarutbing hili yangmira. 

33Merariwui eina Mahlishiwui shimkhur kala Mushiwui shimkhur; hibing hi 
Merariwui shimkhurbingna. 

34Kachāngkha kākahai kala chiwui atung mayarnao saikora shānkakhui 
athishurda thingtharuk shākhanina. 

35Kala avāva̱ ngarāwui shimlak athishurda Merari shimkhurwui kathāna, 
Abihailwui nao Zurielna; ashina tabernaclewui atungshong rāmrah sāra. 

36Kala Merariwui naomayarabingna sāki kaji otngarut tabernaclewui akombing, 
khamakharbing, pakra̱-pakrā, nganing khavai apheibing, kala chiwui ot ayur-
ayā katonga zangra; otngarut saikora hi otbing hiwui vangna; 

37kala kayāng kuimareida khalei pakra̱, pakra̱pheibing thingshun kala khara̱ 
hibingla zangrumra. 

38Kala tabernaclewui mangā zingshoshongwui rāmrahli khaleibing, kazip 
khavai kachonshimwui mangāli Moses eina Aaron kala naomayarabingna, 
Israelnaobingwui vang athumna katharapamli otram ngatha̱mira; chili 
rākhanganai mi chi shaothatra. 

39Saikora shānkhui khavai Moses eina Aaronli PROHOwui ningkhami athishurda 
kachāngkha kākahai eina thuilaga chiwui atung mayarnao katonga shimkhur 
athishurda mashing thingmaga̱da khanina. 

Levishina Naochizaipam Kakhui 

40Kala PROHOna Mosesli hānga, “Israel mibingwui pharākhare mayarnao 
kachāngkha kākahai eina thuilaga chiwui atungbing, kala athumwui aming eina 
mashing shānkhuilu. 

41Kala nana Israel mibingwui naochizai mayarnao saikorawui mahut sāda 
Levinaobing iwui vang khuirālu, kaja —I PROHOna — kala Israelnaobingwui 
pharākhare sha̱kei saikorawui mahut chi Levishiwui pharākhare sha̱kei iwui 
vang khuirālu.” 

42Chithāda sāda PROHOna ali kakaso tākam eina Mosesna Israel mibingwui 
naochizai saikora shānkhui. 

43Kala kachāngkha kākahai eina thuilaga chiwui atung naochizai mayarnao 
saikora amingbing eina shānkhuida thing maga̱da khani shākhani kala 
hangshinida kathuma. 

44Kala PROHOna Mosesli hānga, 

45 “Israel mibingwui ngachaili naochizai saikorawui mahut sāda Levibing kala 
athumwui sha̱kei pharākharebingwui mahut sāda Levibingwui sha̱kei khuilu; 
kala Levi iwui ngasāra: I PROHO china. 

46Kala Levishi mayarnao mashingli lāngkahai Israel mibingwui naochizai 
shākhani kala hangshinida kathum chi ngatangkhui khavai, 

47nana shekel apā phangāngā khuira; katharashimwui shekel aman athishurda 
gerah maga̱wui shekel mi ava̱va̱wui vang khuida, 

48athum mashing khalāngbing chi ngatangkhui khavai Aaronshi vānaongarāli 
pheisā chi milu.” 

49Chithāda sāda Mosesna Levishili khalāng athumwui eina ngatangkhui khavai 
pheisā chi khuiya; 

50Israel mibingwui naochizaiwui pheisā shekel thingkha shākathum kala 
hangtharukta phangā, kathara shimwui shekel aman athishurda chi ana khui. 

51Kala PROHOna Mosesli kakaso thāda, PROHOwui tui athishurda ana ngatang 
khavai pheisā chi khuida Aaron kala naomayarabingli mihaowa. 

Mishān 4 

Kohathshang Levishiwui Otngarut 

1  PROHOna Aaron eina Mosesli hānga, 

2Levishi naomayarabingwui eina Kohath naomayarabing, athumwui shimkhur 
kala avāva̱ ngarāwui shimlak athishurda mishān khuilu, 

3zingkum thumrā eina thuilaga kum hangphangā rarkahai, kazip khavai 
kachonshimlungli ot sākhavai otram khangatha̱li zangkashapa saikora. 

4Tharmathengmeikap kaje ot kazip khavai kachonshimwui alungli Kohathwui 
naomayarabingna sāki kaji hina. 

5Rāmrah honguki kaji tharan Aaron kala naomayarabingna alungli zangda 
chonrānwui mairār chi khuitāra, kala tuingashitwui oko chili fakhamra; 

6chiwui thili athumna chiwui atungli mehui eina fakhamda khamayinga kachon 
eina fakhamra; kala thingphānbing chi phonkhuira. 

7Kala ngaso khami khamui tabletungli khamayinga kachon fakhamlaga 
chiwuitungli khongphei-khongpang, nganamkaphā yurwui khongpheibing, 
koklui kala ra̱shakchigat khavai khorām haira; kala chili lāngda chiwui atungli 
haivaiching kaji khamui chi haira. 

8Chiwui thili athumna otbingwitungli hungshi kahai kachon farorlaga mehui 
eina fakakham kala thingphānbing chili phonra. 

9Kala athumna thaohmeiwui thaomeishong, thaomeibing, chiwui akhongbing, 
kala chiwui thao sangkhavai akhong saikora chi khamayinga kachon eina 
fakhamra. 

10Kala khorkhong saikora fakham khavai mehui akhali sangda phungkhavai 
akom chili sangra. 

11Kala athumna sināwui hanphut chi khamayinga kachon eina fakhamlaga 
mehui eina fakhamda thingphānbing chi phonra. 

12katharapamli otram khangatha̱li kasing khorkhong saikora khuilaga kachon 
khamayinga akhali otbing chi sangda mehui eina fakhamlu, kala phungkhavai 
akom chili sanghaira. 

13Kala athumna hanphutwui hotla chi khuilaga hungkhamaying kachon eina 
fakhamhaora; 

14kala athumna hanphut chiwuitungli shikachin thongthāng saikora chiya: 
meiyaikhongbing, marik-kapei, kala kapeibing, kala khongsai, hanphutwui 
akhongbing saikora haira; kala mehui eina fakhamhaida thingphānbing chi 
phonra. 

15Kala Aaron eina naomayarabingna katharapam eina chiwui thongthāngbing 
chi shaksākuphaida athum zatuki kaji tharan Kohathwui naomayarabingna chi 
ngava̱ra, kha athumna kathara otbing chili masāza̱paimara, kaja athum 

thipaishina. Kohathwui naomayarabingna khuiphungki kaji kazip khavai 
kachonshimwui otbing chi hina. 

16Kala pāngmon, Aaronwui naomayara Eleazarna thaomeiwui thao, 
nganamkaphā thao, chigatching kaji tharāzāt kachigat, neomi khavai thao, 
tabernacle eina chiwui alungli khalei ot saikora, kala katharapam eina chiwui 
khorkhongbing saikora yangra. 

17 PROHOna Moses eina Aaronli hānga, 

18“Kohath shangwui shimkurbing Leviwui eina mashimān ngasaklu, 

19kha athumli hithāda sālu, kaja athumna katharapamli kazang chitharan 
vānganaida mathila ringra: Aaron kala naomayarabingna alungli zangda athum 
kachiva̱wui otsin eina otphunli kapangsangmilu, 

20kha athumna alungli zangda kathara otbing chili mik khayipkha eina tangda 
mayangpaimana, chithākha thira.” 

21 PROHOna Mosesli hānga, 

22Gershonwui naomayarabingla mashing shānkhuilu, athumwui shimkhur kala 
avāva̱ ngarāwui shimlak athishurda; 

23zingkum thumrā eina thuilaga chiwui atung kum hangphangā rarkahaiwui 
alungli khaleibing, kazip khavai kachonshimlungli otram khangatha̱li 
zangkashap saikora mishān shānkhuilu. 

24Hi Gershon shimkhurwui otngarut, kala otram khangatha̱ kala athumwui 
otphunbingna: 

25athumna tabernaclewui chonrānbing, kala kazip khavai kachonshim eina 
chiwui chonrān, matungmeikapta fakham khavai mehui kala kazip khavai 
kachonshim khāmongwui chonrān phungra, 

26kala yāngkhupwui kangruitā khavaibing, tabernacle eina hanphutli 
kuimareida khalei yāngkhupwui zangkhavai ngaveiwui chonrān, chiwui 
khara̱bing kala chiwui otli shikachin saikora phungra; kala athumna chiwui 
sarān-varān ot saikora athumna sāra. 

27Gershonwui naomayarabingna otram khangatha̱ saikora Aaron eina 
anaomayarabingwui kakaso athishurda athumna sāki kaji otbing chi sāra; 
athumna sāki kaji otngarutbing chi nana mira. 

28Hi Gershonshi shimkhurwui naomayarabingna kazip khavai kachonshimli 
sāki kaji athumwui otngarutbingna, athumwuitungli pāngmon Aaronwui 
naomayara Ithamarna yangra. 

29Kha Merariwui naomayarabingwui vanga, nana athumwui shimkhurbing kala 
avāva̱ ngarāwui shimlak athishurda shānkhuilu; 

30zingkum thumrā eina thuilaga kum hangphangā rarkahai, athum kachiva̱ 
kazip khavai kachonshimwui otram khangatha̱li zangshapabing nana ava̱va̱ eina 
shānkhuilu. 

31Kala athumna kazip khavai kachonshimli otram khangatha̱li tongda sāki kaji 
chiya: taberbaclewui akombing kaja chiwui khamakhar pakra̱bing eina 
apheibing, 

32kala yāngkhup kuimareida khalei pakra̱bing eina apheibing, kala thingshun 
eina chiwui khara̱bing kala chili shikachin ot saikora athumna phungra; kala 
nana athumna phungki kaji otmingbing chitheira. 

33Hi pāngmon Aaronwui naomayara Ithamarwui azingli Merarishi shangna 
kazip khavai kachonshimli sāki kaji otngarutbingna. 

Levishiwui Mishān 

34  Moses, Aaron kala yarui ashangva̱wui kathānabingna Kohathnaobingwui 
shang, naomayarabing, kala avāva̱ ngarāwui shimlak athishurda, 

35zingkum thumrā eina thuilaga kum hangphangāwui alungli khaleibing kazip 
khavai kachonshimwui otram khangatha̱li zangshapabing ava̱va̱ eina 
shānkhuiya. 

36Kala athumwui shang kala shimkhurwui mi thingkhani shāshini kala 
hangphangā shānkhui. 

37PROHOna Mosesli kaso kahai athishurda Moses eina Aaronna shānlaga 
Kohathnaobing shangwui eina kazip khavai kachonshimli otram khangatha̱li 
zangkashapabing hiyākhana. 

38Gershonwui naomayarabingwui mashing, athumwui shangbing, kala avāva̱ 
ngarāwui shimlak athishurda, 

39zingkum thumrāwui eina thuida hangphangā rarkahaiwui alungli khaleibing, 
kazip khavai kachonshimli otram khangatha̱li zangkashap mi kachiva̱ ava̱va̱ eina 
shānkhuilaga, 

40ashi shang kala avāva̱ ngarāwui shimlak athishurda mi thingkhani shātharuk 
kala thumrāna. 

41PROHOna kaso kahai athishurda Moses eina Aaronna shānlaga Gershonwui 
naomayarabing shangwui eina kazip khavai kachonshimwui otram khangatha̱li 
zangkashapabing hiyākhana. 

42Merariwui naomayarabingwui mashing, athumwui shimkhurbing kala athum 
avāva̱ ngarāwui shimlak athishurda, 

43zingkum thumrā eina haophoklaga hangphangā kākahaiwui alungli khaleibing 
kazip khavai kachonshimli otram khangatha̱li zangkashapa mi kachiva̱ ava̱va̱ 
eina shānkhuilaga, 

44ashi shangwui mashing thing kathum shākhanina. 

45PROHOna Mosesli kaso kahai athishurda Moses eina Aaronna shānlaga Merari 
shangwui naomayarabing hiyākhana. 

46Moses eina Aaron kala Israelwui kathānabingna Levibingwui shimkhur kala 
athumwui avāva̱ ngarāwui shimlak athishurda, 

47zingkum thumrāwui eina haophoklaga kum hangphangāwui alungli 
khaleibing, yarui otsakli zangshapa kala kazip khavai kachonshimli otram 
ngatha̱kashapa mi kachiva̱ ava̱va̱ eina shānkhuilaga, 

48ashi shangwui mashing thing chishat shāphangā kala hangchishatna. 

49PROHOna Mosesli kaso kahai athishurda ashi mi ava̱va̱li kachichāwui otngarut, 
otram lah ot phungkazat athumli kapangsanga; hithāda PROHOna Mosesli kakaso 
athishurda ana athumli shānkhuihaowa. 

Mishān 5 

Makathara Mi 

1 PROHOna Mosesli hānga, 

2 “Israelwui mibingli kasolu kaja, phārrei kakazā, kala zaizai khangaya̱ mi 
kachiva̱, kala kathingun saza̱da sāmakhao kahai mi kachiva̱ rāmrahwui eina 
ayarli khuishokhaolu. 

3Nathumna mayarnaola kala sha̱naola khaninili rāmrahwui ayarli haira, chiya 
ina ngasomida khalei athumwui rāmrah masākhamāng khavaina.” 

4Chithāda sāda Israelwui mibingna athumli rāmrahwui ayarli 
kashamshokhaowa; PROHOna Mosesli kakaso thāda Israelwui mibingna 
chithāda sai. 

Sākhanguiwui Leiman Runkakā 

5  Kala PROHOna Mosesli hānga, 

6“Israelwui mibingli hānglu, mayarnao nilala sha̱nao nilala PROHOli shitkasang 
kaihaida mibingwuitungli morei sahaiakha, mipā chi yonhaira, 

7ana morei sākahai chi ana hāngphatra; kala ana sāyon kahai chiwui aman peida 
mira, khum kaphangāla mataisangda ana sayon kahai mipa chili mira. 

8Kha kalikhada khayon chiwui vang runkāda samphangki kaji sāza̱ kahaipawui 
athei-asā maleisaakha, khayonwui vang runkakā chi PROHOli pāngmonwui vang 



259 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

sāda mira, pheomi khavaiwui vang yaovā akha kala awui vang 
pheokhamiwuitungli akha ngarorki kajina. 

9Kala kachigat ot kachiva̱, Israel mibingwui khuikharā kathara ot pāngmonli 
khuikharābing chi awui ngasāra; 

10kala mi ava̱va̱wui kathara ot khuikharā chi awui ngasāra; kachikathā mina 
pāngmonli khamimi chi awui ngasāra.” 

Ningmakatongva̱ Preiva̱ 

11Kala PROHOna Mosesli hānga, 

12Israelwui mibingli hānglu, kalikhada mi akhawui preiva̱na ngaruihaida ali ning 
makatong otsak sahairakha, 

13kalikha mi khangatei akhana sha̱nao chili mathangda ngasopihailaga 
gaharawui maiyanwui eina ngathumhaida, preiva̱ china akhalatta 
sākhamānghailala matheithurakha, kala awuitungli shākhi maleiakha, otsak 
atamchangli matukkhuithukada; 

14kala kalikha, khalatta sāmakhao kahai apreiva̱ chili gaharana ningli 
ningkhamaong rāpeida, lah kalikha apreiva̱ akhalattana masākhamānglala 
yuikashi gaharali raza̱da ningmaonghaiakha; 

15mipa china apreiva̱li pāngmonwuili khuivāra, kala preiva̱wui vang chigat 
khangayi, lang, mathir khuilui akhawui akhum katharāwui akha khuirāra, ana 
hiwuitungli thao maheirormara, kala frankincensela masangpaimara, kaja hiya 
ningkhamaongwui tharāzātchigatna, phaningkhaungwui tharāzāt kachigatna, 
khayonkhamāng phaningung khangasakna. 

16Kala pāngmon china preiva̱̱ chili rānganai ngasakta PROHOwui mangāli 
khuirāra; 

17kala pāngmon china kathara tara̱ ngaleihamwui eina sokkhuira, kala 
tabernacle shimlungwui chifa kateokha mitkhuilaga tara̱ chili sangra. 

18Kala pāngmon china preiva̱ chili PROHOwui mangāli kuisam khalāthamihailaga 
rānganing ngasakra, kala phaningkhaungwui tharāzāt kachigat, chiya 
ningkhamaongwui tharāzāt kachigat chi awui pāngli sangmira. Kala awui pāngli 
pāngmonna khonkashi khuikharāwui tara̱ kakhā chi singra. 

19Chiwui thili pāngmon china preiva̱ chili shākhi sāngasakta hāngra: “Nagahara 
leilaga nana mi khangateili mangasoakha, kala nana kalikhada 
masāmakhaoakha, khonkashi khuikharā kakhā tara̱ hiwui eina ningkhānhaolu. 

20Kha nagaharawui azingli leilaga nana ngaruithuihaida nakhalatta 
sākhamāngakha, kala nagahara maningla khangatei mina nali ngasohaiakha, 

21(pāngmon china preiva̱ chili khonkashiwui shākhi sāngasakta 
hāngra) PROHOna nakhaishāng shuitā ngasakta kala naphasā workhangasak 
tharan, PROHOna nali mibingwui mangāli khonkashi kala shākhi sāngasakra; 

22khonkashi khuikharā tara̱ hina nawukli zangda naphasā worranu kala 
nakhaishāng shuitāhaoranu.” Chieina sha̱nao china, “Amen, Amen” da hāngra. 

23“Chiwui thili pāngmon china khonkashibing hi lairik akhali kapilaga kakhā 
tara̱ chili pheosangra; 

24kala khonkashi khuirā khangasaka kakhā tara̱ chi ana sha̱nao chili 
mangngasakra, kala tara̱ chi awukli kazang eina wuk makeishunhaora. 

25Chieina pāngmon china ningkhamaongwui tharāzāt kachigat chi sha̱nao 
chiwui pāng eina khuida tharāzāt kachigat chi PROHOwui mangāli khayitchigatra 
kala chi hanphutli khuirāra; 

26kala pāngmon china tharāzāt kachigat chi panghomkha, phaningung khavai 
yar sāda khuilaga hanphuttungli riktāra, chiwui thili preiva̱ chili ana tara̱ chi 
mangngasakra, 

27kala ana tara̱ chi ali mang ngasakhailaga, chiwui thili kalikhada akhalatta 
sākhamānghaisāda agaharali ningmakatonga otsak sahaisaakha, khonkashi 
khuirā khangasak tara̱ chi awukli zangda china wuk makeihaora, kala aphasā 
worshokra, kala akhaishāngla shuitāhaora, kala awui mibingwui alungli preiva̱ 
chi ningkakachaiya ngasāra. 

28Kha apreiva̱ china akhalatta masākhamāngla tharda leisakha ali khikha 
mathāmara kala naola pharāra. 

29“Hi agahara leilaga ngaruithuihaida sākhamāng kahai chitharan preiva̱li 
ningkhamaongwui bichar sākhavai ainna, 

30lah mi akhali ningkhamaong leida, kala apreiva̱li ningmaonghaiakha; sha̱nao 
chili PROHOwui mangāli nganing ngasakta pāngmonna ainbing hi sāki kajina. 

31Mayarali khayonkhamāng maleimara, kha sha̱naopava̱na awui 
khayonkhamāng phungki kajina.” 

Mishān 6 

Naziritebingwui Ain 

1Kala PROHOna Mosesli hānga, 

2“Israelwui mibingli hānglu, kachikathā mayarnao nilala sha̱nao nilala PROHOli 
Naziritewui tuingashit, khamataiya khangashit akha kasā tharan, 

3 ana khorla kala maripkapaiya zamla khāmranu; drakhātheiwui eina surkakhui 
atheira̱; kala drakhāra̱ mamangpaimana, kala drakhāthei khanganao, lah akaola 
mashaipaimana. 

4Awui ngashit kahai atam peida drakhārongwui eina samkaphang saikora athā, 
lah akor eina tangda mashaipaimana. 

5“Awui ngashit kahai atam peida awui kuili kuisighai maparpaimana; PROHOli 
chigatchao kahai atam makupranglakha eina tangda a tharmathengra; kuisam 
phungda sāngsang ngasakra. 

6“PROHOli chigatchao kahai, atam makupranglakha eina tangda a kathingunli 
mavānganaipaimara. 

7Avāva̱ ranu, ava̱va̱ ranu, agato ranu, lah azarva̱ ranu, thihailala mavāpaimara; 
athumwui vang eina masāmakhaopaimana, kaja ava Vareli chigatchao kahai chi 
awui kuitungli khaleina. 

8Awui chigatchao kahai atam peida ava PROHOwui mangāli katharana. 

9“Kashuirak eina awui ngalemli kachikathā mi akha thihaida awui tharchigat 
kahai kuisam sākhamāng ngasakhaiakha, awui tharki kaji zimikshothang kui 
sira; kashinethang ana kui sitāra. 

10Kachishatathang ana nāsha̱nao, lah kha̱na̱nao kazip khavai kachonshimwui 
khāmongli pangmonli khuirāmira, 

11kala suiham chigatwui vang akha kala rikkatā kachigatwui vang akha da 
pāngmon china chigatmira, kala awui vang chamnākhami sāra, kaja kathingun 
chiwui vang eina a morei sākahaina, chieina chithang awui kui tharchigatra, 

12kala mi china PROHOli akhalatta chigatchaoda ngashit kahai atam peikhavai, 
khayon chigatwui vang kumkhawui yaovā akha khuirāra. Thuikahai atam 
mashānmimara, kaja awui chigat kahai sākhamānghaowa. 

13  “Kala ain hi Naziritewui vangna, chigatchao kahai atam peichao kahai 
chitharan ali kazip khavai kachonshimwui khāmongli khuirāra. 

14Kala ana PROHOli awui khami chi chigatra, kala rikkatā kachigatwui vang 
kumkha kākahai achuk kapei yaonao akha, kala suihamchigatwui vang kumkha 
kākahai achuk kapei yaova̱ akha, kala ningyatchigatwui vang kumkha kākahai 
achuk kapei yaovā akha, 

15kala khawok makazang khamui luk akha, mathir eina thao manātlaga sākakhui 
khamui, kala thao neokahai katheng khamui, kala athumwui tharāzātchigat eina 
ra̱shakchigat chi PROHOli chigatra. 

16“Kala pāngmon china chi PROHOwui mangāli khuivāda awui suihamchigat eina 
rikkatā kachigat chi chigatra, 

17kala ana PROHOli yaovā chi khawok makazang khamui luk akha eina ngasoda 
ningyatchigat chigatra; tharāzāt kachigat eina chiwui ra̱shakchigatla chigatra. 

18Kala Nazirite china awui tharchigat kahai kui chi kazip khavai kachonshimwui 
khāmongli sira, kala chigat kahai kuisam chi khuilaga ningyatchigat sākhavaiwui 
azingli khalei meili horsangra. 

19“Kala pāngmon china hāngkahai yaovāwui asai, kala lukwui eina khawok 
makazang khamui akha, thao neokahai katheng khamui akha da khuilaga 
tharchigatta kui sitā kahaiwui thili Naziritepawui pāngli sangmira, 

20kala pāngmon china PROHOwui mangāli chi khayitta khayitchigatra; hi eina 
ngasoda khayitchigat kahai asuk eina chigat kahai khaishāng pāngmonwui 
kathara yarna; hiwui thili Naziritepa chi drakhāra̱ mangpaira. 

21“Hi khangashit kasaa Naziritewui ainna. Nazirite akha sāda ana khangashit 
athishurda ana tuingashit kakhui athishurda PROHOli chigatranu, chithāda sāda 
ana Nazirite akha sākida chigatchao kahaiwui ain athishurda sāra.” 

Pāngmonwui Sokhami 

22 PROHOna Mosesli hānga, 

23Aaron eina awui naomayarabingli hānglu, nathum Israelwui mibingli hithāda 
somira: athumli nathumna hāngra. 

24 PROHOna nathumli somiranu kala yangmiranu: 

25 PROHOna awui mai nathumwui mangāli horngasakranu, kala nathumli 
lumashanmiranu. 

26 PROHOna awui mai nathumli ngareirāmiranu, kala nathumli chingrihai 
ngasakranu. 

27“Chithāda sāda athumna iwui ming Israel mibingwuitungli haira, kala ina 
athumli somira.” 

Mishān 7 

Kathānabingwui Kachigat 

1Mosesna tabernacle khaningkāda chiwui thongthāngbing saikora thao neolaga 
tharchigatta, kala hanphut chiwui khorkhongbing saikora thao neolaga 
tharchikatthang, 

2Israel mibingwui kathānabing, athum avāva̱ ngarābingwui shimlakwui 
kathānabing, shangwui kathānabing, mi mashing shānkhui kahaibingwuitungli 
khayangabing; 

3athumna PROHOli mikhangai kachigat khuirāda seigari tharuk, mukkā tharāda 
khani, seigari ava̱va̱na kathāna mi khaniniwui sāda, kala mukkā tharāda khani 

mi tharāda khaniwui sāda khuirai; kala athumna chi tabernaclewui mangāli 
rāchigata. 

4Chieina PROHOna Mosesli hānga, 

5“Otbing chi khuida kazip khavai kachonshimwui otram khangatha̱li shichin 
khavai Levishili mi ava̱va̱wui otngarut athishurda mihaolu.” 

6Chieina Mosesna seigaribing kala mukkābing chi khuilaga Levishili mihaowa. 

7Seigari khani kala mukkā mati ana Gershonshi naomayarabingli, athumwui 
otngarut athishurda mihaowa; 

8kala seigari mati kala mukkā chishat, pāngmon Aaronwui nao Ithamarna 
khayanga Merariwui naomayarabingli, athumwui otngarut athishurda 
mihaowa. 

9Kha ana Kohathwui naomayarabingli khikha mamimana, kachiwui vang jilaga 
ashina kathara otbing singda yārtui eina khangava̱ ot sai, 

10kala kathānabingna hanphut chi thao neomithang dharkatwui vang kachigat 
miya; kala kathānabingwui kachigat chi hanphutwui mangāli khuirai. 

11Chieina PROHOna Mosesli hānga, “Athumna hanphut dharkatwui vang 
kachigatbing chi, thangthang kathāna ava̱va̱na chigatra.” 

12Kharethang chigatrikapki kaje chi Judah shangwui Amminadabwui 
naomayara Nahshonna; 

13kala ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda zatra, tharāzātchigatwui vang thao khamanāt 
manaktak kahai mathirna khanini chi pemngasaka; 

14nganamkaphā otna pemting kahai shekel tharā kharit sinā khongphei akha; 

15rikkatā chigatwui vang mukkānao akha, yaovā akha kala kumkha kākahai 
yaovānao akha; 

16suiham chigatwui vāng mevā akha; 

17kala ningyatchigatwui vāng mukkā khani, yaovā phangā, mevā phangā, kala 
kumkha kākahai yaovānao phangā. Hi Amminadabwui naomayara Nashonwui 
kachigatna. 

18Kakhanethang Issacharwui kathāna, Zuarwui naomayara Nethanelna chigata: 

19ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vāng thao khamanāta manaktak 
kahai mathirna chipem ngasaka; 

20nganamkaphāna pemting kahai shekel tharā kharit sinā khongphei akha; 

21rikkatā kachigatwui vang mukkānao akha, yaovā akha, kala kumkha kākahai 
yaovānao akha; 

22suihamchigatwui vang mevā akha; 

23kala ningyatchigatwui vang mukkā khani, yaovā phangā, kala kumkha kākahai 
yaovānao phangā chigata. Hi Zuarwui naomayara Nethanelwui kachigatna. 

24Kakathumathang Zebulunbingwui kathāna, Helonwui naomayara Eliabna 
chigata: 

25ana shekel shākha kala thumrā kharit lupāsāwui khongphei akha, shekel 
hangshini kharita lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

26nganamkaphāna pemting kahai shekel shākha kharita sinā khongphei akha; 

27rikkatā kachigatwui vang mukkānao akha, yaovā akha kala kumkha kākahai 
yaovānao akha; 

28suihamchigatwui vang mevā akha; 

29kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Helonwui naomayara Eliabwui 
kachigatna. 

30Khamatethang Reubenbingwui kathāna, Shedeurwui naomayara Elizurna 
chigata: 

31ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

32nganamkaphāna pemting kahai shekel tharā kharit sinā khongphei akha; 

33rikkatā chigatwui vang mukkānao akha, yaovā akha kala kumkha kākahai 
yaovānao akha; 

34suihamchigatwui vang mevā akha; 

35kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Shedeurwui naomayara Elizurwui 
kachigatna. 

36Kaphangāthang Simeonbingwui kathāna, Zurishaddaiwui naomayara 
Shelumi-elna chigata: 

37ana shekel shākha kala thumrā kharita lupāsāwui khongphei akha, shekel 
hangshini kharita lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

38nganamkaphā otna pemting kahai shekel tharā kharit sinā khongphei akha; 

39rikkatāchigatwui vāng mukkānao akha, yaovā akha, kala kumkha kākahai 
yaovānao akha; 

40suiham chigatwui vang mevā akha; 

41kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Zurishaddaiwui naomayara 
Shelumi-elwui kachigatna. 

42Katharukathang Gadwui kathāna, Deuelwui naomayara Eliasaphna chigata: 

43ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

44nganamkaphā otna pemting kahai shekel tharā kharit sinā khongphei akha; 

45rikkatā kachigatwui vang mukkānao akha, yaovā akha kala kumkha kākahai 
yaovānao akha; 

46suiham chigatwui vang mevā akha; 

47kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Deuelwui naomayara Eliasaphwui 
kachigatna. 

48Kashinethang Ephraimwui kathāna, Ammihudwui naomayara Elishamana 
chigata: 

49ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

50nganamkaphāna pemting kahai shekel tharā kharit sinā khongsai akha; 

51rikkatā kachigatwui vang mukkānao akha, yaovā akha, kala kumkha kākahai 
yaovānao akha; 

52suihamchigatwui vang mevā akha; 

53kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Ammihudwui naomayara 
Elishamawui kachigatna. 

54Kachishatathang Manassehwui kathāna, Pedahzurwui naomayara Gamalielna 
chigata: 

55ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

56nganamkaphā otna pemting kahai shekel tharā kharit sinā khongphei akha; 

57rikkatā kachigatwui vang mukkānao akha, yaovā akha, kala kumkha kākahai 
yaovānao akha; 

58suihamchigatwui vang mevā akha; 

59kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Pedahzurwui naomayara 
Gamalielwui kachigatna. 

60Kachikothang Benjaminshiwui kathāna, Gideoniwui naomayara Abidanna 
chigata: 

61ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzāt kachigatwui vang thao khamanāta 
manaktak kahai mathirna chipem ngasaka; 

62nganamkaphā otna pemting kahai shekel tharā kharit sinā khongphei akha; 

63rikkatā kachigatwui vang mukkānao akha, yaovā akha, kala kumkha kākahai 
yaovānao akha; 

64suihamchigatwui vang mevā akha; 

65kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Gideoniwui naomayara 
Abidanwui kachigatna. 

66Katharāthang Danwui kathāna, Ammishaddaiwui naomayara Ahiezerna 
chigata: 

67ana shekel shākha kala thumrā kharita lupāsāwui khongphei akha, shekel 
tharā kharita lupāsāwui khongsai akha, khanini chi kathara shimwui 
shekelchākwui athishurda tharāzāt kachigatwui vang thao khamanāta 
manaktak kahai mathirna chipem ngasaka; 

68nganamkaphāna pemting kahai shekel tharā kharit sinā khongphei akha; 

69rikkatā kachigatwui vang mukkānao akha, yaovā akha kala kumkha kākahai 
yaovānao akha; 

70suihamchigatwui vang mevā akha; 

71kala ningyatchigatwui vāng sei khani, yaovā phangā; mevā phangā, kala 
kumkha kākahai yaovānao phangā chigata. Hi Ammishaddaiwui naomayara 
Ahierzerna kachigatna. 

72Tharāda kharethang Asherwui kathāna, Okhranwui naomayara Pagielna 
chigata: 

73ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

74nganamkaphāna pemting kahai shekel tharā kharit sinā khongphei akha, 

75rikkatā kachigatwui vāng mukkānao akha, yaovā akha, kala kumkha kākahai 
yaovānao akha; 

76suihamchigatwui vang mevā akha; 

77kala ningyatchigatwui vang sei khani, yaovā phangā, mevā phangā, kala 
kumkha kākahai yaovānao phangā chigata. Hi Okhranwui naomayara Pagielwui 
kachigatna. 

78Tharada kakhanethang Naphtaliwui kathāna, Enanwui naomayara Ahirana 
chigata: 

79ana shekel shākha kala thumrā kharit lupāsāwui khongphei akha, shekel 
hangshini kharit lupāsāwui khongsai akha, khanini chi kathara shimwui 
shekelchākwui athishurda tharāzātchigatwui vang thao khamanāta manaktak 
kahai mathirna chipem ngasaka; 

80nganamkaphāna pemting kahai shekel tharā kharit sinā khongphei akha; 

81rikkatā kachigatwui vāng mukkānao akha, yaovā akha, kala kumkha kākahai 
yaovānao akha; 

82suihamchigatwui vang mevā akha; 

83kala ningyatchigatwui vang sei khani, yaovā phangā, mevā phangā kala 
kumkha kākahai yaovānao phangā chigata. Hi Enanwui naomayara Ahirawui 
kachigatna. 

84Hanphut chi dharkat sāda chi thao neomithanghon, Israelwui kathānabingna 
kachigatbing chi hina: lupāsāwui khongphei tharāda khani, lupāsāwui khongsai 
tharāda khani, sinā khongphei tharāda khani; 

85lupāsāwui khongphei ava̱va̱ shekel shākha kala thumrā, kala lupā khongsaina 
hangshini, kathara shimwui shekelchākwui athishurda lupāsāwui akhongbing 
saikora shekel thingkhani shāmati rita; 

86nganamkaphā thao pemting kahai eina sinā khongphei tharāda khani saikora 
chi kathara shimwui shekelchākwui athishurda shekel shākha kala maga̱ rita, 

87tharāzātchigat eina ngasoda rikkatā kachigat sākhavai sāyur saikora mukkā 
tharāda khani, yaovā tharāda khani, kumkha kākahai yaovānao tharāda khani; 
kala suihamchigatwui vang mevā tharāda khanina; 

88kala ningyatchigatwui vang sha̱kei katonga mukkā maga̱da mati, yaovā 
hangtharuk, mevā hangtharuk, kala zingkum akha kākahai yaovānao 
hangtharuk. Hibing hi thao neomihailaga dharkat sāthang hanphutli kachigatna. 

89Kala Mosesna PROHOli ngazekkida kazip khavai kachonshimli kazang 
chitharan, Cherub khaniwui ngachaili khalei ningkhami okowuitungli haikahai 
lukhamashan pamkhongwui eina ali khangazekkhon ana shai; chithada ali 
ngazeka. 

Mishān 8 

Thaomei Sharkakā 

1  PROHOna Mosesli hānga, 

2“Aaronli hānglu, nana thaomei chi shārkā kahai eina, thaomei shini china 
thaomeishong chiwui mangāli kahor mira.” 

3Chieina Aaronna chithāda sai; PROHOna Mosesli kaso kahai thāda 
thaomeishong chiwui mangāli kahor mikhavai thaomeibing chi ana sharkai. 

4Kala thaomeishong chi hithāda sai, apam eina thuilaga aphāng kashungda sinā 
eina shaokhui; aphei eina thuida thaomei kāshungda sinā eina 
shaokhui, PROHOna Mosesli chithei kahai maong tāzak eina ana thaomeishong 
chi sākhui. 

5Kala PROHOna Mosesli hānga, 

6 “Levinaobingli Israel mibingwui eina khuishokta athumli tharngasaklu. 

7Kala nana athumli hithāda tharngasaklu: pheomi khavaiwui tara̱ chieina 
athumli kasirrorlu, chiwui thili phasā katonga kuisighai eina sitālu, kala 
kashankachon ngasa̱da athum khalatta tharngasaklu. 

8Chiwui thili athumna mukkānao akha kala tharāzātchigatwui vang manaktak 
kahai mathir thao manātlaga khuirāranu, kala nana khangatei mukkānao akhala 
suiham chigatwui vang khuirāra. 

9Kala nana Levinaobingli Israel ashangva̱na kazipta leilakha kazip khavai 
kachonshimli khuirāra. 

10Nana Levinaobingli PROHOwui mangāli khuikharā chitharan Israelwui 
mibingna Levinaobingwuitungli pāng parra, 

11kala Aaronna Levinaobingli chi Israelwui khayitchigat sāda PROHOwui mangāli 
chigatra, chieina PROHOli chigatchaoda athumna otram ngatha̱paira. 

12Chiwui thili Levinaobingna mukkā khani chiwui kuili pāng parra, kala nana 
akha chi suihamchigatwui vang kala akhapāna rikkatā kachigatwui vang PROHOli 
chigatra. Hi Levinaobingli pheomi khavaiwui vangna. 

13“Kala nana Levinaobing chi Aaron eina awui naomayarabingwui azingli 
leingasakta athum chi khayitchigat sāda PROHOli chigatra. 

14Hithāda sāda nana Levinaobingli Israel mibingwui eina ngatei ngasakra, kala 
Levinaobing iwui ngasāra. 

15Kala nana athumli tharmida kala khayitchigat sāda chigat kahaiwui thili 
Levinaobingna kazip khavai kachonshimwui otram khangatha̱li zangpaira. 

16Kaja athum Israel mibingwui eina ningtongda ili michao kahaina; naopam 
shokaphok Israelnaobingwui naochizaibing saikorawui mahut ina 
Levinaobingli ikhalattawui vang khuikahaina. 

17 Kaja Israel mibingwui pharākhare saikora iwuina; mila, sha̱keila iwuisera; 
Egypt ngaleili pharākhare katonga sāthatthangwui eina thuida athumli ina 
ikhalattawui vang tharchigat kahaina, 

18 kala ina Israel mibingwui naochizaibingwui mahut Levinaobingli kakhuina. 

19Kala Levinaobingli Israel mibingwui eina Aaron eina awui naomayarabingli 
lemmet sāda ina mikahaina, kala athumna kazip khavai kachonshimli 
Israelnaobingwui vang otram ngatha̱ra, kala Israelnaobingwui vang pheomi 
khavai, chithāda sāda Israel mibingna katharapamli rākhanganai chitharan 
kalākashi mashokmara.” 

20Chithāda Moses, Aaron kala Israel ashangva̱na Mosesli PROHOna kaso kahai 
athishurda Levinaobingli chithāda sāmi. 

21Kala Levinaobingna athum moreiwui eina athum khalatta sāmathākhui kala 
athumwui kashankachonbing ngasa̱sera; chieina Aaronna athumli khayitchigat 
sāda PROHOli chigata, kala Aaronna athum tharkhavai pheomi. 

22Chiwui vang Levinaobingna Aaron eina anaomayarabingwui azingli kazip 
khavai kachonshimwui otram angatha̱uwa. Levinaobingwui pongli PROHOna 
Mosesli kaso kahai chithāda athumna sai. 

23Kala PROHOna Mosesli hānga, 

24“Levinaobingna hithāda ot sāra; zingkum maga̱da phangā kāshung kahaiwui 
eina thuida chiwui atungbing, kazip khavai kachonshimwui otram khangatha̱li 
zangra; 

25kala zingkum hangphangā kākahai saikora otpamwui eina ngasāmhaora kala 
athum otram mangatha̱luimara. 

26Kha kazip khavai kachonshimli otram khangatha̱li achinā ngarāli ngachonpai, 
kala athum khalatta otphunli mazangpaimara. Hithāda nana Levinaobingli 
otngarutbing ngayarkhamili chithāda sāra.” 

Mishān 9 

Kakhane Makānkhami Phanit 

1  Israelnaobingna Egypt ngaleiwui eina shokta kum kakhanewui kachāng 
kharewui alungli PROHOna Mosesli Sinai lamhāngli hānga, 

2“Israelwui mibingna langchin sākahai atam chili makānkhami phanit mayonra. 

3Kachāng hiwui tharāda khamatethang ngazin, langchin sākahai atamli shiyan-
chikan kala sharphahor mikahai athishurda nathumna mayonra.” 

4Chieina Mosesna Israelwui mibingli makānkhami phanit mayon khavai 
hāngchithei. 

5Chithāda athumna kachāng kharewui tharāda khamatethang ngazin Sinai 
lamhāngli makānkhami phanit mayona; PROHOna Mosesli kaso kahai saikora 
chiwui athishurda Israelwui mibingna sai. 

6Chitharan kathingun saza̱haida, chithang makānkhami phanit mamayonkapai 
mi kaikha leisai; kala athumna chithang Moses eina Aaronwui mangāli rai; 

7kala mibing china ali hānga, “Ithum kathingun saza̱da sāmakhaohaira; chiwui 
vang eina ithum Israelwui mibing khangateili ngasoda langchin sākahai 
zimiksholi PROHOli kachigat masārumpaimara kajila?” 

8Mosesna athumli hānga, “Ngarailu, PROHOna nathumwui pongli ili khi 
hangnikhala.” 

9 PROHOna Mosesli hānga, 

10Israelwui mibingli hānglu, kalikha nathum mi akhana, lah nathumwui ara̱-
azāna kathingun saza̱da sāmakhaohaiakha, lah kha̱ram katāli leisaakha 
ana PROHOwui mangāli makānkhami phanit mayonra. 

11Kachāng kakhanewui tharāda khamatethang ngazin athumna mayonra; 
athumna khawok makazang khamui kala kakhā hannā eina ngasoda shaira. 

12 Ngathor eina tangda mataipaimara, ara̱kui akhala matek ngasakmara, 
athumna mayonki kaji makānkhami phanitwui ningkhami athishurda athumna 
mayonra. 

13Kha mi akhana katharla thar, kha̱ramla mavālaga makānkhami phanit 
mamayonakha, ali awui miyurwui eina katathaora, kaja ana langchin sākahai 
zimiksholi PROHOli machigatmana; chieina awui morei akhalatta phungra. 

14“Kala kachikathā kha̱mi akha nathumwui alungli ngasozatta, ana PROHOli 
makānkhami phanit mayonka jiakha, makānkhamiwui ain kala shiyan-
chikanwui athishurda mayonranu; kha̱mi eina Israelnao khaniniwui shiyan-
chikan ngaraichāra.” 

Meiwui Muiyā 
(Sho 40.34-38) 

15  Tabernacle khaningkāthang, ningkhami oko kachonshimwui tabernacle chi 
muiyāna ngapuikhamhaowa; kala chi ngazinshong tabernacletungli meizak 
thāda ngathor eina tangda hora. 

16Chithāda ngashun muiyāna ngapuikhama, kala ngayā mei thāda leishona. 

17Kala kachonshimtungwui eina muiyā chi lankā kahai tharan, Israelwui 
mibingna zatphoka, kala muiyāna khangasām apam chili Israelnaobingna 
rāmrah sāpama. 

18PROHOna kakaso eina Israelnaobingna zatphoka, kala PROHOna kakaso eina 
athumna rāmrah sāpama; muiyāna tabernacleli fakhamda leilakha eina tangda 
athumna rāmrah chili ngasāmkhuida pama. 

19Kalikha muiyāna tabernacletungli zimiksho sangda fakhamhailala 
athumna PROHOwui kakaso mayonda mazatphokmana. 

20Kachikathā atamli muiyā china khani kathumthang tabernacletungli 
leilala PROHOwui kakaso athishurda ngasāma; chiwui thili PROHOna kakaso 
athishurda zatphoka. 

21Kachikathā atamli muiyā chi ngazin eina thuilaga ngathor eina tangda lei; kala 
muiyā chi ngathor lānkā kahai tharan athumna zatphoka; lah thangkha kala 
ngayā leifakha muiyā lānkakā tharan athumna zatphoka. 

22Khanithangranu kachāngkharanu, sangmeiranu tabernaclewuitungli muiyā 
mangatha̱la leilakha eina tangda Israelwui mibingna mazatphokla ngasāma; 
muiyā lānkā kahai tharan zatphoka. 

23PROHOwui kakaso eina athumna rāmrah sāpama, kala PROHOwui kakaso eina 
athumna zatphoka; PROHOna Mosesli hangkhangasak eina kakaso chi athumna 
mayona. 

Mishān 10 

Lupāsāwui Talla̱ 

1 PROHOna Mosesli hānga, 

2“Lupāsāwui talla̱ khani sākhuilu; kala chi nathumna yaruili kathongkhui khavai 
kala ngathān khavai sālu. 

3Khani chi rip sāda kakhong tharan mi katongana kazip khavai kachonshimwui 
zangkhavaili rākazipra. 

4Kha athumna talla̱ akhamāng khongakha kathānabing, Israel shangbingwui 
akuibing, athum khalatta nawuili rākazipra. 

5Nana talla̱ chi ning khangasharkhon kakhong chitharan zingshoshongli khalei 
rāmrahwui mibingna shokra. 

6Kala nana kakhane kakhong chi ning ngashar khavai kakhong tharan 
azingshongli khalei rāmrahwui mibingna shokra. Atam kachida zatphokura 
jiakha ningkhangashar khon hi khongra. 

7Kha yarui kazip khavai kaho tharan, nana ningkhangasharwui makhongla 
sāngmeida khongra. 

8Pāngmon Aaronwui naomayarabingna talla̱ chi khongra. Talla̱ kakhong chi 
mathāhaila nathumwui thot kachida ningkhami ngasāra. 

9Kala nathumwui ngaleili singkakharengali rai vākasā tharan talla̱khon kala 
ning ngasharkhavai khongra, kaja PROHO nathumwui Varena nathumli 
phaningungda yangkashibingwui eina nathumli kanmira. 

10Nathum ringphāthangla, kala nathumwui langchin sākahai phanitlila, 
changwok phanitlila nathumna rikkatā kachigat kala nathumwui ningyatchigat 
pha̱kaphayābingwui mangāli talla̱ khongra; china nathum Varewui mangāli 
phaningung khavai nathumli ngachonmira: PROHO nathumwui Vare chi ina.” 

Israelnaobingna Rāmrah Pheikatā 

11Zingkum kakhane, kachāng kakhanewui khamaga̱thang, tuingashit oko 
tabernacletungwui eina muiyā chi lānkāhaowa, 

12kala Sinai lamhāngwui eina Israelwui mibing shang-shang eina zatphokuwa; 
kala Paran lamhāngli muiyā china tāngasāmhaowa. 

13Hi PROHOna Mosesli kakaso athishurda zatphok kharena. 

14Judah rāmrahwui philān athishurda chiwui tāng chili khalei mibingna 
athumwui philān eina ngasoda khare sāda zatphoka; Amminadabwui 
naomayara Nahshonna shangnaowui kathānana. 

15Kala Issachar shangwui mi ashangva̱ chiwuitungli Zuarwui naomayara 
Nethanelna kathānana. 

16Kala Zebulun shangwui mi ashangva̱ chiwuitungli Helonwui naomayara 
Eliabna kathānana. 

17Kala tabernacle chi pheitā kahai eina Gershonwui naomayarabing eina 
Merariwui naomayarabingna tabernacle chi phunglaga zatuwa. 

18Kala Reuben rāmrahwui philān athishurda tāng chili kapam mibingna 
athumwui philān eina ngasoda zatuwa; Shedeurwui naomayara Elizurna athum 
shangnaowui kathānana. 

19Kala Simeon shangwui mi ashangva̱ chiwuitungli Zurishaddaiwui naomayara 
Shelumi-elna kathānana. 

20Kala Gad shangwui mi ashangva̱ chiwuitungli Deuelwui naomayara 
Eliasapahna kathānana. 

21Chiwui thili Kohathnaobingna kathara otbing phunglaga zatuwa, kala athum 
marāshungranglakha tabernacle khaningkāhairasai. 

22Kala Ephraim rāmrahwui philān athishurda tāng chili kapama mibingna 
athumwui philān eina ngasoda zatuwa; Ammihudwui naomayara Elishamana 
athum shangnaowui kathānana. 

23Kala Manasseh shangwui mi ashangva̱ chiwuitungli kathāna chi Pedahzurwui 
naomayara Gamalielna. 

24Kala Benjamin shangwui mi ashangva̱ chiwuitungli kathāna chi Gideoniwui 
naomayara Abidanna. 

25Chiwui thili Dan rāmrahwui philān athishurda tāng chili kapama, rāmrah 
saikorawui rai ngākkhame Danwui mibingna athumwui philān eina ngasoda 
zatphokuwa. Kala Ammishaddaiwui naomayara Ahiezerna shang chiwui 
kathānana. 

26Kala Asher shangwui mi ashangva̱ chiwuitungli kathāna chi Okhranwui 
naomayara Pagielna. 

27Kala Naphtali shangwui mi ashangva̱ chiwuitungli kathāna chi Enanwui 
naomayara Ahirana. 

28Hithāda Israelwui mibingna shang-shangwui athishurda maron-maron eina 
zatphokuwa. 

29Kala Mosesna, awova̱ Midianpa, Reuelwui naomayara Hobabli hānga, 
“PROHOna ithumli ‘Ina nathumli ngalei hi mira’ da hāngkahai apam chili vaura; 
ithumli ngasoda rālu, nawui vang ithumna kaphā chi sāmira; kaja PROHOna 
Israelli kaphā chi ngashitmihaidalei.” 

30Kha ana ngahānkai, “I mavāmara, iram ngaleili kala iwui theisābingli 
latunghaora.” 

31Kala Mosesna hānga, “Ithumwui eina mathuimialu da ina kapona; kaja ithum 
kathāda lamhāngli rāmrah sāpamrakhala kaji nana katheina, kala nana ithumli 
thānra. 

32Nana ithumli ngasovaakha PROHOna ithumli kaphā sākhami chi nalila ithumna 
yar sāra.” 

Mibing Zatkaphok 

33Chiwui thili athumna PROHOwui phungrei chiwui eina kathumthangwui 
shongzā zatuwa, kala athumwui ngasām khavaipam phākhui khavai tuingashit 
oko china rida zata. 

34Kala athumna rāmrahwui eina zatphok kachida PROHOwui muiyāna athumli 
ngashun thānzata. 

35  Kala oko china zatphok kajida Mosesna hānga, “Thuilu, O PROHO, kala nawui 
yangkashebing chaiyānghaoranu; kala nali ningkakachaibing nawui mangāli 
yāmchanghaoranu.” 

36Kala oko china vangasām kajida ana hānga, “Mashānkharar Israelnao 
thingthingwuili hanunglu, O PROHO.” 

Mishān 11 

Taberah da Phokkhamipam 

1Kala mibingna athumwui kachotkachāngwui vang PROHOwui miktāli ngurngur 
matuiya; kala chi PROHOna kashā eina, ali malung thuingasakhaoda, PROHOwui 
mei athumwui lungli chuihaoda ayarwui rāmrah kaikha chuitāhaowa. 

2Chieina athumna Mosesli khangakao eina Mosesna PROHOli seihā sāda mei chi 
mithaowa. 

3Chiwui vang eina apam chiwui ming Taberah phokmi, kaja PROHOwui mei china 
athumli rāchui. 

Mosesna Kathāna Hangshini Kapangkakhui 

4  Chitharan ngaunlop kahai Israel mibingwui alungli kha̱minao sā 
shaingaihaida; kala chili Israelwui mibingla zangda chaplaga hānga, “O ithum sā 
shaikhavai leisasi kaja chāng! 

5Ithumna Egyptli leilakha khalem eina khaih kashai chi phaningunga, 
karoptheibing, khaimaithei, shomri, pyas, janam shaisai; 

6kha ara ithumwui yāng pangshap thenghaira, kala manna hi maningla 
khangatei maleithura.” 

7  Manna chi phatikomwui atha thai kala bdelliumwui azak khuiya. 

8Mibingna chi ngamuikhuilaga jakrili takka, lah shimkhurli rungkhui, kala ham 
eina hanglaga khamui sākhui, kala shaiakha thao eina khareikakhui khamui 
tākamhai. 

9 Rāmrahli ngayāshong ikra̱ katā tharan, chili ngasoda manna tai. 

10Mosesna shimkhur katongawui mi kachiva̱ kachichāshiwui kachonshim 
khāmongli nganingda kachap chi shai, kala PROHOwui malungkhavāt haklak eina 
katā theida, Moses maringphāthuwa. 

11Mosesna PROHOli hānga, “Khisāda nawui raobingli hiyākha rekharekkhala? 
Kala nawui miktāli khisāda ina lukhamashan masamphangpaithu, kaja 
athumwui kachot katonga khisāda iwuitungli haimihaokhala? 

12Mi saikora hi ina vaikhuila? Athumli ina pharākhuida nana ili ‘Na̱ khamanga 
naoli kaphung thāda,’ nana athumwui avāva̱ ngarāli ngashit kahai ngalei chili 
phungvālu kajila?” 

13Mi saikora hili ina kachili sā akhuida mirakhala? Kaja athumna, “Ithumli sā 
shaikhavai milu” da iwui mangāli chapta hānghaira. 

14Mi saikora hili imāngna maphungrarmara, otphun hi iwui vang ritnai. 

15Nana ili hithāda sāra jiakha ili sāthatlakhaolu, nana ili lumashanakha iwui 
sitkhamahui hi I matheiluingaiga. 

16Chieina PROHOna Mosesli hānga, “Iwui vang Israelwui khararnaobing 
hangshini kapangkhuilu, athum chi nana kathei khararnao kala otva̱bing 
ngasāphalungra; kala athumli kazip khavai kachonshimli thānrāda nali ngasoda 
kānganing ngasaklu. 

17Chieina ina nali chili tāngazekra; kala nawui eina ina manglā kakhuilaga 
athumli sangmira, chieina athumnala mibingwui kachot chi nali phungrumra, 
namāngna maphungluimara. 

18Kala mibingli hithāda hānglu, ‘Akhamawui vang nathum khalatta tharchigatlu; 
nathum sā shaira. Kaja PROHOwui mangāli, “Ithumli khipāna sā mishaira? Kaja 

ithum Egyptli sā mavātla shaisai” da nathumna chapta kahāng chiwui vang 
eina PROHOna nathumli sā mida nathumna shaira. 

19Nathumna thangkha, lah khanithang, phangāthang, tharāthang, maga̱ 
thangmāng shaiki kaji maningmana, 

20kha nganamkashina mamalongairanglakha eina tangda kachāng peida shaira, 
kaja nathumli khangayur PROHOli nathumna mamayāmada “Kachiwui vang eina 
ithum Egyptwui eina shoksākhala?” da chapa.’” 

21Kha Mosesna hānga, “Ina thānkazat mibing hi mashing thingshātharukna; laga 
nana ‘Ina athumwui shaikhavai sā mira, chieina athumna kachāngkha peida 
shaira!’ da hānga. 

22Athumli ngarin khavai seishang, yaoshang taithatmirala? Lha athumli ngarin 
khavai shamadruwui khai katonga kazipkhuirala?” 

23Chieina PROHOna Mosesli hānga, “PROHOwui pāng sha̱nāhaola? Ara iwui tui 
nawui vang ungshungnika maungshungnikhala yanglu.” 

24Chieina Mosesna PROHOwui tui chi mibingli shokhānga; kala ana mibingwui 
eina khararnaobing hangshini kazipkhuilaga kazip khavai kachonshim chi 
kuimareida nganing ngasaka. 

25Chieina PROHOna muiyalung eina tāda ali ngazeka, kala awui eina manglā 
ngayarda arar hangshini chili sangmi, kala manglā chi athumwuili zangkahai 
eina, athumna marānuwa. Kha naoda athumna chithāda masāluimana. 

26Athumwui ngachaili mi khani, akhana Eldad kala akhapā Meldad hoda 
mingchanlala kachonshimli marāla rāmrahli pamhaowa, kala manglā chi anilila 
rāzangda anila rāmrahli marāna. 

27Chieina yaronnao akhana Mosesli ngasamvāda ahānga, “Eldad eina Meldad 
rāmrahli marānpamdalei.” 

28Kala chi shāda Nunwui naomayara Mosesli otram ngathakhame, kapangkhui 
kahaiya Joshuana hānga, “Iwui amei Moses, anili khāmhaolu.” 

29Kha Mosesna ali hānga, “Iwui vang eina na mikpaishihaola? PROHOwui mi 
saikora marān ngasāsāsi kaja, PROHOna awui manglā athumli sangmisāsi kaja 
jong!” 

30Chieina Moses kala khararnaobing chi rāmrahli unghaowa. 

PROHOna Kongkui Chihokharā 

31Kala PROHOwui eina masi phanshokta kongkui kachungkha shamadruwui eina 
yongshok ngasaka, kala athumwui rāmrah ngalemli hivāk thangzatkhawui vāng 
kala lākhavāk thangzatkhawui vāng da rāmrah kuimareida, kala ngaleiwui eina 
khuining khani shāda tatung ngasaka. 

32Kala mibingna chithang ngashun, ngayā kala akhama kathā langpongda 
kongkuibing chi ngamuikhui; teomeikapta ngamuikakhuiapana homer tharā 
kazipkhuiya; kala athumwui rāmrah kuimareida chi ungkhorhai. 

33Sā chi sheida mamayuitāranglakha, PROHOwui malungkhavāt mibingwuitungli 
tāda, kazātkashi shokngasaka. 

34 Chiwui vang eina apam chiwui aming Kibroth-hattaavah phokmi, kaja sā 
ningchangkhai kahaibing chili chifaya. 

35Kibroth-hattaavahwui eina mibingna zatphokta Hazerothli vai; kala athumna 
Hazerothli angasāma. 

Mishān 12 

Mariamli Danti Khami 

1Mosesna Cush sha̱nao akha khangakum chiwui vang, Mariam eina Aaronna 
makhamayā tui matuiya, kaja ana Cush miyurwui sha̱naoli ngakuma. 

2Kala anina hānga, “PROHOna Mosesmāngli ngazekla? Ana inilila 
mangazekmala?” Chieina PROHOna chi shāhaowa. 

3Moses malung nimlaka. Okathuiwui mi saikorali malung nimkhamei mina. 

4Kala kashuirak eina PROHOna Moses, kala Aaron eina Mariamli hānga, “Nashi 
kathum, kazip khavai kachonshimli shoklu,” kala ashi kathumna chili shoka. 

5Kala PROHOna muiyāwui pākra̱ eina tāda kachonshimwui khāmongli 
tānganingda Aaron eina Mariamli hoi; kala ani khanina mangāvāk rai. 

6Ana hānga, “Iwui tuibing nganālu: nathumwui alungli marānkhame 
leiakha PROHO I khalattana ali mahāmi kala ina mang eina ngazeka. 

7 Iwui rao Mosesli chi maningmana, ale iwui shim katonga chisin kahaina. 

8 Ale ina mai eina mai yangngasungda tharlak eina khangazekna, makashā tui 
eina khangazek maningmana; kala ana PROHOwui zak theikhui. Chithākha 
khiwui vang nanina iwui rao Moseswuitungli matuikida katharin maleithu?” 

9Kala PROHOwui malungkhavāt aniwuitungli leihaowa, kala a thuihaowa, 

10kala muiyā chi kachonshimtungwui eina thuikhaleoda, yanglu, Mariamli 
phārrei pemhaowa, horam thāda charshihaowa. Aaronna Mariamli yangkhaung 
eina yanglu, a phārrei pemhaowa. 

11Kala Aaronna Mosesli hānga, “O, ishāmei, iniwui mangma̱sak kala morei 
sākahai chiwui vang inili tandi mamialu. 

12Sha̱nao hili ava̱wui wuk eina phasā tangkhai shaihailaga pharākatā mathā 
ngasakalu.” 

13Chieina Mosesna PROHOli ngakaoda poi, “Ali kharaimihaolu, O PROHO, ina nali 
poli.” 

14 Kha PROHOna Mosesli hānga, “Avāva̱na awui maili machora̱ mashorrorsi kaja 
a shinithang maishida mapamarala? Shinithang ali rāmrahwui ayarli vanarhaolu 
kala chiwui thili ali khuiungpaira.” 

15Chiwui vang eina Mariamli shinithang rāmrahwui ayarli vanarhaowa, kala ali 
makhuiungranglakha eina tangda mibingna mazatmana. 

16Chiwui thili athumna Hazerothwui eina zatphoklaga Paranwui lamhāngli 
rāmrah vasāpama. 

Mishān 13 

Canaan Ara̱yang khavai Chihokhavā 
(Khal 1.19-33) 

1 PROHOna Mosesli hānga, 

2“Ina Israelwui mibingli miki kaji ngalei chi vāra̱yang khavai mi chihovālu; avāva̱ 
ngarāwui shang-shang eina kathāna ava̱va̱ chiholu.” 

3Chieina Mosesna PROHOwui kakaso athishurda Israel mibingwui kathānabingli 
Paran lamhāngwui eina chihovai. 

4Kala hi athumwui amingbingna: Reuben shangwui eina Zaccurwui naomayara 
Shammu-a; 

5Simeon shangwui eina Horiwui naomayara Shaphat; 

6Judah shangwui eina Jephunnehwui naomayara Caleb; 

7Issachar shangwui eina Josephwui naomayara Igal; 

8Ephraim shangwui eina Nunwui naomayara Hoshea; 

9Benjamin shangwui eina Raphuwui naomayara Palti; 

10Zebulun shangwui eina Sodiwui naomayara Gaddiel; 

11Josephwui (chiya Manassehwui shang eina) shangwui eina Susiwui 
naomayara Gaddi; 

12Dan shangwui eina Gemalliwui naomayara Ammiel; 

13Asher shangwui eina Michaelwui naomayara Sethur; 

14Naphtali shangwui eina Vophsiwui naomayara Nahbi; 

15Gad shangwui eina Machiwui naomayara Geuel; 

16Hibing hi Mosesna ngalei chili vāra̱yang khavai chihokashoka mibingwui 
amingbingna: kala Mosesna Nunwui naomayara Hosheali Joshua da aming 
ngacheimihaowa. 

17Canaan ngalei ara̱yangkhui khavai Mosesna athumli chihoda hānga, “Negeb 
kānshanglu kala phungrei ram chili kālu, 

18kala ngalei chi kathakhala kaji vāyanglu, mibing chi pangda leika, ngazanda lei; 
chungka teo, 

19kala athumna somda khalei ngalei chi mathāka, zakshi, kala keinung chi 
rāmrahka, raipankhala, 

20lah ngalei chi chāmka, shāng, kala chili ngahong leika, lah ngalei tumka 
kathakhala kaji ayanglu. Malungpinglu, kala ngalei chiwui athei kakhuiunglu.” 
Chitharan atamli drakhāthei minphokkhare atam sāsai. 

21Athumna vāda Zinwui lamhāng eina thuilaga Hamath zangkhavai ngalemli 
khalei Rehob vāshungda ara̱yangkhui. 

22Athumna Negeb shanglaga Hebronli vai; kala Anakwui ara̱-azā kapam Ahiman, 
Sheshai, Talmai, chili leisai. (Hebron hiya Egyptwui Zoanli zingkum shini rida 
sakā kahaina). 

23Chiwui thili athumna Eshcolwui tampākli ungda drakhāthei aphāng akhali 
kakā asur akha shātkhui, kala thingphān sangda mi khanina ngava̱zata; kala 
kabothei eina khaorātheila khuiya. 

24Chiwui vang eina apam chili Eshcolwui tampāk da phokmi, kaja drakhāthei 
asur akha chi Israelwui mibingna chili shātkhui. 

25Zimiksho hangmatithang kākashung eina athumna latunga. 

26Kala athumna Moses, Aaron kala Kadeshli khalei Paran lamhāngli pamkasā 
Israelwui ashangva̱wuili ungnga. Athumna yarui ashangva̱li pao chi unghānga, 
kala ngalei chiwui atheila ungchithei. 

27Kala athumna Mosesli hānga, “Nana ithumli kachiho ngalei chili vai; ngalei chi 
seina̱ eina khuira̱ longa, kala hi chiwui atheina. 

28Chithālala ngalei chili kasombing chi panga, kala keinung chi raipan sāda 
hakmahālaka; chili lāngda ithumna Anakwui ara̱-azāla chili thei. 

29Amaleknaobingna Negebwui ngaleili somda lei; Hitnaobing, Jebusnaobing 
kala Amornaobing phungreiramli pama, kala Canaannaobingna shamadrushong 
kala Jordan ngaheivāk pamdalei.” 

30Kha Calebna Moseswui mangāli khalei mibingli chingrihai ngasakta hānga, 
“Ithum arui ngalāngda vāusa kala angapaikhuisa; kaja ithumna 
yuishaphalungra.” 



280 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

31Chieina ali ngasokhavā mi akhana hānga, “Ithum mibing chili 
mangasungrarmara, kaja athum ithumli pangmei.” 

32Chiwui vang eina athumna akhayang ngalei chiwui pao Israel mibingli kapikta 
unghānga, “Ithumna akhayang ngalei chiya mi mapānkapai ramna, chiwui 
mibingwui asho-arep kahak hāngkhavai maleimana. 

33 Kala apam chili Nephilnao, kaja Anakwui ara̱-azā kachungkha pamda lei; 
athumwui mangāli ithum khaoh kathāna, kala athumnala ithumli khaoh thāda 
theida leira.” 

Mishān 14 

Mibingna PROHOli Ngakaikashi 

1Chiwui thili chithang ngayā yarui ashangva̱na akhon panglāk eina shokta 
chapngachai. 

2Kala Israelwui mibingna Moses eina Aaronwuitungli kharopa; yarui 
ashangva̱na anili hānga, “Ithum Egypt ngaleili lah lamhāng hili thihaisasi kaje 
phameira! 

3 PROHOna kachiwui vang eina ithumli raighaili thisang khavai ngalei hili 
thānkharākhala? Ithumwui preiva̱ kala naongarā athumwui sāshai ngasāhaora; 
ithumwui vanga Egyptli latung kahaina maphāmeimarala?” 

4Kala athum akha eina akha hāngngaroka, “Ithum raikhoka akha 
kapangkhuilaga Egyptli latunghaosa.” 

5Chiwui thili Moses eina Aaronna Israel katongawui mangāli mai mashunzanga, 

6kala Canaan akhayangli kazanga Nunwui nao Joshua eina Jephunehwui nao 
Calebna kachon serkhākta Israel ashangva̱li hānga, 

7“Ithumna vākhayang ngalei chi mathalak kahai ngaleina. 

8PROHOna ithumli ningyāng ungakha, ana ithumli ngalei chili thānzangda seina̱ 
eina khuira̱ khalonga apam chi ithumli mira. 

9 PROHOli mangakaishilaklu; kala ngalei chiwui mili mangacheelu, kaja athum 
ithumwui hanyarna; athumli kanmi khavai maleimana, kala PROHOna ithumli 
ngasoda lei; athumli mangacheealu.” 

10Kha yarui ashangva̱na anili ngalunggui eina horthat khavai hānga. 
Chieina PROHOwui tekhamatei chi Israelnaobing saikorali kazip khavai 
kachonshimli rāchithei. 

Mibingwui vang Moseswui Seihā 

11  PROHOna Mosesli hānga, “Miyur hina karankha ili makhuisangmarakhala? 
Kala athumwui alungli matakhak kahai ot ina kachungkha sāchitheihailala 
athumna karankhawui vang ili mashitsangmarakhala? 

12Ina athumli kazātkashi za̱ngasakra kala shimān ngasakhaora, kala athumli 
hakkhamei kala pangkhamei yur akha ina nawui eina sākhuira.” 

13  Kha Mosesna PROHOli hānga, “Chithakha Egyptnaobingna shāhaora, kaja 
miyur hili nana nawui pangshap eina athumwui eina khuikashokna, 

14kala athumna ngalei hili pānda khaleibingli hānghaora. Athumna shāhaira, 
kaja O PROHO, na miyur hiwui alungli lei kaji; kaja nali, O PROHO, mai eina mai 
ngasungda theihaira, kala nawui muiyāna athumwuitungli ngasāmda kala 
ngashunshong muiyāwui pakra̱ kala ngayāshong meiwui pakra̱ eina nana 
athumli rizatmi. 

15Ara nana mibing hili thitkha sāngasakhaiakha, nawui mingkhamayāng 
shākahai miyurbingna, 

16‘PROHOna mibing hili ngashit kahai ngaleili mathānzangrarthuda, chiwui vang 
athumli lamhāngli shaothatser kahaina da hāngra.’ 

17Chieina arui, ina nali seihā kasāna, nana ngashit kahai thāda PROHOwui 
pangshap reimeiranu, 

18 ‘PROHOva malung mavātzarmana kala makhangachei leikashi pemtinghaida 
morei kala khayonkhamāng pheomi, kha PROHOna khayonali shongrān mida 
avāva̱ ngarāwui moreiwui vang anaongarā, kala ara̱-azā thot kakathuma kala 
khamate eina tangda shongrān mi.’ 

19Nawui hakkhamahā makhangachei leikashi chiwui athishurda, kala mibing hili 
Egyptwui eina thuilaga arui rāshungda pheomichingda khalei chiwui athishurda 
ina poli, mibing hiwui khayonkhamāng kapheomilu.” 

Varewui Bichar 

20Chieina PROHOna hānga, “Nawui tui athishurda ina pheomihaira; 

21kha kachangkhat eina, I leilakha eina tangda, kala okathui katonga 
hi PROHOwui tekhamateina pemngasakki jihaoda, 

22 iwui tekhamatei kala khudam Egyptli kala lamhāngli ina chithei kahai chi 
theilala ili tharā shida chāng yangda kala iwui tui manganāsang thuda, 

23avāva̱ ngarāli ina ngashit kahai ngalei chi matheimara; kala ili 
ningkakachaibingna ngalei chi kathei masamphangmara. 

24 Kha iwui rao Calebna ngateihang kahai ning leida ili shurchao kajiwui vang, 
ana ayang kahai ngalei chili ina zangngasakra, kala awui ara̱-azāna ngalei chi 
samphangra. 

25Ara tampāk chili Amaleknaobing eina Canaannaobing pamhaoda, akhama 
ngareikhuida Red Sea shongfa shurda lamhāngvāk vaulu.” 

Ngakaikashiwui Shongrān 

26 PROHOna Moses eina Aaronli hānga, 

27“Karankha makhayā yarui ashangva̱ hina iwuitungli ngurngur matuira? Israel 
mibingna iwuitungli ngurngur khamatui saikora ina shāhaira. 

28Athumli hānglu, ‘I leilakha eina tangda’ da PROHONA hānga, ‘Nathumna iwui 
miktāli hāngkahai chiwui athishurda ina nathumli sāra: 

29 Nathumwui kathingun lamhāng hili pitāra; mishānli shānnar kahai nathum 
saikora kum maga̱ eina thuida chiwui atungbing iwuitungli kakharopbing, 

30Jephunnehwui naomayara Caleb eina Nunwui naomayara Joshua maningla 
khangatei khipākha ina nathumli pamngasakra da ngashit kahai ngalei chili 
mazangmara. 

31Kha nathumwui ara̱-azā, nathumna sāshai ngasāhaora da kahānga, 
naongarābing ina khuizangda nathumna horkahai ngalei chi athumna theira. 

32Kha nathumva, nathumwui kathingun lamhāng hili pitāra. 

33 Kala nathum lamhāngli mathingakanranglakha eina tangda, nathumwui 
mashitkasangwui vang nanaongarāli kum hangmati chotchāngda lamhāngli yao 
kahoma sāra. 

34Nathumna Canaanli akhayang zimiksho hangmati thangwui athishurda, 
thangkhana kumkha sāda, zingkum hangmati nathumwui khayonkhamāng 
phungra kala iwui ningyāng makhaung chi nathumna theira.’ 

35PROHO, ina, hānghaira; makhayā katonga, chiya ili mamayāmada kazip kakhui 
ashangva̱li makahatlakla ina hi sāra: lamhāng hili athum ngachangchaohaora, 
kala chili athum thira.” 

36Ngalei chili ayang khavai Mosesna kachiho kala hanunglaga ngalei chili 
makhamayā khangui pao ungkhamiwui vang ali ashangva̱na ngurngur matui 
khangasaka mibing, 

37kala khangui pao khuikhaunga mibing chi PROHOwui mangāli kazātkashi eina 
thihaowa. 

38Kha ram chi akhayang mibingwui ngachaili Nunwui naomayara Joshua eina 
Jephannehwui naomayara Caleb mathila ringa. 

Rai Kasā Ngarānkhare 

(Khal 1.14-46) 

39Kala Mosesna tui chi Israelwui mibing saikorali hānga, kala mibingna sifalak 
eina soso chapngachai. 

40Kala athumna ngathorthak ngakarthuida phungreiram chili kāda hānga, 
“Yanglu, ithum hili lei, PROHOna ngashit kahai apam chili ithum mavāmara, kaja 
ithumna morei sāhaira.” 

41Kha Mosesna hānga, “Khisāda arui nathumna PROHOwui kakaso chili 
mangānathukhala, kaja china kalikha maungshungmarala? 

42Makālu, nathumwui yangkashibingwui mangāli nathum pitāhaora, 
kaja PROHOna nathumli mangasomimana. 

43Khikhalajila Amaleknaobing kala Canaannaobing nathumwui mangāli lei, 
nathum athumwuili pitāra; kaja nathumna PROHOli kashurwui eina 
yāmhaira, PROHOna nathumli mangasomimara.” 

44Kha PROHOwui tuingashit oko eina Moses rāmrahwui eina zatkaphokli 
mazanglala athumna phungreiram chili kāhaira da phaninga. 

45Chitharan Amaleknaobing kala Canaannaobing phungreiram chili 
pamkasābing tārāsai kala athumli yuihaida Hormah eina tangda 
kharomvāhaowa. 

Mishān 15 

Kachigatwui Ainbing 

1 PROHOna Mosesli hānga, 

2Israelwui mibingli hānglu, nathumna apamki kaji ina khami ngalei chili 
azangda, 

3kala nathumna PROHOli kachigat, seishang, lah yaoshangwui eina, lah mei eina 
riktāda kachigat, lah pha̱kaphayā, lah khangashit ungshungmi khavai lah 
lemmet kachigat, lah langchin sākahai phanit phanaowui kachigat PROHOli 
nganamkaphā kachigatlapai, 

4kachigat khuikharā mi china PROHOli tharāzāt kachigat khamanaka mathir 
khuilui akha akhum tharāwui khum akha, kala lengkhor matiwui khum akhali 
thao manatlaga chigatra; 

5kala zam lengkhor matiwui khumkha ra̱shakchigatwui vang, rikkatā kachigat, 
lah pha̱phayā khavaiwui vang, yaonao ava̱va̱ eina ngasoda nathumna ngarānra, 

6lah yaovā akhawui vang, nathumna tharāzat kachigatwui khamanaka khuilui 
akhum tharāwui khum khani mathirli thao lengkhor akhawui khum kathum 
manatlaga chigatra; 

7kala rāshak chigatwui vang nathumna drakhāra̱ lengkhor akhawui khum 
kathumwui akha PROHOli ningyāngkhaung nganamkaphā chigatra. 

8Kala nathumna rikkatā kachigatwui vang mukkā lah khangashit kasā ungshung 
khavai pha̱kaphayā, lah PROHOli ningyatchigatwui khangarān kasā chitharan: 

9mi china mukkali ngasoda tharāzat kachigatwui vang mathir khamanat khuilui 
akha akhum tharāwui khum kathum, thao lengkhor akhawui tangkhaili 
manatlaga chigatra, 

10kala nana ra̱shakchigatwui vang zam lengkhor akhawui tangkhai mei eina 
kachigat sāda hi PROHOli ningyāngkhaung nganamkaphā chigatra. 

11Hithāda mukkā, lah yaova kachiva̱, lah yaovānao, lah yaonao kachigat kachiva̱li 
sāra. 

12Nana khangarān mashing athishurda, ava̱va̱wui chi mashing athishurda sāra. 

13PROHOli ningyāng ungkhangasak nganamkaphā mei eina kachigat hi, Israelwui 
mibingna hithāda sāserra. 

14 Kala nathumli ngasokazat kha̱minao zangakha, lah nathumli thot-thot 
ngasokazatbingna PROHOli ningyāngkhaung nganamkaphā mei eina kachigat hi 
pha̱phayāngaiakha, nana kasā chithāda ana sāpapamra. 

15Yarui ashangva̱ eina kha̱miwui ningkhami ngaraichada katang mavaila thot-
thot kachida leichingra; PROHOwui mangāli kha̱mila nathumwui chithāpapamra. 

16 Nathum eina nathumli ngasokazat kha̱miwui vang ain akha kala sharphahor 
akhara. 

17  PROHOna Mosesli hānga, 

18“Israelwui mibingli hānglu, ina thānzangki kaji ngalei chili kazang chitharan, 

19kala ngalei chiwui kashakazā nathumna kazā chitharan, nathumna PROHOli 
chigatra. 

20Nathumwui hātkhui kharewui zāt eina nathumna khamui ahang eina chigatra; 
hi lanpumwui eina kachigat sāda mira, hithāda nathumna chigatra. 

21Nawui hātkhuikhare zāt eina nathumna khamui sālaga nathumwui thot 
kachida PROHOli kachigat mira. 

22  “Kha nathumna nguihaida, kala PROHOna Mosesli kakaso ningkhami saikora 
hi mamayonakha, 

23PROHOna Mosesli shichinlaga kaso kahai ningkhami mithangwui eina thuilaga 
nathumwui thot kachida masaakha, 

24kala yarui ashangva̱na chi matheimada sākahai ngasasaakha, ashangva̱ 
saikorana mukkānao akha rikkatā kachigat sāda chigatra, PROHOli 

ningyāngkhaung nganamkaphā tharāzat kachigat kala ra̱shakchigat eina 
ngasoda sharphahorwui athishurda sāra, kala mevā akha suiham chigatwui 
vang chigatra. 

25Kala pāngmon china Israel ashangva̱wui vang pheomira, kala athumli 
pheomihaora; khikhalajila athumwui khangui chiwui vang athumna PROHOwui 
mangāli rikkatā kachigat kala athumwui suiham chigat khuikharāna. 

26Kala Israel yarui ashangva̱li kala athumli ngasokazat kha̱mibingli pheomira, 
khikhalajila yarui ashangva̱na khayon chili zangser kahaina. 

27  “Kalikhada mi akhana matheila morei sahaiakha, ana kumkha kākahai me 
alānao akha suiham chigatwui vang chigatra. 

28Kala Pāngmon china, matheimada khayon sakahaipa chiwui vang PROHOwui 
mangāli pheomira; kala ali pheomihaora. 

29Matheimada kasā mi kachiva̱ Israelwui mibingranu, kala athumli ram 
zatkharum kha̱mibingranu, saikorawui vang ain akhamāng leira. 

30Kha mi akhana sāphalungkida kasā saakha ramnaolapai lah 
ramkazatalapai, PROHOli kachipatna, chieina mipa chili awui miyurwui eina 
katatchaohaora. 

31Khikhalajila PROHOwui tuili ana ningkachaida makhuisangmana, kala awui 
ningkhami kaihaowa. Mipa chili katatchaohaora, kala khayon awuitungli leira.” 

Sabbath Makhamayonali Ngalung eina Horkathat 

32Israelwui mibingna lamhāngli leilakha, athumna sabbaththang thing 
phāzatkasa mi akha tukkhuiya. 

33Kala thing kaphā katheibing china ali Moses eina Aaron kala yarui 
ashangva̱wui mangāli khuirai. 

34Athumna ali narhaiya, khikhalajila ali khisara kaji tharlak eina matheithuwa. 

35Chieina PROHOna Mosesli hānga, “Mipa chili shaothatphalungra, yarui 
ashangva̱na ali rāmrah ayarli khuishokta ngalung eina horthatra.” 

36Chieina yarui ashangva̱na ali rāmrah ayarli khuishokta PROHOna Mosesli 
kakaso athishurda ali ngalung eina horthathaowa. 

Chontheira̱ Masa̱kathān 

37 PROHOna Mosesli hānga, 

38“Israelwui mibingli hānglu, mi kachiva̱ kachichāwui kachon mareili thot 
kachida chontheira̱ sāsang khavai; kala kachon mareiwui chontheira̱ chi 
khamaying machuwui kazaira̱ eina sāsangranu; 



286 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

39kala hi yanglaga nathumna PROHOwui ningkhami saikora phaningung 
khavaina, kala chi sākhavaina, nathum khalattawui ning kala mikli nathumna 
mathanglak eina shurthuikapai chili mashur khavai vangna. 

40Chieina nathumna iwui kakaso saikora phaningungra, kala nathumwui 
Varewui mangāli tharra. 

41I PROHO nathumwui Varena, nathumwui Vare ngasa khavai Egypt ngaleiwui 
eina khuikashoka: I PROHO nathumwui Varena.” 

Mishān 16 

Corah, Dathan kala Abiramwui Ngakaikashi 

1  Chitharan Leviwui naomayara Kohathwui naomayara Izharwui naomayara 
Corahna Eliabwui naomayara khani Dathan eina Abiram kala Pelethwui 
naomayara On, Reubenwui ara̱-azābingli ngasoda, 

2yarui kazip chiwui eina hākakhui, ashangva̱wui kathāna Israelwui mibing 
shākhani hangphangā thānkhuida Moseswui mangāli rai; 

3kala athumna Moses eina Aaronli makhamayāwui kazip akha khuida hānga, 
“Nani hennāhaira! Kaja yarui ashangva̱, athum kachiva̱ katharasera, 
kala PROHOna athumli ngasomida lei; laga kachiwui vang PROHOwui kakazip 
mibing hili lāngmeida nani khalatta sochikatkhala?” 

4Mosesna chi kashā eina, a mai mashunzanghaowa; 

5 kala ana Corah eina ali khangasobing chili hānga, “Ngathorshong PROHOna 
awui mi khipa, kala mi khipā katharakhala kaji chitheira, kala ana kapangkakhui 
mi chili angalemli rānganai ngasakra. 

6Hithāda sālu: Corah eina ali ngasokazata, nathum thaokhong khuirālu; 

7akhama PROHOwui mangāli thaokhong chili thao sangda mei shārkalu, 
chili PROHOna kapangkakhui mi chi katharapana, Leviwui naomayara nathum 
hennāhaira!” 

8Kala Mosesna Corahli hānga, “Nganālu, Leviwui naomayarabing: 

9Israelwui Varena nathumli Israel yarui ashangva̱wui eina ngateida 
kapangkhuida ali nganai khangasak, PROHOwui tabernacleli otram ngatha̱ 
khangasak, kala yarui ashangva̱li nganing ngasakta otram ngatha̱ khangasak hi 
nathumwui vāng teolak kahai otna da phaningla? 

10Ana nali kala Leviwui naomayarabing nachinā ngarāli ngasoda awui ngalemli 
rāngasak kahai maningmala? Laga nathumna pāngmon otpamla phāluifarala? 

11Chiwui vang eina nathum kala nathumli ngasokazatabing kazip kakhui 
hi PROHOli makhamayāna; Aaron khipāda nathumna awuitungli ngurngur 
khamatuikhala?” 

12Chieina Mosesna Eliabwui naomayara Dathan eina Abiramli aho ngasaka, kha 
anina hānga, “Ini marāmara. 

13Nana ithumli seina̱ eina khuira̱ khalonga ngaleiwui eina hoshoklaga lamhāngli 
chithit khavai kala nakhalatta ithumwui wungnao sākhavai kasā hi kapai otla? 

14Chili lāngda nana ithumli seina̱ eina khuira̱ khalonga ngaleili 
mathānzangmana, lah lui kala drakhā yāmguibingla mamirarmana. Mibing 
hiwui mik latshokmihaoga kajila? Ini marāmara.” 

15Chieina Moses malungvātlakhaowa, kala PROHOli hānga, “Athumwui kachigat 
makhuimialu, athumwui eina ina gadhānao akhala makhuiranga, kala athum 
akhalila khangui masāranga.” 

16Kala Mosesna Corahli hānga, “Akhama na kala nawui mibing PROHOwui 
mangāli rālu, Aaronla chili leisāra; 

17nathum ava̱va̱na PROHOwui mangāli thaokhong ava̱va̱li thao sanglaga nathum 
katongawui thaokhong shākhani hangphangā khuirālu; Aaron, nala, 
kachichāwui thaokhong khuirālu.” 

18Chiwui vang athum kachichāwui thaokhong khuida mei sharkāda chiwuitungli 
nganamkaphā yur sangda Moses eina Aaronli ngasoda kazip khavai kachonshim 
khāmongpheili anganinga. 

19Chieina Corahna anili mamayāmada yarui ashangva̱li ngasoda kazip khavai 
kachonshim khāmongpheili kazipa. Kala PROHOwui tekhamatei chi yarui 
ashangva̱li rāchithei. 

20Kala PROHOna Moses eina Aaronli hānga, 

21“Nani yarui ashangva̱ hiwui eina ngateida pamlu, kaja ina mibing hili 
hunkhawui alungli shimān ngasakhaora.” 

22Anina mai mashunzangda hānga, “O Vare, manglākapai saikorawui Vare, mi 
akhana morei kasāwui vang yarui ashangva̱li malungvātrala?” 

23Kala PROHOna Mosesli hānga, 

24“Yarui ashangva̱li hānglu, Corah, Dathan kala Abiram athumna 
pamkhangarumwui eina thuihaolu.” 

25Chieina Mosesna ngakarthuida Dathan eina Abiramwuili vai, kala Israelwui 
khararnaobing ali shura. 

26Kala ana yarui ashangva̱li hānga, “Makhayā mibingwui rāmrah hiwui eina 
yāmulu, kala athumwui moreiwui vang nathumla mashimānrum khavai 
athumwui khikhanidala masāza̱alu.” 

27Chiwui vang athumna Corah eina Dathan kala Abiramna pamkhavaiwui eina 
yāmhaowa; kala Dathan eina Abiramna athumwui preiva̱ kala naomayara 
ngarāli ngasoda rāmrahwui khāmongli shoknganinga. 

28Mosesna hānga, “Hieina nathumna theira kaja PROHOna saikora hi sākhavai ili 
kaso kahaina kala hi ikhalattawui eina maningmana. 

29Kalikha mibing hi mikumowui khangachā mithit eina thiakha, lah kalikha 
athum mikumowui kalāshāt samphangakha, PROHOna ili chihokharā 
maningmana. 

30Kha PROHOna ngateihang kahai kadhar sākhuida, kala ngaleina khamor 
khamakā eina athum kala athumwui khalalei saikora mayuisangda Kathewui 
ramli kharing eina zanghaiakha nathumna theira, kaja athumna PROHOli 
chipathaira.” 

31Kala ana tui saikora hi matuikup kahai eina, athumwui azingli khalei ngalei chi 
ngachakkhaihaowa. 

32Kala ngaleina khamor makāda athum shimkhurwui mibing kala Corahwui 
mibing kala athumwui ot saikora eina ngasoda mayuisanghaowa. 

33Chiwui vang athum kala athumwui thongthāng saikora kharing eina Kathewui 
ramli vāhaowa; kala ngalei chi ngashimluida athum yarui kazipwui eina 
shimānhaowa. 

34Kala chiwui ngalemli leikasā Israelwui mibing chaplaga yāmuwa, kaja 
athumna hithāda hānga, “Ithumlila ngaleina mayuisangpaishina!” 

35Kala PROHOwui eina mei chihorada thaokhong kasing mi shākhani 
hangphangā chila chuitahaowa. 

36Chieina PROHOna Mosesli hānga, 

37“Aaronwui naomayara pāngmon Eleazarli hānglu, thaokhong chi chuida khalei 
mei chiwui eina khuiranu; chiwui thili meibing chi tālāk eina chaiyānghaolu. 
Kaja chibing chi katharana, 

38morei kasābing china manglā hamlaga kasing thaokhongbing chi tharhaira; 
chieina chibing chi shaokhuida hanphutsham sākhuiranu; kaja hibing 
hi PROHOwui mangāli athumna chigat kahai otna chiwui vang hi katharana. 
Hithāda sāda Israelwui mibingli machutkhui khavai khudam sāngasakra.” 

39Chieina pāngmon Eleazarna chigat kahai athumwui pithraiwui thaokhongbing 
chi shaokhuiluida hanphutsham sākhui, 

40hina Israelnaobingwui phaningung khavai sai, chiwui vang pāngmon 
makhaninga kala Aaronwui ara̱-azā makhaninga china PROHOwui mangāli 
nganamkaphā mariktāpaimana, riktaakha Corah kala awui mibingli kasā thāda 
shokngasakra kaji theingasaka — hi PROHOna Moseswui khamor eina Eleazarli 
theingasaka. 

Aaronna Mibingli Kankhami 

41Kha akhama kathā Israel yarui ashangva̱na Moses eina Aaronwuitungli 
kharopta ngurngur eina hānga, “Nanina PROHOwui mibing sāthathaira.” 

42Kala yarui ashangva̱ china Moses eina Aaronli makhamayāwui kazip kakhui 
tharan, athumna kazip khavai kachonshimvāk yangvai; kala yanglu muiyāna 
shim chili ngapuirorda PROHOwui tekhamatei rāchithei. 

43Chieina Moses eina Aaronna kazip khavai kachonshimwui mangāli vai, 

44kala PROHOna Mosesli hānga, 

45“Yarui ashangva̱ hiwui eina yāmulu, hunkhawui lungli ina athumli shimān 
ngasakhaora.” Kala anina mai mashunzanghaowa. 

46Kala Mosesna Aaronli hānga, “Nawui thaokhong khuida hanphutwui eina mei 
shārkākhuilu, kala nganamkaphā thao sanglaga yarui ashangva̱wui alungli 
thāklāk eina khuivālu, kala athumwui vang pheomiranu; kaja PROHOwui eina 
malungkhavāt chishothaida kazātkashi haophokhaira.” 

47Chieina Mosesna kahāng thāda Aaronna chi khuilaga kazip chiwui alungli vai; 
kala yanglu, kazātkashi chi mibingwui alungli haophokhairasai; kala ana 
nganamkaphā thao sangda mibingwui vang pheomi. 

48Kala ana kathi eina kharingbingwui ngachaili anganinga; kala mimao chi 
ngasāmhaowa. 

49Chitharan Corahwui otshot chili thikahaibing mazangla kazātkashina thikahai 
mi thingtharāda mati shāshinina. 

50Kala kazātkashi chi ngasām kahai tharan, Aaronna kazip khavai kachonshim 
khāmongpheili Moseswuili latunga. 

Mishān 17 

Aaronwui Khāmshui 

1 PROHOna Mosesli hānga, 

2“Israelwui mibingli hānglu, avāva̱ ngarāwui shimlākwui kathāna mi ava̱va̱wui 
eina khāmshui ava̱va̱, athum avāva̱ ngarāwui shimlāk athishurda khāmshui 
tharāda khani khuilu. Mi kachiva̱wui aming kachichāwui khāmshuitungli 
kapisanglu, 

3kala Aaronwui aming Leviwui khāmshuitungli kapisanglu. Kaja shang 
ava̱va̱wui kathānawui khāmshui ava̱va̱ leira. 

4Chiwui thili nana khāmshuibing chi khuida ina nali samphang khavai kazip 
khavai kachonshimwui ningkhami oko mangāli haira. 

5Kala ina kapangkakhui mipāwui khāmshui chi ashon shonra; chithāda sāda 
Israel mibingna nawuitungli ngurngur matuiching kaji hi ina shimān 
ngasakhaora.” 

6Mosesna Israelwui mibingli kahāng eina athumwui avāva̱ ngarāwui shimlāk 
athishurda kathāna kachiva̱na khāmshui ava̱va̱ khuirāda katonga tharāda 
khanina; kala athumwui khāmshui chiwui ngachaili Aaronwui khāmshuila 
zanga. 

7Kala Mosesna khāmshui saikora chi ningkhami oko haikhavai 
kachonshimli PROHOwui mangāli haimi. 

8  Kala akhama kathā Mosesna ningkhami oko haikhavai kachonshimli zanga; 
kala yanglu, Levi shimkhurpa Aaronwui khāmshui kharhairasai, awonla wonda 
almond khamin matheisai. 

9Chieina Mosesna khāmshui saikora chi Israelwui mibingli PROHOwui mangāli 
khuishokchithei; kala athumna yangda kachichāwui khāmshui khui. 

10PROHOna Mosesli hānga, “Aaronwui khāmshui chi ili makhamayābingwui 
machutkhui khavai sāda ningkhami oko ngalemli zanghailuishitlu, kaja ili 
mamayāmada athumna kakazep chi nana tangngasakhaolu; athum thipaishina.” 

11Chithāda Mosesna PROHOwui kakaso tākam eina sai. 

12Kala Israelwui mibingna Mosesli hānga, “Yanglu, ithum thira, sākhavai 
maleithura, ithum saikora sākhavai maleithura. 

13PROHOwui tabernacleli vākhanganai kachiva̱ thira. Ithum thiserhaorala?” 

Mishān 18 

Pāngmon kala Levibingwui Otngarut 

1 PROHOna Aaronli hānga, “Na kala nawui naomayarabing kala navāwui 
shimkhurbing nali ngasoda katharapamwui khayonkhamāng phungra; kala na 
eina nawui naomayarabingmāngna nali ngasoda pāngmonpamwui 
khayonkhamāng phungra. 

2Chieina navā ngarā Levishangwui nachinā ngarābing khuirālu, chieina na eina 
nanaomayarabingna ningkhami kachonshimli otram ngatha̱lakha athumna 
ngachonra. 

3 Athumna nali kala kachonshimli otram khangatha̱bing saikorali ngachonmira; 
kha athum katharapamwui khorkhongbing, lah hanphutli manganaipaimara, 
nala athumla thipaishina. 

4Athumna nali ngasoda, kala kazip khavai kachonshimwui otram saikorali 
ngatha̱ngachonra; kala khipākha nali marānganaipaimara. 

5Kala nana katharapamwui ot kala hanphutwui ot sāra, chieina Israel 
mibingwuitungli Varewui malungkhavāt maleimara. 

6Kala yanglu, ina nachinā Levishili Israel mibingwui eina phaishokhaira; athum 
hi nawui vang lemmetna, PROHOli mikahaina; athumna kazip khavai 
kachonshimli otram ngatha̱ra. 

7Kala na eina nanaomayarabingna nali ngasoda nawui pāngmon ot kala 
mairārwui alungli khalei hanphutwui ot saikora yangsangmira; kala nana otram 
ngatha̱ra. Ina nawui pāngmonpam lemmet eina khamina, kala chili rākhanganai 
mi kachiva̱li thingasakra.” 

Pāngmonwui Yar 

8Chiwui thili PROHOna Aaronli hānga, “Kala yanglu, Israelwui mibingna ili 
kachigat, tharchigat kahai ot saikora kazip kahai chi; ina nali sharuk sāda 
mikahaina kala nanaomayarabingli mirān yar chi michingra. 

9Hi nathumwui vang tharmeikap kaji meiwui eina phaishok kahai otna. 
Athumna ili kachigat kachiva̱, tharāzāt, suihamchigat, kala khayonchigat na eina 
nanaomayarabingwui vang kathara otna. 

10Tharmeikap kajipamli nathumna chi shaiki kajina; mayarnao kachivana chi 
shaipaira, kaja hi nathumwui kathara otna. 

11“Israel mibingwui lemmetchigat, kala athumwui khayitchigat saikora hila 
nawuina, na kala nawui naomayarabing, naongalāva̱bing, nali ngasokapamali 
ina mikharān yar metchang kahaina; nawui shimkhurli kathara mi kachiva̱na chi 
shaipaira. 

12“Thao, drakhāra̱, theishiraiwui eina mathāmeikap kaji, matheikhare 
athumna PROHOli kachigat saikora ina nali mihaira. 

13Athum ngaleiwui samphangkhare athei-arai PROHOli khuikharā saikora nawui 
ngasāra; nawui shimkhurli kathara mi kachiva̱na chi shaipaira. 

14  “Israelwui alungli tharchigat kahai saikora nawui ngasāra. 

15“Manglākapai pharākhare, milapai, lah sāyurlapai, PROHOli kachigat chi nawui 
ngasāra; kha pharākhare mi, kala makathara sāyur nana ngatangkhuira. 

16Kala kachāngkha kāhaiakha athumwui ngatangman chiya lupāsā shekel 
phangā, kathara shimwui shekelchākwui athishurda gerah maga̱ nana retmira. 

17Kha pharākhare sei, yao, kala me hibing nana mangatangkhuimara, chibing 
chiya katharana; nana athumwui ashee hanphuttungli kasirrorra, kala 
athumwui athao meili riktālaga PROHOli ningyāngkhaung nganamkaphā chigat 
khavaiwui vangna. 

18Kha chiwui aphibing chi nawui sāra; khayitchigat kahai asuk kala yāvākwui 
akhaishāng nawui sāra, 

19  “Israelwui mibingna PROHOli kathara kachigatbing saikora ina nali, 
nanaomayarabingli, kala nanaongalāva̱ ngarāli metchang kahaina. Hi na kala 
nawui ara̱-azāwui vang PROHOwui mangāli katang makhavai machiwui 
tuingashitna.” 

20Kala PROHOna Aaronli hānga, “Athumwui ngalei chili nawui shimlui 
mavaimara; khangatei yarla maleimara; Israel mibingwuilungli I hi nawui yarna 
kala shimluina.” 

Levishiwui Yar 

21  PROHOna hānga, “Levinaobingna kazip khavai kachonshimli otram ngatha̱ya, 
kala athumna otram ngatha̱khamiwui vang athumwui shimlui sākhavai 
Israelwui tithe kachiva̱ ina mihaira. 

22Kala arui eina thuida Israelwui mibing kazip khavai kachonshimli 
marānganaipaimara, kaja athum morei phungda thira. 

23Kha Levinaobingna kazip khavai kachonshimli otram ngatha̱da athumwui 
khayon chi athumna phungra; hi katang mavaila thot-thotwui shiyan-chikan 
ngasāra; kala Israel mibingwuilungli athumwui shimlui mavaimara. 

24Kaja Israelwui mibingna PROHOli tithe eina kachigat khami chi Leviwui shimlui 
sākhavai ina mihaira; chiwui vang eina athumwui pongli ina kahāngna kaja 
Israel mibingwuilungli athum shimlui maleimara.” 

Levinaobingwui Tithe 

25Kala PROHOna Mosesli hānga, 

26“Chili lāngda nana Levinaobingli hāngra, ‘Ina nathumwui shimlui sāda Israel 
mibingwui eina khami tithe chi kakhui tharan, nathumna chiwui eina PROHOli 
tithewui tithe sāda chigatra. 

27Kala athumwui kachigat chili lanpumwui theishirai thāda kala drakhāthei 
surkhavaipamwui heiun thāda khuimira. 

28Hithāda nana Israel mibingwui eina samkaphang, kala nawui tithe saikora 
chi PROHOli nana chigatluira; kala PROHOwui kachigat chi nana pāngmon Aaronli 
khuishokmira. 

29Nathumli khami saikora chiwui ngachaiwui eina nana phameikap kaji kala 
tharmeikap kaji yar chi PROHOli chigatra.’ 

30Chiwui vang eina nana athumli hāngra, nathumna mathāmeikap kajiwui eina 
chigat kahai thili, khangatei chiya Levinaobingli lanpumwui eina samkaphang 
thāda mira, kala drakhāra̱ surkhavaipamwui eina samkaphang thāda mira; 

31kala chi na eina nawui shimkhurna apam akhali shaipaira; kaja hi kazip khavai 
kachonshimli otram khangatha̱wui vāng nawui sāmanna. 

32Kala nana mathāmeikap kaji chigat kahai tharan apong hiwui vang nana morei 
maphungmara. Kala Israel mibingwui kathara otbing chili nathumna 
masāmakhaopaimara, nathum thipaishina.” 

Mishān 19 

Kahunga Seilānaowui Hotlā 

1Chitharan PROHOna Moses eina Aaronli hānga, 

2PROHOna kakaso ainwui shiyan-chikan chi hina: Israelwui mibingli hānglu, 
achuk kapei khānkhanang makhaleiya kala seiot maphunglakrang kaji kahunga 
seila akha khuirā ngasaklu. 

3Kala nathumna chi pāngmon Eleazarli mira, kala seilā chi rāmrah ayarli 
khuishokta awui mangāli sāthatra. 

4Chieina pāngmon Eleazarna awui pāngmareng eina ashee ngayarda khuida 
kazip khavai kachonshim mangāli shini shida kasirrorra. 

5Kala seilānao chi awui miktāli riktāra; ahui, aphi, ashee kala awui pai chi 
riktāra. 

6Kala pāngmon china cedarthing, maharnā kala hungshi kahai kazaira̱ khuida 
seilānao riktāda khalei chiwui alungli horsangra. 

7Chiwui thili pāngmon china awui kashan-kachonla ngasa̱da phasā tara̱ eina 
ra̱vaira, kala chiwui thili ana rāmrahli ungra; kala zimik matunranglakha eina 
tangda pāngmon chi matharmara. 

8Seilānao riktakhame china awui kashankachon ngasa̱da ra̱vaira, kala ngazin 
eina tangda a matharmara. 

9Kala kathara mi akhana seilānao riktā kahaiwui hotla chi kazipkhuilaga 
rāmrahwui ayarli kathar apam akhali haira; kala chi Israelnaobingwui vang 
kaziphailaga tara̱li sanghaida hotlāwui tara̱ china morei pheokhavaiwui vangna. 

10Seilānao riktāda chiwui hotla kazipkakhuipa chila awui kashankachon ngasa̱ra 
kala ngazin eina tangda ala matharmara. Hi Israelnaobing kala kha̱mi athumli 
ngasokazatabingwui vang katang makhavai ningkhamina. 

Kathingunli Sākaza̱ 

11Kathingunli sakaza̱ mi chi zimiksho shinithang matharmara. 

12Akhalattana kakathumathang kala kashinethang tara̱ eina ra̱vailaga 
tharngasakra, kha ana kakathumthang eina kashinethang mara̱vaiakha a 
matharluimara. 

13Kachikathāna mi kathi angunli saza̱laga akhalatta 
mara̱vaimathaakha PROHOwui tabernacle sākhamāng khangasakna, chieina 
mipa chili Israelwui eina katathaora; khikhalajila makathar pheokhavai tara̱ chi 
awuitungli maheirorthuda a matharmara; makathar chi awuili leichinga. 

14“Hi kachonshimli mi kathi chitharanwui ainna: kachonshimli mi thihaiakha 
rākazanga milapai, leikasā milapai shinithang matharmara. 

15Kala rāmrah chiwui hamkhong asham mashingla leikasā saikora matharmara. 

16Kachikathāna kayang khareili raighai eina sākathat angun, lah thikahaiya 
angun, lah mira̱kui, lah chikhurli saza̱akha, zimiksho shinithang matharmara. 

17“Makatharbingwui vang suihamchigat kachigatwui hotla khuilaga longkazat 
tara̱ eina akhong akhali manātra. 

18Chieina kathara mi akhana maharnā chi tara̱ chili chumkhuilaga kachonshim 
chili, thongthāng saikorali, kala chili khalei mibing kala mira̱kuili, lah thikahai, 
lah chikhurli sakaza̱ mipa chili kasirrorra. 

19Kala kathara mi china makatharawuitungli kakathumathang kala 
kashinethang kasirrorra; hithāda a kashinethang tharhaora, kala ana tara̱ eina 
ra̱vailaga kashan-kachonla ngasa̱ra kala zingyinlam a tharhaora. 

20“Kha makathara mi china akhalatta tharkhavai masaakha ali mibingwui eina 
katathaora; kaja PROHOwui katharapam chi ana sākhamānghaowa; khikhalajila 
ana makathar pheokhavai tara̱ aphasāli heirorda mara̱vaithuda a matharmana. 

21Kala hi athumwui vang katang makhavai shiyan-chikan sāchingra. Makathar 
pheokhavai tara̱ kasirkharora a china awui kashankachon ngasa̱ra; kala tara̱ 
sakaza̱pa chi ngazin eina tangda matharmara. 

22Kala makathara mina sakaza̱za̱ chi matharmara; kala chi sākaza̱a mi chi ngazin 
eina tangda matharmara.” 

Mishān 20 

Kadeshli Kashok 
(Sho 17.1-7) 

1Kala Israelwui mibing, yarui ashangva̱, kachāng khareli Zin lamhāngli vai, kala 
mibingna Kadeshli angasāma; kala Mariam thihaida chili chifahaowa. 

2  Chitharan yarui ashangva̱wui vang tara̱ maleisathuwa; kala mibingna Moses 
eina Aaronwuitungli makhamayāwui kazip khui. 

3Kala athumna Mosesli ngasungda hānga, “Ithumla PROHOwui mangāli 
ichināngarāli ngasoda thihaisasi kaja phālakra! 

4Khiwui vang nana PROHOwui mi ashangva̱ hi lamhāng hili thānkharākhala? Kaja 
ithum kala ithumwui sha̱keili chithit khavai thānkharāla? 

5Kala khiwui vang ithumli Egyptwui eina thānshoklaga makaphā apam hili 
thānkharākhala? Hi theishirai, khaorāthei, lah drakhāthei, lah kabothei 
khamathā apam maningmana; kala mangkhavai tara̱ maleimana.” 

6Chieina Moses eina Aaronna yaruiwui eina shoklaga kazip khavai kachonshim 
khāmongli zangda mai mashunzanga. Kala PROHOwui tekhamatei anili rāchithei, 

7Kala PROHOna Mosesli hānga, 

8“Khāmshui chi khuilu, kala nachinā Aaron nanina yarui ashangva̱ kazipkhuilu, 
kala athumwui miktāli tara̱ shokkhavai lunghār chili hānglu; hithāda nanina 
yarui ashangva̱wui mangkhavai tara̱ khuishokmira, chithāda sāda yarui kala 
athumwui sha̱keila tara̱ khamang samphangra.” 

9Chieina Mosesna ali kaso kahai athishurda khāmshui chi PROHOwui mangāli 
khuiya. 

10Kala Moses eina Aaronna yaruili lunghārwui mangāli kazip ngasakta hānga, 
“Ara nganālu, ngakaikashe nathumwui vang lunghār hiwui eina inina tara̱ 
khuishokmirala?” 

11Kala Mosesna apāng khāngkāda lunghār chili awui khāmshui eina khanishida 
ngaphita; kala tara̱ kachungkha shokta ashangva̱ kala athumwui sha̱keila 
manga. 

12Kala PROHOna Moses eina Aaronli hānga, “Khikhalajila Israel mibingwui 
mangāli iwui tharkhamatheng chi chithei khavai ili mashitsangthukada, ina 
athumli mikahai ngalei chili nanina yarui ashangva̱ hili mathānzangmara.” 

13Hi Meribahwui tara̱na, Israelwui mibingna PROHOli ngasung khavai, kala ana 
akhalatta athumwui ngachaili katharanada chithei kahai apamna. 

Edom Awungana Israelli Aram Makānkhangasak 

14Mosesna Kadeshwui eina Edomwui awungali paomebing chihovai, “Israel 
nachinā ngarāna hi kahāngna: Ithumwui kachotkachāng nana thei; 

15kathāda ishāvā ngarāna Egyptli tākhala, kala chili atam kasāngkha Egyptwui 
mibingna ishāvā ngarali kala ithumli kayākha sāshilak eina sākhala da nana thei; 

16kala ithumna PROHOli khangakao tharan, ana shāmida awui kazingrao chihorai 
kala Egyptwui eina ithumli khuishokmi; ara ithum Kadeshli leida lei, hi nawui 
keinungwui leiretna. 

17Chieina ithumli nawui ngalei hi eina kakān ngasakmilu. Ithum nawui lui, lah 
drakhā yāmguili makānmara, ra̱khongwui tara̱ eina tangda mamangmara; 
Wungnaowui Shongrei eina kānda yāvāk, lah uivāk mangareila nawui leiretlung 
kānthuihaora.” 

18Kha Edomna ali hānga, “Nathum makānpaimara, raakha ina raighai singlaga 
shokra.” 

19Chieina Israelwui mibingna ali hānga, “Ithum shongreimāng eina kānra; 
ithumna kala sha̱keina tara̱ mangmihaisālala ina chiwui vang aman mira, 
shongfamāng kānngasakmilu, chimara.” 

20Kha ana hānga, “Nathum makānpaimara.” Kala Edomna athumli mamayāmada 
awui raimi shirting eina shokrāsai. 

21Hithāda Edomna awui leiret kānkhavai mamayāmithuwa, chieina Israelwui 
mibingna awui eina ngalatthuihaowa. 

Aaron Kathi 

22Chiwui thili Israelwui mibing, yarui ashangva̱ Kadeshwui eina zatlaga Hor 
Kaphungli vai. 

23Kala PROHOna Moses eina Aaronli Edom ngaleiwui tharili khalei Hor Kaphungli 
hānga, 

24“Aaronli awui awo-ayiwuili khuiunghaora, kaja Israelwui mibingli ina ngashit 
kahai ngalei chili a mazangmara, khikhalajila Meribahwui tara̱pamli nanina iwui 
kakaso chi masāla ili ngakaishihaowa. 

25 Aaron eina anaomayara Eleazarli hokhuilu, kala anili Hor Kaphungli thānkalu. 

26Chili Aaronwui sāri raikhuilaga Eleazarli sangmihaolu, kala Aaronli awui 
mibingwuili khuivāhaora, a chili thihaora.” 

27Mosesna PROHOwui kakaso athishurda sai; kala athum Hor Kaphungli yarui 
ashangva̱wui mangāli kai. 

28 Chili Mosesna Aaronwui sāri raikhuilaga anaomayara Eleazarli sangmi, kala 
Aaron phungreiton chili thihaowa. Chiwui thili Moses eina Eleazar phungrei 
chiwui eina tai. 

29Kala Aaron kathi theilaga Israelwui shang saikorana Aaronwui vang zimiksho 
thumrāthang chapngachai. 

Mishān 21 

Canaannaobingli Khayui 

1  Canaanwui mi Negebli kapama Aradwui awungana, Israelna Atharimshong 
eina rārāli kaji shāda ana vāngarara, kala Israelnao kaikhali tukthuihaowa. 

2Chieina Israelna PROHOwui mangāli khangashit sāda hānga, “Nana mibing hi 
ithumwui pāngli mira jiakha, ithumna athumwui keinung saikora 
sāshimānmihaora.” 

3PROHOna Israelwui kapo shāmida Canaannaobing athumwui pāngli sangmi; 
keinung chi peichaoda sāshimānmihaowa; chiwui vang eina apam chiwui aming 
Hormah  hoi. 

Pithrai eina Semkakhui Phara̱ 

4Edom ngalei kuida zatkhavai athumna Horwui eina zatphokta Red Sea tākhavai 
shongfa shura; kha shongfali mibing makhāngtheithuwa. 

5Kala mibingna Varewuitungli kala Moseswuitungli mamayāmada hānga, 
“Khiwui vang ithumli lamhāngli chithit khavai Egyptwui eina thānkashokkhala? 
Kaja hili zāt kala tara̱la malei, kala makānkhanā zāt hila sānhaira.” 

6Chieina PROHOna mibingwui alungli meiwon phara̱ chihorada mibingli 
makeiya, kala Israelwui mi kachungkha thihaowa. 

7Chieina mibingna Mosesli rāda hānga, “Ithumna morei sāhaira, PROHOwuitungli 
kala nawuitungli makhamayā tui matuihaira. Phara̱bing hi ithumwui eina 
khuithuimihai khavai PROHOli pomilu.” Chieina Mosesna mibingwui vang seihā 
sai. 

8Kala PROHOna Mosesli hānga, “Mei phara̱ akha sākhuilaga thingtungli hailu; kala 
phara̱na makei kahai kachiva̱na chili khayang tharan ringra.” 

9 Chieina Mosesna pithrai eina phara̱ akha sākhuida thingtungli shaoshānhai; 
kala phara̱na mili makeiakha pithraiwui phara̱ chili yangkāda ringa. 

Hor Kaphungwui eina Moab Tampāk 

10Kala Israelwui mibingna zatphoklaga Obothli rāmrah vasāpama. 

11Kala athumna Obothwui eina zatphoklaga zimikshoshong khalei Moabli 
kāroda Iyeabarimwui lamhāngli rāmrah vasāpama. 

12Chiwui eina athumna zatphokta Zered tampākli rāmrah vasāpama. 

13Chiwui eina zatphoklaga Amornaobingwui thari vāshungda khalei, Arnonwui 
lākhavāk lamhāng chili rāmrah vasāpama. Kaja Arnon hi Moab eina 
Amornaobingwui ngachaili khalei tharina. 

14Chiwui vang PROHOwui Raiwui Lairikli hi hānghaida lei. “Suphahli khalei 
Waheb, kala Arnonwui tampākbing, 

15kala Tampākwui leishāmbing, Arwui pam vāshunga, kala Moabwui thari 
ungshunga.” 

16Kala chiwui eina athumna Beerli zatvāmamanuwa; hi PROHOna Mosesli, 
“Mibingli kazipkhuilu, ina athumli tara̱ mira.” da kahāng ra̱khongpam china: 

17Chieina Israelna laa hi sai: “Okshoklu, O ra̱khong; Chili laa sālu!— 

18Wungnaobingna chuikahai ra̱khong, khangam khareibingwui khānthing, lijei 
singlaga chuikahaina.” Kala lamhāng chiwui eina thuilaga athumna Mattanahli 
vāshunga, 

19Mattanahwui eina Nahaliel, Nahalielwui eina Bamoth, 

20kala Bamothwui eina Moab ngaleiwui tampāk, Pisgahwui atung eina 
yangkazang siwuk chili vai. 

Sihon eina Ogli Yuikakhui 
(Khal 2.26—3.11) 

21  Chiwui thili Israelna Amorwui awunga Sihonli paomebing chihovāda hānga, 

22“Ili nawui ngalei kakānshok ngasakmilu; ithumna lui, lah drakhā yāmguili 
mazatmara; ra̱khongwui tara̱la mamangmara; ithum naram leiret 
makānthuiranglakha eina tangda Wungnaowui Shongreili zatra.” 

23Kha Sihonna Israelli awui leiret makān ngasakmana. Ana awui mibing 
kazipkhuilaga lamhāngli vāda Jahazli Israelli ngarara. 

24Kala Israelna ali raighai eina sāthathaowa, kala awui ngalei Arnon eina 
thuilaga Jabbok kala Ammon ngalei vāshungda khuihaowa; kaja Jazerna 
Ammonnaowui tharina. 

25Kala Israelna Amorwui keinung saikora khuilaga, Heshbon alungli khalei 
keinung kala kha saikorali pamhaowa. 

26Kaja Heshbon hi Amor awunga Sihonwui keinungna. Ana khare Moabwui 
awungali rai sālaga Arnon vāshungda athumwui ngalei ngapai kakhuina. 

27Chieina lungchān laa kathemabingna hithāda hānga: “Ralu, Heshbonli, hi 
sakāranu, Sihonwui keinung chi semkāranu. 

28  Kaja Heshbonwui eina mei shoka, Sihonwui keinung eina meiwon shoka. 
China Moabwui Ar chuitai, Arnonwui akhokabing pitai. 

29Nali ringkashi ngasaranu, O Moab! Na kuphaira, O Chemoshwui mibing! 
Anaomayarabingli yāmkazata ngasā ngasakhaira, naongalāva̱ ngarā 
tuknarhaira, Amorwui awunga Sihonwui pāngli. 

30Chiwui vang Heshbon eina thuilaga Dibon vāshungda, awui lan shimānhaira, 
kala ithumna Medeba vāshungda mei thottamihaira.” 

31Hithāda Israelna Amor ngaleili sompama. 

32Kala Mosesna Jazer ngalei ayang khavai chihovai, kala chiwui kha̱bing 
yuikhuilaga chili pamkasa Amornaobingli kashamhaowa. 

33  Chiwui thili athumna chiwui eina kuikhuilaga Bashan shongfa eina shanga; 
kala Bashanwui awunga Ogna awui mibing saikorali thānda Edre-i apamli rai 
sākhavai shoka. 

34Kha PROHOna Mosesli hānga, “Ali mangacheelu, kachiwui vangkhala jila ina a 
kala awui mibing kala ngalei nawui pāngli sangmihaira; kala Heshbonli 
sompamkasa Amorwui awunga Sihonli sākhami thāda alila sāmipapamra.” 

35Chieina athumna ali, awui naomayarabing kala awui mibingli sāthatserhaowa; 
khipākha maringshokmana. Chieina ngalei chi athumwui ngasāhaowa. 

Mishān 22 

Balak eina Balaam 

1 Chiwui thili Israelwui mibingna Jordan kānkāda khalei Moabwui tampāk 
Jericholi rāmrah vasāpama. 

2Chitharan Israelna Amornaobingli sākahai saikora Zipporwui nao Balakna 
theihairasai. 

3Kala mibing hiwui vang Moabna ngacheelakhaowa, kaja athum mi tarākhana; 
Moabna Israelwui mibingli khangacheena pemhaowa. 

4Chieina Moabna Midianwui ararbingli hānga, “Seina tampākwui khawo 
khamarop thāda mibing hina ithumli kuimareida khaleibing maropngakānki 
jihaira.” Atam chitharan Moabwui awunga Zipporwui naomayara Balakna sāsai, 

5Pethorli khalei Beorwui naomayara, Amaw ngaleiwui kongphei ngalemli 
kapama Balaamli ahokhavai pao chihovāda hānglu, “Yanglu, mibing hi Egyptwui 
eina kashokna; athumna okathui ngalei pemhaira, kala iwui ramli kāroda 
pamdalei. 

6Ralu, athum iwui vang pingnāhaokada mibing hili iwui vang khonshimilu; 
chithāda athumli ina yuihaida ngalei hiwui eina kashamshaplapai. Kaja nana 
somi kahai a chiya sokhamina, kala nana khonshi kahai a chiya kalākashina kaji 
ina thei.” 

7Chieina Moab kala Midianwui khararnaobingna khanong yangkhavai 
athumwui pāngli pheisā khuiphungda Balaamli vai, kala Balakwui paola hāngmi. 

8Kala ana athumli hānga, “Aja pisanghaolu, kala PROHOwui pao ili kachithei chi 
ina nathumli khuirāmira.” Chieina Moabwui wungnaobing china Balaamwuili 
ngasāma. 

9Kala Varena Balaamli rāhānga, “Nawuili khalei mibing hi khipālongkhala?” 

10Kala Balaamna Vareli hānga, “Zipporwui naomayara Balak, Moab awungana ili 
mi chihorada hānga, 

11‘Yanglu, Egyptwui eina miyur akha shokta okathui ngalei pemhaira; arui rāda 
mibing hili iwui vang rākhonshimilu; chithāda ina athumli ngararda 
kashamshokhaipai.’” 

12Varena Balaamli hānga, “Na athumli mangasovāpaimara; nana miyur chili 
makhonshipaimara, kaja athum somi kahaiyana.” 

13Chieina Balaamna ngathorshong ngakarthuilaga Balakwui wungnaobing chili 
hānga, “Naram hanungulu; kaja nathumli ngasovā khavai PROHOna ili 
mamayāmana.” 

14Chieina Moabwui wungnaobing china ngakarthuilaga latungda Balakli 
unghānga, “Balaamna ithumli ngasoung khavai mamayāmana.” 

15Latluida Balakna awui wungnaobing chungmeida kala athumli khayā kāmeida 
chiholuishita. 

16Athumna Balaamli vāda ahānga, Zipporwui nao Balakna hithāda hānga: “Ili 
rāki kaji hili khikhana mahapkhanoranu; 

17kaja ina nali khayakālak eina sāmira, kala nana ili kahānghāng chi ina sāra; 
ralu mibing hili iwui vang khonshimilu!” 

18Kha Balaamna Balakwui raobingli hānga, “Balakna ili sinā lupā awui shim 
khatkha milala, iwui PROHO Varewui kakaso chi kaida masālakmara, lāngdala 
suitādala masāmara. 

19PROHOna chungmeida ili khi hāngminikhala kaji theikhui khavai hili aja ngayā 
pisangluilu da seihā sali.” 

20Kala Varena ngayāshong rāda Balaamli hānga, “Mibing china nali rākahona 
jiakha ngakarthuida athumli ngasoda zatlu; kha ina kahāng chimāng nana sāki 
kajina.” 

21Chieina Balaamna ngathorshong ngakarthuida awui gadhā shaksāda tonglaga 
Moabwui wungnaobing chili ngayurthuwa. 

Balaam eina Awui Gadhā 

22Kha ana ngayurthui kahaiwui vang PROHOna malungvāthaowa; kala PROHOwui 
kazingraona yangkashe thāda shongfali nganingkhamhaowa. Ana gadhā tongda 
awui rao khani ngasozatsai. 

23Kala PROHOwui kazingraona shongfali raighai sutshoklaga nganingkasā gadhā 
china thei; chieina gadhā china shongfa kānshokta luili zanghaowa; kala 
Balaamna gadhā chi shongfali shokkhavai ngaphita. 

24Chieina kazingrao china drakhā yāmgui khaniwui matakli, arāp khaninishong 
phākho khalei khamashi shongfali nganingphina. 

25Kala gadhā china PROHOwui kazingrao chi kathei eina phākholi ngaheishānda 
Balaamwui phei phākholi katitshāna; chieina ana ngaphitluishita. 

26Chieina PROHOwui kazingrao chi rithuiluishithaowa, kala shongfa khamashi, 
uivāk, lah yāvāk shongfa makhalei pamli anganinghaowa. 

27Gadha china PROHOwui kazingrao chi kathei eina pamzanghaowa; kala 
Balaamna malungvāthaida gadhā chili awui lijei eina ngaphita. 

28Chieina PROHOna gadhā chiwui khamor makāngasakta Balaamli hānga, “Ina 
nali khi sāhaoda ili kathum shida khangaphitkhala?” 

29Balaamna gadhā chili hānga, “Khikhalajila nana ili sānganao kahaiwui vangna. 
Iwui pāngli raighai singsasi kaja ina nali sāthathairara.” 

30Gadha china Balaamli hānga, “Na achāwui eina thuilaga aja rāshungda nawui 
mirinli nana katonga nawui gadhā chi I maningmala? Ina nali hithakasaila?” 
“Maningmana” da Balaamna ngahānkai. 

31Chieina PROHOna Balaamwui mik rakngasakta raighai sutshoklaga shongfali 
khanganinga PROHOwui kazingrao chili theihaowa; chi kathei eina ana kui 
mashunzangda ngakhumshāma. 

32PROHOwui kazingrao china ali hānga, “Nawui gadhāli khiwui vang hithāda 
kathum shida ngaphitkhala? Yanglu, I nali nganingkham khavai kharāna, kaja 
iwui mangāli nawui shongfa nguihaira; 

33kala gadhā china ili kathei eina hithāda kathumshida khayāmna. Gadha china 
mayāmla ili rāsi kaja ina nali arui sāthathailaga gadhāliva ring ngasakhairara.” 

34Chieina Balaamna PROHOwui kazingrao chili hānga, “Ina morei sāhaira, kaja 
nana iwui shongfali nganingkhamdalei kaji I matheisāmana. Chiwui vang eina 
nawui miktāli makaphā otna jiakha I latunghaoga.” 

35Kala PROHOwui kazingrao china Balaamli hānga, “Mibing chili ngasoda vaulu; 
kha ina kahahāng tui chimāng nana hāngra.” Chieina Balaamna Balakwui 
wungnaobingli ngasoda vāhaowa. 

Balaam eina Balak 

36Balaam rārāli kaji Balakna kashā eina, ana Moabwui keinungli 
vāmayarmeithui kaji thari apam Arnonli asamphanga. 

37Balakna Balaamli hānga, “Ina nali hokhavai makasorāmala? Khisāda ili 
marāthukhala? Ina nali khayākashi mamitheithula?” 

38Balaamna Balakli hānga, “Yanglu, I nawuili rāhaira! Ina I khalattawui 
pangshap eina matuikapai leila? Varena ikhamorli sangkhami athishurda I 
matuiki kajina.” 

39Chieina Balaamna Balakli ngasoda Kiriath-huzothli vai. 

40Kala Balakna sei kala yao pha̱phayālaga Balaam eina ali ngasokazata 
wungnaobinglila chiphunvai. 

41Kala akhama katha Balakna Balaamli ngasophungda Bamothbaalli shanga; 
kala ana apam chiwui eina chili nganaida kapam mibing chi thei. 

Mishān 23 

1Kala Balaamna Balakli hānga, “Hili iwui vang hanphut shini sālu, kala mukkā 
shini, yaovā shinida ngarānmilu.” 

2Balakna Balaamwui kahāng chi sai; kala Balaam eina Balakna hanphut kachiva̱li 
mukkā eina yaovā chigata. 

3Kala Balaamna Balakli hānga, “Nawui rikkatā kachigatwui ngalemli nganinglu, 
I thuihaoka, PROHOna ili rāsamphanglapai; kala ili kachithei saikora chi ina nali 
hāngra.” Ana juikhamei apamli kai. 

4Kala Varena Balaamli samphanga, kala Balaamna hānga, “Ina hanphut shini 
ngarānhaira, kala hanphut ava̱va̱li mukkā akha, yaovā akhada chigathaira.” 

5Kala PROHOna Balaamwui khamorli tui sangmida hānga, “Balakli latunglu, kala 
hi ali hānglu.” 

6Kala Balaamna ali latunga, kala yanglu, Balak eina Moabwui wungnaobing 
hanphut chiwui ngalemli nganingsai. 

7Balaamna matuiki kaji matuiphoka. “Moabwui awunga Balakna Aramwui eina 
ili khuirai, zingsho phungreiramwui eina: ‘Ralu, Jacobli rakhonshilu iwui vang! 
Kala rālu, Israelli rāmashātlu!’ 

8Varena makhonkashi yurli ina, kathāda khonshira! PROHOna makhamashāta a 
chili ina kathāda mashātra? 

9Kaja phungreitonwui eina ina ali thei, phungrābingwui eina ina ali yanga; 
yanglu, khalatta somkapama miyurna, yur khangateili mashānrummana! 

10Jacobwui chifa khipāna shānshap, lah Israelwui mishān khipāna 
machukshapkhala? Khangarong chiwui mithit ili thingasaklu, Iwui khanaowa 
awui thāngasaklu.” 

11Kala Balakna Balaamli hānga, “Na khi kasākhala? Iwui yangkashebingli 
khonshi khavai ina nali hokakhuina kha yanglu, nana athumwuitungli khikha 
masāla somihaira.” 

12Ana ngahānkai, “PROHOna ikhamorli sangkhami chi maningla ina khi 
matuirakhala?” 

Balaamna Kakhane Khamarān 

13Chieina Balakna ali hānga, “Athumli theikapai apam khangatei akhali ili 
ngasovāda, athum katonga matheilala nganaida khaleibing theira. Chiwui eina 
nana iwui vang athumli khonshilu.” 

14Kala ana ali Zophim tampāk kānlaga Pisgah kaho kajuipam akhali thānkai, kala 
hanphut shini sālaga hanphut ava̱va̱li mukkā akha, yaovā akhada chigata. 

15Balaamna Balakli hānga, “Ina lākhavāk PROHOli vāsamphangda leilakha nawui 
rikkatā kachigat hiwui ngalemli nganingsālu.” 

16Kala PROHOna Balaamli samphanga, kala akhamorli tui sangmida hānga, 
“Balakli hanungulu kala chithāda nana ali hānglu.” 

17Ana khaung eina, yanglu, Balak eina Moabwui wungnaobing rikkatā 
kachigatpam chili nganingsai. Kala Balakna ali hānga, “PROHOna khi hāngkhala?” 

18Chieina Balaamna matuiki kaji matuiphoka, “Ngakarthuilu, Balak, kala 
nganālu, Ili nganālu, O Zipporwui nao: 

19Vare hi kakapika maningmana, lah ning ngacheiki kaje miwui nao 
maningmana. Ana hāngkahai ngalanrala? Lha ana matui kahai maungshung 
ngasakmala? 

20Yanglu, somi khavai ili kasohaira; ana somi kahai ina makhalanpaimana. 

21Ana Jacobli kalākashi matheimana, lah ana Israelli pa̱khangapā matheimana. 
PROHO athumwui Varena athumli ngasomida lei, kala awunga akhawui 
khavaokhon chi athumwuili lei. 

22Varena athumli Egyptwui eina khuishoka, athum ramseiwui angaji thāda 
phona. 

23Kaja Jacobli suida makānāmana, Israelli meowor sāda makānāmana. Ara Jacob 
eina Israelli hithāda hāngra, ‘Varena khi sāmihaira!’ 

24Yanglu, miyur chi! kazingkha̱ ava̱ thāda ngakarthui kala kazingkha̱ thāda 
katingkai; sāshai matukkhuiranglakha eina tangda, kala chiwui ashee 
mamangranglakha eina tangda, ana mapamzangmana.” 

25Kala Balakna Balaamli hānga, “Athumli khonkashila makhonshialu, kasola 
masomialu.” 

26Balaamna Balakli ngahānkai, “PROHOna kahahāng chi ina sāra da ina rida 
mahāngmala?” 

Balaamna Kakathuma Khamarān 

27Balakna hānga, “Rālu, ina apam khangateili thānvāluika; chile Vareli ningyāng 
ungngasakta athumli iwui vang khonshi ngasaklapai.” 

28Chieina Balakna Balaamli tampāk yangtāpsangda khalei Peorwui 
kaphungtonli thānkai. 

29Kala Balaamna Balakli hānga, “Hili hanphut shini sālu, kala mukkā shini, yaovā 
shini iwui vang khangarān sāmilu.” 

30Kala Balaamna hāngkahai chi Balakna sai, kala hanphut ava̱va̱li mukkā akha, 
yaovā akha da chigata. 

Mishān 24 

1 PROHOna Israelli ningyāngkhaung somikhangai chi theihaoda, Balaamna 
kharewui thāda Vareli ngasan khavai mavāluimana, kha lamhāngvāk mai 
ngareivai. 

2Balaamna ngashantāda Israel shang-shang eina rāmrah sākapam chi Balaamna 
thei. Kala Varewui manglā ali rāzanga, 

3kala ana marān tui chi hānga, “Beorwui nao Balaamwui marān tuina, Mik 
mathingmi kahaiwui marān tuina, 

4Varewui tui khanganāpāwui marān tuina, Reikhamataiyana rāmahā khamina, 
konglui zanglala awui mik makafamana. 

5O Jacob, nawui kachonshim kayākha mathāli, O Israel, nawui rāmrahsom 
kayākha yangngaili! 

6Hamphek kahai tampāk thada, kongpheiwui yāmgui thada, PROHOna lingsang 
kahai aloe arongbing thada, tara̱pamwui cedarthing thada lei. 

7Awui khongsaiwui eina tara̱ longra, kala awui atha tara̱pam saikorali leira. 
Awui awungana Agagli juimeira, kala awui wungramli masot mira. 

8Varena ali Egyptwui eina khuishoka; awui pangshap ramsei ngajina, ali 
yangkashe yurbingli ana shaihaora, kala athumwui ara̱kui akha̱-akhā sāmira, 
kala awui malā eina kapngara̱wutmihaora. 

9  Ana kazingkha̱ thada ngayaipama, kala kazingkha̱ ava̱ thāda; khipāna ali 
mathotshaprakhala? Nali sokhamibing chili sokhami ngasāranu, kala nali 
khonkashe chili khonkashi ngasāranu.” 

10Kala Balakna Balaamli malungvātlakhaoda apāng kaphelaga Balaamli hānga, 
“Iwui yangkashebingli khonshi khavai nali kahona, kha yanglu, nana hithāda 
kathum shida somihaira. 

11Chiwui vang eina ara naram ungulu; ‘Ina nali khayāshira’ da ina hānghaisai, 
kha khayākashi chi PROHOna nawui khāmhaira.” 

12Chieina Balaamna Balakli hānga, “Nana chihokharā paomebingli ina 
mahāngmala? 

13Balakna ili sinā lupā awui shim khatkha milala, PROHOna kachithei chili lāngda 
ina mahāngmara, kaphāla lah kashila iwui ning eina mahāngmara; PROHOna 
kahāng chi matuira majimala?” 

Balaamna Khanaowa Khamarān 

14“Yanglu, ara iwui mibingli ungura; kha mibing hina naoda nawui mibingli khi 
sarakhala kaji ina hangchitheika, rālu.” 

15Chieina ana awui hāngki kaji chi hānga, “Beorwuinao Balaamwui marān tuina, 
mik mathingmi kahai awui marān tuina, 

16Varewui tui khanganāpawui marān tuina, juikhamatai awui ningthem 
katheipawui tuina. Reikhamataiana ramahā khamina, konglui zanglala mik 
makafamana: 

17Ina ali thei, kha arui maningmana; Ina ali yanga, kha manganaimana: Jacobwui 
eina sirā akha shokra, Israelwui eina khānthing akha kharshokra; china 
Moabwui khavei ngaphitkhaira, kala Shethwui naomayarabingli sākhayāngra. 

18Edom ramchohaora, awui yangkashe Seirla ramchohaora, Israelva kapinga 
ngasāra. 

19Jacobna munghaora, kala keinungli kataibing sāshimānhaora!” 

20Chieina ana Amaleknaovāk ngareivāda, ana awui hāngki kaji hānga. “Amalek 
hi yurbingwui ngachaili kharena, kha anaolamshong a shimānhaora.” 

21Kala ana Kenwuivāk ngareivāda, ana awui hāngki kaji hānga, “Chotchāngda 
kakhāng chi nawui apamna, kala nawui athip lunghārli sakai; 

22chithālala Cain sākhayānghaora, Asshurna nali karankha sāngda 
tukthuira̱khala?” 

23Kala ana hāngki kaji chi hānga, “Iyavo, Varena hi shokkhangasak tharan, 
khipāna ringrakhala? 

24Kha Kittimwui eina jahas rāra, kala Asshur eina Eberli rekharekra, kala alila 
sāshimānhaora.” 

25Chiwui thili Balaamna ngakarthuida awui pamli unghaowa; kala Balakla awuili 
unghaowa. 

Mishān 25 

Israelnaobing Peorli Leilakha 

1Israelna Shittimli leilakha mibingna Moabwui naongalāva̱ khayorabingli 
khangasowui otsakli zanga. 

2Otsakbing hina mibingli athumwui varebingli pha̱kaphayāli zang ngasaka, kala 
mibingna sāla shai, kala athumwui varebingli khoruma. 

3Hithāda sāda Israel athum khalattana Peorwui Baalli khorumthuihaowa. Kala 
chiwui vang PROHOna Israelli malungvāthaowa; 

4chieina PROHOna Mosesli hānga, “Israelwui kathāna saikora khuida PROHOwui 
mangāli athumli ngashunshong phashi sāhaolu, chieina PROHOwui 
malungkhavāt chi Israelwui eina ngalanthuihaora.” 

5Chieina Mosesna Israelwui bichar samebingli hokhuida hānga, “Nathumwui 
ngachaili Peorwui Baalli khokharuma mi saikora shaothathaolu.” 

6Kala yanglu, Israelwui mi akhana Midianwui sha̱nao akha ashi shimli khuiunga, 
khuikhaung chi Moses kala Israel yarui ashangva̱ kazip khavai kachonshimwui 
khāmongpheili athumna chapngachāda leilakha katheina. 

7Phinehas kaho Eleazarwui nao, pāngmon Aaronwui ara̱ china chi kathei eina, 
ana yarui ashangva̱wui eina shoklaga apāngli kazei singkhui, 

8kala Israelwui mipa chili zangkhamei kāli shurvai, kala Israelwui mipa chieina 
sha̱naopava̱ ani khanili pharngara̱wuthaowa. Chieina kazātkashi chi Israel 
mibingwui eina ngasāmhaowa. 

9Chithālala kazātkashi eina thikahai mi thingmaga̱da matina. 

10 PROHOna Mosesli hānga, 

11“Eleazarwui nao, pāngmon Aaronwui ara̱, Phinehasna iwui malungkhavāt 
Israel mibingwui eina ngalanthui ngasakhaira; iwui yuikashi thāda ana 
yuishikhami ot sāhaira, chiwui vang eina Israelwui mibingli iwui yuikashiwui 
eina mashimān khangasakna. 

12Chiwui vang eina yanglu, ina ali chingri kahaiwui tuingashit mihaira; 

13kala hi awui vang, kala awui ara̱-azāwui vāng katang makhavai pāngmonpam 
ngasāchingra, kaja ana awui Varewui vang zikhamari ot sai, kala 
Israelnaobingwui vang pheokhami ot sāmi.” 

14Midianwui sha̱naoli ngasoda rungthat kahai Israelwui mipa chi Simeon 
shimkhurwui akhavā Saluwui nao Zimrina. 

15Rungthat kahai Midianpava̱ chili Kozbi hoi. Ala Midian yurwui akhavāshi 
shimkhur Zurwui naongalāva̱na. 

16Kala PROHOna Mosesli hānga, 

17“Midiannaobingli rekharekta chotchāng ngasaklu, 

18kaja athumna nathumli singkharākta Peor varebingwui pongli, kala Peorwui 
vang eina kazātkashi rāthang rungthat kahaipāva̱ Midian wungnaowui 
naongalāva̱ Kozbi, kala athumwui azarva̱wui ponglila nguingasaka.” 

Mishān 26 

Mishān Kakhane 

1Kazātkashiwui thili PROHOna Moses eina pāngmon Aaronwui nao Eleazarli 
hānga, 

2“Israel ashangva̱ mi saikora shangwui athishurda kum maga̱wui eina thuilaga 
chiwui atung, avāva̱wui shimlāk athishurda, Israelli khalei raili vākashapa mi 
saikora mishān shānkhuilu.” 

3Chieina Moses eina Eleazarna Moabwui tampāk Jordan pheili khalei Jericho 
apamli athumli hānga, 

4PROHOna Mosesli kakaso athishurda, “Kum maga̱wui eina thuilaga chiwui atung 
mibingwui mishān shānkhuilu.” Egyptwui eina kashok Israelwui mibing chi 
hina: 

5  Israelwui naochizai Reuben, awui naomayarabing: Hanok, Hanokwui 
naobingwui shimkhur; Palluwui, Pallunaobingwui shimkhur; 

6Hezronwui, Hezronnaobingwui shimkhur; Carmiwui, Carminaobingwui 
shimkhur. 

7Hi Reubennaobingwui shimkhurbingna; kala athumwui mishān thing 
hangmatida kathum shāshini kala thumrāna. 

8Kala Palluna Eleabli pharai; 

9Eleabwui naomayarabing: Nemuel, Dathan, kala Abiramli pharai. Dathan eina 
Abiram. Dathan eina Abiram hi yarui ashangva̱wui eina kapangkakhui Corahli 
ngasoda Moses eina Aaron kala PROHOli khangasungli kazanga khanina, 

10ngaleina ngachakkhaida Corah eina ali khangayurbingli mayuisangrumhaowa, 
ali khangayurbing thithang kala meina mi shākhani hangphangā chuitāthang, 
athum chi kahaka machut ngasāhaowa. 

11Chithālala Corahwui naomayarabing mathimana. 

12Shimkhurbingwui athishurda Simeonwui naomayarabing: Nemuelwui eina, 
Nemuelnaobingwui shimkhur; Jaminwui eina, Jaminnaobingwui shimkhur; 
Jachinwui eina, Jachinnaobingwui shimkhur; 

13Zerahwui eina, Zerahnaobingwui shimkhur; Shaulwui eina, Shaulnaobingwui 
shimkhur hibingna. 

14Hibing hi Simeonwui shimkhurbingna. Athumwui mi thing maga̱da khani 
shākhanina. 

15Athum shimkhurwui athishurda Gadwui naomayarabing: Zephonwui eina, 
Zephonnaobingwui shimkhur; Haggiwui eina, Hagginaobingwui shimkhur; 
Shuniwui eina, Shuninaobingwui shimkhur; 

16Ozniwui eina, Ozninaobingwui shimkhur; Eriwui eina, Erinaobingwui 
shimkhur; 

17Arodwui eina, Arodnaobingwui shimkhur; Areliwui eina, Arelinaobingwui 
shimkhur; 

18Hibing hi Gadwui naomayarabingwui shimkhurbingna, athumwui mishān 
athishurda thing hangmati shāphangāna. 

19Judahwui naomayara khani Er eina Onam; kala Er eina Onan Canaan ngaleili 
thihaowa. 

20Kala athum shimkhurwui athishurda Judahwui naomayarabing: Shelahwui 
eina, Shelahnaobingwui shimkhur; Perezwui eina, Pereznaobingwui shimkhur; 
Zerahwui eina, Zerahnaobingwui shimkhur. 

21Kala Perezwui naomayarabing: Hezronwui eina, Hezronnaobingwui 
shimkhur; Hamulwui eina, Hamulnaobingwui shimkhur hibingna. 

22Hibing hi Judahwui shimkhurbingna, athumwui mishān athishurda thing 
hangshinida tharuk shāphangāna. 

23Shimkhurbingwui athishurda Issacharwui naomayarabing: Tolawui eina, 
Tolanaobingwui shimkhur; Puvahwui eina, Puvahnaobingwui shimkhur; 

24Jashubwui eina, Jashunaobingwui shimkhur; Shimronwui eina, 
Shimronnaobingwui shimkhur hibingna. 

25Hibing hi Issacharwui shimkhurbingna, athumwui mishān athishurda thing 
hangtharukta mati shākathumna. 

26Athum shimkhurwui athishurda Zebulunwui naomayarabing: Seredwui eina, 
Serednaobingwui shimkhur; Elonwui eina, Elonnaobingwui shimkhur; 
Jahleelwui eina, Jahleelnaobingwui shimkhur hibingna. 

27Hibing hi Zebulunwui shimkhurbingna, athumwui mishān athishurda thing 
hangtharuk shāphangāna. 

28Athum shimkhurbingwui athishurda Josephwui naomayara khani: Manasseh 
eina Ephraimna. 

29Manassehwui naomayarabing: Machirwui eina, Machirnaobingwui shimkhur; 
kala Machirna Gileadli pharai; Gileadwui eina, Gileadnaobingwui shimkhur. 

30Hibing hi Gileadwui naomayarabingna: Iezerwui eina, Iezernaobingwui 
shimkhur; Helekwui eina, Heleknaobingwui shimkhur; 

31kala Asrielwui eina, Asrielnaobingwui shimkhur; kala Shechemwui eina, 
Shechemnaobingwui shimkhur; 

32kala Shemidawui eina, Shemidanaobingwui shimkhur; kala Hepherwui eina, 
Hephernaobingwui shimkhur hibingna. 

33Hepherwui nao Zelophehad mayarnao mapharāmana, kha sha̱naomānga: kala 
anaongalāva̱bing chiya Mahlah, Noah, Hoglah, Milcah kala Tirzah hibingna. 

34Hibing hi Manassehwui shimkhurbingna; kala athumwui mishān athishurda 
thing hangphangāda khani shāshinina. 

35Hibing hi athum shimkhurwui athishurda Ephraimwui naomayarabingna: 
Shuthelahwui eina, Shuthelahnaobingwui shimkhur; Becherwui eina, 
Bechernaobingwui shimkhur; Tahanwui eina, Tahannaobingwui shimkhur. 

36Kala hibing hi Shuthelahwui naomayarabingna: Eranwui eina, 
Erannaobingwui shimkhurbing. 

37Hibing hi Ephraim naomayarabingwui shimkhurwui mishān athishurda thing 
thumrāda khani shāphangāna. Hibing hi shimkhurbingwui athishurda 
Josephwui naomayarabingna. 

38Athum shimkhurbingwui athishurda Benjaminwui naomayarabing: Belawui 
eina, Belanaobingwui shimkhur; Ashbelwui eina, Ashbelnaobingwui shimkhur; 
Ahiramwui eina, Ahiramnaobingwui shimkhur; 

39Shephuphamwui eina, Shephuham naobingwui shimkhur; Huphamwui eina, 
Hupham naobingwui shimkhur; 

40kala Belawui naomayara khani Ard eina Naaman: Ardwui eina, 
Ardnaobingwui shimkhur; Naamanwui eina, Naamannaobingwui shimkhur 
hibingna. 

41Hibing hi athum shimkhurwui athishurda Benjaminwui naomayarabingna, 
athumwui mi thing hangmatida phangā shātharukna. 

42Hibing hi shimkhurbingwui athishurda Danwui naomayarabingna: 
Shuhamwui eina, Shuhamnaobingwui shimkhurna. Athumwui shimkhurwui 
athishurda hi Danwui shimkhurbingna. 

43Athum mashingwui athishurda Shuhamnaobingwui shimkhur saikora mi 
thing hangtharukta mati shāmatina. 

44Athum shimkhurbingwui athishurda Asherwui naomayarabing: Imnawui 
eina, Imnanaobingwui shimkhur; Ishviwui eina, Ishvinaobingwui shimkhur; 
Beriahwui eina, Beriahnaobingwui shimkhur; 

45Beriahwui naomayarabingwui eina: Heberwui eina, Hebernaobingwui 
shimkhur; Malchi-elwui eina, Malchi-elnaobingwui shimkhur hibingna. 

46Kala Asherwui naongalāva̱wui ming Serah hoi. 

47Hibing hi athum shimkhurbingwui mishān athishurda Asherwui 
naomayarabing, thing hangphangāda kathum shāmatina. 

48Athum shimkhurwui athishurda Naphtaliwui naomayarabing: Jahzeelwui 
eina, Jahzeelnaobingwui shimkhur; Guniwui eina, Guninaobingwui shimkhur; 

49Jezerwui eina, Jezernaobingwui shimkhur; Shillemwui eina, 
Shillemnaobingwui shimkhur hibingna. 

50Hibing hi athum shimkhurwui athishurda hi Naphtaliwui shimkhurbingna; 
kala athumwui mashing thing hangmatida phangā shāmatina. 

51Hi Israelnaobing saikora ngarumlaga shātharuk kala thingkha shāshini kala 
thumrāna. 

52  PROHOna Mosesli hānga: 

53“Ngaleibing hili aming mashingwui athishurda shimlui sākhavai ngakaimira. 

54Hakkhamei shangli nana hakkhamei shimlui milu, kala teokhamei shangli 
teomeida milu; shang kachiva̱li mashingwui athishurda shimlui ngarin 
ngasaklu. 

55Kha ngalei hi kalā yangda ngayarra; athum avāva̱ ngarā shangwui amingbing 
athishurda shimlui ngayarra.” 

56Athumwui shimlui kharei, kateowui ngachaili kalā yangda ngayarmira. 

57  Athumwui shimkhurwui athishurda hibing hi Levinaobingwui mashingna: 
Gershonwui eina, Gershonnaobingwui shimkhur; Kohathwui eina, 
Kohathnaobingwui shimkhur; Merariwui eina, Merarinaobingwui 
shimkhurbingna. 

58Hibing hi Leviwui shimkhurbingna: Libnaobingwui shimkhur, 
Hebronnaobingwui shimkhur, Mahnaobingwui shimkhur, Mushnaobingwui 
shimkhur, Corahnaobingwui shimkhur. Kala Kohath hi Amramwui avāva̱na. 

59Amramwui preiva̱li Jochebed hoi, Egyptli kapharā Leviwui naongalāva̱na, ana 
Amramwui nao Aaron eina Moses kala aniwui azarva Mariam athumli pharai. 

60 Kala Aaronna Nadab, Abihu, Eleazar kala Ithamar athumli pharai. 

61 Kha anina makathar rikkatā PROHOwui mangāli kachigatwui vang Nadab eina 
Abihu thihaowa. 

62Kala athumwui mi mashing, mayarnao kachāngkhawui eina thuida chiwui 
atung saikora thing maga̱da kathumna, kaja athum Israelwui mibingwui 
mishānli mangarumana, khikhalajila Israel mibingwui alungli athumli shimlui 
mayarmana. 

63Hi Moses eina pāngmon Eleazarna Jerichowui Jordan ngalemli khalei Moab 
tampākpheili Israelwui mibing shānkakhuina. 

64 Kha Moses eina pāngmon Aaronna Sinai lamhāngli Israelnaobing kashān 
tharan mibing hi akhala mashānnarmana. 

65Kaja PROHOna athumli hānghaisai, “Athum lamhāngli thihaora.” Jephunnehwui 
naomayara Caleb eina Nunwui naomayara Joshua maningla khipākha 
mashākmimana. 

Mishān 27 

Zelophehadwui Naongalāva̱bing 

1  Chiwui thili Josephwui naongarā Manasseh shimkhurwui eina, Machirwui 
naomayara, Gileadwui naomayara, Hepherwui naomayara, Zelophehadwui 
naongalāva̱bingna rāhānga. Athum chiya: Mahalah, Noah, Hoglah, Milcah kala 
Tirzahna. 

2Athumna kazip khavai kachonshimwui khāmongpheili Moses, pāngmon 
Eleazar kala Israel ashangva̱wui kathānabingwui mangāli nganingda hānga, 

3“Ishāvā lamhāngli thihaira, a PROHOli makhamayābing Corahna thānda 
kakazipli mazangmana; kha akhalattawui moreiwui vang kathina, kala awui nao 
mayarnao maleimana. 

4Awui nao mayarnao makhaleiwui vang shangwui eina khuithuihaorala? 
Ishāvāwui chinaongarāwui ngachaili ithumlila shimlui yarlu.” 

5Athumwui tuingaphun chi Mosesna PROHOwui mangāli khuirai. 

6Kala PROHOna Mosesli hānga, 

7 “Zelophehadwui naongalāva̱bing mashunga; athumli avāva̱wui chinaongarāna 
samkaphang thāda shimlui yarphalungra, kala shimluikat chi athumwui 
ngasāra. 

8Kala Israelwui mibingli hānglu, ‘Mi akhana naomayara maleila thihaiakha awui 
shimlui naongalāva̱na khuira. 

9Kala anaongalāva̱la maleisaakha agatona khuira. 

10Kala awui chinaongarā maleisaakha avāva̱wui avāgatona khuira. 

11Kala avāva̱wui chinaongarā maleisaakha awui nganaimeithui kaje 
shimkhurwui mina shimlui chi khuira. PROHOna Mosesli kakaso athishurda hi 
Israel mibingwui ain kala shiyan-chikan ngasāra.’” 

Mosesna Joshuali Kapangkakhui 
(Khal 31.1-18) 

12  PROHOna Mosesli hānga, “Abiramwui phungreili kāda ina Israelwui mibingli 
mikahai ngalei chi kāngashānyanglu. 

13Kala nana ngashānkhui kahaiwui thili nalila Aaronwui thāda nawo nayiwui 
pamli khuiunghaora, 

14khikhalajila nana Zin lamhāngli tara̱wui vang mibingna pa̱ngapāthang, 
mibingwui miktāli iming mathar ngasakla nana iwui tuili ngakaishihaowa.” (Hi 
Zin lamhāngli khalei Kadeshli Meribahwui tara̱lina). 

15Mosesna PROHOli hānga, 

16“Phasā khavai manglā saikorawui Vare PROHOna yarui ashangva̱wuitungli mi 
akha kapangmiranu 

17 ana athumwui mangāli rizatra, athumli thanshokmira kala thānzangmira; 
chithāda sāda PROHOwui ashangva̱ yaokahoma makhalei yaonao thāda 
mazatmara.” 

18  Kala PROHOna Mosesli hānga, “Nunwui nao Joshuali khuilu; a sāshapa mina, 
kala awuitungli napāng khāngkāmilu, 

19kala ali pāngmon Eleazar kala yarui ashangva̱wui mangāli nganing ngasaklu, 
kala nana ali ot chi chisinlu. 

20Nana nawui pangshap ali mida, chieina Israelwui mi ashangva̱na awui kahāng 
nganāra. 

21 Kala ana pāngmon Eleazarwui mangāli kānganingda pāngmon china awui 
vang PROHOwui mangāli Urim singda ngahānra; ala kala Israelwui mi ashangva̱, 
ana shoklu jiakha shokra, kala awui tui eina zangra.” 

22Kala Mosesna PROHOwui kakaso athishurda sai; ana Joshuali hokhuida 
pāngmon Eleazar eina yarui ashangva̱wui mangāli kānganing ngasaka, 

23 kala PROHOna Mosesli kaso kahai athishurda ana awuitungli pāng parmida 
awui ot chisina. 

Mishān 28 

Thang-thangwui Kachigatbing 
(Sho 29.38-46) 

1 PROHOna Mosesli hānga, 

2Israelwui mibingli kasoda ili kachigat, mei eina rikkatā kachigat iwui kashakazā 
kala ningyāngkhaunga nganamkaphā atam atamli rāchigat khavai hānglu. 

3  Kala nana athumli hānglu kaja hi PROHOli khami mei eina rikkatā kachigatna: 
achuk kapei kumkha kākahai yaovānao khani thangkachida machatlakla 
chigatra. 

4Yaonao akhana ngathorshong chigatra, kala akhapā china ngazinshong 
chigatra; 

5kala tharāzātchigatwui vangla khamanaka mathir khuilui akhawui akhum 
kathara, kala shungkakhui thao lengkhor matiwui akha chi manātra. 

6Hi ningyāngkhaung nganamkaphā PROHOli mei eina riktāda kachigat Sinai 
Kaphungli tharchisin kahai machatlakla rikkatā chigatna. 

7Ra̱shak kachigat chi yao ava̱va̱li lengkhor akhum matiwui akha mira; 
katharapamli ra̱shakchigat zamshei chi PROHOli heisangmira. 

8Yao akhapa chi ngazinshong chigatra; ngathorshongwui tharāzāt kachigat kala 
ra̱shakchigat kachigat thāda, nana chi mei eina PROHOli ningyāngkhaung 
nganamkaphā chi chigatra. 

Sabbath Thangwui Kachigat 

9Sabbath zimiksholi kumkha kākahai achuk kapei yaovānao khani, kala 
tharāzātchigatwui vang mathir khuilui akhawui akhum katharāwui khum khani 
thao eina khamanāt, kala chiwui ra̱shakchigat khuirāra, 

10hi machatlakla rikkatā kachigat eina ra̱shakchigatli lāngda sabbath 
kachidawui rikkatā kachigat saki kajina. 

Kachāngwui Kharethang Kachigat 

11Nathumwui kachāng haokaphok kachida nathumna PROHOli rikkatā kachigat 
mira: mukkā khani, yaovā akha, kumkha kākahai achuk kapei yaovānao shini; 

12kala mukkā ava̱va̱wui vang thao khamanāta tharāzātchigatwui mathir khuilui 
akhawui akhum tharāwui kathum; kala yaovā akhawui vang thao khamanāta 
tharāzātchigatwui mathir khuilui akhawui akhum tharāwui khani; 

13kala yaonao akhawui vang thao khamanāta tharāzātchigatwui mathir khum 
tharāwui akha da mei eina riktāda kachigat chi PROHOli ningyāngkhaung 
nganamkaphā sāda mira. 

14Athumwui ra̱shakchigat chi mukkā akhawui vang lengkhor akhawui 
tangkhaira, yaovā akhawui vang lengkhor akhawui khum kathumwui akhara; 
kala yaonao akhawui vang lengkhor akhawui khum matiwui akhara. Hi kum 
peidawui kachāngchāngli mei eina rikkatā kachigatna. 

15Kala suihamchigatwui vang PROHOli mevā akha chigatra, hi machatlakla 
rikkatā chigat eina ra̱shakchigatli lāngda chigatki kajina. 

Khawok Makazang Khamui 
(Pāng 23.5-14) 

16  Kachāng kharewui tharāda khamatethang hi PROHOwui makānkhami 
phanitna. 

17 Kala kachāng hiwui tharāda kaphangāthang hi phanitna; shinithang khawok 
makazang khamui shaira. 

18Kharethang kathara kazip khuira: nathum ot masāpaimara, 

19kha mei eina rikkatā chigatlu, rikkatā kachigat PROHOli sālu: mukkānao khani, 
yaovā akha kala kumkha kākahai yaovānao shini chigatra; chibing achuk 
peiphalungra; 

20kala athumwui tharāzāt kachigatla khamanaka mathir thao khamanāt chi 
mukkā akhawui vang khuilui akhawui akhum tharāwui kathumra, kala yaovā 
akhawui vang khum tharāwui khani chigatra, 

21kala nathumna yaovānao shini chi ava̱va̱wui vang akhum katharā chigatra; 

22kala nawui vang pheomi khavai suihamchigatwui vang mevā akhala chigatra. 

23Hi nana ngathor kachida machatlakla rikkatāchigatli lāngda chigatki kajina. 

24Chi tākam eina shinithang thangkachida nathumna kashakazā mei eina 
kachigat chi PROHOwui ningyāngkhaung nganamkaphā otna, hi machatlakla 
rikkatāchigatli kala chiwui ra̱shak kachigatli lāngda chigatra. 

25Kala kashinethang nathum kathara kazip khuira; chithang nathum ot 
masāpaimara. 

Dharreo Phanitli Kachigat 
(Pāng 23.15-22) 

26  Dharreo atamli nathumna haptā akha phanit sālaga PROHOli matheikhare 
tharāzatwui mā chigat kahai eina nathum khathara kazip khuira; chithang 
nathum ot masāmara, 

27Kha PROHOli ningyāngkhaung nganamkaphā rikkatā chigatra: mukkānao 
khani, yaovā akha, kumkha kākahai yaonao shini; 

28kala chiwui thao khamanata tharāzatwui khamanaka mathir, mukkā ava̱va̱wui 
vang khuilui akhawui akhum tharāwui khum kathum, yaovā akhawui vang 
akhum tharāwui akhum khani, 

29yaonao shini chi ava̱va̱wui vang akhum katharā chigatra; 

30mevā akha nathumwui morei pheomi khavaiwui vang chigatra. 

31Machatlakla rikkatā kachigat kala tharāzātchigatli lāngda hibing nana 
athumwui ra̱shakchigatla chigatmira. Theilu, kaja chibing chi achuk kapei sā 
phalungra. 

Mishān 29 

Kumdhar Phanitli Kachigat 
(Pāng 23.23-25) 

1  Kachāng kashinewui kharethang nathum kathara kazip khuira; chithang 
nathum ot masāpaimara. Nathumna talla̱ kakhong zimikshona, 

2kala nathumwui PROHOli ningyāngkhaung nganamkaphā rikkatā kachigat sāra; 
mukkānao akha, yaovā akha, kumkha kākahai achuk kapei yaovānao shini; 

3kala athumwui thao manāt kahai tharāzāt kachigatwui khamanaka mathir, 
mukkāwui vang khuilui akhawui akhum tharāwui kathum, yaovāwui vāng 
akhum tharāwui khani; 

4kala yaovānao shini chili ava̱va̱wui vang akhum tharāwui akha; 

5kala pheomi khavai suihamchigatwui vang mevā akha chigatra; 

6Hi changwokwui rikkatā kachigat eina chiwui tharāzāt kachigat, kala 
machatlakla rikkatā kachigat eina tharāzātchigat, ra̱shakchigat shiyan-
chikanwui athishurda PROHOli ningyāngkhaung nganamkaphā rikkatā kachigat 
saikorali lāngda chigatra. 

Pheokhami Zimikshowui Kachigatbing 
(Pāng 23.26-32) 

7  Kachāng kashinewui katharāthang nathumna katharā kazip khuira. Nathum 
khalatta khumra, nathum ot masāpaimara; 

8kha nathum PROHOli rikkatā ningyāngkhaung nganamkaphā kachigat sāra: 
mukkānao akha, mevā akha, kala nathumna kumkha kākahai achuk kapei 
yaovānao shini chigatra; 

9kala athumwui thao khamanāt tharāzātwui khamanak mathir, mukkā akhawui 
vang khuilui akhawui khum tharāwui akhum kathum, yaovā akhawui vang 
khum tharāwui khani, 

10yaonao ava̱va̱wui vang khum tharāwui akhum akha; 

11suihamchigatwui vang mevā akhala chigatra. Hi pheomi khavai kachigat, kala 
machatlakla rikkatā kachigat kala chiwui tharāzāt kachigat, kala ra̱shakchigat 
kachigatli lāngda chigatra. 

12  Kachāng kashinewui tharāda kaphangāthang nathumna kathara kazip 
khuira; nathum ot masāpaimara, kha nathumna PROHO wui vang shinithang 
phanit mayonra; 

13kala nathumna mei eina riktāda PROHOli ningyāngkhaung nganamkaphā 
rikkatā kachigat sāra; mukkānao tharāda kathum, yaovā khani, kumkha kākahai 
achuk kapei yaovānao tharāda mati chigatra; 

14kala athumwui thao khamanāt tharāzātchigatwui khamanak mathir, mukkā 
akhawui vang khuilui akhawui khum tharāwui akhum kathum, yaovā 
khaniniwui vāng khum tharāwui akhum khani, 

15kala yao ava̱va̱wui vang khum tharāwui akhum akha; 

16suihamchigatwui vang mevā akhala chigatra, hi machatlakla rikkatā kachigat, 
tharāzātchigat kala ra̱shakchigatli lāngda chigatra. 

17Kakhanethang mukkanao tharāda khani, yaovā khani, kumkha kākahai 
yaovānao achuk kapei tharāda mati, 

18kala tharāzātchigat eina ra̱shakchigat, mukkānao, yaovā, kala 
yaovānaobingwui vang mashing eina khangachā shiyan-chikanwui athishurda 
chigatra; 

19suihamchigatwui vang mevā akhala chigatra, hi machatlakla rikkatā kachigat, 
tharāzātchigat kala ra̱shakchigatli lāngda chigatra. 

20Kakathumathang mukkā tharāda akha, yaovā khani, kumkha kākahai achuk 
kapei yaovānao tharāda mati, 

21tharāzātchigat eina ra̱shakchigat mukkā, yaovā, kala yaonaobingwui vang 
mashing eina khangachā shiyan-chikanwui athishurda chigatra; 

22suihamchigatwui vang mevā akhala chigatra, hi machatlakla rikkatā kachigat 
kala chiwui tharāzātchigat kala ra̱shakchigatli lāngda chigatra. 

23Khamatethang mukkā tharā, yaovā khani, kumkha kākahai achuk kapei 
yaovānao tharāda mati, 

24muisakchigat eina ra̱shakchigat, mukkā, yaovā, kala yaonaobingwui vang 
mashing eina khangachā sharphahorwui athishurdawui thāda chigatra; 

25suihamchigatwui vang mevā akhala chigatra, hi machatlakla rikkatā kachigat, 
kala chiwui tharāzātchigat kala ra̱shakchigatli lāngda chigatra. 

26Kaphangāthang mukkā chiko, yaovā khani, kumkha kākahai achuk kapei 
yaovānao tharāda mati, 

27tharāzatchigat eina ra̱shakchigat, mukkā, yaovā, kala yaonaobingwui vang 
mashing eina khangachā shiyan-chikanwui athishurda chigatra; 

28suihamchigatwui vang mevā akhala chigatra; hi machatlakla rikkatā kachigat, 
tharāzātchigat, kala ra̱shakchigatli lāngda chigatra. 

29Katharukathang mukkā chishat, yaovā khani, kumkha kākahai achuk kapei 
yaovānao tharāda mati, 

30tharāzātchigat eina ra̱shakchigat, mukkā, yaovā, kala yaonaobingwui vang 
mashing eina khangachā sharphahorwui athishurda chigatra; 

31suihamchigatwui vang mevā akhala chigatra; hi machatlakla rikkatā kachigat, 
tharāzātchigat kala ra̱shakchigatli lāngda chigatra. 

32Kashinethang mukkā shini, yaovā khani, kumkha kākahai achuk kapei 
yaovānao tharāda mati, 

33tharāzātchigat eina ra̱shakchigat, mukkā, yaovā kala yaonaobingwui vang 
mashing eina khangachā shiyan-chikanwui athishurda chigatra; 

34suihamchigatwui vang mevā akhala chigatra; hi machatlakla rikkatā kachigat, 
tharāzatchigat kala ra̱shakchigatli lāngda chigatra. 

35  Kachishatathang nathumna chingri kahai kazip khuira: nathum ot 
masāpaimara, 

36kha nathumna mei eina riktāda PROHOli ningyāngkhaung nganamkaphā 
rikkatā kachigat; mukkā akha, yaovā akha, kumkha kākahai achuk kapei 
yaovānao shini, 

37kala tharāzātchigat eina ra̱shakchigat, mukkā, yaova, kala yaonaobingwui 
vang mashing eina khangachā shiyan-chikanwui athishurda chigatra; 

38suihamchigatwui vang mevā akhala chigatra; hi machatlakla rikkatā kachigat, 
kala chiwui tharāzātchigat, kala ra̱shakchigatli lāngda chigatra. 

39Nathumwui langchin sākahai phanitbingli hibing hi nathumna khalattawui 
khangashit kachigat, lemmet kachigat, rikkatā kachigat, tharāzātchigat, 
ra̱shakchigat, kala ningyatchigatli lāngda PROHOli chigatra. 

40Kala PROHOna Mosesli kaso kahai kachiva̱ tāzak eina ana Israelwui mibingli 
hāngchitheiya. 

Mishān 30 

Tuingashit Kasāwui Ainza 

1Mosesna Israel shangbingwui akhavābingli hānga, hi PROHOna kakasona. 

2 Mi akhana PROHOwui mangāli akhalatta khangashit kasā nilala, shākhi kasā 
nilala, makai ngasakla akhamorwui eina shokkahai tui chi a mayonphalungra. 

3Lha avāva̱wui shimli khalei sha̱nao akhana nganuilakha PROHOwui mangāli 
tuingashit sākahai chi, 

4avāva̱na shālaga khikha mahāngakha, awui tuingashit chi leiching ngasakra, 
kala ana mayonshapra da shākhi hangtā kahai chili nganing ngasakra. 

5Kha avāva̱na chi shāthang ana mamayaakha, awui khangashit kala shākhi 
hangtā kahai chi manganingpaimara; kala avāva̱na makhamayāwui vang sha̱nao 
chili PROHOna pheomira. 

6Kalikha ana awui khangashitwui azingli leilaga lah machukmaja̱la akhamor 
eina matuitā kahai china khalapta leilakha fathuihaida, 

7agaharana chi shāthang khikha mahāngakha, ana ngashit kahai chi leipapamra, 
kala ana hāngkahai tuingashit lungli khalapchingfaya. 

8Kha agaharana chi shāthang makhamayā chitheiakha, awui khangashit lah 
akhamor eina machukmaja̱la matuitā kahai chi khikha makhaning ngasāhaora 
kala PROHOna ali pheomira. 

9Kha ra̱meinao akhana, chi maningakha pāngkahai sha̱nao akhana khangashit 
kasā chi awuili leichingra. 

10Sha̱nao china agaharawui shimli rākahaiwui thili khangashit saakha, 

11kala agaharana chi shālaga khikha mahāngla kala ali makhāmayā maleiakha, 
awui khangashit kala akhalattana shākhi hangtā kahai saikora leira. 

12Kha agaharana chi shāthang shimitmihaiakha awui khangashit kala akhamor 
eina shākhi hangtā kahaibing chi khikha makhaning ngasāhaora. Chi agaharana 
shimitmi kahaina, chieina PROHOna ali pheomira. 

13Tuingashit chi, maningakha shākhi hangtā kahai china akhalattali 
chotchāngkapai lei jiakha agaharana mashungmipai, lah agaharana 
shimithaipai. 

14Kha agaharana shāthang khikha mahāngakha apreiva̱wui tuingashit hangtā 
kahai chi ana mashungmi kahaina, awui tuingashitbing awuili leishona; kaja ana 
chi shāthang khikha mahāngmana. 

15Kha ana chi shālaga shimitmihaiakha, chiwui khayonkhamāng chi ana 
phungra. 

16Hi gahara eina preiva̱, avāva̱ eina mafakathui naongalāva̱, avāva̱wui shimli 
leilakhawui aniwui ngachaili shiyan sākhavai PROHOna Mosesli kakasona. 

Mishān 31 

Midianli Kathara Rai Kasā 

1 PROHOna Mosesli hānga, 

2“Midiannaowuitungli Israelwui mibingna athut khuingasaklu; chiwui thili nali 
nawo nayiwuili khuiunghaora.” 

3Kala Mosesna mibingli hānga, “Mibingli raisāri shaksā ngasaklu; chieina 
athumna PROHOwui vang Midiannaoli athut hāngsangmira. 

4Nana shang-shangwui eina mi thingthing raili chihora.” 

5Chithāda Israel shang tharāda khaniwui eina raiwui vang mi thing tharāda 
khani shoka. 

6Kala athum mi thing tharāda khani chi pāngmon Eleazarwui nao Phinehasli 
ngasoda raili chihovai; awui pāngli katharapamwui khorkhongbing kala 
khongkhavai talla̱la sangmi. 

7Mosesli kaso kahai athishurda athumna Midiannaoli rai sāda mayarnao 
katonga shaothathaowa. 

8Midiannaowui awungabing kala khangateibingli ngasoda shaothathaowa; 
awungabing chiya, Evi, Rekem, Zur, Hur, kala Reba athum phangāna; Beorwui 
nao Balaamlila raighai eina sāthathaowa. 

9Kala Israelwui mibingna Midiannaowui sha̱nao naoshinaobing tukunga; kala 
athumwui sha̱kei, yaoshang, kala ot katonga ngaponkhuilaga khuiunga. 

10Athumna kapam keinung kala kha̱ saikora athumna mei thottamihaowa, 

11kala ngaponkakhui otbing, mila, sha̱keila khuiunga. 

12Athumna ngaponkakhui otbing kala tukkakhui mibing saikora Moses, 
pāngmon Eleazar kala Israel ashangva̱wui mangāli athumna khuiungmi, hi 
Jerichowui Jordan ngalemli khalei Moab tampākpheilina. 

Raimi Hankhaung 

13Moses, pāngmon Eleazar kala yarui ashangva̱wui kathāna saikora athumli 
samphang khavai rāmrah ayarli shokngaroka. 

14Kala Mosesna raiwui eina hankhaunga raimi otva̱bing thingkhali kala shākhali 
kathāna akhavābingli malungvāthaowa. 

15Mosesna athumli hānga, “Nathumna sha̱nao saikora hi ring khangasakla? 

16 Peorwui maramli PROHOli ngakaishilak eina sākhavai Israelnaobingli 
Balaamna hāngkachitheiwui vang, yanglu PROHOwui ashangva̱wui lungli 
kazātkashi kharāna. 

17Chiwui vang eina mayarnao naoshinao, kala mayarnaoli ngasopi kahai sha̱nao 
saikorala sāthathaolu. 

18Kha mayarnaoli mangasokapi sha̱nao saikora nathum khalattawui vang 
khuilu. 

19Rāmrahwui ayarli shinithang rāmrah vāsāpamlu; nathum kachikathāna mi 
sāthat kahai, kala kathingun saza̱ kahai leiakha nathum kala tukkhaungbing 
kakathumathang kala kashinethang tharngasakra. 

20Nathumna kashankachon kachiva̱, sāhuiwui ot saikora, mesamwui ot, kala 
thing eina sākakhuiwui ot kachiva̱ samathāra.” 

21Kala Pāngmon Eleazarna raili khavā mibingli hānga: “PROHOna Mosesli kaso 
kahai ningkhamiwui ain chi hina: 

22Meina makachui ot, sinā, lupāsā, pithrai, mari, tin, kala mishi, 

23meili khāngkashapa kachiva̱ meilungli sangda khuishokphalungra, kala chi 
tharhaora. Chithālala makathara chi tara̱ eina tharngasakluipai; kala meili 
masangkapai kachiva̱ tara̱li sangda khuishokra. 

24Nathumna kashinethang kashankachon ngasa̱ra, kala nathum tharra; chiwui 
thili nathumna rāmrahli zangra.” 

Ngaponkakhui Khangayar 

25 PROHOna Mosesli hānga, 

26“Ngaponkakhui mila sha̱keila saikora pāngmon Eleazar eina Israel ashangva̱ 
avāva̱ ngarā shimkhurwui akhavābing nathumna shānkhuilu. 

27Ngaponkakhuibing chi khum khani sāda ngayarlaga khumkha rai khavābingli 
kala khumkha yarui ashangva̱li da ngayarmilu. 

28Kala rai khavābingwui yarwui eina PROHO wui vang, milapai, seilapai, 
gadhālapai, kala yaolapai shāphangāngāwuili ava̱va̱ shai sāda khuira; 

29athumwui tangkhai chiwui eina khuilaga PROHOli chigat khavai pāngmon 
Eleazarli milu. 

30Kala Israelli khami tangkhaiwui eina milapai, seilapai, gadhālapai, kala 
yaolapai, sha̱keibing hangphangāngāli ava̱va̱ khuira, kala PROHOwui tabernacle 
yangda khalei Levinaobingli mihaolu.” 

31Kala Moses eina pāngmon Eleazarna PROHOwui kakaso tākam eina sai. 

32Raili khavābingna ngaponkakhui raimibingwui vang khuishoklaga katai chi 
hina: yao shātharuk kala thing hangshinida phangā, 

33sei thing hangshinida khani, 

34gadhā thing hangtharukta akha, 

35kala mayarnaoli mangasopirang kaje sha̱nao thing thumrāda khanina. 

36Kala raili khavābingna tangkhai samkaphang chi, yao shākathum kala thing 
thumrāda shini shāphangāna, 

37kala PROHOli shai mikhavai yao shātharuk kala hangshinida phangāna. 

38Sei thing thumrāda tharukna, chili PROHOli shai mikhavai sei hangshinida 
khanina. 

39Gadha thingthumrā shāphangā, chili PROHOli shai mikhavai gadhā 
hangtharukta akhana. 

40Sha̱nao thingtharāda tharukna, chili PROHOli shai mikhavai sha̱nao thumrāda 
khanina. 

41Chieina PROHOli khami kachigat shaibing chi, PROHOna kakaso athishurda 
Mosesna pāngmon Eleazarli mihaowa. 

42Mosesna Israelwui mibingli tangkhai, raili khavā mibingli tangkhai da mi— 

43yarui ashangva̱na tangkhai samkaphang chi, yao shākathum kala thing 
thumrāda shinina, 

44sei thingthumrāda tharuk, 

45kala gadhā thingthumrā shāphangāna, 

46kala sha̱nao thingtharāda tharukna. 

47Israel katongawui yar tangkhai chiwui eina mila, sha̱keila hangphangāngāli 
ava̱va̱ Mosesna khui, kala chi PROHOna kaso kahai athishurda tabernacle 
khayanga Levibingli mihaowa. 

48Chiwui thili raimi thingthingwui otva̱bing, kala thingthingwui kala shāshāwui 
raithānabing Moseswui ngalemli rākazipa, 

49kala Mosesli hānga, “Narao ithumna thānda raili khavābing shānlaga ithumwui 
eina mi akhala mashimānmana. 

50Kala ithum mi kachiva̱na samkaphang PROHOli chigatki kaji otbing sinā, hār, 
chā, shoi khutop, kala unra̱ khuirāhaira, ithum khalattawui vang PROHOwui 
mangāli pheomi khavai khuikharāna.” 

51Kala Moses eina pāngmon Eleazarna khuikharā sinā kala khangatatei otbing 
chi khuiya. 

52Kala raimi thingthing, kala shāshāwui raithānabingna PROHOli rākachigat sinā 
katonga chi shekel thingtharāda tharuk shāshini kala hangphangāna. 

53(Raili khavā kachiva̱ athum khalattawui vangla khuiya). 

54Chieina Moses eina pāngmon Eleazarna raimi thingthingwui kala shāshāwui 
raithānabingwui eina samkaphang sinā chi khuilaga Israelwui mibingna 
phaningung khavai kazip khavai kachonshimli PROHOwui mangāli kaziphai. 

Mishān 32 

Jordanwui Zingshoshongwui Shangbing 
(Khal 3.12,22) 

1Chitharan Reubenwui naomayara eina Gadwui naomayarabingwui sha̱kei 
sorngasaihaowa, kala Jazer eina Gilead ngalei seihomphung phālakra kaji 
athumna thei. 

2Chieina Gad eina Reubenwui naomayarabingna Moses, pāngmon Eleazar kala 
Israel yarui ashangva̱wui kathānabingli rāda hānga, 

3“Ataroth, Dibon, Jazer, Nimrah, Heshbon, Elealeh, Sebam, Nebo kala Beon, 

4PROHOna Israel yarui ashangva̱wui mangāli shaothat kahai ngaleibing hi sha̱kei 
haikhavai phālakra; kaja narao ithumwui sha̱kei kachungkha lei. 

5Kala athumna hānga, nathumwui mikyanli ithumli lukhamashan leiakha ngalei 
hi narao ithumwui shimlui sākhavai milu, ithumli Jordan makānkā ngasaklu.” 

6Kha Mosesna Gadshi naomayarabing eina Reubenshi naomayarabingli hānga, 
“Nathumna hili kasaikha pamlaga nachinā ngarāna rai asārala? 

7Israelwui mibingli PROHOna ngashit kahai ngalei akhuiki kaji hili khisāda ning 
suitā ngasakkhala? 

8 Navā ngarāli ina Kadesh-barneawui eina ngalei chi ayang khavai kachiho 
tharan athumnala hithāda sai. 

9Athumna Eshcol tampākli ayangda ngalei chi thei, PROHOna ngashit kahai ngalei 
chili mavāzang khavai Israelwui mibingli ning suitā ngasaka. 

10 Kala PROHOna chithang malungkhavāt eina ana ngashitta hānga, 

11‘Kachangkhat eina Egyptwui eina kashoka mibing kum maga̱ eina thuida 
chiwui atung saikora, ina Abraham, Isaac kala Jacobli ngashit kahai ngalei chi 
athum matheimara, kaja athumna ili ningtongda shurchao majimana. 

12Jephunnehwui naomayara Caleb eina Nunwui naomayara Joshua animāng 
zangra, kaja anina ili ningtongchaoda shura.’ 

13Hithāda PROHOna Israelli malungvāt kahaiwui vang, awui mangāli makaphā 
kasā mithot chi makānranglakha eina tangda zingkum hangmati lamhāngli 
zatkhangasakna. 

14Kala yanglu, navā ngarāwui mahut, morei kaphungbingwui mithot nathum 
shokrali, hieina PROHOwui malungkhavāt chi Israelwuitungli mataimeida tāra! 

15Kaja nathumna PROHOwui eina mai ngareithuihaiakha, ana nathumli 
lamhāngli horluihaora; kala mi saikora hi nathumna shimān ngasakluihaora.” 

16Chieina athumna ali rānganaida hānga, “Ithumna hili yaoshim kala ithumwui 
naongarā pamkhavai keinung sākāra, 

17kha ithum raisāri shaksāda Israel mibingwui rai mangāli ithum zatra kala 
ngalei chili athumli machipamranglakha eina tangda rai ngararra. Kala 
ithumwui naongarāli ngalei hiwui mina masāza̱ khavai raipan sākahai keinungli 
chipamhaisāra. 

18Israelwui mibingna ngalei chili athumwui samphangrān 
masamphangranglakha eina tangda ithum mahanungmara. 

19Khikhalajila Jordanwui lākhavāk kala kānkālaga athumli ngasoda ithum 
mapammara; kaja ithumwui shimlui Jordan makānkāla hivāk zingshoshong 
leikahaina.” 

20Mosesna athumli hānga, “Nathumna PROHOwui mangāli raisāri shaksāda rai 
vālakra jiakha, 

21kala nathumwui raimi saikora Jordan kānkāda PROHOwui mangāli ana 
yangkashebingli ngalei chiwui eina athumli makashamshokranglakha eina 
tangda rai ngarara jiakha, 

22kala ngalei chi PROHOwui mangāli yuikhuihaiakha; PROHOli kala Israelli 
sāmikhangayi kuphaida nathumwui ngaleili hanungpaira; kala ngalei 
hi PROHOwui mangāli nathumwui ngasāhaora. 

23Kha nathumna hithāda masaakha, yanglu, nathumna PROHOli makhamayā 
morei sāhaira; kala nathumwui moreina nathumli phāshokra kaji theilu. 

24Nathumna naongarāwui vang keinung sālu kala yaobingwui vang yaoshim 
sālu, kala nathumna ngashit kahai chithāda sālu.” 

25Kala Gadwui naomayarabing eina Reubenwui naomayarabingna Mosesli 
hānga, “Ameina kakaso tākam eina narao ithumna sāra. 

26Ithumwui prei-naosan, yaoshang kala sha̱kei saikora Gilead keinung chili 
haisara; 

27kha ishāmeina kakaso thāda narao ithum makānda vāra, raisāri shaksāda 
raimi kachiva̱ PROHO mangāli rai sāra.” 

28  Chieina Mosesna pāngmon Eleazar eina Nunwui nao Joshua kala Israel 
shangwui shimkhur akhavābingli khangashit apong chili kasoda hānga, 

29“Kalikha Gadwui naomayarabing kala Reubenwui 
naomayarabingna PROHOwui mangāli raisāri shaksāda nathumli ngasoda Jordan 
kānlaga nathumwui mangāli khalei chi yuikhuimiakha, nathumna Gilead ngalei 
athumwui shimlui sākhavai mira. 

30Kha athumna raisāri sāda nathumli ngasoda makānrarakha, athum nathumli 
ngasoda Canaan ngaleili pampapamra.” 

31Chieina Gadwui naomayarabing kala Reubenwui naomayarabingna 
ngahānkai, “PROHOna naraobingli kaso kahai chithāda ithum sāra. 

32Ithumna PROHOwui mangāli raisāri shaksāda kānlaga Canaanwui ngaleili 
zangra, kha ithumwui shimlui Jordan hivāk leira.” 

33Chieina Mosesna Gadwui naomayarabing eina Reubenwui naomayarabing 
kala Josephwui nao Manassehwui shang tangkhaili Amorwui awunga, Sihonwui 
wungram kala Bashanwui awunga, Ogwui wungram, keinungbing kala 
leiretbing eina ngasoda mihaowa. 

34Kala Gadwui naomayarabingna Dibon, Ataroth, Aroer, 

35Atroth-shopan, Jazer, Jogbehah, 

36Beth-nimrah, kala Beth-haran, hibing hili keinung sakāda raipan sākāhai, kala 
yaoshimla sākai. 

37Kala Reubenwui naomayarabingna Heshbon, Elealeh, Kiriathaim, 

38Nebo, Baal-meon (amingbing chi ngacheihaira) kala Sibmah hibing hili 
keinung sākai; kala athumna sakā kahai keinungbingwui ming ngateida phoka. 

39Kala Manassehwui nao Machirwui naomayarabingna Gilead akhuida chili 
leikasā Amornaoli kashamhaowa. 

40Kala Mosesna Manassehwui nao Machirli Gilead mida ana chili pamhaowa. 

41Kala Manassehwui nao Jairna chiwui kha̱bing ayuikhui kala chili Havvoth-jair 
phokmi. 

42Kala Nobahna Kenath eina chiwui kha̱bing ayuikhui, kala ngalei chili awui 
ming Nobah phokmi. 

Mishān 33 

Egyptwui eina Moab Shongzā 

1Moses eina Aaronna Israelwui mibingli Egyptwui eina thānlaga ashang eina 
kashok tharan, athumna maron-maron eina vākazang apambing chi hina. 

2PROHOna kakaso athishurda Mosesna athumwui zatkaphok apam eina thuilaga 
maron-maron apambing chi kapihai; kala athumna zatkaphok atamwui 
athishurda apambing chi hina. 

3Athumna Rameseswui eina kachāng kharewui tharāda kaphangāthang 
Israelwui mibingna makānkhami phanitwui thili akhama kathā 
Egyptnaobingwui miktāli maiyālak eina zatphoka. 

4Chitharan Egyptnaobing athumwui ngachaili PROHOna shaothat kahai 
athumwui naochizaibing chifasai; kala athumwui varebinglila PROHOna bichar 
sai. 

5Chieina Israelnaobingna Rameseswui eina zatphoklaga Succothli rāmrah 
vasāpama. 

6Kala athumna Succothwui eina zatphokta lamhāng amareili khalei Ethamli 
rāmrah vasāpama. 

7Kala athumna Ethamwui eina zatphokta Baal-zephonwui zingshovāk Pi-
hahirothli ngareiungda Migtolwui mangāli rāmrah vasāpama. 

8Kala athumna Hahirothwui eina zatphokta lamhānglungli khalei shamadru 
kānda Etham lamhāngli kathumthangwui shongzā zata, kala athumna Marahli 
rāmrah vasāpama. 

9Kala athumna Marahwui eina zatphokta Elimli vai; Elimli ura̱ tharāda khani 
khawok kala khaneirong hangshini phora, kala chili athumna rāmrah vasāpama. 

10Kala athumna Elimwui eina zatphokta Red Sea pheili rāmrah vasāpama; 

11Kala athumna Red Seawui eina zatphokta Sin lamhāngli rāmrah vasāpama. 

12Kala athumna Sin lamhāngwui eina zatphokta Dophkahli rāmrah vasāpama. 

13Kala athumna Dophkahwui eina zatphokta Alushli rāmrah vasāpama. 

14Kala athumna Alushwui eina zatphokta mibingna tara̱ mangkhavai 
masamkaphang Rephidimli rāmrah vasāpama. 

15Kala athumna Rephidimwui eina zatphokta Sinai lamhāngli rāmrah vasāpama. 

16Kala Sinā lamhāngwui eina zatphokta Kibroth-hattaavahli rāmrah vasāpama. 

17Kala athumna Kibroth-hattaavahwui eina zatphokta Hazerothli rāmrah 
vasāpama. 

18Kala Hazerothwui eina zatphokta Rithmahli rāmrah vasāpama. 

19Kala athumna Rithmahwui eina zatphokta Rimmon-perezli rāmrah vasāpama. 

20Kala Rimmon-perezwui eina zatphokta Libnahli rāmrah vasāpama. 

21Kala athumna Libnahwui eina zatphokta Rissahli rāmrah vasāpama. 

22Kala Rissahwui eina zatphokta Kehelathahli rāmrah vasāpama. 

23Kala athumna Kehelathahwui eina zatphokta Shepher Kaphungli rāmrah 
vasāpama. 

24Kala athumna Shepher Kaphungwui eina zatphokta Haradahli rāmrah 
vasāpama. 

25Kala Haradahwui eina zatphokta Makhelothli rāmrah vasāpama. 

26Kala athumna Makhelothwui eina zatphokta Tahathli rāmrah vasāpama. 

27Kala Tahathwui eina zatphokta Terahli rāmrah vasāpama. 

28Kala athumna Terahwui eina zatphokta Mithkahli rāmrah vasāpama. 

29Kala Mithkahwui eina zatphokta Hashmonahli rāmrah vasāpama. 

30Kala athumna Hashmonahwui eina zatphokta Moserothli rāmrah vasāpama. 

31Kala Moserothwui eina zatphokta Bene-jaakanli rāmrah vasāpama. 

32Kala athumna Bene-jaakanwui eina zatphokta Hor-haggidgadli rāmrah 
vasāpama. 

33Kala Hor-haggidgadwui eina zatphokta Jotbathahli rāmrah vasāpama. 

34Kala athumna Jotbathahwui eina zatphokta Abronahli rāmrah vasāpama. 

35Kala Abronahwui eina zatphokta Ezion-geberli rāmrah vasāpama. 

36Kala athumna Ezion-geberwui eina zatphokta Zin lamhāngli (chiya Kadesh) 
rāmrah vasāpama. 

37Kala Kadeshwui eina zatphokta Edom tharili khalei Hor Kaphungli rāmrah 
vasāpama. 

38  Kala Pāngmon Aaronna Hor Kaphungli kālaga PROHOwui kakaso athishurda 
chili thihaowa. Hi Israelwui mibingna Egypt ngaleiwui eina kashok kum 
hangmatiwui thili, kachāng kaphangāwui kharethangna. 

39Kala Aaronna Hor Kaphungli kathi atam chitharan a kum shākha maga̱da 
kathum kāhairasai. 

40  Kala Canaannaobing, Aradwui awunga, Canaan ngaleiwui Negeb apamli 
somkasāpa china Israelwui mibing rārāli da pao shai. 

41Kala Israelwui mibingna Hor Kaphungwui eina zatphoklaga Zalmonahli 
rāmrah vasāpama. 

42Kala athumna Zalmonahwui eina zatphokta Punonli rāmrah vasāpama. 

43Kala Punonwui eina Obothli rāmrah vasāpama. 

44Kala athumna Obothwui eina zatphokta Moabwui tharili khalei Iye-abarimli 
rāmrah vasāpama. 

45Kala Iyimwui eina zatphokta Dibon-gadli rāmrah vasāpama. 

46Kala athumna Dibon-gadwui eina zatphokta Almon-diblathaimli rāmrah 
vasāpama. 

47Kala Almon-diblathaimwui eina zatphokta Nebowui mangāli khalei Abrim 
phungreili rāmrah vasāpama. 

48Kala athumna Abarim phungreiwui eina zatphokta Jerichowui Jordan ngalemli 
khalei Moab tampākli rāmrah vasāpama. 

49Athumna Jordanli rāmrah sākapam chi Beth-jeshimoth eina thuilaga Moab 
tampākli khalei Abelshittim shangshunga. 

Jordan Mamakānranglakha Tamkachithei 

50Kala PROHOna Mosesli Moab tampākli khalei Jordan ngalemwui Jericholi 
hānga, 

51“Israelwui mibingli hānglu, nathumna Canaan ngaleili zangkida Jordan kakān 
chitharan, 

52 nathumli rida ngalei chili pānkasā mibing saikora nathumna 
kashamshokserlu, kala athumwui lungshom, kala athumwui heikakhui meoma̱ 
kala athumwui khorum khavai kajuipam saikora sakazamserlu; 

53kala nathumna chili shimlui khuida pamra, kaja ngalei chi ina nathumli shimlui 
sākhavai mihaira. 

54 Nathumna shangwui athishurda kalā yanglaga ngalei chi khuira; shang 
kateona teoda kala shang kahakana hakta samphangra; kalā yanglaga kashok chi 



328 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

mi chipawui sāra, navā ngarāwui shimkhur athishurda shangbing china ngalei 
chi khuira. 

55Kha nathumna ngalei chili rida pānkasa mibingli makashamshok ngakān-akha, 
katai athum china nathumwui vang mikli khayam kazang kala arili kashāt 
kazang thahaora, kala nathumwui kapampamli athumna sheikhutchingra. 

56Kala ina athumli sāmira da phaningkasā thāda ina nathumlila sāra.” 

Mishān 34 

Ngalei Chiwui Thari 

1 PROHOna Mosesli hānga, 

2Israelwui mibingli kasolu kala athumli hānglu, “Nathumna Canaan ngaleili 
kazang tharan (nathumna shimluikat sākhavai ngalei tongda samphangki kaji 
Canaan ngalei china), 

3 nathumwui azingvāk Zin lamhāng eina thuilaga Edom ngakhumtara; kala 
nathumwui azingshong Salt Sea vākatangli thari sākhuira; 

4kala Akrabbimwui ajuikakā azingshong tāda Zin makanvālaga Kadesh-
barneawui azingshong vākatangli thari sākhuilu; chiwui thili Hazar-addar 
kantāda Azmon vāza̱ra; 

5kala Azmonwui eina thari chi Egypt kongrāvāk ngareiunglaga shamadruli 
ungtangra. 

6“Zingtun thariwui vanga, Great Sea eina chiwui shamadrupheibing hi 
nathumwui zingtun tharina; hi nathumwui zingtun thari sāra. 

7“Hi nathumwui atungshongwui tharina: Great Sea eina thuilaga Hor Kaphung 
vāshungda nathumwui thari sāvālu; 

8nathumna Hor Kaphung eina thuilaga Hamath vāzang khavaili thari sāvālu, kala 
thari chi Zedadli shangchatra. 

9Chiwui thili thari chi Ziphronvāk vāshungda Hazar-enanli shangtangra; hi 
nathumwui atungshongwui tharina. 

10“Nathumna zingshoshongwui thari Hazar-enan eina thuilaga Shaphamli thari 
sātāra; 

11kala thari chi Shaphamwui eina Ainwui zingshoshong khalei Riblahli tāra; kala 
thari chieina tālaga zingshovāk kaphung aren vāda Chinnerethwui shamadruli 
tāza̱ra. 

12Chiwui eina thuilaga Jordan tashungra, kala Salt Seali tātangra. Hi nathumwui 
ngaleili kuikhamarei tharibingna.” 

13  Mosesna Israelnaobingli kasoda hānga, “Hi PROHOna kakaso athishurda 
shang chiko eina shang tangkhaina kalā yanglaga shimlui sāki kaji ngaleina. 

14Reuben shangwui naomayarabing eina Gad shangwui naomayarabing, kala 
Manasseh shangwui naongarā tangkhai shangwui alungli avāva̱ ngarāwui 
shimkhur athishurda shimlui samphanghaira. 

15Shang khani kala shang tangkhai chi zingshovāk Jordan ngalemli khalei 
Jericholi athumwui shimlui samphang kahaina.” 

Ngalei Khangayarli Kathānabingwui Phun 

16 PROHOna Mosesli hānga, 

17“Hi nathumwui shimlui sākhavai ngalei ngayarmiki kaje mibingna: pāngmon 
Eleazar eina Nunwui nao Joshua anina. 

18Nana shimluiwui vang ngalei chi ngayar khavai shang kachiva̱wui eina 
kathāna ava̱va̱ khuira.” 

19Hi athum mibingwui amingbingna: Judah shangwui eina Jephunnehwui 
naomayara Caleb. 

20Simeon shangwui eina Ammihudwui naomayara Shemuel. 

21Benjamin shangwui eina Chislonwui naomayara Elidad. 

22Dan shangwui eina Jogliwui naomayara kathāna Bukki. 

23Josephwui naopharāt Manasseh shangwui eina Ephodwui naomayara kathāna 
Hanniel. 

24Kala Ephraim shangwui eina Shiphtanwui naomayara kathāna Kemuel. 

25Zebulun shangwui eina Parnachwui naomayara kathāna Eli-zaphan. 

26Issachar shangwui eina Azzanwui naomayara kathāna Paltiel. 

27Kala Asher shangwui eina Shelomiwui naomayara kathāna Ahihud. 

28Naphtali shangwui eina Ammihudwui naomayara kathāna Pedahel. 

29Canaan ngalei chi Israelnaobingwui vang shimlui ngayarmi khavai PROHOna 
kaso kahai mibing chi hina. 

Mishān 35 

Levishili Chisin kahai Keinungbing 

1  Jerichowui Jordan ngalemli khalei Moab tampākli PROHOna Mosesli hānga, 

2“Israel mibingli kasolu, kaja athumwui shimlui yarwui eina Levishi somkhavai 
keinung yarlu; kala nathumna athumwui seihomphung sākhavai keinungbingli 
kuikhamareibing chi milu. 

3Keinungbing chi athumwui sāda chili pānra, kala athumwui seihomphungbing 
chili athumwui sei, yao kala sha̱kei saikora keira. 

4Levishili miki kaji seihomphungbing chi keinung phākhowui eina khuining 
thingkha ayar kuimareida Levishili mira. 

5Kala keinung ayar kuimareida tamkhava chi zingshoshong khuining 
thingkhani, azingshong khuining thingkhani, kala atungshong khuining 
thingkhani, kala atungshong khuining thingkhani hailaga keinungna 
alungthungli leingasakra; chi athumwui keinungbingwui seihomphungbing 
sāra. 

6 Levinaobingli keinung tharuk miki kaji chili mi shaokathatbingli yāmvā 
ngasakta ngayin khavai sāngasakra. Kala chili lāngmeida keinung hangmatida 
khani mira, 

7Levinaobingli miki kaji keinungbing kala chiwui seihomphungbing zangserda 
hangmatida chishatra. 

8Kala nathumna keinungbing yarki kaji chi Israelnaobing shang kahakwui eina 
hakta kala kateowui eina teoda khuishokmira, shimlui kahak kateo samkaphang 
kachiva̱, chiwui athishurda athumwui keinung sākhavai Levinaobingli mira.” 

Ngayin khavai Keinungbing 
(Khal 19.1-13; Jos 20.1-9) 

9Kala PROHOna Mosesli hānga, 

10“Israel mibingli hānglu, nathumna Jordan kānlaga Canaan ngaleli kazang 
chitharan, 

11nathumna nathum ngayin khavai keinungwui vang apam kapangshoklu, kaja 
matheimada mi shaokathatabingna chili yāmngayinpaira. 

12Keinungbing chili athut khuiki kajibingwui eina yāmngayin khavai pamna, 
kaja yarui ashangva̱ mangāli bicharwui vang makānganingranglakha eina 
tangda mi shaokathata chi mathiaranu. 

13Kala nathumna miki kaji keinungbing chi nathumwui ngayin khavaiwui 
keinung tharukra. 

14Ngayin khavai keinung sāda Jordan makānkāda keinung kathum kala Canaan 
ngaleili kathum da nathumna mira. 

15Keinung tharuk hi Israelnaobing, kha̱mibing, kala ngasokazatabingna ngayin 
khavai keinung sāra; kala matheila mi sakathata china chili yāmngayinra.” 

16“Kha mi akhana zeighai ngahā eina mi shaothathaiakha, a mi khayumana; alila 
shaothatra. 

17Kala mi akhana apāngli khalei mi thikapai ngalung eina mili ngashumhaida mi 
chi thihaiakha, a mi khayumana; alila shaothatra. 

18Lha mi akhana awui pāngli khalei mi thikapai thingwui khutlai eina mili 
ngaphitsangda a thihaiakha, a mi khayumana; alila shaothatra. 

19Asheewui athut hāngsangki kajipana ali samkaphang tharan alila shaothatra.” 

20“Kala mi akhana rimlaga yangkashiwui vang mi akhali pharthathaiakha, 

21lah yangshāt eina apāng eina ali ngashumda thihaiakha, alila shaothatra; a mi 
khayumana; athut hāngsangki kajipana ali samkaphang tharan shaothatra.” 

22“Kha kachikathā yangkashi maningla matheimada kashuirak eina 
pharthathaiakha, lah marimla yapthathaiakha, 

23lah yangkashila maning, ningrin leida sāthatkhangaila maningla, matheimada 
thikapai ngalung eina herda thihaiakha; 

24mi sakathata eina asheewui athut khuiki kajipawui ngachaili yarui ashangva̱na 
shiyan-chikan chiwui athishurda bichar sāra; 

25kala yarui ashangva̱na mi sākathata chili asheewui athut hāngsangki 
kajipawui eina kankhuilaga ngayin khavai keinungli chipamra, kala thao neomi 
kahai pāngmon chi mathiranglakha eina tangda ana chili pānra. 

26Kha kalikha ana ngayin khavai keinungwui ayarli kānkashok theida, 

27asheewui athut hāngsangki kajipana ashaothathaiakha, shaokathatwui 
khayon maleimana.” 

28Kaja pāngmon kharei mathiranglakha eina tangda mipa chi ngayin khavai 
keinung chili pamphalungki kajina. Kha pāngmon kharei thikahaiwui thili mi 
sakathata chi awui shimlui khalei ramli latungki kajina. 

29“Kala hibing hi mithot kachida nathumwui somkhavai pam saikorali ainza kala 
shiyan-chikan sāki kajina.” 

30  “Kalikha mi akhana mi sāthatakha, shākhibingna khami tui eina alila sāthatki 
kajina, kha shākhi akhamānghaiakha masāthatpaimara. 

31Chili lāngda khanguiya, mi shaokathata mirinwui ngatangman nathumna 
makhuipaimara, kha ali sāthatphalungra. 

32Kala ngayin khavai keinungli yāmsang kahai mi chili, pāngmon kharei 
mathirangakha shimli ungpam khavai ngatangman makhuipaimara. 

33Nathumna pamda khalei ngalei chili hikathāwui eina mamakhao 
ngasakpaimara; kaja ashee katā eina ngalei makhao khangasakna, kala chi 

khikhanala phungthuikapai maleimana; kaja ashee tākhangasak eina ngalei 
makhao ngasak kahai chi, ashee tāngasak kahaipawui ashee maningla 
mapheopaimana. 

34Nathumna pamda khalei hiwui alungli ila pamdalei, ngalei chi 
masākhamāngalu; kaja PROHO I Israel mibingwui alungli pamda lei.” 

Mishān 36 

Fakathui Sha̱naowui Shimluikat 

1Josephwui eina katung Manassehwui naomayara, Machirwui nao Gileadwui 
naobing, ashi shimkhurwui kathānabingna Moses kala Israelnaobing shangwui 
akhavābingwui mangāli rāhānga; 

2 athumna hānga, “PROHOna ameili Israel mibingwui shimlui kalā yangda 
ngayarmi khavai kaso kahaina; kala ithumwui agato Zelophehadwui shimlui 
anaongalāva̱ ngarāli yarkhavai PROHOna ameili kakasona. 

3Kha athumna Israel shang khangateili favāhaiakha, ithumwui awo-ayiwui 
shimlui phungvāhaora, kala fakhavā shangwui shimlui ngasāhaora. Chieina ishi 
shangwui shimlui yarwui eina khuithuihaora. 

4Kala Israel mibingwui jubilee kharā eina, athumwui shimlui chi fakhavā 
shangwui ngasāhaora; kala shimlui chi ishi shangwui eina khuithuihaora.” 

5Chieina PROHOwui tui athishurda Mosesna Israelwui mibingli kasoda hānga, 
“Josephwui naomayarabingwui shangbingna kahāng chi mashunga. 

6Zelophehadwui naongalāva̱ ngarāwui pongli PROHOna kakaso hina. Athumna 
ashi shangwui mibingwui ngachaili ngakumkhangaili ngakumranu. 

7Israel mibingwui alungli shangwui shimlui shang akhana akhawuili 
maphungvāmara; kaja Israelnaobing kachiva̱na kachichāshi avāva̱ ngarāwui 
shangwui shimlui khuiphalungra. 

8Kala Israel mibingwui alungli sha̱naona shimlui kakā leiakha, avāva̱ shangwui 
shimkhurwui mayarnao akhali ngakumra, chithakha Israel mibingwui mi 
kachiva̱na kachichāshi shangwui shimlui khuimaronki kajina. 

9Chieina shang akhawui eina khangatei akhali shimlui maphungthuimara; kaja 
Israel mibingna shang kachiva̱ kachichāshi shangwui shimlui khuira.” 

10Mosesli PROHOna kaso kahai thāda Zelophehadwui naongalāva̱bingna 
chithāda sai; 

11kaja Zelophehadwui naongalāva̱bing Mahlah, Tirzah, Hoglah, Milcah kala Noah 
athumna avāgato ngarāwui naomayarabingli ngakuma. 

12Athumna Josephwui eina katunga Manasseh shimkhurwui naongarāli 
ngakuma, kala athum shimkhurwui shimlui chi shangwui shimkhurli leipapama. 

13Hi Jerichowui Jordan ngalemli khalei Moab tampākli PROHOna Mosesli khamor 
eina Israel mibingli kakaso ningkhami kala shiyan-chikana. 

Khalatlui 

Khalatlui 1 

Mosesna PROHOwui Ngashit kahai Phaningkhaung 

1Jordan kong kānlaga, Arabahwui lamhāngli, kaja Suphli kāroda khalei Paran 
kala Tophel, Laban, Hazeroth kala Dizahabwui ngachaili leilakha Mosesna Israel 
saikorali kahāng tuibing chi hina. 

2Seir Kaphung shongfa eina vaakha Horebwui eina Kadesh-barneali tharāda 
akhathang zata. 

3Kala kum hangmati, kachāng tharāda akhawui kharethang PROHOna khami 
ningkhami chiwui athishurda Mosesna Israel mibingli hānga. 

4 Hi ana Amornaobingwui awunga, Heshbonli pānkasā Sihon, kala Bashanwui 
awunga Og, Ashtaroth kala Edre-ili pānkasābingli yuikahaiwui thilina. 

5Jordan kānvāda Moab ngaleili leilakha Mosesna ain hi pheichitheida hānga, 

6“Horebli leilakha ithumwui PROHO Varena hānga, ‘Nathum phungrei hili sangnā 
pamhaira; 

7ngareikhuida Amorbingwui phungreiram chili, kala Arabahli athumwui 
luinganai saikora phungreiramli, kala tampākli, kala Negebli, shamadrupheili, 
Canaannaobingwui ngaleili, kala Lebanon kongrei, Euphrates kong vāshungda 
nathumwui shongzā zatvālu. 

8Yanglu, ina ngalei chi nathumwui mangāli haimihaira; vāda navā ngarā, 
Abraham, Isaac, kala Jacobli, kala athumwui ara̱-azāli mirada PROHOna ngashit 
kahai ram chi akhuilu.’ 

Mosesna Bichar Samebing Kakapang 
(Sho 18.13-27) 

9  “Atam chitharan ina nathumli hānga, ‘Nathum saikorali imāngna kathān hi 
maphungkharar otna; 

10PROHO nathumwui Vare china nathumli kachungkha mayāsangmihaira, kala 
yanglu, ara nathum kazingramwui sirāli ngayāhaira. 

11Ana nathumli ngashit kahai athishurda aruila navā ngarāwui PROHO Varena 
nathum khaleiyākha thingthing mataida ngarumsangmiranu, kasola somiranu! 

12Kha nathum hiyākhawui kharit otphun kala nganang khangazai imāngna 
kathāda phungra? 

13Nathum shang-shangwui eina thangkhama, theishingkhui kathei, kala kashok-
khangakhang theithangkhamei mi kapangkhuilu, chiwui athishurda ina athumli 
nathumwui akhava sākhavai sangra.’ 

14Kala nathumna ili ngahānkāda, ‘Ithumli nana hāngkhami otsak chi ithumwui 
vang phālaka’ da hānga. 

15Chieina ina shang-shangwui eina thangkhama kala kashok-khangakhang 
theithangkhameiya athumli khuilaga nathumwuitungli akhava sāda 
thingthingwui, shāshāwui, hangphangāngāwui kala tharārāwui raithānabing 
kala otva̱bing nathumwui shang vāpeida sāngasaka. 

16 Kala chitharan nathumwui bichar samebingli ina hānga, ‘Nachinā ngarāwui 
ngachaili nilala, kha̱mi eina athumwui ngachaili nilala mashungrik eina bichar 
sāmilu. 

17Nathumna bichar kasā atamli mijang masālu, kharei kateo ngaraichada 
sāmilu; kala mimai mayangalu; kaja hi Varewui bicharna; kala tuingaphun chi 
nathumwui vang saknāhaiakha, nathumna ili khuirāda ina yangmira.’ 

18kala nathumna sāki kaji ot saikora ina atam chitharan kasoser kahaina. 

Kadesh-barneali Ra̱yang khavai Mi Chihokhavā 
(Mis 13.1-33) 

19“Kala ithumwui Varena kagaso athishurda ithumna Horebwui eina zatphokta 
nathumna theikahai khamashā kala khangachee-khangachā lamhāngli zatta 
Amor phungreiramli vai, kala Kadesh-barneali vāshunga. 

20Kala ina nathumli hānga, ‘Ithumwui PROHO Varena mikahai Amor 
phungreiramli rāshunghaira. 

21Yanglu, ngalei chi PROHO nathumwui Varena nathumwui mangāli haimihaira; 
navā ngarāwui PROHO Varena hāngkahai thāda chili vāda asompamlu; 
mangacheealu; lah ning masuitaalu.’ 

22 Chieina nathum saikorana ili rānganaida hānga, ‘Ithumli rimeida mi chihosa, 
chithāda athumna ithumwui vang ngalei chi vāyangkhuida ithumwui vākhavai 
kala keinungbing chili zangkhavai shongfabing kala pao khuiungmiluishitranu.’ 

23ina chi phārada theihaoda, shang-shangwui eina mi ava̱va̱ khuilaga athum 
tharāda khani chihoi; 

24kala athumna phungreiramli vāda Eshcolwui tampākli khalalei chi 
ara̱yangkhui. 

25Kala apam chiwui athei-araila athumna khuiungda ithumli pao saikora 
unghānga, kala ‘ithumwui PROHO Varena ithumli mikahai lam chi ngalei 
khamathā apamna’ da hānga. 

26 “Chithālala nathumna mavāla PROHO nathumwui Varewui kagasoli 
ngakaishiya; 



336 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27kala nathumwui kachonshimli kharopta hānga, ‘Kaja PROHOna ithumli 
ningkakachaiwui vang ana ithumli sāshimān khavai Amorbingwui pāngli 
mikhavai ithumli Egyptwui eina khuikashokna. 

28Ithum kali vauki kajikhala? Ichinā ngarāna ithumli ning shimān ngasakta, 
“Mibing chi ithumli hakmei kala juimei; keinungla haklāka kala kazing kazokta 
ngaveitithai; chili lāngda Anakimwui naomayarabingla chili thei.”’ da hānga. 

29Chieina ina nathumli hānga, ‘Athumli maningkhariklu lah mangacheealu. 

30PROHO nathumwui Vare china nathumwui miktāli Egyptli nathumwui vang 
sāmi kahai thāda nathum mangalila rizatta nathumwui vāng ngararmira; 

31 kala nathum hili marāshungranglakha eina tangda nathumwui kazāt-kakar 
kachida avāvana anaomayarali phungkazat thāda, PROHO nathumwui Vare china 
nathumli kathāda apam hili khuirākhala da nathumna katheina.’ 

32Kha tui hi hānghailaga nathumna PROHO nathumwui Vare chili 
mashitsangmana, 

33ana nathumli rizatta nathumli ngayā mei eina thānmi, ngashun muiyā eina 
thānmida nathumwui kachonshim khaning khavaipam phākhuimi, kala 
nathumna kachikathā shongfa eina vāra kajila chitheimi. 

PROHOna Israelli Tandi Khami 
(Mis 14.20-45) 

34“Kala nathumwui tui shālaga PROHOna malungvātta hānga, 

35‘Navā ngarāli ina mirada ngashit kahai lam khamathā chi, makaphā makhayā 
thot hiwui mibing akhala kathei masamphangmara; 

36Jephunnehwui nao Calebmāngna kathei samphangra, khikhalajila ana PROHOli 
ningtongda shura chiwui vang ana phei naisang kahai ngalei chi anao ngarāli ina 
mira!’ 

37Nathumwui vang eina ilila PROHOna malungvātta hānga, ‘Nala chili 
mazangmara; 

38nawui mangāli nganingda khalei Nunwui nao Joshuana zangra, ali katomlu, 
kaja ana Israelnaoli thānzangra. 

39Chili lāngda nathumna sāshai ngasāhaora da kaphaninga nathumwui 
naongarābing, kala aja kashi-kaphā matheirang kaje athumna chili zangra, kala 
ina athumli chi mida athumwui ngasāra. 

40Kha nathumva, ngareikhuida Red Seashong vāda lamhāngli kuizatlu.’ 

41“Chieina nathumna ili ngahānkai, ‘PROHOwui mangāli ithum morei 
sāhaira, PROHOna kagaso athishurda ithum vāda rai ngararra.’ Kala phungreiram 
chili khavā pailaka da phaningda nathumna raisāri ngavaikhuiripa. 

42Kha PROHOna ili hānga, ‘Athumli hānglu, mavaalu, khangararla mangararalu, 
kaja ina athumli mangasomana; yangkashibingwui pāngli maishipaishina.’ 

43Chi eina ina nathumli hānga, kha nathumna PROHO chiwui kagaso chili 
ngakaishi kala nathumna yuihenra da phungreiram chili kai. 

44Chieina phungreiram chili kapama Amornaobingna khui khalor thāda Seirli 
nathumli ngararlaga Hormah vāshungda kharomvai. 

45Chieina nathumna hanungda PROHOwui mangāli chapa; kha ana nathumwui 
khangakaokhon mashāmimana lah kakhuila makhuisangmithuwa. 

46Chiwui vang nathumna Kadeshli chirankha pamkahaina. 

Khalatlui 2 

1  “Chiwui thili PROHOna ili hāngkahai athishurda ithumna ngareikhuida Red 
Seashong vākhavai lamhānglungli zata, kala Seir Kaphungli kasāngkha kuizata. 

2“Chiwui thili PROHOna ili hānga, 

3‘Nathumna phungreiram hili kuizatta sangnāhaira; ara atungshong 
ngareishangulu. 

4 Kala mibingli hānglu, ara nachinā Seirli kapāna Esauwui naomayarabingna 
pamkhavai ngalei chi kānki jihaira, athum nathumli ngacheehaora. Chieina ning 
ngasharlu; 

5athumli mangasungalu; kaja ina athumwui ram akhala nathumli mamimara, 
phei naisang khavai rikkha eina tangdala mamimara; khikhalajila Seir Kaphung 
hi Esauna samphangrān ina ali mikahaina. 

6Nathum zākhavai kashakazā pheisā milaga athumwui eina lozālu, kala nathum 
mangkhavai tara̱la pheisā eina lomanglu. 

7Khikhalajila nathumwui kasāsā saikorali nathumwui PROHO Varena nathumli 
somihaira; nathumna khamashā lamhāngli kasāngkha kazatla ana thei; kum 
hangmati hili PROHO nathumwui Varena ngasomida nathum khikha 
mavātlakmana.’ 

8Chithāda ithumna zatvāmamānda ithumwui achinā Seirli khalei Esauwui 
naomayarabingwui eina kanvāmamānda, Arabah shongfa eina Elath kala Ezion-
geberwui eina thuihaowa. “Kala ithumna ngareikhuida Moabwui lamhāngshong 
vāhaowa. 

9 Kala PROHOna ili hānga, ‘Moabnaobingli masingkharākalu lah rai sākhavai 
mangasungalu; kaja ina athumwui ram akhala nathumli mamimara, khikhalajila 
ina Ar hi Lotwui naomayarabingli athumwui samphangrān mikahaina.’ 

10(Rida Emimnaobing chili kachungkha pānsai; athumla Anakimnaobing thāda 
mi juilaka; 

11Anakim kaji thāda athumlila Rephaim hoi, kha Moabnaobingna athumli Emim 
hoi. 

12Hornaobingla rida Seirli pānsai, kha Esauwui naomayarabingna yuihaida 
kashamhailaga athum pamkahaina; PROHOna Israelli mikahai athumwui 
samphangrān ngalei chili kasā tākam eina athumna chithāda sai). 

13‘Ara ngakarthuilu, kala Zered kong makānlu.’ Chieina ithumna Zered kong 
makānkai. 

14 Thot chiwui rai kasābing PROHOna ngashit kahai thāda athum 
mathingakānranglakha eina tangda ithumna Kadesh-barneawui eina zatphokta 
Zered kong kakān kum thumrāda chishatna. 

15Kaja athum mathingakānranglakha eina tangda PROHOna athumli 
mamayālakmana. 

16“Chithāda raimibing chi mibingwui ngachai eina thiser kahaiwui thili, 

17PROHOna ili hānga, 

18‘Aja zimiksho Moabwui thari Arli nathumna kānkāra; 

19 kala nathumna Moabingwui tharili vākashung tharan athumli 
masingkharākalu, lah mangasungalu, kaja ina Ammonwui naomayarabingwui 
ngalei akhala nathumli mamimara, kaja Lotwui naomayarabingna samphangrān 
ina athumli mikahaina.’ 

20(Apam chili Rephaimwui ram hosai; kaja rida Rephaimnaobingna chili pamsai, 
kha Amonnaobingna athumli Zamzummim hoi, 

21haklak kahai kala mi mayālak kahai, kala Anakimnaobing thāda mi juilaka; 
kha PROHOna athumli rida shimān ngasakhaida kala athumna akashamhaida 
chili apān kahaina. 

22Seirli pānkasā Horbingli PROHOna shimān ngasakhaida Esauwui naongarāli 
mida athumna aja rāshungda khalei kathāna. 

23Avvimnaobingwui vanga, Caphtorli khalei, Caphtornaobingna Gaza vāshungda 
sākathānmihailaga athumna ngapaikakhuina). 

24‘Ngakarthuida zatphoklu, kala Arnon tampākshong vālu; yanglu, Heshbonwui 
awunga Amorpa Sihon kala awui ngalei nathumwui pāngli ina horsangmi 
kahaina; awui ram khuiphokuda rai saulu. 

25Aja okathuili khalei miyur saikorawui ningli nathumli khangachee kala 
ningkakashak, nathumwui pao shālaga athumna kathirda reorang khavai ina 
sangmihaora.’ 

Israelna Sihonli Khayui 
(Mis 21.21-30) 

26  “Chiwui vang eina ina Kedemoth lamhāngwui eina Heshbonwui awunga 
Sihonli paome chihovāda chingri kahai tui hānga; 

27‘Ili nawui ngalei hi eina kakān ngasakmilu; ina shongfamāngli zatmara, 
uishong lah yāshong makānshoklakmara. 

28ina zākhavai kashakazā aman mida nawui eina lozāra, ina mangkhavai tara̱la 
aman mida lokhuira; shongfamāng kakān ngasakmilu, 

29ithumwui PROHO Varena ithumli mikahai ngalei Jordan kānda 
mavāshungranglakha eina tangda, Seir ngaleili Esauwui naomayarabingna kasā 
thāda kala Ar ngaleili khalei Moabnaobingna kasā thāda khamayāmilu.’ 

30Kha Heshbonwui awunga Sihonna ithumli awui lam makān ngasakthuwa, 
kaja PROHO nathumwui Varena aja khami thada nathumwui pāngli horsangmi 
khavai awui wuklung mararmihaowa. 

31Kala PROHOna ili hānga, ‘Yanglu, Sihonla, awui ngaleila nathumwui pāngli 
sangmiphok kahaina; nathumna awui ngalei chi khuikhavai khangarān 
sāphokulu.’ 

32Chieina Sihonna awui mi saikorali ngasoda ithumli ngarar khavai Jahazli rai. 

33Kala PROHO ithumwui Varena ithumwui pāngli horsangmida, ala, 
anaomayarabingla, kala awui mi saikorali ithumna yuihaowa. 

34Chitharan ithumna awui keinungbing saikora yuikhuida peichaoda 
sākhayāngmiserhaowa; sha̱nao, mayarnao, naoshinao akha nida 
mataimilakmana; 

35keinungli khalalei ot eina ngasoda ithumna sha̱keila ngaponkhui. 

36Arnonwui kaphungpheili khalei Arer eina thuilaga, kala tampākli khalei 
keinung chiwui eina thuilaga Gilead eina tangda ithumwui vang keinung phākho 
juinahaowa kaji maleilakla yuihaowa; PROHO ithumwui Varena ithumwui pāngli 
horsangmisera. 

37PROHO Varena mavālu kaji pam, kaja Jabbok kongpheili khalei Ammonwui 
naobingwui keinungmāngli ithumna mavākazangna. 

Khalatlui 3 

Israelna Bashan Kakhui 

1  “Chiwui thili ithumna ngareikhuida Bashanvāk vai, kala awunga Ogna awui mi 
saikora thānlaga ngarar khavai Edre-ili rāngaroka. 

2Kha PROHOna ili hānga, ‘Ali mangacheelu; ala, awui mibingla awui ngaleila, ina 
nathumwui pāngli horsangmihaira; nathumna ali Heshbonli kapama Amorwui 
awunga Sihonli kasā thāda sāmira.’ 

3“Chieina PROHO ithumwui Varena Bashanwui awunga Ogla, kala awui mi 
saikora ithumwui pāngli sangmi; kala ithumna akhala mataimimana. 

4Kala ithumna Bashanli Ogwui wungram, Argobwui apam saikora—keinung 
akhanida makakhui maleimana: keinung hangtharuk khuiya. 

5Keinung saikora hi raipan juilak eina ngaveitit kahai, ngaveila veiruithing 
sāsangkazazak kahaimānga; chili lāngda makhangavei kha̱wung kachungkhala 
khui. 

6Kala ithumna Heshbon awunga Sihonli kasā thāda keinung kachiva̱ peichaoda 
sākazammiserhaowa; mayarnao, sha̱nao kala naoshinaobingla sāthatserhaowa. 

7Kha keinungbingwui sha̱kei kala otyur saikora ithumna ngaponkhui. 

8Chithāda atam chitharan, Jordan makānda khalei Arnon tampāk eina thuilaga 
Harmon Kaphung shangshungda, Amorbingwui awunga khaniwui ngalei 
ithumna ngapaikhui. 

9(Sidonnaobingna Harmonli Sirion hosai, kala Amornaobingna Senir hoi), 

10kaphungli khalei keinung saikora, Gileadli khaleila, Bashanli khaleila, Salecah 
kala Edre-i shangshungda, Bashan awunga Ogwui wungram katonga 
ngapaikhui. 

11(Kaja Rephaimbingwui eina taikashok Bashanwui awunga Ogmang leisai; 
yanglu, awui pet mari eina sāda maripet chiwui asān khuining chiko, kala aret 
khuining matina, aruila Amonbingwui Rabbah keinungli lei). 

Jordanwui Zingshoshong Pānkahai Shangbing 
(Mis 32.1-42) 

12  “Atam chitharan ithumna lam hi kakhui eina, ina Reubenshang eina 
Gadshangli apam mida chiwui leiret chi Arnon tampāk ayārli khalei Aroer eina 
thuilaga, Gilead phungrei ngalei ngakaipak, kala chiwui alungli khalalei keinung 
zangserlaga miya. 

13Kala Gileadwui katai eina Bashan saikora Og awungawui wungram katonga, 
chiya Argobwui wungram saikora ina Manasseh shang tangkhaili mi. 
(Bashanwui ngalei katonga chili Rephaimwui ngalei hoi. 

14Manasseh shangwui Jairna Argobwui wungram saikora, chiya Bashan, Geshur 
kala Ma-acathwui thari vāshungda khui, kala kha̱ chili khalattawui ming phokta 
aja rāshungda Havvoth-jair hoi). 

15Machirli ina Gilead mi, 

16kala Reubennaobing eina Gadshangli ina Gilead leiretwui eina thuilaga Arnon 
tampāk vāshungda mi, tampāk alungthung thari sāda, Jabbok kong vāshungda, 
Ammonnaobingwui tharina. 

17Kala Arabahla Jordanna thari sai, Chinnereth eina thuilaga Arabahwui 
shamadru vāshungda; Salt Sea, kala Pisgah amai ungshungda china 
zingshoshongwui tharina. 

18  “Kala atam chitharan ina nathumli kasoda hānga, ‘Ngalei 
hi PROHO nathumwui Varena nathumwui ngasā khavai mihaira; nathumwui 
raimi kapinga saikorana raisāri shaksāda nachināngarā Israelnaobingwui 
mangāvāk vāra. 

19Kha napreiva̱̱ ngarā, naongarā, kala sha̱kei (kachungkha lei kaji ina thei) ina 
nathumli mikahaiya keinungbing hili haisāra; 

20PROHOna nachināli mangasāmkhui ngasakranglakha eina tangda, kala 
athumnala PROHO nawui Varena athumli Jordan kānda mida khalei ram chi 
khuikahai tharan, ina mikahai kachichāwui lamli latungda sompaira.’ 

21Kala atam chitharan ina Joshuali kasoi, ‘PROHO nathumwui Varena awunga 
khaninili sāchithei kahai chi namik eina theihaira, chieina aruila nathumna vāki 
kaji wungrambing saikorali PROHOna chithāda samiluira. 

22Nathum athumli mangacheepaimana; khikhalajila nathumwui vang 
ngararkhame chi PROHO nawui Varena.’ 

Mosesli Canaan Mazang Khangasak 
(Mis 20.9-13) 

23  “Kala atam chitharan ina PROHOli ngakaoda hānga, 

24‘O PROHO Vare, nawui sāshap-vāshap kala reikhamatai naraobingli 
sachitheithathar kajina; kaja kazingli, lah okathuili nawui sākashap thāda khi 
varebing leikhala? 

25Jordan kānda khalei khamathā ram, mathalāk kahai phungreiram kala 
Lebanon kaho chi ila athei khavai kha-vāngasakmilu.’ da ina seihā sāda poi, 

26Kha nathumwui vang eina PROHOna ili malungvāthaida makhuisangmithuwa; 
kala PROHOna ili hithāda hānga, ‘Na chi shaphaira; hiwui pongli hili lāngda ili 
mahāngluilu. 

27Pisgahwui phungreitonli kālaga zingtunshong, atungshong, azingshong, kala 
zingshoshong kuimareida namik eina yangda ngashānkhuilu; kaja na Jordan hi 
makānmara. 

28Kha Joshuali otsin chisinda ali katomlu kala pingngasaklu; kaja mibing hili ana 
thānvāda nana kathei apam chi ana athumli khuingasakra.’ 

29Chiwui vang ithumna Beth-peorli kāroda tampāk chili pamkahaina. 

Khalatlui 4 

Kahāng Nganā khavai Mosesna Israelli Kapo 

1“Chieina ara, O Israel, ina tamchithei kahai ain kala shiyan-chikanbing chi 
ningkachang eina mayonlu, kala chibing chi sālu; chithakha nathum ringra, kala 
navā ngarāwui PROHO Varena mikahai apam chili nathumna vāda samphangra. 

2 Ina kagaso tui chili nathumna mangarumsangalu, khuikashokla 
makhuishokalu; chithāda ina nathumli kagaso, PROHO nathumwui Varewui 
ningkhami chi mayonlu. 

3 Baal-peorli PROHOna khisākhala kaji nathumwui mik eina theihaira; kaja 
nathum ngachaiwui eina Peorwui Baalli kashurabingli PROHO nathumwui 
Varena shimān ngasakserhaira; 

4kha PROHO nathumwui Vareli ngashiktit kaje nathumna aja eina tangda 
ringdalei. 

5“Yanglu, nathumna vāzangda samphangki kaji ram chili nathumna 
shurphalungki kaji ain kala shiyan-chikan, PROHO iwui Varena ili kagaso 
athishurda ina nathumli tamchitheihaira. 

6Saikora chi mayonlu kala sāchinglu; chi nathumwui thangkhamei kala 
theishingkakhui awor ngasāra, kaja yur khangateina shiyan-chikan hi shālaga, 
‘Thangkhameiya kala theishingkakhuiya kahaka yurlaka’ da hāngra. 

7“Kaja ithumna khangakao tharan, PROHO ithumwui Varena nganaikhami thāda 
nganaikhame khiyurwui vare leikhala? 

8Kala nathumli ina aja hāngchithei kahai khangaronga ain hikathā khiyurwui ain 
kala shiyan-chikan leikhala? 

Horebli Kashok Phaningkhaung 

9  “Ning ngasharmalu, ningli phumtithailu; nathum mik eina theikahai chila 
malaihaipaishina, kala mirin peida yansāngthuihaipaishina; nathumwui 
naongarā kala ara̱-azālila chi hāngchitheilu— 

10Horebli PROHO nathumwui Varewui mangāli chithang nathumna nganingda 
leilakha, PROHOna ili, ‘Mibing chi ili kazipkhuimiserlu; kaja ina iwui tui hi athumli 

shāser ngasakra, chieina athumna okathuili ringlakha eina tangda ili 
khangachee tamkhuida athumna athumwui naongarāli tamchitheira.’ da hānga. 

11  “Kala tangmangting eina kazika muiyāli ngasoda phungrei chi mei kazingram 
kāzokza̱da chuilakha, nathumna nganaida phungreili rānganinga. 

12Chiwui thili PROHOna meilungwui eina nathumli hāngshoka; khamatuikhon 
chi nathumna shai, kha azakva matheimana; akhonmāng kashāna. 

13 Kala nathumna sāki kaji awui tuingashit ningkhami tharā chi ana hāngmi; kala 
ana lungphek khanili chi kapisangmi. 

14 Kala atam chili PROHOna ain kala shiyan-chikan chi tamchithei khavai ili kasoi, 
chithāda nathumna vāzangda samphangki kaji ngalei chili nathumna chi 
mayonki kajina. 

Meoma̱li Makhorum khavai Hāngkhamachin 

15“Chiwui vang eina nathum khalatta ning ngasharlu, kaja Horebli PROHOna 
nathumli meilungwui eina chān ngazekthang nathumna azak matheimana; 

16 ning ngasharlu; kaja nathum khalatta mangui khavai, mayarnao ngamāndala, 
sha̱nao ngamāndala, 

17 okathuili khalei sā ngamāndala, kachikathā khamasaili angachāng kāda 
yongkazat vānao ngamāndala, 

18okathuili kachikathā ngawokazata, kathuka tara̱lungli khalei khaih 
ngamāndala meoma̱ masākhuialu. 

19Kala ning ngasharlu, kaja kazingramli yangkāda nathumna zimik, kachāng, 
sirābing, kala kazingramli khalei yur saikorali theida nathumna chili 
khorumlaga otram ngatha̱paishina; okathuili khalei saikora chi Varena mikahai 
chili nathum khorumthuihaipaishina. 

20 Kha nathumli PROHOna awui mi sākhavai, hukkachihā meiwui eina, Egyptwui 
eina thānshokmida aja rāshungda khaleina. 

21 Chili lāngda nathumwui vang eina PROHOna ilila malungvātta, ana I Jordan 
makānpaimara da ngashita, kaja PROHO nathumwui Varena nathumli shimlui 
sākhavai khami ngalei khamathā chili I mazangmara. 

22Kaja I ngalei hili thisangphalunghaora, I Jordan makānmara; kha nathumna 
kankāda khamathā lam chi samphangra. 

23Nathum khalatta ningngasharlu, maningakha PROHO nathumwui Varena 
ngashitmi kahai chi malaihaipaishina, kala PROHOna makhamayā meoma̱ 
sakhuipaishina. 

24 Khikhalajila PROHO nathumwui Vare hiya kachuiya meina kala 
mikpaishikatha Varena. 

25“Nathumna ngalei chili pamda, naola kala ara̱-azāla kachungkha pharākhuida 
sāngda pānkahai tharan, azak khangatatei meoma̱ sākhuilaga sanguihaiakha, 
kala PROHO nawui Varewui mangāli makaphā otmāng sāda Vareli malungvāt 
ngasakakha, 

26nathumwui shākhi sākhavai aja ina kazing ngaleiwui mingzaida nathumli 
kahāngna, kaja nathumna Jordan kānda apamki kaji ngalei chili nathum 
masāngla shimān ngakanhaora; nathum chili sāngda maokthuimara kha 
shimānchaohaora. 

27 Kala PROHOna nathumli miyurbingwui alungli chaiyāngmihaida, PROHOna 
nathumli kashamkhavā miyurbingwui alungli nathum teolak kahai yur 
sathuihaora. 

28Kala chili nathum, mipāng eina sākakhuia, mikla makathei, khanāla makashā, 
anganamla makhanganama thing ngalung varebing chili khorumra. 

29 Kha chiwui eina nathumna PROHO nathumwui Vareli wuklung kala ning 
tongtingda ali phāluiakha, nathumna ali samphangra. 

30Nathumna kachotkachāng samkaphang tharan, kala ot saikora hi nathumli 
naoda rākashung atam chitharan nathumna PROHO Vareli latungda awui khon 
nganāra, 

31kaja PROHO nathumwui Vare chiya lumashankatha Varena; ana nathumli 
horkahai masāmara, lah masāshimānmara, lah navā ngarāli tuingashit sākahai 
chi ana mamalaimara. 

32“Kaja arui ngahānlu, thuikahai atam kala na mapharāranglakhawui alungli 
Varena okathuili mi semthang eina thuida, kala kazingram akatang akhawui 
eina khangatei akatangli, hikathā kahaka ot mashokhaira, lah mashāhaira? da 
ngahānlu. 

33Nathumna kashā thāda yur khangatei khipāshina varewui tui meilungwui eina 
matuida shālaga ringda leili? 

34Maningakha akhalattawui vang yur akhali khangatei yur akhawui eina chāng 
yangda, matakhak kahai masākharar khudam eina, tekhamatei eina, kala rai 
eina, kapanga pāng eina pāngthei katingshokta, lah kahaka khangachee otsak 
eina, nathumwui miktāli Egyptli nathumwui vang PROHO nathumwui Varena ot 
saikora sākhami thāda kachikathā vare akhana sāmiyanghairala? 

35 Nathumli hi chitheihaira, kaja PROHO hi Varelaka kaji nathumna theihaira; a 
maningla khangatei maleiluimana. 

36Kazingramwui eina ana nathumli awui khon shāngasaka; kaja ana nathumli 
machin khavaina; kala okathuili awui kahaka mei theingasaka, kala meilungli 
nathumna awui akhon shai. 

37Kala navā ngarāli ana leikashiwui vang athumwui thili athumwui ara̱-azāli 
kapangkhuida, kala a zangchaolaga awui kahaka pangshap eina nathumli 
Egyptwui eina thānshokmi, 

38nathumli thānzang khavai, nathumwui mangāli hakkhamei kala pangkhamei 
yurbingli kashammihai, kala athumwui ngalei nathumwui shimlui sākhavai aja 
nathum hili khaleina; 

39chiwui vang eina hi aja theilu, kala ningli shāptithailu; kaja kazing atunglila, 
ngaleiwui azinglila PROHO hi Varelaka, khangatei maleiluimana. 

40Chiwui vang eina ina aja nathumli kagaso hiwui athishurda PROHOwui shiyan 
kala awui ningkhamibing chi mayonlu; chithakha nathum, kala 
nanaongarābingla ringphāmeira, kaja PROHO nathumwui Varena metchang 
kahai ram chili sāngmeida okthuira.” 

Ngayin khavai Keinungbing 

41  Chiwui thili Mosesna Jordan kānda zingshoshong keinung kathum 
phaishokmi; 

42kaja kachikathāna awui khongnaili rida yangkashi maleila sateihaida mi 
sāthathaiakha, mi shaokathatana manglā kankhavai, ana keinung hibingli 
ngayingkhui khavai chili ayāmsangra: 

43Reubenshiwui vang Bezer lamhāng, kala Gadshiwui Gileadli khalei Ramoth, 
kala Manassehshiwui vang Bashanli khalei Golan, keinung kathum hina. 

Ain Phaningungching khavai 

44Israel naoshinaobingwui mangāli Mosesna ain khami chi hina, 

45kaja Egyptwui eina kashok tharan, Mosesna Israelnaobingli hāngkachithei ain 
kala shiyan-chikanwui apong, kala mashun tuibing chi hina, 

46Beth-peorli kāroda khalei Jordan tampāk kankāda Amorwui awunga Sihonwui 
ngaleili leilakha kahāngna, Sihon hiya Heshbonli pamkasā Mosesna thānda 
Israelnaobingna Egyptwui eina kashok tharan maikashi mikahaipā china. 

47Awui lam kala Bashan awunga Ogwui lamla, Jordan kānda zingshoshong 
mungkasā Amornaowui awunga khaniniwui lam athumna khui; 

48chiya Arnonwui tampākpheili khalei Aroer eina thuilaga Sirion (chiya 
Harmon) vāshunga; 

49kala Jordan zingshoshong khalei Arabah Ngayi katonga vāshungda Pisgah 
phungrei pheili thari sākhui. 

Khalatlui 5 

Ningkhami Tharā 
(Sho 20.1-17) 

1 8Mosesna Israel saikorali hokhuida athumli hānga, “Nganālu, O Israel, ina aja 
nathumli shākhavai kagaso ain kala shiyan-chikanbing hāngkachithei hi 
nathumna ningkachāng eina shākhuida hi mayontitlu. 

2PROHO ithumwui Varena ithum Horebli leilakha tuingashit akha sai. 

3PROHOna ishāva ngarāli tuingashit kasā maningmana, kha aja ringda khalei 
ithumli kasāna. 

4PROHOna phungreitungli meilungwui eina nathumli mai ngareingasungda 
khangazekna, 

5kala PROHOwui tui chi phongshok khavai atam chili PROHO eina nathumwui 
ngachaili ina nganinga, kaja nathumna meili ngacheeda phungrei chili 
makāmana. “PROHOna hithāda hānga, 

6 ‘Narkahaipam Egypt ngaleiwui eina thānkashoka PROHO nathumwui Vare chi 
ina. 

7“‘I maningla vare katei maleimana. 

8  “‘Nathumna atungshong kazingram, azingshong okathui, lah ngaleizingwui 
tara̱li khalei ot akhalila ngaraikachā ama̱ marukkhuipaimana. 

9 Athumli makhorumpaimana lah otram mangangatha̱paimana; 
khikhalajila PROHO nawui Vare iya mikpaishikatha Varena, avāva̱ ngarāna ili 
ningkachaida khayonkhamāng kasāwui vang naothot kathum mati vāshungda 
makhamalaia, 

10kha ili leishida kala ningkhami saikora khamayona thingthingli makhangachei 
leikashi chithei. 

11  “‘Leimamāngli nawui PROHO Varewui ming masingpaimana; kaja aremali 
awui ming kasinga chili PROHOna khayon mamila thāda machihomara. 

12  “‘PROHO nawui Varena kagasona, sabbath zimiksho kathar eina mayonlu. 

13 Tharukthang nathumna ot sāda, nathumwui ot saikora sākhuira; 

14 kha kashinethang nathumwui PROHO Varewui Sabbathna; chithang nala, 
nanaomayarala, nanaongalāva̱la, lah rao mayarnaola, rao sha̱naola, lah sha̱keila, 
kha̱lungli khalei kha̱mi saikorala ot masāpaimana. 

15PROHO nawui Varena nathumli awui pāngthei kharei eina Egypt raopamwui 
eina thānshokmi kaji nana phaningungra; chiwui vang eina PROHO nawui Varena 
sabbath zimiksho mayon khavai kagasona. 

16   “‘PROHO nathumwui Varena nathumli kaso kahai thāda nava̱ navāli 
khayāshilu, kaja PROHO nathumwui Varena khami ram chili sāngmeida okthui 
khavaina. 

17   “‘Mi mashaothatpaimana. 

18  “‘Maphophāpaimana. 

19  “‘Maleepaimana. 

20  “‘Nawui khongnainaoli masatkharatpaimana. 

21  “‘Nawui khongnainaowui shim makahaopaimana; khongnai preiva̱li, lah awui 
rao mayarnao, rao sha̱nao, sha̱kei, kala awui khalalei maningchāngpaimana.’ 

22  “Tuibing hi, phungreili nathumna kazipserda leilakha, meilungwui eina, 
muiyālungli, kala tangmangting kahai chili akhon panglāk eina PROHOna 
kahāngna; chili lāngda ana khangatei mahāngluimana. Kala ana lungphek 
khanili kapisanglaga ili mi. 

Mibingwui Khangachee 
(Sho 20.18-21) 

23“Phungrei chi meina chuida nathumna tangkhamanglungwui eina akhon chi 
kashā tharan, nathum kala nathumwui khararnao kala shang-shangwui 
kathānabingna ili rānganai, 

24kala nathumna hānga, ‘Yanglu, ithumwui PROHO Varena awui tekhamatei 
khangam-kharei chithei, kala ithumna meilungwui eina awui akhon shāhaira; 
Varena mili ngazeklala mina ringa kaji aja ithumna theihaira. 

25Chiwui vang eina ara ithum khiwui vang thisāra? Kaja 
ithumwui PROHO Varewui khon shāluiakha hakkhamahā mei hina ithumli 
chuithathaora, ithum thilakra. 

26Kaja phasā khavai saikorawui alungli kachikathā mi akhana, ithumna kashā 
thāda meilungwui eina kharinga Varewui akhon shākahai khipālongna 
ringlikhala? 

27Vānganailu, kala PROHO ithumwui Varena hāngki kaji nganākhuilu; laga ana 
kahahāng chi ithumli unghāngnaolu ithumna nganāda chi sāra.’ 

28“Kala nathumna ili kahāng chitharan PROHOna shāda ili hānga; ‘Mibing hina 
nali kahāng tui chi ina shāhaira, athumna kahāng chi mashunglak eina 
hānghaira. 

29Athumwui ning hithachingda ili khangachee eina ningkhami mayonsersi kaja 
athumwui vangla, ara̱-azāwui vangla, kayākha phāra̱khala! 

30Athumli kachichāshi kachonshimli hanungserulu, da vāhanglu. 

31Kha nava iwui ngalemli nganingsālu, ningkhamila, shiyan-chikan kala 
sharphahorla, ina nali hāngserda nana athumli tamchitheiserra; chithāda sāda 
ina mikahai ram chili athumna vāpamda chi mayonra.’ 

32“Chiwui vang eina PROHO nathumwui Varena kagaso thāda ningngasharlak 
eina sālu; nathumna uishong, lah yāshong mangareithuihailu. 

33PROHO nathumwui Varena nathumli kaso kahai apong saikorali zatlu, chieina 
nathum okthuida ringphāmeira; kala nathumna samphangki kaji ram chili 
nathum okpeimeira.” 

Khalatlui 6 

Kahaka Ningkhami 

1“PROHO nathumwui Varena nathumli tamchithei khavai ili kaso kahai 
ningkhami, ain kala shiyan-chikan chi hina, kaja chi nathumna samphangki kaji 
ram chili mayon khavaina; 

2chithāda sāda nathumla, nanao mayarabingla, athumwui ara̱-azābingla ina 
nathumli kaso kahai awui ningkhami kala shiyan hi thangkachida mirinli 
mayonchingda PROHO nathumwui Vareli ngacheera; chithakha nathum 
okpeimeira. 

3Chiwui vang eina nganālu O Israel, ning ngasharlak eina chibing chi sākhavai 
sālu; chithākha nathum mahaimeira, kala navā ngarāwui PROHO Vare china 
nathumli ngashitmi kahai thāda, seina̱ eina khuira̱ khalong ngalei chili nathum 
kachungkha mayāsangra. 

4  “Nganālu, O Israel: PROHO ithumwui Vare, PROHO A mānga. 

5PROHO nathumwui Vareli nathumna wuklung, manglā, yāng tongtingda leishira. 

6 Kala aja ina kaso kahai tui hi nathumwui ningli phumtithaida; 

7nathumna nanao ngarāli meisā eina tamchitheilu, nathumna shimli pamlala, 
shongfali zatlala, kapi atamlila, kala kathui atamlila hāngchitheilu. 

8 Kala mamalai khavai, nathumna khudam sāda nathumwui pānglila, mik 
khaniwui ngachai khaveilila hokthāngphunglu. 

9Kala nathumna shimwui khāmongpheilila, kala nathumwui ngaveilila 
kapisanghailu. 

Kahāng Makhanganāli Hāngkhamathin 

10“Kala PROHO nathumwui Varena navā ngarā Abraham, Isaac kala Jacobli 
ngashit kahai ngalei chili nathumli mikhavai thānkasang tharan, kahaka 
keinungbing kala mathālak kahai nathumna masākakā keinungbing, 

11kala nathumna mamathuikasang khamathā thongthāngna pemting kahai 
shimbing, nathumna makhonkakhui ra̱khongbing kala nathumna malingkasang 
drakhā yāmgui eina oliverong saikora hi mida kashai kala katho chitharan, 

12ning ngasharlu, maningakha nathum narkahai shim, Egypt ngaleiwui eina 
khuikashoka PROHO chili malaihaipaishina. 

13 Nathum PROHO nathumwui Vareli ngacheelu; ali otram ngatha̱lu; kala awui 
mingmāngli mingzailu. 

14Nathumli kuikhamareili khalei yurbingwui varebingli mashuralu; 

15khikhalajila nathumli ngasokazata PROHO nathumwui Vare chiya 
mikpaishikatha Varena; awui malungkhavāt nathumwuitungli rāda nathumli 
okathui leimaiwui eina shimithaipaishina. 

16  “Massahli leilakha nathumna ali tamkhayang thāda, PROHO nathumwui Vareli 
chāng matamalu. 

17PROHO nathumwui Varena nathumli kaso kahai awui ningkhami, awui kagaso, 
kala shiyan chikan saikora nathumna ningmazingsing eina mayonki kajina. 

18Kala nathumna PROHOwui mikyanli khamashung kala kaphā chi sāra, chieina 
nathumna mathāmeida zatvāra, kala nathumna vāda PROHOna navā ngarāli 
ngashit kahai khamathā ngalei katum samphangda 

19PROHOna ngashit kahai thāda nathumwui yangkashibingli nathumwui mangāli 
kashamshokserhaora. 

20“Naoda rāki kaji atamli nanao ngarāna, ‘Ithumwui PROHO Varena nathumli 
kaso kahai ningkhami kala ain eina shiyan-chikanbing hi khiwui vangkhala?’ da 
khangahān tharan, 

21nathumna hithāda nathumwui naongarābingli hāngra, ‘Ithum Egyptli 
Pharaohwui raonao sāsai; kala PROHOna awui pāngthei kharei chieina ithumli 
Egyptwui eina thānshokmi; 

22kala PROHOna matakhak kahai khudambing kala tekhamatei chitheida, 
Egyptlila, Pharaohlila kala awui shimkhurlila ithumwui miktāli khangachee-
khangachā sāchithei; 

23kala ana ishāvā ngarāli ngashit kahai ngalei chi mikhavai ana chiwui eina 
ithumli thānshoka. 

24Ithumwui phākhavai, kala aja rāshungda ringda khalei hithāda okpeimei 
khavai ishāmei PROHO Vareli ngacheeda awui shiyan-chikan mayonchinglu 
da PROHOna kaso kahaina. 

25Ana kaso kahai thāda ithumna ningngasharlak eina PROHO ithumwui Varewui 
mangāli ningkhamibing hi mayonchingakha, hi ithumwui khangaronga 
ngasāra.’” 

Khalatlui 7 

PROHOwui Ngasā kahai Mibing 
(Sho 34.11-16) 

1 “Nathumna samphangki kaji ngaleili PROHO nathumwui Varena thānkazang 
tharan, kala nathumli chungkhamei kala pangkhamei yur shini: Hit, Girgash, 
Amor, Canaan, Periz, Hiv kala Jebusnaobingli kashamhaida, 

2 PROHO nathumwui Varena athumli nathumwui pāngli horsangmida, athumli 
yuikahai tharan athumli shaothatserphalungra; nathumna athumli tuingashit 
sākhavaila maleimana kala athumli lumashan khavai apongla maleimana. 

3 Athumli ngalā mangakhotpaimara; nanao mayarabingli athumwui nao 
ngalāva̱bingli makhuingasakalu, nathumwui nao ngalāva̱la athumli mafavā 
ngasakalu. 

4Khikhalajila nanao mayarabingli athumna suithuihaida iwui thi mashurla vare 
khangateili otram ngatha̱akha; PROHOna malungvāt kahai tharan, athumli 
ngalāngda shimān ngasakra. 

5 Kha nathumna athumli hithāda sālu, kaja, athumwui hanphutbing sākhailu, 
kala athumwui pakra̱bingla shaokhaimihaolu, tarungla ta̱teklu kala athumwui 
meoma̱ saikora meili riktāmihaolu. 

6  “PROHO Varewui mangāli nathuma kathara yurna; PROHO nathumwui Varena 
okathuili khalei miyur saikorawui ngachaili nathumli awui miyur sākhavai 
kapangkhui kahaibingna. 

7Nathumna yur kateili mi chungkhameiwui vang PROHOna leishida 
kapangkakhui maningmana, hāngsa jiakha nathum teomeithuiya. 

8Kha PROHOna nathumli leikashiwui vang kala navā ngarāli ngashit kahaiwui 
vang, PROHOna pangshapa pāng eina nathumli narkahai raopamwui eina 
thānshokmi kala Egypt awunga Pharaohwui pāng eina nathumli ngatang 
kakhuina. 

9 Chiwui vang eina theilu, kaja PROHO nathumwui Vare chi Varena, ali 
leikashibing kala awui ningkhami khamayonabingli tuingashit mayonkhame 
makhangachei leikashi thot thingthing haikhame makhangachei Varena, 

10kala ali yangkakharing mile sāshimānda athut hāngsanga; kala ali 
yangkakharinga mile ngalāngda athut hāngsangra. 

11Chiwui vang eina ina kaso kahai awui ningkhami, ain eina shiyan-chikan ning 
mazinglak eina sāki kajina. 

Kahāng Khanganāwui Sokhami 
(Khal 28.1-14) 

12  “Khikhalajila nathumna shiyan-chikanbing hi nganāda kala chi 
mayonakha, PROHO nathumwui Varena navā ngarāli mayonmichingra da ngashit 
kahai kala makhangachei leikashi chi leichingra; 

13nathumli ana leishida somira, kala khamayāla mayāsangmira; ana nathumwui 
ara̱-azā, thingphun luivātlila, athei-arailila, nathumwui māngumla, drakhāra̱, 
thao kala sha̱kei, yaonaobingla, nathumli mirada navā ngarāli ngashit kahai 
ngalei chili chungsang ngasakta somira. 

14Yur khangateili lāngmeida nathumli somira; nathumwui alungli sha̱naola 
mayarnaola nao kashum maleimara, sha̱keila khamashing maleimara. 

15Kala PROHOna nathumwui eina kazāt saikora khuithuimihaora; Egyptwui 
kazātkashi nathumna kathei chikathā nathumli akhala maraza̱ ngasakmara, kha 
nathumli ningkakachaibing chili kazā ngasakra. 

16Kala PROHO nathumwui Varena nathumwui pāngli horsangkhami yur saikora 
sāthatserphalungra; athumli yanglaga malumashanpaimara; athumwui 
varebinglila otram mangatha̱paimara, kaja china nathumwui khalen ngasāra. 

17“Nathumwui ningli, ‘Yurbing hina ili hakmeida phaningda hāngakha, kathāda 
ina athumli kashamshokpairakhala?’ 

18nathum athumli mangacheelu, kha Pharaohli kala 
Egyptnaobingli PROHOnathumwui Varena kathāda sākhala kaji phaningunglu, 

19nathumwui mik eina theikahai hakkhamahā otsak sāchithei kahai, 
khudambing, pāngthei kharei katingshokta PROHO nathumwui Varena 
thānshokkhami chi tākam eina nathumna khangachee 
yurbinglila PROHO nathumwui Varena chithāda sāmira. 

20Chili lāngda mathi khangakāna yāmngathum kazatbinglila sāthat 
khavai PROHO nathumwui Varena shileng chihoramira. 

21Athumli ngachee khavai maleimana; kaja nathumli ngasomida 
khalei PROHO nathumwui Vare chiya sāshap-vāshapa kala makahaiya Varena. 

22PROHO nathumwui Varena yurbing hi teomamei shimān ngasakra; nathumna 
athumli sakkha eina masāshimānrarmara, chi maningakha nathumli ramsāna 
chungnāhaida yuihaora. 

23Kha masāthattupranglakha eina tangda athumli PROHO nathumwui Varena 
pa̱ngapā ngasakta nathumwui pāngli horsangmira. 

24Kala ana athumwui awungabingla nathumwui pāngli horsangmida okathuli 
athumwui ming shimānchao ngasakra; kala nathumna athumli 
mashimitchaoranglakha eina tangda khipākha nathumli mangasungrarmara. 

25Athumna sākakhui meoma̱bingwui ama̱ nathumna meili riktāserphalungra; 
chili romkahai sinā lupāsā chila makahaopaiamna, lah khalattawui vang 
makhuipaimana, china nathumli thikhavai sapaishina; kaja 
hi PROHO nathumwui Varewui vang ningkakachai otna. 

26Kala ningkakachai ot nathumwui shimli makhuiungpaimara, kala chithāda 
khonkashi ngasāpaishina; nathumna ningkachaida katava̱li horhaolu, kaja hi 
khonkashi otna.” 

Khalatlui 8 

Ngalei Khamathā 

1“Aja ina nathumli kaso kahai ningkhami saikora hi ning ngasharlak eina 
mayonlu; chithakha nathumna okpeida mataisangra kala navā ngarāli PROHOna 
mira da ngashit kahai ngalei chi akhuira. 

2Kala malangso khavai, nathumwui ning yangkhui khavai kala Varewui 
ningkhami mamayonnikhalada yangkhui khavai, zingkum hangmati 
lamhāngli PROHOna thānkazat nathumna phaningungra. 

3 Kala ana nathumli wuklung nemngasaka kala nathumli thaingasakta manna 
mizai, chiya navā ngarāna kala nathumna khikhala kaji makatheina; kaja mina 
kashakazāmāng eina kharing maningmana kaji ana nathumli theikhui ngasak 
khavaina, kha PROHOwui khamor eina matuikashok tui eina kharingna kaji 
chithei khavaina. 

4Kum hangmati zatlaga nathum pheila khamahing maleimana, nathumwui 
kashankachonla kakāk mavaimana. 

5Avāva̱na naoli hāngkhamachin thāda Varena nathumli hāngkhamachinna da 
theikhuilu. 

6Chiwui vang, nathum ngacheemeida PROHO nathumwui Varewui ningkhami 
mayonzatchinglu. 

7Khikhalajila PROHO nathumwui Varena nathumli ngalei khamathā, tara̱na 
kapem apam, kaphunglila tampāklila ura̱ okta longshon longthai kaje ramli 
thānzangra. 

8Kehu, ngum, drakhārong, khaorārong, kabothei, oliverong, khuira̱ khavāt 
makhalei ngaleipamna, 

9ngalei chili nathumna kashakazā khavāt akhala maleimara; chiwui lungguibing 
chi marimānga, kaphungbing chiwui eina nathumna kori changkhuira. 

10Kala nathumna phāshak phazāda thochingra; khamathā ngalei khamiwui 
vang PROHO nathumwui Vareli nathumna masot chigatra.” 

PROHOli Mamalai khavai Hāngkhamathin 

11  “Ina aja nathumli hāngkahai PROHO nathumwui Varewui kagaso, shiyan-
chikan hi malaihaipaishina, nganākhuilu: 

12Zālaga thoting kahai tharan, shim khamathā sāda kapam tharan; 

13kala nathumwui sha̱keila mataisangda kala nathumna sinā lupā kachungkha 
kasing tharan, nathumwui khalei saikora mataisang kahai tharan, 

14nathumwui ningli lāngsoda, nathumli tuknar kahai shim, Egyptwui eina 
thānshokkhame, PROHO nathumwui Vareli malaihaipaishina, 

15kahaka kala khangachee khangachā lamhāngli nathumli thānkhame, sākashe 
phara̱-pharā kala seithatpam, tara̱ makhalei ngalei kathengpamli meizailung 
eina tara̱ khuikhame, 

16nathum malangso khavai kala nathumwui ning yangkhui khavai, kaja naoda 
kaphā ngasā khavai, lamhāngli leilakha, nawo ngarāna matheithangkhamei 
manna mizai. 

17‘Iwui pangshap eina kala iwui yāng eina lan saikora sākakhuina’ da 
phaningpaishina, ning ngasharlu. 

18PROHO nathumwui Vareli phaningunglu, kaja nathumli shāng khavai pangshap 
khami chi ana; kaja aja zimiksho navā ngarāli ngashit kahai chi leiching 
khavaina. 

19Kala kalikhada nathumna PROHO Vareli malaihaida yur khangateiwui 
varebingli shurthuihaida kala athumli khorumda otram ngatha̱akha, ina aja 
saklak eina kahāng hina kaja, nathum thiphalungra. 

20Nathumwui PROHOna, nathumwui mangāli yur khangateili shimān ngasak 
kahai thāda nathumlila shimān ngasakra, khikhalajila 
nathumna PROHO nathumwui Varewui khon manganāmana.” 

Khalatlui 9 

Canaan Yur Shimān Ngasaki kaji 

1“O Israel, nganālu; nathum aja Jordan kānki jiura kala nathumli hakkhamei kala 
pangkhamei yurbingli angapaikhuiki kajina; athumwui keinung kahakmānga, 
kala kazing kāzokta ngaveitit kahaimānga, 

2chiwui mibingva haklaka kala juilaka, Anakimwui naomayarabingna; 
nathumna kathei kashā, ‘Anakwui naomayarabingli khipāna 
ngasunglengrakhala?’ da kahāng china. 

3 Chiwui vang eina aja hi theilu, kaja nathumwui mangāli meichot eina zatta 
khalei chi PROHO nathumwui Varena; ana nathumwui miktāli athumli 
sāshimānra kala yuikhuira; kala PROHOna ngashit kahai thāda nathumna 
athumli kashamshokhaida thaklāk eina shimān ngasakra. 

4“PROHO nathumwui Varena kashamshokmi kahaiwui thili, ‘Ithumna 
khamashungwui vang PROHOna ngalei hi samphang khavai khuikharāna’ da 
nathumwui ningli maphaningalu; kha yurbing hiwui makaphā makhayāwui 
vang PROHOna nathumwui mangāli kakashamna. 

5Nathumwui khamashung khangarongwui vang kala ning khangatarwui vang 
nathumna athumwui ram chi vākhuiki kaji maningmana; kha yurbingwui 
makaphā makhayāwui vang PROHO nathumwui Vare china kashamhaoki kajina 
kala navā ngarā, Abraham, Isaac, Jacobli ngashit kahai chi leiching khavai 
kasāna. 

6“Chiwui vang eina theilu, kaja nathumwui khamashung khangarongwui 
vang PROHO nathumwui Varena khamathā ngalei hi samphang khavai khami 
maningmana, kaja nathum ngakaishitingting kahai yurna. 

7Nathumna lamhānglungli PROHO nathumwui Vareli kathada ngakaishida 
malungvātngasakkhala kaji phaningunglu kala mamalaihailu; kaja Egypt 
ngaleiwui eina shokthang eina thuida aja apam hili rāshungda 
nathumna PROHOli ngakaishi. 

8 Horebli eina tangda nathumna PROHOli malungvātkhangasakwui 
vang PROHO malungvātnahaida nathumli sāshimānnaikhaya. 

9 PROHOna nathumli ngasoda tuingashit kasāwui lungphek khani chi ina 
phungreili kākakhui tharan, ngashun ngayā hangmatithang chili pama: I kazāla 
mazāmana, tara̱la mamangmana. 

10Kala Varena awui pāngmareng eina kapilaga lungphek khani chi PROHOna ili 
mi; kala yarui kazipta leilakha phungreitungli meilungwui eina PROHOna 
nathumli kahahāng chi chili kapisangsera. 

11Kala ngashun ngayā hangmatithang kākapei eina PROHOna ili tuingashitwui 
lungphek khani chi mi. 

12Chieina ili PROHOna hānga, ‘Ngakarthuilu, hiwui eina thākta taulu; kaja nawui 
mibing Egypt ngaleiwui eina nana thānkashokbing chi khamakhao otsakmāng 
sāda lei; ina athumli kagaso shongfawui eina athumna ngalāngda 
ngareithuihaira; athum khalattana mengkakhui meoma̱ sākhuihaira.’ 

13“Chili lāngda PROHOna ili hānga, ‘Mibing hi ina theihaira kala yanglu, athum 
hiya ngakaishitingting kahai mimānga; 

14ili makhāmalu, athumli sāshimānhailaga athumwui ming okathuiwui eina 
katatserhaora; kala ina nawui eina athumli reikhameiya kala pangkhameiya yur 
nawui eina sākhuira.’ 

15“Chieina ina ngareikhuida phungreiwui eina lattai kala phungrei chi mei 
chuisai; kala tuingashitwui lungphek khani chi ipāng khani eina singphungsai. 

16Kala ina yangkatā eina, yanglu, nathumna PROHO nathumwui Varewui mangāli 
morei sāhairasai; nathumna nathum khalattawui vang sināwui seinaowui ama̱ 
sākhui, kala nathumna ngalāngda PROHOna nathumli kagasowui eina 
ngareithuihaowa. 

17Chiwui vang eina ina singkasā lungphek khani chi nathumwui miktāli horkhai 
kahaina. 

18Chiwui thili ina PROHOwui mangāli ngakhumsangda kharewui thāda ngashun 
ngayā hangmatithang khoruma, ina khikhala mamang mazāmana, 
nathumna PROHOwui mangāli makaphā morei kasā saikora hiwui vang ali 
malungvātngasakhaowa. 

19 Kaja nathumli PROHOna malungvātta maringkaphā chiwui vang I 
ngacheenahaowa; chiwui vang nathumli ana shimān ngasakkida sai. Kha atam 
chilila PROHOna ili shāmi. 

20Kala PROHOna Aaronli malungvatnāhaida ali shimān ngasaknaikhaya; kala 
atam chili ina Aaronwui vangla seihā sami. 

21Chiwui thili ina morei ot chi khuida, nathumna sākakhui sināwui seinao chi 
khuilaga thottāda shaokachupta chifa thāda sāngasaka; kala akha̱-akhā chi 
phungreiwui eina longkatā kongrānao chili ina horsanghaowa. 

22  “Taberahlila, kala Massahlila kala Kibroth-hattaavahlila PROHOli nathumna 
malung thuingasaka. 

23 Kala PROHOna nathumli, ‘ina mikahai ngalei chi akhuilu’ da Kadesh-barneawui 
eina chihokhava tharān, nathumna PROHO nathumwui Varewui kahāngli 
ngakaishida ali mashitsangmana kala kahāngla manganāmana. 

24Ina nathumli theithangwui eina thuida nathumna PROHOli ngakaishichinga. 

25  “Chiwui vang eina ina ngashun ngayā hangmatithang 
ngakhumshāmda PROHOli khoruma, kaja PROHOna nathumli shimān ngasakra 
jihaowa. 

26Kala ina PROHOli seihā sai, ‘O PROHO VARE, nawui mi sākhavai, nawui pangshap 
eina ngatangkhui kahaiya, Egyptwui eina nawui pāngthei kharei eina thānshok 
kahai nawui shimlui samphangki kaji mibing hili masāshimānmihaialu. 

27Narao Abraham, Isaac kala Jacobli phaningungmilu, mibing hiwui 
ngakaishitingting kahai lah athumwui makaphā, morei kasā nilala 
khayangkheimilu; 

28Chimaningakha, nana ithumli thānshok khavaipam chiwui mibingna, 
“Khikhalajila PROHOna ngashit kahai ngalei chili athumli mathānvārarthuda kala 
athumli ningkakachaiwui vang, lamhāngli shaothat khavai thānkhavāna 
jihaora.” 

29Kaja nawui pangshap eina kala nawui pāng katingkhami eina thānshok kahai 
athum hi nawui mina kala nawui shimluina.’ 

Khalatlui 10 

Ningkhami Lungphek Kakhane 
(Sho 34.1-10) 

1“Atam chili PROHOna ili hānga, ‘Kharewui tākam eina lungphek khani 
sākhuiluilu kala phungreili ili kālu; kala thing oko akha sākhui jilu. 

2Kala nana sakhai kahai lungphekli kapi kahai tui chi ina kapimiluira, chi nana 
oko chili sanghailu.’ 

3“Chieina ina acaciathing eina oko akha sākhui, kala kharewui thāda lungphek 
khani shānkhuida chi ipāng eina singphungda phungreili khuikai. 

4Kala yaruina kazipthang, phungreili meilungwui eina PROHOna nathumli 
kahāng tui, ningkhami tharā chi, kharewui thāda apāng eina lungphek khani chili 
kapimi, kala PROHOna ili mi. 

5Chiwui thili ina ngareikhuida phungreiwui eina tai kala ina sākakhui lungphek 
chi oko chili sanga; kala PROHOna ili kagaso athishurda chibing chi chili leili.” 

6(Israelwui mibingna Be-eroth Bene-jaakan  eina thuilaga Moserahli vai. Apam 
chili Aaron thihaida chili chifahaowa; kala anaomayara Eleazarna awui mahut 
pāngmon sāda otram ngatha̱mi. 

7Chiwui eina athumna Gudgodahli vai, kala Gudgodahwui eina Jotbathah kaho 
tara̱ khalong ngalei chili vāshunga. 

8Atam chitharan PROHOna Levinaoli ngateida khaishoklaga, PROHOwui 
tuingashitwui oko chi phungzat ngasaka kala awui mangāli nganingda otram 
ngatha̱ khavai, awui ming eina somi khavai sāda aja eina tangda chikathāna. 

9Chiwui vang Levina achinā ngarāwui thāda shimluiyar 
masamkaphangna; PROHO nathumwui Varena hāngkahai thāda, PROHO hi 
athumwui lanna). 

10  “Kharewui thāda ina phungreili ngashun ngayā hangmatithang kāpamlui kala 
atam chilila PROHOna iwui kapo khuisangmiluishita, PROHOna nathumli 
masāshimānngaithuwa. 

11Kala PROHOna ili hānga, ina avāva̱ ngarāli ngashit kahai ngalei chi akhui khavai 
ngakarthuida mibing hili thānzatlu. 

Varena Ningkachāng 

12“Israelnaobing, ara PROHO nathumwui Varena nathumwui eina khi 
ningchāngkhala kaji chiya; PROHO nathumwui Vareli khangachee, awui shongfali 
kazat; ali leikashi, kala nawui ningla, manglāla tongda PROHO nathumwui Vareli 
otram khangatha̱, 

13kala nathumwui phākhavai ina kahāng hiwui athishurda PROHOwui 
ningkhami, shiyan-chikan khamayon hi maningmala? 

14Yanglu, kazingramla kala kazingramwui kazingramla; okathuila kala chiwui 
alungli khalei saikorala PROHO nathumwui Varewuisera. 

15Chithālala, navā ngarāli PROHOna ningli haida leishimihaokada athumli kala 
athumwui ara̱-azā nathumli kapangkhui, kala ajawui hithāda yur kateiwui 
alungli leikhangasakna. 

16Chiwui vang eina nathumwui wuklungwui ahui rimshoklu kala 
mangakaishichingalu. 

17 Kaja PROHO nathumwui Vare hiya varebingwui Varena, kala 
prohobingwui PROHOna; reikhamataiya, pangshapa, khangachee-khangachā 
Vare, mijang makasā, kala akhangei makakhuiya Varena. 

18Marānaowui vang kala ra̱meinaowui vang mashun bichar sāmi, kala kha̱milila 
leishida kashakazā kala kashankachonla ngarānmi. 

19 Chiwui vang nathum kha̱mili leishitheilu; khikhalajila nathumla Egypt ngaleili 
kha̱mi sāda leisai. 

20PROHO nathumwui Vareli ngacheelu; nathum ali ngavapta otram ngatha̱lu, kala 
awui mingli mingzailu. 

21A nathumwui masot mikhavaina; nathumwui mik eina theikahai hakkhamahā 
khangachee-khangachā ot sakhame Varena. 

22 Navā ngarā athum hangshinimāng Egyptli tai; kha ara PROHO nathumwui 
Varena nathumli kazingramwui sirāyakha thāda mataisangmihaira. 

Khalatlui 11 

PROHOwui Hakkhamahā 

1“Chiwui vang eina PROHO nathumwui Vareli leishilu, kala awui kagaso, awui ain 
kala shiyan-chikan mayonchinglu. 

2Kala aja zimiksho, (kaja ina mathei-mashārang kaje nanao ngarāli kahāng 
maningmana), PROHO nathumwui Varewui hāngkhamachin  phaningkhuilu, 
awui hakkhamahā kala awui pāngthei kharei machukkhuilu, 

3Egyptli leilakha Egyptwui awunga Pharaohli kala awui pam saikorali awui 
khudambing kala awui otsakbing chi phaningkhuilu; 

4 kala ana Egyptwui raimibingli, athumwui siguili, kala athumwui 
siguigaribingli, khi sāmameikhala kaji; athumna nathumli kharomkharā atamli 
ana kathāda Red Seali ngaphumthat ngasak; kala aja eina tangda athumli 
kathāda PROHOna shimān ngasak; 

5kala nathumna lamhāngli zatta, nathumna apam hili marāshungranglakha eina 
tangda ana nathumwui vang khi sāmimamei kajila; 

6 Reubenwui naomayara, Eliabwui naomayarabing Dathan eina Abiramli ana 
khisa; kathāda ngaleina khamor makālaga, anilila, ashi shimkhur, athumwui 
kachonshimbing, kala aniwui thi kashura katongali manglākapai saikorali 
ngasoda mayuisangkhala kaji katonga hi Israelwui alungli shoka; 

7kaja PROHOna sākahai hakkhamahā ot saikora nathumwui mik eina 
theikahaina. 

Ngashit kahai Ngaleiwui Sokhami 

8“Chiwui vang eina nathum aja zimiksho ina kagaso chi nganālu, chithāda sāda 
nathumna vāzangda akhuiki kaji lam chi kapang kaping eina akhuishapra. 

9Chieina nathumli mira da navā ngarāli ngashit kahai, seina̱ eina khuira̱ khalong 
ngalei chili nathumna sāngmeida okthuira. 

10Khikhalajila nathumna samphangki kaji ngalei chi, nathumna shokkhavai 
Egypt ngalei thāda yāmguili athā yaoda pāng eina tara̱ chailaga hanthing-hanrā 
lingkashai kathā maningmana; 

11kha nathumna vākhuiki kaji ngalei chi kazingram eina zingrot tāmida vazāki 
kaji kaphung eina tampākna, 

12PROHO nathumwui Varena yangkhami ngaleina; kum haokaphok eina thuilaga 
kum kapei eina tangda PROHO nathumwui Varewui mikyan ngalei chiwuitungli 
leimiching kaje ngaleina. 

13  “Kala PROHO nathumwui Vareli, ningla manglāla tongtingda otram ngatha̱ 
khavai kala leishi khavai ina aja kagaso ningkhami hi nathumna mayonakha, 

14ngalei chili luivāt atam chalāk eina ana khari-khanao zingrot tāmida zātla, 
nathumwui drakhāthei, nathumwui thao, kachungkha kazipkhuira. 

15Kala nathumwui seihomphungli seizātla kharngasakra; kala nathumna zāda 
thotinghaora. 

16Ningngasharlu, ningngacheihaida vare kateibingli otram ngatha̱da 
khorumhaipaishina, 

17chithāda PROHOwui malungkhavāt nathumli tāshungda kazing marokhami 
eina ngalei chiwui theishirai mashokpaishina, chieina PROHOna nathumli khami 
khamathā ngalei chiwui eina nathum thaklāk eina thaichāmda 
shimānhaipaishina. 

18“Chiwui vang eina iwui tuibing hi nathumna wuklungli kala ningli phārihaira; 
kala chibing chi nathumwui machutkhui khavai pānglila masa̱hailu, kala khaveili 
naphailu. 

19Kala chibing chi nathumna shimli pamlala, shongfali zatlala, kapi atamli kala 
kathui atamli nanao ngarāli tamchitheiki kajina. 

20 Kala nathumna shimwui khāmonglila, ngaveithinglila kapihailu, 

21okathui mashimānranglakha eina tangda nathumli mira da navā 
ngarāli PROHOna ngashit kahai ngalei chili nathumla, nanao ngarāla okpeimeira. 

22“Kaja ina kaso kahai ningkhami hi ningsanglak eina 
mayonda PROHO nathumwui Vareli leishida kala ali ngavapta awui apongli 
zatakha, 

23yur kateibingli PROHOna kashammihaida, nathumli chungkhamei kala 
pangkhamei athumwui lam nathumna ngapaikhuira. 

24 Nathumna phei naikasang pam kachiva̱ nathumwui sāra; nathumwui leiret 
lamhāng eina thuida Lebanon shangshungda, Euphrates Kong eina thuida 
zingtun shamadru vāshungra. 

25Mi khipānakha nathumli mangasungrarmara; ana ngashit kahai thāda 
nathumna vāki kaji ngalei saikora nathumli ning chipāda ngachee 
khavai PROHO nathumwui Varena malung ngatha̱ ngasakra. 

26“Yanglu, ina aja nathum mangāli sokhami kala khonkashi haimili: 

27ina kagaso, PROHO nathumwui Varewui ningkhami nganaakha, sokhami 
samphangra, 

28kha PROHO nathumwui Varewui ningkhamibing chi manganāmada, kala ina 
kagaso ningkhamibingwui eina ngareithuida nathumna makathei khangatei 
varebingli phaningakha khonkashi ngasāra. 

29 Kala nathumna akhuiki kaji lam chili PROHO nathumwui Varena thānkhavā 
chitharan, Gerizim Kaphungli sokhami tui hāngtāra kala Eball Kaphungli 
khonkashi tui hāngtāra. 

30Athum chiya Jordan kānlaga shongfawui zimiktunshong, zimik tunkhavai 
shong Canaannaobingna pānda khalei Arabah, Gilgal ngaheili khalei Morehwui 
shirimthing phorkhavai chili khalei maningmala? 

31PROHO nathumwui Varena khami ngalei chi vākhui khavai nathumna Jordan 
kānvāki kajina. Kala nathumna chi samphangda chili akapān chitharan, 

32nathum ning ngasharlu, kaja aja zimiksho ina kagaso khami ain kala shiyan-
chikan saikora chi mayonra. 

Khalatlui 12 

Khorum khavai Apam 

1  “Navā ngarāwui PROHO Varena mikahai ngalei chili nathumna okthuilakha 
eina tangda ningngasharda mayon khavai ain kala shiyan-chikanbing chi hina. 

2Kachangkhat eina nathumna kashamshokki kaji yurbingna otram khangatha̱ 
athumwui varebing, kajuiya phungreili kala phungrābing, kala khamateka 
thingpheilila khalei apam saikora sākazamiserra; 

3 nathumna athumwui hanphutbing pheikhaira, kala athumwui pakra̱ 
shaokhailaga athumwui Asherim meili riktāmira, kala athumna semkakhui 
meoma̱ saikora shaokhaimihailaga athumwui aming apam chiwui eina 
sāshimānhaolu. 

4“PROHO nathumwui Vareli chithāda masāmara. 

5Kha, aming leikhavai kala awui pamkhavai kali-kalikharano, shang katongawui 
eina apam chi phākhuida PROHO nathumwui Varena kapangkakhui chi 
phākhuiki kajina, 

6kala kachikachiliranu nathumna nathumwui rikkatā kachigat kala pha̱kaphayā, 
nathumwui tithe kala kachigat khami, nathumwui khangashit kachigat, lemmet 
kachigat, seinao, yaonao pharākharela, chili khuivāmiserra; 

7kala chili PROHO nathumwui Varewui mangāli shaida nathumna mathānra; 
kasāsā kachiva̱li PROHO nathumwui Varena somida nathumla, shimkhur katonga 
ringphāra. 

8Aruihon nathumna kachichāwui ningli theikakhui chiwui athishurda 
sākhangangai kasā thāda chile masāluimara; 

9kaja nathumli PROHO nathumwui Varena miki kaji ngalei chili mavāpamranga, 
kala shimlui chi masamphangranga. 

10Kha nathumna Jordan kānlaga, PROHO nathumwui Varena khami ngalei chili 
akapam tharan kala ana yangkashibingwui eina chingri ngasakta ning tāphup 
eina kapān tharan, 

11awui ming leikhavai PROHO nawui Varena kapangkakhui apam chili, ina kaso 
kahai saikora chi khuivāra: nathumwui rikkatā kachigatbing kala nathumwui 
pha̱kaphayābing, nathumwui tithe kala nathumna khuikharā khangatatei 
kachigatbing kala PROHOli nathumwui khangashit kasāwui kachigat chila chili 
khuivāra. 

12Chili nathum, nanaomayarabing, nanaongalāva̱bing, nathumwui rao 
mayarnao kala sha̱naobing kala nathumwui keinungli khalei shimlui 
mayarkasanga Levinaobing zangda PROHO nathumwui Varewui mangāli 
ringphangarumra. 

13Nathumna kathathei apam kachida rikkatā kachigat saikora 
mapha̱phayāphāphā khavai ning ngasharlu; 

14kha nathum shangwui alungli PROHOna kapangkhui kahai apam chili, 
nathumna rikkatā kachigat mira, kala ina kaso kahai saikora nathumna sāra. 

15“Chithālala, nathumwui keinunglungli nathumna sā sāthatta PROHO Varena 
nathumli sokhami mikahai athishurda shaikhangangai eina tangda shaipaira, 
kathara kala makathara chila chaosā, lah seichuisā kashai thāda shaipaira. 

16 Asheemāng chi nathumna mashaipaimara, chiya tara̱ heikatha̱ thāda ngaleili 
heitha̱haolu. 

17Tithe eina kachigat zāt, drakhāthei, thao, sha̱kei pharākhare, nathumna 
khangashit sākahai khangashit kachigat, lemmet kachigat, nana khuikharā 
kachigat kachichā keinunglungli mashaipaimara; 

18kha PROHO nathumwui Varena kapangkhuiki kaji apam chili 
nathumwui PROHO Varewui mangāli shaira, na, nanaomayara eina 
nanaongalāva̱, rao sha̱nao eina mayarnaobingla kala nathumwui keinungli 
khalei shimlui mayarkasanga Levibingla zangda PROHO Varewui mangāli otsak 
khuikakā saikorali ringphāngarumra. 

19Nathumwui keinungli ngasopamlakha eina tangda Levinaobingli 
mahorhaipaimara kaji theilu. 

20“Ngashit kahai athishurda PROHO nathumwui Varena nathumwui leiret 
reisang khangasak tharan, nathumna sā shaingaihaoda ‘I sā shaira’ da hāngra, 
nathumna shaikhangai eina tangda shaipaira. 

21Kalikha PROHO Varena awui ming haikhavai kapangkhui kahai apam chi 
nathumwui eina tānāhaiakha, PROHOna nathumli mikahai seila, yaola, ina 

hāngkahai thāda sāthatpaira, taithatlaga ningkachāng eina tangda kachichāwui 
keinunglungli shaipaira. 

22Chao, lah seichuisā kashai thāda kathara mila, makathara mila shaipaisera. 

23 Theilu, kaja nathum ashee mashaipaimana; kaja ashee hiya manglāna; chieina 
nathumna asāli manglā eina ngasoda mashaipaimana. 

24Nathum chi mashaipaimana, tara̱ heikatha̱ thāda ngaleili heitha̱haolu. 

25Nathum ashee mashaipaimana; nathumna PROHOwui mangāli khamashung 
otsak saakha, nathum kala nathumwui ara̱-azāwui vāngla phākhavaina. 

26Kha kathara nathumwui eina chigatkharān otbing kala nathumwui khangashit 
kachigatbing, PROHOna kapangkhui kahaipam chili khuivāra; 

27kala nawui rikkatā kachigat chi nathumwui PROHOwui hanphutungli asāla, 
asheela pha̱phayāki kajina; nawui pha̱kaphayā ashee chi PROHO nathumwui 
Varewui hanphutungli chairorki kajina, kha asāva nathumna shaipai. 

28Ina kagaso tui saikora hi rinsitta sākhavai ningngasharlu; PROHO nathumwui 
Varewui mangāli khamashung khangrong ot saakha nathum kala 
nanaongarāwui vangla kaphā ngasāchingra. 

Meoma̱li Khokharum Kakhām 

29  “PROHO nathumwui Varena yur kateibingli nathumwui mangāli katatshok 
kahai chitharan kala nathumna athumwui ngalei chili vākasom tharan, 

30athumli shurda nathumla khalenli mamanhaialu; athumli nathumwui mangāli 
shimitmi kahaiwui thili, athumwui varebingwui ponglila, yurbing hina kathāda 
athumwui varebingli otram ngatha̱khala?— ila chithāda sāsika da mangahānalu. 

31PROHO nathumwui Vareli chithāda masāpaimana; kaja PROHO nathumwui 
Varena ningkakachai saikora athumna athumwui varebingli sai; kaja athumna 
athumwui naomayara kala naongalāva̱ eina tangda athumwui varebingli pha̱da 
meili riktai.” 

32  “Ina nathumli kagaso kachiva̱ nathumna ningngasharda mayontitra; 
nathumna hi suitādala lah mataidala masāpaimana. 

Khalatlui 13 

1“Nathumwui eina marānbing nilala, mang kathei mi nilala shokta nathumli 
matakhak kahai lah khudam chitheilala, 

2kala awui kahāng khudam chi ungshungkachangda, kala ana nathumna 
makatheiya chili, ‘Ithumna khangatei varebingli khorumsa kala ithum athumli 
otram ngatha̱sa’ da hānglala, 

3marānbing nilala, mang katheiapali nilala manganāsangalu; kaja 
nathumna PROHO nathumwui Vareli wuklung kala manglā kala ningtongda 
leishikā maleishikhala da PROHO nathumwui Varena nathumli chāng katamna. 

4Nathum PROHO nawui Varewui thi shurda ali ngacheelu kala awui ningkhami 
mayonda awui kahāng nganālu kala ali ngavapta otram ngatha̱lu. 

5Kha marānbing lah mang katheiya chili shaothatphalungra, kaja Egypt 
raopamwui eina ngatangkhuikhame kala thānshokkhame PROHO nathumwui 
Vareli ana ngakaishida kala PROHO nathumwui Varena nathumli ningkhami 
mikahai chili ngateida zatkhavai kasāna. Hikatha mili shaokathat hi eina 
nathumwui alungli khamakhao tharkhui khavaina. 

6“Ava̱ akhana kapharā nachināna nilala, nanao mayarana nilala, nanao 
ngalāva̱na nilala, nawui leikashi preiva̱na nilala, nawui mashitmeikap kaje 
ngasotnaona nilala, nali athumna ngathumda suida, nathumna, lah navā ngarāna 
matheikasa khangatei varebingli vākhorumsa da hāngakha, 

7nathumwui kuikhamareiliranu, khanaili khaleiranu, katāli khaleiranu, okathui 
akatang akhawui eina khangatei akhaliranu, nathumna makathei varebingli 
khorumsā kachipa chile, 

8nathum awui tui makhuisangalu lah manganāsangalu, lah chikathā mili 
lukhamashanla malumashanalu, nathum ali kachihola machiholu, lah ali 
kathumla mathumhaialu. 

9Kha nathumna ali shaothatki kajina; shaokathat chili nana pāng parrikapra, 
kala chiwui thili katei mibingna kānaora. 

10Egypt ngaleiwui raopamwui eina thānshokkhame PROHO nathumwui Varewui 
eina nali khuithui khavai kasāwui vang chikathā mi chile nathum ngalung eina 
horthatphalungra. 

11Kala chi Israel saikorana shālaga ngacheera, kala nathumwui ngachaili hikathā 
makhayā ot masālengluimara.” 

12“Nathumwui pamkhavai apam, PROHO nathumwui Varena khami kachikathā 
keinung akhali, 

13kachikathā makhangatun mi china nathumna makatheiya chili, ‘Ithumna vāda 
khangatei varebingli khorumda otram ngatha̱sa’ da mi khangatei thānthui kahai, 
nathumna kashā leiakha, 

14nathumna meisā eina ngathingkhui kazaklu; kala hikathā ningkakachai ot hi 
nathumwui alungli shok kachangkhathaiakha, 

15keinung chili khalei mi hupta, chili khalei sha̱keibingla nathumna raighai eina 
sakazamserphalungra. 

16Nathumna chiwui thongthāngbing saikora kayāng khamaseli kazipkhuida, 
kala chiwui ot saikora PROHO nathumwui Vareli rikkatā kachigat sāda keinung 
chi mei sa̱talu, khanao eina tangda chuita kahai chi leichingda chi naoda 
masākāluimara. 

17Chiwui otyur nathum akhala pāngli mangathānpaimara; chithāda 
sāda PROHOna malungkhavāt nemhaida nathumli phaningmida lumashanmira 
kala navā ngarāli ngashitmi kahai thāda nathumli mataisang ngasakra. 

18Nathumna PROHO nawui Varewui khon shāda kahāng nganākha, kala awui 
kagaso aja ina nathumli kahāng saikora mayonda PROHO nathumwui Varewui 
mangāli khamashung ot sāchingakha, ana lumashanmira.” 

Khalatlui 14 

Kathinaowui vang Sakta Maphaning khavai 

1  “Nathum PROHO nathumwui Varewui naongarāna; nathum khalatta 
kathinaowui vang phasā reoda ashee mashok ngasakalu lah kuila masipaimana. 

2 Kaja nathum hiya PROHO nathumwui Varewui vanga kathara yurna, kala 
okathuili khalei yur saikorawui ngachaili awui mi sākhavai PROHOna nathumli 
kapangkhui kahaina.” 

Kathar eina Makathar Sāyurbing 
(Pāng 11.1-47) 

3  “Nathum ningkakachai ot akhanidala mashaipaimana. 

4Nathumna shaikapai sāyurbing chi hina: sei, yao, me, 

5seichui, chaonao, chaoyur, sirao, ibex, kala ramyao. 

6Asho khani khangapāka sāyur kachiva̱, kala sāyurwui ngachaili sheilaga 
khaluikazā sābing nathumna shaipaisera. 

7Sheilala lah asho khani ngapāklala mashaiki kaji sābing chiya: ut, theba kala 
lungkaihok; kaja sheilaga khaluizālala asho makhangapāk hiya makathar 
sāyurna. 

8Kala hok asho ngapāklala sheilaga makhaluizāthuda nathumwui vang chi 
matharmana. Chiwui asāla mashaipaimana, kala chiwui kathingunlila nathum 
masaza̱paimana.” 

9“Tara̱lungli khaleiwui ngachaili shaikapaibing: angachāng kakā kala ahor kakā 
saikora nathum shaipaisera. 

10Kha angachāng kala ahor makakā kachiva̱ nathum mashaipaimana; hi 
nathumwui vang matharmana.” 

11“Nathumna kathara vānaoyurbing saikora shaipaisera. 

12Kha nathumna mashaikapai chiya: khalāng, khalāng sāshā, khalāng-veizor, 

13khararkha̱, lāngpop kala khalāng yur saikora; 

14hangkhā kala hangkhāyur saikora, 

15ostrich, pawung ngayazā, shamadruvā, sā kashaiya yur; 

16pawung kateo, pawung kahakyur, ra̱har, 

17utvana̱, carrion khalāng kala khaishumva̱, 

18varok, varokyur, hoopoe kala konghar.” 

19“Kala angachāng kakā aga̱-akai saikora nathumwui vang matharmana; chi 
mashaipaimana. 

20Angachāng kakā kathar yurbing nathumna shaipaisera.” 

21 “Thāda kathi sā nathum mashaipaimana; nathumli pamkharuma athumli 
mishaipaira; lah yur kateili yorsangpaira; kha nathumva PROHO nathumwui 
Varewui kathara yurna. “Yao anaowui asā ava̱wui na̱ra̱ eina nathumna 
mahangshaipaimana.” 

Tithewui Ain 

22  “Kum kachida luiwui eina samkaphang nathumwui theishiraiwui tithe 
nathum miphalungra. 

23Awui ming leikhavai ana hākhuiki kaji apam chili nathumwui māngumwui 
eina, drakhāthei, thao, seinao kala yaonao pharākharewui eina tithe chi 
nathumwui PROHO Varewui mangāli vāshaira; chithāda sāda PROHO nathumwui 
Vareli nathumna khangachee theithangmei khavaina. 

24Kha PROHO nathumwui Varena nathumli somida, awui mingwui 
vang PROHO nathumwui Varena kapangkhui kahai apam chili nathumna 
tanāhaida tithe makhuivārarakha, 

25chi lupā onkhuihailaga PROHO nathumwui Varena kapangkhui kahai apam 
chili khuivālu, 

26kala lupa chi nawui ningkachāng athishurda sei nilala, lah yaonilala, 
drakhāthei nilala nathumna shaikhangangai chi loshaida PROHO nathumwui 
Vare mangāli phāshak phazāda nathum shimkhur katonga ringphapaira. 

27Kala shimlui makhaleia lah masamkaphanga, kachichā keinungli khalei 
Levinaobingli mahorhaialu.” 

28“Kakathuma kum kachigata, kumpei atamli, nathumwui tithe katonga 
keinunglungli rākazipserlu; 

29kala nathumwui keinunglungli khalei shimlui masamkaphanga Levinaobing, 
kha̱minao, marānao, ra̱meinaobing, athumli mizālu. Chithākha nathumwui 
otsak kachiva̱li PROHO nathumwui Varena nathumna kasasā-khavavā kachiva̱li 
somira.” 

Khalatlui 15 

Kashine Kum 
(Pāng 25.1-7) 

1“Kum kashine kapei atam kajida, nathumna leiman saikora yangmida 
chihomira. 

2Kala hithāda chihomira: khongnainaoli chishut kahai chi kachishuta mi 
kachiva̱na chihomira, kaja PROHOna chihokhamiwui pongli phongmihaokada 
khongnainao kala achināli mapoluimara. 

3Yur kateile nathumna pokhuilu; kha nachinā ngarāwuili khalei saikora 
mapoluialu.” 

4“Kha nathumwui ngachaili kachāma mi maleimara, (kaja PROHO nathumwui 
Varena samphang ngasak khavai miki kaji ngalei chili akasom 
chitharan, PROHOna nathumli somira), 

5ina aja nathumli kagaso hithāda PROHO nathumwui Varewui kahāng nganāda 
iwui ningkhami mayontitakha. 

6Kaja ngashit kahai athishurda PROHO nathumwui Varena nathumli somida yur 
kachungkhali nathumna chishutra, kha nathumma mashukmara, kala nathumna 
yur kachungkhawuitungli mungra, kha athumna nathumle mamungmara.” 

7“PROHO nathumwui Varena khami ngalei chili nathumwui keinung alungli 
kachikathā nachinā kachāma mi leiakha, nathum chikathā nachināli malung 
mamararkhamhaialu, lah pāng makhalanhaialu; 

8kha nathum mingairereo awui khavavāt chi yanglaga chishutkapapai chishutta 
yangmilu. 

9Makhamashung ningphanin wuklung mazang khavai ning ngasharlu, kaja ‘Ara 
kashine yangkhame kum ungshungki jiura’ da phaninglaga kachāma nachināli 
sākashi mikyan eina yanglaga ali khikhala mamiakha, ana nawuitungli PROHOli 
khangakao tharan, nawui vang morei ngasāpaishina. 

10Nathumna athumli khami chitharan, kala nawui ningli maringkaphā maleila 
ali mingairereo miakha, hikathāwui vang PROHO nathumwui Varena nawui 
otsak saikorali somira. 



367 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

11 Kaja ngalei chili kachām-khangai mashimānlakmara, chiwui vang eina ina 
kagasona, nathum ngalei chiwui kachāma khangazana nachināli mingairereo 
eina milu.” 

Raonaoli Sāmikharān 
(Sho 21.1-11) 

12  “Kalikha nachinā Hebrew sha̱naoranu, mayarnaoranu, nali yorsangakha, ana 
nali kum tharuk otram ngatha̱mira, kala nana kashine kum ali nawui eina thāda 
chihohaoki kajina. 

13Kala nana ali kachiho tharan khamasai eina machihopaimana; 

14Kha PROHO nathumwui Varena nali sokhami athishurda, nawui yaoshangwui 
eina nilala, nawui zāt nilala, drakhāthei nilala yarkapai chi ali pāng tonglak eina 
yarra. 

15Nathum phaningunglu kaja Egypt ngaleili nathum raonao sāsai, 
kala PROHO nathumwui Varena nathumli ngatangkhuimi; chiwui vang eina ina 
aja nathumli hi kagasona.” 

16“Kha ana nali kala nashi shimkhurlila leikashiwui vang, ana ‘I nawui eina 
mathuimara’ kaja nawuili kapam ringphaakha, 

17nana nāhut kasui akha khuilaga khāmongli sa̱shānlu, chithakha ana nawui 
raonao sāchingra. Kala nawui rao sha̱naolila chithāpapamra. 

18Nana ali khalem eina chihohailala nawui vang kasak maleimana, kaja 
ngalangmanli khani shida mataida ana kum tharuk nali otram ngatha̱mi kahaina. 
Chiwui vang nawui kasasā kachiva̱li PROHO nathumwui Varena somira.” 

Pharākhare Sha̱keibing 

19  “Nawui pharākhare avānao saikora, seilala, yaolala, nawui PROHO Vare chili 
tharchigatki kajina; pharākhare sei eina ot masāpaimana kala pharākhare yaola 
yaohah machichappaimana. 

20Kha kum kachida na kala nashi shimkhurna, PROHO nathumwui Varena 
kapangkhui kahai apam chili, PROHO nathumwui Varewui mangāli shaiki kajina. 

21Kha achuk makapeiya, phei katek nilala, khangapeo nilala, khangakhai-
khangarai nilala leiakha PROHO nathumwui Vareli machigatpaimara. 

22Chikathā chiya kachichā keinungli shailu; chaonao lah kahunga chaovāsā 
kashai thāda, kathara kala makathara minala shaipaisera. 

23 Nathumna chiwui ashee mashaipaimana, asheeva ngaleili tara̱ heikatha̱ thāda 
heitha̱haolu.” 

Khalatlui 16 

Makānkhami Phanit 
(Sho 12.1-20) 

1  “Abib kachāngli PROHO nathumwui Vareli makānkhami phanit mayonda 
khayāshilu; kaja Abib kachāng ngayāshong PROHO nathumwui Varena nathumli 
Egyptwui eina thānshokmi. 

2Awui ming leikhavai PROHOna kapangkakhuia apam chili, nathumna sei nilala 
lah yao nilala makānkhamiwui pha̱kaphayā nathumna PROHO nathumwui Vareli 
chigatra. 

3Nathumna khawok kazang khamui eina ngasoda chi mashaipaimara; 
shinithang khawok makazang khamui kachotkachāngwui khamuimāng shaira, 
kaja nathumna Egypt ngaleiwui eina kashok tharan thaklak eina thuihaowa; 
Egyptwui ngalei eina kashok zimiksho chi nathumna mirin peida 
phaningungching khavaina. 

4Nathumwui leiretlungli, shinithangwui vang khawok kaho chi mahaipaimara; 
kala nathumna kharethang pha̱kaphayāwui sā chila ngayā haida kazing 
mathangnampaimara.” 

5“Nathumna makānkhamiwui pha̱kaphayā kachigat hi PROHO nathumwui 
Varena khami keinungbingwui alungli masāpaimara; 

6kha PROHOwui aming leikhavaiwui vang, nathumna Egyptwui eina shokthang, 
ana kapangkhuiki kaje apam chili ngazin zimik katun atamli pha̱phayāki kajina. 

7Kala nathumwui PROHO Varena kapangkhuiki kaji apam chili hangshailu, kala 
ngathor nathumna kachichashiwui kachonshimli latungra. 

8Tharukthangwui vang nathumna khawok makazang khamui shaira; kala 
kashinethang yarui chingri kahai kazip khuilaga PROHO nathumwui Vareli 
sochikatra; chithang ot masāpaimana.” 

Māhā Phanit 
(Sho 34.22; Pāng 23.15-21) 

9  “Nathumna chāngkui singphokthangwui eina thuida haptā shini shānkhuilu. 

10Chiwui thili haptāwui phanit nathumwui PROHO Vareli mayonlu 
kala PROHO nathumwui Varena nathumli sokhami athishurda nathumwui 
mikhangangai chi Vareli chigatlu; 

11kala nathumna PROHO nathumwui Varewui mangāli, na eina 
nanaomayarabing kala nanao ngalāva̱bing, nawui rao mayarnao eina raosha̱nao, 
nathumwui keinunglungli ngasokapama Levinaobing, kha̱minaobing, marānao, 
kala nathumli ngasokapama ra̱meinao, PROHO nathumwui Varena amingwui 
vang kapangkhuiki kaji apam chili ringphāngarumra. 

12Egypt ngaleili nathum raonao sāsai kaji phaningungda nathum ningkhami hi 
ning ngasharda mayonchinglu.” 

13  “Nathum theishirai kala drakhāra̱ surkhavaiwui eina kazipkakhui chitharan 
shinithang chumpha̱ phanit mayonra; 

14phanit hili na kala nanaomayara kala nanao ngalāva̱, nawui rao sha̱nao eina 
mayarnao, Levinaobing, ngasokazat kha̱mi, marānao, kala ra̱meinao nathumwui 
keinungli khaleibing ringpharumra. 

15Shinithangwui vang PROHO nathumwui Varena kapangkhuiki kaji apam chili 
nathumna phanit chi mayonra; khikhalajila nathumwui pāngwui ot saikora kala 
heiun saikorali PROHO nathumwui Varena somira, chieina nathum 
mathānlakhaora.” 

16“PROHO nathumwui Varena kapangkhuiki kaji apam chili nathum 
mayarnaobing hupta, kumkhali kathumshida: khawok makazang khamui 
phanit, haptātāwui phanit, kala chumpha̱li vāphalungra. Athumna PROHOwui 
mangāli khamasai eina mavāpaimara; 

17kha PROHO nathumwui Varena nathum ava̱va̱li somi kahai athishurda 
kachichāwui kashap achigatra.” 

18“PROHO nathumwui Varena khami nathumwui keinung kachiva̱li, nathumna 
shang-shangwui athishurda bicharsamebing kala otva̱bing phāsangra; kala 
athumna mibingli khamashung eina bichar sāmira. 

19 Mashun nathumna mangui ngasakpaimana; nathum mijang masāpaimana, 
pheizā mazāpaimana, kaja pheizā kazāna thangkhameiwui mik ngapeo ngasakta 
khangarongli yonngasaka. 

20Khamashung, kala mashun chimāngli nathum shurlu, kaja PROHO nathumwui 
Varena nathumli miki kaji ngalei chi samphangda nathum ringra. 

21 PROHO nathumwui Varewui vang nathumna sakāki kaji hanphut maningla 
thingrong khangatei Asherahwui tarung kathā mashunpaimana. 

22Kala nathumna PROHO nathumwui Varena ningkakachai lungshom 
mashompaimara.” 

Khalatlui 17 

1 “Nathumna seilapai, yaolapai achuk makapei kala khangakhai-khangarai 
eina PROHO nathumwui Vareli mapha̱paimana; kaja chi awui mangāli 
ningkakachai otna. 

2  “PROHO nathumwui Varena khami kachikathā keinung akhali, nathumwui 
ngachaili sha̱naolapai, mayarnaolapai, PROHO nathumwui Varewui mikyanli 
makaphā ot sāda awui tuingashit kaida, 

3kala vare khangateibingli vāda otram angatha̱da khorumthuihaiakha, lah 
zimiklilapai, kachānglilapai, kala ina makhamayā kazingramli khalei 
khangatateililapai khorumakha, 

4chikathā pao chi nathumli hāngda nathumna kashā tharan meisā eina 
ngathingkhuilu; kala hikathā ningkakachai ot hi Israelwui alungli sāhaira kaji 
mashungakha, 

5nathumna chikathā makaphā kasapā kala kasāpava̱ chili ngaveili khuivāda 
nathumna lunggui eina horthathaolu. 

6 Shākhi khani lah kathum leiakha thikhangayiya a chili shaothatra, kha shākhi 
khami akhamāngwui eina masāthatpaimara. 

7 Shākhi sāmebing china ali shaothat khavai pāng parrikapra, chiwui thili katei 
mibingna zangnaora. Chithāda sāda nathumwui alungli makaphā otsak khalei 
tharngasakki kajina. 

8“Nathumwui keinung alungli mi akha eina akha shaothat khangarok, akha eina 
akha shimlui khangapai nilala, akha eina akha ngama̱-ngashao khangarok nilala, 
tui shokhaida nathumwui vang saknāhaiakha, PROHO nathumwui Varena 
kapangkhuiki kaji apam chili khuikāda, 

9Levi pāngmonbing kala rida phungkasā bichar samebingli angasanlu; 
nathumna athumli ngasanda athumna nathumli tuiret chi hāngmira. 

10Chieina PROHO nathumwui Varena kapangkhuiki kaji apam chili athumna 
hāngkhami athishurda nathum ning ngasharda makailakla sālu; 

11athumna tuiret khami thāda, kala athumna sālu kaji athishurda nathumna sāki 
kajina; athumna hāngkahai chiwui eina kateokhala khayeiung khayeivā 
masāpaimana. 

12PROHO nathumwui Varewui mangāli otram ngatha̱da khalei pāngmonwui tui 
nilala bicharsamewui kahāng nilala manganāla ningkap eina kasāpa chili 
shaothatlu; chieina nathumna Israelwui alungli makaphā otsak samathā ngasaki 
kajina. 

13Kala mi saikorana shālaga ngacheeda mi kachiva̱na kachichāwui ningyat eina 
masāphaphālengluimara. 

Awungawui pongli Tamkachithei 

14  “PROHO nathumwui Varena nathumli khami ngalei chili nathumna akapān 
tharan, nathumwui kuikhamareili khalei, ‘Yur kateiwui thāda ithumla ithumwui 
awunga leira’ jiakha, 

15PROHO nathumwui Varena kapangkakhuipa chili awunga sāngasakra. Nathum 
ngachaiwui eina achinā akhali nathumwui awunga sangpaira; kha nachinā 
makhaninga yur kateili masangpaimana. 

16 Awunga china awui vangmāng sigui kachungkha makeipaimara kala sigui 
keikhavai Egyptli mi machihopaimara kaja PROHOna, ‘Nathum chishong 
mavāluilakalu’ da nathumli hānghaira. 

17 Awui ning mangachei khavai preiva̱la kachungkha makhuipaimara, sinā kala 
lupāsā a khalattawui vang kachungkha makazippaimara. 

18“Ali awunga sangda ana awui wungpamkhongli kapam tharan Leviwui 
pāngmonbingna ain lairik kahai chi a khalattawui vang ana ainbing hi kapilaga 
lairikli haira; 

19kala chi awuili haida, awui mirin peida ana pākhavaina, chithāda sāda ana ain 
kala shiyan-chikan saikora hi awui PROHO Vareli khayākashi tamkhui khavaina; 

20kaja achinā ngarāli a reimeiya da maphaning khavai kala ningkhamiwui eina 
uishong yāshong mangareithui khavaina. Chithāda sāda a kala anaongarā awui 
wungram Israellungli okpeimeira.” 

Khalatlui 18 

Pāngmon eina Levibingwui Yar 

1  “Levi pāngmonbing, chiya Levi shangnao katonga Israelwui alungli athumwui 
shimlui yar maleimara; athumna PROHOli mei eina kachigatbing kala awui yar 
chi zālaga okthuira. 

2Achinā ngarāwui ngachaili athum shimlui maleimara; ana ngashit kahai 
athishurda, PROHOhi athumwui shimluikatna. 

3Seiranu, yaoranu, mibingwui pha̱khavai rākachigat chiwui eina athumna yar 
hithāda khuira, asai eina maisor khanini kala aphon chi khuira. 

4Māla, drakhātheila, kala nathumwui thaola hātkhuikhare kala nathum yaowui 
yaohah chichāpkhuikhare chi athumli mira. 

5Kaja, PROHOwui mingli nganingda otram ngatha̱miching khavai ali kala 
anaomayarabingli shang saikorawui eina PROHO nathumwui Varena 
kapangkhui kahaina. 

6“Kala Israelli leida khalei nathumwui keinung kachikathāwui eina, awui 
pānkhavai apamwui eina PROHO china kapangkhuiki kaji apam chili ana 
rākhangai atamli rāra, 

7chitharan ana awui khavāknao chili otram ngatha̱mida khalei Levinaobing 
thada awui PROHO Vareli otram ngatha̱mipaira. 

8Kala chili rākachigat chiwui yar ala kateiwui eina ngaraichāda samphangra; 
kala chiwuitungli avāva̱ ngarāna chiphunkharā chila awui papama. 

Mashitkasangbingli Kakhām 

9“PROHO nathumwui Varena nathumli khami ngalei chili vākashung chitharan, 
chiwui yur kateina kasā thāda ningkakachaiya otsakbing chi masāpaimara. 

10 Nathumwui alungli naomayararanu, naongalāva̱ranu meili riktāda 
mamaseipaimara; khanong khayangranu, laivā kashonranu; 

11sha̱ khangasoranu, kalā khayangranu, khara̱katheiranu kala kazeikazangranu 
maleipaimara. 

12Hikathā kasā mi kachiva̱ hi PROHOwui mangāli ningkakachaimānga; kala 
hikathā kasāwui vang PROHO nathumwui Varena athumli rida kasham kahaina. 

13 PROHO nathumwui Varewui mangāli nathum shāt makā ngasaklakalu. 

Marān Akha Ngashitkhami 

14“Nathumna akashamshoki kaji yurbing hina laivā kasāli kala khanong 
khayangli shitsanga. Kha nathumli PROHO nathumwui Varena chikathāthā 
sākhavai mamayāmana. 

15  “Nathumwui ngachaili nachinā ngarāwui eina I kathā marān 
akha PROHO nathumwui Varena shokngasakra, nathumna awui tui khuira— 

16nathumna Horebli yarui kazipthang, PROHOli ningchangda, 
‘Iwui PROHO Varewui akhon mashāluingaiga, lah awui hakkhamahā meila 
matheiluingaiga maningakha I thihaipaishina’ da hānga. 

17Kala PROHOna ili hānga, ‘Athumna kahāng saikora chi mashunglak eina 
hānghaira. 

18Achinā ngarāwui eina ina na thāda marān akha shokngasakra, kala awui 
khamorli iwui tui sangmida ina kagaso saikora ana athumli hāngmira. 

19Kala iwui tui ana hānglaga kachikathāna makhuisangakha, chipale I khalattana 
athut hāngsangra. 

20Kha kachikathā marānbingna iwui ming singda ina makagaso marānkhami 
ana sāda, lah khangatei varebingwui tui matuiakha, marānbing chi thira.’ 

21Kala nathumwui ningli ‘PROHOwui tuina kaji ithumna kathāda theirakhala?’ da 
phaningakha— 

22marān akhana PROHOwui ming singda matuilaga, tui chi maungshungakha, 
kala mamashungakha, chi PROHOna hāngkahai tui maningmana; marānbing 
china ningkap eina matuiphāphā kajina, nathum ali ngachee khavai apong 
maleimana.” 

Khalatlui 19 

Yāmngayin khavai Keinungbing 
(Mis 35.9-34; Jos 20.1-9) 

1  “PROHO nathumwui Varena yur kateibingli katathaida athumwui ngalei 
nathumli mida athumli kasham kahai tharan, kala athumwui keinungbingli, kala 
athumwui shimli nathumna akapam tharan, 

2PROHO nathumwui Varena mikahai ngalei chiwui alungli keinung kathum 
phaishokhailu. 

3Nathumna shongfa sāda PROHO nathumwui Varena khami ngalei chi khum 
kathum sālaga leiret ava̱va̱li hikathā keinung hailu, chieina sanguihaida mi 
sākathatbingna chili yāmsang khavaina. 

4“Mi sākathatabingna apam chili yāmvāda awui mirin kankhui khavai apong 
hithai, rida yuikashi yangkashi maleila awui khongnaili makatheiwui vang 
sāthathaiakha, kaja— 

5khararli thing ata̱kida vālaga awui ngahā ngahingshokhaida angasotali saza̱da 
thihaiakha, awui mirin kankhui khavai hikathā keinungli yāmsangra. 

6Chi maningakha, malung thuimahungda leilakha asheewui athut khuiki 
kajipana shongfa tāhaoda angaphanrothaida, mipa chi mathingayisa-ilala, kaja 
ana awui khongnaili yangshāt maleisālala ali asāthatrot haipaishina. 

7Chiwui vang ina nathumli kagaso hina, keinung kathum phaishokhailu. 

8Kala navā ngarāli PROHO nathumwui Varena nathumli mira da ngashit kahai 
athishurda nathumwui ngalei haksangmiakha— 

9kala ina aja hāngkahai ningkhami hi nathumna ning ngasharda 
mayontitta PROHO nathumwui Vareli leishida awui thi shurchingakha— 
nathumwui keinung kathum hili khangatei keinung kathumla ngarumsangluira. 

10Chi maningakha, PROHO nathumwui Varena nathumli khami shimlui chili 
khayon makhalei mili ashee kashokwui khayon nathumwuitungli tāpaishina. 

11“Kha kachikathā mina yangkakharingwui vang awui khongnaili shongrimda 
marlak eina shaoza̱da thihaida ana hikathā keinungbing hili yāmvāhaiakha, 

12chitharan keinung chiwui khararnaobingna chikathā mi chi rāphākhuilaga 
athut hāngsangki kaje mi chiwui pāngli horsangmida sāthat ngasakra. 

13Nathumna ali yanglaga malumashanpaimana, kha Israelwui eina khayon 
makhalei mili sākathatwui khayon sāmathāda, china nathumwui vang phāmei 
khavaina. 

Achālakhawui Tharibing 

14  “PROHO nathumwui Varena khami ngalei chili asomda nathumwui 
samphangrān chi kakhui tharan, achālakhawui mina sahairakasā thari 
maphurpaimara. 

Shākhibingwui Ain 

15  “Mithitkuikai tui nilala, khayon ot nilala, hikathā sahaoda kaphenwui vang 
shākhi akhamāngwui tui makhuipaimana; khani maningakha kathumna shākhi 
saakha kaphen chi mayāpaira. 

16 Kalikhada mi akhana kachikathā mi akhali makhamashunga shākhi sāda 
khayon phenakha, 

17chitharan shongva̱ khaninina PROHOwui mangāli rida phungkasā 
pāngmonbing eina bicharsamebingwui mangāli khuikāra. 

18Bichar sāmena meisā eina ngathingkhuilaga minamda phenphāphā kaji achinā 
chile, 

19 shongrān miki kaji chi kaphenapali kashong lāngra; chithāda nathumwui 
alungli makaphā ot kasā tharngasakra. 

20Kala mi kateina shālaga ngacheeda hikathā makaphā ot nathumwui alungli 
masālengluimara. 

21 Nathumna mik eina yanglaga malumashanpaimara; manglāwui vang manglā, 
mikwui vang mik, hāwui vang hā, pāngwui vang pāng kala pheiwui vang phei 
hāngsangra.” 

Khalatlui 20 

Rāikasāwui pongli 

1“Nathumna yangkashebingli ngarar khavai khavā tharan, siguibing kala 
siguigaribing kala raimibing, nathumli chungkhamei theilaga nathum 
mangacheealu; kaja Egypt ngaleiwui eina thānshokkhame PROHO nathumwui 
Varena nathumli ngasomida lei. 

2Kala nathumna raiphungli vākhanganai tharan pāngmonna mangāshong vāda 
mibingli hāngra; 

3‘Nganālu, O Israel, aja nathumna yangkashebingli ngarar khavai rāhaira; 
nathumwui ning mashimānhaialu, ngacheeda makathiralu lah athumli yanglaga 
khangachee-khangachāla maleialu; 

4kaja nathumli ngasokhame chi PROHO nathumwui Vare china, nathumwui 
yangkashe chili ngararmida nathumna khayui ngasāra.’ 

5Chiwui thili otva̱bingna hāngra, ‘Shim sāhailaga dharkat makārang kaji khipā 
leikhala? Leiakha athumli hanunghaoranu, chi maningla raili thisanghaiakha mi 
khangateina dharkat kahaora. 

6Drakhārong lingsanghailaga maphāshailakrang kaji khipā leikhala? Leiakha 
athumli shimli hanunghaoranu, chi maningakha a raili thisanghaida mi 
khangateiwui sāhaora. 

7Ngalā khāmhailaga mashakzārang kaji khipā leikhala? Leiakha athumli shimli 
hanunghaoranu, chi maningakha a raili thisanghaida kateina ali khuihaora.’ 

8Chili lāngda otva̱bingna hithāda hāngra, ‘Ngacheenahaida malung tātung kahai 
mi leila? Leiakha athum shimli hanunghaoranu; chi maningakha 
khangateibingla athumli theilaga athumwui thāda ning suitārumhaipaishina.’ 

9Kala otva̱bingna hāngkup kahaiwui thili mibingwuitungli raimi kathānabing 
kapangsangra. 

10“Nathumna keinung akhali rai sākhavai khavā tharan, chingrihai khavai apong 
mida ngazekfalu. 

11Kala athumna nathumli chingri khavai mayaakha, chili khalei mi saikorali 
nathumwui vang thoukai phungngasakta nathumli otram ngatha̱mi ngasaklu. 

12Kha china nathumli chingrihai khavai mamayāmada, nathumli ngasungakha, 
nathumna keinung chi kuinamhaolu; 

13kala PROHO nathumwui Varena nathumwui pāngli horsangkhami tharan, 
nathumna chiwui mayarnao saikora raighai eina shātthatra. 

14Kha prei-naosanbing, sha̱kei kala keinung chiwui alungli khalei thongthāng 
saikora nathum khalattawui vang ngaponkhuipaira; kala PROHO nathumwui 
Varena khami yangkashebingwui eina ngaponkakhuibing chi eina nathumna 
ungringphakhuipaira. 

15Hili khalei miyurbingwui keinungbing maningla nathumwui eina tāda khalei 
keinung saikorali nathumna chithāda sāserki kajina. 

16Kha nathumwui shimlui sāda PROHO nathumwui Varena khami, miyurbingwui 
keinung saikora chili khalei mila, sha̱keila akha eina tangda maring 
ngasakpaimara, 

17kha nathumna Hitnaobing, Amornaobing, Cannannaobing, Periznaobing, 
Hivnaobing kala Jebusnaobingla, PROHO nathumwui Varena kagaso athishurda 
saikora shaothatserphalungra; 

18chithāda sāda nathumli athumna PROHO nathumwui Varewui mangāli morei 
sākhavai, athumwui varebingli otram khangatha̱ thāda ningkakachai ot chi 
nathumli matamchitheimara. 

19“Nathumna keinung akha khuikhavai kasāngkha rai ngararda kuinam kahai 
tharan, ngahā eina thingbing chi masākazamhaialu, kaja nathumna athei-
araibing chi phāshaira, kha arong mata̱tekalu. Chili khalei thingbing chila nawui 
yangkashebingli sākathat thāda thingbing chi haokazamrala? 

20Athei mashaipaimana da kathei thingrongbingva ta̱teklaga keinung chi 
mayuikhuiranglakha eina tangda nathumna ngaveithing sāpaira.” 

Khalatlui 21 

Sāthat kahai Makatheiwui Apong 

1“PROHO nathumwui Varena nathumli khami ngalei chili kachikathā mi akha 
khararli sāthathaisāda ali khipāna sākathatkhala kaji matheiakha, 

2nathumwui khararnaobing kala bichar samebingna chiwui ngalemli khalei 
keinung saikora, kathipamwui eina katā-khanai tamyangra; 

3kala nganaimeikap kaje keinung chiwui kathānabingna seilānao lāngkon 
masinglakrang kaji akha khuira. 

4Kala chiwui khararnaobing china tara̱ khalonga tampāk lamshālui akhali 
khuivada seilānao chiwui kahung tampāk chili sātekmihaora. 

5Kala Leviwui naongarā pāngmonbingna mangāli shokra, 
kaja PROHO nathumwui Vareli otram ngatha̱mi khavai kala awui ming eina somi 
khavai athumli kapangkhui kahaiya, athumna khangapai kala khangashao 
saikora bichar sāda athumwui khak eina ngachamira. 

6Kala mi thisang khahaiwui nganaimeikap kaji keinung chiwui khararnaobingna 
tampāk chili akahung shireitekta sāthat kahai seilānao chiwuitungli pāng 
mazikrora; 

7kala athumna shākhi sāda ‘Ashee tākahai hi ithumwui pāngna maningmana, 
ithumwui mikna katheila matheimana’ da hāngra. 

8Kala, ‘O PROHO, pheomilu, nana ngatangkhui kahai Israel mibingwuitungli 
khayon makhalei ashee hiwui khayon matā ngasakmilu, kha ashee hiwui morei 
kapheomilu’ da pora. 

9Chithāda khayon maleila sākathatwui khayon chi nathumwuitungli matā 
khangasak chi PROHOwui mangāli khangarong ot kasāna. 

Raili Tukkhui kahaiya Sha̱nao 

10“Nathumna yangkashebingli rai ngararlaga, PROHO nathumwui Varena 
nathumwui pāngli horsangmida, athumli tukkakhui tharan, 

11tukkhui kahai athumwui ngachaili ngalā khamathāva zangsāda nathumna 
ningchanghaida na khalattawui napreiva̱ sāda ali ngakumngaiakha, 

12ngalāva chi nawui shimli khuiungda awui kui simihaolu, pangringkorla 
chichāpmihaolu. 

13Kala ngalāva̱ china ali tukkakhuiwui kashankachon chi khuishokhailaga nawui 
shimli kachāng akhawui vang ana ava̱ avāli phaningungda chapngachāranu; 
chiwui thili nana ali ngasoda nani prei-gahar ngasāhaora. 

14Kha, nana ali maleishiluimada pānghaoga jiakha, awui thuikhangaili thuiranu; 
kha nana ali mayorzāpaimana, nana ali sāmashāthaoda chiwui vang ali raonao 
thāda masāpaimana. 

Khangatei Ainbing 

15“Kalikha mi akhana preiva̱ khani leilaga akhali leishi, akhali maningchāng-
ilala, anina nao pharāmithathuida ana maleikashiva̱na mayarnao pharārihaikha, 

16ana awui naomayarabingli shimlui khayar tharan, ana maningkachānga preiva̱ 
chiwui pharākhare naomayara leilakha awui leishikhameiya preiva̱wui naoli 
khararanada masāpaimana; 

17kha ana maleikashe preiva̱na pharākhare nao chi yaronshaplakhawui nao 
sāthuda, awui khalei saikora khanishida chungmeida ali mira.” 

Mahengkasanga Naomayarawui pongli 

18  “Mi akhana ngakaishitingting kaji kala ngakaikashe mayarnao nganaoda, 
avāva̱ kala ava̱va̱wui khak makashā, rākla makhuisangakha, 

19ali avā eina ava̱va̱na kha̱wui ngavei ngalemli khararnaobingwui mangāli 
shimenvāmida, 

20anina kha̱ chiwui khararnaobing chili hāngra, ‘Iniwui nao hi ngakaishitingting 
kahai kala ngakaikashe, iniwui tuila makhuilakmana; morkahāk khamaripli 
akachang sai.’ 

21Chithakha keinung chiwui mibing china ali ngalung eina horthathaora; kala 
nathumwui eina makaphā ot chi sāmathāhaida, Israel katongana theilaga 
ngacheera. 

22  “Kachikathā mi akhana kathi danti samphangkhangayi mithit kashong 
sāhaida, nathumna ali shaothata thingtungli phāshi saakha, 

23 awui angun chi ngayā pongda mahaipipaimara, kha chithang chifa ngalāngki 
kajina; kaja phāshi sākahai mi hiya Varena khonshi kahaiya otna; chiwui vang 
eina PROHO nathumwui Varena mikahai ngalei chi masākhamāng 
ngasakphalungmara.” 

Khalatlui 22 

1  “Nachinā akhawui seilapai, yaolapai ma̱zatkasā theilaga matheirekapaimana, 
shimli homungmiki kajina. 

2Kha ana katāva̱li pamhaida, maningakha ali makatheiwui vang 
mahomungmipaiakha, ana chi maphārāranglakha eina tangda nawui shimli 
haisara; chiwui thili ali hanmira. 

3Nachināwui gadhālapai, kachonlapai, tātunghaikasā ot saikora nathumna 
chithāda hanmiserphalungra; mayangkheihaipaimana. 

4“Nachinā akhawui gadhālapai, seilapai amaili saotahaikasā theiakha thāda mik 
eina mayanghaipaimana; nathumna chi khāngshokngachonki kajina. 

5“Mayarnaona khangavai sāri sha̱naona mangavaipaimana; kala sha̱naona 
khangavai sāri mayarnaona mangavaipaimana; ngavaiphāphā kaji 
hi PROHO nathumwui Varewui mangāli ningkakachai otna. 

6“Nathumna kalikha thingtunglilapai, ngaleililapai, vānaothip leisāda, anao 
zangsālala, ara̱ pumsālala, nathumna ava̱ eina ngasoda makhuiserpaimana; 

7nathumna ava̱ kashamhailaga anaomāng khuiki kajina; chi nathum ringphamei 
khavai kala okpeimei khavaina. 

8“Kachikathāna shim kadhar saakha, shimtungli pāngpo sāsangranu, pāngpo 
makāmada mi tatungthathaiakha, asheewui khayon nawui shimli rāpaishina. 

9  “Nathumwui drakhā yāmguili athā ayur khani mayaosangpaimara, nathumna 
yaosang kahai theishirai kala drakhāthei khamathei saikora chi kathara shimli 
makhuisangkapai ngasāhaipaishina. 

10“Nathumna sei eina gadhā seiot masingrumpaimana. 

11“Nathumna sahā eina khamanaka kazaira̱ manātta kachon rakkharum 
mangavaipaimara. 

12  “Nathum khalatta faror khavai nathumwui khangavai kachon achikun matili 
chontheira̱ sāsangserlu. 

Shām Kasāwui Ain 

13“Kalikha mi akhana ngalā khuida, ali ngasohailaga, ali yangkharinghaida, 

14kala ali khayak khavai kala aming zakshi khavai, ‘Sha̱naopava̱ hili ina 
ngakumkida kakhuina, kha ina kachingva̱na da theikhui khavai maleimana’ da 
hāngakha, 

15“Ngalāva̱shi avā eina ava̱va̱na bichar samebingwui mangāli kachingva̱wui 
shākhi mikhavai kha̱ chiwui ngaveili khuishokmiphalungra, 

16kala ngalāva̱ chiwui avāva̱na khararnaobing chili, ina inaongalāva̱ hi mayara 
hili ngakum khavai khamina, kala ana ali yangkharinghaowa; 

17kala yanglu, ana ali khayāmalā khavai phenda, ina nanao ngalāva̱ kachingva̱na 
da theikhui khavai maleimana” jihaowa. Kala kachingva̱na lah maningmana kaji 
theikhui khavai kachon hi eina theira, da hāngra. Kala kachon chi 
khararnaobingwui mangāli hārchitheira. 

18Chieina keinung chiwui khararnaobingna mayara chili khuida shaora; 

19kala athumna ali lupāsā shekel shākha eina kashong lāngra; kala anao 
ngalāva̱li maishi khangasakwui vang lupā chi ngalāva̱wui avāva̱li mira, kaja 
Israelwui kachingva̱ akhali maikashi mihaowa; kala apreiva̱ sāpapamra kala ali 
mirin peida ngakum ngasakpapamra. 

20“Kha ngalāva̱ chiwuitungli a hi kachingva̱ maningmana kaji 
theishingkhuihaiakha, 

21 Israelwui alungli, ana avāva̱wui shimli khayorva̱wui otsak kasāwui vang 
ngalāva̱ chili avāva̱wui shim khāmongpheili shimenshokta, keinung chiwui 
mibingna ngalung eina horthathaora; chithāda nathumwui alungli makaphā chi 
sāmathāra. 

22  “Kalikhada mi akhana miwui preiva̱li ngasopikasā theiakha, mayarala 
preiva̱la khanini thira; chithāda nathumwui alungli makaphā chi sāmathāra. 

23“Kalikhada mākhām kahaiva̱ ngalānao akhali, keinungwui alungli mayarnao 
khangatei akhana samphangda ngasopimihaiakha, 

24 nathumna ani khaninili keinungwui ngaveili shimenshoklaga lunggui eina 
horthatra; kaja kha̱lung chili ngalāva̱ china makhangakaowui vang anili 
shaothatra kala mayara china khongnai preiva̱li ain kaida phophāmi kahaiwui 
vang shaothatra; chithāda nathumwui alungli makaphā chi sāmathāra. 

25“Kha mākhām kahaiva̱ sha̱nao akha kharar khamaseli samphangda mayara 
china ali tukkhuida kala ali ngasopimihaiakha, ali ngasokapia mayarapā 
chimāng thira. 

26Kha ngalāva̱li nathumna khikha sākhavai maleimana; ngalāva̱ chiwuitungli 
kathiwui tandi khikha mikhavai maleimana, kaja hiya mi akhana awui 
khongnaili rai thatta shaokathat eina ngaraichai; 

27kachiwui vang jila ana mākhām kahaiva̱ chili khararli samphangda, kala 
ngalāva̱ china ngakaolala awui vang kankhuimi khavai mi maleisāmana. 

28  “Kalikhada mi akhana kachingva̱ mamākhāmrang kaji sha̱nao akhali 
tukkhuilaga ali ngasopida, anili theihaiakha, 

29mayara china ngalāva̱shi avāva̱li lupāsā shekel hangphangā mira, kala ana 
ngalāva̱ chili phophami kahaiwui vang ngalāva̱ chi mirin peida apreiva̱̱ 
sāphalungra.” 

30  “Mi akhana avāva̱wui preiva̱li mangakumpaimana, lah khayāla 
malānpaimana.” 

Khalatlui 23 

Yaruiwui eina Khangareng 

1“Shangkhā vātkahai kala mayarnaowui khayā rimtā kahaia chi PROHOwui 
kazipshimli mazangpaimana. 

2Shāmnaona PROHOwui kazipshimli mazangpaimana, awui ara̱-azāla thot 
katharā eina tangda mazangpaimana. 

3  “Ammonnaobinglapai, Moabinglapai PROHOwui kazipshimli mazangpaimana; 
athum khipākha thot tharā kashungranu mirin peida mazangpaimana; 

4khikhalajila nathum Egyptwui eina kashok atamli athumna kashakazāla tara̱la 
mamimana, kala Mesopotamiali khalei Pethorwui eina Beorwui nao Balaamli 
pheisā milaga nathumli khonshi ngasaka. 

5 Chithālala PROHO nathumwui Varena Balaamwui tui makhuimana, 
kha PROHO nathumwui Varena khonkashi chi nathumwui vang sokhami 
onngasaka, kaja PROHO nathumwui Varena nathumli leishilāka. 

6Athumli mashit khavai maleimana, lanla kahao khavai maleimana. 

7“Nathum Edomnaobingli machinpaimana, kaja athum nachināsera; nathumna 
Egyptnaobingli machinpaimana, kaja nathum aramli khami sāda pamsai. 

8Naothot kakathumli kapharā athumwui naobingna PROHOwui kazipshimli 
zangpaira. 

9“Nathumna yangkashebingli rai ngararda, rāmrahli leilakha makaphā ot chi 
masā khavai ngarangphalungra. 

10Nathumwui ngachaili kachikathāna ngayāshong pha̱ra̱ unghaida matharakha, 
ana rāmrahwui ayarli shokpamsāra, a rāmrahlungli mazangpaimana; 

11kha zingyinlam, a khalatta tara̱ eina ra̱vaira, kala zimik katun eina ana 
rāmrahlungli zangpaira. 

12“Nathumwui ngachir ngarang khavai apam rāmrah ayārli sāra, kala nathum 
ayār chili vāra; 

13kala nathumna thing akharip, khutlai eina ngasoda ngathānphungra kala 
nathumna ayār khavā tharan chieina ngalei kotlaga yātphumki kajina. 

14Khikhalajila PROHO nathumwui Varena nathumwui rāmrahlungli yaozatta 
kanmi khavai kala yangkashebingli nathumwui pāngli horsangmi khavai 
khaleiwui vang, rāmrah tharmathengda haiphalungra; nathumwui alungli ana 
makathar ot theilaga thuihaipaishina. 

Ain Khangatateibing 

15“Athumwui raonaona nathumli rayāmsangakha awui akhavāli 
mahanmiluipaimana; 

16ana nathumli pamrumra, ana ningchāngmeikapta kapangkakhuia nathumwui 
keinung akhali pamranu, nathum ali marekharekalu. 

17  “Israelwui naongalāva̱bingwui einalapai, naomayarabingwui einalapai, 
Israelwui alungli khayor otsak hikathā maleipaimara. 

18Nathum khayorva̱ akhawui aman, lah fa  akhawui aman, PROHO nathumwui 
Varewui kathara shimli khikha khangashit kasāwui pheisā mikhavai 
makhuirāpaimana, kaja khanini hi PROHO nathumwui Varewui mangāli 
ningkakachai otna. 

19  “Nathum pheisālapai, kashakazālapai, ot khangatateilapai, kachishut 
chitharan nachinā ngarāli atār makhuipaimana. 

20Yur kateile atār zangda chishutpai, kha nachināli atār zangda machishutalu, 
chieina nathumna vākhuiki kaji ngalei chili nathumwui otsak 
kachiva̱li PROHO nathumwui Varena nathumli somira 

21  “Nathumwui PROHO Vareli nathumna khangashit kasā tharan, nathumna chi 
ngaironda mamipaimana; kaja kachangkhatta PROHO nathumwui Varena chi 
ngaraira, kala china nawui morei ngasāra. 

22Kha nana ngashit kahai maleiakha, nawui vang morei maleimana. 

23Nathumwui khamor eina hangtā kahai chi sākhavai ning ngasharlu, kaja 
nathumwui PROHO Vareli naningsasak mayāda nakhamor eina hangtāda ngashit 
kahaina. 

24“Nathumna khongnaiwui drakhā yāmguili khavā tharan nana shaikhangai eina 
tangda shaipai, kha nakhaoli masangungpaimana. 

25Nathumna khongnaiwui luili khavā tharan, māmazān napāng eina 
mazokkhuipai, kha nathumna khongnaiwui luili chāngkui singlaga 
mahātkhuipaimana. 

Khalatlui 24 

Kapāng kala Ngakumkhalui 

1  “Mi akhana ngalā khuilaga ali khangakum tharan, kalikhada ana preiva̱ 
chiwuitungli mamayākhangai khaleiwui vang, ana apāngli kapāngwui lairik 
kapisangmilaga awui shimwui eina kashamhaida, preiva̱ china awui shimwui 
eina shokhaiakha, 

2kala preiva̱ china unghailaga mi khangateiwui preiva̱ vasāluida, 

3gahara khanaopa chinala ali maningchāngmada apāngli kapāngwui lairik 
kapisanglaga awui shimwui eina kashamshokhaiakha, lah ali apreiva̱ sara̱da 
kakhuia gahara kakhane chi thihaiakha, 

4preiva̱ chi sākhamāng kahaiwui thili; awui gahara khare china ali apreiva̱ 
sākhavai makhuiluipaimana, kaja chi PROHOwui mangāli ningkakachai otna, kala 
nathumna hikathā eina PROHO nathumwui Varena nathumli shimluikat mikahai 
ngalei chili khayon masāsangalu. 

Khangatei Ainbing 

5“Mi akhana ngalā shakzādhadharakha, a rai mavāpaimana, kasaka otlila 
mazang ngasaklu; ana ngakum kahai apreiva̱li ngasoda ringphāda kumkha 
shimli ngasāmkhuiranu. 

6  “Mi khipānakha leimanwui vang eina mā shirei khavai lah khamato ngalung 
chi makhuithuipaimana; kaja ana leimanwui vang mirin shimānmi kahai 
kathāna. 

7  “Kachikathā mina Israelnao achinā akhali leekhuida, ana ali raonao thāda 
saakha lah ali yorzaakha, khalepa chi thiphalungra. Chithāda nathumwui 
ngachaili makaphā chi sāmathara. 

8  “Ning ngasharlu, phārrei kazātli ning ngasharlak eina sākhavai, ina Levi 
pāngmonbingli kaso kahai thāda, athumna nathumli chiza̱ khami athishurda 
sālu, chithāda sāda nathumna ning ngasharda sāra. 

9Egyptwui eina kānshokta nathumna shongfali zatlakha 
Mariamli PROHO nathumwui Varena khi sākhala kaji chi phaningunglu. 

10“Nathumwui khongnaili kachikathāna kachishut khalei tharan, khangashit chi 
khuikhavai awui shimli mavākālu. 

11Nana kayāngli nganingra, kala nana chishut kahai mipa china khangashit chi 
nali khuishokmira. 

12Kala a kachāma miakha, awui hamkahai ot chi nawuili mahaipialu; 

13zimik katun eina, nana awui hamkahai ot chi hanmihaida ana nali somira kala 
a piphuphaora; kala hi nathumwui PROHO Varewui mangāli nawui vang 
khamashung otna. 

14  “Nachināranu, khamiranu lah kachāma khangazanaranu nathum ngaleiwui 
keinungbingli khalei mili nathumna ngalang phāsanglaga marekharekalu; 

15nathum awui thangthangwui ngalangman zimik matunranglakha milu; (kaja a 
chāmhaoda, ana chimāngli ningshaiya); chi maningakha ana nali maringkaphā 
chi PROHOli ngakaoda, chi nawui morei sapaishina. 

16  “Naongarāwui vang avāva̱ ngarāli mashaothatpaimana, kala avāva̱ ngarāwui 
vang naongarāli mashaothatpaimana; mi kachiva̱li kachichāwui moreiwui vang 
chithitra. 

17  “Nathumna kha̱miliranu lah avāva̱ makhaleiyaranu, athumwui mashun chi 
mamatui khayeimihaialu, lah ra̱meinaowui kachon leiham masāpaimana. 

18Kha nathum phaningunglu kaja Egypt ngaleili nathum raonao sasai 
kala PROHO nathumwui Varena nathumli chiwui eina ngatangkakhuina, chiwui 
vang ina nathumli hi saluda kagasona. 

19  “Nathumna mā kahāt tharan luilungli māvām malaihailala chi khuikhavai 
mahanvāluialu; chi kha̱minao, avāva̱ makhalei, kala ra̱meinaowui vang ngasāra; 
chieina PROHO nathumwui Varena nathumwui pāngot saikorali somira. 

20Nathumna olive thingrongli athei phākhui kahaiwui thili, nathumna vāluida 
makhuikhangakān aphāngbing chili maphāvaluialu; chi kha̱minao, avāva̱ 
makhalei, kala ra̱meinaowui vang ngasāra. 

21Nathumna drakhā yāmguiwui drakhāthei kaphā chitharan, chiwui thili atham 
mavāphāluialu; chi khaminao, avāva̱ makhalei, kala ra̱meinaowui vang ngasāra. 

22Nathum phaningunglu kaja nathum Egypt ngaleili raonao sāsai; chiwui vang 
ina nathumli hi saluda kagasona. 

Khalatlui 25 

1“Kalikha mi khani tui shokta anina hanga̱ shimli kāda, bichar samebingna 
aniwui ngachaili khamashunga chili chihomihaida khayona chili tukkhuilaga, 

2khayona mi chili lijei mira jiakha, hangva̱wui mangāli ali ngakhum ngasakta 
awui kashong kharit khangaveng athishurda lijei eina shaora. 

3 Ali lijei hangmati shaora; kha chili mahenpaimara; kalikha mi akhana chili 
lāngda shaohaiakha, nathumwui miktāli nachinā mai shinahaora. 

4  “Mā naida khalei mukkāwui khamor makhalappaimana. 

Thikahai Achināli Samirān 

5  “Kalikhada chinaoni okthuilaga, akhana mayarnao mapharāla thihaiakha, 
kathipawui preiva̱ chi shimkhur katei kha̱mili mafavāpaimana; awui gaharawui 
achināna ali khuira, kala ana apreiva̱nada khuida ngakumra, kala ali gaharawui 
sarān varān chi achināna sāmira. 

6Kala ana naomayara pharākhare chi thikahaia achināwui ming phokmira, 
chithāda sāda awui aming Israelwui eina mashimān ngasakmara. 

7 Kala kalikha ana achināwui preiva̱ chili makhuimara jiakha, preiva̱ china 
khararnaobingwui ngaveili vāda hāngra, ‘Igaharawui achināna Israelwui alungli 
igaharawui ming leiching khavai mamayāmana; kala achinā preiva̱ ili 
mangakumara jihaowa.’ 

8Chieina keinung chiwui khararnaobingna ali hokhuida khangazek tharan, ‘I ali 
mangakumphalungmara’ jihaiakha, 

9yarui mangāli preiva̱ china mayarapawui pheihop asutshokmihailaga maili 
mashorrorda hāngra, ‘Achināwui shimkhur masākakāpā chili hitharanu.’ 

10Kala awui shimkhur chili Israelwui alungli, pheihop sutmi kahaiya shimkhur 
da hora. 

Khangatei Ainbing 

11“Mi khani khangama̱ tharan, kala preiva̱na ali pāng kāda khalei gahara chiwui 
ngalemli vāda, kashaopa chiwui khayāli angakhunakha, 

12nathumna preiva̱ chiwui pāng katattāmihaora; lumashan khavai maleimana. 

13  “Nathumwui akhaoli kharit onkhavai mari yur kahak akha kateo akha da 
khani masingalu. 

14Nathumwui shimli tamkhavai lukyur kharei akha kateo akha da khani 
mangavālu. 

15Onlala tāzakta onlu, tamlala tāzakta tamlu; PROHO nathumwui Varena 
nathumli khami ngalei chili sāngmeida okthui khavaina. 

16Kaja chikathā ot sāda kateikazā saikora, ngakaishilak eina kasā ot 
hi PROHO nathumwui Varewui mangāli ningkakachai otna. 

Amaleknaobing Mutngasak khavai Kakaso 

17  “Nathumna Egyptwui eina kashok atamli Amaleknaobingna nathumli khi 
sākhala kaji phaningunglu, 

18nathumna chotchānglak eina kala khanangda zatlakha nathumli kathāda 
rāngarar, kala nathumli naokazatbingli kathāda shātkhamkhala; ana Vareli 
khangachee maleimana. 

19Chiwui vang eina PROHO nathumwui Varena nathumli mida samphangki kaji 
ngaleili vāshungda, yangkashi maleiluila PROHO nathumwui Varena nathumli 
ngasāmkhui khangasak tharan, okathuili Amaleknaobingli maphaningungluilak 
khavai sāki kajina; nathum hi mamalailakalu. 

Khalatlui 26 

Heiun Kachigat 

1  “PROHO nathumwui Varena nathumwui shimlui ngarānmi kahai ngalei chili 
nathumna vāzangda kala vākhuida akasom tharan, 

2PROHO nathumwui Varena nathumli mikahai ngalei chiwui athei-arai 
matheikhare chi nathumna hātkakhui tharan, PROHO nathumwui Varewui aming 
leikhavai ana kapangkakhuia apam chili luk eina khuivālu, kala awui ming chili 
leingasaklu. 

3Kala atam chitharan phungkasā pāngmon chili nathumna vāda, ‘PROHOna 
ishāvā ngarāli mirada ngashit kahai ngalei hili ina rāsomhaira kaji hi 
nawui PROHO Varewui mangāli ina hāngkaphatna’ da hānglu. 

4Chieina pāngmon china luk chi napāngwui eina khuilaga PROHO nathumwui 
Varewui hanphut ngalemli haira. 

5“Kala PROHO nathumwui Varewui mangāli nathumna hithāda ngahānkāra, 
‘Ishāvā ngarāva ramkazat Aramnaona, kala athum kateokhamāngna Egypt 
ngaleili tāda yaozatsai; kala chili yur akha ngasāda hakmahālakhaowa, 
panglākhaowa kala chunglakhaowa. 

6Ithumli Egyptwui mibingna sāshilak eina sai, kala kachotkachāng kachungkha 
mi, kala kharita ot phungda rao sāngasaka. 

7Chitharan ithumna ishāvā ngarāwui PROHO Vareli khangakao eina ithumwui 
kapokhon PROHOna khuisangmi, ithumwui kachotla, kakhanangla rekakharekla 
ana theimi; 

8kala PROHOna ithumli Egyptwui eina awui pāngthei kharei kala pāngthei 
katingmida, khangachee khangachā, khudambing eina ngasoda matakhak kahai 
theikhui khavai sāchitheida thānshoka; 

9kala ana apam hili thanrāmida seina̱ eina khuira̱ khalonga ngalei hi ithumli 
miya. 

10Kala yanglu, O PROHO nana ili khami ngalei hiwui athei matheikhare chi ara ina 
nali khuikharāna.’ Chiwui thili nathumwui PROHO Vare mangāli 
haizanglaga PROHO nathumwui Vareli nana khorumra; 

11kala nali, nashi shimkhurli, Levinaobingli kala ngasokazat 
kha̱minaobingli PROHO nathumwui Varena khamathā khami chiwui vang 
ringphārumra. 

12  “Kakathuma kum heiun saikorawui tithe mikahai thili, kaja tithe khami kum 
sāhaoda, Levinaobing, kha̱minaobing, avāva̱ makhalei nao, ra̱meinao athumli 
mira, kaja athumna chi zālaga okthuiki kajina, 

13PROHO nathumwui Varewui mangāli hithāda hānglu, ‘Nana kagaso athishurda, 
chili lāngda iwui shimkhurwui chigatkhangayi kathara yar chi Levinaobingli, 
kha̱minaobingli, avāva̱ makhaleibingli kala ra̱meinaobingli ina khuimihaira! Ina 
nawui kagaso akhala makasā maleimana, khamalaila mamalaimana; 

14Ina chapkhangachā atamli tithe masāza̱mana, I makathar atamliranu kakhuila 
makhuimana; kathinaolila machigatlakmana; ina iwui PROHO Varewui kahāng 
nganāda kaso kahai makailakla sai. 

15Nawui katharapam kazingramwui eina khayangtāmilu; Israel mibingli kala 
ishāvā ngarāli ngashitmi kahai athishurda ithumli mikahai, seina̱ eina khuira̱ 
khalong ngalei hili kasomilu.’ 

PROHOwui Mibing 

16“Aja zimiksho PROHO nathumwui Varena nathumli ain kala shiyan-chikanbing 
chi mayon khavai nathumli kagasona; chiwui vang eina ningla manglāla 
tongtingda nathum ning ngasharda mayonlu. 

17Nathumna aja PROHO chi nathumwui Varena kala awui athi shurra, awui ain, 
ningkhami kala shiyan-chikan, mayonra kala awui kahāng nganāra da PROHOwui 
mangāli hāngphathaira; 

18 kala PROHOnala, ngashit kahai athishurda, nathum awui mibingna da aja 
hāngmihaira; kala awui kagaso saikora mayonlu jihaira; 

19kaja ana sākahai yur saikorawuitungli nathumli chipamra, masotla, ming 
khamayāngla, khayāla nathumli juimeikap ngasakra kala ana hāngkahai thāda 
nathuma PROHOwui kathara miyur ngasāra.” 

Khalatlui 27 

Varewui Ningkhami Lungphekli Kakapi 

1Moses kala Israelwui khararnaobingna yaruili kasoda hānga, “Aja ina kagaso 
ningkhami hi mayonserlu. 

2 Kala nathumna Jordan kānlaga PROHO nathumwui Varena nathumli khami 
ngalei chili akārkasang tharan, lungkhor kahakhakva khorlaga nāpkhavai  eina 
nāplu; 

3PROHO nathumwui Vare, navā ngarāwui PROHO Varena nathumli ngashit kahai 
thāda, nathumli mikahai seina̱ eina khuira̱ khalong ngalei chili nathumna 
vākazang tharan, ainwui tuibing chi chiwuitungli nathumna kapisangra. 

4Kala aja ina kaso kahai athishurda nathumna Jordan kakān tharan, Eball 
Kaphungli lungkhor hi nathumna nāpkhavai eina nāpki kajina. 

5 Kala nathumna apam chili PROHO nathumwui Varewui vang ngalung eina 
hanphut akha sākhuira, nathumna chili mari ot eina masāpaimara. 

6Nathumna mashānkakhui lunggui eina PROHO nathumwui Varewui vang 
hanphut sākhuira, kala nathumna chili PROHO nathumwui Vareli rikkatā 
kachigat sāra; 

7kala nathumna ningyatchigatla pha̱phayāda chi shailaga PROHO nathumwui 
Varewui mangāli ringphara. 

8Kala nathumna lunggui chiwuitungli ainwui tui saikora hi tharlak eina 
kapisanghailu.” 

9Kala Moses eina Levi pāngmonbingna Israelnaobing saikorali hānga, “Akhon 
mashokla nganālu, O Israel: nathum aja zimiksho PROHO nathumwui Varewui mi 
ngasāhaira. 

10Chiwui vang eina aja ina kagaso hi PROHO nathumwui Varewui shiyan kala 
awui ningkhami mayonda awui kahāng nganālu.” 

Kahāng Makhanganābingli Khonkashi 

11Kala chithang ngalāngda Mosesna mibingli hāngchithei, 

12 “Nathumna Jordan kong kānkakā tharan, Simeon, Levi, Judah, Issachar, Joseph 
kala Benjaminnaobing hina Gerizim Kaphungli mibingwui vang somi khavai 
nganingra. 

13Kala Reuben, Gad, Asher, Zebulun, Dan kala Naphtali hibing hina khonshi 
khavai Eball Kaphungli nganingra. 

14Kala Israel mibing katongali Levinaobingna panglāk eina vaora: 

15  “‘Yekkakhui meoma̱ranu, lah heikakhui meoma̱ranu PROHOwui mangāli 
ningkakachai otna, them kathemawui pāng eina sākakhui ot kala ngathumda 
kahai mi chili khonkashi ngasāranu’ da kahāng eina, mi saikorana ‘Amen’ jira. 

16  “‘Ava̱ avāli ngakaikashe mi chili khonkashi ngasaranu’ da kahāng eina, mi 
saikorana, ‘Amen’ jira. 

17  “‘Khongnainaowui shimthari, luithari kaphur mi chili khonkashi ngasaranu’ 
da khavao eina, mi saikorana ‘Amen’ jira. 

18  “‘Khangapeo mili shongfa thānkhangui mi chili khonkashi ngasāranu’ da 
kahāng eina, mi saikorana, ‘Amen’ jira. 

19  “‘Kha̱mili, marānaoli kala ra̱meinaowui mashun hāngmakheimi kahaipa chili 
khonkashi ngasāranu’ da kahāng eina, mi saikorana ‘Amen’ jira. 

20  “‘Avāva̱wui preiva̱li ngasopida avāva̱li maishi khangasaka mi chili khonkashi 
ngasaranu’ da kahāng eina, mi saikorana ‘Amen’ jira. 

21  “‘Shakeili ngasokape mi chili khonkashi ngasaranu’ da kahāng eina, mi 
saikorana ‘Amen’ jira. 

22  “‘Avāva̱wui naoranu, ava̱va̱wui naoranu, azarva̱li ngasokape mi chili 
khonkashi ngasāranu’ da kahāng eina, mi saikorana ‘Amen’ jira. 

23  “‘Aniva̱li ngasokape mi chili khonkashi ngasaranu’ da kahāng eina, mi 
saikorana ‘Amen’ jira. 

24“‘Khongnainaoli ngathumda shaokathata mi chili khonkashi ngasaranu’ da 
kahāng eina, mi saikorana ‘Amen’ jira. 

25“‘Khayon makhalei mili shaothat khavai pheizā kasā mi chili khonkashi 
ngasaranu’ da kahāng eina, mi saikorana ‘Amen’ jira. 

26  “‘Ain hiwui athishurda, makasā mi chili khonkashi ngasaranu’ da kahāng eina, 
mi saikorana ‘Amen’ jira. 

Khalatlui 28 

Kahāng Khanganāwui Sokhami 
(Pāng 26.3-13; Khal 7.12-24) 

1  “Kala nathumna PROHO nathumwui Varewui kahāng nganāda ina aja kaso 
kahai awui ningkhami hi ningasharda mayonakha, okathuili khalei yur 
saikorawuitungli PROHO nathumwui Varena nathumli juimeikapta leingasakra. 

2Kala nathumna PROHO nathumwui Varewui kahāng nganaakha, sokhami 
saikora hi nathumwuitungli tāra kala ungshungchaora. 

3“Keinungli pamlala, lui vālala sokhami chi nathum ngasāranu. 

4“Nathumwui phasāwui naotheila, lui vākasanglila, kala sha̱kei saikorala 
sokhami ngasāra kala seila, yaola somida mataisangra. 

5Nathumwui māchum singrāmeira, kala nathumwui hamhanla kāmeira. 



389 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

6Nathumna zanglala shoklala sokhami ngasāra. 

7“Nathumli yangshida khangararbing chili nathumna yuikhavai nathumwui 
mangāli PROHOna sāmira; athumna apong akha eina rāngararlaga apong shini 
eina yāmshokra. 

8Nathumwui chumlila kala nathumna kasāsā saikoralila PROHOna sokhami 
tāshung ngasakra; kala PROHO nathumwui Varena khami ngalei chili ana 
nathumli somira. 

9PROHO nathumwui Varewui ningkhami nathumna mayonda awui thi 
shurchingakha, ana ngashit kahai athishurda awui kathara mi sāda nathumli 
theingasakra. 

10Kala nathumli PROHOwui ming eina hokhui kahaina kaji okathuiwui mibing 
saikorana theira; kala athumna nathumli ngacheera. 

11Kala PROHOna nathumli mira da navā ngarāli ngashit kahai ngalei chili 
nathumli nganantāp eina okthui ngasakra, nathumwui naotheila, sha̱keila, 
luivatlila mavātlakmara. 

12PROHOna awui kazingramwui lan shomida nawui ngaleili atam chāda zingrot 
mira kala napāngwui otsak saikorali somira; kala katei yurbingli nathumna 
chishutra, kha nathumna athumwui eina mashukmara. 

13Kala PROHOna nathumli akui sāngasakta, akhamei masāngasakmara; kala ina 
aja hāngkahai thāda PROHO nathumwui Varewui ningkhami nathumna 
ningngasharda mayontitakha, nathumli reisang ngasakra, mateosangmara, 

14kala ina aja hāngkahai ningkhami hiwui eina nathumna yashongranu lah 
uishongranu khangatei varebingli ngareithuida otram mangatha̱alu. 

Kahāng Makhanganāwui Athei 
(Pāng 26.14-15) 

15“Kha nathumna ning ngasharda PROHO nathumwui Varewui ningkhamibing 
lah awui shiyan saikora, ina aja nathumli kagaso hi nathumna manganaurakha, 
khonkashi saikora hi nathumwuitungli rāshokra. 

16Nathumna keinungli pamlala, lah nathumna luili vālala khonkashi chi 
nathumwui ngasāra. 

17Khonkashi chi nathumwui ngasāda, nathumwui māchum kala nathumwui 
hamhanla makāmara. 

18Khonkashi chi nathumwui ngasāda, nathumwui naotheila, thingphun luivātla, 
seila, yaola mamataisangmara. 

19Nathumna zanglala khonkashi ngasāra, shoklala khonkashi ngasāra. 

20“Nathumwui makaphā kasā chiwui vang kala ili malai kahaiwui vang, nathumli 
sakathānda kala nathum mathingakānranglakha eina tangda 
nathumwuitungli PROHOna khonkashi, pa̱khangapā kala ning katheng tashung 
ngasakra. 

21Nathumna vāzangda samphangki kaji ngalei chili ana nathumli 
mamutranglakha eina tangda, PROHOna nathumli kazātkashi mavān 
ngasakmara. 

22PROHOna nathumli suikao kazāt, kakharur, worda khangashei, mimao, kazing 
kāngda meiwui kasā kathā, theishiraili majing katāk; zakkashi ot saikora hina 
nathum mathingakānranglakha eina tangda nathumli shurzatra. 

23Kala atungshong khalei kazingram pithrai thāra, kala azingshong okathuina 
mari thāda sāra. 

24Kazingramwui eina PROHOna kazing rotā ngasakta, nathum makānranglakha 
eina tangda nathumwui ngalei chifa-chihā ngasā ngasakra. 

25“PROHOna nathumli nathumwui yangkashibingwui mangāli mai shingasakra; 
nathumna apong akha eina vāra, kala athumwui eina apong shini eina yāmra; 
kala nathum okathuiwui wungram saikorana mayangkhangaia ngachee khavai 
ngasāra. 

26Nathumwui kathingun khamasaili yongkazata vānaowui kala okathuili khalei 
ramsābingwui kashakazā ngasāra; kala athumli yāmkhame mila maleisāmara. 

27Nathumli maraikapai Egyptwui moksā, raiji kathā, ahui kazātkashi 
eina PROHOna nathumli chotchāng ngasakra. 

28PROHOna nathumli chotchāng ngasakta kapāla pāngasakra, mikla ngapeo 
ngasakra kala ning pa̱ngapā ngasakra; 

29kala khangapeo mina tangkhamangli kachupkazat thāda, ngashunshong 
nathumla kachupzatra; kala nathumwui ot saikorali nathum mataikasang 
masamphangmara, kha nathumwui eina ngapaikhuida rekharekchingra, kala 
chili nathumli ngachonmi khavai mi khipākha maleisāmara. 

30Nathumna ngalā khāmhailala, khangateina ngasopira; shim sākhuilala chili 
kapam masamphangmara kala drakhāthei lingsanghailala athei kashai 
masamphangmara. 

31Nathumwui sei taikathat theilala nathum chi kashai masamphangmara; 
gadhāla mina tandi eina ngapaithuihaora kala mahanmiluimara, kala 
yangkashibingna nathumwui yao ngapaithuihailala nathumli ngachonmi khavai 
mi khipākha maleisāmara. 



391 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

32Nanao mayarabing kala nanao ngalāva̱bing khangatei mili mikahai chi nathum 
mik eina theida thangkachida phaninglala; nathumwui pāngli pangshap 
maleithukada nathumna mangapaikhuithukmara. 

33Nathumna ngalang zarda lui vāsang kahai nathumwui athei-arai chi makathei 
yur akhana shaimihaora; kala nathumli rekakharek kala kachipat katang 
mavaimara. 

34Kala nathumwui mikna kashokshok chi theilaga nathum ning pāhaora. 

35PROHOna nathumli chotchāng ngasakta khuksaolila, pheilila zakkashi moksā 
shokngasakta marailuimara, pheimayā eina thuilaga kuitungyāng 
shangshungda shokngasakra. 

36“Nathumna kachipama nathumwui awunga kala nathum saikorali, nathumna 
kala navā ngarānala makathei yurwui pāngli PROHOna yorsangmira, kala chili 
nathumna thingwui lah ngalungwui varebingli khorumra. 

37Kala PROHOna nathumli khuikhavā pam kachida ngachee-ngachāda kachipā 
chānjam sākhavai, meisum tantakli mana̱shivaira. 

38Nathumna mā kachungkha yaosangra, kha kateokhamang hātkhuira, kaja 
khaohna shaimiserhaora. 

39Nathumna drakhātheila lingsangda sāmathāmira, kha chiwui ara̱ khamang lah 
phākakhuila masamphangmara; kaja kalomna shaimihaora. 

40Nathumwui leiret peida oliverongla leira, kha nathum chiwui thao eina 
neokakhui masamphangmara; kaja olivethei ja̱taserhaora. 

41Nathumna nao sha̱naola mayarnaola pharākhuira, kha nathumwui 
mangasāmara; kaja mina tukthuiserhaora. 

42Nathumwui thingrong kala ngaleiwui athei-araila khaohwui sathuiserhaora. 

43Nathumli ngasokazata kha̱mibingna nathumli juimeikhangai juimeira; 
nathumna suitākhangai suitāra. 

44Athumna nathumli chishutra, nathumna athumli shukra; athumna akui 
sāhaora, kala nathumna akhamei sāra. 

45Khonkashi saikora hina nathumli masākazamranglakha eina tangda, 
nathumwuitungli tāra kala nathumli raza̱da nathum mayuirarmara; khikhalajila 
nathumna PROHO nathumwui Varewui tui manganāmana kala ana kaso kahai 
awui ningkhamibing kala awui shiyan mamayonmana. 

46Saikora hi nathumwuitungli, ara̱-azāwuitungli katang makhavai matakhak 
kahai machut sākachitheina. 

47“Khikhalajila nathum ringphāda leilakha, nathumna PROHO nathumwui Vareli 
ningli ringkaphā eina mathānda otram mangatha̱mana. 

48Chiwui vang PROHOna nathumli chihokharā nathumwui yangkashibingli 
nathumna kathai kala ra̱kachang, phasā khamahong eina, ot saikorali kathai-
kachām māng eina otram ngatha̱ra; kala nathumli masāshimānranglakha eina 
tangda ana nathumli kahungli mariwui kashai chiphunra. 

49 Nathumna atui-arā makashā, okathui akhangalatwui eina yur akha PROHOna 
khuirāda nathumli ngarar ngasakra; khalāngwui khayong kathāk thāda rāra. 

50Azak sākashi miyur, khararnaoli khayā makashiya, lah khanganuiyali 
maleishikathei, 

51kala nathumli masāshimānranglakha eina tangda nathumwui seinao kala 
ngaleiwui theishirai shaimiserhaora; nathumwui māngum, drakhāra̱, lah thao, 
nathumwui seinao pharākasangla, maningakha yaonaola athumna 
mataimilakmara. 

52Athumna nathumwui keinung saikorali kuinamda, nathumna chihānda 
sākahai kajui kala ngaveitit kahai raipanbing saikora manurkhairanglakha eina 
tangda athumna keinung saikorali rāzangra, kala chithāda PROHO nathumwui 
Varena nathumli khami nathumwui ngaleili athumna kuinamhaora. 

53Kala yangkashena nathumli kuinam kahai kala chotchangda sikafa 
atamli PROHO nathumwui Varena nathumli mikahai nathumwui naomayarabing 
kala naongalāva̱bing, na khalattawui phasā eina kashok athumwui asā 
nathumna shaira. 

54Nathumwui alungli ngahuiri kala lumzailak eina nganaokakā mi chi eina 
tangda achināli, awui leikashe preiva̱li kala nao paisholi mamishai 
mamizāngaimara; 

55chithāda sāda ana shaida khalei anaongarāwui asā chi maningakha apāngli 
khikha maleiluithukada, athum khipālikha eina tangda mamishaimara, 
nathumwui keinung saikorali kuinam kahai chiwui sikafawui alungli 
nathumwui yangkashibingna nathumli chotchāngda sifa khangasak tharan. 

56Nathumwui alungli ngahuiri kala lumzailak eina nganaokakā, preiva̱̱ 
apheimayā eina tangda ngaleitungli manaisangkakasaiva̱ china awui leikashe 
gahara, awui naomayara kala naongalāva̱li mamishai mamizāngaimara. 

57Nathumwui keinung yangkashena kuinamhaida chotchāngda sifa ngasakta 
chāmrei kahai tharan, awui phei ngachaiwui eina kashok alam kala 
pharāthadhar naowui asā chi ana ngathumda shaira. 

58“Kalikhada nathumna awui tekhamatei kala ngacheeshun 
kahai PROHO nathumwui Varewui mingli ning ngasharda kala lairik hili kapisang 
kahai ningkhami tui saikora hi mamayontitakha, 

59PROHO nathumwui Varena nathumwuitungli kala nathumwui ara̱-
azāwuitungli hāngkhavai makhalei kachotkachāng, kazāt yur katang mavaila 
khuirāra. 

60Kala nathumna khangacheea Egyptwui kazāt saikora chi ana nathumwuitungli 
khuirāda nathumwui eina khavān mavaimara. 

61Ningkhamiwui lairikli hāngkahaili lāngda kazātyurla, kala kachotkachāng 
kachiva̱ PROHOna nathumli mashimān ngasakranglakha eina tangda khuirāra. 

62Nathum kazingramwui sirā yakkhasālala, nathum mashing kateokhamāng 
taihaora, khikhalajila nathumna PROHO nathumwui Varewui kahāng 
manganāmana. 

63Kala nathumli PROHOna khamathā sāmida mataisangmikhangai 
chiyākha, PROHOna kalāshi khavaila shimān khavaila sāra; kala nathumna vāda 
akhuiki kaji ngalei chiwui eina khuithuihaora. 

64Kala okathui achikun akhawui eina khangatei akhali PROHOna nathumli 
kashamvāra; kala chili nathumnala, navā ngarānala makathei thingngalungwui 
varebingli otram ngatha̱ra. 

65Kala yurbing hiwui ngachaili nathum ngasāmkakhui masamphangmara, phei 
khangasām mavaimara; kha PROHOna nathumli ning kachipā sangmihaida mikla 
matheimara, kala manglā reorangra; 

66nathumwui mirin ning khamaongna pemtinghaida ngashun ngayā 
ngacheepamra; kala ringra kajiwui ningkhalum maleimara. 

67Ngathorshong, ‘Ngazinsi kaja phāra!’ jira kala ngazinshong, ‘Ngathorsi kaja 
phāra!’ jira, kaja nathumwui ningli khangachee khaleiwui vang nathumwui 
mikna khangachee khangachā kathei samkaphangna. 

68Kala ina nathumli mavā ngasakluimara da ngashit kahai shongzā 
Egyptli PROHOna nathumli marikhong eina phungvāluira; chili vāda nathumwui 
yangkashibingli nathum khalatta, mayarnao kala sha̱nao raonao sākhavai 
ayorsanglala khipānakha malomara.” 

Khalatlui 29 

Moab Ngaleili PROHOna Israelli Tuingashit Kasā 

1Horeb phungreili tuingashit sākahai chili lāngda, Moab ngaleili leilakha 
Israelwui mibingli khangashit sākhavai tui hi PROHOna Mosesli kagasona. 

2Kala Mosesna Israel saikorali hokhuida athumli hānga: “Egypt ngaleili 
leilakha PROHOna nathumwui mangāli Pharaohli kala awui raobingli kala awui 
ngalei saikorali kasāsā chi nathumna theiserhaira, 

3kachotkachāng, machut sākachithei, kala matakhak kahai ot kachungkha kasā 
chi nathumna thei; 

4 kha aja eina tangda nathumwui ningli theikhui khavai, lah mik eina theikhui 
khavai kala khanā eina shākhui khavai PROHOna nathumli mamiranga. 

5ina nathumli lamhāngli kum hangmati thānzathaira; nathumwui khangavai 
kashankachon makāklakmana, kala nathumna katong pheihopla makākmana; 

6nathumna zātla mazāranga, kala drakhāra̱ranu, zamsheiranu mamangranga, 
kaja, I PROHO nathumwui Vare china kaji theikhui khavai kasāna. 

7 Kala apam hili nathumna ungkashung tharan, Heshbonwui awunga Sihon eina 
Bashanwui awunga Ogna ithumli rāngarara, kha ithumna yuihaowa; 

8 athumwui lam chi ithumna khui, kala Reubennaobing, Gadnaobing kala 
Manassehbingwui shangbingli ngayarmi. 

9Chiwui vang eina nathumna kasāsā saikorali ringphameida okthui khavai 
tuingashit hi ning ngasharda mayonlu. 

10“Nathum aja nathumwui wungva̱bingla, khararnaobingla, kala otva̱bingla, 
Israelnao saikora PROHOwui mangāli nganingserda leili, 

11nathumwui naongarā, napreiva̱ ngarā, kala nathumwui rāmrahli ngasopamda 
khalei kha̱minaobing, thing phākhame kala tara̱ tākhamebingla zangda leili, 

12aja PROHO nathumwui Varena nathumli tuingashit 
sākhavai, PROHO nathumwui Varewui khangashit chili zangkhavai nathumna hili 
nganingda lei; 

13nathum kala navā ngarā Abraham, Isaac kala Jacobli khangashit thāda ana 
aja PROHO nathumwui Vare chi ngasā khavai kala nathumna awui mi ngasā 
khavai kasāna. 

14Arui PROHO nathumwui Varewui mangāli nganingda khalei nathummāngli 
tuingashit khuiki kaji maningmana, 

15kha aja ali ngarumda ithum kala hili leida khaleibingwui vangla kala khanaowa 
thotbingwui vangla zangsera. 

16“Ithumna Egypt ngaleili kathāda leisa kala yur kateiwui alungli kathāda 
unglaga shokkhala kaji nathumna theihaira; 

17kala nathumna athumwui yangkakharinga otbing, thing-ngalung, lupāsā kala 
sināwui meoma̱la athumwui alungli leikasā theihaira. 



395 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

18 Sha̱naoranu, mayarnaoranu, shimkhurranu, shangranu ning ngasharlu, 
maningakha aja PROHO nathumwui Vareli horhailaga yur kateiwui varebingli 
makhorum khavai ning ngasharlu; maningakha nathumwui ngachaili, kathiri 
kaphunga angayung kala kakhā athei khamathei thingrong kathā 
zanghaipaishina. 

19Tuingashit hi shālaga a khalatta ningli sotmasaoda kachikathāna, ‘Ngakaishida 
zatsālala ili kanmira’ da hāngpai. Kha hina khanimpamlila kathengpamlila 
kalākashi samphang ngasakra. 

20PROHOna ili mapheomimara, kha PROHOwui malungkhavāt kala yuishikathei 
chi awuitungli mei kachui thāra, kala lairik hili kapi kahai khonkashi saikora hi 
awuitungli tāda okathuili PROHOna awui ming sashimitmihaora. 

21Kala kumshātwui vang chikathā mili Israel shang katongawui eina 
kha̱kshoklaga, ainwui lairik hiwui alungli kapi kahai tuingashitwui khonkashi 
athishurda hi ali phungngasakra. 

22Kala shokrārāda khalei thot, nathumwui thili shokki kaji nathumwui naongarā 
kala ngalei katāva̱wui eina kharā yur kateibingna ngalei chiwui kachotkachāng 
kala PROHOna kazātyur kachungkha kazā khangasak chi rākathei tharan 
hāngra— 

23 ngalei katonga hi machina kapem leikokva sahaida khikha malingkasanga, 
khikha makaphora, khawo makharshokapai, PROHOna Sodom eina Gomarrah 
kala Admah eina Zeboiimli malungkhavāt eina shimān khangasak thāhaira— 

24mha, yur saikorana, ‘Khiwui vang PROHOna ngalei hili khisāthuda hithāda 
sāhaokhala? Hiyakha malungkhavāt hi khi maramwui vangkhala?’ da athumna 
hāngra. 

25Chieina mibingna hāngra, ‘Egypt ngaleiwui eina thānkashok atamli, athumwui 
avāva̱ ngarāwui PROHO Varena ngashitmi kahai chi athumna horkahaiwui 
vangna; 

26kala athumna vāda khangatei varebingli otram ngatha̱da khoruma, athumna 
makathei kala ana makhamayā varebingli khokharumwui vangna; 

27chiwui vang eina PROHOna ngalei hiwuitungli malungvāthaida, lairikli kapi 
kahai khonkashi saikora chi hili tākhangasakna; 

28kala malungvātnahaida PROHOna athumli ngalei hiwui eina angayung 
phurshokhaida, hithāda ngalei khangatei akhali horsangmi kahaina.’ 

29“Thumkahai otsak chi ithum PROHO Varewuina, kha ithumli phongmi kahai 
chiya katang mavaila ithum kala ithum naongarāwuina, kaja ain hiwui tui 
saikora ithumna mayon khavaina. 

Khalatlui 30 

PROHOwui Sokhami 

1“Kala sokhamila, khonkashila ina nathumli chithei kahai saikora hi 
nathumwuitungli rāshungda, PROHO nathumwui Varena nathumli kashamkhavā 
yur kateiwui alungli nathumna phaningkhaung tharan, 

2kala nathum eina nathumwui naongarā PROHO nathumwui Vareli hanungda aja 
ina kagaso saikora hi nathumwui ningla manglāla tongda kahāng khanganā 
tharan, 

3PROHO nathumwui Varena nathumli somi kahai saikora chi hanmira, kala 
nathumwuitungli lukhamashan tāshungmira, kala ana chaiyāngmi kahai 
yurbing alungwui eina PROHOna nathumli kazipkhuiluishitra. 

4 Kalikha nathumli apam ngatateidali chaiyāng 
ngasakhaisālala, PROHO nathumwui Varena chiwui eina nathumli 
kazipkhuiluishitra, kala chiwui eina ana nathumli shok ngasakluira; 

5kala PROHO nathumwui Varena nathumli navā ngarāwui ngalei chili, nathumna 
samphangluishit khavai thānungmira; kala ana navā ngarāli lāngmeida 
nathumli shāngmei mayāmei ngasakra. 

6Kala nathum eina nathumwui naongarāwui ningla PROHO nathumwui Varena 
ahui rimshokmihaida athumna PROHO nathumwui Vareli ningyāng tongtingda 
ali leishira, chithāda nathum ringpaira. 

7Kala PROHO nathumwui Varena khonkashi saikora hi nathumwui yangkashi 
nathumli rekakharekbingwuitungli sangmira. 

8Kala nathumna PROHOwui kahāng nganāluishitta ina aja kaso kahai awui 
ningkhamibing saikora mayonra. 

9PROHO nathumwui Varena nathumwui otsak saikorali mahāngkharar 
mataisangmida, nathumwui naotheila, nathumwui sha̱keila, kala nathumwui 
ngaleiwui theishiraila khavāt maleila mataisang ngasakra; kaja PROHOna navā 
ngarāli mingairareo eina khami thāda nathumlila mataisang ngasakluishitra. 

10PROHO nathumwui Varewui kahāng nganāda ainwui lairikli kapi kahai awui 
shiyan kala ningkhami mayonakha, kala nathumna PROHO nathumwui Vareli 
ning manglā tongtingda ngareiungakha mataisang ngasakra. 

11“Khikhalajila ina aja kaso kahai ningkhami hi nathumwui vang masaknāmana, 
tālak kahaila maningmana. 

12 Hi kazingramli khalei maningmana, chiwui vang ‘Ithumna shāda mayon 
khavai khipāna kazingram kāda ithumli khuitāmirakhala?’ da nathumna 
mahāngmara. 

13Yireilungli khaleila maningmana, chithāda sāda, ‘Khipāna shamadrulungli 
ithumwui vang zangkhuimida ithumna shāda mayonrakhala?’ da nathum 
mahāngalu. 

14 Kha tui chi nathumli nganailak eina lei; chi nathumwui ning kala nathumwui 
khamorli lei, chiwui vang nathum shurshapra. 

15“Yanglu, ina aja nathumli kharing eina kaphā, kathi eina kashi  mihaira. 

16ina aja nathumli kaso kahai PROHO nathumwui Varewui ningkhamibing 
nganāda PROHO nathumwui Vareli leishida, awui shongfali zatakha kala awui 
ningkhamibing, ain kala shiyan-chikan mayonakha, nathum mataisangda ringra 
kala nathumna vāzangda samphangki kaji ngalei chili PROHO nathumwui Varena 
somira. 

17Kha kalikha nathumwui ning ngareithuihaida nathumna manganāsangakha, 
kala khangatei varebingli khorumda otram ngatha̱thuihaiakha, 

18ina aja nathumli hāngkahai hina kaja, nathum shimānhaora, nathumna Jordan 
kānlaga vasomki kaji ngalei chili nathum sāngda maokthuimara. 

19Aja zimiksho nathumwui mangāli kharing eina kathi, sokhami eina khonkashi 
mihaira kaji chi kazing eina ngaleina shākhina, chieina kharing kapangkhuilu, 
chithakha nala nawui ara̱-azāla okpeira, 

20 nathumna PROHO nathumwui Vareli leishida awui kahāng nganāra, kala ali 
ngavapra; kaja chiya PROHOna navāngarā Abraham, Isaac kala Jacob athumli 
mirada ngashit kahai ngalei chili nathum okpeimeida ringkhavaina.” 

Khalatlui 31 

Joshuana Moseswui Pam Kakhui 
(Mis 27.12-23) 

1Mosesna Israel saikorali hithāda hānglui, 

2 “I aja zingkum shākha maga̱ kāshunghaira; I zatung zatvā 
masārarthura. PROHOna, ‘Na Jordan hi makānmara’ jihaira. 

3PROHO nathumwui Varena A khalatta nathumli rida vāra; yur kateibing chi ana 
rida sākhayāngmihaida nathumna angapaikhuira; kala PROHOna hāngkahai 
athishurda Joshuana nathumwui akui sāda ana mangāli zatta thānvāra. 

4 Kala PROHOna Amor awunga Sihon eina Ogli kala athumwui ngaleili 
sāshimānmi kahai thāda athumlila sāmira. 

5Kala PROHOna nathumwui pāngli horsangkhami eina, ina kaso kahai 
ningkhamibing chiwui athishurda nathumna athumli sāmira. 

6 Pingmeida malung zangmeilu, athumli mangacheealu lah ningla machipālu, 
kaja PROHO nathumwui Varena nathumli ngasomida lei; ana nathumli 
masākhami maleimara lah horkahaila masālakmara.” 

7Chiwui thili Mosesna Joshuali hokhuida Israelwui mangāli hānga, “Pingmeida 
malung zangmeilu; kaja PROHOna avāva̱ ngarāli mirada ngashit kahai ngalei chili 
nana mibing hili thanvāki kajina; athumwui shimlui chi nana angayarmira. 

8 PROHOna nathumwui mangāli rizatmiki kajina; ana nathumli ngasomira, ana 
nathumli masākhami maleimara lah horkahaila masālakmara; mangacheealu 
lah ningla masuitāhaialu.” 

Kum Kashine Kachida Ain Pāra 

9Kala Mosesna ain hi kapikhuida Leviwui naomayarabing PROHOwui 
tuingashitwui oko phungkazata kala Israelwui khararnao saikorali horsangmi. 

10 Kala Mosesna athumli kasoda hānga, “Kum shiniwui kumpei kachida, 
chihokhami kumwui atam chili, chumpha̱ phanitli, 

11PROHOna kapangkhuiki kaji apam chili Israel saikorana PROHO nathumwui 
Varewui mangāli rākakazip tharan, Israel saikorana shākhavai ain chi athumwui 
mangāli pāchitheiki kajina. 

12Ain hiwui tui saikora chi ngasharda mayon khavai, mayarnao, sha̱nao kala 
naoshinaobing kala nathumwui keinung alungli khalei kha̱mibing kazipkhuilu, 
chithāda athumna shākhuida PROHO nathumwui Vareli khangachee leira, 

13kala nathumna Jordan kānda asomki kaji ngalei chili nathumna okthuida 
leilakha eina tangda, matheirangda khalei athumwui naongarā, athumna chi 
shākhuida PROHO nathumwui Vareli khangachee tamkhuiranu.” 

PROHOna Mosesli Khanaowa Hāngkachithei 

14Kala PROHOna Mosesli hānga, “Yanglu, na kathi atam nganaihaira; Joshuali 
hokhuida nani kazip khavai kachonshim chili vālu, kaja ina ali otpam chisinra.” 
Chieina Moses eina Joshuana kazip khavai kachonshimli vai. 

15Kala PROHOna muiyawui pākra̱ eina kachonshimli rāchithei kala muiyā pākra̱ 
china kachonshimwui khāmongpheili rānganinga. 

16Kala PROHOna Mosesli hānga, “Yanglu, navā ngarāli ngasoda nala 
ngasāmkakhui atam nganaihaira; chiwui thili mibing hina, athumna vāzangda 
angasopamki kaji yurwui alungli, ngalei chiwui ngateihang kahai varebingwuili 
zangda khayorva̱wui otsak sāra kala ina athumli tuingashit sākahai chi kaihaida 
ilila malaihaora. 

17Chieina chithang iwui malungkhavāt athumwuitungli tāshungda, I mai 
athumwui eina ngareithuida athumli horhaora, kala athumli mayuisanghaora; 
kala kalākashila makaphāla kachungkha athumwuitungli samkaphang eina, 

‘Ithumwui Varena ithumli mangasokhamiwui vang kalākashi hi ithumwuitungli 
rākashok maningmala?’ da chithang athumna hāngra. 

18Kala athumna makaphā makhayā ot sāda athumna vare kateibingli ngareithui 
kahaiwui vang, kachangkhat eina ina iwui mai ngareithuihaora. 

19Ara chiwui vang eina laa hi kapihailu, kala Israelnaobingli tamchitheilu; 
athumli sāngasaklu, chithāda sāda laa hina Israel mibingli makhamayāwui 
shākhina da theikhuiranu. 

20Kaja avāva̱ ngarāli mikhavai ina ngashit kahai ngalei, seina̱ eina khuira̱ 
khalong ngaleili athumli thānkhavā chitharan kala athumna phāshak phazāda 
katho eina athumna khangatei varebingli ngareithuihaida otram ngatha̱ra kala 
ili ningkachaida iwui tuingashit sākhaira. 

21Kala athumli makaphā kala kachotkachāng kachungkha kharā tharan, laa hina 
sachitheida phaningung khavai ngasāra (Kaja laa hi athumwui thot kachida 
mamalailakmara); kaja ina mira da ngashit kahai ngalei chili ina athumli 
makhuiungranglakha eina tangda athumna sāki kaji chi ina theiping kahaina.” 

22Chieina Mosesna chithang laa chi kapikhuida Israelwui mibingli tamchithei. 

23  Kala Nunwui naomayara Joshuali PROHOna otpam chisinda hānga, 
“Pingmeida malung zangmeilu; khikhalajila ina athumli mira da ngashit kahai 
ngalei chili Israelnaobingli nana thānsangki kajina: ina nali ngasomira.” 

24Mosesna ainwui tuibing hi akup eina tangda kapi kahaiwui thili, 

25Mosesna PROHOwui tuingashit oko phungkazata Levinaobingli kasoi, 

26“Ainwui lairik hi khuilaga PROHO nathumwui Varewui tuingashit okowui 
ngalemli hailu, kaja hi nathumwui shākhi sakhavaina. 

27Kaja nathumna kayākha ngakaishi kala ningngai zakshikhala kaji ina thei; 
yanglu, ina ringlakha eina tangdala nathumna Vareli ngakaishida lei; I 
thikahaiwui thili khi shokrakhala! 

28Nathumwui shang saikorawui khararnaobing, nathumwui otva̱bing, iwui 
mangāli rākazipserlu; ina athumli hāngchitheira kala chi kazing ngaleina shākhi 
sāra. 

29Kaja I thikahaiwui thili nathumna mashoilakla khangui otmāng sāda, ina kaso 
kahai chiwui athi mashurmara kaji ina thei; kala rārāda khalei zimiksholi 
makaphā kachungkha nathumwuitungli tāra̱, kaja PROHOwui mangāli 
nathumwui pāngna makaphā makhayā otmāng kasāwui vang ali malungvāt 
ngasakra.” 

Moseswui Laa 

30Chiwui thili Mosesna Israel katonga kakazip chili laa chi katang eina tangda 
hāngchithei. 

Khalatlui 32 

1“Iwui tui nganālu, O kazingram, ina hāngra; kala okathuina iwui tui shāranu. 

2Iwui tamkachithei zingrot thāda rotāranu, iwui tuimatui sikakhuiya ikra̱ thāda, 
zingrotra̱na shon kadhar khawotungli, kala zingrotra̱na thingnā-ra̱hātungli 
rokatā tharanu. 

3Kaja ina PROHOwui ming vaora. Reikhamatai mingpho ithumwui Vareli milu! 

4“Lunghār, awui otsak kāshunglaka; kaja awui otsak saikora mashunmānga. 
Ningkatonga Varena, kala khangui maleimana, mashun kala tāzak kahai chi ana. 

5  Athumna ali khamakhao otsakmāng sai, athum awui naongarā maningluimana 
kaja athumna sāmakhao kahaiwui vang; athum hiya makaphā makhayā thotna. 

6Mangkhama̱ nathum kala ning makhalei mibing, chithāda nathum PROHOli 
hanmirala? A nathumwui avā, nathumli kasā akhavā, nathumli kasema kala 
nathumli sākākhame maningmala? 

7“Achālakhawui atam phaningunglu, thotbingwui zingkum machukyanglu; 
navāli ngahānlu, kala ana nali chitheimira; khararnaoli ngasanlu, athumna nali 
hāngmira. 

8  Juikhamataiya china yurbingli athumwui yar khami tharan, ana miwui 
naomayarabing ngateikhami tharan, ana kachichāshiwui thari, Varewui 
naomayarabingwui mashing athishurda sāmira. 

9Kaja PROHOwui sharukva awui mibingna, Jacob awui yartā kahai shimluikatna. 

10“Ana athumli siwukpamli, khamasai lamhāngli phākhui; ana ali kuinamda kala 
awui vang phaningmi, awui lumzailak kahaiana. 

11Khalāngna athip ngatha̱ khangasak thāda, angachāng anaowuitungli kakathan 
thāda, angachāng harda, athumli yonkhuida, amareng eina khāngkakhui thāda, 

12 PROHO amāngna ali thānzata, khangatei varena ali mangasomana. 

13“Ana ali okathuiwui kajujui apambingli yongkān ngasaka, kala luiwui eina 
samkaphang ana zai; kala ana lunghārwui eina khuira̱ mimanga, lunghaila pam 
eina thao shokngasaka. 

14Seishangwui eina seina̱thur, yaoshangwui eina yaona̱, yaonao eina 
yaovābingwui athao, Bashanwui seishang kala mebing, mathāmeikap kaji 
kehula— kala nathumna drakhātheiwui eina drakhāra̱ manga. 

15“Kha Jeshurun athaona maruimithaiya, kala ngakaishihaowa; athaona 
maruimit, nathum asā kalākhaowa, kala nganaipathaowa; chieina ali kasaa 
Vareli horhaowa, kala awui huikhame Lunghārli mana̱shi. 

16Athumna makathei varebingli khorumda ali zimari ngasakhaowa; athumna 
ningkakachai ot sāda ali malungvātngasaka. 

17  Akachang makhaning varebingli athumna pha̱phayai, matheilak kaja, naolak 
eina rākathei varebingli khoruma; navā ngarāna mautkashita varebingli. 

18Nathumli sākakho lunghārli maphaningluithuwa, nathumli pharākakhuiya, 
Vareli malaihaowa. 

19“Naomayara kala naongalāva̱bingna malungvātkhangasak chi theilaga, 
PROHOnala malaihaowa. 

20Kala PROHOna hānga, ‘ina athumli mayangsangmiluimara, athumwui akatang 
kathanikhala ina yangra, kaja athum hiya makhamashunga thotna, shitkasang 
katong makhaleiya naongarābingna. 

21  Makakachanga Varewui vang ili zimari ngasakhaira, athumwui meoma̱ 
chiwui vang ili malungvātngasakhaira. Ara chiwui vang ina yur kateili mathuk 
ngasakta athumli yuishi ngasakra, ina athumli mangkhama̱ yur eina malung 
thuingasakra. 

22Kaja iwui malungkhavāt eina mei chuihaira, kala chi Kathewui ram 
zangshungda chuiya, okathui kala chiwui thingnā-ra̱hā chuiserhaira, kala 
phungreipheibing saikora mei chuihaira. 

23“‘Kala ina athumli makaphātungli makaphā ngaror ngasakra; ina iwui 
malāthing athumwui tungli tāngasakra; 

24athum kathai eina shimān ngakānhaora, kala kasā meina chuitahaora kala 
thikapai kazātkashi rāra; kala ina ramsā chihoda makeikazam ngasakra; kathiri 
kaphunga ngawokazata sāyur chihora. 

25Kayāng khareili raighai eina thi; kala shimli kazāt eina thi, yaron ngalāla, 
angāngnaola, kasarnaobingla akhala mataimimara. 

26“Athumli katāva̱li miyur khangateiwui alungli chaiyānghaida 
maphaningunglui khavai sāra” da ina hānghairara, 

27yangkashebingna lāngsoda, Israelli ithumna shimān khangasakna, PROHOna 
maningmana’ da hāngpaishina kajiwui vangna. 

28“Kaja athum hiya ning makazanga yurna, kala thangkhamei athumwuili 
maleimana. 

29Athumna thangmeisāsi kaja, athumna hi bhap tāra, anaolamshong 
katharakhala kaji theira! 

30Kathāda akhana thingkhali kashamra, kala khanina thingtharāli kathāda 
shiyāmra kaji, athumwui Lunghār china athumli yorkahai maningkha, PROHOna 
athumli mishok kahai maningakha? 

31Athumwui lunghār ithumwui Lunghār mathāmana, ithumwui 
yangkashebingnala bichar sāda thei. 

32Kaja athumwui drakhārong Sodomwui drakhārong eina rai, kala 
Gomorrahwui luiyamwui eina rai; athumwui drakhātheiva kathiriwui 
drakhātheina, athumwui amazānva khai; 

33athumwui drakhāra̱va phara̱wui kathirina, kala sākashi phara̱yurwui huna. 

34“Saikora hi ina kaziphaida iwui kazipshimli mahor manamhaimala? 

35  Athut kakhui kala hankhamela ina, kaja athumwui phei nganaiki kaji; 
athumwui kumshāt rāki kaji nganaihaira, athumwui kashimān thākta rāra. 

36  Raolapai, akhavalapai athumwui pangshap kānkahai chi theilaga; PROHOna 
awui mili lumashanmira, khamashungla mashung ngasakra. 

37Chitharan ana hāngra, ‘Athumwui varebing kali leili, athumna yāmngayin 
khavai lunggui chi; 

38athumwui kapha̱sā kashai chi, kala athumwui ra̱shakchigat khamang chi? 
Athumna nganingkāda nathumli ngachonmiranu, athumna nathumwui ngayin 
khavai sāranu! 

39“‘Chieina ara yanglu, I chi ina, I maningla vare khangatei maleimana; ina 
thingasaka kala ina ringngasaka; khamā za̱khangasakla raikhangasakla ina: kala 
ipāngwui eina khuishokshapa khipākha maleimana. 

40Kaja ina kazingramli ipāng khāngkai, kala ngashita, I leilakha eina tangda, 

41ina iwui kahāna raighai kakharā tharan, kala ipāngna bichar sāthang, ina iwui 
yangkashibingli athut khuira, kala ili ningkakachaibingli athut hāngsangra. 

42Iwui malāthingbingli ashee eina malip ngasakra, kala iwui raighaina asā 
shaira— iwui pāngli kākahaiya samphunga yangkashibing, sāthat kahaia kala 
tukkakhuiabingwui ashee chieina.’ 

43  “Awui mibingli solu, O yur nathum; kaja ana awui raobingwui vang athut 
hāngsangmi, awui yangkashibingli athut khuida awui mibingwui ngalei 
tharngasaka.” 

44Nunwui nao Joshua eina Mosesna laa hiwui tui saikora mibingna sākhavai 
pātāchithei. 

Moseswui Khanaowa Hāngkachithei 

45Kala Mosesna tuibing hi Israelnao saikorali hāngchithei kahaiwui thili, ana 
athumli hānga: 

46“ina aja hāngchithei kahai tui saikora hi ningli phumtithailu, chithāda sāda 
nanao ngarānala ning ngasharda ainwui tui saikora hi mayon khavai nathumna 
kasora. 

47Hi kapai ot maningmana, kha nathumwui ringkhavaina, nathumna Jordan 
kānlaga akhuiki kaji lam chili sāngmeida okthui khavaina.” 

48  Kala chithang ngalāngda PROHOna Mosesli hānga, 

49“Abarim phungreiwui, Moab ngaleili khalei, Jericho ngaleili kāroda khalei 
Nebo Kaphungtonli kālu; kala Israelwui mibingli ina miki kaji ngalei chi 
kāngashānlu; 

50kaja, nachinā Aaronna Hor Kaphungli kathi thāda nala nawui mibingli 
vangarumhaora, nana kāngashān khavai phungrei chili thisangra. 

51Khikhalajila, Zinwui lamhāngli leilakha Meri-bath-kadeshwui tara̱pamli, nana 
Israelwui mibingwui ngachaili ili ningtongda mashitsangmana, kaja Israel 
mibingwui mangāli ili katharanada khayā mashimana. 

52Chiwui vang, nana ngalei chi nawui mangāli theira, kha ina Israelwui mibingli 
miki kaji ngalei chili na kazang masamphangmara.” 

Khalatlui 33 

Mosesna Israelwui Shangbingli Sokhami 

1Varewui mi Mosesna a mathiranglakha Israelnaobingli sokhami khami chi hina. 

2 PROHOna Sinai eina tai, kala Seirwui eina ithumli  chitheirikapa; Paran 
Kaphungwui eina kahor kāptāmi, kathara thingtharāli ngasoda rai, awui 
yāpāngli kahora mei  eina ngasoda. 

3Mha, awui mili ana leishi; ali tharchigat kahaibing awui pāngli lei; chieina 
athumna nawui pheikār chi shura, nawui chiza̱khami athishurda, 

4Jacobwui shimlui sāda Mosesna ain khami chiwui kagaso chitharan. 

5Israel shang saikorawui, wungva̱bing kakazip tharan, PROHOna Jeshurunwui 
awunga sai. 

6“Reuben okpeimeiranu, kala mathiranu, lah awui mila mateo ngasakranu.” 

7Kala Judahwui vang hithāda hānga: “Shāmilu, O PROHO, Judahwui 
khangakaokhon, kala ali awui mibingli khuiungmilu. Awui yangkashibingli 
napāngna ngararmida ali ngachonmilu.” 

8  Kala Leviwui vang ana hithāda hānga, “Levili nawui Thummim milu, Vareli 
kaphaninga chili nawui Urim milu, Massah apamli nana chāng khayanga, 
Meribahwui tara̱pamli nana khangatuka chili; 

9avāva̱ kala ava̱va̱li ‘ina matheimimana’ da kahānga; awui chinaongarāli 
horhaowa, awui naobingli yangkheihaowa. Kaja athumna nawui kagaso nganai, 
kala nawui tuingashit mayona. 

10Athumna Jacobli nawui sharphahorbing tamchitheira; kala Israelli nawui ain 
tamchitheira; athumna nawui hanphuttungli nganamkaphā haimira, kala nawui 
hanphutli, tongtingda rikkatā chigat pha̱phayāra. 

11Somilu, O PROHO, awui pāngthem saikorali, kala awui ot kasāsā khuisangmilu; 
awui yangkashibingli akha̱-akhā sāmihaida, ali ningkakachaibing 
mangakarthuiluilak khavai ngapa̱sirmihaolu.” 

12Benjaminwui vang ana hānga, “PROHOwui ngahānkhangaiya, ana awui makāli 
chingri eina pānra; ana langpongda ali yangmira; kala awui yartui 
khaniwuilungli ana okthuira.” 

13Kala Josephwui vang ana hānga, “Awui ngalei PROHOna sokhami ngasāranu, 
kazingram atungwui mathāmeikap kajinilala, kala ngaleiwui eina kashoknilala, 

14zimik kāpkharora mathāmeikap kaji theishirai yur, kala kachāng-chāngwui 
athishurda sokhami ngasāranu, 

15achālakhawui phungreibingwui eina katang makhangavā kaphungbingwui 
eina tuikhamatai sokhami ngasaranu, 

16ngalei eina mathāmeikap kaji kala chiwui tuikhamatai, thingpompa̱li meiwon 
eina rākahānga china ali miranu. Saikora hi Josephwui kuitungli tāranu, kala 
chinao ngarāwui ngachaili wungkuihon kasangawui kuitungli tāshungmiranu. 

17Awui pharākhare mukkānao ngam phunga, kala awui angaji ramseiwui 
ngajina; chieina ana yurbingli, okathui akatanga eina tangda athum saikorali 
thotra; Ephraimwui thingthara chithai Manassehwui thingthing chithai.” 

18Kala Zebulunwui vang ana hānga, “Zebulun, nathumwui kazātpamli; kala 
Issachar, nathumwui rāmrahli mathānlu. 

19Athumna yurbingli athumwui phungreili hokāra; chili athumna khamashunga 
pha̱kaphayā sāra; kaja shamadruwui lan athumna khuishokra, kala situiwui 
ngathum kahai lan chila.” 

20Kala Gad wui vang ana hānga, “Gadli reikhangasaka chili somiranu! Gadna 
kazingkha̱ thāda rimpama, pāngla makeishokmi, kuihonla sakhaimi.” 

21Mathāmeikap kaji ngalei chi akhalattawui vang ana hākhui, kaja chi 
kathānawui vang yar sākahaina. Israelwui kathānabing kakazip tharan, 
PROHOwui mashun otsak, kala shiyan-chikan ana yangmi. 

22Kala Danwui vang ana hānga, “Danna kazingkha̱nao thāda Bashanwui eina 
shoka.” 

23Kala Naphtaliwui vang ana hānga, “O Naphtali, PROHOwui ngahānkhangai 
sokhamina pemtinghai, ngayi kala azingshong nawui lamna.” 

24Kala Asherwui vang ana hānga, “Chinao ngachaili Asher sokhami ngasāra; 
achinā ngarāwui ngahanngaimeikap kaje ngasāranu, kala aphei olive thao eina 
pheoranu. 

25Nawui phākashut mari kala pithraina; kala nawui mirin peida yāngla leiranu!” 

26Nawui Vare thāda khipākha maleima, “O Jesherun, pangshap eina ngasoda nali 
huimi khavai kala ngachonmi khavai ana kazing eina tai. 

27Makashimāna Vare chi nawui ngayin khavaina; chiwui azingli katang 
makhavai pāngthei lei. Kala ana nawui mangāli yangkashibingli namshoka, kala 
hānga, Sashimānhaolu. 

28Chithāda Israelna ninglumtur okthuira, Jacobwui atheina, kashakazā 
makhavātpamli chingri eina okthui; mha, awui kazingramna mathālak eina ikra̱ 
tāmi. 

29Ringkapha chi nathumna, O Israel! nathum thāda khipa lei, PROHOna 
kankhuikhamiya yur. Nathumli ngākmi khavai kala maikhayā mikhavai, 
PROHOhi nathumwui chāngvei kala raighaina. Nathumwui yangkashibingna 
nathumli lumashanmi khavai pora; kala nathumna athumwui kajuipam 
naikazamra.” 

Khalatlui 34 

Moseswui Kathi 

1Kala Mosesna Moab tampākwui eina Jericholi kāroda khalei Nebowui Pisgah 
Kaphungli kai. Kala PROHOna ali ngalei saikora chithei; Gilead eina thuilaga Dan 
tāshunga, 

2Naphtali ngalei hupva, Ephraim eina Manassehwui lam kala zingtun shamadru 
vāshungda Judahwui lamna; 

3Negeb, kala tampāk, chi khaneirongwui keinung Jerichowui tampāk, Zoar 
vāshungda. 

4 Kala PROHOna ali hānga, “Abrahamli, Isaac kala Jacobli, ‘ina nara̱ ngarāli mira’ 
da ngashit kahai ngalei chi hina. Ina nali namik eina yangkhui ngasakhaira, kha 
na chili kazang masamphangmara.” 

5Chiwui vang PROHOna hāngkahai athishurda PROHOwui rao Moses Moab ngalei 
chili thihaowa. 

6Kala PROHOna Beth-peorli kāroda khalei Moab ngaleiwui tampākli ali 
chifahaowa, kha aja eina tangda awui chifa khavaipam khipākhana matheimana. 

7Moses kathi tharan a kum shākha maga̱ rarhairasai; amik mangazanmana, lah 
awui pangshapla masuitālakmana. 

8Kala Israelwui mibingna Moabwui tampākli Moseswui vang thumrāthang 
chapngachai; chiwui thili awui vang chapkhangachā chi tanghaowa. 

9Mosesna pāng khāngkāda somi kahaiwui vang, Nunwui naomayara Joshua 
thangkhameina pemhaowa; kaja Mosesna awuitungli pāng parmi, chieina 
Israelwui mibingna awui kahāng nganai kala PROHOna Mosesli kaso kahai 
athishurda sai. 

10 Kala Israelli PROHOna mai eina mai yangkhangasuna Moses kathā marān 
mashoklakranga. 

11Kala PROHOna Mosesli Egypt ngaleiwui Pharaoh kala awui rao saikora kala 
awui ngalei saikorali chihovāda mina masākharar matakhak kahai saikora kasā, 

12kala hakkhamahā pangshap, khangachee-khangachā saikora Israel saikorawui 
miktāli Mosesna kasā hithāda, ā kathā khipānakha masalākranga. 

Joshua 

Joshua 1 

PROHOna Joshuali Canaan Ngalei Yuikhavai Kakaso 

1 PROHOwui rao Moses thikahaiwui thili, Moseswui otram ngatha̱me Nunwui 
naomayara Joshuali PROHOna hānga, 

2“Iwui rao Moses thihaira; chiwui vang eina ara ina Israelwui mibingli miki kaji 
ngalei chili zangkhavai na eina mibing saikora ngakarthuida Jordan kānulu. 

3 ina Mosesli ngashit kahai thāda napheina chonkasang apam kachiva̱ ina nali 
mikahaina. 

4Lamhāng kala Lebanon hi eina thuida kongrei, Euphrates kong, zingtunshong 
Great Sea shangshungda khalei Hitnaobingwui ngalei saikora, nawui ngalei 
ngasāra. 

5 Nawui mirin peida nawui mangāli khipānakha mangasungrarmara; ina Mosesli 
ngasokhami thāda nalila ngasomira; chieina ina nali machihomara kala 
mahorhaimara. 

6 Pingmeida malung zangmeilu; kaja mibing hili mirada avāva̱ ngarāli ina 
ngashit kahai ngalei chi akhui khavai nana mibingli thānzangra. 

7Pingmeida malung zangda sāmalu, iwui rao Mosesna mikahai ain saikorawui 
athishurda ning ngasharlak eina mayontitlu; chiwui eina uivāk lah yāvāk 
mangareithuihaialu, chieina nana kazatpam kachida maikhayā samphangra. 

8Ainwui Lairik hi mahorhailakalu, kha ngashun ngayā machukpamlu, chithakha 
kapi kahai kachiva̱wui athishurda ning ngasharda sāshapra; chithāda nawui 
shongfa mataisangda nana maikhayā samphangra. 

9Pingmeida malung zangmeilu, da ina nali makasomala? Mangacheealu, 
kakhanangla makhanangalu, kaja nawui PROHO Varena nawui kazatzatpamli 
ngasomira.” 

Joshuana Mibingli Kakaso 

10Chieina Joshuana mibingwui otva̱bingli kasoi, 

11“Rāmrah kachiva̱li vāda mibingli kasolu, ‘Nathumwui kashakazā khangarān 
sālu; kaja kathumthangwui alungli PROHO nathumwui Varena mikahai ngalei 
chili vāzangda akhuikhavai Jordan hi kānki kajina.’” 

12  Kala Reubenwui mibing, Gadwui mibing kala Manasseh shang tangkhaili 
Joshuana hānga, 

13“PROHO nathumwui Varena nathumli ngasām khavai apam akha ngarānmira, 
kala ngalei chi nathumli mira da PROHOwui rao Mosesna nathumli kasoda 
hāngkahai tui chi phaningunglu. 

14Nathumwui preiva̱ngarā, nathumwui naongarābing kala sha̱keibing Jordan 
kānda Mosesna nathumli mikahai ngalei chili pamsāra; kha nathumwui alungli 
rai kapinga saikora raisāri shaksāda nachināngarāwui mangāli Jordan kānkāra 
kala athumli ngachonra, 

15PROHOna nathumli kala nachināngarāli mangasām ngasakranglakha eina 
tangda kala PROHOna athumli mikahai ngalei chi athumna khuikahaiwui thili; 
nathumwui ngasā kahai ngaleili Jordan kankāda zingshoshong PROHOwui rao 
Mosesna nathumli mikahai ngalei chili hanungda pānra.” 

16Chieina athumna Joshuali ngahānkai, “Nana ithumli kakaso saikora ithumna 
sāra, kala nana chikahoho apam chili ithum vāra. 

17Ithumna otsak saikorali Moseswui tui khanganā thāda, nawui tui nganāra; 
nawui PROHO Varena Mosesli ngasokhami thāda nalila ngasomiranu! 

18Nawui ningkhamili ngakaikashe, kala nana kakasosoli nawui tui makhanganā 
mi chili shaothatra. Pingmeida kala malung zangmeida sāmalu.” 

Joshua 2 

Jericho Vāra̱yang khavai Mi Chihokhavā 

1  Nunwui naomayara Joshuana ngathumda Shittimwui eina vāra̱yang khavai mi 
khani chihoda hānga, “Ngalei chi, matailak eina Jericho chi ayangkhuilu.” Chieina 
anina vāda Rahab kaho khayorva̱wui shimli vāzanga, kala chili ngasāmkhui. 

2Kala Jericho awungali hithāda hānghaowa, “Yanglu, Israelwui mi kachikathā 
ngalei hi yangkhui khavai aja ngayā hili rāhaira.” 

3Chieina Jerichowui awungana Rahabwuili mi chihovāda hānga, “Nawui shimli 
rākazanga mi chi khuishoklu, kaja athumna ngalei saikora hi phāshok khavai 
kharāna.” 

4Kha sha̱nao china mi khani chi thumhaida hānga, “Mashunga, mibing iwuili rai; 
kha athum kaji eina kharākhala da ina matheimana; 

5kala kazing yinguda ngavei shunguki kaji tharan mibing chi thuihaowa; mi chi 
kachishong thuihaokhala kaji I matheimana; thākta kharomlu, kaja nathumna 
athumli ngaphankhuishapra.” 

6Kha ana anile shimtungli khuikāhairasai, kala ana anili tāwon akung eina 
masankazazakhamhai. 

7Chieina mibing china athumli Jordanvāk kharomvāda kongphei eina tangda 
vāshunga; kala kakharomabing china thuikhaleoda, ngavei shunghaowa. 

8Ani mapiranglakha sha̱nao china shimtungli kāda hānga, 

9“PROHOna ngalei hi nathumli mihaira kaji ina thei kala nathumwui pongli 
khangachee chi ara ithumwuili rāhaira, chiwui vang eina ngalei hiwui mibing 
nathumwui mangāli nganukhaira. 

10 Kaja nathum Egyptwui eina kashok tharan nathumwui mangāli PROHOna 
kathāda Red Sea tara̱ thengngasak, kala Jordan kānvāda khalei Amorwui 
awunga khanili nathumna kathāda sāmi, kala Sihon eina Ogli nathumna 
sashimānchaohaokhala kaji ithum shāhaira. 

11Chi shākhaleoda ithum ngacheelakhaowa; kala mayarnao khipākha 
ningkhanganung maleithuwa; kaja PROHO nathumwui Vare chiya kazingramwui 
kala okathuiwui Varelaka. 

12Chieina ara, ina nanili lumashanda sāmi kahai thāda naninala ishāvāwui 
shimkhurli khamathā sāmira kaji PROHOwui ming singda khangashit sālu, kala 
ili makhangapata khudam milu, 

13kala ishāvā, ishāva̱, ipāngarā, igatuiva̱ngarā kala athumwui shimkhur saikorali 
ringngasakta ithumli kathiwui eina kanshokmilu.” 

14Chieina anina ali hānga, “Iniwui manglā nawui vāngna! Kalikha nana ithumwui 
khangashit hi mahatakha PROHOna ngalei hi ithumli khami tharan nashilila 
lumashanda ningtonglak eina sāmira.” 

15Chiwui thili ana anili khara̱ eina charfali chihotāhaowa, kaja ana kapam shim 
chi keinung phākholi sāshānda kapam shimna. 

16Kala ana anili hānga, “Kaphungli kaulu maningkha kakharomabing chi 
samphangpaishina kala athum malatungranglakha eina tangda zimiksho 
kathumthang chili ngathumpamlu; chiwui thili nathumwui shong unghaolu.” 

17Anina ali hānga, “Nana inili khangashit sākhangasak hili iniwui khayon khikha 
maleimara. 

18Yanglu, ithumna ngalei hili kharā tharan hungping kahai khara̱ hi inili chihotā 
khavai charfa chili khalaphaiphalungra; kala nawui shimli nashava̱ nashāvā, 
napāngarā kala nashi shimkhurwui mi saikora hokhuida kazipsāphalungra; 

19kalikha mi akhana shimwui eina thuihaida keinungli zatsākha, akhalatta 
kathina; ithumwui khayon maningmana; kha nali ngasoda nawui shimli leikasā 
akhali pāng parakha, awui kathi chi ithumwui khayon sāra. 

20Kha kalikha ithumwui otsak hi nana hānghaiakha, ngashit kahai kakai hili 
iniwui khayon maleimana.” 

21Kala sha̱nao china hānga, “Naniwui hāngkahai athishurda, chitharanu.” Chiwui 
thili ani zathaowa; kala sha̱naopava̱ china hungping kahai khara̱ chi charfa chili 
hokthānghai. 

22Anina thuihaida kakharomabingna malatungranglakha eina tangda phungreili 
kathumthang apama, kaja kakharomabingna shongfa saikorali phālaga khikha 
masamphangmana. 

23Anina phungrei chiwui eina hantaluishitta chi kānlaga Nunwui naomayara 
Joshuawuili vai; kala anina ali kashok-kazang saikora hānga. 

24“Kachangkhat PROHOna ngalei saikora chi ithumwui pāngli sangmihaira; kala 
chili lāngda chili kapāna mibing saikora ithumwui pongli shāda ngacheelak eina 
leili.” 

Joshua 3 

Jordan Kakān 

1Ngathorthakva Joshuana ngakarthuida Israelwui mi saikorali thānphungda 
Shittimwui eina zatphokuwa kala athum Jordan makānranglakha kongpheili 
vāngasāma. 

2Kakathumathang otva̱bingna rāmrahlungli zangvāda 

3mibingli kasoi, “Leviwui pāngmonbingna PROHO Varewui tuingashit oko chi 
ngava̱kakā theikhaleoda, nathumwui pam eina zatphokra kala chili shurlu, 

4chieina nathumna vāki kaji shongfa nathumna theira, kaja nathum hili 
marālakranga. Kha nathum oko chiwui eina khuining thingkhani khalāda 
zatphalungra; marānganaipaimana.” 

5Kala Joshuana mibingli hānga, “Nathum khalatta tharmatheng ngasaklu, kaja 
akhama PROHOna nathumwui alungli matakhak kahai ot sāra.” 

6Kala Joshuana pāngmonbingli hānga, “Tuingashitwui oko chi ngava̱kāda 
mibingwui mangāli zatvālu.” Chieina athumna tuingashit oko chi ngava̱phungda 
mibingwui mangāli zata. 

7Kala PROHOna Joshuali hānga, “Aja eina thuida Israel saikorawui mangāli ina 
naming reingasakra kala Mosesli ina ngasokhami thāda nalila ngasomi kaji 
athumna theikhuira. 

8Kala tuingashit oko kaphunga pāngmonbingli nana hithāda hāngra, ‘Nathumna 
Jordan kongwui tara̱li zangkashung chitharan chili nganinglu.’” 

9Kala Joshuana Israelnaobingli hānga, “PROHO nathumwui Varewui tui 
rānganākhuilu.” 

10Kala Joshuana hānga, “Chiwui thili, kharinga Vare nathumwui alungli lei kaji 
nathumna theikhuira kala makahatlakla ana Canaannaobing, Hitnaobing, 
Hivnaobing, Periznaobing, Girgashnaobing, Amornaobing kala Jebusnaobingli 
nathumwui miktāli kashamshokra. 

11Yanglu, okathui saikorawui PROHOwui tuingashit oko chi Jordanli nathum 
saikorawui mangāli ngava̱kāra. 

12Chiwui vang eina mi tharāda khani Israel shang-shangwui eina mi ava̱va̱ 
kapangkhuilu. 

13Okathui saikorawui PROHOwui ningkhami oko ngava̱kazata pāngmonbingwui 
pheimayā Jordan tara̱li zangkhanai eina atungshong eina longkatā tara̱ chi 
ngasāmhaora kala phākho thāda nganinghaora.” 

14Mibingna Jordan kānkhavai kachonshim eina kashok tharan athumwui 
mangāli tuingashit oko ngava̱kazata pangpmonbingna rida zata, 

15kala oko khangava̱ pāngmonbingwui pheina Jordan tara̱li naiza̱khaleoda, 
(māhā peida chiwui kongphei saikora tara̱ pemda longa), 

16atungshong eina longkatā tara̱ chi khāmhaowa kala chiwui juikakā china 
atungshong longshangda Zarethan ngalemli khalei Adam keinung shangshunga 
kala azingshong Salt Sea eina Arabah shamadrushong longkatā chi 
katatshathaowa; kala mibingna Jericholi yangngasungda kankāhaowa. 

17Kala Israelnaobingna ngalei katheng chili kānlakha, PROHOwui tuingashit oko 
kaphunga pāngmonbing china mi saikora makānkupranglakha eina tangda 
Jordan kong alungthungli nganinga. 

Joshua 4 

Phaningung khavai Ngalung Kashun 

1Yur katonga chi Jordan kankāser kahai eina PROHOna Joshuali hānga, 

2“Mibingwui eina mi tharāda khani shang-shang kachiva̱wui eina mi ava̱va̱ 
khuilaga athumli kasolu, 

3Jordan alungthungli pāngmonbingna nganing kahaipam chiwui eina 
ngalunggui tharāda khani khuilu kala ngalungbing chi khuiphungda aja ngayā 
nathum ngasām khavaipamli shunhailu.” 

4Chieina Joshuana Israel mibingwui eina kapang kakhui mi tharāda khani shang 
kachiva̱wui eina mi ava̱va̱ chili hokhui. 

5Kala Joshuana athumli hānga, “Jordan alungthungli PROHO Varewui oko 
mangāli kanvāda nathum Israel shangwui mashing athishurda ngalunggui ava̱va̱ 
nathum yartuili ngava̱khuilu; 

6kaja hina nathumwui vāng khudam ngasāda, naoda rāki kaji atamli nathumwui 
naongarāna ‘Ngalunggui hiwui kakhalat khikhala?’ da ngahānra, 

7chitharan PROHOwui tuingashit oko mangāli Jordanwui tara̱ chi thenghaowa 
kaji nathumna athumli pheichitheira. Jordan khamakān chitharan Jordanwui 
tara̱ thenghaowa. Chiwui vang eina ngalungguibing hi Israel mibingli katang 
makhavai phaningung khavai ngasāra.” 

8Chieina Israelwui mibingna Joshuawui kakaso athishurda sai kala PROHOna 
Joshuali kaso kahai athishurda Israelwui mibing shangwui athishurda Jordan 
alungthungwui eina ngalung tharāda khani khui; kala ngava̱khuida athum 
ngasām khavaipamli kaziphai. 

9Kala pāngmonbingna tuingashit oko chi ngava̱laga khanganing Jordan 
alungthung chili Joshuana ngalung tharāda khani shoma; kala chi aja eina tangda 
lei. 

10Kaja Mosesna Joshuali kaso kahai athishurda PROHOna Joshuali sāluda kaso 
kahai saikora makupranglakha eina tangda oko chi khangava̱ pāngmonbingna 
kong alungthung chili nganinga. Mibingna katotsisi eina makānkai; 

11mibing saikora makānkā kahai eina pāngmonbingna PROHOwui oko chi 
ngava̱laga yarui mangāshong makānkai. 

12Mosesna kasohaikasā athishurda Reubenwui naomayarabing, Gadwui 
naomayarabing kala Manassehwui shang tangkhai, raisāri shaksāda Israelwui 
mibingli rithuihaowa. 

13Raimi thing hangmati shikha raisāri shaksāda PROHOwui mangāli rai 
sākhavaiwui vāng Jericho tampākli vāhaowa. 

14Chithang PROHOna Joshuali Israel saikorawui mangāli aming reingasaka. 
Moseswui thot peida ali khangachee thāda, athumna Joshuali ngacheerarang 
eina nganinga. 

15Kala PROHOna Joshuali hānga, 

16“Tuingashit oko kaphunga pāngmonbingli Jordanwui eina shok khavai 
hānglu.” 

17Chieina Joshuana pāngmonbingli, “Jordanwui eina shoklu” da kasoi. 

18PROHOwui tuingashit oko khuikaphunga pāngmonbing chi Jordan 
alungthungwui eina zatphokta athumwui phei ayar kathengli shoknaikasang 
eina, Jordanwui tara̱ chi hanungda kharewui khalong thāda kong pemda 
longluihaowa. 

19Mibingna kachāng kharewui katharāthang Jordan kānda Jerichowui thari 
zingshoshong Gilgalli rāmrah asāpama. 

20Kala Jordanwui eina kakhui ngalung tharāda khani chi Joshuana Gilgalli 
shomhaowa. 

21Kala ana Israelwui mibingli hānga, “Naoda rāki kaji atamli nanao ngarāna 
avāva̱ ngarāli lungkhor hi khiwui vangkhala? da ngahānakha, 

22Israelna Jordan hi katheng eina khamakānwui kakhalatna da nathumna 
nathumwui naongarāli hāngchitheira. 

23Kaja PROHO nathumwui Varena ithum saikora mamakānkupranglakha Red Sea 
theng khangasak thāda, PROHO nathumwui Varena nathum 
mamakānseranglakha eina tangda Jordanwui tara̱ theng ngasaka, 

24chithāda sāda okathuiwui mi saikorana PROHOwui pāngwui pangshap 
hakkhamahā chi theira; chieina nathumna PROHO nathumwui Vareli 
ngacheechingra.” 

Joshua 5 

1 PROHOna Israelwui mibing Jordan mamakānkupranglakha eina tangda chiwui 
tara̱ theng ngasaka kaji shālaga, Jordan kānda zingtunshong khalei 
Amorbingwui awunga saikora kala shamadrupheili khalei Canaannaobingwui 
awunga saikora ngacheelakhaowa, kala Israelnaobingli khangacheena athumli 
manglā akhala mazangthuwa. 

Gilgalli Ahui Rimkashok 

2Atam chitharan PROHOna Joshuali hānga, “Kazana lungghainao sākhuilu kala 
Israel mibingli kakhane sāda ahui rimshokmihaolu.” 

3Chieina Joshuana kazana lungghai eina ghainao sākhuida Israelwui mibingli 
Gibeath-haaraloth apamli ahui rimshokmi. 

4Kala Joshuana athumli ahui rimshokhamiwui kakhalat hina: Egyptwui eina 
kashoka mayarnaobing saikora, raimi saikora, Egyptwui eina shok kahaiwui 
thili lamhāngli thihaowa. 

5Egyptwui eina kashoka mi saikora ahui rimshokhaisa-ilala, shok kahaiwui thili 
shongfa lamhānglungli kapharā mi saikora ahui marimshokrangsai. 

6Kaja Egyptwui eina kashoka mibing, raimi saikora mathingakanranglakha eina 
tangda Israelwui mibing kum hangmati lamhānglungli zata; khikhalajila 
athumna PROHOwui tui makhuisangmana; athumli seina̱ eina khuira̱ khalonga 
ngalei mirada avāva̱ ngarāli PROHOna ngashithaikasā chi athumli mathei 
ngasakmara da PROHOna ngashithaowa. 

7Ana athumwui mahut anaongarā shokngasaka, chieina athumwui 
naongarābingli Joshuana ahui rimshokhamina; kaja athumna shongfali zatlakha 
marimshokrangkasāwui vāng marimkashokla zangkasāna. 

8Mi saikorawui ahui rimshok kahaiwui thili, athumwui khamā marairanglakha 
eina tangda athumna pamkasā rāmrah chili ngasāma. 

9Kala PROHOna Joshuali hānga, “Ina Egyptli maikashi mikahai chi aja nathumwui 
eina khuithuimihaira.” Chieina apam chili Gilgal hora. 

10  Israelwui mibingna Gilgalli pamlakha kachāng chiwui tharāda khamatethang 
ngazin Jerichowui tampākli makānkhami phanit mayona. 

11Kala akhama kathā makānkhami phanitwui thichangli athumna ngalei chili 
kashok theishiraiwui khawok makazang khamui eina nguikakhui māngatai zai. 

12 Kala ngalei chili kashoka kashakazā zākaphok eina, akhama kathā eina manna 
mangavāluimana, kha chikum Canaan ngaleili kashoka theishirai shai. 

Joshua kala Raikhai Kasing Mi 

13Joshuana Jericho ngalemli vākashung tharan, ana yangkakā eina mi akha 
raighai sutshokta chi singlaga nganingsai kala Joshuana ali vāda angahāna, “Na 
ithumwui mika, ithumwui yangkashekhala?” 

14Chieina ana hānga, “Maningmana; kha I PROHOwui raimi akhavā sāda 
kharāna.” Chieina Joshuana ngakhumshāmhaida khoruma kala ali hānga, 
“Ameina naraoli khi sālu jikhala?” 

15Kala PROHOwui raimi akhava china Joshuali hānga, “Napheiwui eina pheihop 
khuishokhaolu; kaja nana khanganing apam chi katharana.” Kala Joshuana 
chithāda sai. 

Joshua 6 

Jericho Yuikakhui 

1Chitharan Israelwui mibingli ngacheehaida Jericho ngavei phākho 
ayarshongwui eina kala alungshongwui eina shungtithaowa; khipākhala 
kashok-kazang maleimana. 

2Chieina PROHOna Joshuali hānga, “Yanglu, ina Jericho kala chiwui awunga kala 
rai kapingabing eina ngasoda napāngli sangmihaira. 

3Nana keinung chili kuimareida nawui raimi saikorali ngasoda thangkhali 
kuikha khuira. Hithāda tharukthang kuira. 

4Kala pāngmon shinina yaovāngajiwui talla̱ shini khuiphungda oko chili rizatra, 
kala kashinethang nathum kala pāngmonbingna talla̱ khonglaga keinung chi 
shini shida kuira. 

5Kala athumna yaovāngajiwui talla̱ kasāngkha kakhong tharan, nathum 
talla̱khon chi shākhaleoda, mi saikora panglāk eina vaora; chieina keinungwui 
ngavei chi ja̱khuptahaora, kala mi kachiva̱na angatar eina muivāra.” 

6Chieina Nunwui naomayara Joshuana pāngmonbingli hokhuida hānga, 
“Tuingashitwui oko chi ngava̱kālu kala pāngmon shinina yaovāngajiwui talla̱ 
shini khuiphungda PROHOwui oko mangāli zatngasaklu.” 

7Kala ana mibingli hānga, “Mangāshong zatvālu; keinung kuimareilu, kala 
raimibingli PROHOwui oko mangāli zatngasaklu.” 

8Chieina Joshuana athumli kakaso athishurda pāngmon shini china 
yaovāngajiwui talla̱ shini khuiphungda PROHOwui oko mangāli talla̱ khonga 
kala PROHOwui oko khangava̱bing china athumwui thishura. 

9Kala raimibing china talla̱ kakhonga pāngmonbingli rizata, kala talla̱ 
mangasāmlakla kakhong eina khanukshong khangākabing china okowui thili 
zata. 

10Kha Joshuana mibingli hānga, “Ina nathumli vaolu da makasoranglakha eina 
tangda, nathum mangavaopaimara lah nathum khamorwui eina akhon akhala 
mashokpaimara; ina kasothang nathumna ngavaonaora.” 

11Chieina ana oko chi ngava̱ ngasakta keinung chi akha shida kuingasaka kala 
athumna rāmrahli latungda chithang ngayā rāmrahli ungpisanga. 

12Joshuana ngathorthak ngakarthui, kala pāngmonbing china PROHOwui oko chi 
ngava̱khui. 

13Kala yaovāngajiwui talla̱ shini kasinga pāngmon shini china PROHOwui oko 
mangāli rida khongzata kala raimibingna athumwui mangāli zata; kala talla̱ 
mangasāmlakla khongzat mamānda PROHOwui oko khanukli rai 
khangākabingna zata. 

14Kala kakhanethangla athumna keinung chi akha shida kuilaga ngasām khavai 
rāmrahli latunga. Chithāda athumna tharukthang sai. 

15Kashinethang athumna ngathorthak ngakarthuida kharethang kasā tākam 
eina keinung chi shini shida akuiya: athumna shini shida kakui chithang mānga. 

16Kala kashine kakuile, pāngmonbingna talla̱ khongkaphok eina Joshuana 
mibingli hānga, “Ngavaolu; kaja PROHOna keinung hi nathumli mihaira. 

17Keinung kala chiwui alungli ot khalei saikora sakazam khavaiwui 
vang PROHOwui mingli chigathaora; khayorva̱ Rahab eina awui shimli leikasā 
mibingmang khākmara, kaja ithumna kachiho mi khanili ana thumiya. 

18Kha nathuma, sākashimānli zangkahai otbing chili mangamaralu, chi 
maningakha sashiman kahai otbing chi nathumna kakhui tharan Israelwui 
rāmrahli kashimān shokta rotkhamarāt rāra. 

19Kha lupāsā, sinā, kala pithrai eina mariwui tengkot hikathāthā PROHOwui vāng 
khamataiana; hibing hiya PROHOwui lan kazip khavaili ungsangra.” 

20Chieina mibingna vaoshoka kala talla̱ khonga. Talla̱khon shāngasha̱da mibing 
china panglāk eina vaoshoka. Kala ngavei chi ja̱khup tahaida mibingna keinung 
chili zanga kala mi kachiva̱na angatar eina muivāda keinung chi khuihaowa. 

21Chiwui thili athumna keinungli khalei saikora, sha̱nao mayarnao, 
khararnaosan, sei, yao kala gadhā mateila saikora raighai eina sāthatserhaowa. 

22Chieina ra̱yang khavai kachiho mi khani chili Joshuana hānga, “Khayorva̱ 
chiwui shimli vālu, kala chiwui eina khayorva̱, kala awui shimkhurbing, nanina 
ngashit kahai athishurda akhuishoklu.” 

23Chieina ara̱yang khavai khavā yaronao khani china Rahab, avāva̱ eina ava̱va̱, 
chinaongarā kala awui shimkhurbing mi saikorali akhuishoka. Awui theisā 
saikorali khuishokta Israelwui rāmrah ayarli haihai. 

24Kala athumna keinung kala chiwui alungli khalei ot saikora mei eina 
thottahaowa; kha lupāsā, sinā, pithrai eina mariwui khorkhongbing 
khuilaga PROHOwui shimli khuiunga. 

25Kha khayorva̱ Rahab, kala avāva̱wui shimkhur kala awui chinaongarā 
saikorawui manglā Joshuana kanmi; kala aja eina tangda ana Israelli 
ngasopama; kaja Joshuana Jericho keinung ra̱yang khava kachiho mi khani chili 
ana ngathumkhamiwui vangna. 

26  Chitharan Joshuana Jericholi khonshida hānga, “Jericho ungsakākhaluiya a 
chi PROHOwui khonkashi ngasāranu. Shimphunga sāphokthang awui naochizai 
shimānra, ngavei sakāthang awui naopaisho shimānra.” 

27Hithāda PROHOna Joshuali ngasomi; chieina ngalei katongali awui ming 
zatlakhaowa. 

Joshua 7 

Achanwui Morei 

1Kha sākashimānli zangkahai otbingwui apongli Israelwui mibingna shitkasang 
kaihaowa; kaja Judah shangnaoli Zerahwui naomayara Zabdi, Zabdiwui 
naomayara Carmi, Carmiwui naomayara Achan china sākathān kahai ot 
kakhuihaowa kala Israelwui mibingli PROHOwui malungkhavāt mei thāda 
chuihaowa. 

2Joshuana Jerichowui eina Bethelwui zingshovāk Betha-ven ngalemli khalei Ai 
chili mibingli chihovāda hānga, “Ngalei chili vālaga ara̱yanglu.” Chieina mibing 
china vālaga Ai ayangkui. 

3Kala athumna Joshuali latungda hānga, “Mi saikora mavāranu kha thingkhani 
kathum sha̱kha varanu kala Aili ngararanu; mi katongali mavā ngasakalu; kaja 
athum kateokhamānga.” 

4Chieina mibing chiwui eina thing kathum sha̱kha vai; kha athum Ai mibingwui 
eina yāmuwa, 

5kala Aiwui mibingna Shebarimwui ngaveikhur eina tangda ngahomtai kala 
athum thumrāda tharuk sha̱khali shaothathaowa. Chi theilaga mibing 
malungkaping shimānhaida ngacheeranghaowa. 

6Chieina Joshuana awui kachon serkhaklaga Israelwui khararnaobingli ngasoda 
athumwui kuili hotla neolaga PROHOwui oko mangāli ngazin eina tangda 
ngakhumzangda pama. 

7Chieina Joshuana hānga, “Iyavo, O Proho VARE, khisāda mibing hili Jordan 
kānda khuirāsakhala? Amorbingwui pāngli misangda thikhavai kasāla? Ithum 
Jordan makānla lākhavāk pamsasi kaje phāmeira! 

8O Proho, Israelna athumwui yangkashibingwui eina yāmthui kahai tharan ina 
khi hāngrakhala? 

9Kaja Canaannaobing kala ngalei chili kapambingna hi shālaga ithumli 
rakuinamra, kala ithumwui ming okathuiwui eina katathaora; kala nawui 
hakkhamahā mingwui vāng nana khi sārakhala?” 

10 PROHOna Joshuali hānga, “Ngakarthuilu, khisāda hithāda khorumpamkhala? 

11Israelna morei sāhaira; ina athumli kaso kahai iwui tuingashit 
chonmakānhaira; sāshimān kahai ot athumna khuihaira kala leekhuilaga 
kapikta athumwui otlungli thumhaida lei. 

12Chiwui vang Israelwui mibing athumwui yangkashebingli 
mangasungkhararna. Athum yangkashebingwui eina yāmhaowa, kaja athuma 
shimānkapai otbing kathā ngasāhaira. Nathumwui alungwuili khalei otbing chi 
masākazamranglakha eina tangda, ina nathumli mangasomiluimara. 

13Nganingkālu! mibingli thar ngasaklu kala hānglu, akhamawui vāng nathum 
khalatta tharlu; kaja Israelwui PROHO Varena hithāda kahāngna: ‘O Israel, 
nathumwui alungli sākathān kahai otbing leidalei; nathum alungwui eina otbing 
chi makhuithuiranglakha eina tangda, nathumwui yangkashebingli nathum 
mangasungrarmara!’ 

14Chiwui vang akhama ngathor nathumli shangbingwui athishurda khuirāra; 
kala PROHOna hākakhui shang chi shimkhurbing eina rāra; kala PROHOna 
hākakhui shimkhur chi shimlākwui mi mashing eina rāra; kala PROHOna 
hākakhui mi mashing chi mi ava̱va̱ eina rāra. 

15Kala sākathān kahai ot kakhuia a chili kala otbing saikora mei eina riktāra, kaja 
ana PROHOwui tuingashit chi chonmakānhaira kala Israelwui alungli ana 
kakhayak ot sāhaira.” 

16Chieina Joshuana ngathorthak thuida, shang-shang eina Israelli khuikharā 
eina Judah shangli khuihaowa; 

17kala ana Judah shangli nganaida khuirai, kala Zerahwui shimkhurbingli 
khuihaowa; kala ana Zerahwui shimlak eina khuirai, kala Zabdili khuihaowa; 

18kala ana Zabdiwui shimlak mi ava̱va̱ khuikharā eina Judah shangwui Zerahwui 
naomayara Zabdi, Zabdiwui naomayara Carmi, Carmiwui naomayara Achanli 
khuihaowa. 

19Chieina Joshuana Achanli hānga, “inaomayara, Israelwui PROHO Vareli 
tekmatei ngasaklu, kala ali masotmilu; ara nana khi sāhaokhala kaji ili hānglu; 
iwui eina mathumhailu.” 

20Kala Achanna Joshuali ngahānkai, “Kachangkhat eina, 
Israelwui PROHO Varewui mangāli I morei sāhaira; kala ina sākahai ot chi hina: 

21horkathānhaikasā lanbing chiwui ngachaili Shinarwui kachon khamathā akha, 
kala shekel shākhani kharita lupāsā kala shekel hangphangā kharita sinātang, 
chi kathei eina ina ngamarda ningchanghaowa, kala khuihaowa; kala yanglu, 
chibing chi iwui kachonshimwui leikhur akhali lupāsā eina mazinglaga 
phumhaida lei.” 

22Chieina Joshuana mi chihovai, kala athumna kachonshimli ngasamvai; kala 
yanglu, awui kachonshimli lupāsā eina mazinglaga ngaleili chuiphumhaisai. 

23Kala athumna otbing chi kachonshimwui eina khuishoklaga Joshua eina 
Israelwui mibing saikorali khuiungmida PROHOwui mangāli pheichithei. 

24Chieina Joshua eina Israel saikorana Zerahwui naomayara Achanli, awui 
lupāsā, kachon, sinātang, kala awui naomayarabing eina naongalāva̱bing, kala 
awui seivā, kala gadhā, kala yao, kala awui kachonshim, kala awui khalalei 
saikora eina ngasoda athumna Achor tampākli khuishanga. 

25Kala Joshuana hānga, “Khisāda nana ithumli chot ngasakhala? Aja PROHOna 
nali kachot khuirāmihaira.” Chieina Israelnaobing saikorana athumli ngalung 
eina horthatta athumli mei eina riktāhaowa. 

26Kala athumna awuitungli ngalung khorda wonrā sākahai chi aja eina tangda 
lei; hithāda PROHOwui malungkhavāt suitāhaowa. Chieina apam chili aja eina 
tangda Achor Tampāk da hoi. 

Joshua 8 

Ai Shimān Khangasak 

1Kala PROHOna Joshuali hānga, “Mangacheelu, lah ningla masuitālu; raimi 
katonga khuiphunglu kala ngakarthuida Aili shanglu. Yanglu, Aiwui awunga, 
awui mibing, awui keinung kala awui ngalei ina napāngli sangmihaira; 

2kala nathumna Jericholi kala chiwui awungali kasā thāda nana Ai kala chiwui 
awungalila sāmira; athumwui lan eina sha̱keimang nathumna ngapaikhuira; 
keinung chiwui zingtunshong ngathirai sālu.” 

3Chieina Joshuana ngakarthuida raimi saikorali thānlaga Aili shanga kala 
Joshuana rai kapinga mi thingthumrā kapangkhuilaga ngayāshong chihoshanga. 

4Kala ana athumli hānga, “Yanglu, nathum keinungwui zingtunshong ngathirai 
sāra; keinungwui eina tāda mathuipaimana, kha shaksālaga ngarānpinghailu; 

5kala I eina ili khangaso mibingna keinung chili vāra. Kala athumna ithumli 
kharomkashok chitharan kharewui thāda, ithum yāmhaora; 

6kala keinung chiwui eina athumna ithumli kharom khavai shokser ngasakra, 
kaja ‘Athum kharewui thāda yāmluihaira’ da athumna hāngra. Chieina ithumna 
athumwui eina yāmhaora; 

7chitharan nathumna rimkasāwui eina shokta keinung chi zangkhuira; 
kaja PROHO nathumwui Varena keinung chi nathumwui pāngli sangmira. 

8Kala nathumna keinung chi khui kahai tharan, nathumna keinung chi mei eina 
thottāhaolu, PROHOna hāng kahai thāda sāra; ina nathumli hi kakasona da 
theilu.” 

9Chieina Joshuana athumli chihovāda Ai eina Bethel aniwui amatak Aiwui 
zingtunshong ngathirai asai; kha Joshuava chithang ngayā mibingli ngasopama. 

10Kala Joshuana ngathorthakva̱ ngakarthuida mibingli kazipkhui, kala Israelwui 
ararbingli ngasoda Ai mibingwui mangāli shanga. 

11Kala Ali ngasokazata raimi saikora keinungwui mangāshong shangnganaida 
Aiwui zingtunshong kathuka apam akhana mataklaga rairum vasāpama. 

12Kala ana keinung chiwui zingtunshong Bethel eina Aiwui ngachaili ngathirai 
sākhavai mi thingphangā shikha kaziphai. 

13Chithāda raimibing kachungana keinungwui atungshong kala chiwui rai 
khangakapbingna zingtunshong kazipa, kha Joshuava chithang ngayā tampāk 
chili pama. 

14Kala Aiwui awungana chi kathei eina keinungwui mi saikorali totot hokhuilaga 
ngathorshong Israelli ngarar khavai Arabahvākwui atungshong shokuwa; kha 
keinungwui khanukvāk rairim sāda lei kaji a matheithuwa. 

15Kala Joshua eina Israelwui mibing saikora athumwui mangāli makhayui thāda 
lamhāngvāk yāmvā khaninghaowa. 

16Chieina keinung chili khalei mi saikorali athumli kharomvā khavai hokhui, 
kala athumna Joshuali kharomvāmamānda keinung chiwui eina 
khuithuiserhaowa. 

17Aili lah Bethelli Israelnaoli kakharomli makazang mi khipakha maleisamana, 
athumna keinung shohaiphunglaga Israelli kharomthuihaowa. 

18Chieina PROHOna Joshuali hānga, “Nawui pāngli khalei kazei chi Aivāk 
katingvālu; kaja ina napāngli horsangmira.” Chieina Joshuana awui pāngli 
kasinga kazei chi keinungvāk katingvai. 

19Kala rairim sāda khaleibing china athumwui pam eina thaklāk eina shoka, kala 
ana apāng katingkākhaleoda, athumna keinungli ngasamzangda khuihaowa; 
kala athumna katotlak eina keinung chi mei sa̱tāmihaowa. 

20Chieina Aiwui mibingna ngareikhaung tharan, yanglu, keinung chi meikhut 
ngapuirut eina kazing kāshunga; kala athum hishongla chishongla yām khavai 
pangshap maleithuwa, kaja lamhāngvāk yāmvā kahai mibing chi 
athumwuishong hanungrāsai. 

21Kala Joshua eina Israel saikora, ngathirai kasābingna keinung chi khuihaida 
meikhut kazing kāshung kahai kathei eina mibingna hanungda Ai mibingli 
sāthat ngakānhaowa. 

22Kala kaikhana keinungvāk eina rai kala khangatei kaikhana chivāk rāda 
Israelna athumli kuinamhaowa, kala Israelna athumli mayāmshok ngasaklakla 
shaothatserhaowa. 

23Kha Aiwui awungali athumna kharing eina tukkhui, kala Joshuali khuiungmi. 

24Israelna Aiwui mibing chili lamhāngli kharomvāda athum saikora chili akha 
eina tangda mashākla raighai eina yaitupthat kahaiwui thili, Israel saikora Aili 
latvai kala chili leikasā saikora raighai eina sāthatserhaowa. 

25Kala chithang sākathat sha̱naola mayarnao Aiwui mi saikora, thingtharāda 
khanina. 

26Kaja Aiwui mi saikora masāthat ngakānranglakha eina tangda Joshuana apāng 
eina awui kazei katingkashok chi makhuitāmana. 

27PROHOna Joshuali kaso kahai athishurda Israelna sha̱kei eina horkathān kahai 
thongthāng chimāng ngaponkhui. 

28Chithāda Joshuana Ai mei sa̱tāhaowa, kala katang makhavai ramcho sāngasak 
kahai chi ajala chithāda lei. 

29Joshuana Aiwui awungali thingtungli thāngda ngazin eina tangda kāngyuihai, 
kala zimik katun eina athumna awui angun chi khuitāda keinung ngaveili phum 
khavai Joshuana kasoi, kala lungkhor kahaka khorda, lungkhor chi aja eina 
tangda lei. 

Ebal Kaphungli Ain Pākashok 

30  Chiwui thili Joshuana Israelwui PROHO Varewui vang Ebal Kaphungli hanphut 
akha sakai. 

31 PROHOwui rao Mosesna Israelwui mibingli kaso kahai, ain lairikli kapi kahai 
thāda “Masākakhaiya kala mari eina makashāna ngalungwui hanphut” na kala 
chiwuitungli athumna PROHOli rikkatā kachigat kala ningyatchigat sai. 

32Kala chili, Israel mibingwui mangāli, ana Moseswui ain lungphek akha 
kapihaikasā chi ngalungbingwuitungli kapisanga. 

33 Kala Israel saikora, kha̱miranu, athum ramnaobingranu, athumwui 
khararnaobing, kala otva̱bing kala athumwui bichar samibingli 
ngasoda PROHOwui tuingashit oko kaphunga Levi pāngmonbingwui mangāli, 
oko chili mai ngareingasungda nganinga; tangkhaina Gerizim Kaphung 
mangāvāk nganinga kala tangkhaina Ebal Kaphung mangāvāk nganinga. 
Hi PROHOwui rao Mosesna khareli Israelwui mibingli somi khavai 
kasohaikasāna. 

34Kala chiwui thili ainli kapi kahai athishurda sokhami tuila khonkashi tuila ain 
saikora ana pātai. 

35Mosesna kaso kahai chili Joshuana Israel katonga, sha̱nao, naoshinao kala 
athumwui alungli pankharuma kha̱mi saikora chiwui kazip chili, 
mapāshokkhangakān tui akhala maleimana. 

Joshua 9 

Gibeonnaobingwui Kakapik 

1Jordan kānda khalei kaphungram Lebanonshong Great Sea shangshungda kala 
khanem tampākli khalei Hit, Amor, Canaan, Periz, Hiv kala Jebuswui 
awungabingna shokta khalei otshot hi kashā eina, 

2athum akha eina akha khokkha sāda Joshua kala Israelli ngarar khavai 
khangashit sāhaowa. 

3Kha Gibeonli kapambingna, Joshuana Jericho eina Aili kathāda yuihaokhala kaji 
shālaga, 

4athumna awor sāda gadhātungli porāshi akāk, drakhāra̱ sangkhavai 
chiphokakhui khao, 

5athumwui pheili chiphokakhui pheihop, kala tanar kahai kachon ngavai kala 
morthut kahai khamuikao da khuiphunga. 

6Kala athumna Gilgal rāmrahli Joshua eina Israelwui mibingli asamphangda 
hānga, “Ithum katāva̱wui eina kharāna; chieina arui ithumli tuingashit akha 
sālu.” 

7  Kha Israelwui mibingna Hivnaobing chili hānga, “Nathum hiwui luinganaili 
khalei mi thai; chithakha ithumna nathumli kathāda tuingashit sapairakhala?” 

8Athumna Joshuali hānga, “Ithum nawui raobingna.” Chieina Joshuana athumli 
hānga, “Nathum kachikathā mikhala? Kala kachiwui eina kharākhala?” 

9Athumna ali ngahānkai, “Naraobing katāva̱wui eina kharāna; khikhalajila 
nawui PROHO Varewui ming chiwui vang kharāna, kaja Egyptli ana kasā kala 
awui chānpao ithumna shāhaira, 

10 chili lāngda Jordan kānda khalei Amorbingwui awunga khani Heshbonwui 
awunga Sihon eina Ashtarothli kapama Bashanwui awunga Ogli kathāda sākhala 
kaji ithum shāhaira. 

11Kala ithumwui khararnaobing kala ramwui mi saikorana ithumli hānga, 
nathumwui pāngli shongzawui vang kashakazā ngarānphungda, athumli 
asamphangda hānglu, ithum nathumwui raona, ara ithumli tuingashit akha 
rāsāmilu. 

12Ithumwui khamui yanglu; ithumna nathumli samphang khavai kazatli 
ithumwui shongzawui vang kashakazā sākhavai shimwui eina zatphokthang 
lumsai, kha ara yanglu, kaohaida morhaira; 

13Ithumwui drakhāra̱ sangkhavai khao hi chipemthang kadhar eina leisai, kha 
yanglu ara wuthaira; kala ithumwui kachonbing eina pheihop yanglu, shongfa 
kasāngkha zathaida ara tānārhaira.” 

14Chieina mibingna athumwui kashakazā chi zāngaruma, kala PROHOwui eina 
apong mangahānkhuimana. 

15Chiwui vang eina Joshuana athumli masāthat khavai chingri kahai tuingashit 
akha sai kala yarui ashangva̱wui kathāna saikorana shākhi mi. 

16Athum tuingashit sāda kathumthang kākahaiwui thili, mibing chi athumwui 
luinganaili khalei mibingna kaji shāhaowa. 

17Kala Israelwui mibingna zatphokta athumwui keinungli kakathumathang 
vāzanga. Athumwui keinungbing chiya Gibeon, Chephirah, Be-eroth, Kiriath-
jearim hibingna. 

18Kha Israelnaobingna athumli masāthatmana, khikhalajila yarui ashangva̱wui 
kathānabingna Israelwui PROHO ming singda Israelwui Vareli shākhi 
sāmihairasai. Chieina yarui ashangva̱na kathānabingli ngurngur matuihaowa. 

19Kha kathānabing china yarui ashangva̱li hānga, “Ithumna PROHO, Israelwui 
Varewui ming singda shākhi sāmihaira, ara athumli ithumna masāza̱luipaimana. 

20Athumli hithāda sāra, athumli ringngasakra, maningakha athumli shākhi 
sākahaiwui vang eina chiwui malungkhavāt ithumwuitungli 
tāshunghaipaishina.” 

21Kala kathānabing china hānga, “Athumli ringngasakra.” Chiwui vang eina 
akhavābingna kahāng thāda athumli yarui ashangva̱wui vāng thingkapha eina 
tara̱ katā sāngasaka. 

22Joshuana athumli hokhuida hānga, “Khiwui vang nathumna ithumli kapikta, 
ithumwui luinganaili leilaga, ithum katāva̱ eina rai da hāngkhala? 

23Ara chithāda sāda nathumli khonshihaira, chieina iwui Varewui shimkhurwui 
vang nathum raonao sāda kaikhana thing phāra kala kaikhana tara̱ tāmira.” 

24Athumna Joshuali ngahānkai, “Khikhalajila nawui PROHO Varena awui rao 
Mosesli kasoda ngalei katonga hi mira kala ngalei hili kapama mi saikora 
nathumwui mangāli sāthathaora kaji naraobingli kahāngwui vang ithumna 
ithumwui mirinwui vang ngacheenahaida hithāda kasāna. 

25Ara ithum nawui pāngli leili: nawui mikyanli ithumwui vang kaphā 
khamashung chi nana sāmilu.” 

26Chieina ana athumli chithāda sai, kala Israel mibingwui pāng eina kanmida 
athumli masāthatmana. 

27Kha Joshuana athumli yarui ashangva̱ kala PROHOwui hanphutwui vang 
thingkapha, tara̱ katā sāngasaka. Athumna aja eina tangda ot hi PROHOna 
kakapang pamli sāda lei. 

Joshua 10 

Amorbingli Khayui 

1Jerusalemwui awunga Adoni-zedekna, Joshuana Ai yuikhuilaga Jericho kala 
chiwui awungali kasā thāda sākazamserhaira, kala Gibeonli khalei mibingna 
Israelli mashitkhuilaga athum pamrumhaira kaji shālaga, 

2ngacheelakhaowa; khikhalajila Gibeon hi kahaka keinungna, wungnaowui 
keinung thāda Ailila hakkhamei akhana kala chiwui mibing rai pinglaka. 

3Chieina Jerusalemwui awunga Adoni-zedekna Hebronwui awunga Hoham, 
Jarmuthwui awunga Piram, Lachishwui awunga Japhia kala Eglonwui awunga 
Debir athumli pao chihovāda hānga; 

4“Ili kharāngachonmilu, ithumna Gibeon sashimithaosa; kaja ngalei hina Joshua 
eina Israelwui mibingli mashithaira.” 

5Chieina Amorwui awunga phangā, chiya Jerusalemwui awunga, Hebronwui 
awunga, Jarmuthwui awunga, Lachishwui awunga kala Eglonwui awunga, 

athumna athumwui raimi kazipkhuida Gibeonli ngasung khavai rairum vasāda 
rai sai. 

6Kala Joshuana Gilgalli pamlakha, Gibeonwui mi chihorāda hānga, “Naraobingli 
napāng mayansāngnāhaila kharāngachonmilu; kala thākta kharākankhuimilu; 
kaja phungreiramli kapama Amorbingwui awunga saikorana ithumli rai 
sākhavai kuinamhaira.” 

7Chieina Joshuana raimi saikora kala kapanga saikora khuiphungda Gilgalwui 
eina zatphokuwa. 

8Kala PROHOna Joshuali hānga, “Athumli mangacheelu, kaja athumli ina napāngli 
horsangmihaira; athum mi khipānakha nali mangasungrarmara.” 

9Chieina Joshuana Gilgalwui eina ngayā pongda zatlaga kashuirak eina rai atai. 

10Kala PROHOna kashuirak eina athumli khangachee sāmida Israelwui mangāli 
horsangmi kala athumna chili mi kachungkha sathathailaga Gibeonwui eina 
kharomphokta Beth-horonwui shongshan kala Azekah eina Makkedah 
vāshungda sāthatvai. 

11Kala athumna Israelwui eina Beth-horonwui shongshanli yāmkhavā 
tharan PROHOna lunggui kahahak kazingram eina hortada Azekah vāshungda mi 
kachungkha thi; Israelwui mibingna raighai eina sakathatle theina tākkathatna 
chungmei. 

12Chiwui thili PROHOna Amorwui mibing Israelwui pāngli mithang Joshuana 
Israelwui mangāli PROHOli hānga, “Zimik, na Gibeonli mangatha̱la nganinglu, 
kala Kachāng, na Aijalon tampākli nganinglu.” 

13  Chithāda yur china athumwui yangkashebingli athut makhuiranglakha eina 
tangda, zimikna mangatha̱la nganinga, kala kachāngnala ngasāmmi. Hi 
Jasharwui Lairikli makapihaimala? Zimikna kazing alungthungli ngasāma kala 
zimik matunla langpongda pama. 

14Hikathā zimiksho hi ridala aruihonla hithāda PROHOna mi akhawui tui 
khanganā mashoklakranga. Kaja PROHOna Israelwui vang ngararmi. 

15Chiwui thili Joshuala kala ali khangaso Israel saikora Gilgal rāmrahli latunga. 

Amor Wungnao Phangā Tukkakhui 

16Awunga phangā hina yāmhaida Makkedahwui lungkhurli yāmngayina. 

17Kala Joshuali hithāda rāhānga, “Awunga phangā chi Makkedah lungkhurli 
yāmngayinkasā theihaira.” 

18Chieina Joshuana hānga, “Lungkhur chi lunggui kahak akha eina 
shungkhamhaolu, kala athumli mayon khavai mi hailu. 

19Kha nathum chili mapamla yangkashebingli kharomthulu; kala athumli 
angaphankhuida athumwui keinungli mazang ngasakalu, 
kaja PROHO nathumwui Varena nathumwui pāngli horsangmi kahaina.” 

20Joshua eina Israelwui mibingna sorkhangasai sathatta mutmi kahai tharan 
kala shākkahaibing china athumwui raipan ngaveitit kahai keinungli ungzang 
kahai tharan, 

21mi saikora Makkedah apamli Joshuawui rāmrahli kapong eina latunga; 
khipānakha Israel mibingwuitungli tui akhala mamatuimana. 

22Chieina Joshuana hānga, “Lungkhur khamor chi sholu, kala awunga phangā chi 
lungkhur chiwui eina khuishokta ili khuirālu.” 

23Kala athumna chithāda sai, kala Hebron, Jamuth, Lachish kala Eglonwui 
awungabingli akhuishoka. 

24Kala athumna awungabing chi Joshuali khuikhaung eina, Joshuana Israelwui 
mibing saikorali hokhuida, ali ngasokhavā raimiwui akuibingli hānga, 
“Rānganaimeida awungabingwui akahungli nathumwui phei eina nailu.” 
Chieina athumna rānganai, kala athumna athumwui akahungli ranai. 

25Kala Joshuana athumli hānga, “Mangacheelu, lah ning masuitālu; pingmeida 
malung zangmeilu, kaja nathumna khangarar nathumwui yangkashebing 
saikorali PROHOna hithāda samimi jira.” 

26Khaleilaga Joshuana athumli ngaphitthatserhaowa, kala ana thing ava̱va̱li 
ngazin eina tangda athumli hokthanghai. 

27Kha zimik katun tharan, Joshuana kasoda athumna thingtungwui eina 
khuitālaga athumna ngathum khavai lungkhur chili horsanghaowa, kala 
lungkhur chi athumna ngalung khorphinhaowa, chi aja eina tangda lei. 

Amor Leiret Chungmeida Khayui 

28Kala Joshuana Makkedah khuithang ngalei chiwui awunga kala mi saikora 
raighai eina sāthatserhaida khipākha machakshoklakmana. Jerichowui 
awungali kasā thāda Makkedahwui awungalila chithāda yuikhui. 

29Chiwui thili Joshuali Israel saikorana ngasoda Libnahli vai, kala Libnahli 
vāngarara; 

30kala ngalei chila awungala PROHOna Israelwui pāngli horsangmiserhaida mi 
saikora raighai eina sāthatserhaowa; ana chili khipākha mataimimana; kala ana 
Jerichowui awungali kasā thāda chiwui awungalila chithāda yuikhui. 

31Kala Joshuali Israel saikora ngasoda Libnahwui eina zatphokta Lachishli vai; 
kala athumna ngalei chi akuinamda ngarara: 

32kala PROHOna Lachish ngalei chi Israelwui pāngli horsangmi, kala ana 
kakhanethang ngalei chi khuida mi saikora raighai eina Libnahli kasā thāda 
sāthatserhaowa. 

33Chieina Gezerwui awunga Horamna Lachishli ngachon khavai rai, kha 
Joshuana awunga eina mibing saikora sāthatserhaida khipākha mataimana. 

34Kala Joshuana Israel saikorali ngasoda Lachishwui eina Eglonli vai; kala chili 
athumna akuinamda ngarara; 

35kala athumna chithang ngalei chi yuikhui, kala mi kachiva̱li raighai eina 
sāthatserhaida ana Lachishli kasā thāda sāthatserhaowa. 

36Chiwui thili Joshuana Israelnao saikorali ngasoda Eglonwui eina Hebronli vai; 
kala athumna chili vāngarara, 

37kala ngalei chi khuihaowa, kala chiwui awunga kala chiwui keinungbing, kala 
mi kachiva̱ Eglonli kasā thāda raighai eina sāthatserhaida mi akhala mataimana. 

38Chiwui thili Joshua eina Israel saikorana, Debirli hanungda chili ungngarara, 

39kala ana chiwui awungabing kala chiwui keinungbing khuiserhaida chiwui mi 
saikora sāthatserhaowa; kala mi akhala mataishokmana; ana Hebron eina 
Libnah kala awungali kasā thāda Debir eina chiwui awungalila sai. 

40Chieina Joshuana ngalei katonga, phungreiram, Negeb kala angako eina 
phungreiphei kala awungabingli yuiserhaowa; ana akhala mataimimana; kha 
manglā kazanga saikora PROHO Israelwui Varena kakaso athishurda 
sāthatserhaowa. 

41Kala Joshuana Kadesh-barnea eina thuida Gaza, kala Goshenwui ngalei saikora 
kala Gibeon vāshungda yuiserhaowa. 

42Kala Joshuana ngalei eina awungabing saikora sakkhali khotkha sai, 
khikhalajila PROHO Varena Israelwui vang ngararmi. 

43Chieina Joshuana Israel saikorali ngasoda Gilgal rāmrahli latunga. 

Joshua 11 

1Tui hi Hazorwui awunga Jabinna kashā eina, ana Madonwui awunga Jobab, kala 
Shimronwui awunga, kala Achshaphwui awunga, 

2kala atungshong phungreiramli kapama awungabing, kala Chinnerothwui 
azingshong Arabahli kapamabing, kala angakoli kapamabing, kala 
zingtungshongwui Naphoth-dor, 

3zingsho zingtunwui Canaannaobing, kala Amornaobing, Hitnaobing, 
Periznaobing, phungreili kapam Jebusnaobing kala Mizpah ngaleiwui Harmon 
azingli khalei Hivnaobing saikorali rai asuiya. 

4Kala athumna raimi saikora khuiphungda, athumwui raimibing, ashang shālak 
eina, sigui eina siguigari sorkhangasai zanglaga kongwui situi ngayāda rai. 

5Kala awungabing hina athumwui raimi saikorali ngarumda Israelli ngarar 
khavai Merom tara̱pamli rakazipa. 

6Kala PROHOna Joshuali hānga, “Athumli mangacheelu, akhama hitharan ina 
athum saikora Israelwui pāngli pitā ngasakra; athumwui siguibingwui 
pheichinra̱ katatmihaora, kala siguigaribing meili riktāmihaora.” 

7Chieina Joshuana awui raimibingli ngasoda kashuirak eina Meromwui 
tara̱pamli angarara. 

8Kala PROHOna athumli Israelwui pāngli sangmida athumli sāthata kala Kahaka 
Sidon eina Misrephoth-maim vāshungda kharomvai; kala zingshoshong Mizpeh 
tampāk vāshungda kharomvāda athum akhala mataila sāthatserhaowa. 

9Kala PROHOna Joshuali kakaso athishurda siguibing pheichinra̱ katatmihaida 
siguigaribingla mei sa̱tāmiserhaowa. 

10Chitharan Joshuana latungda Hazor ngalei ungkhuiya, kala chiwui awungali 
raighai eina sāthathaowa; kaja Hazorna wungrambing chiwui akhoka sāsai. 

11Kala athumna chili kapambing saikora raighai eina sāthatserhaowa, 
kharingyur akhala mataila sāthatserhaowa, kala ana Hazor mei sa̱tāmihaowa. 

12Awungabing chiwui keinungbing, kala athumwui awungabing, Joshuana 
khuida, PROHOwui rao Mosesna kakaso athishurda athum akhala mataila 
sāthatserhaowa. 

13Kha Joshuana mei sa̱tā kahai Hazor maningla kaphungbingli khanganing 
keinungbing chi Israelna masa̱tāmimana. 

14Kala keinung chiwui thongthāng kala sha̱kei saikora Israelwui mibingna 
ngaponkhui, kha mi saikora athumna raighai eina sāthatserhaowa; kala 
kharingyur akhala mataimimana. 

15PROHOna awui rao Mosesli kakaso thada, Mosesnala Joshuali chithada 
kasoi; PROHOna Mosesli kaso kahai saikora Joshuana makasā maleimana. 

Ngalei Katonga Kakhui 

16Chieina Joshuana ngalei saikora, kaphungram kala Negeb saikora kala Goshen 
ngalei saikora, kala angako ngalei, kala Arabah kala Israelwui kaphungram kala 
chiwui khangakoko ngalei saikora khuiserhaowa 

17Halak Kaphungwui eina thuilaga Seirshong shangda, Harmon Kaphung azingli 
khalei Lebanonwui tampāk Baal-gad kaho apam chieina tangda vāshunga. Kala 
ana chiwui awunga saikorali yuihaida sāthatserhaowa. 

18Joshuana awungabing chili kasāngkha rai sai. 

19Gibeonli kapama Hivnaobing maningla Israelwui mibingli chingri khavai 
keinung akhala maleisalakmana; athumna yuikhuisera. 

20 Kaja athumwui wuklung marar khangasak hi PROHOwui otsakna, kaja 
athumna Israelli rai kasā chitharan, PROHOna Mosesli kakaso athishurda, 
athumli lukhamashan maleila kala akhala mataila mutmi ngasakra kaji 
hi PROHOwui khangarāna. 

21Kala Joshuana chitharan rāda Hebron, Debir, Anab, kala Judahwui 
kaphungram kala Israelwui kaphungramli khalei Anakimshi saikora 
manāthatserhaowa kala Joshuana athumli ngasoda athumwui keinungbing 
saikora shimānmihaowa. 

22Israel mibingwui ngaleili Anakimnao akhala matai ngasakmana; kha Gaza, 
Gath kala Ashdod apambing hili kateokha taisai. 

23Chieina PROHOna Mosesli kakaso athishurda, Joshuana ngalei katonga chi 
yuikhui; kala Joshuana Israelwui shimlui sākhavai shang-shangli yarmi, kala 
ngalei chi rai masāluila chingrihaowa. 

Joshua 12 

Mosesna Yuikahai Awungabing 

1  Chitharan Israelwui mibingna Jordan makānda zimikshoshong Arnon tampāk 
eina thuilaga Harmon Kaphung vāshungda, kala zingshovāk khalei Arabahwui 
ngalei saikora yuikahai ngaleiwui awungabing, kala athumna khui kahai 
ngaleibing chi hina: 

2Heshbonli kapama Amorwui awunga Sihon, ana Arnon tampākwui akatangli 
khalei Aroer eina thuida kala chiwui tampāk, kala tampāk alungthung chieina 
thuilaga Jabbok kong vāshungda Ammonbingwui thari, chiya, Gilead tangkhai, 

3kala Arabah eina thuilaga Chinneroth Ngayi zingshovāk, kala Beth-
jeshimothshong eina Arabahwui shamadru, Salt Sea vāshungda, azingshong 
Pisgah kaphungpheili khalei ram chi vāshungda mungsai, 

4kala Bashanwui awunga Og, Ashtaroth eina Edre-ili pamkasā Rephaimwui shāk 
kahai yur akhana 

5kala ana Harmon Kaphung eina Salecah kala Bashan saikora Geshurbing kala 
Ma-acathwui thari tāshunga, kala Gilead tangkhai eina thuilaga Heshbonwui 
awunga Sihonwui thari eina tangda hibingwuitungli mungsai. 

6 PROHOwui rao Moses, kala Israelwui mibingna raili athumli yuihaowa; 
kala PROHOwui rao Mosesna ngalei chi Reuben shang, Gad shang, kala Manasseh 
shang tangkhaili shimlui sākhavai mihaowa. 

Joshuana Yuikakhui Awungabing 

7Kala Joshua eina Israelwui mibingna yuikakhui ngalei chiwui awungabing, 
Jordan zingtunvāk khalei chi hina: Lebanon Leiwukli khalei Baal-gad eina thuida 
Seir vākhangasun Halak Kaphung vāshunga (kala Israel shangbingwui shimlui 
sākhavai Joshuana ngayarmi kahai ngaleibingna, 

8kaphungram, angakoram, Arabah alungli khalei, kaphungpheili khalei, 
lamhāngli khalei kala Negeb alungli khalei, Hitnaobing, Amornaobing, 
Canaannaobing, Periznaobing, Hivnaobing kala Jebusnaobingwui ngaleibing 
hina): 

9Jerichowui awunga, akha: Bethel ngalemli khalei, Ai awunga akha; 

10Jerusalemwui awunga, akha; Hebronwui awunga, akha, 

11Jarmuthwui awunga, akha; Lachishwui awunga, akha; 

12Eglonwui awunga, akha; Gezerwui awunga, akha; 

13Debirwui awunga, akha; Gederwui awunga, akha; 

14Hormahwui awunga, akha; Aradwui awunga, akha; 

15Libnahwui awunga, akha; Adullamwui awunga, akha; 

16Makkedahwui awunga, akha; Bethelwui awunga, akha; 

17Tappuahwui awunga, akha; Hepherwui awunga, akha; 

18Aphekwui awunga, akha; Lasharonwui awunga, akha; 

19Madonwui awunga, akha; Hazorwui awunga, akha; 

20Shimron-meronwui awunga, akha; Achshaphwui awunga, akha; 

21Taanachwui awunga, akha; Megiddowui awunga, akha; 

22Kedeshwui awunga, akha; Carmelli khalei Jokne-amwui awunga, akha; 

23Naphath-dorli khalei Dorwui awunga, akha; Galileeli khalei Goiimwui awunga, 

24Tirzahwui awunga, akha: awunga saikora, thumrāda akhana. 

Joshua 13 

Khuifaki kaji Ngalei 

1Chitharan Joshua sarshunhaoda; PROHOna ali hānga, “Na ara rarhaira, kha 
khuifaki kaji ngalei kachungkha leifaya. 

2Khuifaki kaji ngaleibing chiya; Philistinewui ngalei saikora, kala Gershurwui 
ngalei saikora, 

3(Egyptwui zingshoshong khalei, Shihor eina thuida atungshong Ekron thari 
shangshungda, Canaanbing da katheiyur. Ngalei chi Philistine wungnao phangā 
kaja Gaza, Ashdod, Ashkelon, Gath kala Ekron hibingwui), azingshong Avvimwui 
ram saikora, 

4azingshong Canaan mibingwui ngalei saikora, kala Sidonbingwui ngalei 
Mearah, kala Aphek tāshungda, Amorwui tharili vāshunga, 

5kala Gebalbingwui ngalei, kala Lebanon saikora, zingshoshong, Harmon 
Kaphungwui azingli khalei Baal-gad eina thuilaga Hamath vāzang khavai, 

6 phungreiramli kapamabing saikora Lebanon eina thuilaga Misrephoth-maim 
vāshungda, kala Sidonbing saikora zanga. Ina athumli Israelnaobingwui mangāli 
kashamshokra; ina nali kakaso athishurda ngalei chi Israelwui shimlui sāda 
nana yarmimalu. 

7Chiwui vang eina ara ngalei hi shang chiko kala Manasseh shang tangkhaili 
ngayarmihaolu.” 

Jordanwui Zingsho Ngalei Yarkatā 

8  PROHOwui rao Mosesna mikahai athishurda Manasseh shang tangkhai, Jordan 
kānda zingshoshong Reubenbing kala Gadbingna samkaphang shimlui chi hina: 

9Arnon tampāk akatangli khalei Aroer tampāk eina haophoklaga, kala 
alungthungli khalei keinung kala Medebawui kaphung khangani ngalei saikora 
khuida Dibon vāshunga; 

10kala Heshbonli mungkasā Amorbingwui awunga, Sihonwui keinungbing 
saikora Amorbingwui thari vāshunga; 

11kala Gilead, kala Geshurnaobing eina Ma-acathnaobingwui ngalei, kala 
Harmon Kaphung saikora, kala Bashan eina Salecah vākashung saikora; 

12Ashtaroth eina Edre-i lungli khamunga, Bashanli khalei Ogwui wungram 
saikora (amāng Rephaimwui ngachaili taishoka); saikora hi Mosesna yuikhuida 
kashamshok kahaina. 

13Kha Geshurbing, lah Ma-acathnaobingli Israel mibingna makashamshokla 
athumna aja eina tangda Israelnaobingli ngasopamdalei. 

14  Levi shangli Mosesna shimlui mayarmana; Varena Mosesli kakaso thāda 
Israelwui PROHO Vareli mei eina rikkatā kachigat chi athumwui shimluina. 

Reubenli Khayar Leiretbing 

15Kala Mosesna Reuben shangli athum shimkhurwui athishurda shimlui 
ngayarmi. 

16Chieina ashiwui leiret chi Arnon tampākwui akatangli khalei Aroer, kala 
tampāk alungthungli khalei keinung kala Medeba kaphung khangani saikora mi; 

17Heshbonla chiwui kaphung khanganili khalei keinung saikorala; Dibon, 
Bamoth-baal, kala Beth-Baal-meon, 

18kala Jahaz, kala Kedemoth, Mepha-ath, 

19kala Kiriathaim, kala Sibmah, kala kaphung khanganili khalei Zereth-shahar, 

20kala Beth-peor, kala Pisgahwui kaphungpheibing, kala Beth-jeshimoth, 

21chiya, kaphung khanganiwui keinung saikora, Mosesna yuikakhuiya 
Heshbonli mungkasa Amorwui awunga Shihon, kala awui wungram saikora, ali 
ngasoda Median, Evi, kala Rekem kala Zur, Hur, Reba, saikorawui kathānabing 
Sihonwui wungnaobing, ngalei chili pānkasābing. 

22Marān Beorwui naomayara Balaamla Israelwui mibingna raighai eina sāthat 
kahai chili zanga. 

23Kala Reuben mibingwui thari Jordan eina tanga. Reuben shimkhurwui 
athishurda yarkahai keinungbing kala rambing hina. 

Gadli Khayar Leiret 

24Kala Mosesna Gadnaobinglila shangwui athishurda shimlui yartai. 

25Athumwui leiret: Jazer, kala Gileadwui keinung saikora, kala 
Ammonnaobingwui ngalei tangkhai eina thuida Rabbahwui zingshoshong 
khalei Aroer, 

26kala Heshbon eina thuida Ramath-mizpeh eina Betonim, kala Mahanaim eina 
thuida Debirwui thari, 

27kala tampākli khalei Beth-haram, Beth-nimrah, Succoth, kala Zaphon, 
Heshbonwui awunga Sihonwui wungram taida khaleibing, Jordan eina 
thariphungda zingshovāk Chinnereth Ngayiwui nemkhamei rākachat Jordanli 
zingshoshong eina tangda zanga. 

28Hi Gadbingli athumwui shimkhurwui athishurda yarkahai ram, kala 
keinungbing kala kha̱bing ngasoda mikahaina. 

Zingsho Manassehli Khayar Leiret 

29Kala Mosesna Manasseh shang tangkhailila shimlui yartai; chi athumwui 
shimlakwui athishurda Manasseh tangkhaili yarkatāna. 

30Athumwui lam chi Mahanaim eina thuida Bashanwui awunga Ogna khamunga 
wungram saikora, Jairwui keinung saikora zangda, Bashanli khalei keinung 
hangtharuka, 

31kala Gilead tangkhai, kala Ashtaroth, kala Edre-i, Bashanli khalei Ogwui 
wungram; hibing hi Manassehwui naomayara Machirwui ara̱-azā tangkhaili 
ngayarkhamina. 

32Hibing hi Jerichowui zingshoshong Jordan kānkāda Moabli leilakha Mosesna 
ngayarkhami shimluibingna. 

33 Kha Mosesna Levi shangli shimlui mayarsangmana; kaja ana athumli ngashit 
kahai athishurda Israelwui PROHO Vare hi athumwui shimluina. 

Joshua 14 

Jordan Zingtun Leiret Kakhai 

1Kala hibing hi pāngmon Eleazar, Nunwui naomayara Joshua kala Israel 
shangwui avāva̱ ngarāwui shimkhur akhavābingna Canaan ngaleili 
Israelnaobingli ngayarkhami shimluina. 

2 PROHOna Mosesli kaso kahai athishurda shang chiko kala tangkhai chili kalā 
yangda shimlui ngayarmi. 

3 Kaja Mosesna shang khani laga tangkhaili Jordan lākhavāk ngayarmi; kha 
Levinaobingli shimlui mamimana. 

4Josephwui mibing Manasseh eina Ephraimda shang khani leiya, Levinaobingli 
shimlui mamimana; kha sompam khavai keinungli kala sha̱keiwui vang 
seihomphungmang mi. 

5PROHOna Mosesli kakaso athishurda Israelwui mibingna chithada sai; athumna 
ngalei chi ngayara. 

Calebli Hebron Khami 

6  Chieina Gilgalli leilakha Judahwui mibingna Joshuali rāda; Keniz 
Jephunnehwui naomayara Calebna ali hānga, “PROHOna Varewui mi Mosesli 
Kadesh-barneali leilakha iniwui pongli kahāng chi nana thei. 

7PROHOwui rao Mosesna ili Kadesh-barneawui eina ngalei ara̱yang khavai 
kachiho atamli I zingkum hangmati kāhairasai; kala ina theikakhui pao chi ali 
khuiungmi. 

8Kha ili khangaso ichināngarāna mibingli malung tatung ngasaka. Chithalala 
ina PROHO Varewui ningkachāng athishurda sai. 

9 Kala Mosesna chithang khangashit sāda hānga, ‘Nana phei naisang kahai apam 
chi kachangkhat nawui kala nawui naongarāwui ngasāra, khikhalajila 
nana PROHO iwui Varewui ningkachāng athishurda sāhaira.’ 

10Kala ara yanglu, PROHOna Mosesli kahāng chi kum hangmatida phangā 
kāhaira, atam chitharan Israelwui mibingna lamhāngli zatta leisai kala PROHOna 

khangashit thāda ajala ili ringngasakta lei kala yanglu, ila ara zingkum 
hangchishatta phangā kāura. 

11I aruila Mosesna kachiho atamli kapang thāda pangda lei, rai atamli yāng 
leikasā thāda aruila leipapama, kala zatung zatvāshapta lei. 

12Chieina ara PROHOna chitharan hāngkahai thāda kaphungram hi ili milu; kaja 
Anakimnaobingna athumwui keinungbing ngaveikazakhailaga pamda lei kaji 
chithang nala shai. PROHOna kahāng thāda ana ili ngasomira kala ina athumli 
kashamshokshapra.” 

13Chieina Joshuana ali somiya; kala ana Hebron ngalei chi Jephunnehwui 
naomayara Calebwui shimlui sākhavai mihaowa. 

14Chithāda sāda Hebron ngalei chi aja eina tangda Keniznaobingwui 
Jephunnehwui naomayara Calebwui shimlui sāda lei: khikhalajila ana 
Israelwui PROHO Varewui ningkachāng athishurda sai. 

15Hebron hi khareli Kiriath-arba hosai; Arba kaho china Anakimbingwui alungli 
hakmeikap kaja mi sāda leisai; kala ngalei chi rai kasāwui eina khangasām 
samphanga. 

Joshua 15 

Judahli Khayar Leiret 

1Ka̱lā yanglaga Judah shangwui mibing athum shimkhurwui athishurda 
azingshong Edomwui thari, Zinwui lamhāng takhamaze azingshong tāshunga. 

2Kala azingshong athumwui thari Salt Sea shangkachata eina, kala 
shamadrupheiwui eina thuilaga azingvāk tāshunga; 

3Akrabbimwui kajui kakā eina thuida azingshong vāshungda tālaga Zinli 
vāshoka, kala Kadesh-barnea azingshong shoklaga Hezron vāshunglaga Addar 
vashoka, laga Karka takuikhui, 

4chiwui eina Azmonli vai, laga Egyptwui Kong chi eina vāshoka, kala chithāda 
shamadruli vātanga. Hi azingshong athumwui tharina. 

5Kala zingshoshongwui thari Salt Seawui eina thuida Jordan khamor tāshunga. 
Atungshongwui thari Jordan khamor, shamadruphei eina haophoka; 

6kala thari chi Beth-hoglah shanglaga Beth-arabah atungshong vāshuma; kala 
Reubenwui naomayara Bohanna ngalung shun kahai ngalemli shanga; 

7kala thari chi Achor Valleywui eina Debir shanga, laga atungshong Gilgalvāk 
vākuikai, hi Adummim juikakāli yangngasungda tampāk chiwui azingshong lei; 
kala thari chi En-shemeshwui ra̱khong vāshunglaga En-rogel vāshunga; 

8chieina thari chi Jebus mibingwui ngalei (chiya, Jerusalem) chiwui azingshong 
khalei Hinnomwui naomayarawui tampāk shanga, kala zingtunshong Hinnom 
tampākli yangkhangasung kaphungton kāshunga, hina atungshong vākatanga 
Rephaimwui tampāk akatangna; 

9chiwui thili thari chi kaphungton eina thuida Nephtoahwui Tara̱ ura̱pam 
vāshunga, kala chiwui eina Ephron Kaphungwui keinungbing vāshunga; kala 
Baalah (chiya Kiriath-jearim) vākuikhui; 

10kala thari chi Baalahwui zingtunshong vākuikakhui chiwui eina Seir Kaphung 
chiwui eina vāshumda Jearim Kaphung (chiya, Chesalon) atungshong, chieina 
Beth-shemesh talaga Timnah ngalemli tāshunga; 

11thari chi Ekron kaphungwui amai matungmeida shoklaga, Shikkeron 
vākuikhuilaga Baalah Kaphung ngalemli tai; kala Jabneelli shoka; chiwui eina 
thari chi shamadruli ungtanga. 

12Kala zingtunshong Kahaka Ngayiwui eina shamadrupheibing thari sai. Hi 
Judah shangwui shimkhur athishurda yarkahai kuimareikakhui tharina. 

Calebna Hebron eina Debir Khayui 
(Wung 1.11-15) 

13  PROHOna Joshuali kakaso athishurda, Judahwui ngachaili Jephunnehwui 
naomayara Calebli Kiriath-arba, chiya, Hebron kaho apam hi mi (Arba hi 
Anakwui avāva̱na). 

14 Kala Calebna Anakwui naomayara kathum Sheshai, Ahiman, Talmai, Anakwui 
ara̱-azāli kashamshokhaowa. 

15Chiwui eina Calebna Debirli kapamnaobingli shangngarara; Debir kaji hi 
khareli Kiriath-sepher hosai. 

16Kala Calebna hānga, “Kachikathāna Kiriath-sepher hi yuikhuishapakha, ali ina 
inao ngalāva̱ Achsahli ngakum ngasakra.” 

17Chieina Othni-el kaho Kenazwui naomayara, Calebwui agatona yuihaoda, ali 
anao ngalāva̱ Achsahli ngakum ngasakhaowa. 

18Sha̱nao china ali kharatharan, ana avāva̱ Calebli lui pokhavai hānga; chieina 
ana gadhā tungwui eina katā tharan Calebna ali hānga, “Na khi pongaikhala?” 

19Ana ali hānga, “Nana ili Negebli pamngasakhaoda ura̱pamla akha milu.” 
Chieina Calebna shangkhamato ura̱pam eina takhamaze ura̱pam chi ali 
mihaowa. 

Judahwui Keinungbing 

20Hi Judah shangwui mibingli shimkhurwui athishurda shimlui chi hithāda mi. 

21Judah shang mibingwui keinungbing chiya, Edomwui tharishong tākhamazeli 
khami keinungbing Kabzeel, Eder, Jagur, 

22Kinah, Dimonah, Adadah, 

23Kedesh, Hazor, Ithnan, 

24Ziph, Telem, Be-aloth, 

25Hazor-hadattah, Keri-oth-hezron (chiya Hazor) 

26Amam, Shema, Moladah, 

27Hazar-gaddah, Heshmon, Beth-pelet, 

28Hazar-shual, Beer-sheba, Biziothiah, 

29Baalah, Iim, Ezem, 

30Eltolad, Chesil, Hormah, 

31Ziklag, Madmannah, Sansannah, 

32Lebaoth, Shilhim, Ain kala Rimmon: athumwui kha̱bing eina ngasoda saikora 
keinung maga̱da chikona. 

33Kala angakoshong, Eshta-ol, Zorah, Ashnah, 

34Zanoah, En-gannim, Tappuah, Enam, 

35Jarmuth, Adullam, Sokoh, Azekah, 

36Sha-araim, Adithaim, Gederah, Gederothaim: athumwui kha̱bing eina ngasoda 
keinung tharāda matina. 

37Zenan, Hadashah, Migtal-gad, 

38Dilean, Mizpeh, Joktheel, 

39Lachish, Bozkath, Eglon, 

40Cabbon, Lahmam, Chitlish, 

41Gederoth, Beth-dagon, Naamah kala Makkedah: athumwui kha̱bing eina 
ngasoda keinung tharāda tharukna. 

42Libnah, Ether, Ashan, 

43Iphtah, Ashnah, Nezib, 

44Keilah, Achzib kala Mareshah: athumwui kha̱bing eina ngasoda keinung 
chikona. 

45Ekron, kala chiwui keinungbing eina chiwui kha̱bing; 

46Ekron eina thuida shamadru vāshungda, Ashdod ngalem saikora kala chiwui 
kha̱bing. 

47Ashdod, chiwui keinungbing kala chiwui kha̱bing; Gaza, chiwui keinungbing 
kala chiwui kha̱bing; Egypt kong kala Great Seawui eina shamadrupheili 
khaleibing. 

48Kala kaphungramli; Shamir, Jattir, Sokoh, 

49Dannah, Kiriath-sannah (chiya Debir) 

50Anab, Eshtemoh, Anim, 

51Goshen, Holon kala Giloh: athumwui kha̱bing eina ngasoda keinung tharāda 
akhana. 

52Arab, Dumah, Eshan, 

53Janim, Beth-tappuah, Aphekah, 

54Humtah, Kiriath-arba (chiya, Hebron) kala Zior: athumwui kha̱bing eina 
ngasoda keinung chikona. 

55Maon, Carmel, Ziph, Juttah, 

56Jezreel, Jokde-am, Zanoah, 

57Cain, Gibeah kala Timnah: athumwui kha̱bing eina ngasoda keinung tharāna. 

58Halhul, Beth-zur, Gedor, 

59Maarath, Beth-anoth kala Eltekon: athumwui kha̱bing eina ngasoda keinung 
tharukna. 

60Kiriath-baal (chiya Kiriath-jearim) kala Rabbah: athumwui kha̱bing eina 
ngasoda keinung khanina. 

61lamhāngli khalei, Beth-arabah, Middin, Secacah, 

62Nibshan, Salt City kala En-gedi: athumwui kha̱bing eina ngasoda keinung 
tharukna. 

63  Kha Jebusbingli Judahbingna Jerusalem eina makashamshokrarthuwa; 
chieina Jebusbing Judahbingli ngasoda aja eina tangda Jerusalemli pamda lei. 

Joshua 16 

Ephraim eina Zingtun Manassehli Khayar Leiret 

1Josephwui ara̱-azāli khayar shimlui chi Jericho ngalemli khalei Jordan eina 
haophokta Jerichowui tara̱ khalei zingshoshong lamhāng vāshunga, kala Jericho 
eina shanglaga Bethelwui kaphungram shangshunga; 

2Bethelwui eina Luz shanga, laga Ataroth vāshunglaga Archinaobingwui leiretli 
shangza̱ya; 

3chiwui eina zingtunshong tāda Japhletnaobingwui thari, chiwui eina Khamaze 
Beth-horon eina tangda tashungchaowa, chiwui thili Gezer tāda shamadru eina 
tātanga. 

4Josephwui mibing, Manasseh eina Ephraim shangna athumwui shimlui 
samphanga. 

Ephraim 

5Ephraim shangli athumwui shimkhur athishurda shimlui mi: athumwui 
shimlui thari zingshoshong Ataroth-addar eina haophoklaga Khamato Beth-
horon vāshunga, 

6chiwui eina thuilaga thari chi shamadru vāza̱ya; atungshong Mich-methath eina 
tanga; chiwui eina zingshoshongwui thari chi Taanath-shiloh vākuikhuilaga 
kānvāshumda zingshoshongwui eina Jan-oahli vātai, 

7Jan-oahwui eina tashumda Ataroth, chiwui eina Naarah vālaga Jericho 
aza̱khuida Jordanli tātanga. 

8Tappuah eina haophoklaga thari chi zingtunvāk Kanah kong kala chi shurlaga 
shamadru eina atanga. Hithāda Ephraimshili shimkhurwui athishurda shimlui 
mi. 

9Manasseh shili yarkahai lamwui lunglila Ephraimshiwui keinung kala kha̱ 
kachungkha lei. 

10 Chithālala athumna Gezerli somkapam Canaannaobingli makashamhaimana, 
chieina Canaanwui mibingna aja eina tangda Ephraimshili ngasopamda lei, kha 
athumli thoukai sāngasakta raonao sapama. 

Joshua 17 

Zingtun Manasseh 

1Chiwui thili Manasseh shangli yarmi; kaja a Josephwui naochizaina. 
Manassehwui naochizai Machir, Gileadshāvāva̱li, Gilead eina Bashan yara, kaja 
ava rai kasā mina. 

2Kala Manasseh shangwui mi khangateili shimkhurwui eina mathang mathang 
Abi-ezer, Helek, Asri-el, Shechem, Hepher kala Shemidali ngayarmi. Hi 
Josephwui naomayara Manassehwui mayarnao ara̱-azā shimkhurwui athi 
chitunkatāna. 

3 Chitharan Manassehwui naomayara Machir, Machirwui naomayara Gilead, 
Gileadwui naomayara Hepher, Hepherwui naomayara Zelophehad naomayara 

maleimana, kha sha̱naomānghaowa. Hi nao ngalāva̱bingwui amingna; Mahlah, 
Noah, Hoglah, Milcah kala Tirzah. 

4 Athumna pāngmon Eleazar, Nunwui naomayara Joshua kala kathānabingwui 
mangāli vāda hānga, “Ipā ngarāli ngasoda ithumlila shimlui mikhavai PROHOna 
Mosesli kaso kahaina.” Chiwui vang PROHOna kaso kahai athishurda ana 
avāva̱wui achināngarāli khayar thāda athumli shimlui yara. 

5Hithāda Jordanwui lakhavākli khalei Gilead eina Bashanli lāngda Manasseh 
shangna yar tharā samphanga, 

6khikhalajila Manasseh shimkhurli nao ngalāva̱bingla mayarnao thāda shimlui 
samphanga. Gilead ngalei chi Manassehwui katai shangli mihaowa. 

7Manassehwui leiret hi Shechemwui zingshoshong Asher eina thuida Mich-
methath tāshunga; kala thari chi azingvāk tāshungda En-tappuahwui mibing 
pamkhavaili tātanga. 

8Tappuah ngalei Manassehwuina, kha Manassehwui tharili khalei Tappuahwui 
keinung chiya Ephraimwui naongarāwuili zanga. 

9Chiwui thili thari chi Kanah kong tāpeiya. Kong hiwui azingvāk khalei keinung 
kaikha Manassehwui lungli leilala Ephraimwuina. Chiwui eina thuilaga 
Manasseh thari chi kong chiwui atungvāk shanglaga shamadru eina shangtanga. 

10Ngalei chi azingshong Ephraimwui kala zingtunshong Manassehwui da 
shamadru china thari sai; atungshong Asher shangshunga kala zingshovāk 
Issachar vāshunga. 

11 Issachar eina Asherlila Manassehwui lam Beth-shean eina chiwui kha̱bing 
zanga, kala Ibleam eina chiwui kha̱bing, kala Dorli kapambing eina kha̱bing, kala 
En-dorli kapanbing kala chiwui kha̱bing, kala Taanachli kapānbing kala chiwui 
kha̱bing, kala Megiddoli kapam mibing eina chiwui kha̱bing zanga, kala 
kakathumali Naphathna. 

12 Chithālala Manassehwui naomayarabingna chiwui keinungbing chi 
makhuirarthuwa, kha Canaanwui mibingna ngalei chili khaningpamhaowa. 

13Kha khaleilaga Israelwui mibingna pangkasang tharan Canaanwui mibingli 
makashamshokchaolala athumli thoukai kaphunga sāngasaka. 

Ephraim eina Zingtun Manassehna Ram Hakmeida Kapo 

14Kala Josephwui shangna Joshuali rāhānga, “PROHOna somida ithum shang 
hiyākha mayālaga kachiwui vang nana ithumli shimlui yar akhamāng 
mihaokhala?” 

15Chieina Joshuana athumli hānga, “Nathum mi chungnahaida nathumwui vang 
Ephraim kaphung teonahaiakha, Perizbing kala Rephaimbingwui ngahong 
ngalei chi wutlaga nathum lui shangvālu.” 

16Josephwui shangna hānga, “Kaphung ram chi ithumwui vang mashapmana, 
chili lāngda tampāk hili somkapam Canaanwui mibing, kaja Beth-seanwui 
luinganaibing kala Jezreel tampākli kapambing mariwui siguigari ngavāda lei.” 

17Chieina Joshuana Josephwui shimkhur Ephraim eina Manassehli hānga, 
“Nathum mi kachungkhahaoda pangshapla khaleina; nathum shimlui yar 
akhamāng majimara, 

18kha kaphungram chi nathumwui ngasāra, chi ngahonglala nathumna 
wutvāmamānda chiwui thari vākatang eina tangda nathum jipaira; khikhalajila 
Canaanwui mibingna mari siguigari ngavālala, rai pinglala nathumna athumli 
kashamshokphalungra.” 

Joshua 18 

Taida Khalei Ngalei Khangayar 

1Chiwui thili Israel yarui ashangva̱ Shilohli ungkazipta chili kazip khavai 
kachonshim akha sākai; ngalei chi athumna yuikakhuina. 

2Israel mibingwui ngachaili athum shang shinili shimlui mangayarmirangsai. 

3Chieina Joshuana Israelwui mibingli hānga, “Navā ngarāwui PROHO Varena 
nathumli mikahai ngalei chi mavākhuila nathum karankha ngapaipamra̱khala? 

4Shang kachiva̱wui eina mi kathumrip kapangshokmilu, kala ina athumli 
chihovāda athumna apam saikora yangkhuida kachichāna khuikhangai apam 
chi kapikhuilu, laga iwuili ralu. 

5Athumna ngalei chi shini sāda ngayarra, Judahwui mibingna azingshong 
athumwui leiretli kapam chi athumwui sāpapamra, kala Josephwui mibingna 
atungshong tharili pamra. 

6Kala leiret shini sāda ngakai kahai ngalei chiwui apongli nathumna 
kapikhuilaga ili khuiungmilu; kala ina PROHO Varewui mangāli kalā yanglaga 
mira. 

7Levibingna nathumwui alungli shimlui masamphangmara, kaja PROHOwui 
pāngmonpam hi athumwui shimluina; kala Gad kala Reuben kala Manassehwui 
shang tangkhaina PROHOwui rao Mosesna mikahai athishurda zimikshoshong 
Jordan kānda shimlui samphanghaira.” 

8Chieina mibingna athum kachichāwui shongzā zatuwa; kala ngalei chiwui 
pongli kapikhui khavai kazatabing chili Joshuana kasoi, “Vāda apam saikora 
yangkhuida ngalei chiwui apongli lairikli kapikhuida ili hanunglu; kala ina 

Shiloh apam hili PROHOwui mangāli kalā yangda ngalei chi nathumli 
ngayarmira.” 

9Chieina mibing china vālaga ngalei chi apam saikora yangkhui keinung shini 
zangda leiret shini chiwui apongli lairikli kapikhui, kala athumna Shilohwui 
rāmrahli Joshuali khuiungmi, 

10chieina Shilohli Joshuana athumwui vang PROHOwui mangāli kalā yangmi; kala 
Joshuana ngalei chi Israelwui mibingli ngayarmi, athum ava̱va̱wui yar misera. 

Benjaminli Khayar Leiret 

11Ka̱lā yanglaga Benjamin shangwui vang da shimkhurwui athishurda khayar 
shimlui chi Judah eina Joseph shangli mikahai chiwui ngachaili ungtai. 

12Atungshong ashiwui thari Jordan eina haophoka; chiwui eina thuilaga Jericho 
kaphung arāp shangshumda zingtunvāk khalei kaphungram shanglaga, Beth-
aven lamhāng atanga. 

13Chiwui eina azingvāk kuitālaga vāshumda Luz ngaheishong (Bethel) vatai, 
chiwui thili thari chi Khamaze Beth-horonwui azingshong khalei kaphungtung 
kala Ataroth-addar tāshunga. 

14Chieina thuida thari chi zingtunshong vākuikhuida azingshong Beth-horonli 
yangngasungda khalei kaphungram chi vāshungda Judah shangwui keinung 
akha Kiriath-baal (chiya Kiriath-jearim) eina tanga. Hi zingtunvākwui tharina. 

15Kala azingvāk Kiriath-jearim ayar eina haophoklaga thari chi Ephronli tai, kala 
Nephtoah Tara̱wui ura̱ pamli ungtanga; 

16chiwui thili thari chi Rephaim tampāk atungvāk shangkachata Hinnom 
naomayarawui tampākli yangkazanga kaphungphei chi tai, laga chiwui eina 
Jebusnaobingwui kaphung arāp Hinnom tālaga En-rogelvāk tai; 

17chiwui eina atungshong vāngareikhuida En-shemeshli shanga, chiwui eina 
Adummimwui shongshan yangkhangasung Geliloth shanga, kala chiwui eina 
Reubenwui naomayara Bohanwui ngalungpam tāzanga; 

18kala atungshong Beth-arabatwui kaphung arāp shangda Arabahli tai; 

19chiwui thili thari chi atungshong Beth-hoglahwui kaphung shangluida Jordan 
tākhamazingvāk khalei Salt Seawui shamadruphei atungshong atanga: hi 
azingshongwui tharina. 

20Zingshoshong Jordanna thari sai. Hi Benjamin shangli shimkhurwui 
athishurda yarkahai thariwui thari kuikhamareina. 

21Chitharan Benjamin shangli shimkhurwui athishurda yarkahai keinungbing 
chiya Jericho, Beth-arabah, Emek-keziz, 

22Beth-arabah, Zemaraim, Bethel, 

23Avvim, Parah, Ophrah, 

24Chepharammoni, Ophni, Geba— da athumwui kha̱bing eina ngasoda keinung 
tharāda khanina: 

25Kala Gibeon, Ramah, Be-eroth, 

26Mizpeh, Chephirah, Mozah, 

27Rekem, Irpeel, Taralah, 

28Zela, Ha-eleph, Jebus (chiya Jerusalem), Gibe-ah kala Kiriath-jearim; 
athumwui kha̱bing eina ngasoda keinung tharāda matina. Hi Benjamin shangli 
athumwui shimkhurwui athishurda yarkahai shimluina. 

Joshua 19 

Simeonli Khayar Leiret 

1Ka̱lā kakhane chi Simeonwui vang shokta, Simeonwui shangli athumwui 
shimkhurwui athishurda yara, kala shimlui chi Judah shangwui ngalei 
alungthungli zanga. 

2 Kala athumwui shimlui chiya, Beer-sheba, Sheba, Moladah, 

3Hazar-shual, Balah, Ezem, 

4Eltolad, Bethul, Hormah, 

5Ziklag, Beth-marcaboth, Hazar-susah, 

6Beth-lebaoth, kala Sharuhen— athumwui kha̱bing eina ngasoda keinung 
tharāda kathumna; 

7En-rimmon, Ether, kala Ashan— athumwui kha̱bing eina ngasoda keinung 
matina; 

8kala keinung hili kuimareida khalei kha̱bing Baalath-beer vāshungda, kala 
Negebwui Ramah vāshungda zangsera. Hi Simeon shangli athumwui 
shimkhurwui athishurda mikahai shimluina. 

9Simeonshi shangwui shimlui Judah shangwui lamli ngakaida zanga; kaja Judah 
shangwui ngalei hi athumwui vang haknāhaida, chiwui alungthungli Simeon 
shangli shimlui khami hi Judah yarwui eina khuikashokna. 

Zebulunli Khayar Leiret 

10Ka̱lā kakathuma chi Zebulun shangwui vang shokta athumwui shimkhurwui 
athishurda yara. Kala athumwui leiret chi Sarid eina tangda shangshunga; 

11chieina chiwui thari chi zingtunvāk vāda, kala Mareal vāshungda kala 
Dabbeshethli aza̱ya, chiwui Jokne-amwui zingshoshong khalei kong chieina tai. 

12Sarid eina haophoklaga lakkashong zingshovāk zimik shokkhavaishong 
Chisloth-taborwui thari vāshunga; chiwui eina Daberath vai, chiwui thili Japhia 
shangshunga; 

13chiwui eina vāshumda zingshovāk vashumlaga zingshoshong Gath-hepherli, 
kala Eth-kazin kala Rimmon vālaga Neahvāk kuitāhaowa. 

14Atungshong thari chi Hannathon vākuikhuiya, kala chi Iphtahelwui tampākli 
ungtanga; 

15kala Kattath, Nahalal, Shimron, Idalah kala Bethlehem—athumwui kha̱bing 
eina ngasoda keinung tharāda khanina. 

16Hi Zebulun shang athumwui shimkhurwui athishurda athumwui shimluina—
kha̱bing eina ngasoda keinung tharāda khanina. 

Issacharli Khayar Leiret 

17Ka̱lā khamate chi Issacharwui vang shokta Issachar shangli athumwui 
shimkhurwui athishurda yara. 

18Athumwui leiretli Jezreel, Chesulloth, Shunem, 

19Haphara-im, Shion, Anaharath, 

20Rabbith, Kishion, Ebez, 

21Remeth, En-gannim, En-haddah, Beth-pazzez hibing zanga; 

22Thari chi Tabor, Shahazumah, kala Beth-shemesh, hibing vāza̱da Jordan eina 
tanga—athumwui kha̱bing eina ngasoda keinung tharāda tharukna. 

23Hi Issachar shangli athumwui shimkhurwui athishurda mikahai athumwui 
kha̱bing zangda keinungbing china. 

Asherli Khayar Leiret 

24Ka̱lā kaphangā chi Asher shangli athumwui shimkhurwui athishurda shoka. 

25Athumwui leiret Helkath, Hali, Beten, Achshaph hibing hina, 

26Allammelech, Amad, kala Mishal zanga; zingtunvāk Carmel kala Shihor-libnath 
vāza̱da, 

27chiwui thili zingshovāk kuivāda chi Beth-dagonli vai, kala Zebulun eina 
Iphtahel zingtunshongwui tampāk vāza̱da Beth-emek kala Neiel vāshunga; 
chiwui thili atung shangshumda Cabul shangshungda, 

28Ebron, Rehob, Hammon, Kanah, kala Khareiya Sidon tāshunga. 

29Chiwui thili thari chi Ramahvāk kuivāda raipan sākahai Tyrewui keinung chi 
vāshunga; chiwui thili thari chi kuikhuida Hosahli latungda shamadruli atanga; 
Mahalab, Achzib, 

30Ummah, Aphek kala Rehob zangserda athumwui kha̱bing kala keinung 
maga̱da khanina. 

31Hi Asher shangli athumwui shimkhurwui athishurda yarkahai athumwui 
kha̱bing kala keinungbing china. 

Naphtalili Khayar Leiret 

32Ka̱lā katharuka chi Naphtali shangli athumwui shimkhurwui athishurda 
shoka. 

33Kala ashiwui thari Helephwui eina kala Za-anannimwui shirimthingrongwui 
eina thuilaga Adami-nekeb, Jabneelwui eina tangda Lakkum vāshunga kala 
Jordan eina tanga; 

34chiwui thili thari chi zingtunshong kuivālaga chiwui eina Aznoth-tabor, 
Hukkok kala azingshong Zebulun tāza̱laga zingtunvāk Asher vāshunga, kala 
Jordanwui zingshovāk khalei Judah ungshunga. 

35Raipan sākahai keinungbing chiya Ziddim, Zer, Hammath, Rakkath, 
Chinnereth, 

36Adamah, Ramah, Hazor, 

37Kedesh, Edre-i, En-hazor, 

38Yiron, Migtal-el, Horem, Beth-anath kala Beth-shemesh—athumwui kha̱bing 
eina ngasoda keinung tharāda chikona. 

39Hi Naphtali shangli athumwui shimkhurwui athishurda yarkahai athumwui 
kha̱bing kala keinungbing china. 

Danli Khayar Leiret 

40Ka̱lā kashine chi Dan shangli athumwui shimkhurwui athishurda shoka. 

41Kala ashi shimkhurwui leiret Zorah, Eshta-ol, Ir-shemeshbing hina, 

42Sha-alabbin, Aijalon, Ithlah, 

43Elon, Timnah, Ekron, 

44Eltekeh, Gibbethon, Baalath, 

45Jehud, Bene-berak, Gath-rimmon, 

46kala Me-jarkon kala Rakkon eina Joppali yangkhangasung leiretbing zanga. 

47 Danwui mibingna ngalei shimān kahai eina Leshemli kāngarara kala chiwui 
mibingli raighai eina sathatta yuikakhui eina ngalei chi athumwui sāda 
pamhaowa kala Lashem maholuila athum avāva̱wui ming Dan hohaowa. 

48Hi Dan shangli athumwui shimkhurwui athishurda yarkahai keinungbing eina 
athumwui kha̱bing china. 

Naomeikapta Khayar 

49Athumwui shimluiwui vang ngalei ngayarkup kahaiwui thili Israelwui 
mibingna Nunwui naomayara Joshuali ngalei akha mi. 

50PROHOna kakaso athishurda athumna awui kapo Timnath-serah kaho 
Ephraimwui kaphungramli khalei keinung chi mihaowa; kala ana keinung chi 
sakāluishitta chili pamhaowa. 

51Hi Pāngmon Eleazar kala Nunwui naomayara Joshua kala Israel shimkhur 
avāva̱ ngarāwui athishurda mibingwui kathānabingna Shilohli khalei kazip 
khavai kachonshim khāmongli, PROHOwui mangāli kalā yanglaga shimlui 
ngayarkhami chi hina. Chieina athumna ngalei chi ngayarkuphaowa. 

Joshua 20 

Ngayin khavai Keinungbing 
(Mis 35.9-34) 

1Chiwui thili PROHOna Joshuali hānga, 

2 Israelwui mibingli hānglu, “Ina Mosesli hāngkahai thāda ngayin khavai 
keinungbing kapangkhuilu, 

3chieina kachikathāna matheila, lah matheithangmeila mi sathathaiakha chili 
yāmngayinra; katheshina athut khuikhavai raakha nathumwui vang yāmngayin 
khavaina. 

4Sakathatana hikathā keinung akhali ayāmsangda zangkhavai ngaveili 
ranganingda, keinung chiwui khararnaobingli awui tuishot hāngchitheira; 
chiwui thili athumna ali keinungli khuizangda apam mira kala chili ali 
pamngasakra. 

5Kala katheshiwui mina ali kharomrāsālala, sakathatpa chili kakharompawui 
pāngli athumna mamisangmara, kaja ana awui khongnaili kharewui yangkashi 
leida lah thatheilaga sākathat maningmana. 

6Kala ali yarui ashangva̱ mangāli bichar sākhavai manganingranglakha eina 
tangda, kala sākathat atamli pāngmon kharei sākasā chi mathiranglakha eina 
tangda ana keinung chili pamra: chiwui thili ana yāmrā kahai keinung kala 
akhalattawui shimli latungpaira.” 

7Chieina athumna Naphtaliwui kaphungramli khalei Galileewui Kadesh, kala 
Ephraim kaphungramwui Shechem, kala Judah kaphungramwui Kiriath-arba 
(chiya Hebron) hibing kapangkhui. 

8Kala Jordan makānda Jerichowui zingshoshong lamhāngwui kaphung 
khanganili khalei Reubenshi shangwui eina Bezer, Gadshi shangwui eina 
Gileadli khalei Ramoth, Manassehshi shangwui Bashanwui Golonbing hi 
kapangkhui. 

9Keinungbing hi Israelwui mibing saikorawui vang, kala athumli ngasoda ram 
kazat saikorawui vangna, kaja kachikathāna makathei eina mi sathathaiakha, 
athumna keinungbing hili yāmsangra, chithāda sāda ana ali athut hāngsangki 
kajipāwui pāngli mathimara, kala yarui ashangva̱na ali bichar masāranglakha 
eina tangda, ana chili yāmngayinra. 

Joshua 21 

Levinaowui Keinungbing 

1  Chiwui thili Levi shimkhurwui akhavābingna pāngmon Eleazar kala Nunwui 
naomayara Joshua kala Israel mibingwui shangwui kala shimkhurwui 
akhavābingli rai; 

2 kala athumna Canaan ngaleiwui Shilohli pamlakha athumli rāhānga, “Ithumli 
pamkhavai keinungbing, kala ithumwui sha̱keiwui vang seihomphung 
miphalungra da PROHOna Mosesli hānghai dalei.” 

3Chieina PROHOna kaso kahai chi Israelwui mibingna Levinaobingli athumwui 
shimluiwui eina keinungbing kala seihomphungbing hi mihaowa. 

4Kalā yanglaga, Kohatshi shimkhurli ungtāhaowa. Chieina pāngmon Aaronwui 
ara̱-azāna Judah, Simeon, kala Benjamin shangwui eina kalā eina keinung 
tharāda kathum samphanga. 

5Kala Kohathshi kaikhana kalā yanglaga Ephraim, Dan kala Manasseh shang 
tangkhaiwui eina keinung tharā samphanga. 

6Kalā yanglaga Gershonbingna Issachar, Asher, Naphtali shangbing kala 
Bashanli khalei Manasseh shang tangkhaiwui eina keinung tharāda kathum 
samphanga. 

7Meraribingna athumwui shimkhurwui athishurda Reuben, Gad kala Zebulun 
shangbingwui eina keinung tharāda khani samphanga. 

8Keinungbing kala seihomphungbing hi PROHOna Mosesli hāngkahai athishurda 
Israelwui mibingna kalā yanglaga Levibingli mikahaina. 

9Judah shangwui eina, kala Simeon shangwui eina athumna aming panlaga 
azingwui keinungbing hi mi, 

10chiya kalā yanglaga samphangkhare sāthuda Aaronwui naotun Levi shangwui 
Kohath shimkhurwui ngasāhaowa. 

11Athumli Kiriath-arba (Arbana Anakwui avāva̱ ngasahaoda), chiya Hebron, 
Judahwui kaphungramli khalei chi kuimareida seihomphungwui vang mihaowa. 

12Kha keinungwui tampākbing eina kha̱bing chiya Jephunnehwui naomayara 
Calebli awui shimlui sāda mihaowa. 

13Kala Aaron pāngmonwui ara̱-azāli athumna mi sākathatana yāmngayin khavai 
keinung Hebron, Libnah eina chiwui seihomphung ngaleibing, 

14Jattir eina chiwui seihomphung, Eshtemoa eina chiwui seihomphung, 

15Holon eina chiwui seihomphung, Debir eina chiwui seihomphung, 

16Ain eina chiwui seihomphung, Juttah eina chiwui seihomphung, Beth-shemesh 
eina chiwui seihomphung da keinung chiko hi shang khaniwui eina khuishokmi; 

17chiwui thili Benjamin shangwui eina, Gibeon eina chiwui seihomphung, Geba 
kala chiwui seihomphung, 

18Anathoth eina chiwui seihomphung, kala Almon eina chiwui seihomphung da 
keinung matina. 

19Pāngmon Aaronwui ara̱-azā pāngmonbingwui keinung saikora tharāda 
kathum kala athumwui seihomphungbing hina. 

20Katei Levibingwui ngachaili Kohath shimkhurbingli Ephraim shangwui eina 
keinung khuishokmi. 

21Athumli mikahaibing chi mi sakathatana yāmngayin khavai Ephraim 
kaphungramli khalei keinung Shechem, kala chiwui seihomphung, Gezer eina 
chiwui seihomphung, 

22Kibza-im eina chiwui seihomphung, Beth-horon eina chiwui seihomphung da 
keinung matina; 

23kala Dan shangwui eina, Elteke eina chiwui seihomphung, Gibbethon eina 
chiwui seihomphung, 

24Aijalon eina chiwui seihomphung, Gath-rimmon eina chiwui seihomphung da 
keinung matina; 

25kala Manasseh shang tangkhaiwui eina Taanach eina chiwui seihomphung 
kala Gath-rimmon eina chiwui seihomphung da keinung khaniya, 

26katai shimkhur Kohathbingwui keinung kala athumwui seihomphung saikora 
tharāna. 

27Kala Levibingwui shimkhur Gershonbingli Manasseh shang tangkhaiwui eina 
keinung khuishokmi, Bashanli khalei mi sakathatana yāmngayin khavai keinung 

Golan eina chiwui seihomphung kala Be-eshterah eina chiwui seihomphung da 
keinung khanina; 

28kala Issachar shangwui eina Kishion kala chiwui seihomphung, Daberath eina 
chiwui seihomphung, 

29Jarmuth eina chiwui seihomphung, En-gannim eina chiwui seihomphung da 
keinung matina; 

30kala Asher shangwui eina, Mishal eina chiwui seihomphung, Abdon eina 
chiwui seihomphung, 

31Helkath eina chiwui seihomphung, kala Rehob eina chiwui seihomphung da 
keinung matina; 

32kala Naphtali shangwui eina, Galileeli khalei mi sakathatana yāmngayin khavai 
Kadesh eina chiwui seihomphung, Hammothdor eina chiwui seihomphung, kala 
Kartan eina chiwui seihomphung da keinung kathumna; 

33Gershon shimkhur saikorawui keinung kala seihomphung tharāda kathumna. 

34Kala Levishi kateibing Merari shimkhurbingli Zebulun shangwui eina, Jokne-
am eina chiwui seihomphung, Kartah eina chiwui seihomphung, 

35Dimnah eina chiwui seihomphung, Nahalal eina chiwui seihomphung da 
keinung mati khuishokmi; 

36kala Reuben shangwui eina, Bezer eina chiwui seihomphung, Jahaz eina 
chiwui seihomphung, 

37Kedemoth eina chiwui seihomphung kala Mepha-ath eina chiwui 
seihomphung da keinung matina; 

38kala Gad shangwui eina Gileadli khalei mi sakathatana yāmngayin khavai 
keinung Ramoth eina chiwui seihomphung, Mahanaim eina chiwui 
seihomphung, 

39Heshbon eina chiwui seihomphung, Jazer eina chiwui seihomphung da saikora 
keinung matina. 

40Merariwui shimkhurbingwui keinungwui vang, chiya, Levibingwui shimkhur 
taihaida khaleibing, athumli yarkahai keinung saikora tharāda khanina. 

41Israel mibingwui ngalei alungli Levibingna samkaphang keinungbing kala 
seihomphung eina ngasoda saikora keinung hangmatida chishatna. 

42Keinungbing kachiva̱li kachichāwui ayar kuikhamareili seihomphung leisera; 
keinung saikora chithāserpapama. 

43Hithāda sāda PROHOna athumwui avāva̱ ngarāli ngashit kahai athishurda 
ngalei saikora Israelnaoli mihaowa, kala chi athumwui shimlui ngasāda 
pamhaowa. 

44Kala PROHOna athumwui avāva̱ ngarāli ngashit kahai athishurda athumli apam 
kachiva̱li ngasāmkhui ngasaka; yangkashe saikorawui eina akhanala athumli 
manganingkhamluimana; kaja yangkashebing saikora PROHOna athumwui 
pāngli horsangmi. 

45PROHOna Israel shimkhurli kaphā ngashit kahai saikora maungkashung 
maleimana; saikora ungshungsera. 

Joshua 22 

Zingshoshang Shimli Shikhaun 

1Chiwui thili Joshuana Reuben, Gad kala Manassehwui shang tangkhaili 
hokhuiya, 

2 kala athumli hānga, “Nathumna PROHOwui rao Moseswui ningkhami saikora 
mayonhaira kala ina nathumli kakaso saikora nganāhaira; 

3nathumna nachinā ngarāli kharewui eina thuilaga aja rāshungda 
mahorhaimana, kha nathumwui Varena sālu kaji athishurda ningsangda 
sāhaira. 

4Ara PROHO nathumwui Varena nathumwui achinā ngarāli ana ngashit kahai 
athishurda ngasāmkhui ngasakhaira; chiwui vang eina ara 
ngareikhuida PROHOwui rao Mosesna nathumli Jordan kong lākhavāk mikahai 
ngalei nathumwui shim chili ungulu. 

5PROHOwui rao Mosesna nathumli mikahai ningkhami eina ain chi mayontitlu, 
nathumwui PROHO Vareli leishi khavai, awui apong saikorali zatkhavai, awui 
ningkhamibing mayon khavai, kala ali ngavaptit khavai kala ali nathumwui ning 
manglā tongda otram ngatha̱ khavaina.” 

6Chieina Joshuana athumli somi, kala athumli shivathaowa; kala athumna 
athumwui shimli unghaowa. 

7Atam chitharan Manasseh shang tangkhaili Mosesna shimlui Bashanli 
mihairasai; kha khangatei tangkhaili Jordanwui zingtunvāk athum chinao 
ngarāwui ngalemli Joshuana mi. Kala Joshuana athumli kachichāwui shimli 
kashiun chitharan ana athumli somi, 

8ana athumli hānga, “Nathumwui shimli, lan kachungkha, sha̱kei, sinā, lupā, kori, 
mari kala kashankachon kachungkha eina ngasoda ungulu; yangkashebingwui 
eina ngaponkakhui lan chi nachinā ngarālila ngayarmilu.” 



449 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

9Chieina Reubennaobing, Gadnaobing kala Manassehwui shang tangkhai athum 
shim hanunghaowa, Canaan ngaleiwui Shilohli khalei Israel mibingwui eina 
pakthuihaowa, PROHOna Mosesli kaso kahai thāda athumna samphang kahai 
athumwui ngalei Gileadli hanunghaowa. 

Jordan Ngalemli Khalei Hanphut 

10Kala athumna Canaan ngalemli khalei Jordanvāk katā eina, Reubennaobing, 
Gadnaobing kala Manasseh shang tangkhai athumna Jordan chili hanphut 
kahakva akha sākhui. 

11Israelwui mibingna chi kashā eina hānga, “Yanglu, Reuben, kala Gad kala 
Manasseh shang tangkhai mibingna Canaan ngaleiwui zimikshovāk Jordanli 
hanphut akha sakāhaira, apam chi Israelnaobingwui vākna.” 

12Kala Israelwui mibingna chi kashā eina, Israel ashangva̱ Shilohli kazipkhuida 
athumli rai sākhavai ngazeka. 

13Chieina Israelwui mibingna pāngmon Eleazarwui naomayara Phinehasli, 
Reuben, Gad kala Manasseh shang tangkhaili chihovai, 

14kala ali ngasoda Israel shang kachiva̱wui akhavā, saikora chi Israel shang 
ngachaiwui eina shimkhur ava̱va̱wui akui athum tharā vai. 

15Athumna Gileadwui ngaleili Reuben, Gad kala Manasseh shang tangkhaili, 
vāda athumna athumli ahānga, 

16“PROHOwui yarui ashangva̱na hithāda hānga, ‘Khisāda PROHOli kashurwui eina 
aja Israelwui Varewui eina ngareithuihaida PROHOli ngakaishida nathum 
khalattana hanphut akha sakāda mikhanam hi khikhala? 

17 Ithumna Peorli morei sāshap sākahai chiwui eina ithum khalatta arui eina 
tangdala mapheomiranga; kala chiwui vang PROHOwui mibingwuitungli 
kazātkashi kharāna, 

18chieina nathum aja PROHOli kashurwui eina ngareithuihaorala? Kala aja 
nathumna PROHOli ngakaishiakha awui malungkhavāt chi akhama Israel 
ashangva̱wuitungli tāra. 

19Kha ara, kalikhada nathumwui ngalei chi makhaoda leiakha, PROHOwui 
Tabernacle khaleipam PROHOwui ngaleili kāzanglaga ithumwui alungli 
nathumwui shimlui rākhuilu; PROHOliva mangakaishialu, lah 
ithumwui PROHO Varewui hanphut chili lāngda nathumna khangatei sākakā 
chieina ithumlila ngakaikashe ngasa ngasakpaishina. 

20 Zerahwui naomayara Achanna shitkasang kaida sākazam kahai otbing 
kakhuiwui vang eina malungkhavāt chi Israel katongawuitungli matāmala? 
Awui moreiwui vang amāng mashimānmana.’” 



450 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Chieina Reuben, Gad kala Manasseh shang tangkhaina Israel shimkhurwui 
wungva̱-wungvābing chili ngahānkāda hānga, 

22“Pangshapa, PROHO Vare, Pangshapa PROHO Vare! Ana thei; kala Israel 
khalattanala theiranu! Kalikha hi ngakaishida lah PROHOli shitkasang kaida 
kasāna jiakha, ithumli tandi miranu! 

23hanphut sākakā hi PROHOwui thi kashurwui eina mai ngareithui khavai, lah 
rikkatā kachikatranu, tharāzatchigatranu, ningyatchigatranu, chigat khavaina 
jiakha, PROHO khalattana chiwui angalang hāngsangranu. 

24Maningmana, kha ithumna khangacheewui eina kasāna, kaja naoda 
nathumwui naongarāna ithumwui naongarāli ‘Nathumna PROHO Israelwui 
Vareli khi khangashit leikhala? 

25Kaja, PROHOna ithum eina nathum Reubennaobing eina Gadnaobingli 
Jordanna thari sāmihaira, PROHOwuili nathumwui yar maleimana,’ chieina 
ithumwui naongarāli nathumwui naongarāna, PROHOli khokharum ngasām 
ngasakhaipaishina. 

26Chiwui vang eina ithumna kahāngna, ithum arui hili rikkatā kachigatwui vang, 
lah pha̱phayā khavaiwui vang maningla hanphut akha sākāsa, 

27kha hina nathum eina ithum, kala ithumwui thili shokrāda khalei naothot 
ngachaili shākhi sākhavai, kala ithumla PROHOwui mangāli rikkatā kachigat, 
pha̱kaphayā kala ningyatchigat sāda otram ngathapaira; chi maningakha 
nathumwui naongarāna ithumwui naongarāli PROHOwuili nathumwui yar 
maleimana da hāngpaishina. 

28Kala ithumna chukmaja̱ya, kalikhada rārāda khalei atamli ithumli lah 
ithumwui naongarāli chithāda hāngakha ithumna, ‘Yanglu! ishava ngarāna 
sākahai, PROHOwui hanphut sākakhui leida lei, hi rikkatā kachigatwui vangla, 
pha̱kaphayāwui vangla maningmana, kha ithum eina nathumwui ngachaili 
shākhi akhana’ da ngahānkāra. 

29Awui tabernacle mangāli khalei ithumwui Vare PROHOwui hanphut maningla 
rikkatā kachigat, tharāzāt kachigat, lah pha̱kaphayā hanphut khangatei 
sakāda PROHOli ngakaishiki kaji kala PROHOwui eina mai ngareithuihaoki kaji 
chiya ithumwui eina katāva̱li thuiranu!” 

30Pāngmon Phinehas kala ali ngasokazata ashangva̱wui akuibing, kala Israel 
shimkhurbingwui wungva̱-wungvābingna, Reubennaobing, Gad kala 
Manassehwui kahāng tui chi shālaga, china athumli ningyāng ungngasakhaowa. 

31Chieina pāngmon Eleazarwui naomayara Phinehasna Reubennaobing, Gad 
kala Manassehli hānga, “Aja PROHOna ithumli ngasomi kaji ithumna thei, kaja 
nathumna PROHOwui mangāli khikha zakkashi masāmana kala nathumna 
Israelwui mibingli PROHO pāngwui eina kanmihaira.” 

32Chiwui thili pāngmon Eleazarwui naomayara Phinehas kala akuibing, Gilead 
ngaleili khalei Reuben kala Gadbingwui eina hanthuihaida Canaanli khalei 
Israelwui mibingli latunga, kala tui saikora athumli unghānga. 

33Kala pao chi shālaga Israelwui mibing ningyāngunglakhaowa; kala Israelwui 
mibingna Vareli sochikatta athumwuitungli zakkashi mamatuiluimana kala 
Reubennaobing eina Gadnaobingna kapam ngalei chi masākazamluimara da 
hānga. 

34Reubennaobing eina Gadnaobingna hanphut chili shākhi hoi; “Kaja,” athumna 
hānga, “Ithumwui ngachaili PROHO hi Varelaka kaji chi hina shākhi akhana.” 

Joshua 23 

Joshuawui Kapāng Tui 

1Atam kasangkhawui thili PROHOna Israelli kuimareida khalei 
yangkashebingwui eina ngasāmkhui khangasak tharan Joshuala rarhaida 
saryuihaowa, 

2Joshuana Israel saikorali, athumwui ararbing, kala akuibing, athumwui 
bicharsamebing kala otva̱bingli hokhuida hānga, “I ara rarhaida saryuihaira, 

3kala PROHO nathumwui Varena yur khangateibingli nathumwui vang sāmi 
kahai saikora nathumna theihaira, kaja nathumwui vang ngararmi kahai 
chi PROHO nathumwui Varena. 

4Yanglu, ina Israel shangbingwui shimlui sākhavai, taihaida khalei ngaleibing 
eina ina shimit kahai miyurbingwui ngalei Jordan eina thuida zingtunshong 
Great Sea eina tangda zangnarlaga nathumli mihaira. 

5Nathumwui Vare PROHOna athumli nathumwui mangāli namshokmida 
nathumwui miktāli kashamshokhaora kala nathumwui Vare PROHOna ngashit 
kahai athishurda athumwui ngalei nathumwui ngasāra. 

6Chiwui vang eina Moseswui ain lairikli kapi kahai saikora mayontitta yuiung-
yuivā masaalu, 

7chithākha nathumwui ngachaili yur khangateiwui mi leida khalei chili 
mamanātmara, lah athumwui varebingwui mingla masingmara, lah athumwui 
ming singda shākhi masāmara, lah otram mangatha̱mara, lah nathum khalatta 
mashunzangda athumli makhorumara, 

8kha nathumna aja sāda khalei thāda PROHO nathumwui Vareli ngavaptitlu. 

9Kaja PROHOna nathumwui mangāli kahaka kala kapanga yurbing kachungkha 
kashamshokmihaira; kala nathumwui vanga, nathumli aja eina tangda 
khipānakha mangasungrarmana. 

10 Ana nathumli ngashit kahai chithāda nathumwui mi akhana mi thingkhali 
ngararshapra, kaja PROHO nathumwui Varena nathumwui vang ngararkhami 
einana. 

11Chiwui vang eina PROHO nathumwui Vareli leishi khavai nathum khalatta 
nganātitkhuilu. 

12Kaja nathumna ngareithuihaida nathumwui alungli shākhaida khalei yur 
khangatei chili ngarumhaiakha, kala ngalā ngakhotta, nathumna athumwui kala 
athumna nathumwui sha̱naobingli ngakumakha, 

13theiphalungra kaja PROHO nathumwui Varena yurbing chili nathumwui eina 
makashamshokmiluimara; kha athum chi nathumwui vang mankhavai khalen, 
arapli ngaphit khavai, kala mikli kashāt kazang kathā ngasāhaora, 
kala PROHO nathumwui Varena mikahai khamathā ngalei hiwui eina nathum 
mashimānranglakha eina tangda chithāra. 

14“Kala ara I akhur vāki jiura, kala nathumna nathumwui wuklungli kala ningli 
thei, kaja PROHO nathumwui Varena nathumli kaphā ot saikora ngashit kahai 
akhala maungkashung maleimana; nathumwui vang saikora ungshungserhaira, 
akhala maungkashung maleimana. 

15Kha PROHO nathumwui Varena kaphā ot saikora nathumli ngashitmida 
ungshung khangasak thāda, chieina PROHO nathumwui Varena nathumli khami 
khamathā ngalei hiwui eina nathum mashimānchaoranglakha eina 
tangda, PROHOna nathumwuitungli makaphā saikora khuirāra, 

16kalikhada nathumna PROHO nathumwui Varena mikahai tuingashit, kala ana 
nathumli kaso kahaili ngakaishida khangatei varebingli otram ngatha̱da, kala 
khorumakha, PROHOna nathumli malungvātta nathumli mikahai kaphā ngalei 
hiwui eina nathum thaklāk eina shimānhaora.” 

Joshua 24 

Shechemli Leilakha Joshuana Mibingli Kahāng 

1Chiwui thili Joshuana Israel shang saikora Shechemli kazipkhui, kala ararbing, 
akuibing, bicharsamebing kala Israelwui otva̱bing, saikorali hokhui kala 
athumna PROHOwui mangāli rākazipa. 

2 Chieina Joshuana mi saikorali hānga, “Israelwui PROHO Varena hithāda hānga; 
‘Achālakha navāngarā, Abraham eina Nahorwui avāva̱ Terahna Euphrates 
kānda pamsai; kala athumna khangatei varebingli khorumsai. 

3 Chieina ina nathumwui navā Abrahamli kong makānda athankhuida Canaan 
ngalei kuimareida thānvai, kala awui ara̱-azā kachungkha mi. Ina ali Isaac mi; 

4 kala Isaacli ina Jacob eina Esau mi. Kala ina Esauli Seirwui kaphungram awui 
shimlui sākhavai mi, kha Jacob eina awui naongarā Egyptli tahaowa. 

5 Chiwui thili ina Moses eina Aaronli Egyptli chihovāda ina saki kaji sālaga 
chiwui alungli kazātkashi kazāngasaka, kala khaleilaga ina athumli khuishoka. 

6Chiwui thili ina navāngarāli Egyptwui eina khuishoka, kala nathumna 
shamadruli rāshunga; kala Egyptnaobingna siguigari kala sigui katonga 
mibingna navāngarāli Red Sea eina tangda kharomrai. 

7Kala athumna PROHOli khangakao eina, ana athum eina Egyptnaobingwui 
ngachaili ngamiting ngasakhaowa, kala tara̱na athumli ngaphumthathaowa; 
kala ina Egypt mibingli khi sākhala kaji nathum mik eina thei; kala nathum 
lamhāngli atam kasāngkha pama. 

8 Chiwui thili ina nathumli Amorbing Jordan lākhavāk pamkasābingwui ngaleili 
khuivai; athumna nathumli ngararlala ina athumli nathumwui pāngli mi, kala 
athumwui ngalei chi nathumli samphang ngasaka, kala ina athumli nathumwui 
miktāli shimān ngasaka. 

9 Chiwui thili Moabwui awunga, Zipporwui naomayara Balakna Israelli 
thuingarara; ana Beorwui naomayara Balaamli hokhuida nathumli khonshi 
khavai sai, 

10kha ina Balaamli manganāsangmimana; chiwui vang ana nathumli 
somihaowa; hithāda ina nathumli awui pāng eina kanshokmi. 

11 Kala nathumna Jordan kānda Jericholi vai, kala Jerichowui mina nathumli 
rāngarara, kala nathumna Amornaobing, Periznaobing, Canaannaobing, 
Hitnaobing, Girgashnaobing, Hivnaobing kala Jebusnaobing saikoralila ngararda 
athumli ina nathumwui pāngli sangmi. 

12ina nathumwui mangāli khui chihorāda china Amorwui awunga khanili 
kashamshoka; hi nathumwui raighai, lah malā eina maningmana. 

13 Nathumna lui mavākasang ngalei, nathumna masemkakā keinungbing ina 
mida nathumna chili sompama kala nathumna malingkasang drakhā yāmgui 
kala olive yāmguiwui athei nathumna shai.’ 

14“Chiwui vang eina ara PROHOli ngacheelu, ning tharda, kala ning katong eina 
ali otram ngatha̱lu; navāngarāna Kong makānda pamlakha kala Egyptli leilakha 
khokharum varebing chi horhaolu, kala PROHOli otram ngatha̱lu. 

15Kala kalikha nathumna PROHOli otram mangatha̱ngaiakha, navāngarāna kong 
makānda ramreili leilakha khorumkasā varebing chika, Amor ngaleili nathumna 
pamlakha khorumkasā varebingli khuira̱khala kaji aja kapangkhuilu; kha I kala 
iwui shimkhurva PROHOli otram ngatha̱ra.” 

16Chieina mibingna ngahānkai, “Ithumna PROHOli horhailaga khangatei 
varebingli otram ngatha̱ra kaji ithumwui eina katāva̱li lei; 

17kaja ithumli kala ishāvā ngarāli Egypt ngaleili narkahai raopamwui eina 
khuikashoka chi PROHO laka, ana ithumwui miktāli hakkhamahā khudambing 
sai, kala ithumwui kazatzat shongfa saikorali mayonmi, kala ithumna 
makānkhavā miyur saikorawui eina mayonmi; 

18kala PROHOna Amor ngaleili kapama mi saikorali ithumwui mangāli 
kashamshokmi; chiwui vang eina ithum PROHOli otram ngatha̱ra, kaja a 
ithumwui Varena.” 

19Kha Joshuana mibingli hānga, “Nathum PROHOli otram mangatha̱rarmara, kaja 
ava kathara Varena; ava mikpaishikatha Varena; ana nathumwui khayon lah 
morei mapheomimara. 

20Kalikhada nathumna PROHOli horhaida khangatei varebingli 
khorumthuihaiakha, ana nathumwui vang kaphā samihaisālala, ana nathumwui 
eina ngareithuihaida kazātkashi khuirāda shimān ngasakluira.” 

21Cheina mibingna Joshuali hānga, “Maningmana; kha ithum PROHOli otram 
ngatha̱ra.” 

22Chiwui thili Joshuana athumli hānga, “Nathumna PROHOli kapangkhuida otram 
ngatha̱ra kaji hi nathum khalattana shākhina.” Chieina athumna “Ithumna 
shākhina” da ngahānkai. 

23Ana hānga, “Chithakha nathumwui alungli khalei ayarwui varebing chi 
horhaolu, kala nathumwui wuklung Israelwui PROHO Vareli ngareiunglu.” 

24Kala mibingna Joshuali hānga, “Ithum PROHO Vareli otram ngatha̱ra, kala 
ithum awui kahāng nganāra.” 

25Chieina Joshuana chithang Shechemli athumli tuingashit akha salaga 
athumwui vang ain kala shiyan-chikan semmi. 

26Kala Joshuana tuibing chi Varewui ain lairikli kapisanghai; kala ana ngalunggui 
kahakva akha khuida PROHOwui katharapamli khalei shirimthingpheili shoma. 

27Kala Joshuana mi saikorali hānga, “Yanglu, ngalunggui hi ithumwui shākhina; 
kala PROHOna ithumli matui kahai tui saikora hina shākahaina; chiwui vang eina 
hina nathumwui shākhi ngasāra, maningakha nathumna nathumwui Vareli 
minamda sapaishina.” 

28Chieina Joshuana mibingli kachichā ramli shiunhaowa. 

Joshua eina Eleazar Kathi 

29Ots saikora hiwui thili Nunwui naomayara, PROHOwui rao Joshua, kum shākha 
tharā kākashung eina thihaowa. 

30Kala athumna ali awui pamkhavai Timnath-serah, awui shimlui, Gaash 
kaphungwui atungshong khalei Ephraimwui kaphungram chili chifahaowa. 

31Kala Joshuawui atamli kala a thikahaiwui thili ringkhavā ararbing, 
kala PROHOna Israel mibingwui vang sāmi kahai katheibing ringlakha eina 
tangda Israelwui mibingna PROHOli otram ngatha̱sai. 

32  Josephwui ara̱kui Israelwui mibingna Egyptwui eina khuikashok chi 
Shechemwui ngalei akai akha Shechemwui avāva̱ Hamorwui 
naomayarabingwui eina Jacobna lupāsā shākha mida lokakhui chili chifahaowa; 
chi Josephwui ara̱-azāwui shimlui ngasahaowa. 

33Kala Aaronwui naomayara Eleazar thihaowa; kala athumna ali, anaomayara 
Phinehaswui keinung, kaja Ephraimwui kaphungramwui eina khami keinung 
Gibe-ahli chifahaowa. 

Wungva̱-Wungvā 

Wungva̱-Wungvā 1 

Judah eina Simeonwui Shangna Adoni-bezek Kakhui 

1Joshua thikahaiwui thili Israelwui mibingna Vareli, “Ithumwui vang 
Canaannaobingli ngarar khavai khipāna vārirakhala?” da ngahāna. 

2PROHOna hānga, “Judahna thānra; yanglu, ngalei hi ina awui pāngli 
horsangmihaira.” 

3Kala Judahna achinā Simeonli hānga, “Ili mikahai leiret chili ili ngasokālu, 
chithāda Canaannaobingli ithumna vāngararra; kala chithāda sāda nali mikahai 
leiret akakhui tharan ila nali ngasovāra.” Chieina Simeonna ali ngasovai. 

4Chieina Judahna khavā eina PROHOna Canaannaobing eina Periznaobing chi 
athumwui pāngli horsangmi; kala athum mi thingtharāli Bezekli shaothatta 
maikashi mi. 

5Athumna Bezekli vāda Adoni-bezekli ngararra, kala Canaannaobing eina 
Periznaobingli yuihaowa. 

6Adoni-bezek yāmhaowa; kha athumna ali kharomkhuilaga awui pangva̱, kala 
pheiva̱bing katattāmiserhaowa. 

7Chieina Adoni-bezekna hānga, “Awunga hangshini kala athumwui pheiva̱ 
pangva̱bing katattāmiserhaida iwui table zingli zaneng ngamuizāsai; ina sākahai 
chi tākam eina Varena athut hāngsangmihaira”. Kala athumna ali Jerusalemli 
khuiunga, kala a chili thisanghaowa. 

Judah Shangna Jerusalem eina Hebron Yuikakhui 

8Kala Judahwui mibingna Jerusalemli ngararda chi khui, kala raighai eina 
sāthatserhaowa, kala keinungla mei sa̱tamihaowa. 

9Chiwui thili Judahwui mibingna kaphungramli kapambing, Negebli kala 
angakoli kapam Canaannaobingli ngarar khavai tai. 

10 Kala Judahna Hebronli (Khare kachāng Kiriath-arba hokasa apam chili); 
Canaannaobingli angararda Sheshai kala Ahiman eina Tamaili yuihaowa. 

Othnielna Debir Yuikakhui 
(Jos 15.15-19) 

11Chiwui eina athumna Debirwui mibingli angararra. Debir kaho aming hi, 
khareli Kiriath-sepher hosai. 

12Kala Calebna hānga, “Kiriath-sepherli ngararlaga khayuiapāli inao ngalāva̱ 
Achsahli apreiva̱ sāda mira.” 

13Kala Calebwui agato Kenazwui naomayara Othni-elna yuihaida ana ali 
anaongalāva̱ Achsah mihaowa, 

14Sha̱nao china ali fakhavā eina, ana avāva̱ Calebli lui pokhavai hānga; chieina 
ana gadhātungwui eina katā tharan Calebna ali hānga, “Na khi pongaikhala?” 

15Ana ali hānga, “Nana ili Negebli pamngasakhaoda ura̱pam akhala milu.” 
Chieina Calebna shangkhamato ura̱pam eina tākhamaze ura̱pam chi ali 
mihaowa. 

Judah eina Benjamin Shangna Yuikakhui 

16Moseswui awova̱, Kennaopa chiwui naotungbingna Arad ngalemwui Negebli 
khalei lamhāngshong Judah lamhāngwui khaneirong keinungwui eina Judah 
mibingli ngasoda kai; kala athumna chili vāda chiwui mibingli okthuiruma. 

17Kala Judahna achinā Simeonli ngasoda vai, kala athumna Zephatli kapam 
Canaannaobingli angararra, kala saikora sākazammiserhaowa. Chiwui vang eina 
keinung chiwui aming Hormah hokahaina. 

18Judahna Gaza kala chiwui leiretbing khui; Ashkelon kala chiwui leiretbing, 
Ekron kala chiwui leiretbingla khuiserhaowa. 

19Kala PROHOna Judahli ngasomida ana kaphungram saikora vākhuisera, kha 
ana tampākli khaleibing, mariwui siguigari khangavāwui vang, athumli 
makashamrarthuwa. 

20  Kala Mosesna hāngkahai thāda; Hebron Calebli mihaowa, kala ana Anakwui 
naomayara kathum chi chiwui eina kashamshokhaowa. 

21 Kha Jerusalemli pamkasā Jebusnaobingli Benjaminwui mibingna 
makashamana; chiwui vang eina aja rāshungda Jerusalemli Jebusnaobing eina 
Benjaminwui mibing pamrumda lei. 

Josephwui Mibingna Bethel Yuikakhui 

22Josephwui shimkhur mibingna Bethelli angarara, kala PROHOna athumli 
ngasomiya. 

23Kala Josephwui shimkhurna Bethelli ara̱yang khavai (khareli apam chili Luz 
hosai) chihovai. 

24Kala ra̱khayangbingna keinungwui eina mi akha shokrākasa theida athumna, 
“Ithumli keinung zangkhavai shongfa kahāngmilu, chieina nali ithumna kaphā 
sāmira” da hānga. 

25Chieina ana keinung zangkhavai shongfa chi athumli chitheimi; kala athumna 
keinung chi zangkai, kha mi chieina awui shimkhurli chihohaowa. 

26Kala mipa china Hitnaobingwui ngaleili vāda keinung akha vāsākai, kala aming 
Luz da phoka; aja eina tangda chi hochingda lei. 

Manasseh eina Ephraimna Yuikakhui 

27  Manassehna Beth-sheanli khalei kha̱bing kala chiwui mibingli makashamana, 
lah Taanach kala chiwui kha̱bingli khalei mibing, lah Dor kala chiwui 
kha̱bingwui mibing, lah Ibleam kala chiwui kha̱bing, Megiddo, lah chiwui 
kha̱bingli khalei mi makashamhaimana; kha Canaannaobingna chili 
pamshānhaowa. 

28Israelna pangshap reikasang eina Canaannaobingli thoukai phungngasaka, 
kha athumli kashamchao majimana. 

29  Kala Gezerli khalei Canaannaobingli Ephraimanobingna makashamana; kha 
Canaannaobingna athumli Gezerli pānruma. 

30Kitronwui mibing, lah Nahalalwui mibinglila Zebulunna makashamana, kha 
Canaannaobingna athumli pānruma, kala thoukai kaphunga sāngasaka. 

31Asherna Accowui mibing, lah Sidonwui mibing, lah Ahlabwui mibing, lah 
Achzibwui mibing, lah Helbahwui mibing, lah Aphikwui mibing, lah Rehobwui 
mibingli makashamana; 

32kha Ashernaobingna apam chili leikasā Canaannaobingli panruma; kaja 
athumna athumli makashamana. 

33Naphtalina Beth-shemesh, lah Beth-anathwui mibingli makashamana, kha 
ngalei chili leikasā Canaannaobingli ngasopama; chithālala Bethshemeshwui 
mibing, Beth-anathwui mibing chili athumwui vang thoukai kaphunga 
sāngasaka. 

34Amornaobingna Danwui mibingli kaphungramli kashamvāhaowa, kaja 
athumna athumli tampākshong matā ngasakmana. 

35Amornaobingna Har-heresli, Aijalonli, kala Sha-albimli pamshanhaowa, kha 
Josephshi shimkhurwui pāng ritlak eina parda athumli thoukai phungngasaka. 

36Kala Amorwui thari chi Akrabbim ashan Sela eina thuilaga atungshong khalei 
china. 

Wungva̱-Wungvā 2 

Bochimli PROHOwui Kazingrao Kharā 

1 PROHOwui kazingraona Gilgalwui eina Bochimli shanga. Kala ana hānga, “Ina 
nathumli Egyptwui eina thānshokmi, kala ina navāngarāli ngashit kahai lam hili 
nathumli thanungmihaira. Ina hānga, ‘Nathumli ngashit kahai chi ina 
makailakmara; 

2 kala nathum hiwui mibingli tuingashit masāpailakmana, nathumna athumwui 
hanphutbing shaokhaiphalungra.’ Kha nathumna iwui kahāng manganāmana. 
Nathum hi khi kasākhala? 

3Chiwui vang eina ina arui kahāng hina, ina athumli nathumwui mangāli 
makashamshokmara; kha athum nathumwui yangkashe ngasāra, kala 
athumwui varebingna nathumwui vang khalen ngasāra.” 

4PROHOwui kazingrao china tui saikora hi kahāng shālaga Israelwui mibingna 
vaoda chapngachai. 

5Kala apam chi athumna Bochim da phokmi, kala apam chili athumna PROHOli 
pha̱phayai. 

Joshua Kathi 
(Jos 24.29-31) 

6  Joshuana mibingli chiho kahai eina, Israelwui mibingna kachichāwui shimlui 
khuikhavai unghaowa. 

7Kala mibingna Joshuawui thotli kala ali okpeikhamei khararnaobing, Israelwui 
vang PROHOna kahaka ot sāmi kahai saikora katheiya athum ringlakha eina 
tangda athumna PROHOli otram ngatha̱sai. 

8Kala Nunwui naomayara PROHOwui rao Joshua kum shākha tharā okthuilaga 
thihaowa. 

9 Kala athumna ali awui luiyar Gaash kaphungwui zingtun Ephraimwui 
kaphungram, Timnath-heres chili chifahaowa. 

10Kala chiwui mithot saikora chila awova̱ ngarāwuili vāserhaowa; kala 
athumwui thili PROHOli makathei kala ana Israelwui vang sāmi kahai otsak 
makathei khangatei thot akha shoka. 

Israel Tātung kahai 

11Kala Israelwui mibingna Baalli khorumda PROHOwui mangāli makhayā 
otmāng sai. 

12Athumna PROHO, avāva̱ ngarāwui Vare, Egypt ngaleiwui eina thānshokkhame 
chili horhaowa; athumna khangatei varebing, athumli kuimareida khalei 
yurbingna khokharumli shurthuihaoda, athumna PROHOli malungvātngasaka. 

13Athumna PROHOli horhaowa, kala Baal eina Ashtarothli otram ngatha̱ya. 

14Chiwui vang PROHOwui malungkhavāt Israelwuitungli rāhaowa, kala ana 
athumli kuimareida kapambing athumwui yangkashebingwui pāngli 
horsangmihaowa, chithāda sāda athum yangkashibingli mangasungrarthuwa. 

15Prohona hāngmathin kahai kala ngashit kahai thada athumwui raivāt 
kachida PROHOwui pāngna athumli ngasunghaowa, chiwui vang athum 
chotlakhaowa. 

16Chiwui thili athumli sākakathānabingwui pangshapwui eina kankhui 
khavai PROHOna wungva̱-wungvā shokngasaka. 

17Thalala athumna athumwui wungva̱-wungvāwui tui makhuimana; kaja 
athumna vare khangateibingli shurda khayorawui otsak sāzata kala athumli 
khoruma, kala avāva̱ ngarāna kazata apongli mazatla, PROHOwui ningkhami 
manganāla kala mashurla thaklāk eina mai ngareithuihaowa. 

18PROHOna wungva̱-wungvā kapangkasang tharan PROHOna athumli ngasomi, 
kala wungva̱-wungvā leilakha eina tangda ana mibingli yangkashibingwui eina 
kanmi; kaja athumli chotta khanang khangasakwui vang ringkhangā chi 
shālaga PROHOna athumli lumashanmi. 

19Kha wungva̱-wungvābing thikahai tharan, athumna mai ngareithuihaida 
athumwui avāva̱ ngarābingli zakshimeida sai; katei varebingli ngareithuihaida 
khokharumla khoruma, kala athumwui makaphā otsak, lah ngakaishitingting 
kahaila mahorhailakmana. 

20Chiwui vang PROHOwui malungkhavāt Israelwuitungli tāhaowa; kala PROHOna 
hānga, “Khikhalajila mibing hina avāva̱ ngarāli ina tuingashit sāda kaso kahai chi 
athumna ngakaishi, kala athumna iwui kahāng makhanganāwui vang, 

21Joshuana kathi tharan ana taikahai kachikathā yur akha eina tangda ina 
athumwui mangāli makashamshokmimara, 

22kaja avāva̱ ngarāna kasā thāda athumna sanikā masānikhala da Israelli ina 
chāng yangkhavai kasāna.” 

23Chiwui vang PROHOna yurbing chili makasham kajina, kala athumli Joshuawui 
pāngli mahorsangkhamina. 

Wungva̱-Wungvā 3 

Yur Khangateina Israelli Chāng Khayang 

1Chitharan Israelli khaleibing, Canaanli rai kasāwui raisak makathei 
Israelnaobingli chāng yangkhavai PROHOna taikahai yurbing chi hina; 

2hi rida raili mavālakrang kaji Israelwui ara̱-azā rai sāthei khavai ana kasāna. 

3Yurbing chiya: Philistinewui wungnao phangā, kala Canaanaobing saikora, kala 
Sidonbing, kala Baal-hermon Kaphung eina thuilaga Hamath zangkhavai 
vāshungda Lebanon Kaphungli khalei Hivnaobing hina. 

4Avāva̱ ngarāli PROHOna kaso kahai, ana Mosesli hāngkhangasak chiwui 
athishurda Israelna sānikā masānikhala da chāng yangkhavaina. 

5Chiwui vang Israelwui mibingna Canaannaobing, Hitnaobing, Amornaobing, 
Periznaobing, Hivnaobing, kala Jebusnaobingli pamrum kajina; 

6kala athumna yur khangateibingwui nao ngalāva̱bing athumwui preiva̱ 
sākhavai vākhui, kala athumwui nao ngalāva̱bing athumwui naomayarabingli 
fachithota; kala athumna kateiwui varebingli otram ngatha̱ya. 

Othnielna Israel Ngatangkakhui 

7Kala Israelwui mibingna PROHOwui mangāli makhayā otsakmāng sai, 
athumwui PROHO Vareli malaihaida Baal eina Asherothli otram ngatha̱haowa. 

8Chiwui vang PROHOwui malungkhavāt Israelli rāshunga, kala ana 
Mesopotamiawui awunga Cushan-rishathaimwui pāngli yorsangmihaowa; kala 
Israelwui mibingna Cushan-rishathaimli kum chishat otram ngatha̱mi. 

9Kha Israelwui mibingna PROHOli khangakao eina, Israel mibingwui kankhame 
akha, Calebwui agato Kenazwui nao Othni-elli shokngasakta ana athumli 
kankhuiya. 

10PROHOwui Manglāna awuitungli tāshungmida ana Israelli mungsai; kala ana 
thānda rai vai, kala PROHOna Mesopotamiawui awunga Cushan-rishanthaimli 
awui pāngli horsangmida ana yuihaowa. 

11Chiwui thili ngalei chi kum hangmati chingri eina leisai. Chiwui thili Kenazwui 
naomayara Othni-el thihaowa. 

Ehudna Israel Ngatangkakhui 

12Kala Israelwui mibingna PROHOwui mangāli makhayā otsak sāluishita; kala 
athumna makhayā otmāng kasāwui vang PROHOna Moabwui awunga Eglonli 
pangshap sangmida Israelli ngarar ngasaka. 

13Ana Ammonnaobing kala Amaleknaobing kazipkhuilaga Israelli angararda 
yuihaowa; kala athumna yuihaida khaneirong keinung chi vākhuiya. 

14Kala Israelwui mibingna Moab awunga Eglonli kum tharāda chishat otram 
ngatha̱ya. 

15Kha Israelwui mibingna PROHOli khangakao eina, PROHOna athumli kankhame 
akha, Benjaminli khalei Gerawui naomayara Ehud kaho, uikathapa mi chili 
shokngasakta athumli kankhui. 

16Kala Ehudna akhalattawui vang zankhangasunga, khuining akha kasānga 
raighai akha sākhui, kala yā-kashānli ngapilaga kachon eina farorhai. 

17Kala ana Moabwui awunga Eglonli shai khuivāmi. Eglon hi mi kathaovana. 

18Kala Ehudna shai chigat kahaiwui thili, ana shai phungkhara mibingli 
chihohaowa. 

19Kha ana Gilgal ngalemli khalei ngalunggui shānkahai apam chili vāshunglaga 
hanunga, kala ana hānga, “O awunga ina nawui vang khangathuma pao akha 
khuiphungli” da hānga. Kala awungana awui mibingli, “Thuisālu” kaji eina 
athum thuiserhaowa. 

20Kala ana makuinen kahai mathāng atoli amāng pamda leilakha Ehudna kāda 
hānga, “Varewui eina pao akha ina nawui vang khuiphungli,” chieina ana awui 
pamwui eina ngakarthui. 

21Kala Ehudna yāshong thāngkaphung raighai chi awui pāng uishong eina 
sutshokta awukli tosangmihaowa; 

22kala khaishāngla tophumshanhaida athaona khaila tumhaowa; ana raighai chi 
awui awukwui eina kasutla masutshokluimana, kha khamakhao shokrāsai. 

23Chiwui thili Ehudna ali khāmong taknarhailaga khanukshong eina 
yāmngathumshokhaowa. 

24Ana thuikahaiwui thili raobing karāsai, kala athumna ato khāmong tākhaikasā 
chi theilaga, “A khamakui kālungli ngasāmkhuida leili” da phaninga. 

25Kala athumna ngararailaga khisaunikhala da matheithuwa, kha ana khāmong 
masholak kaji eina, athumna sho chi khuilaga shoyanga; kala kākhayang eina 
chili athumwui awunga chonnartungli thihaisai. 

26Athumna ngarainganaoda leilakha Ehudva ngalunggui eina shānkakhui ama̱ 
chiwui eina Se-irahli yāmvāhairasai. 

27Ana ungshung khaleoda Ephraim kaphungramli talla̱ kākhonga; kala ana 
mangā thānda Israelwui mibing kaphungram chiwui eina tai. 

28Kala ana athumli hānga, “Ithi shurlu, kaja nathumwui yangkashe Moabnaobing 
hi PROHOna nathumwui pāngli horsangmihaira.” Chieina athumna awui thi 
shurda Moabnaobingna Jordan makān khavai apam chi akhui, kala mi akhala 
makān ngasakmana. 

29Kala athumna Moabnaobing, kapingabing, yāng kakābing, chithang thingtharā 
sha̱kha, akhala machakshok ngasakla shaothatserhaowa. 

30Chieina chithang Israelna Moabli yuihaowa. Kala ngalei chi kum hangchishat 
chingri eina leisai. 

Shamgarna Israel Ngatangkakhui 

31Ehudwui thili Anathwui naomayara Shamgarna, ana seira̱kui eina 
Philistinenaobing shātharuk shaothata; kala anala Israelli kanshoka. 

Wungva̱-Wungvā 4 

Deborah eina Barak 

1Kala Ehud thikahaiwui thili Israelwui mibingna PROHOwui mangāli makhayā 
otsak sāluishita. 

2Kala PROHOna athumli Hazorli mungkasā Canaanwui awunga Jabinwui pāngli 
horsangmihaowa; awui raimiwui raithānali Sisera hoi, a Harosheth-ha-goiimli 
pānsai. 

3Chiwui thili Israelwui mibingna PROHOli ngachon khavai ngakaowa; kaja awui 
mari eina kasā siguigari shāchiko leisai kala Israelwui mibingli sāshilak eina 
kum maga̱ rekhareksai. 

4Chitharan Lappidothwui preiva̱, Deborah, marānva̱na Israelli bichar sāmisai. 

5Ana Ephraimwui kaphungram Ramah eina Bethel ngachaili khalei Deborahwui 
khaneirong azingli pamda bichar sāmi khavai Israelwui mibingna awuili rāsera. 

6Ana Naphtaliwui Kedeshli khalei Abino-amwui naomayara Barakli chihaovai, 
kala ali hānga, “PROHO, Israelwui Varena nali kasoli, ‘Vālu Naphtali shang eina 
Zebulun shangwui mi thingtharā Tabor Kaphungli kazipkhuilu. 

7Kala Jabinwui raimiwui raithāna Siserali, awui siguigari kala raimi thānda ina 
khuishokmira, kala Kishon kongli nali rāngarok ngasakra; kala nawui pāngli ina 
horsangmira.’ ” 

8Barakna ali hānga, “Na ili ngasovara jiakha ila vāra; kha nana ili mangasovaakha 
ila mavāmara.” 

9Chieina ana hānga, “Ina nali ngasovālakra; chithalala nana vāki kaji shongfa 
chili na mai makāmara, kaja PROHOna Siserali sha̱nao akhawui pāngli 
horsangmira.” Chieina Deborahna Barakli ngasoda Kadeshli vai. 

10Barakna Naphtali eina Zebulunwui mi thingtharā hokhuida Kadeshli ali 
shurvai, kala Deborahla ali ngasokai. 

11Chitharan Moseswui awova̱ Hobabwui ara̱-azā Ken shangwui Heberna amāng 
ngateida Za-anannimwui alung Kadesh ngalemli khalei shimrimthing pamli 
awui kachonshim sāpamsai. 

12Abino-amwui naomayara Barakna Tabor Kaphungli kāhaira kaji Siserali 
rākahāng eina, 

13Siserana awui mari eina kasā siguigari shāchiko, kala raimi saikora hokhuilaga 
Harosheth-ha-goiimwui eina Kishon kongli vai. 

14Kala Deborahna Barakli hānga, “Vaulu, kaja, aja PROHOna Siserali nawui pāngli 
horsangmi kahaina. PROHOna nawui mangāli rizatta khalei maningmala?” 

Chieina Barakna thānda raimi thingtharā awui thi shurphungda Tabor 
Kaphungwui eina tunga. 

15Kala PROHOna Barakwui mangāli Sisera kala awui siguigari saikora, raimi 
saikorali yuichao ngasakhaida raighai eina sāthatserhaowa; kala Siserana 
siguigariwui eina tungda phei eina yāmhaowa. 

16Kala Barakna siguigaribing eina raimibingli Harosheth-ha-goiim eina tangda 
kharomvāda Siserawui raimi saikora sāthatserhaowa; mi akha eina tangda 
mataimimana. 

17Kha Siserava phei eina yāmhaowa, kala Kenpa Heber preiva̱ Jaelwui shimli 
ayāmsanga; kaja Hazorwui awunga Jabin eina Kenwui Heber ani chingri eina 
pānsai. 

18Kala Jaelna Siserali shokngarokta hānga, “Ngareirālu, iwui amei, iwuishong 
rālu, mangacheealu.” Chieina ana awui kachonshimli ayāmsanga, kala ana ali 
chonham eina farormihaowa. 

19Kala ana ali hānga, “Tara̱ khamimanglu, I ra̱changhaowa.” Chieina ana seina̱ 
sāhuiham shoda ali shimana, kala ali farorhaowa. 

20Kala Siserana ali hānga, “Kachonshimwui khāmongli nganinglu, laga kalikha 
kachikathā mi rāda nali, ‘Khipākha leila?’ jiakha, maleimana jihaolu.” 

21Kha, chothaida piphup kahai chitharan, Heber preiva̱̱ Jaelna kachonshimwui 
thinghun khamarik akha kala yāmkarnao khuilaga awui najeeli thāshāna, kala 
ngaleili ngaruiut ngasakta chieina a thihaowa. 

22Kala yanglu, Barakna Siserali kharomkharā eina, Jaelna ali shokngaroka, kala 
“Ralu, nana kapha mi chili ina chitheira” da hānga. Chieina ana awui 
kachonshimli zangkhayang eina, chili najeeli thingshun khamarik eina 
ngaphitshanlaga Sisera chili thihaisai. 

23Chithāda chithang, Varena Israel mibingwui mangāli Canaanwui awunga 
Jabinli maishi ngasaka. 

24Kala Israelwui mibingna Canaanwui awunga Jabinwuitungli sāshikhangai 
sāshida sai, kala Canaanwui awunga Jabinli mashimānranglakha eina tangda 
athumna chithada sai. 

Wungva̱-Wungvā 5 

Deborah eina Barakwui Laa 

1Chieina chithang Deborah eina Abino-amwui naomayara Barakna laa sai: 

2Israelwui kathānabingna thānda, mibingna athum khalatta mathānthup eina 
chigata, PROHOli solu! 

3Nganālu, O awungabing; nāshunglu, O wungnaobing; Ina PROHOli laa sāra; 
Israelwui PROHO Vareli, mayori kahai laa sāra. 

4 PROHO, nana Seirwui eina zatkaphok tharan, nana Edomshongwui eina kharā 
tharan okathui nganuka, kala kazing rotai, mah, muiyāwui eina zingrotla tai. 

5  PROHOwui mangāli, phungreibing nganuka, Sinai kānvāda, 
Israelwui PROHO Varewui mangāli. 

6Shamgar, Anathwui naomayarawui atamli, Jaelwui atamli, chānrei 
thingmihaida ramkazatabing shongchon shurzata. 

7Israelwui kha̱pān-rampān shimānhairasai, Deborahna Israelli ava̱ thāda 
mathuimungranglakha. 

8Khangatei varebing kapangkakhui tharan, raina ngavei pemhairasai. Israel 
thing hangmatiwui alungli chāngvei kazei khaleisāla? 

9Mibingwui alungli mathānthup kachigat Israelwui kathānabingli iwui 
ningkashi! PROHOli solu! 

10Hungrisi gadhā katongbingli, khamathā chonham tungli kapambingli, phei 
eina kazatbingla, hāngmilu. 

11Laa kathemabingwuikhon  ra̱khongpamli, athumna PROHOna khayuiwui 
masot miluishita; khikha makhaning Israelna khayui laa sai. PROHOwui mibingna 
ngavei vāshungda zatvai. 

12Thuilu, thuilu, Deborah! Thuilu, thuilu, laa thuisalu! Ngakarthuilu, O Abino-
amwui naomayara, Barak, tukkhui kahai nawui mibingli thānthuiulu. 

13Kapinga shākkahaibing china kaphung eina tai; kapanga athumli ngarar 
khavai PROHOwui mibingna awui vang rai. 

14Ephraimwui eina athumna tampākshong vai, Benjamin nali kala nawui 
mibingwui thishurda, Machirwui eina raithānabingna tai, kala Zebulunwui eina 
otva̱bingwui khāmshui singmebing rai. 

15Issacharwui wungnaobing Deborahli ngasovai; kala Issachar ningtongtingta 
Barakwui thi shura, athumna tampāk eina tangda ali shurvai, Reubenwui 
meiphungli ning sa̱ra̱-sa̱rāhaowa. 

16Na khisāda yaobingli kahokhon nganānganaolaga nganongpamhao, yaobingli 
kahokhon shākhavaila? Reubenwui meiphungli ning sa̱ra̱-sa̱rāhaira, 

17Gileadna Jordan makānvāda pama; kala Danna khisāda marikhongbingli 
pamkahai? Asherna shamadrupheili pamda yansāngsa̱ pāna. 

18Zebulun athumwui mirin kashimānli makhangachee miyurna; Naphtalila rai 
khavā machihui! 

19Awungabing rai, athumna ngararra; chiwui thili Canaanwui awungabingna 
ngararra, Taanachwui Megiddo tara̱pamli; athum lupāsā khikha 
mangaponkhuimana. 

20Kazingramwui eina sirāna ngararra, athumwui shongzatwui eina Siserali 
ngararra. 

21Kishon kongwui tara̱na athumli kheithuihaowa, kapanga Kishon tara̱. Imanglā, 
pingda muivālu. 

22Yongtarak kazat eina siguiwui pheikhon, awui siguiwui yongkazat pheikhon 
panglāk eina shoka. 

23“Merozli khonshilu,” kala chiwui mibingli khonshilu da, “PROHOwui 
kazingraona hānga, khikhalajila athum PROHOli ngachonkida kharā 
maningmana, kapangali ngarar khavai kharā maningmana.” 

24Kenwui Heber preiva̱̱ Jael mahaimeikapranu, kachonshimli kapama sha̱nao 
saikorawui ngachaili. 

25Ana ali tara̱ poi, kha ana ali seina̱ mi, makhanla wungnao tengkot eina khuimi. 

26Ana pāngli kachonshimwui thingshun khamarik khui, kala awui yāpangna 
yāmkarnao singda; Siserawui kuili ngaphita, ana akui ngaphitkhaimi, awui najee 
ngarui-utmihaowa. 

27A pisanghaowa, awui pheizingli tātunga. Awui pheizingli pisanga, 
saosanghaowa; ana pisang kahaipam chili thihaowa, 

28Charfanao sholaga ana yangshoka, Sisera shāva̱na: “Awui siguigari khisāda 
maunglak kajikhala?” “Khisāda hirankha jihaokhala?” 

29Awui thangmeimeikap kaje sha̱naobingna ali ngahānkai; kha a khalatta hānga, 

30“Athum ngaponkakhui ngayarnganao kahairala?— Raimi kachiva̱ ngalānao 
ava̱va̱, khaninirip samphanglapai; Sisera wui vang phorei phorkasang kachon, 
ikahungli neikhavai aphor kazang machu khamathā khani ngaponungki 
kajirala?” 

31  “Chithāda nawui yangkashebing shimānserhaolu, O PROHO! Kha nawui 
ngasotnaobinga, athumna ngakarkathui eina zimik thāda malingmeira.” Kala 
ngalei chi kum hangmati chingri eina leisai. 

Wungva̱-Wungvā 6 

Gideonli Hokakhui 

1Israelwui mibingna PROHOwui mangāli makhayā ot sai; chiwui vang PROHOna 
athumli Midianaobingwui pāngli kum shini horsangmihaowa. 

2Kala Midianaobingwui pāngna Israelli yuikahaiwui vang, Israelwui mibingna 
kaphungphungli khalei lungkhurkhur ngaveiveili shim asāpama. 

3Kaja Israelwui mibingna lui vāsang kajida Midianaobing kala Amaleknaobing 
kala zingshoshongwui mibingna athumli rai rāsai; 

4athumna Gaza luinganai vāshungda rairum sālaga lamwui luivāt eina 
samkaphang sākazamihaida kashakazāla, sha̱keila, Israelli akhanida 
mataimimana. 

5Kaja athum sorkhangasai khaohli ngayāda kachonshim phunglaga sha̱keila 
thānrai; mila, utla shānla makhuimana; athumna rāzang ngasha̱da lam saikora 
ngapha̱mihaowa. 

6Kala Midianaobingwui vang eina Israel mibingwui mirin ngazanlakhaowa; kala 
Israelwui mibingna PROHOli ngachonmi khavai ngakaowa. 

7Midianaobingli ngacheeda Israelwui mibingna PROHOli khangakao tharan, 

8PROHOna Israelwui mibingli marān akha chihovai, kala ana athumli hānga, 
“PROHO, Israelwui Varena hithāda hānga: Ina nathumli Egyptwui eina 
thānshokmi, kala nathumli raopamwui eina thānshokmi; 

9kala ina nathumli Egyptnaobingwui eina, kala nathumli rekakhareka pāngwui 
eina kankhuimi, kala nathumwui mangāli athumli kashamshokmi, kala 
athumwui ngalei nathumli mi, 

10kala ina nathumli hānga, ‘I PROHO nathumwui Varena; nathumna pamda khalei 
ngalei, Amornaobingwui varebingli makhorumpaimara.’ Kha nathumna iwui tui 
makhuisangthuwa.” 

11Chitharan PROHOwui kazingrao china Ophrahwui shirimthingpheili 
rāpamzanga, chi Abiezpa Joashwui lui sāthuihaoda anaomayara Gideonna 
drakhāra̱ surkhavaili, Midianaobingna mathei khavai ngathumda zaisai. 

12Kala PROHOwui kazingrao china ali samphangda hānga, “Rai kapinga mi, 
nali PROHOna ngasomida lei.” 

13Chieina Gideonna ali hānga, “Amei, malung mavātmialu, kha PROHOna ithumli 
ngasomiya jiakha kathāda hikathā saikora hi ithumwuitungli rāshokhao? Ishāvā 
ngarāna awui matakhak kahai saikora ithumli hāngkahai, ‘Egyptwui eina 
ithumli PROHOna mathānshokmimala?’ da hāngchithei. Kha ara PROHOna ithumli 
horhaida Midianaobingwui pāngli sangmihaira.” 

14Kala PROHOna ali ngareivāda hānga, “Nawui yang hieina ngasoda vālu; 
Midianaobingwui eina Israelwui mibingli akankhuilu; ina nali kachiho 
maningmala?” 

15Ana ngahānkai, “PROHO, ina Israelli kathāda ngatangkhuirakhala? Yanglu, 
Manasseh shang alungli iwui shangna teomeikapa, kala iwui shimkhurlila ina 
ngazanmeikapa.” 

16Kala PROHOna ali hānga, “Ina nali ngasomida lei, Midianaobing chili nana mi 
akha shaokathat thāda shaothatshapra.” 

17Ana hānga, “Nana ili lumashanmiakha ili khamachut akha chitheimilu, chieina 
nana kahāngna kaji ina theikhuira. 

18Ina ot akha ungkhuilaga nali makhuirāmiranglakha eina tangda 
makathuimihaifalu.” Ana hānga, “Nana malatrāranglakha eina tangda ina 
ngaraisāra.” 

19Chieina Gideonna ashiwui shimli unglaga yaonao akha taithata, kala mathir 
khawok makazang khamuila sākhui. Sā chi luk akhali khuiphunga, kala hanra̱ 
ham akhali khuiphungda chibing chi shirimthingpheili ali khuivāmi. 

20Varewui kazingrao china ali hānga, “Sāla, khawok makazang khamuila 
ngalungtung chili hailu, kala ara̱ chi heirorlu.” Kala ana chithāda sai. 

21Chiwui thili PROHOwui kazingrao china apāngli kasing khāmshuiton chieina sā 
kala khamui chili saza̱khaleoda ngalungwui eina mei shoklaga saikora chi 
chuikhup tāhaowa, kala PROHOwui kazingrao chi awui mikyanwui eina 
shimānhaowa. 

22PROHOwui kazingraona kaji kathei samphanghaoda Gideonna hānga, “Iyavo, 
O PROHO VARIVARA! Ara ina PROHOwui kazingraoli mai eina mai yangngasungda 
kathei samphanghaira.” 

23Kha PROHOna ali hānga, “Nali chingrihairanu, mangacheealu; na mathimara.” 

24Apam chili Gideonna PROHO wui vang hanphut akha sākhuida, “PROHO hi 
chingri kahaiana” da phokmi. Aja eina tangda Abiez ngalei Ophrahli leichingda 
lei. 

25Chithang ngayā PROHOna ali hānga, “Navāwui sei, mukkā kakhane, kum shini 
kākahaiya chi khuilaga, navāwui Baalli pha̱khavai hanphut chi 
ngakhuntekhaolu; kala chiwui ngalemli khalei Asherahwui chila sātekmihaolu; 

26kala nawui Vare PROHOwui vang ngalei kajuitungli hanphut akha sakālu, kala 
ngalung akhawuitungli ngalung akha khorlaga mukkā chi rikkatā kachigat sāda 
pha̱lu; laga nana ta̱tekki kaji Asherah tarung chi eina thing sālu.” 

27Chieina Gideonna awui rao tharā hokhuilaga PROHOna kakaso chi tākam eina 
sai; kha ashili, kala keinung chiwui yaruili ngacheenahaida ngashun 
masālengmada ana ngayāshong sai. 

28Keinungwui mibing ngathorthakva̱ kathui tharan, yanglu, Baalwui hanphut 
sākhaihairasai, Asherah tarungla ta̱tekmihairasai; kala mukkā kakhane chi 
kadhara sākahai hanphutli pha̱hairasai. 

29Kala athum akha eina akha, “Hi khipāna kasākhala?” da ngathing ngaroka. 
Naoda ngathingthingda kaphā eina “Hi Joashwui naomayara Gideonna” da 
athumna hānga. 

30Chieina keinungwui mibingna Joashli hānga, “Nanaoli khuishoklu, a thira, kaja 
Baalwui hanphut sakhaimihailaga chiwui ngalemli khalei Asherah tarungla 
ta̱tekmihaira.” 

31Kha rāngaherda ali makhamayā saikora chili Joashna hānga, “Nathumna 
Baalwui vang nganingrala? Maningakha awui vang ngararmirala? Awui vang 
khanganingbing chili ngathorma shaothatra. A vareakha, awui hanphut 
sakhaimi kahaiwui vang ana ngararranu,”. 

32Chiwui vang chithang eina thuida Gideonli Jerubbaal hohaowa; chiya, “Baalna 
ali ngararranu” da kahāngna, kaja ana Baalwui hanphut ngakhuntekmihaowa. 

33Chiwui thili Midianaobing, Amaleknaobing kala zingshoshongwui mibing 
Jordan kānlaga Jezreel tampākli rairum rāsai. 

34Kha PROHOwui manglāna Gideonli ngasomida ana talla̱ khonglaga ali 
shurkhavai Abieznaobingli hokhui. 

35Kala Manasseh hupva̱li ana paomebing chiholaga ali shurkhavai ahokhuiser 
ngasaka. Kala Asherli, Zebulunli, Naphtalili ana paomebing chihovāserda 
athumna ali kāsamphanga. 

36Chieina Gideonna Vareli hānga, “Nana hāngkahai thāda ipāng eina nana Israelli 
huikhuira jiakha, 

37yanglu, vatpom akha ina lanpumli haihaira; vatpom himāngli ikra̱ tarorlaga 
apam khangatei thengcheng haiakha, nana hāngkahai thāda ipāng eina nana 
Israelli kankhuishapra da theira.” 

38Ana ngathor kathui eina chithāda leisai; kala ana chi surkhayang eina tara̱ 
kokluikha khui. 

39Chiwui thili Gideonna Vareli hānga, “Malung mavātmialu, akhashidamāng 
pohaoga; vatpom hi akha shida machutkhuiluiga, khangatei saikorali ikra̱ 
tāserlaga vatpom himangli matā ngasaklu, da kapona.” 

40Kala awui kapo athishurda chithang ngayā Varena sāmi, kaja vatpom chimāng 
thengchenghailaga ngaleitung saikora ikra̱ tākmithaisai. 

Wungva̱-Wungvā 7 

Gideonwui Mina Midianaobingli Khayui 

1Chiwui thili Jerubbaalna (chiya, Gideon) kala ali khangasobing saikorana 
ngathorthakva̱ thuida Harodwui ura̱wok ngalemli rairum asai; kala 
Midianaobingna athumwui atungshong, Moreh kaphung ngalem, tampāk chili 
rairum sai. 

2 PROHOna Gideonli hānga, “Midianaobing nathumwui pāngli horsangmi khavai 
nali ngasokazata mi hi iwui vang chungnāhaira, Israelna lāngsoda, ‘Ithumwui 
pangshap eina kankakhuina’ jipaishina. 

3 Chieina saikorana shākhavai vaosanglu, ‘Khangacheena kakathirbing athumli 
shim hanunghaoranu.’” Kala Gideonna athumli chithāda tamkhayang eina 
thingmaga̱da khani latunghaida thingtharāmāng leisai. 

4Kala PROHOna Gideonli hānga, “Aruila chungnāfaya; athumli tara̱pamli 
thanvālu, chili ina athumli nawui vang tamyangra; kala ina ‘Mi hi nali ngasovāra’ 
kajipa china nali ngasovāra; kala ‘Mi hi nali mangasovāmara’ kaje chi 
mangasovāmara.” 

5Chiwui vang ana mibingli tara̱pamli thānzanga, kala PROHOna Gideonli hānga, 
“Fa thāda male eina tara̱ khamarop mi chi ngateida hailu, kala khuktizanglaga 
khamangbing chi ngateida hai jilu.” 

6Kala pāng eina homkhuida khamang athum shākathumāng leisai; kha kateibing 
chiya maropkhamang mānga. 

7Kala PROHOna Gideonli hānga, “Pāng eina homkhamang athum shākathum chi 
ina nali mida, ina Midianaobing chi nawui pāngli horsangmira; kala 
khangateibing chi kachichā ramli ungserhaoranu.” 

8Chieina ana athumwui ham eina talla̱ chi khuilaga, shākathum chi maningla ana 
Israel katai katonga kachichāwui kachonshimli hanungngasakhaowa; kala 
Midianaobingwui rāmrah chi azingwui tampāk chili leisai. 

9Chithang ngayā PROHOna ali hānga, “Ngakarthuida athumwui rairum takailu; 
kaja ina athumli nawui pāngli horsangmi kahaina. 

10Kha rairum chili namāng matālengakha nawui rao Purahli ngasotālu; 

11kala athumna khangazek chi nana shālaga naoda nawui pangshap shokta 
athumwui rairumli akaishapra.” Chieina ana awui rao Purahli ngasoda rairum 
ayarli khalei raimi pamkhavai rairum tāyanga. 

12Chili Midianaobing, Amaleknaobing kala zingshoshongwui mi saikora, khaoh 
thāda sorkhangasai leisai, utla shamadruwui situi ngayāda shānla makhuimana. 

13Gideonna tākhayang eina, yanglu, mi akhana angasotali mang hāngsai; ana 
hithāda hānga, “Yanglu, ili mang akha shimana, kala yanglu, nāpai khamuitang 

akha Midianaobingwui rairumli shireotārāsai, kala kachonshimli khangatak 
eina shim chi phalatlaga ja̱khuphaowa.” 

14Chieina awui ngasotana ngahānkai, “Chi Israelpa Joashwui nao, Gideonwui 
raighai maningla khangatei maningmana, Midianaobing kala rai ashangva̱ 
saikora hi Varena awui pāngli horsangmi kahaina.” 

15Mang kahāng kala chiwui kakhalat kahāng shālaga Gideonna Vareli khoruma; 
kala Israelwui rairumli latungda hānga, “Ngakarthuilu; Midiawui rai 
ashangva̱ PROHOna nathumwui pāngli horsangmihaira.” 

16Kala raimi shākathum chi ana akhum kathum khailaga mi kachiva̱li talla̱ 
akharip, kala tara̱ham khamasaili meilā sanglaga akharip misera. 

17Kala ana athumli hānga, “Ili yanglu, laga chithada sālu; ina rairumwui ayarli 
rākahai tharan ina kasā chi tākam eina sāserlu. 

18Ina kala ili khangasobing saikorana talla̱ ̱ kakhong eina, nathumla rairum 
chiwui eina khongserlu, kala, ‘PROHOwui vang, kala Gideonwui vang’ da vaolu.” 

19Chieina Gideonli ngasoda athum shākha china ngayāsailung rairum ayārli 
vāda hāngkahai atam ungkhaleoda talla̱ khonglaga athumwui pāngli kasing ham 
chi shaokazama. 

20Chieina khum kathum china uishong kasing ham shaokhaikazamda meilā 
singripta yāshong eina talla̱ khonga, kala “PROHOwui vang, kala Gideonwui vang 
raighai” da vaosera. 

21Athumna kuimareida kachichāwui pamli nganingsera, kha yangkashebing chi 
ngaunlop eina yāmserhaowa. 

22Athum shākathumna talla̱ kakhong eina, PROHOna raimibing chi akha eina 
akha ngashāt ngarok ngasakta yāmphokuwa, kala Zererahshong Beth-shittah 
tāshungda kala Tabbath ngalem Abel-meholah thari vāshungda yāmvāhaowa. 

23Kala Israelwui mibing, Naphtaliwui, Asherwui, Manassehwui raimi hokhuilaga 
athumna Midianaobingli kharomvai. 

24Kala Gideonna Ephraim kaphungramli khaleibing saikorali paomebing 
shivātta hānga, “Midianaobingli tāngararlu, kala athum mamakānshok khavai 
Jordan kala Beth-barah tāshungda kongrābing chi nganingphinhaolu.” Chithāda 
Ephraimwui raimi hokhuiserda athumna Beth-bara tāshungda kala Jordan 
zangda nganingphinhaowa. 

25Kala athumna Midianaobingli kharomvāda athumwui wungnao khani, Oreb 
eina Zeebli tukkhui; athumna Orebli Orebwui lunghār chili shaothathaowa, kala 
Zeebli athumna Zeebwui drakhāra̱ surkhavai chili shaothathaowa. Kala aniwui 
kui Jordan kong kānda Gideonli khuiungmi. 

Wungva̱-Wungvā 8 

1Kala Ephraimwui mibingna ali, “Midianaobingli nathumna ngarar khavai khavā 
tharan, kachiwui vang eina ithumli mahothukhala?” da Gideonli malungvātsir 
eina hānga. 

2Kha ana athumli hānga, “Nathumli ngaheolaga ina ara khi sāhaira? 
Abizerbingna drakhāthei pangda hātkakhuile Ephraimwui drakhāthei athamna 
maphāmeimala? 

3Varena nathumwui pāngli Midiawui wungnao Oreb eina Zeebli 
horsangmihaira; chili ngaheolaga ina nathumli khi phāmeida sāshapkhala?” da 
hānga. Ana chi kahāng eina athumwui malungkhavāt suitāhaowa. 

Gideonna Midiawui Wungnaobingli Tukkakhui 

4Kala Gideonna Jordanli vāshunga, ali ngasoda mi shākathum china vānhailala 
kala thailala kong makāna. 

5Chieina ana Succothwui mili hānga, “Midiawui awunga khani Zebah eina 
Zalmunnali kharomkazatna, iwui thi kashurbing kathaina vānhaira, 
khamuishom khamilu” da poi. 

6Kala Succothwui otva̱bingna, “Zebah eina Zalmunna hi napāngli leihaida 
chieina nawui raimibingli khamizālu kajila?” da hānghaowa. 

7Chieina Gideonna hānga, “Chithakha phai, Zebah eina Zalmunnali PROHOna iwui 
pāngli horsangkhami tharan, nathumwui phasāli ina lamhāngwui ka̱shāt, kala 
lenghui eina ngapora.” 

8Kala ana chiwui eina Penuelli shanga, kala kharewui tākam eina ahānga; kha 
Succothna kahāng thāda athumnala ngahānkāhaowa. 

9Ana Penuelwui mibingli hānga, “Ina yuihaida chingri eina latkhaung tharan, 
dolan hi ina sakhaira.” 

10Chitharan Zebah eina Zalmunna raimibingli thānlaga Karkorli leisai, 
zingshoshongwui raimi thing tharāda phangā shākhamāng leisai, kaja raighai 
kasing raimi lakh akha thing maga̱ shaothathairasai. 

11Kala Gideonna, Nobah eina Jogbehahwui zingshoshong khalei ut shongfa eina 
vālaga raimi chili angarara; atam chili raimiwui raikān maleisāmana. 

12Kala Zebah eina Zalmunna yāmhaida ana vākharomkhui, kala Midiawui 
awunga khani, Zebah eina Zalmunnali tukkhui kahai eina ashi raimibing 
ngacheenahaida ning maphākhuithuwa. 

13Chiwui thili Joashwui nao Gideonna Hereswui shongshanshong eina 
latunghaowa. 

14Kala ana Succothwui yaronnao akha tukkhuida khangahān eina, ana 
Succothwui otva̱bing, ararbing, mi hangshinida shiniwui ming kapimi. 

15Kala ana Succothwui mibingli samphangda, “Yanglu Zebah eina Zalmunnali 
mayuithukmara da ili zeida, ‘Zebah eina Zalmunnali yuihaida vānkahaia nawui 
mibingli mizālu kajila?’ da kahāngabing, ara nathum theilu” da hānga. 

16Kala ana keinungwui ararbing tukkhuilaga lamhāngwui ka̱shāt kala lenghui 
eina tandi miya. 

17Kala ana Penuelwui dolanla shaokhaimihaida keinungwui mila 
shaothathaowa. 

18Kala ana Zebah eina Zalmunnali hānga, “Taborli nanina shaokathatbing chi 
azak kathākhala?” Anina ngahānkai, “Nathum thāsera, awunga akhawui nao 
thāda ngaraichasera.” 

19Kala ana hānga, “PROHOwui ming singda kahāngna, athum, ishāvāna kapharā 
ichināngarāna; nanina athumli mashaothathaisāsi kaja, ina nanilila 
mashaothatmara.” 

20Kala ana awui naochizai Jetherli, “Ngakarthuida anili shaothathaolu” da kasoi. 
Kha nao china nganuināhaoda ngachee haowa, kala awui raighai 
masutlengthuwa. 

21Chieina Zebah kala Zalmunnana hānga, “Ngakarthuida nakhalattana sāthatlu, 
kaja mayarnao akhana awui pangshap athishurda saki kajina.” Chieina Gideonna 
ngakarthuida Zebah eina Zalmunnali shaothathaowa, kala ana aniwui utli 
ngachākhami chā chi khui. 

Gideon Kathi 

22Chiwui thili Israelwui mibingna Gideonli hānga, “Midiawui pāng eina nana 
ithumli kankhuikhamiwui vang ara nana munglu, kala nawui thili nanao 
ngarāna kala nara̱ ngarāna mungchinglu.” 

23Gideonna athumli hānga, “Ina nathumli mamungmara, inaonala 
mamungmara, kha PROHOna nathumwuitungli mungra.” 

24Kala Gideonna athumli hānga, “Ina nathumwui eina akha poka, kachichāna 
ngaponkakhui unra̱ ili miserlu.” (kaja athum Ishmaelnaobing sāthuda athum 
sinā unra̱ ngathetsera). 

25Kala athumna mathānthathup eina, “Ithumna mingailak eina mira” da 
ngahānkai. Kala kachon hamhailaga athum kachichāwui unra̱ 
horsangmiserhaowa. 

26Kala ana pokakhui unra̱ saikora chi kaziplaga sinā chiwui kharit shekel 
thingkha shāshini shoka; chili lāngda chā, huishon, kala Midiawui wungnaona 

khangavai khamenga kachon, utbingli ngachākhami chā, kachungkha hi 
mashānarmana. 

27Chieina Gideonna ephod akha sākhuilaga awui keinung Ophrahli haihai; kha 
Israel saikorana khayorva̱wui otsak sāda Gideonli kala awui shimkhurwui vang 
china phei ngaphok khavai sāthuihaowa. 

28Chithāda sāda Israel mibingwui mangāli Midianaobing maikashi samphangda 
mangakarthukluithuwa. Chiwui vang Gideonwui atamli ngalei chi kum 
hangmati chingri eina okthuisai. 

29Joashwui naomayara Jerubbaalna ungda akhalattawui shimli ungpamhaowa. 

30Gideonna ngalā kachungkha khuida akhalattawui naothei, mayarnaomang 
hangshini leisai. 

31Kala angashirva Shechemli kapampāva̱nala naomayara akha pharāda ali 
Abimelech hoi. 

32Kala Joashwui naomayara Gideon, sarlak eina thihaowa, kala avāva̱wui 
chikhur, Abiezwui Ophrahli chifahaowa. 

33Gideon thihaikhaleoda Israelwui mibingna Baal varebingwui thili 
khayorva̱wui otsak sathuihaowa, kala Baal-berith hi athumwui varena da khui. 

34Kala apam kachiva̱li khalei yangkashibing saikorawui eina 
athumwui PROHO Varena athumli kankhami chi Israelnaobingna malaihaowa; 

35kala athumna Jerubbaalna (chiya Gideon) Israelnaobingli kapha sāmi kahai 
saikora chiwui vang, athumna ningkashi khikha machitheilakthuwa. 

Wungva̱-Wungvā 9 

Abimelech 

1Jerubbaalwui naomayara Abimelechna Shechemli vāda ava̱va̱wui theisā kala 
shimkhur katongali hānga, 

2“Shechemwui ruichumnao saikorawui miktāli hāngsanglu, ‘Nathumwui vang, 
Jerubbaalwui nao hangshini katongana khamung phameiraka, akhamāngna 
khamung phāmeirakhala? Iya nathumwui ashee kala asāna kaji nathumwui 
ningli haimilu.” 

3Kala ava̱va̱wui theisābingna, awui mahut eina, Shechemwui mibingli 
hāngkhamiwui vang, athumwui ning Abimelechli leihaoda athumna “A 
ithumwui achināna” da hānga. 

4Kala athumna Baal-berith shimwui eina lupāsā hangshini ngashaimi. Lupāsā 
chieina Abimelechna, awui thi kashura makānkhana kala maphākakhui mibing 
phāsanga. 

5Kala ana avāva̱wui shim Ophrahli unglaga achināngarā, kaja avāva̱ 
Jerubbaalwui naomayara athum hangshinili lungtung akhali shaothatserhaowa; 
kha apaisho Jothamna yāmngathumhaida ali matheithuwa. 

6Chieina Shechem kala Beth-millowui mi saikora kaziplaga, athumna vāda 
Shechemli shirimthing pheili Abimelechli awunga sanghaowa. 

7Pao chi Jothamli kahāng eina, ana Gerizim Kaphungli kānganinga, kala panglāk 
eina vaoda athumli hānga, “Ina kahāng hi nganālu, Shechemwui mibing nathum, 
chieina Varena nathumlila nganāmira. 

8Atam akhali thingrongbingna athumli mungkhavai awunga akhali tharchisinmi 
khavai kazipngaruma, athumna oliverongli, ‘Ithumwuitungli munglu’ da hānga; 

9kha oliverong china athumli hānga, ‘Iwui thaona varebingli kala mili khayāshi 
khangasak thāhailaga thingrongbingwuitungli suiung-suivā sarala?’ da 
hānghaowa. 

10Chieina thingrongbing china khaorārongli, ‘Na rālu, kala ithumwuitungli 
munglu’ da hānga. 

11Kha khaorārong china, ‘Iwui kashima kala khamathā athei thāhailaga 
thingrongbingwuitungli suiung-suivā sarala?’ da hānghaowa. 

12Thingrongbing china drakhārongli hānga, ‘Na rālu, kala ithumwuitungli 
munglu’ 

13Kha drakhārong china, ‘Iwui atheina varebingli kala mibingli ningmathān 
khangasaka athei mamatheila ina thingrongbingwuitungli suiung-suivā sarala?’ 
da hānghaowa. 

14Chiwui thili thingrongbing china kashātrongli vāhānga, ‘Na rālu, kala 
ithumwuitungli rāmunglu.’ 

15Kala kashātrong china thingrongbing chili, ‘Nathumna shitsangda nathumwui 
awunga sākhavai thao neomira jiakha, rālu kala iwui khaya̱li rāngayinkhuilu, 
maningakha kashātrongwui eina mei shoklaga Lebanonwui cedarthing eina 
tangda chuitāserhaoranu’ da hānga. 

16“Chiwui vang eina nathumna Abimelechli awunga kasang chi shitkasang kala 
khayakashiwui otsakna jiakha, kala Jerubbaal eina awui shimkhurli mathada 
yangmida leiakha kala awui otsakwui athishurda ali samikharān chi sākhamina 
jiakha— 

17kaja ishāvāna awui mirin chigatlaga nathumwui vang ngararda nathumli 
Midianaobingwui eina kankhui; 

18kala nathumna aja ishāvāwui shimkhurli mamayāmada awui naomayara 
hangshini lungtung akhali shaothatlaga ishāvāwui rao sha̱naona kapharā 



476 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Abimelech, nathumwui theisā sāthuda ali Shechemwui awunga 
sāngasakhaira— 

19chieina nathumna Jerubbaalli kala awui shimkhurli khayāshida mashun eina 
kasāna jiakha, Abimelechwui vang ringphālu, kala anala nathumwui vang 
ringphāranu; 

20kha chi maningakha, Abimelechwui eina mei shoklaga Shechem eina Beth-
millowui mibing chuitāserhaoranu; kala Shechem mibing kala Beth-millowui 
eina mei shokta Abimelech chuitāranu.” 

21Kala chi hāngphunglaga Jothamna Beerli yāmvāhaowa, kala achinā 
Abimelechli khangacheewui vang chili apamchanghaowa. 

22Abimelechna Israelwuitungli kum kathum munga. 

23Kala Varena Abimelech eina Shechemwui mibing ngachaili makathar manglā 
zangngasakta, athumna Abimelechli zakshilak eina sāhaowa. 

24Jerubbaalwui naomayara hangshinili sakashi kasā kala shaokathatwui ashee 
Abimelechwuitungli, kala achinā ngarāli sāthat khavai kasatkasanga 
Shechemnaobingwuitungli tākhavai khangarānna. 

25Kala ali ngathirai sākhavai Shechemnaobingna mi kaikhali phungreitonli 
rimpam ngasaka, kala athumna khaung-khavabingwui ot ngapaikakhui chi 
Abimelechli hānghaowa. 

26Kala Ebedwui nao Gaalna, awui theisābingli ngasoda Shechemli vai, kala 
Shechemwui mina ali shitsanghaowa. 

27Kala athumna luili drakhāthei aphākhuida surlaga morsonga, khorumshimlila 
akhorumlaga phāshak-phazāda Abimelechwuitungli manganākhangai tui 
kachungkha matui. 

28Kala Ebedwui nao Gaalna hānga, “Abimelech khipāda, Shechemnaobing 
ithumna ali khi otram ngatha̱khavai leikhala? Jerubbaal eina awui otshina 
Zebulna Shechemwui avāva̱ Hamorli otram mangatha̱mala? Chithakha 
Abimelechli ithum otram ngatha̱ khavai khi leikhala? 

29Mibing hi iwui pāngli khaleina jisi kaje! Ina Abimelechli khuishokhaora. 
Abimelechli ina, ‘Nawui raimi mataisangkhuilaga shoklu’” da hāngra. 

30Keinungwui khamunga Zebulna Ebedwui nao Gaalwui tui chi kashā eina, a 
malungvāthaowa. 

31Kala ana Arumahli paome chihovāda Abimelechli ahāng ngasaka, “Yanglu, 
Ebedwui nao Gaalli ngasoda awui theisābing Shechemli rālaga keinung hili nali 
makhamayā tui kasotta lei. 

32Chieina ara na eina nali ngasoda khaleibing, ngayāshong luili arimhaolu. 

33Chieina ngathor zimik shokkhaleoda, thaklāk eina keinungli kharomzanglu, 
chili a eina ali khangayur athum shokkhangarok tharan otsakna khamayā 
athishurda nathumwui sākapai saulu.” 

34Abimelech eina ali khangaso mi saikora, ngayā ngakarthuida zatlaga, khum 
mati sāda arimpamhaowa. 

35Kala Ebedwui naomayara Gaalna ayar shokta keinungwui ngavei zangkhavai 
chili nganinga; kala Abimelech kala ali ngasoda rimpam kasābingna 
kharomshokrāsai. 

36Kala Gaalna mibing chi kathei eina Zebulli hānga, “Yanglu, phungreitonwui 
eina mi kachungkha tārāda lei!” kala Zebulna ali ngahānkai, “Kaphungbingwui 
khaya̱ chi nana mi thāda katheina.” 

37Gaalna hangluiya, “Yanglu, mi kaikhana ngalei chiwui alungthungwui eina 
tārāda lei, kala kaikhana Meoworbingwui Shirimthingwui eina tārāda lei.” 

38Zebulna hānga, “Ara nana matuishok kahai, Abimelech khipāda, ithumna ali 
otram ngatha̱miralā da kahāng na maningmala? Nana kachipat mibing chi hi 
maningmala? Ara shokta athumli angararulu.” 

39Kala Shechemwui mibingli Gaalna thānlaga Abimelechli shokngarara. 

40Kala Abimelechna kakharom eina yāmhaowa, kala kachungkhava ngavei 
zangkhavai ngalemli khamā za̱haowa. 

41Kala Abimelechna Arumahli pamhaowa, kala Zebulna Gaal kala awui 
theisābing kashamhaida athum Shechemli mapamluithuwa. 

42Akhama kathā mibingna luili vai; kala chi Abimelechli hānghaowa. 

43Ana awui raimi khuirāda khum kathum sālaga luili rimpamhaowa. Kala ana 
yangkhavā eina mibing keinungwui eina shokkharā chi theida ana shokngararda 
athumli sāthata. 

44Abimelech kala awui raimi khumkhali ngasoda Shechembingwui ngaveili 
vanganingkhamda leilakha, raimi khum khani china raiphungli vāda chili 
khaleibingli shaothata. 

45Kala Abimelechna keinung makhuiranglakha eina tangda chithang 
langpongda ngarara, mila kachungkha sāthata; kala ana keinung chi kailaga 
machi chaimihaowa. 

46Shechemwui Raikānphungli khaleibingna pao chi shālaga, El-berithwui 
raipanli ayāmsangserhaowa. 

47Shechem Raikānphungwui mi hupva kazipta lei kaji Abimelechli hānghaowa. 

48Abimelech kala awui khangasobingla Zalmon Kaphungli kai; kala Abimelechna 
ngahā akha singlaga maharthing tankha katatkhui, kala ayartuili ngava̱laga awui 
mibingli hānga, “Ina kasā nathumna kathei thāda thākta nathumla sakhuiserlu.” 

49Chieina mi kachiva̱ kachichāwui maharthing tankharip khuiphunglaga 
Abimelechli shurda ngaveili akhorhailaga mei thota, chi eina Shechem 
Raikānphungli khalei mibing thiserhaowa, sha̱naola, mayarnao thingkha sha̱kha 
thihaowa. 

50Chiwui thili Abimelechna Thebezli rairum asālaga khuihaowa. 

51Kha keinungwui alungli khangazipa dolan akha leisāda mibingna chili 
ayāmsangserhaowa, sha̱naola mayarnaola chili ayāmsangserhaida athum 
khalatta khāmong takshānhailaga dolanwui atoli kāpamhaowa. 

52Kala Abimelechna dolan chi mei thottā khavai akhanganai eina, 

53 sha̱nao akhana Abimelechli chakrikui eina horda akui kaihaowa. 

54Ngalangda awui chāngvei phungkhameli hokhuilaga, “Thakta nawui raighai 
sutshokta ili tothathaolu, chi maningakha mibingna ili, ‘Sha̱naona shaokathatna’ 
jipaishina” da kasoi. 

55Kala Abimelech thihaira kaji kathei eina Israelwui mibing kachichā ramli 
yāmyik unghaowa. 

56Hithāda Abimelechna avāva̱wui naomayara hangshinili shaokathatwui 
makaphā kasā chi Varena hāngsangmi; 

57kala Varenala Shechem mibingwui makhayā otsak saikora chi athum 
khalattawuitungli tāngasaka kala Jerubbaalwui naomayara Jothamwui 
khonshāt chila athumwuitungli tai. 

Wungva̱-Wungvā 10 

Tola 

1Abimelechwui thili Israel kanshokmi khavai Issacharwui mi Dodowui 
naomayara Puah, awui naomayara Tola shoka; kala a Ephraimwui kaphungram 
Shamir kaho kha̱ chili pamsai. 

2Kala ana Israelli kum maga̱da kathum mungsai. Chiwui thili a thihaowa, kala 
Shamirli chifahaowa. 

3Awui thili Gileadwui Jairna kum maga̱da khani munga. 

4Gadha ava̱va̱rip katonga awui naomayara thumrā leisai, kala ashiwui keinung 
thumrā Gilead ngaleili, Havvoth-jair hoda aja rāshungda lei. 

5Kala Jair thihaida ali Kamonli chifahaowa. 

Ammonnaobingna Israelnaoli Singkakhareng 

6Kala Israelwui mibingna PROHOwui mangāli makhayā otmāng saluishitta Baal 
eina Ashtaroth, Syria, Sidon, Moab, Ammon, kala Philistinewui varebingli otram 
ngatha̱thuihaida PROHOli horhaowa, ali otram mangatha̱thuwa. 

7Kala PROHOwui malungkhavāt Israelwuitungli tāhaowa, kala ana athumli 
Philistine kala Ammonnaobingwui pāngli horsangmihaowa; 

8kala chikum Israelnaobingli rekhareklak eina singkharenga. Jordan makānda 
khalei Ammor ngalei, kaja Gilead kaho chili kum tharāda chishat Israelwui 
mibing saikorali rekhareklak eina sai. 

9Kala Ammonnaobingna Jordan kankāda Judah, Benjamin, kala Ephraimwui 
shimkhurli ngararda Israelna khananglāk eina okthuisai. 

10Kala Israelwui mibingna PROHOli ngakaoda hānga, “Ithumna nawui mangāli 
morei sāhaira, kaja ithumwui Vareli horhaida Baalbingli otram ngatha̱haowa.” 

11Kala PROHOna Israelwui mibingli hānga, “Egyptnaobing, Amornaobing, 
Ammonnao, kala Philistinenaobingwui eina ina nathumli makankhuimala? 

12Sidonnaobing, Amaleknaobing, kala Maonaobingna nathumli rekhareka, kala 
nathumna ili khangakao chitharan athumwui pāng eina ina nathumli kankhui. 

13Kha nathumna ili horhailaga khangatei varebingli khorumhaowa; chiwui vang 
ara ina nathumli makanmiluimara. 

14Nathumna kapangkakhui varebing chili angakaolu; nathumwui kakhanang 
atamli athumna kanmiranu.” 

15Kala Israelwui mibingna PROHOli hānga, “Ithum morei sāhaira; nana phāra kaji 
chi sālu; kha aja ithumna seihā sāda kakankhuimilu da poli.” 

16Kala athumna yurbingwui varebing horserhaida PROHOli otram 
ngatha̱luishita; kala Israelwui kakhanang chi ana theilaga makhāngrarthuwa. 

17Khaleilaga Ammonnaobingna rai sākhavai Gileadli rairum rāsai, kala Israelwui 
mibingla kazipkhuiserlaga Mizpahli rairum sāhaowa. 

18Chieina mibing kala Gileadwui kathānabingla akha eina akha hāngngaroka, 
“Ammonnaobingli khipāna ngararrikaprakhala? Chipana Gilead saikorawui 
atungli akhavā sāra.” 

Wungva̱-Wungvā 11 

Jeptha 

1Chitharan Jeptha hoda Gileadnaobingwui rai kapinga mi akha leisai, kha a 
khayora akhawui naomayara sāsai. Gilead Jepthawui avāva̱na. 

2Kala Gilead preiva̱la mayarnao kachungkha lei, kala athum kharar eina Jepthali, 
“Nava ishāvāwui shimlui masamphangmara, kaja na sha̱nao khangateiwui 
naona” da ali kashama. 

3Chieina Jephthana achinā ngarāwui eina yāmda Tob ngaleili apāna, kala 
makānkhanā mibingna ali ngasoda ngathi rai sāzata. 

4Atam khaleilaga Ammonnaobingna Israelli rai ngarara. 

5Chiwui vang Gileadwui khararnaobingna Tobli vāda Jepthali houng khavai vai, 

6kala athumna Jepthali hānga, “Ammonnaobingli ngarar khavai nana ithumwui 
akhava ungsālu.” 

7Kha Jepthana Gileadwui khararnaobingli hānga, “Nathumna ili yangkharingda 
ishāvāwui shim eina kasham kahai maningmala? Ara kakhanang atamli khisāda 
ili rahokhala?” 

8Kala athumna Jepthali hānga, “Chiwui vang ara ithumna nali phākharāna, 
ithumli nana thānda Ammonnaobingli ngararda Gileadwui mi saikorawuitungli 
nana kathāna sālu.” 

9Jepthana Gileadwui khararnaobingli hānga, “Ina shimli ungluishitta nathumli 
ngasoda Ammonnaobingli khangarar tharan PROHOna athumli iwui pāngli 
sangmiakha I nathumwui akhavā sāra.” 

10Athumna Jepthali hānga, “PROHOna ithumwui ngachaili shākhina; ithumna 
kachangkhat eina nana kahāng chi sāra.” 

11Chieina Jepthana athumli ngasoungda athum saikorawui kathāna sāhaowa; 
kala Jepthana hāngkhangai tui saikora Mizpahli leilakha PROHOwui mangāli 
hāngsera. 

12Chieina Jepthana Ammonnaobingwui awungali paome chihovāda hānga, “Ina 
khi sāhaoda iwui ngalei khuikhavai rākhangararkhala?” 

13Kala Ammon awungana Jepthawui paomebingli ngahānkāda hānga, “Israelwui 
mibingna Egyptwui eina kashok tharan iwui lam ngapaithuihaowa, Arnon eina 
thuilaga Jabbok, kala Jordan vāshungda khuithui kahaina; chiwui vang eina ara 
chingri eina hanmihaolu.” 

14Kala Jepthana paomebing chihoda Ammonwui awungali ahānglui ngasaka, 

15“Jepthana hithāda hānga: Israelwui mibing Moabwui lam lah Ammonwui 
lamla makhuilakmana, 

16kha Israelna Egyptwui eina kashok tharan, lamhāngwui eina Red Seashong 
vālaga Kadeshli kashokna. 

17Atam chili Israelna Edom awungali paomebing chihoda ‘Ithum nawui ngalei 
eina kānkhuihaoga,’ da hānga; kha Edom awungana mashāmithuwa. Kala 

Moabwui awungalila chihovai, kha anala mamayāmithuwa. Chiwui vang eina 
Israelna Kadeshli pama. 

18Chiwui thili athumna lamhāngshong eina Edom ngalei kuikhui, Moab ngaleila 
kuikhuida Moabwui zingshoshong ashoka; kala Arnonwui lākhavāk rāmrah 
sāda vāpama; kha athumna Moab ngaleili mazatvāmana, kaja Arnonna Moab 
ngaleiwui tharina. 

19 Chiwui thili Israelna Shihon Amorwui awunga, kaja Heshbonwui awungali 
paomebing chihoda, ‘Ithumli nawui ngalei hieina ithumwui ngaleili ungkhavai 
kakān ngasakmilu da ithumna kapona’ da hānga. 

20Kha Sihonna awui thari Israelli kānngasakki kaji ningmaonghaida, awui raimi 
kazipkhuida Jahazli rairum sālaga Israelli rai sai. 

21Kha PROHO Israelwui Varena Sihon kala awui mibing saikorali Israelwui pāngli 
horsangmihaida athumli mihaowa; chiwui vang Amornaobingna kapapam 
saikora chi Israelna khuikahaina. 

22Kala athumna Amornaobingwui ngalei saikora, Arnon eina thuilaga Jabbok 
eina tangda, kala lamhāng eina thuilaga Jordan vāshungda khuikahaina. 

23Chithāda Israelwui Vare PROHOna Amorbingli Israelnaobingwui vang 
ngapaikhuimi kahaina; kala chi nathumna hankhuiluira kajila? 

24Nathumwui vare Chemoshna nathumli khayar shimlui chi nathum 
maningchāngmala? Kala ithumwui Vare PROHOna ithumli ngapaikhuikhami chi 
ithumwui sāshon sāthaira. 

25 Maobwui awunga, Zipporwui naomayara Balakli nana phākhamei khi 
leikhala? Ana Israelli kharar khangarok kala rai kasā leila? 

26Israelna Heshbonli kala chiwui kha̱bingli pānlakha, kala Aroerli kala chiwui 
kha̱bingli pānlakha, kala Arnonwui kongpheili khalei keinung kachiva̱li kum 
shākathum kāshungda kapān atamli na chibing chi khisāda mayuikhuimakhala? 

27Chiwui vang iwui khalāng khikha maleimana, kha ili nathumna rai rakatā hi 
khayona; PROHO, bichar kasaa china Israelwui mibing eina Ammonnaobingwui 
ngachaili mashun bichar samiranu.” 

28Kha Jepthana pao kachiphun chili Ammon awungana khikha matheimithuwa. 

29Chiwui thili PROHOwui manglāna Jepthali zangmida ana Gilead eina Manasseh 
kānvai, chiwui eina phonda Gileadwui Mizpahli kānda Ammonnaobingli vai. 

30Kala Jepthana PROHOli khangashit akha sāda hānga, “Ammonnaobingli nana 
iwui pāngli horsangmiakha, 

31rai yuihaida ina shim hankhaung chitharan ishi khāmongwui eina 
shokngarokkhare mi chi, ina PROHOwui vang rikkatā kachigat sāda chigatra.” 

32Chieina Jepthana Ammon ngalei kānvada angarara, kala PROHOna awui pāngli 
horsangmi. 

33Kala ana Aroer eina thuilaga Minnithwui luinganaili khalei, Abel-keramim 
vāshungda, keinung kachungkha yaikathānmihaowa. Chithāda 
Ammonnaobingli Israelwui mibingna yuichaohaowa. 

Jepthawui Naongalāva̱ 

34Chiwui thili Jepthana Mizpahli awui shimli unga; kala yanglu, anao ngalāva̱na 
timbrel khonglaga pheichak sāda ali shok ngarokrāsai. Awui nao chimānga, ali 
lāngda naongalāvala, naomayarala maleimana. 

35 Kala ana ali theilaga kachon serkhākta hānga, “Iyavo, inao ngalāva! nana ili 
maishi ngasakhaira, ili khanang khangasak chi na ngasāhaira; kaja ina PROHOli 
khamor eina ngashit kahai chi makhalanluipaimara.” 

36Anao ngalāva̱na ali ngahānkai, “Avā, nana PROHOli hāngkahai leiakha, 
nakhamor eina hāngtā kahai chiwui athishurda ili sālu; ara nawui yangkashe 
Ammonnaobingli PROHOna nawui vang athut khuimihaira.” 

37Kala ana avāva̱li hānga, “Iwui vang hi kasā ngasakmilu; kachāng khaniwui 
vang, ina phungreili vāda yaoung-yaova sāda, I kala iwui ngasotnaobingna 
mafathuila thihaoki kajiwui vang chapngachā khavai kachihomilu.” 

38Kala ana, “Vālu” da hānga. Kala ana kachāng khaniwui vang chihohaowa; a eina 
ngasotnaobing, mafathuila thiki kajiwui wukkakhanang sāda phungreili vāda 
chapngachai. 

39Kala kachāng khani kākapei eina avāvawuili latunga, kala awui ngashit kahai 
athishurda sāhaowa. A mayarnaoli matheilakrangsai. 

40Chiwui vang Israelwui naongalāvabingna, Gileadpa Jepthawui naongalāvawui 
vang kum kachida zimiksho matithang chapngachāchinga. Kala chi Israelwui 
alungli ngashan ngasāhaowa. 

Wungva̱-Wungvā 12 

Jeptha eina Ephraim 

1Ephraimwui mibingli rai sākhavai kazipkhuilaga athumna Zaphon kānda vai, 
kala Jepthali hānga, “Ammonnaobingli ngarar khavai kānkhavā tharan khisāda 
ithumli mahothukhala? Nathumwui shim nathum zangda mei sa̱tāra.” 

2Kala Jepthana athumli hānga, “Ithumna Ammonnaobingli shakchangda 
ngararhaira, ina nathumli kaho tharan, nathumna ithumli athumwui pangwui 
eina makanmimana. 

3Kala nathumna makanmimara kaji ina theilaga, ina imanglā ipāngli sanglaga 
Ammonnaobingwui lamli akhangararna, kala PROHOna athumli ithumwui pāngli 

horsangmi; laga aja ithumli nathumna ngarar khavai kharā hi khiwui 
kakhalatkhala?” 

4Chiwui thili Jepthana Gileadwui mi saikorali kazipkhuida Ephraimli ngarara, 
kala Gileadwui mibingna Ephraimwui mibingli sāthathaowa; khikhalajila, 
“Nathum Ephraimwui kala Manassehwui alungli yāmkazata mina” da athumli 
hānga. 

5Kala Ephraimnaobing mayāmshok khavai Gileadnaobingna Jordan raipan chi 
ngapaikhui. Kala Ephraimwui yāmkazatabingna, “I chishong kauka” da kapo 
tharan, Gileadnaobingna, “Ephraimnaola?” da ngahāna. Ana “Maningmana” da 
ngahānkākha, 

6chithakha “Shibbolethnaona” da hānglu, kala ana male mangatarla 
“Sibbolethnaona” da hāngakha, athumna tukkhuilaga Jordan kānkhavaili 
shaothata. Chithāda Ephraimnaobing thing hangmatida khani chili thisanga. 

7Jephthana Israelli kum tharuk mungsai, Gileadwui Jeptha thihaida awui 
keinung Gileadli chifahaowa. 

Ibzan, Elon, kala Abdon 

8Awui thili Bethlehemwui Ibzanna Israelli mungsai. 

9Awui naomayara thumrā lei; kala naongalāva̱ thumrā khalei chi shang 
khangateili fachithotsera, kala naomayarabingli khangatei ayarwui ngalā 
thumrā khuisangmi. Ana Israelli kum shini mungsai. 

10Ibzan thihaida Bethlehemli chifahaowa. 

11Awui thili Zebulunwui Elonna Israelli kum tharā mungsai. 

12A thihaida Zebulun ngalei Aijalon kaho apam chili chifahaowa. 

13Awui thili Hillelwui naomayara Pirathonwui Abdonna Israelli mungsai. 

14Anaomayara hangmati, kala ara̱ngarā thumra, da athum hangshinina gadhā 
tongsai. Ana Israelli kum chishat munga. 

15Chieina Pirathonpa Hillelwui naomayara Abdon thihaida Amalek 
kaphungramli khalei Ephraimwui apam Pirithonli chifahaowa. 

Wungva̱-Wungvā 13 

Samson Kapharā 

1Kala Israelnaobingna PROHOwui mangāli makhayā otmāng saluida PROHOna 
athumli Philistinenaobingwui pāngli kum hangmati horsangmihaowa. 

2Kala Zorahli Dan shangwui mi akha leisai, awui ming Manoah hoi; apreiva̱ nao 
shumhaokada nao maleimana. 

3Kala PROHOwui kazingrao china preiva̱ chili rāchitheida hānga, “Yanglu, na nao 
shumhaida naongarā maleimana; kha nana naoda mayarnao akha pharākhuira. 

4Chiwui vang eina ningngasharlu, drakhāra̱ranu, zamsheiranu, mamangalu, kala 
makathar mashai-mashakalu. 

5Kaja yanglu, nana nao vaida mayarnao akha pharāra. Kuisikhai akuitungli 
maparpaimara, kaja kapharāwui eina thuida nao hi Varewui mangāli Nazirite 
akha ngasāra; kala Philistinenaobingwui pāng eina ana Israelli kankashok ot 
sāphokra.” 

6Chieina preiva̱̱ china agaharali unghānga, “Varewui mi akha ili rāchitheiya; 
awui azak Varewui kazingrao thai, ngacheekhailaka. A kachiwui eina rākhala da 
ina mangahānmana, kala ana awui ming mahāngmana. 

7Kha ana ili, yanglu, na nao vaida mayarnao akha pharāra; chiwui vang 
drakhāra̱ranu, zamsheiranu, mamangalu, makathar mashai-mashakalu, kaja 
kapharā eina thuilaga thithang eina tangda naomayara chi Varewui mangāli 
Naziritena” da hānga. 

8Chieina Manoahna PROHOli ngakaoda hānga, “O, PROHO, nana chihokharā 
Varewui mi chili chihorāmiluida, nao hi kapharā tharan kathāda sāmameira kaji 
kharātamchithei ngasaklu.” 

9Kala Varena Manoahwui tui khuisangmida, Varewui kazingrao chi apreiva̱na 
luili leilakha rārāsālui; kha atam chili agahara Manoah maleisāmana. 

10Kala preiva̱ china katotsisi yongunglaga agaharali “Yanglu, achonthang ili 
rākahānga mi chi rāhaira” da hānga. 

11Kala Manoahna ngakarthuida apreiva̱li shurvada mipa chili hānga, “Preiva̱ hili 
rākahānga chi nala?” Ana, “Ina” da ngahānkai. 

12Kala Manoahna hānga, “Nana kahāng chi ungshungakha, nao hiwui acham-
aram kathārakhala, kala ana khi sāmameira̱khala?” 

13Kala PROHOwui kazingrao china Manoahli hānga, “Ina preiva̱li hāngkahai 
saikora chi a ning ngasharlak eina sāranu. 

14Drakhārong eina kashok akhala mashairanu, drakhāra̱ lah zamsheila 
mamangranu, makathar otla mashairanu; ina kaso kahai saikora chi ana 
mayontitranu.” 

15Manoahna PROHOwui kazingrao chili hānga, “Lumashanmida kasha̱kha 
khangaraimisālu, nawui vang yaonao akha taithatmiga.” 

16Kala PROHOwui kazingrao china Manoahli hānga, “Nana ili ngarailu jiakha, ina 
nawui kashakazā mazāmara; kha nana rikkatā kachigat ngarānhaiakha PROHOli 
chigatlu.” (Kaja a PROHOwui kazingraona kaji Manoah matheisāmana). 

17Kala Manoahna PROHOwui kazingrao chili hānga, “Nali khipa hokhala, kaja 
nawui kahāng hi ungshungthang nali khayākashi miga.” 

18 Kala PROHOwui kazingrao china ali hānga, “Hi matakhak kahai otna da 
theilaga, khisāda nana iwui ming ngathingkhala?” 

19Chieina Manoahna yaonao eina tharāzātchigat chi khuilaga lungguitungli 
matakhak kahai ot kasā PROHOli chigata. 

20Kala hanphut chiwui meikhut kazingramshong kakā eina PROHOwui kazingrao 
chi meikhutli ngasoda kāhaowa, chi theilaga Manoah kala apreiva̱ ngaleili kui 
mashunzanga. 

21PROHOwui rao chi Manoah eina apreiva̱li machitheiluithuwa. Chieina 
Manoahna a PROHOwui kazingraonada theikhui. 

22Kala Monoahna apreiva̱li hānga, “Ini mashoila thilakra, kaja inina Vareli 
theihaira.” 

23Kha apreiva̱na ali hānga, “PROHOna inili thikhavai sasi kaja ana inina pāng eina 
rikkatā kachigat, kala tharāzāt kachigat chi makhuimimara, lah hikathā ot 
saikora hi machitheimara, lah hithāda inili mahāngmathinmara.” 

24  Kala apreiva̱ china mayarnao akha pharākhuida awui ming Samson hoi; kala 
nao china rarmamānda PROHOna ali somi, 

25Kala Zorah eina Eshta-ol ngachaili Mahaneh-dan kaho apam chili 
leilakha PROHOwui manglāna ning thuikhamathuk ngasakphokhaowa. 

Wungva̱-Wungvā 14 

Samson eina Timnahwui Sha̱nao 

1Samsonna Timnahli tāda, apam chili Philistinewui ngalānao akha theihaowa. 

2Chiwui thili ana unglaga avā eina ava̱va̱li, “Timnahli Philistine ngalānao akha 
ina thei, ipreiva̱ sākhavai ali hāngsangmilu” da hānga. 

3Kha avā eina ava̱va̱na ali hānga, “Nawui theisāwui nao ngalāva̱bingwui alungli 
sha̱nao akhala mazangmala, maningkha ithumwui mibingwuili mazangthuda 
ahui marimkashoka Philistinenaoli napreiva̱ sākhavai akhuiphalungrala?” Kha 
Samsonna avāva̱li hānga, “Iwui vang ali khuimilu, kaja ana ili ningyāng 
ungngasaklaka.” 

4Hi PROHOwui khangarāna kaji avā eina ava̱va̱na matheisāmana; kaja 
Philistinenaobingli ngasung khavai ana atam kachā khayangna. Chitharan 
Philistinena Israelwuitungli mungsai. 

5Chieina Samsonna avā eina ava̱va̱li ngasoda Timnahli tai, kala ana Timnahwui 
drakhā yāmguili vai. Kala yanglu, kazingkha̱nao akhana ali nirshokrāsai; 

6kala PROHOwui manglāna awuitungli pangshap rāzangmi, kala kazingkha̱ chili 
mina yaonao shaokathat thāda paisor eina makhā serkhaimihaowa; apāngli 
khikha masingmana. Kha ana kasā chi avā eina ava̱va̱li khikha mahāngmana. 

7Chiwui thili ana ngalāva̱ chili khararchān asai, kala ana Samsonli ningyāng 
ungngasakhaowa. 

8Kala khaleilaga ngalāva̱li hokhui khavai vai, kala kazingkha̱wui kathingun chi 
yangkhavai chiwui ngalemli vai, kala yanglu, kazingkha̱wui asā alungli gahā 
zangda khuira̱la zangsai. 

9Ana pāng eina kaokhuilaga shaimamānda zata, kala avā eina ava̱va̱lila 
khuiungmida anila shaiya. Kha kazingkha̱ kathingunwui eina kakhuina kaji anili 
mahāngmana. 

10Kala avāva̱na ngalāva̱ shiwuili tai, kala Samsonna chili zātkhān akha sai; kaja 
yaronnaobingna chithāda sāsā ji. 

11Kala chiwui mibingna ali theida zātkhān chili ngasotnao thumra horai. 

12Kala Samsonna athumli hānga, “Ina nathumli pakhon akha hāngga; kalikhada 
nathumna hiwui kakhalat ili phanitpei zimiksho shinithangwui alungli 
hāngmishapakha, ina nathumli khamenga kachon kala shivai kachon thumrā 
mira; 

13kha nathumna chi mahāngmirarakha, ili khamenga kachon thumrā kala shivai 
kachon thumrā mira.” Athumna ali “Nawui pakhon chi hānglu, ithum nganāusa” 
da hānga. 

14Kala ana athumli hānga, “Kashaiya chiwui eina khikhakha shaikhavai shoka. 
Kapangawui eina khikhakha kashima samphanga.” Kala athumna 
kathumthangwui alungli pakhon chi khikhalada mahangrarthuwa. 

15Khamatethang athumna Samson preiva̱li hānga, “Nagaharali, pakhon chiwui 
kakhalat hāngmi khavai kontrenlu; chi maningakha nalila, nashāvāwui shimla 
ithumna mei thottāhaora. Ithumli chām sāsangmi khavai phakazā kahola?” 

16Kala Samson preiva̱na chapsasui hānga, “Na ili yangkharinga, kala 
maleishimana; iramnaoli pakhon hānglaga chiwui kakhalat ili mahāngmana.” 
Ana hānga, “Yanglu, ishāvālila lah ishava̱lila tui hi mahāngmana; laga ina nali 
hangrala?” 

17Ngalāva̱na awui ngalemli zimiksho shinithang phanit peida chapsasui 
ngahānchinga; kala kashinethang ana hāngmihaowa, kaja ana ali kontrenshon 
kontrenthaihaowa. Chiwui thili sha̱nao china pakhon chi aramnaoli hānghaowa. 

18Chieina kashinethang zimik matunranglakha keinungwui mibingna ali hānga, 
“Khuira̱li shimkhamei khi lei? Kazingkha̱li pangkhamei khi lei?” Ana athumli 

hānga, “Nathumna iwui muklanaoli tandi masāsi kaje, nathumna kachilikha eina 
tangda iwui pakhon chi matheilakmara.” 

19Kala PROHOwui manglāna awuitungli pangshap eina ngasomida, Samsonna 
Ashkelonli tai kala keinung chiwui mi thumra shaothatlaga athumwui 
kashankachon chi pakhon chiwui kakhalat hāngkhamebing chili mihaowa. Kala 
malungvātnāhaida avāva̱wui shimli unghaowa. 

20Kala Samsonna preiva̱li aniwui shakazā atamli nganingkhame awui ngasotali 
mihaowa. 

Wungva̱-Wungvā 15 

1Khaleilaga, kehu hatkachāng, Samsonna yaonao akha khuiphunglaga apreiva̱li 
samphang khavai vai, kala ana “Ipreiva̱wui kāli zangura” da hānga. Kha 
apreiva̱wui avāva̱na mazang ngasakthuwa. 

2Awova̱na hānga, “Nana ali kachangkhat eina chinhao-aili da ina phaninghaowa; 
chieina ina ali nasotali mikahaina. Agatuiva̱na ali mathākhamei maningmala? Ali 
khuitha̱lu.” 

3Kala Samsonna athumli hānga, “Ajawui hile ina Philistinenaoli zakshida kasā 
tharan ili phen khavai maleimana.” 

4Chieina Samsonna ramfa shākathum atukkhuida kala zārmeila khuida ana 
ramfa khanini eina akhamei ngasunlaga chiwui ngachaili meila 
hokthangmiserhaowa. 

5Kala ana zārmei chili mei thothailaga ramfabing chi chihokhami eina 
Philistinenaowui hātphui kahai, lah mahātrang kaji mā kala olive yāmgui meina 
chuikhup tāmihaowa. 

6Chiwui thili Philistinenaobingna, hi khipānakhala da khangathing eina, 
“Timnapawui arihā Samsonna; apreiva̱ awova̱na awui ngasotali mikahaiwui 
vangna,” da athumna ngahānkai. Chiwui vang Philistinenaobingna vāda avāva̱ 
eina anao ngalāva̱li meili horsanghaowa. 

7Kala Samsonna athumli hānga, “Nathumna hithāda kasāwui vang ina 
kachangkhat eina nathumwuitungli athut khuira, kala I hili mapamluimara.” 

8Kala ana yaithathailaga kachungkha sāthatmihaowa, kala a Etamwui lungkhur 
akhali apamhaowa. 

Samsonna Philistinenaobingli Khayui 

9Chiwui thili Philistinenaobingna Judahli rairum asālaga Lehili vākai. 

10Kala Judahwui mibingna hānga, “Khiwui vang ishili rākakaikhala?” Athumna 
hānga, “Samsonna ithumli sāmi kahai thāda alila sami khavai tukkhuikida 
khārana.” 

11Chieina Judahwui mi thing kathum Etamwui lungkhur pamli tai, kala Samsonli 
hānga, “Ithumli Philistinenaobingna mungda lei kaji na matheimala? Nana 
sākahai hi khikhala?” Chieina ana athumli hānga, “Athumna ili kasā thāda inala 
athumli kasāna.” 

12Athumna ali hānga, “Ithum nali Philistinewui pāngli horsangmi khavai 
tukkhuikida kharāna.” Samsonna athumli hānga, “Nathumna ili 
masāthatmarada ili shākhi sālu.” 

13Athumna, “Khikha mathālakmara, kha athumwui pāngli horsangmi 
khavaimang khalapkhuiki kajina.” da hānga, Chieina athumna seipeng kadhar 
khani eina khalaplaga lunghārtungwui eina khuitai. 

14Ana Lehili ungkashung eina Philistinenaobingna mathānda vaoda rāngaroka; 
kha PROHOwui manglāna awuitungli pangshap zangmida, apāngli khalap kahai 
seipeng chi meina chuishat kahai thāda shireipatshathaowa. 

15Kala ana chichangli gadhā makhāra̱kui khanganao akha leisāda chi apāng eina 
yonkhuiya, kala chieina ana ngaphitkachupta mi thingkha shākha thihaowa. 

16Kala Samsonna hānga, “Gadha makhāra̱kui eina, khorkhorwuitungli khorkhor, 
gadhā makhāra̱kui eina mi thingkha ina shaothathaira.” 

17Ana chi hānghailaga makhāra̱kui chi apangwui eina horhaowa; kala apam chili 
Ramath-lehi hohaowa. 

18Ali ra̱changlakhaida ana PROHOli ngakaoda hānga, “Nana mayāmida naraowui 
pāng eina kahaka kankhami ot sāhaira; kala ara ina ra̱kachang eina thida ahui 
marimkashokbingwui pāngli tazangrala?” 

19Chieina Varena Lehili khalei angako akhawui eina tara̱ okshok ngasaka, kala 
ana chi mangkhui, kala ning ungrāsai kala pangshap samphangluishita. Chiwui 
vang apam chili En-hakkore hokahaina; arui eina tangda chi Lehili leida lei. 

20Kala Philistinenaobingwui atamli Samsonna Israelli kum maga munga. 

Wungva̱-Wungvā 16 

Samson Gazali Khavā 

1Samsonna Gazali khavā eina, chili khayorva̱ sha̱nao akha leisāda ana ali 
ngasopiya. 

2“Samson hili rāhaira” da Gazawui mibingli kahāng eina, athumna apam chi 
kuinamhailaga ngayā pongda keinung chiwui ngaveili arimpi. Kala athumna 

ngayā pongda kasaikha pamda, “Ithum ngathor kazing kathang eina tangda 
rimpamlaga ali sāthatnaosa” da ngazeka. 

3Kha Samsonna ngayā sailung eina tangda pilaga sailungphup ngakarthuilaga 
ngaveiwui khāmongla, khāmongthingla, veiruithingla sutkhuilaga ayartuili 
ngava̱thuihaowa, kala Hebronwui mangāli khalei kaphungton chili 
ahormihaowa. 

Samson eina Delilah 

4Hiwui thili Sorek tampākli khalei Delilah kaho sha̱nao akhali ana leishi. 

5Kala Philistinewui wungnaobingna ali rāhānga, “Kontrenda ali suikhuilu, kala 
awui pangshap kali lei, kala ithumna kachikathā apong eina ali yuikhuida 
khalapkhuira kaji ngahānkhuilu; chieina ithum kachiva̱na nali lupāsā thingkha 
shākharip mira.” 

6Chieina Delilahna Samsonli, “Nawui pangshap kali leikhala, kala kathāda sakha 
mi akhana nali pheipāng khalapta yuikhuipairakhala, ili kahāngmilu” da 
ngahāna. 

7Chieina Samsonna ali hānga, “Kalikha athumna ili malākhara̱, khanganao shini 
eina khalaphaiakha, iwui pangshap ngazanhaora, kala I icha-chama mi 
thāpapamhaora.” 

8Chieina Philistinewui wungnaobingna malā khara̱ khanganao shini khuivāmi, 
kala ana chi eina ali khalaphaowa. 

9Chitharan ana mibingli alungshongwui kā akhali yāmngathumpam ngasaka. 
Kala ana Samsonli hānga, “Samson, Philistinenao rāhaira!” Kha ana lengchenra̱ 
meina chuitā kahai thāda malākhara̱ chi shireishathaowa. Chithāda awui 
khangathuma pangshap kali lei kaji matheirarthuwa. 

10Kala Delilahna Samsonli hānga, “Yanglu, nana ili ngashan sānganaohaira, kala 
kapikta hānghaira; kathāda nali khalapkhuipairakhala, ili kahāngmilu.” 

11Kala ana ali hānga, “Seipeng kadhar mashijinlakrang kaji eina khalapakha I 
ngazanhaora, kala I icha-chama mi thāpapamhaora.” 

12Chieina Delilahna seipeng kadhar khuida ali chieina khalaphaowa, kala 
“Samson! Philistinenao rāhaira!” da ali hānglui. Mibingna alungshong kā 
khangateili rimpamsai. Kha ana seipeng chi kazaira̱nao sākashat thāda 
ngakhunshathaowa. 

13Chieina Delilahna Samsonli hānga, “Arui eina tangda nana ili ngashan 
sānganaoda kapikta lei; nali kathāda khalapkachangrakhala, ili kahāngmilu.” 
Ana hānga, “Ikuisam peng shini shida shireitālaga chi rāli raknarhailaga 
marikasui sa̱shantithaiakha, I ngazanhaora, kala I icha-chama mi 
thāpapamhaora.” 

14Chieina ana kapi atamli Delilahna sam kashirei peng chi rāli 
rakshantitmihaowa; kala marikasui eina sa̱shantithailaga, “Samson! 
Philistinenao rāhaira” da hānga. Kha ana ngakarthuilaga marikasui raknar kahai 
rā eina rā-thing shimenthuihaowa. 

15Sha̱naopava̱na ali hānga, “Ili nawui ning maleila nana kathāda ‘Ili leishiya’ 
jipaira? Nana ili kathum shida ngashan sānganaohaira kala nawui pangshap kali 
leikhala kaji mahāngmimana.” 

16Kala thangkachida saklak eina ngahānching kajiwui vang, ningkharakna thiki 
jihaowa. 

17Chieina ana awui ningli mangathumlakla hānghaowa. “Ikuili kuisighai 
maparlakranga,” kaja “Ishava̱wui wuklungli leilakhawui eina ili Varewui vang 
Nazirite akha sāda phaishok kahaina. Ikui sithang iwui pangshap iwui eina 
thuihaora, kala I ngazanhaora, kala I icha-chama mi thāpapamhaora.” 

18Awui ningli khalei saikora hānghaira da Delilahna kathei eina, Philistinewui 
wungnaobingli hokhuida hānga, “Akhashida rāluilu, ana ili awui khangathum 
saikora hānghaira.” Chieina wungnaobing china lupā athumwui pāngli khuirai. 

19Ana Samsonli awui khaishāngli chipetlaga mi akha hokhuida, shini shida 
khalap kahai sam chi sitāmi ngasakhaowa. Chiwui thili ana singkharot 
nganaolala a pangshap maleiluithuwa, 

20kala ana “Samson! Philistinenao rāhaira” da kahāng eina ngakarthuirasai. Kala 
“Ngathānthangwui thāda ina yāmshokshapa” da hānga. Kha ali PROHOna 
mangasomiluimana kaji a matheisāthuwa. 

21Chieina Philistinenaobingna tukkhuilaga amik latshokmithaowa, kala Gazali 
khuivālaga pithrai khānghui eina khalaphaowa; kala apam chili narhailaga mā 
shirei ngasaka. 

22Kha awui kuisam sitā kahai chi shokphokluihaowa. 

Samson Kathi 

23Philistinewui wungnaobingna athumwui vare Dagonli haklak kahai 
pha̱kaphayā akha sāda ringpha ngarum khavai kazipa; kaja athumna hānga, 
“Ithumwui yangkashe Samsonli ithumwui varena ithumwui pāngli 
horsangmihaira.” 

24Kala ali mibingna kathei eina athumwui vareli sochikata; kaja athumna hānga, 
“Ithumwui yangkashe, ithumwui mi kachungkhali athut khuida shaokathat mi 
chili ithumwui varena ithumwui pāngli sangmihaira!” 

25Athumwui ning ringphāshap kaji eina, athumna hānga, “Samsonli hokhuilu, 
ithumli ana kumei sāchitheiranu.” Chieina athumna phātopwui eina akhuishoka 

kala ana athumwui mangāli kumei sai. Athumna ali pakra̱wui ngachaili nganing 
ngasaka, 

26kala apāngli thara̱da thānkazata mayara chili Samsona hānga, “Shimwui 
phungva̱ khani chi kachitheilu, chili kashaikhuiga” da hānga. 

27Chitharan shimlung chili sha̱nao mayarnao, kala Philistinewui wungnaobing 
pamsai, kala Samsonna kumei kasā chi khayang shimtungli sha̱nao mayarnao 
thing kathum sha̱kha pamsai. 

28Chieina Samsonna PROHOli ngakaoda hānga, “O PROHO Vare, ili 
kaphaningungmilu da ina seihā sali, akhashidamāng pangsang ngasakmilu da 
poli; O Vare, imik khanini latshokmi kahaiwui vang Philistinenaobingwuitungli 
athut khuimilu.” 

29Kala shim chiwui phungva̱ alungtho khani chili Samsonna awui pāng uishong 
eina akhali, yāshong eina akhali poklaga yāng eina tuka. 

30Kala Samsonna hānga, “Philistinenaobingli ngasoda I thihaoga.” Chiwui thili 
ana pamzangda awui yāng khuishokta nura; kala shim chi ja̱haida wungnaobing, 
kala mibing, saikorali minrorserhaowa. Chithāda awui mirinli ana sākathat 
saikorali chithangmāng sākathatna chungmeiya. 

31Chiwui thili achināngarā, kala awui shimkhurwui mina akhuilaga, avāva̱ 
Manoahwui chikhur, Zorah eina Eshta-olli ungchifahaowa. Ana Israelli kum 
maga̱ mungsai. 

Wungva̱-Wungvā 17 

Micahwui Meoma̱bing 

1Ephraim kaphungramli Micah hoda mi akha leisai. 

2Kala ana ava̱va̱li hānga, “Nawui lupāsā thingkha shākha khuithui kahaiwui vang 
nana khonkashi, kala I khanāli hāngkasang chi, yanglu, lupāsā chi iwui pāngli lei, 
ina kakhuina.” Kala ava̱va̱na hānga, “Inaoli PROHOna somiranu.” 

3Ana lupāsā thingkha shākha chi ava̱va̱li hanmi; kala ava̱va̱na hānga, 
“Inaomayarawui vang lupā chi ipāngwui eina PROHOwui mangāli tharchigat 
kahaina, rukkakhui mima kala langkakhui meoma̱ sākhui khavai ina nali 
miluira.” 

4Chieina lupā chi ana ava̱va̱li hankhami eina, ava̱va̱na lupāsā shākhani chi 
khuilaga lupā kasaali mida rukkakhui kala langkakhui mima akha semmida 
Micahshi shimli haihai. 

5Kala Micahna khorum khavai khorumshim akha leisai, ana ephod akha eina 
meoma̱ akha da sākhuilaga chi mayon khavai anaomayara akhali pāngmon 
sāngasaka. 

6Atam chitharan Israelli awunga maleisā mada mi kachiva̱na kachichāwui 
mikyanli khamashung chi sāsai. 

7Atam chitharan Judah shangwui eina Bethlehemwui mi akha Judahli leisai, a 
Levinaona, ana chili yaorai. 

8Kala Judahwui Bethlehemwui eina kha̱ kateili asom khavai ana vai; ana zazatta 
Ephraim kaphungramli khalei Micahwui shimli vāshunga. 

9Kala Micahna ali hānga, “Na kachiwui eina kharākhala?” Ana ngahānkai, 
“Judahwui Bethlehemli kapama Levinaona, kala ina ram zatmamānda shimpam 
phākazatna.” 

10Chieina Micahna ali hānga, “Ili ngasopamlu, kala iwui avāva̱ kala pāngmon 
thada pammilu; kala kumkumli ina lupāsā tharārā mira, kashankachon, 
kashakazā mira.” 

11Chieina Levipa china ali ngasopam khavai mayāhaowa, kala awui naomayara 
thāda ngasopama. 

12Kala Micahna Levipa chili chipamda ana pāngmonpam chi mi, kala awui shimli 
pamruma. 

13Chiwui thili Micahna hānga, “Ara PROHOna ili reisang ngasakhaora da thei; kaja 
ina Levinao akhali pāngmon sanghaira.” 

Wungva̱-Wungvā 18 

Micah eina Danbing 

1Atam chitharan Israelli awunga maleisāmana. Kala chitharan Dannaobingna 
Israel yurwui shimlui khangayar chili ashi yar masamphangthuda athumwui 
pamkhavai phāzatsai. 

2Chiwui vang shang katonga Zorah kala Esta-olwui zangda kapingpinga mi 
phangā kapangkhuilaga ngathumda lam vāra̱yang khavai chihoi, kala athumli 
hithāda hānga, “Lam chi mathāda ayangkhuilu.” Kala athumna Ephraim 
kaphungramli vāda Micahwui shimli azanga. 

3Athumna Micahwui shimli leilakha Levipawui akhon chi machuthaida ali 
ngareivāda ngahāna, “Nali khipāna hili thānrakhala? Na apam hili khi ot sali?” 

4Kala ana athumli hānga, “Micahna ili hithāda khangarān samida ili talop milaga 
awui pāngmon phāsang kahaina.” 

5Kala athumna ali hānga, “Ithumna kapona, kaja ithumna sāzatta khalei hi 
ungshungraka maungshungra kaji Vareli khangahānmilu.” 

6Chieina pāngmon china hānga, “Chingri eina zatulu, nathumna kazazat 
pamli PROHOna yangmida lei.” 

7Chieina athum phangā chi zatlaga Laishli vāshunga, kala chili khaleibing, 
va̱rihap ningkakashakla malei kala okathuiwui shong khavāt maleima, lanla 
kachungkha lei, kala Sidonnaobingwui eina katāvali khaleiwui vang otsakla 
mangarumana. 

8Kala athumna Zorahli kala Eshta-olli latungda achinā ngarāli samkaphang 
tharan, kathākhala? da ngahāna. 

9Athumna ngahānkai, “Ngakarthuilu, kala ithum vāda vāngararusa, kaja 
ithumna ngalei chi theihaira, ngalei chi tumlaka. Chieina nathum khikha 
masāmarala? Mahuinganaoasa, vālaga ngalei chi akhui khavai sāsa. 

10Nathumna khavā tharan, athuma yansāngsa̱ eina leisara. Lamla mashālaka, 
mha, okathuili khalei ot saikora mavatlak kaja apam chi Varena nathumwui 
pāngli mihaira.” 

11Zorah kala Eshta-olwui Dan shangna raisāri shaksālaga mi shātharuk 
zatphokhaowa, 

12kala athumna Judahwui alungli khalei Kiriath-jerimli rairum asai. Chiwui vang 
apam chili Mahaneh-dan hokahaina, aja rāshungda Kiriath-jerimwui 
zingtunshong lei. 

13Kala chiwui eina athumna Ephraimwui kaphungramli vāda Micahwui shimli 
azanga. 

14Chieina rida Laishli ngathumda akhayanga athum phangā china achinābingli 
hānga, “Nathum shim hili ephod, teraphim, chankakhui mima, heikakhui meoma̱ 
khalei chi theila? Chieina khi saakha phārakhala kaji machuklu?” 

15Chieina athumna Micahwui shimli kapama Levipa chili vāda, 
kathamameirakhala kaji angahānyanga. 

16Chitharan Danwui mibingna raisāri shaksāda athumwui zeighai-ngahā singda 
athum mi shātharuk china ngavei zangkhavaili nganinga; 

17kala pāngmon china raimi shātharukli ngasoda ngaveipamli leilakha, rida 
ara̱khayanga athum phangā china alungli zanglaga ephod, teraphim, chankakhui 
mima, heikakhui meoma̱ chi zangkhui. 

18Kala athumna Micahwui shimli ephod, yekkakhui mima, heikakhui meoma̱ chi 
zangkakhui tharan pāngmon china, “Nathum khi kasākhala?” da ngahāna. 

19Kala athumna ali hānga, “Nakhamorli pāng kafada kasaikha pamlu; ithum 
ngasothuiusa, kala ithumwui avāva̱ sāda pāngmon sāthalu. Mi akhawui shimli 
pāngmon kasā phameika, Israel shang kala shimkhur katongawui pāngmon kasā 
phameikhala?” 

20Chieina pāngmon chiwui ningli ringphāhaoda ana ephod, teraphim, 
chankakhui mima, heikakhui meoma̱ chi khuiphungda athumli shurthuihaowa. 

21Chieina athumna athumwui naongarā, sha̱kei, otbingli rida zatngasaklaga 
athumna kachuiphungda thuihaowa. 

22Athumna Micahwui shim eina katāva̱ thuikahai eina, awui khongnainaobingli 
hokhuilaga Dannaobingli kharomvai. 

23Kala athumna Dannaobingli akhavao eina athumna ngareiungda Micahli 
hānga, “Khi kachot leihaoda mi hiyākha thānkharākhala?” 

24Ana hānga, “Nathumna ina sākakhui varebing kala pāngmon khuithuihaira, 
ara iwuili khi leilikhala? Laga nathumna ili ‘Khi kachot leihaokhala’ kajila?” 

25Chieina Dannaobingna ali hānga, “Nakhon chi ithumwui alungli mashā 
ngasakalu, malungvātkazar mi zangsāda nali saza̱paishina, kala na eina nawui 
shimkhurwui manglāla shimānpaishina.” 

26Chi hāngphunglaga Dannaobing chi athumwui apongshong thuihaowa, kala 
Micahna athumli mayuimara kaja theida shimli latunghaowa. 

27Kala Micahna sākakhui otbing eina awui pāngmonli khuiphungda athumna 
Laishli vāshunga, chiwui mibing vari eina kala yansāngsa̱ eina pamsāda 
athumna raighai eina asathatserhailaga keinungla mei thottamihaowa. 

28Kala Sidonwui mibingla tanāhaida marākanrarthuwa, kala khangatei 
khipālikha khangashik maleisāthuwa. Hi Beth-rehobwui tampākli kashokna. 
Kala athumna keinung chi sakāluishitta chili somhaowa. 

29Kala Israelli kapharā athumwui awova̱ Danwui ming khuida keinung chili Dan 
hohaowa; kha keinung chi khareli Laish hosai. 

30Kala Dannaobingna semkakhui meoma̱ chi athumwui vare sāda hailaga 
Moseswui nao Gershomna kapharā Jonathan kala awui naomayara ngalei chili 
raopamli matukvāranglakha eina tangda Dan shangwui pāngmon sāngasaka. 

31Varewui shim Shilohli leilakha eina tangda Micahna semkakhui meoma̱ chi 
athumna haisachinga. 

Wungva̱-Wungvā 19 

Levipa Kala awui Angashirva̱ 

1Atam chitharan, Israelli awunga mangavāranglakha, Levinao akhana Ephraim 
kaphungramwui apam katā akhali vāpāna. Ana Judahli khalei Bethlehemwui 
sha̱nao akha angashirva̱ sākhavai khui. 

2Kala angashirva̱ china ali malungvāthaida, ana avāva̱wui shim Judah ramwui 
Bethlehemli yāmungda kachāng mati apama. 

3Khaleilaga gahara china ali shurungda ali hanung khavai rao akha kala gadhā 
khani da thānphungda avāva̱wui shimli vai, kala a kharā chi theilaga ngalāva̱wui 
avāva̱na mathānthup eina samphanga. 

4Kala awova̱, apreiva̱wui avāva̱na, pamsanghaolu jihaoda, ana chili phāshak 
phazāngarumda kathumthang apisanga. 

5Kala khamatethang ana ngathorthak zatkhavai sai; kha awova̱na, 
“Phazākhuilaga zatnaolu” da arihāli hānga. 

6Chithāda ani phazālaga ngalāva̱wui avāva̱na hānga, “Aja ngayā ringphālak eina 
ngasāmkhuilu.” 

7Ana zatkhavai ngakarkathui eina awova̱na panglāk eina hānghaida 
pamsanghaowa. 

8Kala ana kaphangāthang ngathorthak zatkhavai salui; kha sha̱naopashi 
avāva̱na, “Phazālaga zatnaolu” da hānga. Chieina athum zimik khamakhei eina 
tangda ngasāmkhui, kala ani phāshak phazai. 

9Chieina angashirva, kala awui rao athum zatukida kasā eina, awova̱, ngalāva̱shi 
avāva̱na hānga, “Yanglu, ara kazing yinguki jihaira hili pisanghaolu. Zimik 
tāmamānda ngazinhaira, leishiri eina ngasāmkhuilu akhama ngathorthāk 
nathum zatta shim ungnaolu.” 

10Kha mipa china mapisangmara jihaoda zathaowa, kala Jebusli (chiya 
Jerusalem) kāroda khalei pam chili vāshunghaowa. Awui gadhā khani kala awui 
angashirva̱ zangda ali ngasozatsai. 

11Athumna Jebus ungshungnanai zimik tunki jihairasai, awui rao china, “Ithum 
Jebus keinung hili zangda arui ngayā chili pisanghaosa” da hānga. 

12Kha awui akhavāna ali, “Israelnao makhaning, yur kateiwui keinungli 
mapisangmara, Gibe-ahli apiusa” jihaowa. 

13Kala awui raoli hānga, “Ralu, Gibe-ahli maningakha Ramahli vameida akhali 
apisa.” 

14Chieina athumna zatta Gibe-ahli Benjaminwui lam vākashung eina zimik 
tunhaowa, 

15kala athumna Gibe-ahli vāshungda ngayā chili api khavai zanga. Chili zangda 
keinung chiwui kayāng khamashāli apama; kha athumli khipānakha shimzun 
sākhavai mahokhuithuwa. 

16Kala yanglu, ngazinshong kasarnao akha lui vālaga ungrāsai; a 
Benjaminshiwui mi, Ephraim kaphungramwui eina Gibe-ahli rakapāna mina. 

17Kala ana yangkhavā eina kha̱mibing chi keinungwui kayāngli pamkasa theida 
hānga, “Nathum kali vāki kaji? Kala kachiwui eina kharākhala?” 

18Chieina ana mipa chili ngahānkai, “Ithum Judahli khalei Bethlehemwui eina 
Ephraim kaphung katāva̱li khalei iramli ungushida kazatna. Ina Judahli khalei 
Bethlehemli vālaga shimli ungusi kajina, kha khipānakha ili shimzun 
mamithuwa. 

19Ithumna gadhāwui zātla khuiphungda lei; I kala ipreiva̱ngarā kala ili 
khangayur raonaobingwui vang kashakazā kala drakhāra̱, mavātlakla 
khuiphungserda lei.” 

20Chieina kasara china hānga, “Chingrihairanu; nathumwui khavavāt ina 
ngarānmira, kayangchangli mapialu.” 

21Chithāda ana awui shimli thanunglaga gadhā zātla khuimi, athumli phei 
pheongasakta phāshak phazā ngasaka. 

22Kala athumna tho-uda ringphāshap kaji eina, yanglu, keinung chiwui 
shuikhangarui mibingna ashi shim rākuinamlaga rākathanga; kala shimva̱ 
kasara chili hānga, “Nashi shimli kharāpa khuishoklu, ithum ali phasa 
ngarumra.” 

23Kala shimva̱ china shoklaga hānga, “Ivānaongarā, chikathā khayākhamalā ot 
masāmialu, a hi iwui shimzunna, hiyākha zakkashi ot masāmilu. 

24Yanglu, awui angashirva̱ eina inao ngalāva̱ leili, anili chihoshoka, nathumwui 
sakapai sālu, kha mipa hili makhangatun ot masāpaimara.” 

25Kha mibing china ali manganāsangmithuwa. Chieina awui angashirva̱li 
shimenshokmihaowa, ngayā langpongda athumna preiva̱ chili makhangatun ot 
sāda zingthanlam chihohaowa. 

26Preiva̱ china zingthanlam shimva̱wui khāmongpheili ungsaosanghaowa, kala 
kazing kahor eina tangda chithāda leisai. 

27Kala agaharana ngathor zatukida khāmong thuikasho eina angashirva̱ chi 
khāmongthingli poktitlaga leisai. 

28Ana, “Thuilu, zatusa” da hānglala mangahānkālakthuwa. Chieina agaharana 
gadhā tungli khangkālaga aramli khuiunghaowa. 

29Kala ana shimli ungkashung eina ghainao akha khuilaga angashirva̱wui asā chi 
aphei apāng ngalaklaga khum tharāda khani sākhui, kala asā chi Israelwui leiret 
kachiva̱li yaovā ngasaka. 

30Chi kathei mi saikorana, “Egyptwui eina shoklaga aja rāshungda Israelwui 
mibingli hikathā ot mashoklakranga, katheila matheilakmana; hiwui pongli 
phaninglaga machuklu” da hānga. 

Wungva̱-Wungvā 20 

Israelna Rai Sākhavai Khangarān 

1Chiwui thili Israelwui mi saikora, Dan eina thuilaga Beer-sheba vāshungda, 
Gileadwui lam zanglaga, mi ashang akha sāda PROHOwui mangāli Mizpahli 
kazipa. 

2Israel shang kachiva̱wui wungnaobing Varewui mibingli ngasoda kazip chili 
azanga, chāngvei kazei kaphunga raimi lakh mati rai. 

3(Israel mibing Mizpahli kazip khavai kāhaira kaji Benjaminnaobingna 
shāhaowa). kala Israelwui mibingna hānga, “Ithumli hānglu, makhayā ot hi 
kathāda rāshokhaokhala?” 

4Kala Leviwui mi, shaothat kahaia preiva̱wui gahara china hānga, “Benjaminli 
khalei Gibe-ahli iwui angashirva̱ ini ngayā apisang khavai vai. 

5Kala Gibe-ahwui mibingna ngayāshong shim chi rākuinamhailaga ili shaothat 
khavai sai, kala iwui angashirva̱li rātukkhuilaga makhangatun ot sāda thihaowa. 

6Chiwui vang ina asā rimkazamlaga Israelli khalei shimkhur kachida 
yaokharāna; kaja Israelwui alungli athumna ningkakachai mitun makhangatun 
ot sāhaira. 

7Yanglu, Israelwui mibing, nathum saikorana, machuklaga nathumwui 
kaphaning hānglu.” 

8Chieina athum saikora ngakarthuida ningkha sāda hānga, “Ithum khipākha 
kachonshimli, kala shimli maungpaimana, 

9kha Gibe-ahli hithāda sāra: kalā yanglaga vāngararra, 

10kala ithum Israel shang saikorali shang akhawuili mi tharārā, thingkhawuili 
shākha, thingtharāwuili thingkha da khuilaga mibingwui vang kashakazā 
phungrā ngasakra; kala Israelwui alungli Benjaminwui Gibe-ahna ningkakachai 
mithit kashong kasāwui vang athut hāngsangra.” 

11Chithāda Israel saikora ningkha sāda keinung chili ngarar khavai kazipa. 

12Kala Israel shang saikorana Benjamin shangli pao chiphunvāda hānga, 
“Nathumwui alungli makaphā makhayā otsak leikahai hi katha kahaikhala? 

13Chiwui vang eina ara Gibe-ahwui shuikhangarui mibing chi khuishoklu; 
chithāda sāda ithumna athumli shaothathailaga Israelwui alungli makaphā 
saikora shimān ngasakphalungra.” Kha Benjaminnaobingna achinā ngarā 
Israelwui tui makhuisangmithuwa. 

14Kala Benjaminwui mibingna khokkha sāda shokngaroklaga Israelwui mibingli 
rai sākhavai Gibe-ah keinungli kazipa. 

15Kala chithang Benjaminnaobingna athumwui keinungbingli khalei raighai 
singkathei mi thing maga̱da tharuk kapangkhui, chiwuitungli Gibe-ahwui māng 
eina hākakhui mi shāshini kapangkhui. 

16Athum saikora hiwui ngachaili uithap mi hākakhui shāshini zangsai; athum 
chiya sampanaolila mangapatla shairong eina kapza̱kashapa mi mānga. 

17Kala Israelwui mi saikora Benjaminwui mi mazangla, raighai singkathei mi 
lakh mati kapangkhui; athum hi raimi mānga. 

Benjaminnaobingli Rai Kasā 

18Israelwui mibingna Bethelli vai, kala Vareli angahāna, “Benjaminbingli ngarar 
khavai khipashi shang vārikaprakhala?” Kala PROHOna, “Judahna vārikaplu” da 
hānga. 

19Chieina Israelwui mibingna ngathorshong zatphokta Gibe-ahli rairum 
asāpama. 

20Kala Israelwui mibingna Benjaminnaobingli ngarar khavai vāda Gibe-ahli 
angarānhaowa. 

21Benjaminnaobingna Gibe-ahwui eina shokta Israelwui mi chithang thing 
maga̱da khani pitāhaowa. 

22Kha Israelwui mibingna, khangachee maleilakla, kharethangwui tākam eina 
kakhane thangla angarānluishita. 

23Kala Israelwui mibingna PROHOwui mangāli kāda ngazin eina tangda 
chapsasui PROHOli “Ichināngarā Benjaminnaobingli rai masāluirakhala?” da 
ngahāna, kala PROHOna hānga, “Athumli angararlu.” 

24Chieina Israelwui mibingna, kakhanethang Benjaminnaobingli ngarar khavai 
valui. 

25Kala kakhanethangla Benjaminnaobingna Gibe-ahwui eina shokngararda 
Israelwui raighai singkathei mi thing tharāda chishat pitā ngasakhaowa. 

26Chiwui thili Israelwui mi saikora, raimi katonga Bethelli kāda chapa; 
athumna PROHOwui mangāli pamda ngazin eina tangda kakhum eina rikkatā 
kachigat kala ningyatchigat PROHOli chigata. 

27Kala Israelwui mibingna PROHOli (kaja atam chili Varewui tuingashit oko chi 
apam chili haihaida, 

28Aaronwui nao Eleazarna kapharā Phinehasna otram ngatha̱misai), ngahāna, 
“Ichina Benjaminnaobingli rai saluira̱ka thahaorakhala?” PROHOna hānga, “Vālu; 
kaja akhama ina athumli nathumwui pāngli horsangmira.” 

29Chieina Israelna Gibe-ahli kuimareida ngathirai sākhavai vāpama. 

30Kala kakathumathang Israelwui mibingna, ngathānthangwui thāda 
Benjaminnaobingli ngarar khavai raipam akhuiluishita. 

31Kala Benjaminshina mibingli shokngararda keinungwui eina katāva̱li 
kharomvāhaowa kala kharethangwui vākhavai chanreili shaothatluida, Bethel 
shong Gibe-ahshong vākhavai tampāklila chanreilila Israelwui mibing thumrā 
sha̱kha shaothata. 

32Kala Benjaminnaobingna, “Kharewui thāda athumli kupmihaira” da hānga. 
Kha Israelwui mibingna hānga, “Ithum yāmhaida athumli keinungwui eina 
chanreili shokserhaoranu.” 

33Chieina Israel mibing saikora chiwui eina thuihaida Baal-tamarli 
ungngarānhaowa. Kala Gebawui zingtunshong ngathirai kasā Israelwui 
mibingna apamwui eina muishoka. 

34Kala Israel katongawui eina hākakhui mi thing tharāna Gibe-ahli sakchanglak 
eina shokngarara; kha Benjaminnaobingna ashi maishiki kaji atam nganaihaira 
kaji maphaningsalakmana. 

35Kala PROHOna Israelwui mangāli athumli maishi ngasakta Benjaminnaobingli 
yuihaowa; kala Benjaminwui raighai kasing thing maga̱da phangā kala shākha 
Israelwui mibingna chithang sāshimānmihaowa. 

36Chieina Benjaminshi maishihaira kaji ashi khalatta theihaowa. Israelwui 
mibingna Benjaminshili apong chikākhamina, khikhalajila Gibe-ahli ngathirai 
kasābing chili athumna ning horsanghaowa. 

37Kala ngathirai kasābing china hengsāda Gibe-ahli muishokta keinungli khalei 
saikora raighai eina sāthathaowa. 

38Israelwui mibing eina ngathirai kasābingna theingarok khavai machut chiya, 
keinungli meikhut kashok tharan Israel mibingna ngararphokki kajina. 

39Chitharan Benjaminshina rai sāphokta mi thumra sha̱kha sāthat kahai eina 
athumna hānga, “Ithumwui mangāli kachangkhat kharewui khangarar thāda 
athum mutluihaira.” 

40Kha keinungwui eina khudam chi meikhut pemda kashok eina, 
Benjaminnaobingna khanukvāk kapeikhaung eina, yanglu, keinung katonga 
kazingram kāshungda meikhut pemhairasai. 

41Chieina Israelwui mibingna ngareiungda ngararkaphok eina Benjaminshi ning 
shimānhaowa, kaja kashimān chi nganaihaira da athumna theihaowa. 

42Chiwui vang eina athumna Israelnaobingwui eina lamhāngshong yāmvā 
khavai sai, kha raina mayāmpaithuda keinungwui eina shokkhangaroka 
Israelwui mibingna athumli alungli sāshimānhaowa. 

43Benjaminwui mibingli sathatta athumna Nohahwui eina thuilaga Gibe-ah 
ngalei kāroda khalei zingshoshong vāshungda kharomvai. 

44Benjaminwui rai kapinga raimimāng thing tharāda chishat pitai. 

45Kala athumna Rimmonwui lunghārpam lamhāngshong yāmvai; kha chanreili 
mi thing phangā yortāhaowa, kala Gidom vāshungda kharomvai, chili thingkhani 
sāthata. 

46Chieina Benjaminwui mi chithang kathi, raighai singkathei thing maga̱da 
phangāna, athum chiya rai kapinga raimimānga. 

47Kha athum shatharukva lamhāngshong yāmvāda Rimmonwui lunghārpamli 
kachāng mati apama. 

48Kala Israel mibingna latvāluilaga Benjaminshi mila, sha̱keila, athumna 
samkaphang yaitupthathaowa, kala athumna khavā keinung kachiva̱la mei 
thottamiserhaowa. 

Wungva̱-Wungvā 21 

Benjamin Shangwui Preiva̱bing 

1Chitharan Israelwui mibingna Mizpahli leilakha, “Benjaminli ithum 
khipākhawui naongalāva̱ mafachithotpaimara” da khangashit akha sai. 

2Kala mibingna Bethelli vāda, ngazin vāshungda Varewui mangāli ngavaoda 
chapsasui akhoruma. 

3Kala athumna hānga, “O PROHO, Israelwui Vare, Israelwui alungli aja Israel 
shang akha vātkahai hi kathāda shok khangasakkhala?” 

4Kala athumna akhama kathā ngathorthak thuilaga hanphut akha sākhuida 
rikkatā kachigat kala ningyatchigat chigata. 

5Kala Israelwui mibingna hānga, “Israel shang saikorawui ngachaili 
khipā PROHOwui kakazip hili marāzangmakhala?” Kaja athumna Mizpahli 
leilakha kasaka khangashit sālaga PROHOwui mangāli khipa marāma, “Makharā 
mi chi thiphalungra” da hānga. 

6Kala Israel mibingna achinā Benjaminli lumashanlakhaowa, kala, “Shang akha 
aja Israelwui eina katatshokhaira, da hānga. 

7Ashiwui taihaida khalei mibingli, athumwui preiva̱̱ samphang khavai khisausi? 
Kaja ithumwui naongalāva̱ ngarā athumli mafachithotpaimara da 
ithum PROHO ming singda ngashithaira.” 

8Kala athumna hānga, Mizpahli PROHOwui kazip chili makharā Israelwui shang 
chi khipāshikhala? da ngahāna, kala yanglu, Jebesh-gileadwui eina mi akhala 
marāmana. 

9Kaja mi kazipkakhui chitharan, yanglu, Jabesh-gileadwui mi akhala 
mazangsāthuwa. 

10Chieina yarui ashangva̱na, athumwui ngachaili pingmeikap kaje mi 
thingtharāda khanili kasoda, “Vālu, chili khalei Jabesh-gileadwui mi saikora, 
prei-naosan zangda sāthatserhaolu. 

11Hithāki kajina kaja mayarnao katonga, kala mayarnaoli ngaso kahaiya sha̱nao 
katonga nathumna sāthatphalungra.” 

12Kala athumna Jabesh-gileadli khalei saikorawui alungli mayarnaoli 
mangasolakrang kaje kachingva̱ shāmati samphanga; kala athumna Canaanwui 
ngaleili khalei Shilohli athumli khuiunga. 

13Chiwui thili yarui ashangva̱na Rimmonwui lunghārkhurli 
yāmngathumkapama Benjaminnaobingli rai masāluimara da pao chihovai. 

14Kala Benjaminnaobingna atam chili latunga; kala athumna Jabesh-gileadwui 
ngalānao khuiung kahai chi athumli mihaowa; kha chila athumwui vang 
mapeithuwa. 

15Kala mibingna Benjaminwui shangli lumashanhaowa, kaja PROHOna Israel 
ngachaili kakai leingasakhaowa. 

16Chiwui thili yarui ashangva̱wui khararnaobing china hānga, “Benjaminwui 
taihaida khalei mibingli athum preiva̱ samphang khavai ithum khi sāusikhala? 
Kaja Benjaminwui sha̱naobing sāthatserhaira. 

17Kala athumna hānga, Israelwui eina Benjamin kaho shangnao hi 
mashimānchao khavai, athum kharing mibingli shimluikat leingasakra. 

18Chithālala ithumwui naongalāva̱bingli mafavā ngasakpaimara. Kaja, 
Benjaminli preiva̱ khami mi chi khonkashi ngasaranu” da athumna 
ngashithairasai. 

19Chiwui vang athumna hānga, “Yanglu, Bethelwui atungshong, Bethelwui eina 
Shechemli vākhavai chanreiwui zingshoshong, kala Lebanonwui azingshong, 
Shiloh kaho chili PROHOwui phanit kum kachida sāchinga.” 

20Kala athumna Benjaminnaobingli kasoda hānga, “Drakhā yāmgui chili vāda 
arimpamsālu, 

21kala Shilohwui ngalānaobing pheichak kasāli shokzangakha mi kachiva̱na 
ngalānao akharip shoktukkhuilu, kala preiva̱̱ sāda naram Benjaminli unghaolu 
da kasoi. 

22Kala avāva̱ ngarā, lah apā ngarāna mamayāmada rāhāngakha, ithumna 
‘Lumashanda athumli ngachon khavai ithumli mayāmihaolu; khikhalajila athum 

preiva̱ sākhavai rai ngararlaga preiva̱ khuikhami maningmana, nathumna 
kakhuila makhuimirarmana; nathumwui khayon maningmana’” da hānghaora. 

23Chiwui mashing athishurda Benjaminnaobingna chithāda sai, kala pheichak 
kasā sha̱naobingwui eina preiva̱ sākhavai akharip tukkhui; kala chiwui thili 
kachichashiwui apamli unglaga keinung ungsakāda pamhaowa. 

24Kala Israelwui mibingla apam chiwui eina ngapakhaida kachichāshi shang, 
kala kachichā ramli ungserhaowa. 

25Atam chitharan Israelli awunga maleisāmana; kachichāwui mashun ning 
athishurda pansai. 

Ruth 

Ruth 1 

Ruth eina Naomi 

1Wungva̱-wungvābingna munglakha ngalei chili chāmrei rāda, Judahli khalei 
Bethlehemwui mi akha, apreiva̱ kala anaomayara khani zangda Moab ngaleili 
yāmvai. 

2Awui ming Elimelech kala apreiva̱li Naomi hoi, kala awui naomayara khanili 
Mahlon eina Chilion hoi; athum Judahli khalei Bethlehemwui Ephrathwui mina. 
Athumna Moab ngaleili vāda chili pamhaowa. 

3Kha Naomi agahara Elimelechna, apreiva̱ kala naomayara khanili nothahailaga 
thihaowa. 

4Naomayara khanina Moab ngalā khui; akhapava̱li Orpah hoi, kala khangatei 
akhapava̱li Ruthh hoi. Athum chili kum tharā sha̱kha pama; 

5kala Mahlon eina Chilionla thihaida, preiva̱̱ chi nao khani kala gaharawui vang 
eina ning thenghaowa. 

Naomi eina Ruthh Hankhaung 

6Chieina ana Moabwui eina arihāva̱ khanili thānphungda latung khavai sai; 
kaja PROHOna awui mibingli yangkhamiwui vang kashakazā samphanghaira da 
ana Moab ngaleili leilakha shai. 

7Chiwui vang eina Judahli latung khavai arihāva̱ khanili thānphungda apam 
chiwui eina zatphokuwa. 

8Kha Naomina arihāva̱ khanili, “Ungulu, kachichā shāva̱wui ngalemli hanungulu. 
Kathebinglila, kala ilila nanina mathālak eina sākhami thāda Varenala nanili 
mathālak eina nganaomiranu. 

9Kachichā gahara samphangthathuida shim pānkhavai PROHOna mayāmiranu!” 
da hānga. Kala anili mai maya̱kakhui eina anina akhon shokta chapsasuihaowa. 

10Kala anina ali hithāda hānga, “Ngga, inila nali ngasoda nawui mibingwuili 
ungra.” 

11Kha Naomina hānga, “Irihāva̱ khani, hanunghaolu, khiwui vang ili ngasoung 
kachangrakhala? Iwui naopamli mayarnao zangda naniwui gahara ngasākapai 
leila? 

12Ila ara sarhaira, gahara maleirarluimara. Khikateikhada, arui ngayā ina gahara 
leida nao pharālala, 

13nanina mafathuila chiwui vang ngaraichingrala? Maningmana, irihāva̱ 
khani, PROHOna ili makhamayā hi theilaga naniwui vang wukkhanangnaya.” 

14Chieina anina kairarang chapluiya. Kala Orphana aniva̱li maya̱khui; kha 
Ruthva ali ngathāntithaowa. 

15Kala ana “Yanglu, namuiva awui mibingli kala awui varebingli latunghaira, 
nala awui thi shurungulu” da hānga. 

16Kha Ruthna hānga, “Nali nothāhailaga, ili ungulu kaji tui makahāngmialu; kaja 
nawui khavāpamli I vāra, nana akazunpamli ila vāzunra; nawui mi iwui mi sāra, 
kala nawui Vare iwui Vare sāra; 

17na kathipamli ila thira, kala ilila chili chifara. Kathina maningla ina nawui eina 
pākthuihaiakha PROHOna ili chithāda lah chili lāngda sāranu” da ngahānkai. 

18Kala ali shurphalunghaorali kaji theihaoda Naomina khituikha 
mahāngluithuwa. 

19Chithāda sāda ani Bethlehemli ngasounga. Ani Bethlehemli ungkazang chi 
kashā eina aniwui pongli aram ngazeklophaowa; kala preinaobingna “Hi 
Naomila?” da ngahāna. 

20Ana ngahānkai, “Ili Naomi mahola Mara holu,” kaja “Pangshap sāshapa china 
ili sāshilak eina sai. 

21Ishi peida vai, kha PROHOna ili khamasai eina hanung ngasakhaira. PROHOna 
khanang ngasakta, Pangshap sāshapa china kachotkachāng hiyākha 
chiphunhailaga ili khisāda Naomi hokhala?” da hānga. 

22Chithāda sāda Moabpava̱ arihāva̱li ngasoda Naomina Moab ngaleiwui eina 
latunga. Anina Bethlehemli kehu hātkaphok atamli unga. 

Ruth 2 

Ruthna Mātham Kaphā 

1Chitharan Naomina agahara kaja Elimelechwui shong eina athei-asā kashok 
Boaz hoda kashānga mi akha leisai. 

2Kala Moabpava̱ Ruthna Naomili, “Kachikathā akhawui mikyanli ina 
lukhamashan samphangkapai leiakha ina luili vālaga mātham vāngamui khavai 
khamayāmilu,” da hānga. Chieina ana, “Vālu irihāva̱” da hānga. 

3Chieina ana vāda kahātabingwui thili mātham aphai; kala ana khavā lui chi, 
Elimelechwui shimkhur Boazwui luipam sāsai. 

4Kala yanglu, Boazna Bethlehemwui eina rāda mā kahātabingli, “PROHOna 
nathumli ngasomiranu” da ahānga. Kala athumna, “Nalila PROHOna somiranu” da 
ngahānkai. 

5Chiwui thili Boazna awui rao kahātabingwui kathāna chili “Ngalāva̱ hi 
khipākhala?” da ngahāna. 

6Chieina awui rao kahātabingwui kathāna china, “Moab ngaleiwui eina Naomina 
ngasokhaung Moabpava̱ china. 

7Sha̱naopava̱na, ‘Matham tātung kahahai ka-phākhui khavai khamayāmilu’ da 
kahāngwui vang phākhangasakna. Ana ngathorthakva̱wui eina phākaphok chi 
kasha̱khala mangasāmlakla arui eina tangda kaphā hina” da ngahānkai. 

8Chieina Boazna Ruthli hānga, “Inao ngalāva̱, nganālu, lui hi chihohailaga luipam 
khangateili mātham mavāphaluilu, kha iwui ot kasā ngalānaobingli ngayurlu. 

9Nana mā kahātabingwui athi shurda lui hili phākhukhui jilu. Yaronnaobingna 
nali masheikhaut khavai ina hānghaira. Kala ra̱changakha yaronnaobingna 
asokkhui kahai hamli kazang tara̱ chi manglu.” 

10Chieina ana khayāshida kui mashunzanga, kala “Ram khangateiwui eina kharā 
mi I kathāli nana kathāda hiyākha lumashanmihaokhala?” da hānga. 

11Kha Boazna ali ngahānkai, “Nagahara thikahaiwui thili nana nashānili sākhami 
saikora, kala nava̱ navā, naram nothāhailaga nana makatheiya mibingli 
kharāwui apong saikora ili hāngserhaira. 

12Nana sākahai chiwui vang PROHOna nali runmiranu, kala nana ngayinkhuikida 
angachāngli yāmkasanga Israelwui Vare PROHOna sāman peichaoda miranu!” 

13Chieina ana, “Ishamei, nana ili lumashanmikachangkhathaira, kaja 
naraobingwui alungli ina nawui rao akha maninglala narao ili ninglum ngasakta 
lumashanlak eina hāngmihaira.” da ngahānkai. 

14Kala phazāt atamli Boazna ali hānga, “Hili rālu, khamui rāshailu, khamui chi 
drakhāra̱li rurshailu.” Chieina ngalāva̱ china kahātabingwui ngalemli 
apamzanga, kala ana māngataila ngarānmi, kala ana thokashap eina shaikhuida 
kataila taikhui. 

15Ana mātham aphālui khavai ngakarkathui tharan, Boazna awui mibingli 
hāngchithei; “Ana māvāmwui alungli zangphālala ali makahararlu. 

16Kala awui vang māvāmwui eina ngakhunshokmida kaphāla phākhui ngasaklu, 
kala ali khikha makaharalu.” 

17Chieina ana luilungli ngazin vāshungda mātham phai; chiwui thili ana 
naikhuiserda shungkha samphanga. 

18Kala ana chi khuiphungda shimli phungunga; ana phākakhui chi aniva̱li 
ungchithei, kala mazārarmada ana romkaphung chila mi. 

19Aniva̱na, “Na aja kachishong aphākhuikhala? Nali yangsangkhami mi chi kala 
khamahai ngasaranu” da hānga. Chieina ana aniva̱li, “Aja ina khavā lui akhavā 
chili Boaz hoi” da ngahānkai. 

20  Chieina Naomina arihāva̱li hānga, “Thikahaialila kala kharingalila 
lumashanmiching kaje PROHOna ali somiranu.” Naomina hithāda hānglui, “Mipā 
chi ishiwui nganailak kahai thei-sāna.” 

21Kala Moabpava̱ Ruthna hānga, “Laga, hili lāngda ‘Iwui mā mahātkhuiranglakha 
eina tangda iwui raobingli ngayurchinglu,’” dala ana ili hānga. 

22Chieina Naomina arihāva̱ Ruthli hānga; “Phālakhaira irihāva̱, awui ot kasā 
sha̱naobingli ngasoda aphālu; maningakha lui khangateili vāda nali 
yansaipaishina.” 

23Chieina ana ngum eina kehu mahātkupranglakha eina tangda Boazwui ot kasā 
sha̱naobingli ngayurda mātham aphāchinga; kala ana aniva̱li ngayurpama. 

Ruth 3 

Ruthna Gahara Samkaphang 

1Chiwui thili Naomina arihāva̱li hānga, “Irihāva̱, nawui vang phāmei khavai shim 
pānkhavai ngarānkhami maphāmeimarala? 

2Nana ot sārumda khalei sha̱naobingwui akhavā Boaz chi ishi athei-asā 
maningmala? Yanglu, a aja ngayā lanpumli ngum sāmathāpida lei. 

3Chiwui vang eina ra̱mayangkhuilaga thao neolu, kala nawui mathāmeikap kaje 
sāri shaksākhuilaga lanpumli vālu; kha a maphazā maphashakkhuiranglakha 
eina tangda na chili leida lei kaji machitheialu. 

4Kha a kapi atamli awui pikhavai pam chi yanghailu; laga pheizingli kachon 
alanzangda pilu; chieina nana khi sārakhala kaji ana hāngmira.” 

5“Nana kahahāng saikora chi ina sāra” da ana ngahānkai. 

6Chieina aniva̱na ali kahāng tākam eina ana lanpumli vāda asai. 

7Kala Boazna phāshak-phazākhuida chirchom kahai eina lanpum chiwui ngum 
kazip kahai achikun akhali pihaowa. Pikahai eina kasaikha apheizingshong 
kachon alanzanglaga Ruthna apizanga. 

8Ngayā sailung mipā chi thuikashuida khayang eina, yanglu, sha̱nao akha 
apheizingli pisai! 

9“Na khipākhala?” da ana khangahān eina, “Narao sha̱nao Ruth ina, shimlui kāki 
kaje chi nana, chieina narao sha̱naowuitungli nawui kachon fasangmilu” da ana 
ngahānkai. 

10Chieina ana hānga, “PROHOna somiranu, inaongalava̱, nana kashānga 
yaronnaolapai kachāmalapai khangatei maphāla ili khayākashi kachithei hina 
ridawuili ajawui hina mataimei. 



507 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

11Chieina ara, inao ngalāva̱, mangacheelu, nana ningkachāng chi ina sāmira; kaja 
iramnaobingna na kākashunga sha̱naona da theiser kahaina. 

12 I shimlui khuirāna kachi hi mashunga, kha ili nganaikhamei akha leifaya. 

13Aja ngayā pisanglu, kala ngathorshong, kalikha shimluikatna khangachā chi 
sāmira jiakha phāhaira; ana sāranu; kha ana chi mathathurakha PROHOwui ming 
singda kahāngna, kaja shimluikatna sāran chi ina sāra, ngathor eina tangda 
pisālu.” 

14Chithāda kazing mathangranglakha eina tangda ana apheizingli piya; akha 
eina akha mamachukkhuipairanglakha ngakarthuihaowa. Kala Boazna hānga, 
lanpumli sha̱nao rai kaji khipālikha mathei ngasakalu. 

15Kala ana hānga, “Nana khangavai kachon chi mayālu.” da kahāng eina ana 
khangavai kachon chi mayai. Chieina kachon chi mayāda khaishon tharuk 
sha̱kha tamsangmi, kala chi phungda shim unghaowa. 

16Kala shimli khaung eina aniva̱na, “Kathāmameihaokhala irihāva̱?” da ngahāna. 
Chieina ana ali sāmi kahai saikora hāngsera, 

17Kala ana “Kathāda nanili khamasai eina ungarokrakhala da khaishon tharuk 
hila ana sangkhamina.” 

18Aniva̱na hānga, “Irihāva̱, khi saminikhala kaji matheiranglakha eina tangda 
ngaraisalu, kaja ana mayansāngmara, kha aja ngazekmihenra.” 

Ruth 4 

Boazna Ruthli Khangakum 

1Kala Boazna ngaveishong shokta chili apamzanga; kala yanglu, ana kahānga 
shimluikat khuirānpa chi rārāsai. Chieina Boazna, “Ngasāmkhuilu, ngasotnao, 
hishong rāpamlu” da hānga; kala ana chivāk vāda apama. 

2Kala ana konung chiwui khararnao tharāli hokhuida athumli hānga, “Hili 
rāpamzanglu,” kala athumna apamzanga. 

3Chieina ana shimluikatpa chili hānga, “Moab ngaleiwui eina latkhaungva̱ 
Naomina, ishi theisā Elimelechwui lam akha yorda lei. 

4Ina nali hi hāngrada phaningsāda kahāngna, hili pamda khaleibing kala iwui 
mibing ararbingwui mangāli lokhuilu. Kalikha nana makhuimara jiakha, ili 
hānglu, kaja nana mangatangkhuimara jiakha, nawui thili ina khuirāna kaji ina 
theihaora.” Chieina ana hānga, “Ina ngatangkhuira.” 

5Chieina Boazna hānga, “Nana Naomiwui lui lothang, Moabpava̱ rameiva̱ 
Ruthlila khalona, kaja kathepawui ming chi shimlui china mahut sāda 
leingasakki kajina.” 

6Chieina shimluikatpa china hānga, “Chithakha I makhuirarmara, kaja iwui 
shimluili saza̱paishina. Ina ngatangkhuirān chi nana khuihaolu, kaja I 
mangatangkhuirarmara.” 

7  Nganingkakhui kala ngatha̱ khangarokwui shiyan, khareli Israelwui alungli 
hithāda sāsai: chitha ngarokhaira kaji kachithei sāda kachikā mi china awui 
pheihop khuishoklaga akhapali mihaiakha china Israelwui shākhi sāsai. 

8Chieina shimluikatpa china Boazli, “Na khuilu” da awui pheihop khuishokmida 
hānga. 

9Chiwui thili Boazna khararnaobing kala mibing saikorali hānga, “Aja Naomiwui 
pāng eina Elimelechwui khalalei, Chilionwui, Mahlonwui saikora ina khuihaira 
kaji hi nathumna shākhina. 

10 Kala Mahlon preiva̱ rameiva̱ Moabpava̱ Ruthli ipreiva̱ sākhavai ina khuihaira; 
kaja shimlui hi kathepawui ming leiching khavai chinao ngarāwui kala kha̱wui 
eina makanthui khavai ina khuihaira kaji hi nathumna shākhina.” 

11 Chieina ngaveili leikasā mi saikora, kala khararnaobing china hānga, “Ithumna 
shākhina. Rachel eina Leahna ngarumda Israel shimkhur sākakā thāda, nawui 
shimli rāki kaje preiva̱̱ chili PROHOna chithāda reisang ngasakranu. Nala 
Ephrathah pamli reisangda Bethlehemli aming zatranu; 

12 kala Perezwui shimkhurli Tamarna Judahli kapharā thāda PROHOna 
khaminaobing chi ngalāva̱ hina pharākhuida nashili chikathā ngasaranu.” 

Boaz Kala Awui Ara̱-azā 

13Chieina Boazna Ruthli khuida apreiva̱ sāhaowa; kala PROHOna ali nao 
vaingasakta ana mayarnao akha pharai. 

14Chieina nao chi kapharā eina preinaobingna Naomili hānga, “Athei machat 
khavai aja eina tangda nali mahorhai kaje PROHO chili sochikatlu; kala awui ming 
Israelli ngayaovāranu! 

15Ava nawui mirin shirinkhame kala asārlam nali ruikhame ngasāra; kaja 
naomayara shinili mataikhamei nali leikashiva̱ narihāna pharāmihaira.” 

16Chieina Naomina nao chi vamda ana khuipama. 

17Kala khongnai preinaobingna aming phokmida, “Naomili nao akha 
pharāmihaira” da hānga. Athumna ali Obed phokmi; Obed hi Davidli kapharā 
Jessewui avāva̱na. 

18Perezwui ara̱-azā hina: Perezna Hezronli pharai; 

19Hezronna Ramli, Ramna Amminadabli, 

20Amminadabna Nashonli, Nashonna Salmonli, 



509 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Salmonna Boazli, Boazna Obedli, 

22Obedna Jesseli, kala Jessena Davidli pharai. 

1 Samuel 

1 Samuel 1 

Samuel Kapharā 

1Ephraimwui kaphungramli khalei Ramathaim-zophim kha̱li Elkanah kaho mi 
akha leisai. A Ephraim shangwui Zuphwui naomayara Tohuna kapharā Elihuwui 
naomayara Jerohamwui naomayarana. 

2Ana prei khani ngashira; akhali Hannah hoi, khangatei akhapāva̱li Peninnah 
hoi. Kala Peninnahva nao leisai; kha Hannah nao maleimana. 

3Mipa hina saikorawui PROHOli khorumda pha̱phayā khavai, aramwui eina kum 
kachida Shilohli kāchinga; apam chili Eliwui naomayara khani Hophni eina 
Phinehasna PROHOwui pāngmon sāsai. 

4Elkanahna pha̱phayā thanga, apreiva̱̱ Peninnahlila anaomayarabing eina anao 
ngalāva̱binglila yar samichinga; 

5Kha ana Hannahli leishilaklala awui yar akhamāng mi, kaja PROHOna ali nao 
shum ngasakhaowa. 

6Kala awui pheiva̱na malung thuikhavai, ali thurngasakchinga, kaja PROHOna ali 
naopam shungmihaowa. 

7Chithāda kum kachida vāchinga; kala PROHOwui shimli kakā atam kachida 
preiva̱̱ china ali malung thuingasakchinga. Chiwui vang Hannahna maphazāla 
chappama. 

8Kala agahara Elkanahna, “Hannah, khisāda maphazāla kachapkhala? Khiwui 
vang hiyākha malung kharingkhala? Naomayara tharāli I machongmeimala?” da 
hānga. 

Hannah eina Eli 

9Athumna Shilohli phāshak phazākhui kahai eina Hannah thuihaowa. Atam chili 
Eli pāngmon PROHOwui Khorumshim khāmongpheili pamsai. 

10Kala Hannahna malung ringlak eina PROHOli seihā sāda wukkhananglāk eina 
chapa. 

11 Kala ana khangashit akha sāda hānga, “O saikorawui PROHO, kalikhada narao 
sha̱nao iwui kakhanang hi theimida, kala ili phaningmida, narao ili mamalailakla 
mayarnao akha misi kaja, awui mirin peida ina PROHOwui pāngli mira; kala akuili 
kuisighai maparmara.” 

12Ana PROHOwui mangāli seihā sāda leilakha, Elina Hannahwui khamor 
khangatha̱ yangpama; 

13Hannahna ningli seihā sāda, morchaimāng ngatha̱da akhon mashokmana. 
Chiwui vang eina khamarip sha̱nao-aili da Elina phaninga. 

14Kala Elina ali hānga, “Nana karankha sāngda marippamra? Zam khamang 
horhaolu.” 

15Kha Hannahna ngahānkai, “Khamarip maningmana amei; kha I ningkachotva 
sha̱naona. Zam lah zamsheila mamangmana, kha PROHO mangāli ining 
phongkashokna. 

16Narao sha̱nao ili makaphāva̱na da makhuimialu, kaja iningli malung ringda 
iwui ningyāng makhaung chi matuishokta khaleina.” 

17Chieina Elina, “Chingri eina zatulu, Israelwui Varena nawui kapo chi 
ungshungmiranu” da hānga. 

18Kala Hannahna hānga, “Narao ili nawui mangāli khalumashanmilu.” Chiwui 
thili ana hanungda phāshak phāzāda ningkachot maleiluithuwa. 

Samuel Kapharā Kala Dharkat 

19Athumna ngathorthakva PROHOli thuikhorumlaga ashishim Ramahli 
hanunghaowa. Elkanah eina Hannah ngasopida PROHOna Hannahli 
phaningungmi; 

20kala atam ungkashung eina Hannah nao vaida mayarnao akha pharāhaowa, 
kala aming Samuel hoi, kaja Hannahna hānga, “ina PROHOwui eina nao hi 
pokakhuina.” 

21Kala Elkanah kala ashi shimkhur saikora ngasoda kum kachidawui 
pha̱kaphayā chigat khavai kai, kala khangashit chi PROHOli mikhavai kai. 

22Kha Hannahva makāmana, kaja ana agaharali hānga, “Naona na̱ reikhaleoda 
ina ali PROHOwui mangāli khuivāda vāchitheira kala chili apamchangnaoranu.” 

23Agahara Elkanahna hānga, “Nana phāra kaji chi sālu, nao na̱ mareiranglakha 
pamsālu; PROHOna awui tui ungshungmiranu.” Chieina naoli na̱ mareiranglakha 
eina tangda preiva̱na nganaopama. 

24Kala nao china na̱ reikahai eina, kum kathumwui mukkā akha, mathir 
shungkha, drakhāra̱ sangkhavai sāhuikhongkha da khuiphunglaga PROHOwui 
shim Shilohli khuikai, chitharan nao chi nganuisai. 

25Chieina athumna mukkā chi taithatlaga nao chi Elili mi. 

26Kala Hannahna hānga, “O iwui amei! nana phaningungra, apam hili nawui 
mangāli nganingda PROHOli seihā kasava̱ chi ina. 

27Nao hiwui vang eina ina seihā sai; kala ina kapo chi PROHOna mihaira. 

28Chiwui vang eina ina nao hi PROHOli mikahaina, a ringlakha eina 
tangda PROHOli mikahaina.” Kala athumna chili PROHOli khoruma. 

1 Samuel 2 

Hannahwui Laa 

1  Hannahna seihā sāda hānga: “Iwuklung PROHOli masot chigatli; PROHOna ili 
pangngasaka. I khamorna iwui yangkashebingli mana̱shi, kaja nawui 
huikhamiwui vang eina ina mathāna. 

2“PROHO thāda kathar khipakha maleimana, Ali langda katei maleimana; 
ithumwui Vare kathā lunghār maleimana! 

3Langsoda tui mamatuiluilu, yākhangai tui nakhamorli mashokranu; 
kaja PROHOhi theiser kaje Varena, kala otsak saikora ana tama. 

4Kapingabingwui malā tekhaira, kha khangazanana pangshap shaneikhui. 

5Kashāngabingli pheizā ngasaka; kha khumkasābingli thongasaka. Nao 
kashumva̱na shini pharāhaira, kha kachungkha kapharābingna 
ngachakyanghaira. 

6 PROHOna sāthata kala ringung ngasaka; Kathewui ramli ana vāngasaka, kala 
ringngasaka. 

7 PROHOna chām ngasaka kala shāng ngasaka, ana nemtā ngasaka, ana kajuila jui 
ngasaka. 

8Ana kachāmali chifawui eina khāngkhui, khavātali hotlāwui eina khāngkhuida, 
athumli wungnaobingli thuingaren ngasaka, kala maikhayā pam samphang 
ngasaka. Kaja okathuiwui pakra̱bing PROHOwuisera, kala chiwuitungli ana apuk-
apagva̱ khaningkai. 

9“Ningtongda shitkasangbingli ana mayonmira; kha makhayābingle 
tangkhamangli katatshokhaora; kaja, mina pangshap eina mayuimara. 

10 PROHOli yangkashebing akha̱-akhā ngasāra; athumwuitungli mamayāmada 
kazingramli ana khangangra. Okathui vāshungda PROHOna bichar sāra; ana awui 
wungnaoli yangmira, kala awui thao neomi kahaiya chili khayā kāngasakra.” 

11Chiwui thili Elkanahna awui shim Ramahli unghaowa. Kala nao china Elili 
ngasoda PROHOli otram ngatha̱ya. 

Eliwui Naomayarabing 

12Chitharan Eliwui naomayarabing makakachanga mi ngasāsai; 
athumna PROHOli khayākashi maleimana. 

13Pāngmonbingwui khangachā athishurda, kachikathāna pha̱kaphayā 
rākachigat tharan, pāngmonwui raobingna pāngli akasui kathum kakā marik-
kapei eina ngatarda khalei hanham, 

14lah khāng, lah sāham lah ketli lungli tosangda chiwui eina khaikakā chi 
pāngmon khalattawui yar sai. Chithāda athumna Shilohli pha̱kaphayā khuikharā 
tharan Israelnaobing saikorali chithāda sāchinga. 

15Chili lāngmeida, athao mariktāranglakha pāngmonwui raobingna rāda 
pha̱phayāda khalei mi chili, “Pāngmonwui vang ruishai khavai sā milu; kaja ana 
nawui eina sā kahup makhuimara, kha sā kharing milu” da poi. 

16Kala mi china, “Tharifalu, athao riktāfaranu, laga nawui ningkachāng eina 
tangda khuinaolu” jilala, “Ngga, arui miphalungra; mamiakha, ina tandi eina 
khuira” jihaowa. 

17Chithāda sāda PROHOwui mangāli naongarābingwui morei haklakhaowa; 
kaja PROHOli kachigat chi sharkhara̱mihaowa. 

18Samuelna nganuilakha eina thuida khamenga kachon eina kasā ephod 
ngavaida PROHOwui sheba sai. 

19Kala ava̱va̱na agaharali ngasoda kum kachidawui pha̱kaphayā sākhavai khavā 
chitharan, ava̱va̱na awui vang kateowa katuma phahon akha khoplaga 
khuivāmimi ji. 

20Chieina Elina Elkanah kala apreiva̱li somi, kala Elkanahli “Nanina PROHOli 
chigat kahai nao hiwui mahut, nali sha̱nao hiwui eina khangatei naongarā 
miranu” da hānga. Chieina anina shimli latunghaowa. 

21Kala PROHOna Hannahli phaningungmida nao vaingasaka kala mayarnao 
kathum kala sha̱nao khani da pharākhui. Kala naoshinao Samuelna PROHOwui 
mangāli otram ngatha̱da rarkai. 

Eli eina Awui Naomayarabing 

22Chitharan Eli rarshunhaowa; kala anaomayarabingna Israel saikorali kasāsā, 
kala athumna kazip khavai kachonshim khāmong ngalemli otram khangatha̱ 
sha̱naobingli ngasopikazat saikora chi ana shai. 

23Kala ana, “Khisāda nathumna chikathā ot sākhala? Kaja nathumna makaphā 
kasā saikora ina mibingwui eina shāhaira. 

24Maningmana, inaongarā, PROHOwui mibingna ayarli hithāda ngayaokazat hi 
khamathā pao maningmana. 

25Kalikhada mi akhana katei akhali morei saakha awui vang PROHOna 
ngachammira; kha kalikha mi akhana PROHOli morei saakha khipāna 

ngachammirakhala?” da hānga. Kha athumna avāva̱wui khon manganāmana; 
kaja athumli sāthathaora kaji hi PROHOwui kaphaning ngasāhaowa. 

26  Chitharan naoshinao Samuel rarsangmamānda PROHOwui kala miwui 
khaluma nao ngasai. 

Eli Shimkhurwui Tungli Khamarān 

27Kala Varewui mi akhana Elili rai, kala ali hānga, “PROHOna hithāda hānghaira, 
Egypt ngaleili navā ngarāna Pharaohwui rao sāda leilakha I khalattana 
rāchitheimi. 

28 Kala Israel shang saikorawui eina pāngmon sākhavai, iwui mangāli ephod 
ngachālaga, iwui hanphutli nganamkaphā riktā khavai ina ali kapangkhui; kala 
Israelwui mibingna ili rikkatā kachigat saikora ina navāwui shimkhurli mi. 

29Chithakha ina kaso kahai kachigat kala pha̱kaphayā hili khisāda ngamarkhala; 
kala iwui Israel mibingwui kachigat kachiva̱wui eina mathāmeikap kaji china 
nakhalatta mathaopamlaga ili lāngda nanaomayarabingli khayā mihaokhala? 

30Chiwui vang Israelwui Vare PROHOna hangdalei: Nawui shimkhur kala 
navāwui shimkhurna iwui mangāli katang mavaila kashok-kazang 
yangmichingra da ina ngashithairasai; kha ara PROHOna hānghaira: Chi iwui eina 
katāva̱li leiranu; kaja ili khayākashi mili inala maiyā ngasakra; ili khayākashi mi 
chili inala khayā shira, ili ningkakachaiya saikorali ina khonshira. 

31Yanglu, navāwui shimkhur, kala nawui shimkhurlila, ina pangshap 
katatmihaoki kaji atam nganaihaira; chithada sāda nawui shimkhurli khararnao 
akha eina tangda maleisamara. 

32Chieina Israelwuitungli somida mataikasang chi theilaga nana wukkhanangda 
mikpaishira; kala atam kachida nawui shimkhurli khararnao akha eina tangda 
maleiluimara. 

33Iwui hanphutpamwui eina makatathaila pamki kaje nawui mi chila amikli 
chāra̱ longra kala malung ringra, kala nawui shimkurwui eina mataikasang 
athum miwui raighai eina thira. 

34 Kala nanaomayara khani, Hophni eina Phinehasli, hina nali machutkhui 
khavai sāra; ani thangkha thitkha sāra. 

35Kala iwui ningli ningkachāng saki kaje ningtongda shitkasanga pāngmon akha 
ina shokngasakra; kala ina ali makhangachei shimkhur sakāmira, kala iwui thao 
eina neomi kahai chiwui mangāli ana kashok-kazang yangmichingra. 

36Kala nashi shimkhurli kataibing kachiva̱na ali lupāsā, lah khamuitang rāpoda, 
ili zāt ngahomkhamāngla samphang khavai pāngmonpamli kasangmilu” da 
rāpora. 

1 Samuel 3 

PROHOna Samuelli Rākachithei 

1Kateowa naoshinao Samuelna Eliwui azingli PROHOli otram ngatha̱sai. 
Chitharan PROHOna mili chan mangazekphāphāmana, kala 
marāmahāmiphāphāmana. 

2Atam chitharan Eli ngazanhaida mik mathāda makathei atamna, chieina awui 
pamli pida leisai; 

3Varewui thaomei chila masashimitrangsai, kala Samuelna Varewui ningkhami 
oko haikhavai pam PROHOwui shimlungli pihairasai. 

4Chieina PROHOna, “Samuel! Samuel!” da kaho eina, ana “I hili leili!” da 
ngahānkai, 

5kala ana Eliwuili yongvāda, “I hili leili, kaja nana ili hoi” da ahānga. Kha ana “I 
mahomana, ungpiluihaolu” da hānga. Chieina ana ungpihaowa. 

6Kala PROHOna, “Samuel!” da raholuishita kala Samuelna ngakarthuida Elili, “I 
hili leili, kaja nana ili hoi” da ahānga. Kha ana, “I mahomana, inao; ungpiluihaolu” 
da hānga. 

7Samuel PROHOli matheilakrangsai, PROHOwui tuila ali maphongmilakrangsai. 

8PROHOna Samuelli kakathuma raholuishita; ana ngakarthuida Elili, “I hili leili, 
kaja nana ili hoi” da hānga. Chieina nao hili PROHOna kaholakra da Elina 
phaningkhui. 

9Chiwui vang eina Elina Samuelli hānga, “Ungpiulu, kala kalikhada ana 
raholuishitakha, ‘PROHO, hāngmilu kaja narao I nganādalei da ngahānkālu.’” 
Chieina Samuelna awui apamli ungpihaowa. 

10Kala PROHOna ranganingda kharewui tākam eina, “Samuel! Samuel!” da hoi. 
“Kahāngmilu, kaja narao ina nganādalei.” da Samuelna ngahānkai. 

11Chieina PROHOna Samuelli hānga, “Yanglu, ina Israelwui alungli sākida khalei 
ot hi khanā khani kakā kachiva̱na shāda nganaringhaira. 

12Chithang ina rida hāngkahai athishurda khare eina thuilaga khanao eina 
tangda Eliwui shimkhurli ungshung ngasakra. 

13Kaja ana kathei khayonkhamāng chiwui vang ina awui shimkhurli katang 
makhavai tandi miki jihaira kaji ina ali hānga, kaja anaomayarabingna ili chipata, 
kala ana athumli mahāngmachinmana. 

14Chiwui vang eina Eli shimkhurwui khayonkhamāng hi pha̱kaphayā lah 
kachigat hina atam kachida mapheomirarlakmarada ina ngashit kahaina.” 

15Samuelna ngathor eina tangda piya; chiwui thili ana PROHOwui shim 
khāmongbing ashohaowa. Kala Samuelna ali rākhamahā chi Elili hāngkida 
ngacheehaowa. 

16Kha Elina Samuelli hokhuida hānga, “Inaomayara Samuel!” Kala ana, “I hili 
leili.” da ngahānkai. 

17Kala Elina hānga, “Ana nali rakahāng chi khikhala? Ili mathumhailakalu. 
Kalikhada ana kahahāng chi nana thumhaiakha Varenala nali chithada sāra.” 

18Chieina Samuelna mangathumlakla katonga chi hānga. Kala Elina hānga, 
“Chi PROHOna; ana awui vang phara kaji chi sāranu.” 

19Kala Samuelna rarsangmamānda PROHOna ngasomi, kala awui tui akhala 
mangapatlakmana. 

20Kala Israel saikora Dan eina thuilaga Beer-sheba vāshungda, Samuel 
hi PROHOwui marān akhana da theikhui. 

21Kala Shilohli PROHOna Samuelli rachitheiluiya, kaja PROHO akhalattana 
Samuelli awui tui eina rāphongmiluishita. 

1 Samuel 4 

Ningkhami Oko Ngapaikathui 

1Kala Samuelwui tui Israel saikorali vāshunga. Chitharan Israelna 
Philistinenaobingli rai ngarar khavai, athumna Ebenezerli rairum vasai, kala 
Philistinenaobingna Aphekli rairum sai. 

2Philistinenaobingna Israelli ngasungda angaher eina shoknganinga, kala rai 
alung kazang eina, Israelli Philistinenaobingna maikashi mida mi thingmati 
sha̱kha thihaowa. 

3Kala raimibingna shimli hankhaung tharan Israel khararnaobingna, “Kachiwui 
vang eina PROHOna ithumli Philistinenaobingwui mangāli maishi ngasakhao? 
Ithumna PROHOwui tuingashit oko chi Shilohwui eina hili khuiunghaosa; 
chithākha ana ithumwui alungli rāda yangkashebingwui pangshap eina ithumli 
kanmira” da hānga. 

4 Chieina Shilohli mibing chihovai, kala cherubim tungli chipam kahai, 
saikorawui PROHOwui tuingashit oko chi chiwui eina khuiunga, kala Eliwui 
naomayara Hophni eina Phinehasna Varewui tuingashit oko chili ngasorai. 

5 PROHOwui tuingashit oko chi rāmrahli khuikhaung eina, Israel saikorana 
panglāk eina vaowa, chiwui vang ngalei nganukyikhaowa. 

6Kala akhon chi kashā eina Philistinenaobingna, “Hebrewnaobingwui rāmrahli 
akhon hiyākha kashok khiwui vangkhala?” da hānga, kala PROHOwui ningkhami 
oko khuirāhaira kaji shālaga, 

7Philistinenaobing ngacheehaowa; kaja athumna hānga, “Vare akha rāmrahli 
rāhaira! Ithum khonkashi ngasahaira! Khikhalajila hikathā khareli 
mashoklakranga. 

8Ithum kalākashi! Hiyākha kapinga varebingwui eina khipāna 
kanshokmirarrakhala? Egyptnaobingli lamhāngli kazātkashi yur eina shimān 
ngasak kahaiya varebing chi hina. 

9Malung pinglu, mayarnao akha thāda, O Philistinenaobing, Hebrewnaobingna 
nathumli raonao sākasā thāda mangasā khavai, nathum khalatta mayarnao 
thāda sālu kala ngararlu.” 

10Chiwui vang Philistinenaobingna rai ngarara, kala Israelli mayuithuda athum 
ichichāwui shimli yāmungserhaowa; kala chili tarakha sāthathaowa, kaja Israel 
pheiwui raimi thingthumrā thisanghaowa. 

11Kala Varewui tuingashit oko chi khuithuihaowa; kala Eliwui naomayara khani, 
Hophni eina Phinehasli sāthathaowa. 

Eli Kathi 

12Chithang ngalāngda Benjaminwui mi akha, kachon serkhākta, akuili ngalei 
neolaga, raiphungwui eina Shilohli yongunga. 

13Ana ungkashung tharan, Elina shongfa ngalemli awui pamkhongli pamda 
ngashānsai; kaja, Varewui oko khuithui kahai chiwui vang ngacheeshunhaowa. 
Kala mipa china pao chi ungkahāng eina keinungwui mi saikora chapngachai. 

14Ngurngur kahai chi shālaga Elina, “Ngaunlop kahai akhon hi khikhala?” da 
ngahāna. Chieina mipā china ngasamrāda Elili hānga. 

15Chitharan Eli kum hangchikoda chishat kashunghaoda amik ngazanhaida 
matheirarthuwa. 

16Kala mipa china Elili hānga, “Raiwui eina khaunga chi ina; aja raiwui eina 
yāmkhaungna.” Chieina ana, “Kathāda leilikhala inao?” da ngahāna. 

17Pao khuikhaunga china, “Philistinenaobingwui mangāli Israel yāmserhaowa; 
mila kachungkha sāthathaira; nanaomayara khani, Hophni eina Phinehasla 
thihaira, kala Varewui okola ngapaithuihaira.” 

18Ana Varewui okowui tui hangkhaleoda, ngavei ngalemli awui pamkhavaiwui 
eina matheida pitāhaowa; kala akahung tekhaida thihaowa; kaja sarnahaida 
mangayuikhuirarthuwa. Ana Israelli kum hangmati bichar sarai. 

Ra̱meiva̱ Kathi 

19Chitharan arihāva̱, Phinehas preiva̱ nao asaklamhairasai. Varewui oko 
ngapaithuihaowa kaji pao, kala awova̱la, agaharala thihaira kaji shālaga nao 
ra̱katurhaowa. 

20Kala a thinanai ali yangkhame sha̱naobing china, “Mangacheealu, mayarnao 
akha shokhaira” da hānga. Kha ana khikha mangahānkāmana, saktala 
manganāsangmana. 

21Kha ana naoming Ichabod phokmida hānga, “Tekhamatei chi Israelwui eina 
pākthuihaira!” kaja Varewui okola ngapaithuihaowa kala awova̱la agaharala 
thihaowa. 

22Ana hānga, “Tekhamatei chi Israelwui eina pākthuihaira kaja Varewui oko 
ngapaithuira.” 

1 Samuel 5 

Philistine Alungli Ningkhami Oko 

1Philistinenaobingna Varewui oko ngapaikhuida athumna Ebenezerwui eina 
Ashdodli khuivai; 

2chieina Philistinenaobingna Dagonwui shimli khuiungda Dagonli ngalengda 
unghai. 

3Kala akhama kathā Ashdodwui mibingna ngathorthakva̱ thuikhayang tharan, 
yanglu, PROHOwui oko ngalemli Dagon ngakhumshām eina leisai. Chieina 
athumna kharewui tākam eina khangmathotluishita. 

4Kha akhama kathā ngathorthakva̱ ayanglui kaji eina, yanglu, PROHOwui oko 
mangāli ngakhumshāmhaida Dagon angunmāng leisai; kaja akuila, apangla 
katatshokhailaga khāmongpheili leisai. 

5Chiwui vang eina Dagonwui pāngmonbing kala chiwui shimli kazangbingla aja 
eina tangda khāmongpheili manaikaza̱ chiwui vangna. 

6 PROHOwui pāng Ashdod mibingwuitungli saklak eina tāngasaka; Ashdod kala 
chiwui luingnaili khalei mibingli PROHOna khangachee-khangachā kala moksā 
kazāt zakshilāk eina rāngasaka. 

7Kala Ashdodwui mibingna kashoshok chi theilaga, “Israel Varewui oko hi hili 
mahaiphalungmara; kaja awui tandi hi ithum kala ithumwui vare 
Dagonwuitungli saklak eina tāngasakhaira.” da athumna hānga. 

8Chieina athumna Philistinewui wungnaobingli hokhuiserda “Israelwui 
Varewui oko hili ithumna khisausi?” da hānga. Athumna, “Israelwui Varewui oko 
chi Gathli khuiunghaoranu.” da ngahānkai. Chieina athumna Israelwui Varewui 
oko chi Gathli khuivāhaowa. 

9Kha athumna chili khuikhavā eina keinung chilila, PROHOna tandi mida 
khararnaosan mateila keinung chili moksā shokserhaoda khangacheena 
nganukyikhaowa. 

10Chieina athumna Varewui oko chi Ekronli chihovāhaowa. Kha Ekronli 
khuikhavā tharan chiwui mibingna, “Ithumwui mibingli sāthat khavai Varewui 
oko chi ithumli khuikharāna.” da mamayāthuwa. 

11Chiwui vang eina, Philistinewui wungnao saikorali hokhuilaga, “Israelwui 
Varewui oko chi chihounghaolu, kala awui pamli unghaoranu, chieina china 
ithum kala ithumwui mibingli masāthatmara.” da hānga. Kaja keinung katonga 
khangacheena nganukyikhaowa. 

12Varewui tandi saklak eina rāhaoda, mathila kharingbingna moksā 
shokserhaowa, kala keinung chiwui ringkhangā kazingram kāshunghaowa. 

1 Samuel 6 

Tuingashit Oko Kashiun 

1 PROHOwui oko chi Philistine ngaleili kachāng shini hai. 

2Kala athumna pāngmonbing eina khanong khayangbingli hokhuida, “PROHOwui 
oko hili ithumna khi sāusi? Awui khangachāpamli hanmilui khavai khi eina 
ngasoda shiunra, hāngmilu?” da ngahāna. 

3“Israelwui Varewui oko chi hanmihaoga jiakha khamasai eina mashiunalu, kha 
ali khayonchigat eina ngasoda shiunlu. Chithākha nathumwui kazāt raihaora; 
kala khiwui vang nathumwui eina awui pāng makhalankathuikhala kaji 
nathumna theira” da ngahānkai. 

4“Khayonchigat ithumna ali hanmiki kaji chiya khikhala?” da athumna ngahāna. 
“Philistine wungnao mashing athishurda, sinā eina sākakhui moksāzak phangā, 
kala sinā eina shiok azak phangā sākhuilu; kaja ngaraikachā kazātkashi chi 
nathumwuitunglila kala nathumwui wungnaobingwuitunglila razaserra; 

5kaja nathumli kakazā moksā ama̱, kala kashakazā shimān khangasaka shiok da 
sākhuilaga Israelwui Vareli tekmatei ngasaklu; chithākha nathumwuitungli, 
nathumwui varebingwuitunglila, nathumwui ngaleilila ana yangmilapai. 

6Khiwui vang Egyptnaobing kala Pharaohna wuklung khamarar thāda nathumla 
mararpamkhala? Ana athumli ngareo khanganao thāda sālaga naoda athumna 
mibingli kachiho matheimala? 

7Seigari kadhar akha sākhuilu, kala chi seiot maphunglakrang kaje seinao 
khangathān simukva̱ khanili shimen ngasaklu; kha nao khani chiya mashur 
ngasakalu. 

8Kala PROHOwui oko chi seigari tungli sanglaga chiwui ayārli oko akhali sināwui 
ama̱bing chi sang jilu; chi khayon chigat nathumna kachiphunna. Chiwui thili 
chihohailaga awui apong thuihaoranu. 

9Kala yanglu; awui shongfa Beth-shemesh ngaleili unghaikha, ithumli kahaka 
kalā shikhangasaka chi alaka; kha kalikhada chimathaakha, chieina ithumna 
theikhuira kaja awui pāng eina shokkhangasak maningmana, kha ithumli 
kalāshida rākashokna” da hānga. 

10Mibingna chithāda sai, kala anao khangathān sei khani khuilaga 
chiphunhaowa, kha anao khanile shimli narhaowa. 

11Kala athumna PROHOwui oko chi seigarili sanghai, kala sinā eina kasā shiok 
eina moksā azak chila sangmihaowa. 

12Kala seiva̱ khani china khongmamānlaga shongfa ngatartei eina Beth-
shemeshshong chanrei akhali vāhaowa; uishongla yāshongla 
mangareithuimana kala Philistinewui wungnaobingna Beth-shemeshwui thari 
eina tangda shurvai. 

13Chitharan Beth-shemeshwui mibing chi tampākli athumwui kehu hātsai; kala 
athumna yangvāda PROHOwui oko chi kathei eina athum ringphāshunhaowa. 

14Seigari chi Beth-shemeshpa Joshuawui luili angasāmhaowa. Ngalung kahakva 
akha leisai, athumna seigari thing chi kazerlaga simukva̱ khani chi PROHOli 
rikkatā kachigat sāda pha̱haowa. 

15Kala Levinaobingna PROHOwui oko eina sinā ama̱ kazang oko chi ngazontālaga 
ngalungtung chili khaninghai; kala chithang Beth-shemeshwui mibingna rikkatā 
kachigat PROHOli pha̱phayāda chigata. 

16Kala Philistinewui wungnao phangā china chi theilaga, chithang Ekronli 
hanunghaowa. 

17 PROHOli khayonchigat ngasoda Philistinenaobingna sināwui moksā azak eina 
sākakhui chi hina; Ashdodwui vang akha, Gazawui vang akha, Ashkelonwui vang 
akha, Gathwui vang akha, Ekronwui vang akha; 

18kala sināwui shiok chi, Philistine wungnao phangā chiwui athishurda 
keinungbing kala raipan sakahaiya keinung, phākho makasā kha̱ kachiva̱ 
akharip mashing peida sākhui. PROHOwui ningkhami oko haizang khavai 
ngalung kahaka chi aja eina tangda Beth-shemeshpa Joshuawui luili leichingda 
lei. 

19Kala athumna PROHOwui okoli yangkakāwui vang ana Beth-shemehwui mi 
kaikha sāthathaowa; ana mi hangshini sāthata; PROHOna mi kachungkha sāthat 
kahaiwui vang mibingna chapngachai. 

Kiriath-jearimli Khalei Oko 

20Chieina Beth-shemeshwui mibingna, “Kathara PROHO Vareli khipāna 
ngasungshaprakhala? Kala ningkhami oko hi ithumwui eina khipawuili 
khuivāhaosikhala?” da hānga. 

21Chieina athumna Kiriath-jearimli khaleibingli, 
“Philistinenaobingna PROHOwui oko chi hanmihaira, tākhuida nathumwuili 
khuiunghaolu” da paomebing chihovai. 

1 Samuel 7 

1  Kala Kiriath-jearimwui mibingna PROHOwui oko chi tākhuilaga kaphungli 
Abinadabwui shimli kāhai; kala chi yangmi khavai anaomayara Eleazarli 
athumna tharchigata. 

Samuelna Israelli Bichar Kasā 

2Kiriath-jearimli oko chi haithang eina, atam kasāngkha thuihairasai, kum maga̱ 
sha̱kha, kala Israelwui shimkhur saikorana PROHOli chapngachai. 

3Chieina Samuelna Israelwui shimkhur saikorali hānga, “Kalikhada 
nathumna PROHOli nathumwui ningyang tongda hanungda leiakha, yur 
khangateiwui varebing kala Ashtaroth, nathumwui alungli khalei chi horhaolu, 
kala PROHOli nathumwui ning ngareiunglu, kala amāngli otram ngatha̱akha, ana 
nathumli Philistinenaobingwui pāng eina ngatangkhuimira.” 

4Chiwui vang Israelnaobingna Baal kala Ashtaroth chi horhaida PROHO māngli 
otram ngatha̱ya. 

5Chiwui thili Samuelna, “Nathum saikora Mizpahli rākaziplu, kala nathumwui 
vang PROHOli ina seihā sāmira” da hānga. 

6Chiwui vang athumna Mizpahli akazipsera kala tara̱ asoklaga PROHOwui 
mangāli heishokta, chithang kakhum eina pamda hānga, “PROHOwui mangāli 
ithum morei sāhaira.” Kala Mizpahli Samuelna Israelwui mibingli bichar sāmi. 

7Chitharan Israelwui mibing Mizpahli kazipta lei kaji kashā eina, Philistinewui 
wungnaobingna ngasung khavai kai, kala Israelwui mibingna chi kashā eina 
athum Philistinenaobingli ngacheehaowa. 

8Kala Israelwui mibingna Samuelli hānga, “Philistinenaobingwui eina kanmi 
khavai ithumwui Vare PROHOli seihā kasā mathāhailakalu.” 

9Chieina Samuelna ana̱ khamanga yaonao akha khuilaga PROHOli tongda 
rikkatāchigat chigata; kala Samuelna Israelwui vang PROHOli ngakaomi, 
kala PROHOna ngahānkāmi. 

10Samuelna rikkatā kachigat pha̱da leilakha, Philistinenaobingna rai ngarar 
khavai ranganaimamānhaowa; kha chithanga, PROHOna kazingram eina 

Philistinenaobingli kapanga akhon akha khangangtāda athumli 
pa̱ngapāngasakhaowa; kala Israelnaobingwui eina yāmhaowa. 

11Chieina Israelwui mibingna Mizpahwui eina Philistinenaobingli Beth-car eina 
tangda kharomvai, kala athum kachungkhali sāthata. 

12Chiwui thili Samuelna ngalung akha khuida Mizpah eina Jeshanahwui 
ngachaili shuna, kala chiwui aming Ebenezer phokmi; kaja “Hi eina 
tangda PROHOna ithumli ngachonmi” kajina. 

13Chiwui vang Philistinenaobingwuitungli munghaoda Israel leiretli 
marāzangluithuwa. Kala Samuel ringlakha eina tangda PROHOna 
Philistinenaobingli khikha masāthuk ngasakmana. 

14Philistinenaobingna Israelwui eina ngapaikakhuiya keinungbing, Ekron eina 
thuilaga Gath vāshungda; Israelnaobingli hanmihaowa; kala Israelna 
Philistinenaobingwui eina athumwui leiret ngapaikhuiluishita. Israel eina 
Amornaobingla chingrihaowa. 

15Samuelna awui mirin peida Israelli bichar sāmi. 

16Ana kum kachida, Bethel, Gilead, kala Mizpah apam hibingli kuizatta Israelli 
bichar sāmi. 

17Chiwui thili ana Ramahli unghaowa, kaja awui shim chili lei; kala chilila Israelli 
mashun eina nganaomi. Apam chili ana PROHOwui hanphut akha sakai. 

1 Samuel 8 

Israelna Awunga Akha Kapo 

1Samuel sarkahai eina, ana awui naomayarabingli Israelli bichar sāngasaka. 

2Naomayara pharākharewui ming Joel hoi kala kakhanewui ming Abijah hoi; 
Beer-shebali anina bicharsame sāsai. 

3Chithālala anina avāva̱wui kasā thāda masāmana, kha aniwui kānnā khavai 
khaleishong ngareithuihaowa; kaja anina pheisā zālaga bichar mashun ngui 
ngasakhaowa. 

4Chieina Israelwui khararnaobing saikorana kazipkhuilaga Ramahli vāda 
Samuelli samphanga, 

5 kala ali hānga, “Yanglu, na sarhaira kala nanaomayara khanina nawui thi 
mashurmana; chiwui vang eina yur khangateiwui thāda ara ithumli mungkhavai 
awunga akha kapangsang milu.” 

6Kha, “Ithumli mungkhavai awunga akha phasang milu” kaji kashā eina, Samuel 
maringphāthuwa. Chieina Samuelna PROHOli seihā sai. 

7Kala PROHOna Samuelli hānga, “Athumwui kahahāng chi ya jihaolu; kaja 
athumna nali makhuikasang maningmana, ili makhuikasangna. 

8Athumna ili kasāsā khavāvā saikorawui athishurda, ina athumli Egyptwui eina 
thānshokthang eina thuida aja rāshungda, ili horhailaga khangatei varebingli 
otram khangatha̱ chithāda, nalila athumna chithāda sāda lei. 

9Chieina ara athumwui kahāng chi nganāhaolu; kala athumli mungki kaje 
awungana sāki kaji apongbing chi athumli hāngchitheilu.” 

10Chieina Samuelna ali awunga rākapobing chili PROHOwui tui saikora chi hānga. 

11Ana hānga, “Nathumwuitungli khamunga awunga china hithāda sāra: ana 
nanaomayarabingli khuira kala awui siguigari kala sigui katonga raimi 
sāngasakra, kala kaikhali awui siguigari mangāli zatngasakra; 

12akhalattawui vang thingthingwui kathāna, hangphangāngāwui kathāna 
kapangsangra; kala kaikhali awui lui ot sāngasakta mā hātngasakra; ngayarda 
raiwui zeighai-ngahā kala siguigariwui otyur semngasakra. 

13Ana nanao ngalāva̱bingli, thao neokhamiva̱, hamkahang, kala khamui kasā ot 
sākhavai khuira. 

14Ana nathumwui eina mathāmeikap kaji luila, yāmguila, olive yāmguila, khuida 
awui raobingli mira. 

15Ana nathumwui eina theishirai khum tharāwui akha, luivāt saikorawui einala 
ana khuilaga awui otva̱bingli kala araobingli mira. 

16Ana nathumwui rao mayarnaobing kala rao sha̱naobing, mathāmeikap 
kajebing khuihaora kala mathameikap kaje nawui sei, gadhā awui ot sākhavai 
khuihaora. 

17Ana nathumwui yao ashangva̱wui khum tharāwui akha khuira, kala nathum 
awui raonao sāra. 

18Kala chithang nathum khalattana kapangkakhui awungawui vang eina 
nathumna chapngachāra; kha chithang nathumli PROHOna 
mangahānkāmimara”. 

19Kha mibingna Samuelwui tui makhuisangngaithuwa, kala athumna hānga, 
“Masāpaimara! kha ithumwuitungli awunga leiphalungra, 

20kaja, ithumla yur kateibingwui thāda awunga leida ana ithumli mungra kala 
ithumwui rai kasāli ana mangāli thānda ngararra” da hānga. 

21Kala mibingwui tui saikora chi shālaga Samuelna PROHOwui mangāli tui chi 
latluida hāngchithei. 

22Kala PROHOna Samuelli hānga, “Athumwui kahāng chi ya jihaolu, kala awunga 
akha sangmihaolu.” Chieina Samuelna Israelwui mibingli “Kachicha ramli 
ungserhaolu” da hānga. 

1 Samuel 9 

Saulli Awunga Kakapang 

1Benjaminwui mi akha aming Kish hoda leisai, Benjamin shimkhurwui 
Aphiahwui naomayara, Bekorathwui naomayara, Zerorwui naomayara, 
Abielwui naomayarana; kashānga mina. 

2Awui naomayara Saul hoda yarkhoka akha leisai. Israelwui alungli ali mayar 
mathākhamei khipākha maleisāmana; mibingli ana ayartui eina thuida 
juimeisera. 

3Chitharan Saulshāvā Kishwui gadhābing shimānhaowa. Chieina Kishna 
anaomayara Saulli hānga, “Rao akha thānphungda gadhābing chi phāvālu.” 

4Kala anina Ephraimwui kaphungram kānvai kala Shalishah ngalei kanvādala 
phāvāya, kha masamphangthuwa. Anina Shaalim ngalei eina tangda phāvai, kha 
chilila maleisāthuwa. Chiwui thili anina Benjaminwui ngaleilila phāvāsera, kha 
masamphangthuwa. 

5Anina Zuph ngaleili vākashung eina Saulna ali khangaso raopa chili hānga, 
“Ralu, ini hanunghaosa, maningakha gadhābingli hailaklaga iniwui vang 
ishāvāna wukkhananghaora.” 

6Kha ana ngahānkai, “Yanglu, keinung hili mibingna khayākashe Varewui mi 
akha lei; ana kahahāng mashungsera. Ini ali angahānyangsa, ini kachishong 
vaakha phārakhala kaji ana hā ngmishaplapai.” 

7Saulna awui rao chili hānga, “Kha inina vaakha khi khuivāmira? Iniwui 
khamuila kānhaira, Varewui mi chili khi vāmira? Iniwui khi leili?” 

8Rao china Saulli ngahānkāluishitta hānga, “Iwui pāngli lupāsā shekel akha 
khuiphungda lei; hi Varewui mi chili amilaga iniwui shongfa hāngmi ngasaksa.” 

9(Khareli Israelwui alungli mi akhana Varewui tui ngahānkhuiga jiakha, ana, 
“Rālu, ithum khanongli vausa” da hānga; kaja aruihon marānbing da kaho hi 
khareli khanong hosai). 

10Kala Saulna awui raoli, “Phālakhaira, khanongli vausa,” da hānga. Chieina 
anina Varewui mi khaleipam keinung chili vai. 

11Anina keinungli vākida kaphung kakā eina tara̱ katā ngalānao kachungkha 
samphangda, “Khanongpa chi hili leila?” da athumli ngahāna. 

12Athumna, “Lei; yanglu, naniwui mangāchangli kāhaira, thākmeilu; aruichang 
keinung hili kharāna, kaja aja mibingna hanphutli pha̱phayā khavai lei. 

13Ana phazā khavai kaphung kajuili makāranglakha, nanina keinung lungli 
zangkhaleoda ali samphanghaora; kaja pha̱kaphayā hili ana somiki jihaoda, ana 
masomiranglakha khipākha mazāmara; chiwui thili horākahaibing saikora 
zānaora. Kaulu, samphangngalanghaora” da athumna hāngmi. 

14Chieina anina keinung chili vai. Anina keinungli kazang eina Samuelna 
kaphung kajuili kākhavai aniwuishong shokkharā anina thei. 

15Chitharan Saul marāranglakha ayā kathā PROHOna Samuelli phongmihairasai; 

16“Akhama, atam hitharan, Benjamin ramwui eina ina mi akha chihorāra. Iwui 
Israel yurwui awunga sākhavai ali thao neomilu. Philistinenaobingwui pāng 
eina ana iwui yurbingli kanmira, kaja iwui yurbingwui kachotkachāng ina 
theihaira, khikhalajila athumwui khangakaokhon ili rāshunghaira.” 

17Samuelna Saulli kathei eina, PROHOna ali hānga, “Ina nali mi akhawui pongli 
hāngkahai mi chi hina! Iwui yurbingwuitungli mungki kaji chi hipa hina.” 

18Chieina Saulna Samuelli ngaveipamli angarokta, “Khanongpawui shim kali 
leikhala hāngmilu” da ngahāna. 

19Samuelna Saulli ngahānkāda hānga, “Khanong chi ina; ili kajuipam chili 
ngasokālu; kaja aja na ili kāphazāngarumra; laga ngathorma ina nali shiunaora, 
kala nawui ningli kaphaning saikora chi ina hāngmira. 

20Nawui gadhābing shimānda kathumthang kahai chiwui vang 
wukmakhanangalu, kaja chibing chi samphanghaira. Israelna kahaomeikap kaji 
chi khipakhala? Chi na eina navāwui shimkhur maningmala?” 

21Saulna, “I Israelli teomeikap kaje Benjamin shangwui eina maningmala? Kala 
ishi shimkhur Benjamin shangwui shimkhurbingli nemmeikap kaje 
maningmala? Chithakha kathāda nana ili hikathā tui hāngpairakhala?” da 
ngahānkai. 

22Chieina Samuelna Saul eina awui raoli shimlungli thānzangda, athum kharā mi 
thumra sha̱khawui mangāshong chipama. 

23Kala Samuelna hamkahangali, “Ina, ‘Ngateida haisalu’ kaji yar chi khuirālu,” da 
kasoi. 

24Chieina hamkahanga china aphei eina asai chi Saulwui mangāli haimi; kala 
Samuelna hānga, “Yanglu, yar sākahai chi nawui mangāli rungmihaira, zālu; 
khikhalajila retmi kahai atam chi maungshungranglakha eina tangda nawui 
vang yar sakahaina yaruili zāngarumlu.” Chithāda chithang Saulna Samuelli 
phazāngaruma. 

25Athumna kaphung kajuiwui eina keinungli katā tharan, shimtungli Saulwui 
vang pet sāmihaisāda ana chili pikhui. 

Samuelna Saulli Awungapam Thao Neokhami 

26Chiwui thili kazing kathang eina Samuelna Saulli shimtungli kāmathota, 
“Thuilu, ara ina nali shiunhaora.” Chieina Saulna ngakarthuida ani shongfali 
ngasovai. 

27Athumna zatmamānda keinung ayar vākashung eina Samuelna Saulli hānga, 
“Raopāli inili rida zathaolu da hānglu, kala a rithui kahai eina kasha̱kha hili 
nganinglu, ina nali Varewui tui hāngmira.” 

1 Samuel 10 

1Chiwui thili Samuelna thaokhong akha khuishoklaga Saulwui akuili chi heirora, 
kala ali maya̱khuida hānga, “Awui yur Israelwui wungnao sākhavai PROHOna nali 
neokhami maningmala? PROHOwui yurbingwuitungli nana mungra, kala 
kuimareida khalei athumwui yangkashebingwui pāng eina nana kanmira, kala 
hina nali khudam sāra kaja awui shimlui tungli wungnao sākhavai PROHOna nali 
thao neomi kahaina. 

2Aja nana iwui eina thuida Benjamin ngaleiwui Zelzahli, Rachelwui chikhur 
ngalemli mi khani samphangra kala anina nali hāngra, nana phākhavā 
gadhābing chiya samphanghaida phāhaira, kala navāna nawui vang ning 
kharikta ‘Inaowui vang I khisausikhala’ da hāngra. 

3Chiwui eina nana ungmeilaga Tabor shirimthing pheili, Vareli samphang khavai 
Bethelli vāki kaji mi kathum nali samphangra; athum akhana yaonao kathum 
phung, akhana khamuitang kathum, akhapāna drakhāra̱ sangkhavai khao phung 
jira. 

4Kala athumna nali mathānthup eina samphangda khamuitang khani mida nana 
athumwui pāng eina khuira. 

5Chiwui thili nana Gibeath-elohimli, Philistine raimi khalei pamli ungshungra; 
kala nana chiwui keinung chili ungkazang eina marān kachungkha kajuipamwui 
eina harp, tambourine, sipa, lyre singda shokki kaji tui hāngmikasā vātheira. 

6Chiwui thili PROHOwui manglā chi pangshap leilak eina nali zangda nala 
kaphongli zangra, kala ngateihang kahai mi onhaora. 

7Chieina machutkakhui saikora hi nali samphang kahaiwui thili nana sāki kaji ot 
chi sālu, kaja Varena nali ngasomida lei. 

8Kala nana ili rida Gilgalli tāra, kala yanglu, rikkatā kachigat kala ningyatchigat 
pha̱phayā khavai ina nali chili tāngarokra. Kala nana saki kaji chi tāhāng khavai 
ina matāranglakha na shinithang ngaraisālu.” 

9Ana Samuelwui eina zatthuikhaleoda Varena khangatei ning akha sangmi, kala 
machutkhui khavai saikora chi chithang rāshokserhaowa. 

10Anina Gibe-ahli ungkashung tharan, ali marān kachungkha samphanga; kala 
awuitungli Varewui manglā zangmida ala phongkhami tui matuiya. 

11 Kala ali theikhamasuibingna, ana marānbingli ngasoda khamarān chi theilaga 
akha eina akha hāngngaroka, “Kishwui nao kathākahaikhala? Saulla marān 
akhala?” 

12 Kala chiwui mi akhana ngahānkai, “Avāva̱ khipākhala?” Chieina chānjam 
hithāda sai, “Saulla marān akhala?” 

13Ana marānmi kahaiwui thili, ana kajui pamli kāhaowa. 

14Saul eina awui raoli avāgatona hānga, “Nani kali vākhala?” Chieina ana hānga, 
“Gadha phākhavāna; laga masamphangthuda, inina Samuelli angahāna.” 

15Ana, “Ili hānglu, Samuelna nali khi hāngmikhala?” da hānga. 

16Kala Saulna avāgatoli hānga, “Ana Gadhābing chi samphanghaira, da shenglak 
eina hāngmi.” Kha ana wungramwui pongli Samuelna kahahāng akhala 
mahāngmana. 

Saulli Awunga Kasang 

17Chitharan Samuelna Mizpahli mi saikora PROHOwui mangāli hokhui; 

18kala ana Israelwui mibingli hānga, “Israelwui PROHO Varena hithāda hānga, 
‘Egyptwui eina Israelli ina thānshoka, kala ina Egyptnaobingwui eina kala 
nathumli rekakhareka wungrambingwui pāng eina kankhui.’ 

19Kha, kakhanang kachotwui eina, sipkasāwui eina huikhame nathumwui Vareli 
ara mamayāla, ‘Ngga! ithumwuitungli awunga sangmilu’ da hānga. Chiwui vang 
eina ara nathum shang-shang kala thingthing eina kaziplaga PROHOwui mangāli 
nathum khalatta rālu.” 

20Chieina Samuelna Israel shang saikora khuirai, kala Benjamin shangli kalā 
yangda kapangkhui. 

21Ana Benjamin shangli hokhuilaga shimkhur shimkhur eina kalā yangda Matri 
shimkhurli kapangkhui; naolak eina Matri shim mipha̱ eina kalā yangda Kishwui 
naomayara Saulli kapangkhuihaowa. Kha athumna ali kaphā chitharan a 
maleisāthuwa. 

22Chieina athumna PROHOli, “Mipā hi rākā marāmakhala?” da ngahāna. 
Kala PROHOna, “Yanglu, otrombing haikhavai alungli ngathumda lei” da hānga. 

23Chieina athumna totot ali chili aphākhui; kala mibingwui alungli 
ungkhanganing eina mibingli ana yartui eina thuida juimeiserhaowa. 

24Kala Samuelna mibing saikorali hānga, “PROHOna kapangkhui kahai mipa hili 
nathum theihairala? Mibing saikorawui ngachaili a kathā maleimana.” Chieina 
saikorana, “Awungali okpeimeiranu!” da vaowa. 

25Chiwui thili Samuelna awungawui mashun kala awunga akhawui sarān-varān 
chi mibingli hāngmi; kala chi ana lairikli kapikhuida PROHOwui mangāli hai. Kala 
mi saikorali kachichāshi shimli shiunserhaowa. 

26Saulla aram Gibe-ahli unghaowa, kala Varena ningli sāzamida rai kapingbingla 
ali ngasounga. 

27Kha akachang makhaninga mi kaikhana, “Mipa hina ithumli kathāda 
kanmishaprakhala?” Kala athumna ali ningkachaida khikhala 
makhuivāmimana. Chithālala Saulna sakta makhuimana. 

1 Samuel 11 

Saulna Amonnaobingli Khayui 

1Chiwui thili Ammonwui Nahashna Jabesh-gileadli shanglaga kuinamhaowa; 
chieina Jabeshwui mi saikorana Nahashli, “Mayākhangarok akha leisa, laga 
ithumna nali otram ngatha̱ra” da hānga. 

2Kha Ammonwui Nahashna, “Israel saikora maishi khavai, ina nathumwui yāmik 
latshokmiserhaora, nathumna chi mayaakha mayākhangarok chi sāsa” jihaowa. 

3Jabeshwui khararnaobingna ali, “Ithumli shinithang ngaraimilu, hiwui alungli 
Israelwui leiret saikorali vāshungda pao mivāga. Chiwui thili, kalikhada ithumli 
khipānakha makanmirarakha, ithum nathumli hamsanghaora” da hānga. 

4Paomebing china Saulwui kha̱ Gibe-ah vāshungda akahāng tharan 
aramnaobing saikora chaphaowa. 

5Chitharan Saulna awui seivābing chi homda lui eina ungrāsai; kala Saulna, 
“Mibing chili khi kachot samphanghaoda chapser kajikhala?” da ngahāna. 
Chieina athumna ali Jabesh mibingwui pao chi hānga. 

6Kala ana tuibing chi kashā eina Varewui manglā Saulwuitungli panglāk eina 
rāzangda a malungvātshunhaowa. 

7Ana seiot ngasin khavai mukkā khani chi sathatta marimrim sālaga chi 
Israelwui leiret saikorali paomebing eina ngasoda chihovāda, “Saul eina 
Samuelwui thi makashura mi chiwui sha̱keili hithāda sāmira” da hānga. 
Chieina PROHOwui khangachee chi mibingwuitungli tāshungda athum khokkha 
sāda rai. 

8Bezekli ana kazipkakhui tharan Israelwui mi lakh kathum kala Judahwui mi 
thingthumrā kāshunga. 

9Kala athumna chili kharā paomebing chili hānga, “Jabesh-gileadwui mibingli 
hithāda unghānglu: ‘Akhama zingyorshun atamli nathumli rākanmira’ jilu.” 
Paomebingna chi ungkahāng eina Jabeshwui mibing mathānlakhaowa. 

10Chiwui vang Jabeshwui mibingna, “Akhama ithum hamsanghaora, kala 
nathumna nathumwui vang kaphā chi sālu.” da hānghaowa. 

11Kala akhama kathā Saulna awui raimi khum kathum sālaga ngathorshong 
Ammonbingwui rāmrah alungli angarara, kala chithang ngashun kasā atam eina 
tangda sāthata, kala makathebingla kachāyām eina yāmda akha eina akha 
mangasomana. 

12Chieina mibingna Samuelli, “Khipalongkhala, ‘Saulna ithumli mungrala?’ da 
kahāngbing chi. Athumli khuirālu, sāthathaora” da hānga. 

13Kha Saulna, “Aja zimik PROHOna Israelli huikhami khuirāmihaira, mi akhala 
masāthatmara,” da hānghaowa. 

14Chiwui thili Samuelna mibingli hānga, “Rālu, ithum Gilgalli ungusa, kala 
ithumna chili wungram semkaluishitra.” 

15Chieina mi saikora Gilgalli vai, kala chili athumna PROHOwui mangāli Saulli 
awunga sanga. Kala chili PROHOli ningyatchigat chigata, kala Saulla, Israelwui 
mibing saikorala PROHO mangāli ringphālakhaowa. 

1 Samuel 12 

Samuelwui Kapāng Tui 

1Kala Samuelna Israel saikorali hānga, “Yanglu, ina nathumwui kahāng saikora 
khuisangda nathumwuitungli awunga akha phāsangmihaira. 

2Ara yanglu, awungana nathumli thānda lei; Iva sarhaida kuila ngapokhaira, kala 
yanglu, inaomayara khanila nathumli ngasoli; kala ina nganuilakha eina thuida 
aja rāshungda nathumli thānrāhaira. 

3Arui I hili leili, PROHOwui mangāli kala awui thao neomi kahaiawui mangāli 
hāngphatlu. ina khipāwui sei khuihaira? Lha ina khipāwui gadhā khuihaira? Lha 
ina khipāli kateizāhaira? Ina khipāli rekharekhaira? Lha ina khipāwui pāng eina 
pheizā khuida khamashungli imik ngapeo ngasakhao? Ili hāngphatlu, chieina ina 
nathumli hanmira.” 

4Athumna, “Nana ithumwui eina kateikazāla maleimana lah rekakharekla lah 
miwui pāng eina kakhuila maleimana” da ngahānkai. 

5Ana athumli hānga, “Iwuili khikha khayon maleilakmana da nathumna kahāng 
hi PROHOna theira, kala aja awui thao neomikahaia hina theira.” Kala athumna, 
“Mha, ana shākhina” da hānga. 

6  Kala Samuelna mibingli hānga, “Egyptwui eina navā ngarāli thānshokkhame, 
Moses eina Aaronli kapangkakhuia PROHOna katheina. 

7Chiwui vang eina kasaikha nganinglu, chithāda nathumli kala nashāvā ngarāli 
kankhami otsak sami kahaia PROHOli ina nathumwui vang pomira. 

8 Jacobna Egyptli khavā tharan Egyptnaobingna athumli rekhareka, chieina 
navāngarāna PROHOli ngakaowa kala PROHOna Moses eina Aaronli chihovāmi; 
kala anina navāngarali Egyptwui eina thānshokmida athumli apam hili 
pānkhangasakna. 

9Kha athumna athumwui Vare PROHOli malaihaowa, chieina ana athumli 
Hazorwui awunga Jabinwui raimi akhava Siserawui pāngli, kala Philistinewui 
pāngli kala Moab awungawui pānglila yorsangmihaowa. 

10 Kala athumna PROHOli ngakaowa, ‘Ithum morei sāhaira, kaja ithumna PROHOli 
horhaida Baalli kala Ashtarothli khorumhaowa; kha ara ithumli ithumwui 
yangkashibingwui pāng eina kakankhuimilu, kala nawui otram ngathaga’ da 
athumna poi. 

11 Chiwui vang PROHOna, Jerubbaal eina Barak, Jeptha, kala Samuelli chihoda 
apam kachiva̱li yangkashebingwui eina nathumli kanmida chingri eina 
pānkhangasakna. 

12Kala Ammonnaobingwui awunga Nahashna nathumli rakhangarar tharan, 
nathumwui PROHO Varena nathumwui awunga sāda leilakha, ‘Ngga, kha 
ithumwuitungli mungkhavai awunga akha sangmilu’ da nathumna ili hānga. 

13Ara yanglu, nathumna pokhuida, awunga akha kapangkhuihaira, 
yanglu, PROHOna nathumwuitungli awunga akha sangmihaira. 

14Nathumna PROHOli khangachee eina otram ngatha̱da awui kahāng nganaakha 
kala PROHOwui ningkhamili mangakaishiakha; kala nathumla, nathumli 
khamunga awungala, nathum Varewui thi shurakha, phālakra; 

15kha maningla, awui kahāng manganamada PROHOwui ningkhami 
mamayonakha nathumwuitungli, kala awungawuitungli, PROHOna 
mamayāmara. 

16Chiwui vang eina kasaikha nganingda nathumwui miktāli PROHOna kahaka ot 
akha saki kaji hi yanglu. 

17Aruihon māhāt maningmala? Ina PROHOli polaga kazing ngashumda kazing 
rongasakakha, nathum khalattana awunga pokakhui hi PROHOwui mangāli 
makhayā ot kahakva̱ sāhaira da theikhuira.” 

18Chieina Samuelna PROHOli kapo eina, chithang PROHOna kazing ngashumda 
kazing rongasaka; kala mi saikorana PROHOlila Samuellila ngacheelakhaowa. 

19Kala mi saikorana Samuelli hānga, “Naraobingwui vang nawui PROHO Vareli 
seihā sāmilu, chithāda ithum mathimara; kaja ithum khalattawui vang awunga 
akha kapo hiwui makaphā hi ithumwui moreitungli morei ngarorda sāhaira.” 

20Chieina Samuelna athumli hānga, “Mangacheealu; nathumna khayon saikora 
hi sāhaira, chitha-ilala PROHOwui thi kashurwui eina mangareithuihaialu, 
kha PROHOli nathumwui ning tongda otram ngathalu; 

21kala arema ot, nathumli katong makhalei lah kaphā makhalei otbingwui thi 
mashurthuihai alu, kaja athum khikha masākhavaiana. 

22Kaja awui hakkhamahā amingwui vang PROHOna awui mibingli 
mahorhaimara, khikhalajila nathum awui miyur khangasā hi awui ringkaphāna. 

23Chili lāngda, nathumwui vang pokhami thahaida PROHOli morei sāra kaji hi 
iwui eina katāvali leiranu, ina nathumli khamashung kala kaphā shongfa chi 
tamchitheira. 

24PROHOli ngacheemalu kala ningtongda otram ngathalu; kaja phaningyanglu, 
nathumwui vang hiyākha kahaka ot ana sāmihaira. 

25Kha kalikhada nathumna makhayā ot sāchingakha, nathumla, nathumwui 
awungala shimānra.” 

1 Samuel 13 

Philistinenaobingli Rai Kasā 

1Saulna mungkaphok atamli a zingkum…li zatsai, kala ana kum khani…Israelli 
munga. 

2Saulna Israelwui mi thingkathum kapangkhui; mi thingkhani ali ngasoda Bethel 
kaphungram kala Michmashli pama, kala thingkhana Jonathanli ngasoda 
Benjaminwui Gibe-ahli pama, kateibing chiya kachichashiwui rāmrahli 
chihounghaowa. 

3Jonathanna Gebali khalei Philistinewui raimi pamkhavai apam chi yuihaowa; 
kala chi Philistinenaobingna shāhaowa. Kala Saulna, “Hebrewnaobingli 
shāranu” da talla̱ khonga. 

4Kala Philistinewui shipaibingli Saulna maikashi mihaira kaji Israelnaobingna 
kashā tharan, kala Israelnaobingli Philistinenaobingna ningkachaihaira kaji 
kashā tharan, mi saikorali Gilgalli Saulli ngarum khavai ngahota. 

5Kala Philistinenaobingna Israelli ngarar khavai siguigari thingthumra, sigui 
katonga raimi thingtharuk, kala raimi shamadruwui situiyakha kazipkhui; kala 
Beth-avanwui zingshoshong Michmashli rairum asai. 

6Israelwui mibingna athumwui kasak chi theilaga (kaja mibing chili panglāk 
eina ngasunghaowa), mibingna akhur-akhaili, lungkhurli, lunghārpamli kala 
chikhurpamli, tara̱ ngarung khavaili; 

7lah Jordan makān khavai kānda Gilead eina Gad ngaleili yāmvāda 
ngathumthuihaowa. Saulva Gilgalli pamsai, kala ali khangasobing 
kathirririhaowa. 

8 Samuelna retmi kahai atam athishurda Saulna shinithang ngarai; kha Samuel 
Gilgalli matāthuwa; kala mibingla yāmmamānhaowa. 

9Chieina Saulna, “Rikkatā kachigat eina ningyatchigat chi ili khuirālu” da hānga. 
Kala ana rikkatā kachigat chi chigata. 

10Ana rikkatā kachigat chi kupkhaleoda, yanglu, Samuel rārāsai; kala Saulna ali 
samphang khavai shokngarokta shālam sai. 

11“Nana khi sāhaokhala?” da Samuelna ngahāna. Kala Saulna hānga, “Mibingna 
iwui eina yāmmamān kahai chi ina kathei eina, kala retmi kahai zimiksho 
athishurda nala marāthu, kala Philistinenaobingla Michmashli rākaziphaoda, 

12Ina hānga, ‘Ara Philistinenaobingna Gilgalli iwuitungli rārotrali, PROHOwui 
ningkachāng ina mapokhuiranga’ jihaoda I khalatta rikkatā kachigat chi namda 
chigat kahaina.” 

13Chieina Samuelna Saulli hānga, “Nana mangma̱lak eina sāhaira; nali kaso kahai 
athishurda nawui PROHO Varewui ningkhami nana mamayonthura; 
achāva, PROHOna nawui wungram Israelwuitungli mashimānla sākāhairara. 

14 Kha ara nawui wungram maleiluimara; PROHOna awui ningkachāng mi akha 
pākhuihaira; awui mibingwuitungli wungnao sākhavai kapangkhuihaira; 
khikhalajila PROHOwui kakaso nana mashurthuwa.” 

15Kala Samuelna ngakarthuida Gilgalwui eina Benjaminwui Gibe-ahli vāhaowa. 
Kala Saulna awui mi shānyanglaga athum shātharuk sha̱kha leisai. 

16Saulla naomayara Jonathanla, kala anili ngasokasābing chila Benjaminwui 
Gebali pamhaowa; kha Philistianaobinga Michmashli rairum sāpama. 

17Kala Philistinenaobingwui eina, ngarar khavai khum kathum shoka; 
khumkhana Shual ngaleiwui Ophrahshong, 

18khangatei khumna Beth-horonshong, kala khangatei khum akhapāna 
lamhāngshong Zeboim tampākli ngashāntap kazanga kaphungrenshong vai. 

19Chitharan Israel ngalei vāpeida mari kasā maleisāmana; kaja 
Philistinenaobingna hānga, “Hebrewnaobingna athum khalattawui vang kazei, 
lah raighai sākhuihaipaishina”; 

20kha Israelwui mi kachiva̱na kārphāng, yorpak, ngahā, kala chāngkui kathā 
kharākhui khavai Philistinenaobingwuili asakhui; 

21kala kārphāng, yorpak katha kakharāman lupāsā shekel khumkathum wuili 
akhum khani; kala ngahā, kala seihomthing kharākhamili lupāsā shekel khum 
kathumwuili akhum akha khuisai. 

22Chieina rai sāthang Saul eina anaomayara Jonathan maningla, anili 
khangasobing khipākha raighaila, kazeila masingsamana. 

23Kala Michmashwui makānkhavaili Philistinewui raimibingna 
nganingphinhaowa. 

1 Samuel 14 

Jonathanwui Sākashap 

1Thangkha Saulwui naomayara Jonathanna awui chāngvei phungkhame chili 
hānga, “Rālu, ini Philistinewui raimipam lakhashong vāsa.” Kha ana avāva̱li 
mahāngmana. 

2Saulva Migronli khalei Gibeahwui ayarshong kabotheirongwui azingli pamsai; 
ali ngasoda mi shātharuk sha̱kha leisai, 

3kala Ahitubwui naomayara Ahijah, Ichabodwui agato Phinehaswui naomayara, 
Eliwui naomayara, PROHOwui pāngmon, ephod ngavaida Shilohli leisai. Kala 
mibingna Jonathan thuihaira da matheimana. 

4Philistine raimipamli vazang khavai Jonathana makānki kaji shongfawui 
ngalemli lungkai kajui lunghār khani lei: akhavāk Bozez, kala lakhashong Seneh 
hoi. 

5Akhana atungshong Michmashwui mangāli, kala khangatei akhapāna 
azingshong Gebawui mangāli lei. 

6Kala Jonathanna awui chāngvei phungkhame yarona chili hānga, “Rālu, ini ahui 
marimkashoka shipaibingli ayangsa; PROHOna iniwui vang ngararmilapai, kaja 
kanmi khavai PROHOwui vang teokhana lah chungkhana maleimana.” 

7Chieina awui chāngvei phungkhame china, “Nawui ningna sākhangai chi sālu; 
yanglu, iniwui ning ngaraikacha thāda ila nali ngasozatta lei” da hānga. 

8Chieina Jonathana hānga, “Yanglu, athumna inili theikhavai vāmeisa. 

9Kalikhada athumna inili, chili ngaraisālu jiakha inina chili ngaraihaosa, inina 
athumwuili mavāsa. 

10Kha kalikhada athumna, ‘Kālu’ jiakha, inina kāra; kaja PROHOna athumli iniwui 
pāngli horsangmi kahaina da hieina inina machutkhuira” da hānga. 

11Chieina anina Philistinewui raimipamwui eina theikhavai vai; kala 
Philistinenaobingna, “Yanglu, Hebrewnaobing akhurli yāmkhangayinwui eina 
shokrādalei” da hānga. 

12Kala chiwui raimibing china Jonathan eina awui chāngvei phungkhame chili 
vaoda “Hili kālu, ithumna ot akha hangchitheiga” da hānga. Kala Jonathanna 
awui chāngvei kaphungali, “Iwui thi shurlu; kaja PROHOna athumli Israelwui 
pāngli horsangmihaira” da hānga. 

13Chiwui thili Jonathanna apāng kala aphei zangda ngareikauwa, kala awui 
chāngvei phungkhame china athi shurkai. Kala athum Jonathanwui mangāli 
pitāhaowa kala chāngvei kaphunga china awui thishurda athumli sāthatvai; 

14kala Jonathan eina awui chāngvei phungkhamena sāthat khare chi, mi maga̱ 
sha̱khana kaja apam chi acre tangkhai ngalei kotkahaiwui alunglina. 

15Kala rāmrahlila, luilila, mibing saikorawui ngachailila ngacheeserhaowa; raimi 
pamlila kala ngararkazatabing eina tangda khangacheena kathirhaowa; neina̱ 
panglāk eina khanukta ngacheeshunhaowa. 

16Kala Benjaminwui Gibe-ahli Saulwui shantrina yangkhavā tharan, yanglu, mi 
sorkhangasai yongung yongkhavā thei. 

17Chieina Saulna ali khangasobingli, “Khipā ithumwui eina thuihaokhala, mi 
shānyanglu” da kasoi. Kala Athumna shānkhayang eina, yanglu, Jonathan eina 
awui chāngvei phungkhame maleisāthuwa. 

18Kala Saulna Ahijahli hānga, “Varewui oko chi hili khuirālu.” Atam chitharan 
Varewui oko chi Israelwui mibingli ngasozatsai. 

19Kala Saulna pāngmonli ngazekta leilakha, Philistinenaobingwui rāmrahli 
ngaunlop kahai chi pangmei khangai pangmeihaowa; kala Saulna, “Napāng 
khangtāhaolu” da pāngmonli hānga. 

20Chiwui thili Saul kala ali khangaso mibingna khokkha sāda raipamli vāhaowa; 
kala yanglu, maphakhuilakla raighai kasinga akha eina akha, ashi khalatta 
ngashātreihaida maphakhuilakthuwa. 

21Rida Hebrewnaobingna Philistinenaobingli ngarumkasā kala ngasoda 
rāmrahli khavābing chila Saul eina Jonathanli khangaso Israelbingwuili 
zanghaowa. 

22Chithāda sāda, Ephraimwui kaphungramli athum khalatta vangathum kahai 
Israelwui mibing chinala Philistinenaobing yāmhaira kaji kashā eina, athumla 
panglāk eina kharomvāda railung vāzangda angarara. 

23Chiwui vang chithang zimiksho PROHOna Israelli kanshokmi; kala rai chi Beth-
avan makānda ngararvai. 

Raiwui Thili Kashokbing 

24Kala Israelwui mibing chithang ningli khananglākhaowa, kaja Saulna mibingli 
khangashit sāda, “Ngazin marāranglakha eina tangdawui alungli iwui 
yangkashibingli ikhalattana athut makhuiranglakha phakazābing chi khonkashi 
ngasaranu” da hānghaowa. Chieina mi khipākha mamazaplakthuwa. 

25Kala mi saikora ngahongli unga; kala leikhurli gahā zangsai. 

26Mibingna ngahong chili kazang tharan, yanglu, khuira̱ chi ngaya̱sai; kha 
khipānakha pāng eina saza̱da khamorli masangmana; kaja mibingna khangashit 
chili ngacheehaowa. 

27Kha avāva̱na khangashit chi Jonathanna mashāthuwa; chiwui vang eina ana 
kasing khāmshui chieina khuihāng chi tokhuilaga shaihaowa; kala amik 
mathingsanghaowa. 

28Chieina mi akhana, “Mibingli navāna, ‘Aja phakazā mi chi khonkashi 
ngasaranu’ da saklak eina ngashithaida lei” da hānga. Chiwui vang mibing 
vānkahaina. 

29Chieina Jonathanna hānga, “Kakhanang saikora hi ishāvāwui einana; ina 
khuira̱ kateokha khamang eina imik kayākha mathingsanghairakhala? 

30Yangkashibingwui eina ngapaikakhui chi raimibingna zāhairasasi kaja 
kayākha pha̱ra; kaja arui eina tangda Philistinenaobing chungda mathimana.” 

31Chithang athumna Philistinenaobingli Michmash eina thuida Aijalon eina 
tangda sāthatvai. Kala mibing chi vānlakhaowa; 

32mibingna ngaponkakhui yao, seivā, seinao, shaothatlaga ashee eina ngarumda 
shaihaowa. 

33 Chieina athumna Saulli vāhānga, “Yanglu, mibingna ashee eina ngarumda 
shaida PROHOwui mangāli morei sāhaira.” Kala ana, “Nathum zakshina sāhaira, 
iwui hili ngalung kahaka akha khaningrālu” da kasoi. 

34Kala Saulna hānga, “Mibingli ‘Kachichāwui sei, yao khuirāda hili rataithatranu, 
kala hili rashairanu, kala ashee eina ngarumda shaida PROHOwui mangāli morei 
masāluiranu’ da mibingli ahāngserlu.” Chieina mi kachiva̱wui sei khuirāda 
chithang ngayā chili ataithatsera. 

35Kala Saulna PROHO wui vang hanphut akha sākhui; ana PROHO wui vang 
hanphut kasā china kharena. 

36Chiwui thili Saulna hānga, “Aja ngayā Philistinenaobingli kharomvāda kazing 
mahoranglakha eina tanga ithumna mi akha eina tangda matai ngasakla 
tāsākazamhaosa.” Kala athumna, “Nana phāra kaji eina vairanu” da hānga. Kha 
pāngmon china, “Vareli ngaha̱nsa” da hānga. 

37Chieina Saulna Vareli, “ina Philistinenaobingwui thi kharomvārala? Kala 
Israelwui pāngli mahorsangmirakhala?” da ngahāna. Kha ana chithang 
mangahānkāmithuwa. 

38Kala Saulna, “Hili rāserlu, nathum mibingwui kathānabing saikora; yanglu aja 
morei hi kathāda shokhaokhala kaji theikhuira,” da hokhui. 

39“Kaja Israelli kankhame PROHOwui ming singda kahāngna, inao Jonathan 
thathalu, a thilakra.” Kha mibing saikorawui ngachaili khipākha 
mangahānkāthuwa. 

40Chieina ana Israel saikorali, “Nathum lākhavāklu, kala inaomayara Jonathan 
ini lākha jira” da kahāng eina, “Nana phāra kaji chieina vailu” da mibingna 
ngahānkai. 

41 Chiwui vang eina Saulna hānga, “O PROHO Israelwui Vare, aja naraoli khisāda 
mangahānkāmithukhala? O PROHO, Israelwui Vare, kalikhada khayon hi ini 
vānaoniwuina jiakha, inili Urim milu; kha khayon hi Israel mibingwuina jiakha, 
athumli Thummim milu.” Chieina Saul eina Jonathanli tāhaoda mibing 
kanshokhaowa. 

42Chieina Saulna hānga, “inaomayara Jonathan iniwui ngachaili kalā yanglu.” 
Khayang eina Jonathanli tāhaowa. 

43Chieina Saulna Jonathanli hānga, “Ili hānglu, nana khi sāhaokhala?” Kala 
Jonathanna “Khuira̱ ipāngli kasinga khāmshui eina ina khuilaga kateokha 
shaihaowa; I hili leili, ili sāthathaolu” da ngahānkai. 

44Kala Saulna hānga, “Nali masāthatakha Varena ili sathatranu; Jonathan! Na 
thiphalungra.” 

45Chieina mibingna Saulli hānga, “Hakmahālak eina Israelna yuikhavai sakhame 
Jonathan thira kajila? Chi mathapailakmara! PROHOwui ming singda kahāngna, 
Jonathanwui kuisam akha eina tangda matatungpaimara; kaja aja Varena 
ngasomida ana khamathā ot sāhaira.” Chiwui vang mibingna ali 
ngatangkhuihaoda Jonathan mathithuwa. 

46Chieina Saulna Philistinenaobingli makharomvāluithuwa; kala 
Philistinenaobingla athum kachichāwui ramli unghaowa. 

47Saulna Israelwui wungpam kakhui eina, ana apam kachiva̱wui eina 
yangkashebingli rai sāda Moabli, Ammonnaobingli, Edomli, Zobahwui 
awungabingli, kala Philistinenaobingli ngarara; ana khangararpam kachida ana 
athumli maikashi mi. 

48Kala ana marāklak eina ngararda Amaleknaobingli shimitmihaida Israelli 
ngaponkazābingwui pāng eina kankhui. 

49  Chitharan Saulwui naomayarabing: Jonathan, Ishvi, kala Malchishuana; kala 
anaongalāva̱ khani: khararva̱li Merab, kala khanganopava̱li Michal hoi; 

50kala Saul preiva̱wui ming Ahino-am hoi, Ahima-azwui naongalāva̱na. Kala 
awui raithānali Abner hoi, Saulwui avāgato Nerwui naona. 

51Saulwui avāva̱ Kish eina Abnershāvā Nerli Abielna pharai. 

52Saulna ringda leilakha eina tangda, ana Philistinenaobingli rai sakchanglak 
eina ngararchinga; kala Saulna kachikathā kapanga lah khamarāka mi theiakha, 
a zazangda ngararar jiya. 

1 Samuel 15 

Saulna Kahāng Makhanganā 

1Kala Samuelna Saulli hānga, “PROHOna awui Israel mibingwuitungli awunga 
sākhavai nali thao neomi khavai ili kachihona. Chiwui vang eina ara PROHOwui 
tui nganālu. 

2 Ashangva̱wui PROHOna hithāda hānga, Israelna Egyptwui eina kashok tharan 
shongfali Amalekna athumli makhamayāwui vang ali ina tandi mira. 

3Ara vāda Amalekli vāsāthathaolu; athumwui khalei saikora, sha̱nao, mayarnao, 
naoshinao kala ana̱ khamangbing mateila, sei, kala yao, ut, kala gadhāla 
akhanida mashākla sashimānmiserhaolu.” 

4Chieina Saulna mibingli hokhui, kala athumli Telaimli shānkhuida pheiwui 
raimi lakh khani, kala Judahwui eina mi thingtharā jiya. 

5Kala Saulna Amalekwui keinungli vāda tampākli arimpama. 

6Kala Saulna Kenbingli, “Thuiulu, Amalekbingwui eina ngapākthuihaolu, 
maningakha nathumli ina athumli ngasoda sākazamhaipaishina; kaja Israelwui 
mibingna Egypt eina kashok tharan nathumna lukhamashan chitheihaida lei” da 
hānga. Chieina Kenbing Amalekbingwui eina yāmhaowa. 

7Kala Saulna Havilah eina thuilaga Egyptwui zingshoshong khalei Shur 
vāshungda Amaleknaobingli yuihaowa. 

8Kala ana Amaleknaobingwui awunga Agagli kharing eina tukkhui, kala mi 
saikorali raighai eina sāthatserhaowa. 

9Kha Saul eina mibingna makānāki kaji saikora sāthatserhailaga, awunga Agag 
kala yao, sei, asā kaphābing chi masāthatthuwa. 

Saul Awungali Makhamayā 

10 PROHOna Samuelli hānga: 

11“Ina Saulli awunga sākhangasak hiwui vang I wukkhananghaira; kaja ana iwui 
thi mashurla ngareithuihaira, kala iwui ningkhamibing mamayonmana.” Chieina 
Samuel malungvāthaida ana PROHOli ngayā seihā sāthai. 

12Kala Samuelna Saulli samphang khavai ngathorthak kathui eina, Samuelli, 
“Saulna Carmel keinungli awui wonrā akha kāsāhailaga Gilgalli latunghaira” da 
hānga. 

13Chieina Samuelna Saulwuili vai, ani samkaphang eina Saulna Samuelli hānga, 
“PROHOna somiranu; PROHOna kakaso chi ina sāhaira.” 

14Chieina Samuelna hānga, “Chithākha ina shāda khalei seila, yaola kakhong chi 
khikhala?” 

15Saulna hānga, “Athumna Amalekbingwui eina khuikhaungna; kaja seila yaola 
khamathāthābing chi PROHO nawui Vareli pha̱phayā khavai taikahaina,” 
kateibing chiya sāthatserhaira. 

16Chieina Samuelna Saulli hānga, “Thāhaolu! Angayā PROHOna ili kahāng tui chi 
ina nali hangga.” Chieina Saulna, “Hānglu,” ji. 

17Kala Samuelna hānga, “Nakhalattawui mikyanli na khikha maningmana da 
theilala, na Israel shangbingwui akhavā maningmala? PROHOna nali 
Israelwuitungli awunga sākhavai thao neomihaira. 

18Kala PROHOna nali ot akhawui vang chihoda, ‘Morei kaphung Amaleknaobingli 
rai atāda mashimān ngakanranglakha eina tangda athumli sāshimānhaolu’ da 
kasoi. 

19Chithākha khisāda nana awui tui manganāthu? Kala khiwui vang sakakathān 
otbing chi vamkhuikhala kala PROHO mangāli makaphā ot sākhala?” 

20“Ina PROHOwui kahāng nganāhaira,” da Saulna ngahānkai, “PROHOna ili kakaso 
athishurda ina ot chi asāhaira, kala Amalekwui awunga Agaglila tukunghaira; 
kha khangateibing chiya peichaoda sashimānmihaira. 

21Kha mibingna ngaponkakhuibing, sei, yao khamathāthābing chi Gilgalli 
nawui PROHO Vareli pha̱phayākhavai mibingna khuikaphungna.” 

22  Kala Samuelna hānga, “PROHOwui kahāng khanganāli lāngmeida rikkata 
kachigat kala phākaphayāli PROHOna ningyāng ungmeihaola? Yanglu, 
pha̱kaphayāli kahāng khanganā phamei, kala asā kakā yaovāle awui tui 
khuikasang phamei. 

23Kaja ngakaikashi hi khanong khayang kathāna, kala nurkhangahar hi meoma̱li 
khokharum kathāna. Khikhalajila nana PROHOwui tui makhuikasangwui vang, 
PROHOnala nali awunga sākhavai mamayāthura.” 

24“I morei sāhaira,” da Saulna ngahānkai, “PROHOwui ningkhami kaihaira, nawui 
tuila makhuisangthuwa; kaja ina mibingli khangacheewui vang athumwui 
kahāng nganāhaowa. 

25Chiwui vang eina, ili kahuimilu, ina kapona, kala PROHOli khorum khavai ini 
ungusa.” 

26Kha Samuelna Saulli hānga, “I nali mangasoungmara; kaja nana PROHOwui tui 
makhuisangmana; kala PROHOnala, nali Israelwui awunga sāki kaji 
mamayathura.” 

27  Samuelna thuiukida khangarei eina, Saulna awui kachonli khangakhun eina 
kākhaowa. 

28Chieina Samuelna ali hānga, “PROHOnala aja nawui ngalei ngakaikhaihaida nali 
phākhamei nawui khongnai akhali mihaira. 

29Kala Israelwui Tekkhamatei chinala makapikmara lah ning khangateila 
maleimara, kaja a mikumo maningmana.” 

30Chieina Saulna hānga, “Ina morei sāhaira; chitha-ilala kathānabingwui 
mangāli kala Israelwui mangāli maiyā khavai ini kha-ungphalungsa, chithāda 
nawui PROHO Vareli I ungkhorumra.” 

31Chieina Samuelna Saulwui thi shurunga; kala Saulna PROHOli ungkhoruma. 

32Chiwui thili Samuelna hānga, “Amalekwui awunga Agagli khuirālu.” Kala 
Agagna ningmathānlak eina ali rāda, “Kachangkhat eina kathiwui 
kachotkachāng kānthuilakhaira” da hānga. 

33Kala Samuelna hānga, “Nawui raighai eina preinaobingli nao malei khangasak 
thāda nava̱la nao manganaoranu” da hānga. Kala Gilgalli, PROHOwui mangāli 
Samuelna Agagli yorsa̱sanghaida akha̱ sāmihaowa. 

34Chiwui thili Samuelna Ramahli vāhaowa; kala Saulla Gibeahli khalei awui 
shimli unghaowa. 

35Kala Saulwui kathi zimiksho marāshungranglakha eina tangda Samuelna 
Saulli masamphangluithuwa, kha Samuelna Saulwui vang wuk khananga. Kala 
Saulli Israelwui awunga sāngasak kahaiwui vang PROHOna ningmalathaowa 

1 Samuel 16 

Davidli Awunga Sākhavai Thao Neokhami 

1 PROHOna Samuelli hānga, “Saulna Israelwui awunga saki kaji ina mamayāmana 
kaji thatheilaga nana awui vang karankha sifarakhala? Thaokhongli thao 
sangkhuilu, kala zatulu; ina nali Bethlehempa Jessewuili chihovāra; kaja awunga 
sākhavai iwui vang awui naomayarabingwui eina ina akha kapangkhuihaira.” 

2Chieina Samuelna hānga, “Ina kathāda vārakhala? Kalikhada Saulna hi shaakha, 
ana ili sāthathaora.” Chieina PROHOna hānga, “Seilānao akha khuiphunglu, kala 
‘PROHOli apha̱phayāra’ jilu. 

3Kala pha̱kaphayā chili Jesseli hosanglu, kala nana khisamameira kaji ina 
hāngchitheira; kala ina aming hāngkhamipa chili nana iwui vang thao neomira.” 

4PROHOna kakaso athishurda Samuelna sai, kala Bethlehemli vai. Keinungwui 
khararnaobing china kathirriri rāsamphangda hānga, “Na chingri eina kharāla?” 

5Chieina ana, “Chingri eina kharāna; PROHOli pha̱phayā khavai kharāna” da 
ngahānkai; kala “Nathum khalatta tharchigatlu, kala pha̱kaphayā hili ili ngasoda 
rālu” da hoi. Kala ana Jesseshi vānaongarāli tharchigatmi, kala athumli 
pha̱kaphayāli hosanga. 

6Athum kharā eina, ana Eliabli yanglaga, “Kachangkhat eina PROHOna thao 
neomi kahai chi hilakra” da phaninga. 

7Kha PROHOna Samuelli hānga, “Azakli mayangalu, lah asho-areplila mayangalu; 
khikhalajila ali ina mamayāmana. Kaja miwui thāda PROHOna azakli 
mayangmana; kha PROHOva wuklungli khayangna.” 

8Chiwui thili Jessena Abinadabli hokhuida Samuelwui mangāli vāngasaka. Kala 
ana “PROHOna kapangkahai chi hila maningmana” jihaowa. 

9Chiwui thili Jessena Shammahli vāngasaka. Kala ana “PROHOna kapangkhui 
kahai chi hila maningmana,” jihaowa. 

10Kala Jessena anaomayarabing chili Samuelwui mangāli vāngasaksera. Kha 
Samuelna, “PROHOna athumli makapangkhuimana” da Jesseli hānga. 

11Kala Samuelna “Nanaomayarabing hili peiserda leila?” da Jesseli ngahāna. 
Chieina ana, “Paisho akha leifaya, kha ava yao kahom vāhaira” da hānga. Kala 
Samuelna Jesseli hānga, “Ahokhuilu; kaja a maungranglakha eina tangda ithum 
mapamzangmara.” 

12Chieina mi chihovāda ali ahokhui. Asho-arep unglaka, mai hungping eina 
miknaola mathingrika, kala yarshova̱na. PROHOna hānga, “Hipa hina, 
ngakarthuida ali thao neomilu.” 

13Chieina Samuelna thaokhong chi khuida, ali achinā ngarāwui mangāli thao 
neomi; kala chithang eina thuida Davidli PROHOwui manglāna chipemmihaowa. 
Kala Samuelna Ramahli latunghaowa. 

Davidna Saulwui Shimli 

14Chitharan PROHOwui manglā Saulwui eina pākthuihaida PROHOwui eina 
makathar manglāna Saulli ningrāk ngasaka. 

15Kala Saulwui raobingna ali hānga, “Yanglu, Varewui eina makaphā manglāna 
nali ningrāk khangasakna. 

16Hili khalei naraobingli, ameina tingteilā huikathei mi akha aphākhui khavai 
kasoranu; kala Varewui makaphā manglāna nali ningrāk khangasak atamli ana 
tingteilā kahui eina, na raihaora.” 

17Chieina Saulna awui raobingli hānga, “Tingteilā huikathei mi akha aphākhuida 
ali iwuili khuirālu.” 

18Yaronnao akhana ngahānkai, “Yanglu, Bethlehempa Jessewui nao akha 
tingteilā huitheilak kahai ina thei; a kapinga, raimina, chanhān unglaka, kala 
otsakla mathālaka kala PROHOna ngasokhame mi akhana.” 

19Chiwui vang eina Saulna Jesseli mi chihovāda, “Nanaomayara yaokahoma 
Davidli hili chihorāmilu” da hānga. 

20Chieina Jessena khamuila zang, sāhuili kathai drakhāra̱ kala yaonao akha da 
khuilaga gadhā akhali shaksāmi, kala anaomayara Davidli Saulwuili 
chihovāhaowa. 

21Kala Davidna vāda Saulwui otram khangatha̱li zanga. Kala Saulna ali 
leishilakhaowa, kala awui chāngvei phungme sāngasaka. 

22Chieina Saulna Jesseli, “David iwuili pamhaoranu, ina ali ngahānngailaka” da 
pao hāngchiphuna. 

23Kala Saulli Varewui eina makaphā manglā rākachida Davidna tingteilā huida 
ringkaphā samphang ngasaka; chithāda Saul khamathing samphanga, kala 
raihaida makaphā manglā chi awui eina thuihaowa. 

1 Samuel 17 

Davidna Goliathli Shaokathat 

1Chitharan Philistinenaobingna rai sākhavai raimi kazipa; kala Judahwui ngalei 
Socohli kazipa, kala Ephes-dammimli khalei Socoh eina Azekahwui ngachaili 
rairui sai. 

2Saul kala Israelwui mibingla kazipkhui, kala Elahwui tampākli rairui sai, kala 
Philistinenaobingli ngarar khavai sai. 

3Philistinenaobingna kaphung akhali nganinga, kala Israelnaobingna akhapali 
nganinga, angachaili tampāk akha lei. 

4Philistinewui ngachaili kapanga mi akha, Gathwui Goliath kaho, awui akho feet 
chiko laga pāngmayā parkha kajui mi akha zangsai. 

5Awui kuili pithraiwui kuihon ngahona, kala khaihor kathā pithrai phahon 
ngavai, kala phahon chiwui kharit kg. hangphangāda shini sha̱khana. 

6Pithraiwui pheimakhei sanga, kala pithraiwui zeisa̱nao akha yartuili 
parphunga. 

7Kala awui zeipa̱ kapem rikhaya, kala awui zeivar chi kg. shini sha̱kha rita; kala 
awui chāngvei phungmena awui mangāli zata. 

8Ana nganingda Israelwui raimibingli vaowa, “Raiwui ngarar khavai pareng 
sahailaga chili khi sāpamli? I Philistinenao maningmala, kala nathum Saulwui 
rao maningmala? Nathumwui ngachai eina mi akha kapangkhuilu, laga ili 
tāngarokranu. 

9Ana ili ngararshapta sathathaiakha ithum nathumwui rao sāra; kha ina 
yuihaida ali sathathaiakha nathum ithumwui rao sāda ithumli otram ngatha̱ra.” 

10Kala Philistinepa china hānga, “Aja ina Israelwui raimibingli kakasir hina; 
nathumwui mi akha ili chihozanglu, chithāda ini ngararra.” 

11Saul kala Israelnao saikorala tui chi kashā tharan ning suitāhaowa kala 
ngacheeshunhaowa. 

12Chitharan David hi Judahwui Bethlehemli khalei Ephrath shimkhurwui Jesse 
kaho naomayarnao chishat leikasapawui naona. Saulwui atamli ava 
rarlakhairasai. 

13Jessewui nao khararra kathumva Saulwui thi shurda rai vāhairasai; athumwui 
aming, naochizaili Eliab, kakhaneli Abinadab, kala kakathumali Shammah hoi. 

14Davidna nao paishona; khararra kathumna Saulwui thi shurthuihaowa, 

15kha Davidva Bethlehemli avāva̱wui yao homda Saulwuili ungkhashi vākhashi 
da sai. 

16Zimiksho hangmatithangwui vang Philistinepa china ngathor ngazin 
rākasirchinga. 

17Kala Jessena anaomayara Davidli hānga, “Nameingarāwui vang māngatai 
shungkha, kala khamui tang tharā hi rāmrahli thākta khuivāmihaolu; 

18kala seina̱ makhan atang tharā hila thingkhawui akhavāli khuivāmilu. Namei 
ngara kathamameida leilikhala ayanglu, kala athumwui eina machut akha 
khuiunglu.” 

19Chitharan Saulla kala Israelwui mi saikorala Elah tampākli pamda 
Philistinenaobingli rai ngararsai. 

20Davidna ngathorthak thuilaga yaobing chi yao khamayonawui pāngli 
haimihailaga, avāva̱na kakaso athishurda kashakazā chi khuiphungda khavā 
eina, raimibing rai sākhavaipamli ngavaorei vāmahungsai. 

21Kala Israelnaobing eina Philistinenaobing raimi eina raimi ngaherlaga rai 
ngarar khavai yangngasunga. 

22Kala Davidna awui ot chi khamayonawui pāngli haimihailaga raimiwui alungli 
achinā ngarāli asamphanga. 

23Achinā ngarāli chan ngazekta leilakha, yanglu! Gathwui kapanga Goliath kaho 
chi Philistinebingwui eina shoklaga kharewui thāda ana shokkasira. Davidna 
awui kahāng chi shai. 

24Israelwui mi saikorana ali theilaga, awui ngalem eina yāmhaowa, kala athum 
ngacheekhailakhaowa. 

25Kala Israelwui mibingna hānga, “Shokkhanganinga mi hili na theihairala? Ana 
Israelwui mibingli kasir khavai kakālaka; kala ali sākathata mi chili awungana 
sinā lupā kachungkha mida shāng ngasakra, kala anao ngalāva̱la mira; kala ashi 
shimkhurli Israelwui alungli ningkhān ngasakra jihaira.” 

26Awui ngalemli khanganingbing chili Davidna hānga, “Israelwui eina maikashi 
khuithuimiki kaji Philistinepa hili sākathata chili khi sāmira jikhala? Kaja 
kharinga Varewui raimili kakasira ahui marimkashoka Philistinepa hi khini 
jikhala?” 

27Kala mibingna “Ali sākathata chili hāngkahai chithāda samiranu” da 
ngaraikacha tui chi hāngsera. 

28Mibingli Davidna khangazek chi ashi khararra Eliabna shālaga 
malungvātlakhaida Davidli hānga, “Hili khi tāsā kajikhala? Yao kateokha khalei 
chi lamhāngli khipāli haimihailikhala? Nawui ning chukmaja̱phāphā kaji, kala 
nawui wuklung makaphā ina thei; kaja na rai khangarar yangkida katāna.” 

29Chieina Davidna hānga, “Ina khi saluihaokhala? Khangahān māngla 
mangahānpai kajila?” 

30Kala awui eina ngareithuihaida khangateili chi tākam eina angahānlui kaji eina 
athumla kharewui thāda hāngserpapama. 

31Davidna kahāng tui chi kashā chitharan, athumna Saulli ahānga, kala ana 
Davidli ahokhui ngasaka. 

32Kala Davidna Saulli hānga, “Awui vang eina mi khipākhawui ning 
masuitaaranu; naraona Philistinepa chili angararra.” 

33Kala Saulna Davidli hānga, “Na ali mangasungrarmara; kaja nava nganuilak 
eina lei, ava nganuilakha eina thuida raili kazata mina.” 

34Kha Davidna Saulli hānga, “Naraona avāva̱wui yao homa; kala kazingkha̱ lah 
singomna yaoshangwui yaonao rākatuk tharan, 

35ina athi shurvālaga akhamorwui eina angapaikhui; kala ili makeikida saakha 
ina morhāli yonkhuilaga shaothata. 

36Narao kazingkha̱la, singomla sāthatthathuihaira, kala kharinga Varewui 
raimili kakasira ahui marimkashoka Philistinepa hila chithāda thira.” 

37Chieina Davidna hānglui, “Kazingkha̱ kala singomwui pāngmayā eina 
kankhame PROHO china, Philistinepa hiwui pāng eina kanmira.” Chieina Saulna 
Davidli, “Vālu, kala PROHOna nali ngasomiranu” da hānga. 

38Chieina Saulna Davidli awui sāri shaksāmi; pithraiwui kuihon akuili 
ngahonmi, kala khaihor kathā kachon ngavaimi. 

39Kala Davidna raisāri tungli raighai ngaveikhui, kha masangkasaithuda, 
mazatthukthuwa. Chieina Davidna Saulli, “I hieina ngasoda mazatrarmara; kaja 
I hikathā masangkasaimana” da hānglaga raishokhaowa. 

40Chieina ana awui khāmshui apāngli singkhui, kala kongrānaowui eina 
lunghailānao phangā hākhuilaga awui yaohomkhaoli sanghai, awui shairong 
apāngli singphunglaga Philistinewui mi chili vanganaiuwa. 

Davidna Goliathli Khayui 

41Kala Philistinepa china, awui chāngvei phungkhamena mangā zatta Davidli 
vanganaiuwa. 

42Philistinepa china Davidli theilaga, machāpmilakthuwa; kaja Davidva, mainao 
hungping eina azak mathālak kahai naoshinao akhana. 

43Kala Philistinepa china Davidli hānga, “I fala, chiwui vang khāmshui singlaga 
kharāla?” Kala awui varebingli mingzailaga Davidli khonshi. 

44Philistinepa china Davidli hānga, “Iwuili rālu, ina naphasā yongkazat vānaoli 
kala ramsāli chishaira.” 

45Chieina Davidna Philistinepa chili hānga, “Nana raighai kazei kala zeisa̱nao 
singlaga rai, kha iva nana kakasira saikorawui PROHO, kala Israelwui Varewui 
ming singda kharāna. 

46PROHOna aja nali iwui pāngli horsangmida ina nali ngaphitsangra, kala nakui 
rangra; kala aja Philistinewui raimi ashangva̱wui angun yongkazata vānao kala 
ramsāli chishaida, Israellungli Vare lei kaji okathuili khalei saikorana theira, 

47kala hili kazipta khaleibingna, PROHOna raighai eina kala kazei eina kankhami 
maningmana, kaji theikhuira; kaja hi PROHOwui raina, ana nathumli ithumwui 
pāngli horsangmira.” 

48Philistinepa china ngakarthuida Davidli nganaimamān kaji eina, Davidna totot 
ngarar khavaipamli angaroka. 

49Kala Davidna awui khaoli pāng khamāsangda chiwui eina lunghaila akha 
khuishokta shairong chieina kakāp eina Philistinepa chiwui khaveili atheira̱ chi 
ngaphumhaowa, kala a ngakhumshām eina ngaleili pisanghaowa. 

50Chithāda Philistinepa chili Davidna shairong kala lunghailānao akha eina 
yuihaowa; David raighaila makhuiphungmana. 

51Chieina Davidna yongvālaga Philistinepa chiwuitungli kānganingda awui 
raighai sutkhui; kala chieina akui rangkhui. Philistinenaobingna athumwui 
raikapinga thikahai chi kathei eina athum yāmserhaowa. 

52Kala Israel eina Judahwui mibingna athumli Gath vāshungda, kala Ekronwui 
ngavei vāshungda kharomvai; kala Sha-araim eina thuida Gath kala Ekron 
vāshungda kharomvāda Philistinenaobing kachungkha sāthathaowa. 

53Kala Israelnaobingna kakharomwui eina latungda Philistinenaobingwui 
thongthāng ungngapona. 

54Kala Davidna Philistinepawui kui Jerusalemli khuiunga, kha ana awui raisāri 
awui kachonshimli haihaowa. 

55Davidna Philistineli ngararkida khavā chitharan, Saulna ali theida awui raimi 
akhavā Abnerli hānga, “Abner, naoshinaopā hi khipāshinaokhala?” Abnerna, 
“Kathākhala, I matheimana” da hānga, 

56Kala awungana hānga, “Naoshinaopā hi khipashinaokhala da ngathingkhuilu.” 

57Kala Davidna Philistinepali sāthathailaga hankhaung eina, Abnerna ali 
hokhuida, Philistinepawui kui chi chichanglaga awungawuili thānvai. 

58Kala Saulna, “Yaronnao, na khipashinao mayarakhala?” da ngahāna. Kala 
Davidna, “Bethlehemli khalei narao Jessewui naomayarana” da ngahānkai. 

1 Samuel 18 

1Ana Saulli ngazekkup kahai eina Jonathanwui ning Davidli shāptithaowa, kala 
Jonathanna akhalatta leikashi thāda Davidli leishihaowa. 

2Kala chithang Saulna awui shimli thanunglaga avāva̱wui shimli malatung 
ngasakthuwa. 

3Chieina Jonathanna Davidli tuingashit akha sai; khikhalajila akhalatta leikashi 
thāda Davidli leishihaowa. 

4Kala Jonathanna awui sāri raikhuilaga Davidli ngavaimi, kala awui raisāri, 
raighai, malā, kala awui shānneira̱ Davidli miserhaowa. 

5Kala Saulna kachiho apam kachiva̱li Davidna yuichinga; chiwui vang Saulna ali 
raimiwuitungli yangkhavai haimi. Kala hi mi saikora kala Saulwui raobingwui 
mikyanli phālakhaowa. 

Saulna Davidli Yuikashi 

6Davidna Philistinenaobingli sāthathaida shimli hankhaung tharan, Israelwui 
keinung saikorawui eina sha̱naobingna, laa kala pheichak sāda Saul awungali 
vāsamphangkida timbrel singda, kala tingteilābing singda ringkaphāwui laa 
saphungda shoka. 

7 Kala mathānda sha̱naobing china akha eina akha laa sāngaroka, “Saulna awui 
thingkhali shaothata, kala Davidna thingtharāli shaothata.” 

8Athumwui khavaokhon chi shālaga Saul malungvātlakhaowa, kala ana hānga, 
“Athumna Davidli thingtharā da masochikata, ile thingkha da somaya; hiya 
awunga ngalei eina tangda ali mikahai kathā maningmala?” 

9Kala chithang eina thuida Saulna Davidli yangphokhaowa. 

10Kala akhama kathā, Davidna thangkachida kahui thāda, ana tingteilā huida 
leilakha, Varewui eina makaphā manglā Saulli rāzanga, kala ana awui shimli 
kapumpama. Saulna awui kazei apāngli hai; 

11kala Saulna “Ina Davidli phākholi pharshānhaora” da machukta kazei chi 
phara. Kha khanishida Davidna ngarakkhuihaowa. 

12Davidli Varena ngasomi, kha ale mangasomithuda Saulna Davidli 
ngacheehaowa. 

13Chiwui vang eina awui ngalemli mahaila thingkhawui akhavā sāngasakta 
athumli thānzata. 

14Kala PROHOna ali ngasomihaoda; Davidna awui kasāsāli athei khamathei 
samphanga. 

15Kala awui khayuia otsak kachiva̱ theilaga, Saulna ali matakhak eina yanga. 

16Kha Israel eina Judahwui mi saikorana Davidli leishi; kaja ana athumli ngasoda 
thanung-thanvā sai. 

Davidna Saulwui Naongalāva̱li Khangakum 

17Saulna Davidli hānga, “Inao ngalāva̱ kharara, Merab leili; ali napreiva̱ sākhavai 
ina mira; iwui vang marākta kala pingda PROHOwui rai ngararmalu.” Saulna 
hithāda phaninga kaja, “Iwui pāng awuitungli maparmara, kha 
Philistinenaobingwui pāng eina sathatranu.” 

18Chieina Davidna Saulli hānga, “I khipānida, kala iwui theisā khipāda, Israelwui 
alungli ishāvāwui shimkhurli ina awungawui arihā sāpairakhala?” 

19Kha Saulwui naongalāva̱ Merab Davidli miki kaji chi, Meholathwui Adrielli 
apreiva̱ sākhavai mihaowa. 

20Chitharan Saulwui naongalāva̱ Michalna Davidli leishiya; kala athumna chi 
Saulli hānga, kala china ali ningyāng ungngasaka. 

21Saulna phaninga, “Inao ngalāva̱ hina khalen ngasā khavai Davidli mira, 
chithāda Philistinenaobingwui pāngna ali sāthatra.” Chiwui vang eina Saulna 
Davidli, “Ara na irihā sāra.” da hāngluishita 

22Kala Saulna awui raobingli, “Davidli ngathumda hithāda hānglu, ‘Yanglu, 
awungana nali ningyāng unglaka, kala awui mibingnala nali leishisera; chieina 
awungawui arihā sālu’ jilu.” 

23Chithāda Saulwui raobingna Davidli ahānga. Kha Davidna hānga, “Mishānli 
makazanga kachāma I kathāna, awungawui arihā saki kaji hi nathumna kateowa 
otna da khuila?” 

24Chieina Saulwui raobing china, “Davidna hithāda hangli,” da ali unghānga. 

25Chieina Saulna hānga, “Davidli nathumna hithāda ahānglu, awungana manho 
maningchāngmana, kha awui yangkashe Philistinenaobingli awungawui athut 
khuimida atonhui shākha akhuimilu.” Davidna Philistinenaobingwui pāngli 
thikhavai Saulna hi khangarānna. 

26Kala raobing china pao hi Davidli akahāng eina, china ali ningyāng 
ungngasakhaoda Davidla awungawui arihā sangaihaowa. Hāngkahai atam chi 
makānranglakha, 

27Davidna ngakarthuida, awui mi thānphunglaga Philistine mi shākhani 
ashaothathaowa; kala arihā sākhavai athumwui atonhui chi awungali 
khuiungmi. Chieina Saulna anao ngalāva̱ Michal apreiva̱ sākhavai mihaowa. 

28Kha Davidli PROHOna ngasokhami, kala Israel saikorana ali leikashi chi 
theilaga, 

29Saulna ngacheekhangai ngacheeya. Chiwui vang Saul Davidwui yangkashe 
ngasachinghaowa. 

30Chiwui thili Philistinewui wungnaobingna rai rāsai; kala rākhangarar 
kachiva̱li, Davidna Saulwui rao saikorali maiyāmeikapa. Chithāda awui ming 
khayākālakhaowa. 

1 Samuel 19 

Davidli Sāthatkhavai Kasā 

1Kala Davidli sāthatphalungra da Saulna anaomayara Jonathan, kala awui rao 
saikorali hānga. Kha Saulwui naomayara Jonathanna Davidli leishilāka. 

2Chieina Jonathanna Davidli hānga, “Ishāvā Saulna nali sāthat khavai ngarānda 
lei; chiwui vang eina ngathorshong na ning ngasharda apam akhali 
yāmngathumhaolu; 

3kala nawui leikasapam ngalem chili ina ishāvāli chan shokngazekra; kala 
kalikhada ina theikakhui leiakha chi nali hāngnaoga.” 

4Kala Jonathanna avāva̱ Saulli Davidwui pongli mathālak eina hāngmi, kala 
hithāda hānga, “Awungana Davidwuitungli morei masāranu; khikhalajila ana 
nawuitungli khikha khayon masāhailakmana; kaja awui otsakna nawui vang 
khamathā sheba ngasāhaira; 

5kaja amanglā hamlaga Philistinenaopa chili ana sāthathaira, kala Israel 
saikorawui vang PROHOna kahaka khayui rai khuirāmihaira. Chi nana theilaga 
ringphai; chithākha kachiwui vang eina khayon makhalei mi Davidli sāthat 
khavai sākhala?” 

6Chieina Saulna Jonathanwui tui khuida khangashit sai, “Ali masāthatlakmara 
kaji hi PROHOwui ming singda kahāngna.” 

7Kala Jonathanna Davidli hokhuida saikora chi hāngsera. Kala Jonathanna 
Davidli Saulwui mangāli thānungda kharewui thāda ali ungngasopama. 

8Kala rai shokluida Davidna thānlaga vāngarara, kala Philistinenaobing 
kachungkha sāthathaowa, chithāda sāda athum yāmserhaowa. 

9Chiwui thili Davidna lyre huida leilakha; Saulna kazei singda shimli pamsai, 
kala awuitungli PROHOwui eina makaphā manglā rāzang ngasaka. 

10Kala Saulna Davidli phākholi pharshān khavai sai, kha ana Saulwui eina 
ngarakkhuihaida kazei phākholi nganarshanhaowa. Chieina David ngathishokta 
yāmchangthuihaowa. 

11Ngathorshong sāthat khavai chithang ngayā Saulna awui paomebingli chihoda 
Davidshi shimli arimpam ngasaka. Kha Davidli apreiva̱ Michalna, “Aja ngayā na 
mayāmhaiakha, akhama nali sāthathenhaora” da hānga. 

12Chiwui vang Michalna Davidli charfa eina chihotada ana yāmshokhaowa. 

13Michalna mimān akha petli chipethaida chiwui kuili mesamwui khumkui 
haimihai, kala kachon eina farora. 

14Kala Saulna paomebing Davidli akhui khavai mi chihokhavā tharan Michalna, 
“Ava kazāda lei” jihaowa. 

15Chieina Saulna paomebing chili Davidli ayang khavai hānga, “Pet eina 
ngazonrālu, chieina ina ali sāthatra.” 

16Kala paomebing china akhayang tharan yanglu, mimān chipethailaga chiwui 
kuili mesamwui khumkui haimihaisai. 

17Saulna Michalli, “Khisāda nana ili hithāda kapikta iwui yangkasheli 
yāmngasakhaokhala?” da hānga. Chieina Michalna Saulli ngahānkai, “Ana ili ‘I 
thuihaoga; ina khisāda nali sāthatrakhala?’ da hānga.” 

18Chitharan Davidna yāmda Ramahli Samuelli asamphanga, kala Saulna ali 
sākahai saikora ali ahāngsera. Kala Samuel ani Naiothli apamhaowa. 

19Kala “David Ramah ngaleiwui Naiothli pamda lei” kaji Saulli hānghaowa. 

20Chieina Saulna Davidli akhui khavai paomebing chihovai; kala marānbingli 
Samuelna thānda marān kasā chi athumna athei, kala paomebing chilila Varewui 
manglā zanghaida athumla marānphokuwa. 

21Chi Saulli kahāng eina, Saulna khangatei paomebing chiholui; kala athumla 
marānkhami chili azanghaowa. Kala Saulna paomebing kathum shida chihovai, 
kala athumla marānkhamili azanghaowa. 

22Chieina Saulna akhalatta Ramahli vai, kala Seculi khalei ra̱khong kahaka chili 
vākashung eina; “Samuel eina David kali leilikhala?” da angahāna. Chieina mi 
akhana hānga, “Yanglu athum Ramahwui Naiothli leidalei.” 

23 Chieina ana chiwui eina Ramahwui Naiothli phāvai; kala alila Varewui manglā 
zanghaida, Ramahwui Naioth mavāshungranglakha eina tangda ala 
marānmamānda vai. 

24Kala ala awui kashankachon raiserhaida, khamahong eina Samuelwui mangāli 
chithang ngashun ngayā peida marānkhamili zanga. Chiwui vang eina, “Saulla 
marān akhala?” da chānjam sai. 

1 Samuel 20 

Jonathanna Davidli Khangachon 

1Chieina Davidna Ramahli khalei Naiothwui eina yāmlaga Jonathanli 
ungngahāna, “Ina khi sāhaokhala? Iwui khi khayon lei? Kala navāwui mangāli 
khi morei sahaoda ili sāthat khavai khangarānkhala?” 

2Kala ana ali hānga, “Khikha maleilakmana! Na mathilakmara. Yanglu, ishāvāna 
ili mahāngla kateola lah khareila masāmana; kala ishāvāna khiwui vang hi ili 
ngathumrakhala? Chi mamashungmana.” 

3Kha Davidna ngahānkai, “Nana ili leikashi navāna mathālak eina thei; chiwui 
vang eina, ‘Na wukkhananghaipaishina’ da makahāngra. Kha PROHOwui ming 
singda kahāngna kala nanala katheina kaja, I kathiwui eina pheikārkhamaya.” 

4Chieina Jonathanna Davidli hānga, “Nana kahahāng chi ina sāra.” 

5 Davidna Jonathanli hānga, “Yanglu, akhama changwokna, kala ina mashoila 
awungali tableli phazāngarumki kaji zimikshona; kha kakathumathang ngazin 
eina tangda luili ayāmngathum khavai ili khamayāmilu. 

6Kalikhada navāna ili phaakha ‘Davidna aram keinung Bethlehemli ungkhavai ili 
saklak eina pohaowa; kaja shimkhur saikorawui kumkumwui pha̱kaphayā 
leihaowa’ da hāngmilu. 

7Laga ana ‘Phai!’ jiakha narao iwui vang phāhaira, kha kalikhada ana 
malungvāthaiakha, theilu kaja ana makaphā ngarānhaira. 

8Chiwui vang naraoli lumashanda phaningmilu, kaja narao iniwui khathara 
tuingashit makaikapai sāhaira. Kha iwui khayon leiakha ili nakhalattana 
sāthathaolu, kaja khiwui vang navāwui pāngli ili nana horsangmisānikhala?” 

9Kha Jonathanna hānga, “Maninglakmana! Kalikhada ishāvāna nawuitungli 
makaphā sākhavai khangarān ina theisi kaja, ina nali mahāngmarala?” 

10Chieina Davidna Jonathanli hānga, “Kalikhada navāna nali thurda 
ngahānkākha ili khipāna hāngmira?” 

11Kala Jonathanna Davidli hānga, “Ralu, ini luishong vāusa.” Chieina anina 
luishong vai. 

12Kala Jonathanna Davidli hānga, “Israelwui Vare PROHOna theiranu! Akhama 
hitharan, maningkha kakathumathang yanglu, ina ishāvāli kharakyanglaga ana 
nali kaphā sangaisakha, ina nali marāhāngmarala? 

13Kala nali ishāvāna makaphā sākida leisāda ina kalikhada nali yāmkhavai 
marāhāngakha, Jonathan, ili PROHOna theiranu. Ishāvāli PROHOna ngasokhami 
thāda nalila ngasomiranu. 

14Kalikhada I mathila ringsaakha, okpei khavai PROHOwui khangavap leikashi 
chi ili kachitheimilu; 

15 kala nawui ningkatong leikashi chi iwui shimkhurwui eina 
makatathaialu, PROHOna Davidwui yangkashe okathuili khalei saikorali 
katathaisa-jilala, 

16Jonathanwui ming Davidwui shimkhur eina makatatmihairanu. Kala Davidwui 
yangkashebingli PROHOna athut khuimiranu.” 

17Kala Jonathanna akhalatta leikashi thāda Davidli leishihaoda; Davidli awui 
leikashi chi eina khangashit sāngasaka. 

18Chiwui thili Jonathanna hānga, “Akhama chāngwokna; na maraakha nawui 
pam masaihaora. 

19Kala kakathumathangla na makharā thatheihaora, chieina lungkhor ngalem 
lākhavāk, khare kachāng nana leikasā lungkhorpam chili ayām ngathumhaolu. 

20Kala chiwui ngalemli ina pānkatam thāda malā kāpta kathum shira. 

21Kala yanglu, ina yaronnao chili, ‘Malāthingbing chi aphākhuilu’ da hāngra. Kala 
ina ali, ‘Yanglu, malāthingbing chi nawui hishong lei, chibing chi khuilu’ jiakha 
shoklu, kaja PROHOwui ming singda kahāngna, nali kalāshi khavai maleimana; 
khikha mathāmara. 

22Kha ina yaronnao chili, ‘Yanglu, malāthingbing chi nali vāmeida lei’ jiakha 
zatulu; kaja nali PROHOna chihokhamina da theilu. 

23Kha inina ngazek kahai hiwui pongle yanglu, iniwui ngachaili PROHOna 
theimichingra.” 

24Chiwui vang Davidna luili yāmngathumhaowa; kala chāngwokthang 
awungana phazā khavai pama. 

25Awungana khangachā thāda awui pam phākhoshong pama; Jonathanna 
kāroda pama, kala Abnerna Saulwui ngalemli pama, kha Davidwui pam 
masaihaowa. 

26Chithālala chithang Saulna khikha mahānglakmana, kaja “Khikha shokhao-aili, 
khangarang kathā leihao-aili” da phaninga. 

27Kha akhama kathā, chāngwok kakhanethangla Davidwui pam masailuihaowa. 
Chieina Saulna anaomayara Jonathanli, “Kachiwui vang eina Jessewui 
naomayara David phakazāli ayāla ajala makharākhala?” da ngahāna. 

28Jonathanna Saulli ngahānkai, “Davidna Bethlehemli ungkhavai ili saklak eina 
chihomilu da poi, 

29ana hānga, ‘Ili kazatngasakmilu; kaja iram keinungli ishi shimkhurwui 
pha̱kaphayā ot kasāli ili ungzanglu da ishāmeina kasohaida lei. Chieina nana 
mayāmiakha ichināngarāli khaungyangga’ da hānga. Hiwui vang eina a 
phakazāli makharāna.” 

30Chieina Saulna Jonathanli malungvāthaida ali hānga, “Makhamashungva̱, 
ngakaikashe sha̱naowui nao na, nakhalatta maishi khavai, kala navāli khayāmalā 
khavai Jessewui naoli kapangkakhuina kaji ina matheimara da kaphaningla? 

31Jessewui nao okathuili ringlakha eina tangda, nala nawui wungramla 
reikasang mavaimara. Chiwui vang ali aphākhuimilu, ali sāthatphalungra.” 

32Chieina Jonathana avāva̱ Saulli ngahānkai, “Khiwui vang ali sāthatrakhala? Ana 
khi sāhaokhala?” 

33Kha Saulna alila sāthat khavai kazei eina phara. Chieina Jonathana chi theilaga, 
avāva̱na Davidli sāthatphalungra kaji theikhui. 

34Chieina Jonathana malungvātlak eina tablewui eina ngakarthuida kachāng 
chiwui kakhanethang maphazāthuwa, kaja avāva̱na Davidli maishi 
khangasakwui vang awui ning chotlakhaowa. 

35Ngathorshong Jonathanna naoshinao akha thānphunglaga David aniwui 
ngashit kahaipam chili vai. 

36Kala ana naoshinao chili hānga, “Ina kapvā kahai malāthing chi yongvāda 
aphākhuilu.” Nao china yongkhavā eina, khangatei akha ali kānda kapvālui. 

37Kala Jonathana kāpvā kahaipamli nao china vākashung eina, Jonathanna, 
“Malāthing chi nawui chili kānvada khalei maningmala?” da nao chili vaovai. 

38Kala Jonathana ali hithāda hānga, “Thakha chili mapamalu, thākta unglu.” 
Chieina naoshinaopā china totot khuilaga akhavāwuili unghaowa. 

39Kha nao china khikha matheimana; Jonathan eina David māngna katheina. 

40Kala Jonathana awui khutlaibing chi naoshinao chili milaga hānga, “Shimli 
khuiunghaolu.” 

41Kala nao chi unghaikhaleoda, Davidna lungkhor ngalemwui eina shoklaga 
ngakhumshāmda kathumshi, kala ani akha eina akha maya̱khui ngaroka, kala 
David mavānranglakha eina tangda chapngaruma. 

42Chiwui thili Jonathanna Davidli hānga, “Chingri eina thulu; PROHOwui mingli 
inina ngashit ngarok kahai chiyākha chi ‘Iniwui ngachaili, kala iniwui ara̱-azāwui 
ngachaili PROHOna nganingmira’ kaji chi mashimānda leichingra.” Davidna 
thuihaowa, kala Jonathanna shimshong unghaowa. 

1 Samuel 21 

Davidna Saulwui eina Khayām 

1  Chiwui thili Davidna Nobli, pāngmon Ahimelechwuili vai, kala Ahimelechna 
kathirriri Davidli angarokta hānga, “Khipākha mangasola namāng kharā 
kachiwui vangkhala?” 

2Chieina Davidna pāngmon Ahimelechli, “Awungana ili ot akhawui vang 
kachihona, kala ‘Ina kachihowui pongli kala khiwui vang kachihokhala kajila 
khipālikha matheingasaklu’ da hāngkahaina. Yaronnaobingli ngasoda apam 
akhali ot chi sāki kaji leili, da hānga. 

3Napāngli khi leimameilikhala? Ili khamuitang phangā khamilu, maningkha 
khalalei chi milu.” 

4Chieina pāngmon china Davidli ngahānkai, “Khangachā khamui iwuili 
maleimana, kha kathara khamui leili; kalikhada nawui yaronnaobingna 
sha̱naobingli phasā mangarumsaakha shaipaira.” 



553 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5Kala Davidna pāngmon chili ngahānkai, “Kachangkhatta ina rai khavā tharan 
ithumwui eina sha̱naobing ngateithui ngasakchinga; khangachā shongzatlila 
yaronnaobingwui khorkhong thara, chithākha ajawui atamli kayākha 
tharmataimeirakhala?” da hānga. 

6 Chieina pāngmon china kathara khamui chi ali khuimi; kaja Ngasokhamiwui 
khamui maningla katei maleisāthuwa, chi PROHOwui mangāli kakhuina. 
Khuithuithang zimiksho lumturtur kahai khamui eina shinki kajina. 

7(Chithang, apam chili Saulwui seikahoma akhavā; Doeg kaho Edomwui mi, 
tharmathengkhui khavai leisai.) 

8Kala Davidna Ahimelechli hānga, “Nawui pāngli kazeilala raighailala 
makhaleikhala? Kaja awungawui vang kathaka ot leihaoda iwui kazeila raighaila 
I makhuiphāthuwa.” 

9 Chieina pāngmon china hānga, “Elahwui tampākli nana shaokathata 
Philistinepa Goliathwui raighai chi leili; kachon eina romlaga ephodwui 
akhanukshong haidalei; nana khuiga jiakha chi khuilu, khangatei maleimana.” 
Chieina Davidna “Chili phākhamei maleimana; khuirālu” da hānga. 

10Kala chithang Davidna Saulwui eina yāmlaga Gathwui awunga Achishwuili vai. 

11 Kala Achishwui raobingna ali hānga, “Hi David, ngalei hiwui awunga chi 
maningmala? Laa kala pheichak sālaga, ‘Saulna thingkhali sāthata, kala Davidna 
thingtharāli sāthata, da athumna kaphok maningmala?’ ” 

12Chieina Davidna chi shālaga ningli shak jihaoda Gathwui awunga Achishli 
ngacheelakhaowa. 

13 Chieina ana awui acham ngateihang eina sālaga athumwui mangāli 
pārekhaowa, kala ngaveiwui khāmonglila yekkazamsanga, amorhālila machora̱ 
longkharareida zata. 

14Chieina Achishna awui raobingli hānga, “Yanglu! mi hi kapāna, khisāda 
nathumna ali hili khuirākhala? 

15Iwuili kapā teona leihaoda nathumna ngashan sanganao khavai ali iwuili 
khuikharāla? Hikatha mi iwui shimli rāpairala?” 

1 Samuel 22 

1  Davidna chiwui eina yāmlaga Adullamwui lungkhurli angathumpama; kala 
achināngarā kala ashi avāva̱shi shimkhurna chi kashā eina, athumna chili ali 
asamphanga. 

2Kala kakhanang kachiva̱, leiman kazanga kachiva̱, kala ningyāng makhaunga 
kachiva̱, awuili rākazipserda ana athumwuitungli kathāna sāhaowa. Kala athum 
ali ngasoda mi shāmati sha̱khana. 

3Kala Davidna chiwui eina Moabwui Mizpehli vai; kala ana Moabwui awungali 
hānga, “Varena iwui vang khi sāngasak khangaikhala kaji ina 
matheikhuiranglakha eina tangda ishāvā eina ishāva̱ nawuili pamsa ngasak 
khavai kapona.” 

4Kala Davidna raipamli leilakha eina tangda, awui shimkhur Moab awungawui 
ngalemli pamchingsai. 

5Kala Gad marānna Davidli hānga, “Raipanli mapamchingalu, kha Judah ngaleili 
vālu.” Chieina Davidna chiwui eina Hereth ngahongli vāhaowa. 

6David eina awui mibing pamkhavai theihaira kaji Saulna shāhaowa. Atam chili 
Saulna kazei singlaga Gibe-ahwui kaphungtung tamarisk akhawui azingli 
pamsai, kala awui mibingna kuimareida nganingsai. 

7Kala Saulna ali kuimareida khanganinga awui raobingli hānga, 
“Benjaminnaobing, nganālu, Jessewui naona nathum kachiva̱li lui kala drakhā 
yāmgui mirala kala nathum saikorali thingthingwui, kala shāshāwui otva̱bing 
sāngasakrala? 

8Kaja nathum saikora ngarumda ili mithit khalen masāmala? Inaomayarana 
Jessewui naomayarali longnao sākakhui tharan ili khipākhana mahāngmana, lah 
iwui raobingli inaomayarana ning ngatha̱ ngasakta ajawui hithāda ili makaphā 
sākhavai rimkapam hi thatheilaga khipākha iwui vang wukmakhanangmana, 
kahāngla mahāngmana.” 

9Chieina Saulwui raobingwui ngachaili nganingkasā Edomwui mi Doegna 
ngahānkai, “Jessewui naomayara Nobli Ahitubwui naomayara Ahimelechwuili 
kharā ina thei, 

10kala ana, PROHOna awui vang khi hāngkhala kaji rāngahāna, kala ali 
kashakazāla mi, kala ali Philistinepa Goliathwui raighai chila khuimi.” 

11Chieina awungana, Ahitubwui naomayara pāngmon Ahimelechli, kala Nobli 
pāngmon sāda khalei avāva̱wui shimkhur saikorala ahokhuilu da kasoi; kala 
athum saikora awungawuili rai. 

12Chieina Saulna, “Nganālu, Ahitubwui naomayara” da hānga. “Amei, I hili leili” 
da ana ngahānkai. 

13Kala Saulna ali hānga, “Kachiwui vang eina Jessewui naomayarali ngasoda ili 
mithit khalen sākhavai ngarānkhala? Kala kashakazāla, raighaila mida Varewui 
tui hāngmilaga, aja ili rimkazat khiwui vangkhala?” 

14Chieina Ahimelechna awungali ngahānkai, “Nawui rao saikorawui ngachaili 
narihā David thāda ningtongda shitsangkapai, nali ngākkhame, kala raithanme, 
kala nawui shimkhurli a thada khipa khayā kameikapkhala? 

15Varewui tui ina ali hāngkhami ajana kharela? Maningmana! Awungana hi 
narao ina shokkhangasakna majiranu, lah ishi shimkhurli ningkhamaong 
masāmilakalu; narao ina hiwui pongli, kateoala, kahakala khikha akhanida 
matheilakmana.” 

16Kala awungana hānga, “Ahimelech, na kala navāwui shimkhur saikora 
thilakra.” 

17Kala awungana shantri chili hānga, “PROHOwui pāngmonbing chili 
sāthathaolu; khikhalajila Davidwui khayon hili athumla zanga, kala athumna 
Davidna yāmkahai theilaga ili mahānglakmana.” Kha awui raobing 
china PROHOwui pāngmonbingwuitungli athumwui pāng maparngaithuwa. 

18Chieina awungana Edompa Doegli hānga, “Pāngmonbingli nana sāthathaolu.” 
Chieina Edompa Doegna vāda pāngmonbing chili sāthathaowa, kala ana 
chithang, khamanaka ephod khangavai pāngmon hangchishatta phangā sāthata. 

19Kala pāngmonbingwui keinung Nobli khalei sha̱nao mayarnao, naoshinao 
mateila, seila, yaola, gadhāla katonga ana raighai eina sāthatserhaowa. 

20Kha Ahitubwui ara̱ kaja Ahimelechwui naomayara Abiathar kaho chi, amāng 
chakshokta Davidwuili yāmvāhaowa. 

21Kala PROHOwui pāngmonbing Saulna sāthatserhaira da Abiatharna Davidli 
ahānga. 

22Chieina Davidna Abiatharli hānga, “Chithang Edompa Doeg leikasā chi 
theilaga, mashoila ana Saulli unghāngra da ina thei. Nashāvāwui shimkhurwui 
mi kathi saikora chi ina shokkhangasakna. 

23Mangacheelu, iwuili pamlu; kaja manglā khuiki kaji mi china namanglā 
khuikhavai sāda lei; ili ngasolakha na kalā mashimara.” 

1 Samuel 23 

Davidna Keilah Konung Ngatangkakhui 

1Chitharan mibingna, “Yanglu, Philistinenaobingna Keilahli rai ngararda 
athumwui zātshimla ngaponthuihaira” da Davidli rāhānga. 

2Chieina Davidna PROHOli, “Ina vāda Philistinenaobing hili angararrala?” da 
khangahān eina “Philistinenaobingli angararda Keilah kankhuilu” da PROHOna 
hānga. 

3Kha Davidwui mibingna ali hānga, “Yanglu, ithumna Judah ngalei hili 
ngacheerang leilaga kathāda Keilahli ithumna Philistinenaobingli 
angararrakhala?” 

4Chieina Davidna PROHOli ngahānlui. Kala PROHOna ali ngahānkai, 
“Ngakarthuilu, Keilahli tāda Philistinenaobingli angararlu, kaja ina 
Philistinenaobingli nawui pāngli horsangmira.” 

5Chieina David eina awui mibingna Keilahli tāngararda Philistine kachungkha 
sāthata kala athumwui sha̱keila kachungkha khuiunga. Chithāda Davidna 
Keilahwui mibing kankhui. 

6Keilahli leilakha Ahimelechwui naomayara Abiatharna Davidwuili yāmkhavā 
tharan, ana ephod akha khuivai. 

7David Keilahli rāhaira kaji Saulli hānghaowa. Kala Saulna hānga, “Varena ali 
iwui pāngli horsangmihaira; kaja mariwui ngavei khalei keinungli ayāmsangda 
akhalatta shungnamhaira.” 

8Chieina Saulna raimi saikorali Keilahli tāda Davidli kala awui mibingli tākuinam 
khavai hokhuisera. 

9Saulna ali makaphā sākhavai ngarānhaira kaji Davidna theihaoda pāngmon 
Abiatharli, “Ephod khuirālu” da hānga. 

10Chieina Davidna hānga, “O PROHO, Israelwui Vare, iwui vang eina Saulna Keilah 
keinung shimān ngasak khavai rāra kaji shāhaira. 

11Keilahwui mibingna ili Saulwui pāngli horsangmihaorala? Narao ina kashā 
thāda Saul tālakrala? O PROHO, Israelwui Vare, ina kapona naraoli kahāngmilu.” 
Chieina PROHOna, “A tāra” da hānga. 

12Chiwui thili Davidna hānga, “Keilahwui mibingna ilila iwui mibinglila Saulwui 
pāngli horsangmirala?” Kala PROHOna “Horsangmihaora” da hānga. 

13Chieina Davidla awui mibingla, athum shātharuk shakha Keilah horhaida 
athumwui thuikapaipaili thuihaowa. David yāmhaira kaji Saulli kahāng eina ana 
rai sākhavai thāhaowa. 

14Kala Davidna Ziph lamhāngwui kaphungli raipan asālaga apamhaowa. Saulna 
thangkachida Davidli phāchinga, kha Varena Davidli awui pāngli mamilakmana. 

15Saulna awui manglā khuikhavai phākazatwui vang David ngacheehaowa. 
Davidva Horeshwui Ziph Lamhāngli pamsai. 

16Kala Saulwui nao Jonathanna Horeshli vāda Davidli asamphangda Varewui 
mingli ning lumngasaka. 

17Kala ana hithāda hānga, “Mangacheealu, kaja ishāvā Saulna nali 
masamphangrarmara; nana Israelwuitungli awunga sāra, kala ina nawui thi 
zangra kaji hi ishāvānala thei.” 

18 Kala anina PROHOwui mingli tuingashit akha sai; laga Davidna Horeshli 
pamhaowa, kala Jonathanna shimli latunghaowa. 

19  Chiwui thili Ziphwui mibingna Gibe-ahli vāda Saulli ahānga, “Horeshli, 
Jeshimonwui azingshong Hachilah kaphungli Davidna raipan sālaga pamda lei 
kaji matheimala? 

20O awunga, tālu, nawui ningkachāng athishurda ithumna ali nawui pāngli 
horsangmira.” 

21Saulna hānga, “Ili nathumna leishikhamiwui vang PROHOna somiranu. 

22Zatlu, yangkazakkhuilu; awui pamkhavai chi kachilikhala kaji yangkhuilu; kala 
khipāna theikhala kaji; kaja a hi shinglak kahai mi akhana da ili hānga. 

23Chiwui vang eina awui ngathum khavai pam saikora yangkazakkhuilaga 
kashenga pao rāhāngluilu. Chithakha ina nathumli ngasovālaga Judahnaobing 
thingthing khalei ngachaiwui eina ina aphākhuira.” 

24Chieina athumna Saulli rida Ziphli vāhaowa. Chitharan David kala awui mibing 
Arabahli khalei Jeshimonwui azingshong Moanwui lamhāngshong leisai. 

25Saul kala awui mibingna ali phākhavai vai. Kala chi Davidli hānghaowa; chiwui 
vang eina Davidna Moan lamhāngli khalei lungkaipamli tāhaowa. Kala Saulna 
chi kashā eina, ana Moan lamhāngshong Davidli kharomvai. 

26Saulna phungrei akhashong vai, kala David eina awui mibingna lākhavāk zata. 
Saul eina awui mibingna tukkhui khavai ngaphananai kaji eina Davidna thaklāk 
eina yāmkhavai sai, 

27chichangli paome rālaga Saulli hānga, “Thakta unglu, kaja Philistinenaobingna 
rai rātāhaira.” 

28Chieina Saulna Davidli makharomluila Philistinenaobingli ungngararhaowa; 
chiwui vang eina apam chi Ngathikashokwui Lunghār hoi. 

29Kala Davidna chiwui eina kālaga En-gediwui raipanli apamhaowa. 

1 Samuel 24 

Davidna Saulli Masākathat 

1  Saulna Philistinenaobingli kharomvālaga hankhaung eina, “Yanglu, David En-
gediwui lamhāngli leida lei” da rāhānga. 

2Chieina Saulna Israelwui eina mi thingkathum kapangkhuilaga David kala awui 
mibingli phavā khavai Sirao Lunghārli vai. 

3 Kala ana shongfa ngalemli yaoshim sākahaipamli vākashung tharan, lungkhur 
akha leisāda chili Saulna zangngasāmkhui. Chitharan David eina awui mibing 
lungkhur chiwui alung thukmeithui kaji chili pamsai. 

4Kala Davidwui mibingna ali hānga, “PROHOna, ‘Yanglu, nawui yangkasheli ina 
nawui pāngli horsangmira kala nana phai kaji chi sāra’ da kahāng chi aja 
ungshunghaira.” Chieina Davidna ngakarthuida kasainakha Saulwui kachon 
amarei angahunkhui. 

5Kala ana Saulwui kachon angakakkakhui chi phaninglaga David ning 
chothaowa. 

6 Davidna awui mibingli “PROHOwui thao neomi kahaiya mi chili thatheilaga, ina 
ishameili ipāng kapar otsak hikathā sākhavai PROHOna mamayāmara” da hānga. 

7Chiwui vang eina Davidna awui mibingli zakshilāk eina khararda Saulli 
masāthatpaimara jihaowa. Kala Saulna ngakarthuida lungkhurwui eina awui 
vāki kajishong thuihaowa. 

8Chiwui thili Davidla ngakarthuida lungkhurwui eina shoklaga Saulli, “Awunga, 
ishāmei” da shok hoi. Kala Saulna kapeikhaung eina Davidna ngakhumshāmda 
khayākashi chithei. 

9Kala Davidna Saulli hānga, “Khisāda nana mibingwui tui nganāda, ‘Yanglu, 
Davidna nali makaphā sākida lei’ da kahāng chi khuisanghaokhala? 

10Yanglu, aja zimiksho, namik eina theihaira, lungkhurlungli leilakha PROHOna 
nali iwui pāngli horsangmi; kala kaikhana sāthathaolu da hānga, kha ina nali 
chihomi kahaina. Ina hānga, ‘Ishameili ipāng maparmara; kaja PROHOna ali thao 
neomi kahaina.’ 

11Theilu, ishāvā, nawui kachon khara̱ hi, kaja ina nawui kachonmarei 
ngakakkhuilaga nali masāthatmana; hi eina nana theira, iwui khalāng lah nali 
sākashi khikha maleimana kaji theilu. Nana imanglā khuikhavai sālala iva 
nawuitungli morei masālakmana. 

12PROHOna iniwui ngachaili bichar sāranu, PROHOna ili nawui vang athut 
khuirano; kha ipānga nali makaphā masālakmara. 

13Kharar chānjam kahāng thāda, ‘Makhayāwui eina makhayā shoka’; kha ipāng 
eina nali makaphā masāmara. 

14 Israelwui awungana khipāli phāzatkhala? Kala nana khipāli 
kharomkazātkhala? Fa kathi phākazatla, jika kachāknao phākazat! 

15Chiwui vang eina PROHOna bichar sāranu, kala iniwui ngachaili tuitak 
khuimiranu; kala iwui vang phaningmida napāngwui eina kanmiranu.” 

16Davidna tuibing hi hāngkup kahai eina Saulna hānga, “Hi nawui khonla, 
inaomayara David?” da panglāk eina chapa. 

17Kala Davidli hānga, “Ili na ngarongmeikhara; kaja ina nali kalāshi khavai sai, 
kha nana ili kaphā sāmi. 

18Kala PROHOna aja ili nawui pāngli horsangmilaga nana ili masāthatla kayākha 
mathada sāmikhala kaji nana hānghaira. 

19Kaja mi akhana awui yangkasheli samphanglaga thāda chiho kahai khipā 
leikhala? Nana ili aja sākhami hiwui vang PROHOna nali khamathā sāman 
miranu. 

20Kala yanglu, nana Israelwui awunga sālakra kaji, kala nawui pāngli Israel 
wungram reisangra kaji ina theihaira. 

21Chiwui vang eina iwui ara̱-azāli makatatmara, kala ishi shimkhurwui eina iwui 
ming makatatmara da PROHOwui mingli shākhi sālu.” 

22Kala Saulwui kahāng thāda Davidna shākhi sai. Chiwui thili Saulna shimli 
unghaowa; kha David eina awui mibingna raipanshong vāhaowa. 

1 Samuel 25 

David eina Abigail 

1Chitharan Samuel thihaida Israel saikora rakazipta awui vang chapngachai, 
kala athumna ali awui shim Ramahli chizanhaowa. Chiwui thili Davidna 
Paranwui lamhāngshong tāhaowa. 

2Kala Moanli mi akha leisai, ava Carmelli leihkhalon mina. Ava shānglaka; awui 
yao thingkathum, me thingkha da leisai. Ana yaohah chichāpta Carmelli pamsai. 

3Mi chiwui ming Nabal hoi, apreiva̱li Abigail hoi. Preiva̱ chi theithangmeilaka, 
azakla mathālaka; kha agaharava tamot eina achamla maphāmana; a Calebwui 
mina. 

4Lamhāngli Davidna leilakha Nabal yaohah kachichapa rārāli da shai. 

5Chieina Davidna yaronnao tharā chihoda hānga, “Carmelli vālu, kala Naballi 
iwui ming singda asamphanglu. 

6Kala hithāda shālam asālu, ‘Nala, nashi shimkhur kala nawui khalei saikora 
chingri kahai ngasāranu. 

7Nawui yao kachungkha lei kaji ina shāhaira; nawui yao kahombing ithumli 
ngasopamda ithumna khikha makaphā masālakmana, atam hirankha Carmelli 
ngasokapam hili athumwui ot khikha kashimānla maleimana. 

8Nawui yaronnaobingli ngahānyanglu, kala athumna nali hāngsera. Chiwui vang 
eina iwui mibingli khalumashanmilu; kaja ithum phanit zimiksholi kharāna. 
Nawui khalalei naraobingli kala nanaomayara Davidli khamilu da kapona’ da 
ahānglu.” 

9Davidwui yaronnaobing china Naballi asamphanglaga Davidwui ming eina 
ahānga, kala athumna chili angaraipama. 

10Nabalna Davidwui raobingli ngahānkai, “David khipākhala? Jessewui nao 
khipākhala? Aruihon akhavābingwui eina yāmkazata rao kachungkha lei. 

11Iwui yaohah kachichāpbingwui vang ngarān kahai khamui, tara̱ kala sā hi, 
kachiwui eina kharākhala kaji makathei athumli mizā-mimanghaorala?” 

12Chieina Davidwui yaronnaobingna thuihaowa, kala latungda ali unghāngsera. 

13Kala Davidna awui mibingli hānga, “Mi kachiva̱ raighai thāngkhuiserlu!” Kala 
athum kachiva̱na raighai thāngkhuiserhaowa, Davidla awui raighai thāngkhui; 
kala athum mi shāmati sha̱khana Davidwui thi shurda thuihaowa, kha 
shākhanina shim mayonpama. 

14Kha awui rao yaronnao akhana Nabal preiva̱̱ Abigailli hānga, “Yanglu, 
lamhāngwui eina Davidna awui paomebing chihorāda ishameili rākhoruma; 
kala ana athumli zeikhamhaowa. 

15Chithālala athumva phālaka, ithumli athumna makaphā masāmana; athumli 
hirankha ngasozatta tampākli zatlakha otnaola akhanida mashimānlākmana; 

16ngashun ngayā mateila ithumna yao hompamlakha athumna phākho thāda 
mayonmi. 

17Chieina hi theida khikasā phāmeirakhala kaji nana chukmajayanglu; 
ishameiwuitungli kala shimkhurli makahatlākla makaphā leiphalunghaora; ava 
achei-arei makatheiwui vang khipānakha mahāngpaimana.” 

18Chiwui thili Abigailna katotlak eina khamuishom shākhani, drakhāra̱ 
sangkhavai akhao khani, yao hemkazak kahai phangā, māngatai luk mati, kala 
drakhāthei akao amazān shākha, khaorāthei eina kasā khamui ahāng shākhani, 
gadhābingli shaksāmi. 

19Kala ana ashi yaronnaobingli hānga, “Nathum mangāli zatsālu; yanglu, I 
nathumwui thili rārāsanaora.” Kha ana agahara Naballi mahāngmana. 

20Kala ana gadhāli tongda phungreina khayin kahaishong eina tai, yanglu, David 
eina awui mina awuishong tārāsai; kala ana athumli angaroka. 

21Davidna hithāda hānghairasai, “Mi hina khalei saikora, lamhāngli ina 
mayonmida akhala mashimān ngasaklak kaji hi arema ngasāhaira; kapha 
sākhamiwui vang ana ili makaphā hanmihaira. 

22Ngathorma, awui mayarnao saikorali akhanida mataimila masāthatser si kaje 
Varena Davidli theiranu.” 

23Abigailna Davidli kathei eina, ana gadhāwui eina tunglaga ana ngaleili 
ngakhumshām khayākashi mi. 

24Kala ana aphei singda hānga, “Khayon saikora chi iwuitungli tāranu, amei, 
narao iwui kapo hi khanganāmilu, kala naraowui tui kakhuisangmilu. 

25Ameina achei-arei makathei Nabalwui tui makhuimilu; kaja aming thāda ala 
chithai, Nabal chi awui mingna, khangui chi awuili lei. Kha ameina chihokharā 
mibingli narao I masamphangthuwa. 

26Chieina ara, amei, PROHOwui ming singda kahāngna kala nana 
katheina, PROHOna nawui eina ashee tāngasakta athut makhui khangasak hi 
theilaga narao ina kapona; kaja nawui yangkashe saikora, kala nali makaphā 
sākhangaibing Nabal thāda khonkashe ngasāserranu. 

27Kala ara narao ina khuikharā ot hi ishameiwui thi kashur raobingli 
kakhuingasakmilu. 

28Narao iwui khalāng kapheomilu da poli; kaja ishāmeina PROHO wui vang rai 
ngararhaowa da mashoila PROHOna nawui shimkhurli somira, kala nana 
ringlakha eina tangda nali makaphā akhala masamphangmara. 

29Kalikhada mibingna nali kharomda namanglā khuikhavai rālala, 
nawui PROHO Varewui kharingabingwui ngachaili ishameiwui manglā 
thummihaida mayonmira; kha yangkashebingwui manglāva kachāk-kathai 
thāda thaivāserhaora. 

30Kala ishameiwui kaphawui vang PROHOna hāngkahai athishurda sāmi kahai 
chitharan, kala Israelwui awunga sākhangasak tharan, 

31ameiwui khanang khavai apong, lah ningkachot maleimara; kaja maram 
maleila nana ashee matā ngasakmana, kala nakhalattawui vang athutla 
makhuimana. PROHOna ameili mathālak eina ungshung khangasak chitharan 
narao ili kaphaningungmilu.” 

32Chieina Davidna Abigailli hānga, “Aja ili samphang khavai nali chihokharā 
Israelwui PROHO Vare chili soranu! 

33Ashee tākhangasakwui eina kala ikhalattawui vang athut hāngsangki kajiwui 
eina pāng khalan khangasaka nalila, kala nawui theithangkhameila sokhami 
ngasāranu! 

34Kaja nashili kakhanang mami khavai sākhame Israelwui Vare PROHOna 
katheina, kaja nana aja rida marāsamphangsi kaje, akhama ngathor nashi 
mayarnao akha eina tangda mataimimara.” 

35Chiwui thili preiva̱ china khuikharā chi khuilaga Davidna hānga, “Chingri eina 
nawui shimli ungulu; nawui tui ina khuisangmihaira, kala nawui kapo 
mayāmihaira.” 

36Kala Abigailna Nabalwuili ungkashung eina, Nabalna awui shimli awunga 
thāda morsongsai. Kala mariphaoda ningmahaisor eina leisai. Chiwui vang eina 
ana kazing mathangranglakha ali khituikha mahāngmana. 

37Kala ngathorshong zamkhamarip mathing kahai eina, apreiva̱na Naballi otsak 
saikora kahāng eina, a ningthenghaida kathi thāhaowa. 

38Kala tharāthang sha̱khawui thili PROHOna Naballi sāthathaowa. 

39Nabal thihaira kaji Davidna kashā eina, ana hānga, “Ili zeikakharuia Naballi 
athut hāngsangkhame, kala makaphā otsakwui eina ipāng thummi 
kahaia PROHO chili masot chigatli! Nabalwui makaphā chi awuitungli 
khalatta PROHOna tāngasakmihaira.” Chiwui thili Davidna Abigailli apreiva̱ 
sākhavai akhui ngasaka. 

40Kala Davidwui raobing china Carmelli vāda Abigailli ahānga, “Apreiva̱ 
sākhavai nali akhuilu da Davidna ithumli kachihona.” 

41Ana ngakarthuida ngaleili ngakhumshāmzangda hānga, “Yanglu, narao iya 
ishameiwui raobingwui phei pheomiki kaje rao sha̱naona.” 

42Kala Abigailna totot shaksākhuilaga, awui sha̱nao phangā thānphunglaga 
gadhā tongda Davidwui paomebingli shurthuwa; kala apreiva̱ sāhaowa. 

43Davidna Jezreelwui Ahino-amlila khuida, khanini apreiva̱ sathathuihaowa. 

44 Saulna anao ngalāva̱ Michal, David preiva̱ chi Gallimli khalei Laishwui 
naomayara Paltili mihaowa. 

1 Samuel 26 

Davidna Saulli Masāthatlui kaji 

1  Ziphbingna Gibe-ahli rāda Saulli hānga, “Jeshimonwui zingshoshong Hachilah 
kaphungli David yāmkhangathum maningmala?” 

2Chieina Saulna Israelwui mi thingkathum kapangkhuilaga Ziphwui 
lamhāngshong Davidli phātai. 

3Kala Jeshimonwui zingshovāk khalei shongfa ngalem Hachilah kaphungli 
rairum asai. Kha Davidna lamhāngli pamsāda Saul lamhāngli rāhaira kaji kashā 
eina, 

4Davidna ara̱yang khavai chihoda Saul rākachangkhata da theihaowa. 

5Chiwui thili Davidna Saulwui rairum chili vai; kala Saul eina Nerwui naomayara 
raimi kathāna, Abner aniwui pikhavai pam theihaowa; raimibingna awui 
kuikhamareili rairum sāda alungthungli Saulna pipama. 

6Chiwui thili Davidna Hitpa Ahimelech eina Zeruiahwui naomayara Joabwui 
achinā Abishaili hānga, “Saulwui rāmrahli nani ili khipa ngasotānikhala?” 
Abishaina, “I nali ngasotāra” da hānga. 

7Chieina David eina Abishaina ngayā raimi pamli vai; rāmrahlungli Saul pisai; 
kala pet kuishakli kazei shunhailaga Abner kala raimibingna kuimareida pisai. 

8Chieina Abishaina Davidli hānga, “Aja nawui yangkasheli Varena nawui pāngli 
horsangmihaira; iwui kazei eina ali ngashumkha eina ngaleili 
ngaruiwutmihaoga, ali khanishida mangashumluimara.” 

9Kha Davidna, “Ali masāthatpaimara; kaja PROHOna thao neomi kahaia chili pāng 
kāda khipāna morei maleimarakhala?” da Abishaili hānga. 

10Kala Davidna hānga, “PROHOwui ming singda kahāngna; PROHOna ali sāthatra, 
lah awui kathi atam rārāsara, maningakha a raili vāda athira. 

11 PROHOna thao neomi kahaia chili pāngkakā PROHOna mamayāmana; kha 
akuishakli shunkahai kazei eina tara̱ phungkhavai chi khuilu, laga thuiusa.” 

12Chieina Saulwui kuishakli shunkahai kazei eina tara̱ phungkhavai chi Davidna 
khuilaga thuihaowa. Khipānakha chi matheimana, lah khipākha 
mathuimathukmana; kaja athum piserhaowa, khikhalajila PROHOwui eina 
piphup kahai athumwuitungli tāshungmihaowa. 

13Chiwui thili Davidna phungrei lākhashong vāhaowa, athumwui ngachaili 
chāngām kahakva̱na mataka, kala ana katāva̱ phungreitungli kānganinga; 

14kala Davidna raimibing kala Nerwui nao Abnerli hoda hānga, “Abner, na 
mangahānkāmarala?” Chieina Abnerna, “Awungali kaho chi khipākhala?” da 
ngahānkai. 

15Kala Davidna Abnerli hānga, “Na mi maningmala? Israelwui alungli na kathā 
khipā leikhala? Chithakha na khisāda awunga nameili makhamayonkhala? Kaja 
awunga nameili sākazam khavai mi akha rāzanga. 

16Nawui ot kasā hi maphāthura. PROHOwui ming singda kahāngna, na thingayiya, 
khikhalajila PROHOna thao neomi kahaiya nashameili mathāda mayangmana. 
Awungawui kuishakli shunkahai kazei eina tara̱ phungkhavai chi kali 
leilikhala?” 

17Saulna Davidwui khon machuthaoda hānga, “Inaomayara David, hi nawui 
akhonla?” Kala Davidna “Mha, amei, O awunga, hi iwui akhonna” da ngahānkai. 

18Kala ana hānga, “Ishameina naraoli kharomkazat khiwui vangkhala? Ina khi 
sahaoda, ipāngli khi khayon leikhala? 

19Chiwui vang eina amei awunga, narao iwui tui khanganāmilu. Kalikhada ili 
makhamayā khalei hi PROHOna naningli ngatha̱ khangasakna jiakha pha̱kaphayā 
hi ana khuimiranu. Minakha, ali PROHOna khonkashi ngasaranu; kaja PROHOwui 
eina samphang khangayi yar chi masamphang ngasakla aja athumna ili 
kashamhaida hānga, ‘Thuiulu, khangatei varebingli akhorumlu.’ 

20Chiwui vang eina PROHO khaleipamwui eina tāda iwui ashee ngaleili matātung 
ngasakmilu; kaja Israelwui awungana imanglā khuikhavai vānao kakap thada 
phungreili ili rengzathaira.” 

21Chieina Saulna hānga, “Ina lāngda sāhaira; inao David, latunglu, kaja ina nali 
makaphā masāluimara; khikhalajila aja imanglā nawui mikyanli saklak eina 
khui, yanglu, ina mangkhama̱ otsak sāhaira, kala nguilak eina sāhaira.” 

22Kala Davidna ngahānkai, “O awunga! Nawui kazei hili leili, yaronnao akhali 
kākhui ngasaklu. 

23Khangarong kala ningtongda shitkasang mi kachiva̱li PROHOna sāman mi; kaja 
aja PROHOna nali iwui pāngli horsangmi, kha ina PROHOna thao neomi kahaia 
chili ipāng maparza̱mana. 

24Yanglu, namanglāli ina hiyākha sakta kaphaning thāda PROHOnala imanglāli 
chiyākha sakta phaningmiranu, kala kachotkachāng saikorawui eina ili 
ngatangmiranu.” 

25Chieina Saulna Davidli hānga, “Inaomayara David! na sokhami ngasaranu! 
Nana ot kachungkha sāra kala ungshungserra.” Kala Davidna awui apongshong 
thuihaowa, Saulna awui pamli latunghaowa. 

1 Samuel 27 

Davidna Philistine Alungli Khavā 

1Kala Davidna awui ningli, “Thangkha mathangkha I Saulwui pāngli 
thisangphalunghaora; Philistine ngaleili yāmkhavāna phameishukra; kaja chili 
vahaiakha Saulna phāsānhaida Israelwui alungli kānda makharomraluimara, 
kala apangwui eina ina ngathishokra,” da phaninga. 

2Chieina Davidna awui mi shātharuk chi thānphungda, Maochwui naomayara, 
Gathwui awunga Achishwuili vai. 

3Kala Achishwui ngalemli Davidla, awui mibingla kala kachichāshi shimkhur 
katonga apamhaowa; kala David preiva̱ khani, Jezreelwui Ahino-am eina 
Carmelwui Nabal preiva̱ Abigaila zangda apamserhaowa. 

4Kala David Gathli yāmvāhaira da Saulli hāngkahai eina maphaluithuwa. 

5Chiwui thili Davidna Achishli hānga, “Kalikhada nawui mikyanli ili leishimiakha 
iwui pamkhavai ngalei akhawui keinung lungli sompam khavai khamayāmilu; 
kaja nawui raona kathāda nawui wungnao keinung hili nali 
ngasopamkachangrakhala?” 

6Chiwui vang chithang Achishna ali Ziklagli pamkhavai mihaowa; chiwui vang 
aja eina tangda Ziklag hi Judah awungawui ngaleili zangkahaina. 

7Kala Davidna Philistine ngaleili kapam kumkha kachāng matina. 

8Chitharan Davidna thānda awui mibingna, Egypt ngaleili kharewui eina leikasā 
apam, Geshurbing, Girzibing kala Amalekbingli rai atai. Egypt ngaleiwui Shur 
tāshungda achālakha pamkasābingna. 

9Davidna yuihaida sha̱naola mayarnaola akhanida mashākla sāthatserhaowa; 
kha yao, sei, gadhā, ut kala kashankachon katonga khuiphungda Achishwuili 
unga. 

10Achishna, “Aja khipāshili akhangararkhala?” da ngahānakha, Davidna, 
“Judahwui Negeb,” kala Jerahmeelwui Negeb, lah “Kenbingwui Negebli 
akhangararna.” da ngahānkai. 

11Kala Davidna sha̱naola mayarnaola sāthatserhaowa, kaja, Davidna hithāda sai 
kaji chi Gathli unghānghaipaishina da akhala matai ngasakmana. Ana Philistineli 
leilakha chithāda sāchinga. 

12“Davidli Israelnaobingna mamayāngailakmana da kaphaningwui vang; ana 
iwui rao sāchingra” da Achishna phaninglaga Davidli ning horsanga. 

1 Samuel 28 

1Atam chitharan Philistinenaobingna Israelli ngarar khavai athumwui raimi 
kazipkhui. Kala Achishna Davidli hānga, “Theilu, kaja nala nawui mila iwui 
raimili ngasoda rai vāphalungra.” 

2Davidna Achishli hānga, “Phālaka, naraona khi sāmishapkhala kaji nana 
theinaora.” Kala Achishna Davidli hānga, “Phālaka, ina mathiranglakha eina 
tangda na iwui ngākkhame sāra.” 

3Chitharan Samuel thihaoda Israel saikorana awui vang chapngachāda awui 
keinung Ramahli chifahaowa. Kala Saulna kazei kazang sākatheibing kala laivā 
kasābingli lam chiwui eina kashamserhairasai. 

4Philistinenaobingna Shunemli rairum sāda akaziphaowa; kala Saulna Israel 
saikora kazipkhuilaga Gilboali rairum sai. 

5Saulna Philistinewui raimibing theilaga ngacheehaowa, kala malung 
mapampaithuwa. 

6 Kala Saulna PROHOli khangasan eina, PROHOna ali mangahānkāmithuwa, mang 
nganālala, Urim yanglala, marānbingnala khikha matheirarthuwa. 

7Chieina Saulna awui raobingli, “Ina ngahānkhuipai khavai khanong sha̱nao 
akha phākhuilu” da hānga. Kala awui raobingna “Endorli khanong akha leili” da 
hānga. 

8Chieina Saulna azak ngacheida kachon khangatei ngavailaga mi khani 
thānphungda preiva̱ chili ngayā vai. Kala, “Iwui vang khanong yanglaga, ina ming 
singda nali kahānga chili hokhuimilu” da hānga. 

9Preiva̱ china, “Saulna kazei sākatheibingli kala leivā kasābingli kathāda 
kashamhaokhala kaji nala thei. Laga kathāda ili thikhavai nana hithāda khalen 
rākasangkhala?” da hānga. 

10Kha Saulna PROHOwui ming singda, “PROHOwui ming singda kahāngna, 
nawuitungli hiwui vang khikha kashong kharāng marālakmara” da khangashit 
sai. 

11Chieina preiva̱ china, “Thakha khipāli homirakhala?” da khangahān eina, 
“Samuelli homilu” da ana hānga. 

12Preiva̱ china Samuelli kathei eina, ana panglāk eina vaoda Saulli hānga, “Ili 
khisāda minamkhala? Na Saulna.” 

13Awungana ali hānga, “Mangacheealu, nana khi theikhala?” Preiva̱ china Saulli 
hānga, “Ina vare akha ngaleiwui eina kashok thei.” 

14Ana hānga, “Awui azak kathākhala?” Preiva̱ china, “Khararnao akha wungnao 
sāri ngavailaga shoka,” da hānga. Samuelna kaji theihaoda Saulna amai 
mashunzangda khayākashi mi. 

15Chieina Samuelna Saulli, “Ili shokluda khisāda sheikhautkhala?” da hānga. 
Saulna hānga, “I wukkhananglākhaowa, kaja Philistinenaobingna ili rai 
rāngararhaowa, kala Varena iwui eina mai ngareithuihaida 
mangahānkāmithuwa, manglila, marānbinglila mahāngmilakthuwa; chiwui 
vang eina khi kasā phāmeirakhala da nali ngahān khavai kahona.” 

16Chieina Samuelna hānga, “PROHOna nali mamayāmada mai ngareithuihaida 
nawui yangkashe ngasahaiakha, khisāda ili ngahānkhala? 

17PROHOna ili hangkhangasak athishurda kasāna; kaja nawui wungram ngakaida 
nawui khongnai Davidli mihaira. 

18Khikhalajila nana PROHOwui tui makhuikasangwui vang, kala PROHOna 
Amalekli malungkhavāt chiwui athishurda makasawui vang aja PROHOna hi 
shokkhangasakna. 

19Chili lāngda nali ngasoda Israellila Philistinenaobingwui pāngli 
horsangmihaora; kala akhama nashi vānaongarā ili ngasopamra; PROHOna 
Israelwui raimibingla Philistinewui pāngli horsangmira.” 

20Samuelwui tui chi shālaga Saulna ngacheenahaida matheithang eina 
pisanghaowa. Kala ngashun ngayā maphazālak kajiwui vang yāng kānhaowa. 

21Kala preiva̱ china Saulli rāyanglaga awui khangachee chi theida, “Yanglu, 
narao ina nawui tui khuida, imanglā hamlaga nana sālu kaji chi sāhaira. 

22Chiwui vang eina narao iwui tuila kakhuimilu; khamui ahangkha khuimiga, 
kala shongfali mavān khavai kazākhuilu” da hānga. 

23Ana “Mazāmara” jihaowa. Kha awui raobing eina preiva̱ china suisui kaji eina 
mayahaowa. Chieina ngaleitungli pikasāwui eina petli thuipama. 

24Preiva̱ china asākakā seinao akha keisāda, ana totot taithatkhui, kala chieina 
khawok makazang khamui sākhui, 

25kala preiva̱ china Saul kala awui raobing chili kashakazā chi khuimi, kala 
athumna chi zakhui. Athumna phazākhuilaga chithang ngayā thuihaowa. 

1 Samuel 29 

Philistinenaobingna Davidli Makhamayā 

1Chitharan Philistinewui raimi saikora Aphekli kaziphaowa; kala Israelwui 
mibing Jezreelwui ura̱pamli rairum sai. 

2Philistine wungnaobingna thingthing, shāshā ngaherlaga zata kala Davidna 
awui mili thānlaga Achishli ngasolaga khanukshong zata, 

3Philistine raimi kathānabing china “Hebrewnaobing hi hili khi sākazatkhala?” 
da hānga. Kala Achishna Philistinewui raithānabingli, “Israelwui awunga 
Saulwui rao David hina iwuili rāpamda zingkum kasāngkhahaira; a kharā eina 
thuilaga aja eina tangda khikha khayon akhala masāmana” da ngahānkai. 

4Kha Philistinewui raimi kathānabingna ali malungvāthaida hānga, “Hanung 
ngasakhaolu, athumli ngasoda rai masāpaimara, nana athumli mikahai apam 
chili hanung ngasakhaolu; khipāna theira ithumli khalatta ngararluilapai. Ashi 
akhavāli ana kathāda asamphangrakhala? Mibing hiwui akui rangkakhui 
maningla? 

5 Aramnaona pheichak eina ngasoda, ‘Saulna thingkhali sāthata, kala Davidna 
thingtharāli sāthata’ da akha eina akha laa kaphoka David chi hipa 
maningmala?” 

6Chieina Achishna Davidli hokhuida hānga, “Nawui ning kathar PROHOwui ming 
singda kahāngna, kharethang eina thuilaga aja eina tangda ina nawui khayon 

matheilakmana, kala ajawui rai hili ini ngasoshang ngasotā sāra da phaningsai. 
Kha wungnaobingna mamayāmana. 

7Chieina hanunghaolu, chingri eina unghaolu; kaja nana Philistine 
wungnaobingli maringkaphā masāranu.” 

8Chieina Davidna Achishli hānga, “Ina khi khayon sāhaokhala? Nawuili otram 
rangatha̱kaphok eina thuida aja rāshungda khi theihaoda, ishāmei awungali 
ngasoda rai khangarar mavāpaimara kajikhala?” 

9Kala Achishna ngahānkāda hānga, “Iwui miktāli na Varewui kazingrao 
shātmakaka thai; chithālala Philistinewui raimi kathānabingna, ‘Raikhangararli 
ithumna ali mangasovāmara’ jihaowa. 

10Chieina nawui raobingli thānlaga ngathorshong ungulu, ngathorthakva̱ 
zingthan ngasha̱da zatulu.” 

11Chieina Davidna awui mibingli thānphungda ngathorthakva Philistine ngaleili 
hanunghaowa. Kha Philistinenaobing Jezreelshong vāhaowa. 

1 Samuel 30 

Davidna Amalekbingli Khayui 

1Chitharan kakathumathang Davidna awui mibingli ngasoda Ziklagli 
ungkashung tharan, Amaleknaobingna Negeblila Ziklaglila rai rātāhairasai. 
Athumna yuihaida Ziklag mei sa̱tāmihairasai, 

2kala chili leikasā sha̱naobing, khararnaosan mateila, tukchipthuihairasai, 
sakathatva akhala masāthatmana, kha athumli khuiphungda thuihaowa. 

3Kala David eina awui mibingna keinungli ungkhayang tharan, aram mei 
sa̱tāmihairasai, kala athum preiva̱ngarā, naomayarabing tukthuiserhairasai. 

4Chieina David kala ali khangasobingna soso ungchapta yang makānranglakha 
eina tangda chapa. 

5 Davidwui preiva̱ khani Jezreelwui Ahino-am eina Carmelwui Nabalwui 
rameiva̱ Abigaillila tukthuihairasai. 

6Davidla wukkhananglākhaowa, kaja mibingna ali ngalung eina horthatra 
jihaowa. Khikhalajila naomayarabing tukthuiser kahaiwui vang mibingna ning 
chotnāhaowa. Kha Davidna awui PROHO Varewui lungli pangshap samphanga. 

7  Kala Davidna pāngmon Abiathar, Ahimelechwui naomayarali, “Ephod 
khuirālu” da kasoi. Chieina Abiatharna Davidli ephod chi khuivāmi. 

8Kala Davidna PROHOli ngasana, “Ina raimibingwui thili kharomvārala? Ina 
athumli ngaphanshaprala?” Ana “Kharomvālu, kaja nana athumli ngaphanlakra, 
kala angatangkhuilakra” da ngahānkai. 

9Chieina Davidna ali khangaso shātharuk chi thānphungda Besor kongli khavā 
eina, mazatkathukbingli chili nothahaowa. 

10Kha Davidna shāmati thānphunglaga kharomthuihaowa, kha mi shākhani 
chotnāhaida Besor kong mamakānkārarthuda haihaowa. 

11Egyptwui mi akha tampākli leisāda athumna Davidwuili thānunga, kala 
athumna ali khamui mishai kala tara̱ mimanga, 

12kala athumna khaorātheiwui khamuikainao akha, kala drakhāthei amazān 
khani da mi. Kala ana chi shaikahai thili awui ning mathingungrasai; kaja 
kathumthang ngashun-ngayā ana khikha mashai mamanglakmana. 

13Kala Davidna ali “Na khipāshikhala, kala na kachiwui eina kharākhala?” da 
hānga. Ana ngahānkai, “Iya Egyptwui mina kala Amalek akhawui raona; I kazā 
kahaiwui vang iwui akhavāna nothahaida kathumthanghaira. 

14Ithumna Negebwui Cherethbing, Judahwui pam, kala Calebwui Negebli rai 
atai, kala ithumna Ziklagla mei sa̱tāmihaira.” 

15Kala Davidna, “Rai akatābing chili na ili thānvāmishaprala?” da ngahāna. Ana 
hānga, “Ili masāthatmara, lah iwui akhavāwui pāngli mahorsangmimara da 
Varewui mingli shākhi sakha, ina nathumli thānvāra.” 

16Chieina ana thānkhavā tharan, yanglu, athum ngalei pemda morsonglaga 
phāshak-phazāda pheichak sāsai; kaja Philistinenaobingwui eina kala Judahwui 
eina athumna kachungkha angaponkhui. 

17Davidna yupyapsap eina thuilaga akhama ngazin eina tangda angararda, ut 
katonga raimi shāmati maningla akhala mataimimana; ut katonga raimi shāmati 
chi yāmshokhaowa. 

18Amaleknaobingna khuithui kahai saikora chila, apreiva̱ khanila Davidna 
akankhuisera. 

19Kateola khareila, naongalāva̱ kala naomayarabing, khuithui kahai saikora 
Davidna akhuiluishitsera. 

20Davidna athumwui seila, yaola ngapaikhuilaga mibingna chi homungda 
“Davidna angapon kakhuina” da awui mibingna hānga. 

21Chiwui thili Davidna awui mi mazatthukmada Besor kongli nothā kahai 
athumwuili latkhaung eina, athumna David kala ali khangasobingli angaroka. 
kala Davidna athumli akhanganai eina shālam sai. 

22Davidli ngasokhavābingwui ngachaili makhayā ning kateo mi kaikhana, 
hithāda hānga, “Makharabingle kachichā preiva̱ kala naongarā maningla, 
ithumna angaponkakhui hi mamimara.” 

23Kha Davidna, “Chimathāpaimara, ichināngara! yangkashebingwui 
eina PROHOna ithumli huimihailaga chithāda masāpaimara.” 

24Khavābingna khavāman khuira, shim khamayonbingle yar masāmara kaji nali 
khipāna nganāsangrakhala? da hānghaowa. 

25Kala chithang eina thuida aja rāshungda ngaraichada yar kasā hi Israelwui 
shiyan-chikan kala sharphahor sāchinghaowa. 

26Davidna Ziklagli ungkashung eina, ana awui ngasotnaobing Judahwui 
khararnaobinglila ngaponkakhui chi yar savāsera, kala “Hi PROHOli 
yangkashebingwui eina ngaponkakhui nathumwui vang khamina” da hānga. 

27Bethelli, Negebwui Ramothli, Jattirli, 

28Aroerli, Siphmothli, Eshtemoali, 

29Racalli, Jerahmeelwui keinungli, Kenwui keinungli; 

30Hormahli, Borashanli, Athachli, 

31Hebronli, Davidli ngasoda awui mibingna khavā pam kachiva̱li ngayarmisera. 

1 Samuel 31 

Saul eina Anaomayarabing Kathi 
(1 Thot 10.1-12) 

1  Chitharan Philistinenaobingna Israelli vāngararra; kala Israelwui mibing 
mayuithuda yāmhaowa, kala Gilboa Kaphungli kachungkha sathatta pitāhaowa. 

2Kala Philistinenaobingna Saulshi vānao ngarāli angaphankhuida; Saulwui 
naomayara Jonathan, Abinadab, kala Malchishualongli sāthathaowa. 

3Saullila sakchanglak eina kharomlaga malā kakapbingna kāpta a zakshilak eina 
khamā za̱haowa. 

4Chieina Saulna awui chāngvei phungkhameli, “Nawui raighai sutkhuilaga ili 
tothathaolu, chi maningakha ahui marimkashokbing hina ili rekharek nganaoda 
sāthatra” da hānga. Kha chāngvei kaphunga china ngacheenahaida 
mamayāthuwa. Chiwui vang eina Saulna awui raighai khuilaga akhalatta 
ngaronthathaowa. 

5Kala Saul thikahai chi theilaga, awui chāngvei kaphungala awui raighai khuilaga 
chili ngaronthathaowa. 

6Hithāda Saul, kala awui anaomayara kathum, kala awui chāngvei phungme, 
kala awui mibing saikora chithang thitkha sāhaowa. 

7Kala tampāk makānda khalei, kala Jordan makānda khalei Israelwui mibingna, 
Saulshi vānaongarā thihaira kaji kashā eina keinungbing horhaida kachāyām 
eina yāmhaowa. Kala Philistinenaobingna asompamhaowa. 

8Akhama kathā, Philistinenaobingna kathinaobingwui ot akhangapon tharan, 
Saulshi vānaongarā Gilboa Kaphungli thihaisai. 

9Kala athumna akui rangkhui kala awui raisāri raikhuilaga Philistine ngaleili 
mibingna athumwui varebingna theikhavai athumwui ringkaphā pao 
chihovasera. 

10Awui raisāri Ashtarothwui khorumshimli haihai; kha athumna awui phasā 
Beth-shanwui ngaveili hokthanghai. 

11Kha Philistinenaobingna Saulli kasā chi Jabesh-gileadwui mibingna kashā eina, 

12rai khamarākabingna ngakarthuida ngayā zatthailaga Saulshi vānaongarāwui 
angun chi Beth-shan ngaveiwui eina akhui, kala athumna Jabeshli 
ungriktāhaowa. 

13Kala athumna ara̱kuibing chi Jabeshwui tamarisk thingrong pam akhawui 
ngalemli chifahaowa, kala shinithang khuma. 

  



572 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

2 Samuel 

2 Samuel 1 

Saulwui Kathi Davidna Kashā 

1Saul thikahaiwui thili, Davidna Amaleknaobingli asāthathailaga hankhaung 
eina, Davidna Ziklagli khanithang ungpama, 

2kala kakathumathang, yanglu, mi akha kachon tānār eina ngavailaga kui ngalei 
tottāt eina, Saulwui rāmrahwui eina rārāsai. Kala Davidli kathei eina ana 
ngakhumshām eina khayashiya. 

3Davidna, “Kachiwui eina kharākhala?” da ali ngahāna. Kala ana ngahānkai, “I 
Israelwui rāmrahwui eina yāmkharāna”. 

4Kala Davidna ali, “Kathamameilikhala? Ili hānglu” da ngahāna. Chieina ana 
ngahānkai, “Mibing raipamwui eina yāmserhaira, kachungkha pitāda thihaira; 
kala Saul eina anaomayara Jonathanla thihaira.” 

5Chieina Davidna, “Saul eina anaomayara Jonathan thihaira kaji nana kathāda 
theikhala?” da ali rākahānga yaronnao chili ngahāna. 

6  Ali rākahānga yarona china hānga, “Ina Gilboa Kaphungli kakā eina, Saulna 
awui kazei ngazunglaga pamsai, kala siguigari kala sigui katongabing, ali 
rānganaihaowa. 

7Kala ana kapeikhaung eina ili theida hoi. Ina ‘I hili leili’ da ngahānkai. 

8Kala ana ili hānga, Na khipākhala? Chieina ina, I Amalekwui mina da ngahānkai. 

9Chieina ana ili hānga, ‘Iwui ngalemli rāda ili sāthathaolu! I chotnāhaira, kha 
manglāva mathuirangli.’ 

10Chieina ina awui ngalemli nganingda ali sāthathaowa, khikhalajila a 
pitāhaiakha a mashokluimara kaji ina thei. Kala ana khangahon kuihon eina 
apāngli kasang kazao ina khuilaga ishameiwui mangāli khuikharā hina.” 

11Chieina Davidna awui kachon yonkhuida serkhāka; kala ali khangasobingla 
chithāda sai; 

12kala athumna Saul eina Jonathanwui vang kala PROHOwui mibing Israel 
shimkhur raili thikahaibingwui vang, athumna mangayāranglakha eina tangda 
kakhum eina chapngachāreihai. 

13Ali rākahānga yarona chili Davidna, “Na kachiwui eina kharākhala?” da 
ngahāna. “Iya Amalekwui mina, ram kazata mi akhawui naona” da ana 
ngahānkai. 

14Davidna ali hānga, “PROHOna thao neomi kahaia chiwuitungli napāng kakhāng 
na mangacheemala?” 

15Chieina Davidna yaronnao akhali hokhuida hānga, “Zatlu, mi hili sāthathaolu,” 
kala ana shātta thihaowa. 

16Kala Davidna hānga, “Nawui ashee nakhalattali tāranu, kaja PROHOna thao 
neomikahaia chili, ‘Ina sākathatna’ da nakhalatta shākhi khamina.” 

Davidna Saul kala Jonathanwui vang Sikafa 

17Kala Davidna Saul eina anaomayara Jonathanwui vang sifada malungringlak 
eina chapa, 

18 kala ana hi Judahwui mibingli tamchitheiphalungra da hānga, yanglu, hi 
Jasharwui Lairikli kapihaida lei. Ana hānga: 

19“Nawui tekhamatei, O Israel! Nawui kajujui apambingli pitā ngasakhaira! 
Pangshapa chi kathāda pitāhaokhala! 

20Gathli mahāngalu, Ashkelonwui chanreili machishātalu; Philistinewui 
naongalāva̱bing mathānpaishina, ahui marimkashokabingwui naongalāva̱bing 
maireopaishina. 

21“Gilboawui phungrei nathum, chili zingrot, lah ikra̱ matāranu, akharla 
makharshokranu! Kaja pangshapwui chāngvei sākhamānghaowa; Saulwui 
chāngvei thao eina maneomathāluimara. 

22Sāthat kahaibingwui ashee, kapingbingwui athao eina, Jonathanwui malā 
mahanungluimana, Saulwui raighai khamasai eina mahanungmana. 

23“Saul eina Jonathan, leikashi kala leishirihai! Ringlala thilala ani mapāk; ani 
khalānglila thākmei; kazingkha̱lila pangmei. 

24“Israelwui naongalāva̱ nathum Saulwui vang chapngachālu, nathumli kachon 
khamathāthā ngavai khangasakali; nathumwui sārili sināwui sāri-khongnāng 
shaksākhamiwui vang. 

25“Kapingabing railungli kathāda pitāhao! Jonathan nawui kajujui apambingli 
pisanghaira. 

26“Nawui vang ining sifahaira, ichina Jonathan! Nana ili ngahānkhangai! Nana ili 
leikashi matakhakhai, preiva̱ ngarāwui leikashili langmei. 

27“Kapingabing kathāda pitāhao! Raisārila kathāda shimānhao!” 

2 Samuel 2 

Davidli Awunga Kasang 

1Hiwui thili Davidna PROHOli, “Judahwui keinung khalaleili ina vāpairala?” da 
ngasana. Kala PROHOna hānga, “Vālu.” Davidna, “Kachipāli vālu jikhala?” da 
khangahān eina, “Hebronli vālu” da ana hānga. 

2 Chieina Davidna preiva̱ khani Jezreelwui Ahino-am eina Carmelpa Nabalwui 
rameiva̱ anili ngasoda chili vai. 

3Kala Davidna ali ngayurkazatbing, kala athumwui shimkhur kachiva̱ 
khuivaserda athum Hebron keinungbingli asompama. 

4Kala Judahwui mibing rāda athumwuitungli awunga sākhavai, athumna Davidli 
thao neomi. Jabesh-Gileadwui mibingna Saulli kachifana da Davidli kahāng eina, 

5Davidna paomebing chiholaga Jabesh-Gileadwui mibingli hithāda hānga, 
“Nathumli PROHOna somiranu, khikhalajila namei Saulli nathumna khayāshilak 
eina chifakhamiwui vang! 

6Ara PROHOna awui ningtongda makhangachei leikashi nathumli 
tāshungmiranu! Kala nathumna khamathā ot sākahaiwui vang inala nathumli 
kaphā sāmira. 

7Chiwui vang eina nathum pangmeiranu kala pingmeiranu; kaja ara namei Saul 
thihaida Judah shimkhurna ili awunga sākhavai thao neomihaira.” 

Saulshi eina Davidshi Khangarar 

8Chitharan Nerwui naomayara, Saulwui raithāna Abnerna Saulwui naomayara 
Ish-boshethli thānphungda Mahanaimli khuivai; 

9kala ana Gilead, Ashur, Jezreel, Ephraim, Benjamin kala Israel saikorawui 
awunga sanghaowa. 

10Saulwui naomayara Ish-boshethna Israelli khamung atamli zingkum hangmati 
kāshunghairasai, kala ana kum khani munga. Kha Judahwui shimkhurna 
Davidwui thi shura. 

11Kala Davidna Hebronli awunga sāda kum shini kala kachāng tharuk munga. 

12Nerwui naomayara Abner, kala Saulwui nao Ish-boshethwui raona 
Mahanaimwui eina Gibeonli vai. 

13Kala Zeruiahwui naomayara Joab, kala Davidwui raobingna Gibeonwui 
ra̱khongpamli asamphanga; akhashina ra̱khong akhavāk kala akhapāshina 
ra̱khong lākhavāk da pama. 

14Kala Abnerna Joabli hānga, “Yaronaobing ngakarthuida iniwui miktāli 
ngareoyangranu.” Joabna “Athumli sāyangranu!” da ngahānkai. 

15Chieina Ish-bosheth, Saulwui naowui vang Benjaminwui mi tharāda khani, 
kala Davidwui mi tharāda khani thuingalengriphaowa. 

16Kala athum kachichā ngazun akui singkhuiriplaga raighai eina tongatheida 
thitkha sāhaowa. Chiwui vang eina apam chili Helkath-hazzurim hoi, hi Gibeonli 
lei. 

17Kala chithangwui rai khangarar zakshilāka; kala Abner eina Israelwui mibingli 
Davidwui mibingna yuihaowa. 

18Kala chili Zeruiahwui naomayarabing, Joab, Abishai, kala Asahel, athum 
kathum zangsai. Asahel chaophei kathāk thāda thāka; 

19kala Asahelna Abnerli kharomvai, kala ana mikyan makhareilakla angatar eina 
kharomthuwa. 

20Chieina Abnerna kapeiunglaga, “Na Asahella?” da ngahāna. “Mha, ina” da ana 
ngahānkai. 

21Abnerna ali hānga, “Uishong lah yāshong ngareivada, nawui kharomkapaili 
kharomvāda khangateili angaponkhuilu.” Kha Asahelna ali machiholakla 
kharoma. 

22Abnerna Asahelli hānglui, “Ili makharomalu, ina nali khisāda ngaleili pitā 
ngasakrakhala? Namei Joabli ina kathāda samphangkachangrakhala?” 

23Kha ana mamayāthuda, Abnerna awukli zeimazo eina toda 
ngaruiwutmihaowa, kala saosang kahaipam chili thihaowa. Asahel saosangda 
thikahai rātheilaga chili anganingserhaowa. 

24Kha Joab eina Abishaina Abnerli kharomvai; kala zimikna tunnanai athumna 
Ammahli vāshunga, chiya Gibeonwui lamhāngli vākhavai Giah 
vāshungnanailina. 

25Benjaminnaobingna Abnerwui thi shurda kuimareiphinhaowa, kala 
kaphungton akhali kazipkha sāhaowa. 

26Chiwui thili Abnerna Joabli hānga, “Raikhai eina katang mavaila 
sāthatpamrala? Akatanga chiya khālakra kaji na matheimala? Achinā ngarāli 
kakharom ngasām khavai nawui mibingli hāngnaorala?” 

27Kala Joabna hānga, “Varena katheina,” kaja “kalikha nana mahāngsasi kaja ishi 
ngathorma eina tangda kharomki kajina.” 

28Chieina Joabna talla̱ ̱ kakhong eina saikora ngasāmhaowa, kala khipākha 
Israelli makharomluithuwa, khangararla mangararluithuwa. 

29Kala Abnerna awui mibingli ngasoda ngayā zatthailaga Arabahshong Jordan 
kānlaga ngashun pongda zatta Mahanaimli vāshunga. 

30Joabna Abnerli kakharomwui eina latunga kala ana ashi mi kazipyangser kaji 
eina, Davidwui raimibing, Asahel mazangla mi tharāda chiko mapeisāthuwa. 

31Kha Davidwui raobingna Benjaminnaobing chiya Abnerwui mi shākathum 
hangtharuk sāthata. 

32Kala athumna Asahelwui angun khuiunglaga Bethlehemli khalei avāva̱wui 
chikhurli ungchifahaowa. Kala Joabna awui mibingli ngasoda ngayā zatthaida 
Hebronli kazing ungthanga. 

2 Samuel 3 

1Saulwui shimkhur eina Davidwui shimkhur alungli kasāngkha rai sāngaroka. 
Kala Saulwui shimkhurna ngazankhangai ngazanda Davidna pangkhangai 
pangsanga. 

Davidwui Nao Kapharā 

2  Hebronli pharākasang Davidwui naomayabing: awui naochizai Amnon, 
Jezreelwui Ahino-amna pharai; 

3kala kakhane, Chile-ab, Carmenli khalei Nabalwui ra̱meiva̱ Abigailna pharai; 
kala kakathuma Absalom, Geshur awunga Talmaiwui naongalāva̱ Maacahna 
pharai; 

4kala khamate Adonijahli Haggithna pharai, kala kaphanga Shephatiahli 
Abitalna pharai; 

5kala katharuka Ithre-amli Davidwui preiva̱ Eglahna pharai. Davidwui naobing 
hi Hebronli kapharāsera. 

Abner eina Davidwui Tuingashit 

6Saulwui shimkhur eina Davidwui shimkhur rai sangarokta leilakha Saulwui 
shimkhurli Abner pangshap leilakhaowa. 

7Saulna Aiahwui naongalāva̱ Rizpah kahova̱li angashirva sāda leisai; kala Ish-
boshethna Abnerli, “Kachiwui vang nana ishāvāwui angashirva̱li ngasopikhala?” 
da hānga. 

8Chieina Ish-boshethwui tui chi shālaga Abner malungvātshunhaida hānga, “I 
Judahwui fakuila? Aja eina tangda ina navāwui shimkhurli, achināngarāli, awui 
ngasotnaobingli khayākashi michinga, nalila Davidwui pāngli 
mahorsangmimana; laga nana ili aja sha̱naowui pongli phenphāphāda leili. 

9Varena Davidwui vang ngashit kahai chi ungshung khavai ina masāsi kaje, 
Abner ili Varena theiranu, 

10kala Saulwui shimkhur eina wungram khuithuihailaga, Davidwui wungram 
Israelli kala Judahli Dan eina haophokta Beer-sheba vāshungda semkāra.” 

11Kala Ish-boshethna Abnerli tui khangatei mangahānkālengthuwa, khikhalajila 
ana Abnerli ngacheeya. 

12Kala Abnerna Davidli paomebing Hebronli chihovai, kala hithāda hānga, 
“Ngalei hi khipāwuikhala? Na ili tuingashit akha sālu, kala yanglu, chithakha 
Israel saikora nali horsangmi khavai ina nali ngachonmira.” 

13Davidna hānga, “Phālaka, ina nali tuingashit sāra, kha nawui eina ina khuiki 
kaji akha leili; chiya, nana ili samphang khavai kharā chitharan, Saulwui 
naongalāva̱ Michalli rida makhuirakha ili masamphangpaimara.” 

14 Chiwui thili Davidna Saulwui nao Ish-boshethli paomebing chihoda hānga, 
“Philistinenaobingwui ahui shākha manho sāda milaga kakhui ipreiva̱ Michal ili 
milu.” 

15Chieina Ish-boshethna, agahara Laishwui naomayara Palti-elwui eina Michalli 
vākhui ngasaka. 

16Kha agaharana chapsasui Bahurim eina tangda ali shurvai, chieina Abnerna, 
“Zatlu, hanungulu” da hānga kala ana hanunghaowa. 

17Kala Abnerna Israelwui khararnaobingli ngasanda, hānga, “Atam kasāngkha 
nathumna Davidli awunga sākhavai phai. 

18Chieina ara chiwui pongli khuirālu; kaja, PROHOna Davidli hithāda 
ngashithaira, ‘Iwui rao Davidwui pāng eina iwui Israel miyurli 
Philistinenaobingwui eina kala yangkashe saikorawui eina ina kankhuimira.’” 

19Abnerna Benjamin shimkhurlila ngazeka; chiwui thili Israella Benjamin 
shimkhur katongala mayāhaira da Davidli hāngkhavai Abnerna Hebronli vai. 

20Abnerna mi maga̱ thānphunglaga Davidwuili Hebronli khavā eina, Davidna 
Abner kala mibing chiwui vang zātkhān akha sai. 

21Kala Abnerna Davidli hānga, “Ina unglaga Israel katonga ishāmei awungawui 
mangāli kazipkhuira, chieina athumna nali tuingashit sāda ningkachāng 
athishurda saikorali nana mungra.” Chieina Davidna Abnerli chihohaida ana 
ringphālak eina zathaowa. 

Joabna Abnerli Sākathat 

22Shāngsheilaga Joabna thānda Davidwui raimibingna kachungkha 
angaponkhuida ungrāsai. Kha atam chili Davidli ngasoda Abner Hebronli 
maleisāmana, kaja chingri eina chizathairasai. 

23Joabna awui raimi saikorali ngasoda khaung eina, ali hithāda hānga, “Nerwui 
naomayara Abner awungawuili rai, kala awungana ali khikha mathālakla chingri 
eina ungngasakhaira.” 

24Chieina Joabna awungali vāda ahānga, “Nana khi kasākhala? Yanglu, Abnerna 
nawuili rai; khiwui vang nana ali chiho kahaikhala? 

25Nerwui naomayara Abnerna nali minam khavai kharāna kaji na matheikhala, 
kaja nawui khaung khavā kala kasākhavā saikora yangkhavai kharā 
maningmala?” 

26Davidwui eina Joabna shoklaga Abnerli aho khavai paomebing chihovai; kala 
athumna Sirahwui ra̱khong eina ali houngluishita; kha Davidna khikha 
matheilakmana. 

27Kala Abner Hebronli latungluishita, Joabna keinungwui ngaveipheili 
ngathumda angazek khavai thānvai; kala ana chili awukli toda, a thihaowa, kaja 
agato Asahelwui raithit hāngsangkakhuina. 

28Naoda Davidna kashā eina, ana hithāda hānga, “Ila iwui wungramla PROHOwui 
mangāli, Abner, Nerwui naomayara kathiwui asheeli khikha khangui 
maleilakmana. 

29Hiwui kashong Joabwuitungli kala ashi avāva̱wui shimkhur tungli tāranu; kala 
Joabwui shimkhurli zaizai khangaya̱ nilala, phārrei kagazā nilala, khamā kaza̱ 
nilala, raighaina kathi nilala, kashakazā khavāt nilala, leichingranu!” 

30Chithāda sāda Joab eina agato Abishaina Abnerli sāthata; khikhalajila Gibeonli 
rai ngararlakha agato Asahelli ana sāthathaowa. 

31Chiwui thili Davidna Joab kala chili leikasābing saikorali hānga, “Kachichāwui 
kachon serkhākta bora ngavailaga Abnerwui vang chapngachālu.” Kala Awunga 
Davidna kathi oko chili shurzata. 

32Athumna Abnerli Hebronli chifahaowa, kala Davidna Abnerwui chikhurtungli 
panglāk eina achapa, kala mibing saikorala chapsera. 

33Kala awungana Abnerwui vang chapngachāda hānga, “Abnerla mangkhama̱na 
kathi thāda thirala? 

34Napāngla makhalap, napheila zurthing masang; makhayāwui mangāli 
kongkhalui thāda na kongluihaira.” Kala latluida mi saikorana awui vang chapa. 

35Kala mibingna Davidli ngashunshong phazā khavai suiya; kha ana, “Kalikha ina 
zimik matunranglakha zāt lah khikakha zaakha Varena ili theiranu” jihaowa. 

36Kala mibingna chi theilaga ringphālakhaowa, kala awungana kasāsā chi 
yanglaga ningyāng unglaka. 

37Chiwui vang mibingna kala Israel saikora, chithang Nerwui naomayara 
Abnerli sākathat hi awungawui ning eina maningmana da theikhui. 

38Kala awungana awui raobingli hānga, “Israelwui lungli wungnao akha kala 
kahaka mi akha aja zimiksho shimānhaira kaji nathum theila? 

39Thao neomihaida awunga sanglala aja I ngazanda lei. Zeruiahwui 
naomayarabing hi iwui vang pangnahaowa. Makaphā kasāpali awui makaphā 
athishurda PROHOna athut khuinaora.” 

2 Samuel 4 

Ish-boshethli Sāthat kahai 

1Hebronli Abner thihaira kaji kashā eina Saulwui nao Ish-bosheth malung 
kaping shimānhaowa, kala Israel saikora wukkhananghaowa. 

2Chitharan Saulwui naomayara Ish-boshethwui mi ngaponkazāwui kathāna 
khani leisai; akhali Baanah, akhapali Rechab hoi; Be-erothli khalei Benjamin 
shimkhur Rimmonwui naomayara thathuiya (kaja Be-erothnaobing 

3Gittaimli yāmvāda apamchang kahaiwui vang Be-erothli Benjamin shimkhurli 
shānsanga). 

4  Saulwui naomayara Jonathanwui nao aphei sheisha̱laga akha leisai. A kum 
phangā kahairakasā tamli Jezreelli shokkahai Saul eina Jonathanwui pao kashā 
chitharan ali kakhuipava̱na phunglaga khayāmli katotnāhaoda kongluida aphei 
tekhaowa. Kala awui ming Mephibosheth hoi. 

5Chitharan Be-erothpa Rimmonwui naomayara khani, Rechab eina Baanahna 
ngashunung kasā atamli Ish-boshethwui shimli khavā eina, ana ngasāmkhuida 
pisai. 

6Kala yanglu, ashi khāmong khamayonva̱ chila mā sāmathāda singutta 
pivāhaowa; chieina Rechab eina Baanahna kasainakha azanga. 

7Anina shimlungli kākhayang tharan, awui petli pisai, anina shaothatta akui 
rangkhui, kala akui chi phungda Arabahwui shongfa eina ngayā zatthai, 

8kala Hebronli vāda anina Ish-boshethwui kui Davidli khuivāmi. Anina awungali 
hānga, “Nawui yangkashe, kala nawui manglā khuikhavai kasā Saulwui nao Ish-
boshethwui kui hili leili; aja zimik PROHOna ishāmei awungawui vang Saul kala 
awui naothei tungli athut khuimihaira.” 

9Kha Davidna, Beerothpa Rimmonwui naomayara Rechab eina agato Baanahli 
hānga, “Ka̱lākashi kachiva̱wui eina ili huikhame PROHOwui ming singda 
kahāngna, 

10kachikathāna khamathā paona da phaningda, ‘Saul thihaira’ da rākahāng 
tharan awui paowui vang ina sāman mida ali ina tukkhuida Ziklagli 
shaothathaowa. 

11Chithākha makaphā mina khamashung mili, awui shim petli pida leilakha 
sākathata chili ina athut khuida nanili masāthat ngayimala?” 

12Kala Davidna awui raimibingli kasoda athumna aphei apāng katatlaga phasā 
chi Hebronwui ra̱khongpheili hokthanghai. Kha Ish-boshethwui kui chi khuilaga 
Hebronli Abnerwui chikhurli chifahaowa. 

2 Samuel 5 

Davidli Awunga Kasang 

1  Chiwui thili Israel shang saikora Hebronli vāda Davidli hānga, “Yanglu, ithum 
nawui ashee asāna. 

2Khare kachāng Saulna ithumli munglakha Israelli thānshokkhame chi nana; 
kala PROHOna nali, ‘Iwui Israel mibingwui yao kahoma sāra, kala 
athumwuitungli nana wungnao sāra’ da hānghaira.” 

3Chiwui vang Israelwui khararnao saikorana awungali Hebronli rāhānga; kala 
Hebronli Awunga Davidna athumli PROHOwui mangāli tuingashit sai, kala 
athumna Israelwui awunga sākhavai Davidli thao neomihaowa. 

4 Davidna mungkaphok atamli a zingkum thumra kāshunghairasai, kala ana kum 
hangmati munga. 

5Ana Hebronli leilakha kum shini kachāng tharuk Judahli munga, kala 
Jerusalemli ana Israel eina Judahli kum thumrāda kathum munga. 

Davidna Zion Kakhui 

6  Awunga eina awui mibingna Jerusalemli khalei Jebusnaobingli ngarar khavai 
vai; chili kapambingna, Davidli, “Na hili marāzangthukmara” da kaphaningwui 
vang, “Nana hili marāzangrarmara, pheikatek mik khangapeobingnala nali 
kashamshapra” da hānga. 

7Chithālala Zionwui raipan Davidna yuihaowa, chiya Davidwui keinungna. 

8Kala chithang Davidna hānga, “Kachikathāna Jebusnaobingli sāthatra jiakha, 
ana tara̱khur chieina katā Davidna yangkharingmeikap kaji pheikatek, mik 
khangapeobingli kāngararranu.” Chiwui vang eina “Khangapeobing, katekbing 
china shimli kazang masamphangmara” da kahāngna. 

9Kala Davidna raipan sākahai apam chili pānda Davidwui keinung da hoi. Millo 
alungshongwui eina thuilaga keinung chi kuimareida Davidna ngaveimithaowa. 

10Kala Davidna mataisangkhangai mataisanghaowa, kaja 
saikorawui PROHO Varena ali ngasomi. 

Hiramna Davidli Khamashit 

11  Kala Tyrewui awunga Hiramna Davidli paomebing eina ngasoda cedarthing, 
kala thing ot, ngalung ot kasā mi chihovāda Davidwui dolanshim asākāmi. 

12Kala ali Israelwuilungli Varena awunga sāngasakhaira, kala awui wungram 
Israelwui vang mai kāngasakhaira da Davidna theikhui. 

Davidwui Nao Jerusalemli Pharākasang 

13Kala Hebronwui eina Jerusalemli akapam atamli Davidna preiva̱ kala 
ngashirva̱ chungmeida khuida naomayara kala naongalāva̱ kachungkha 
pharāsanghaowa. 

14 Kala awui nao Jerusalemli kapharābing chiya; Shammu-a, Shobab, Nathan, 
Solomon, 

15Ibhar, Elishu-a, Nepheg, Japhia, 

16Elishama, Eliada, kala Eliphelet athum hina. 

17  Israelwuitungli Davidli thao neomida awunga sanghaira kaji 
Philistinenaobingna kashā eina, athumna Davidli phāvai; kha Davidna shāhaoda 
raipanli tāpamhaowa. 

18Chitharan Philistinenaobingna Rephaim tampāk puitinghaowa. 

19Kala Davidna Vareli, “Philistinenaobingli angararrala? Kala athumli iwui 
pāngli mahorsangmirakhala?” da ngasana, kala PROHOna hānga, “Kaulu, kaja 
Philistinenaobingli mashoila ina nawui pāngli horsangmira.” 

20Kala Davidna Baal-perazimli angararda chili yuihaowa; kala ana “Tara̱ 
kaphong thāda PROHOna kathangthām khaimihaira” da Davidna hānga. Chiwui 
vang eina apam chili Baal-perazim hoi. 

21Kala Philistinenaobingna athumwui meoma̱bing makhuiphāla yāmhaida 
David kala awui mibingna pongunghaowa. 

22  Kala Philistinenaobingna rāluishitta Rephaim tampāk puitinghaowa. 

23Kala Davidna PROHOli khangasan tharan, ana hānga, “Shingāda mavālu, kha 
khanukshong eina balsam thing pamli mai ngarei ngarokta vālu. 

24Kala nathumna balsam thing tungli mi kazatkhon kashā eina, nathumna 
ngatha̱phoklu; kaja Philistinenaobingli PROHOna sāthat khavai zatkaphokna.” 

25Kala PROHOna kakaso athishurda Davidna sai; kala Geba eina thuida Gezer 
vāshungda Philistinenaobingli sākazammihaowa. 

2 Samuel 6 

Ningkhami Oko Jerusalemli Khuikhaung 
(1 Thot 13.1-14, 15.25—16.6,43) 

1  Davidna Israelwui mi thingthumrā kapangkhui kahai chi kazipkhuiluishita. 

2 Kala Cherubimtungli chipam kahai saikorawui PROHO Varewui ningkhami oko 
Baale-judahwui eina khuikā khavai ali khangaso saikorali Davidna thānvai. 

3 Kala kaphungtungli kapama Abinadabwui shim eina Varewui ningkhami oko 
chi akhuida seigari kadhar akha eina phunga; kala gari kadhar chi Abinadabwui 
naomayara khani, Uzzah eina Ahiona thaunga, 

4Varewui oko chi zangda; Ahiona oko mangāli zata. 

5David kala Israel shimkhur saikora mathānthup eina PROHOli masot chigatta laa 
sālaga lyre kala tingteilā, tambourine kala castanetbing kala cymbalbing singda 
ringphāngaruma. 

6Kala athumna Naconwui lanpumli ungkashung eina, sei kongluihaida Uzzahna 
pāng katingshokta Varewui ningkhami oko chi yonkhui. 

7Kala Varena Uzzahli malungvāthaowa; kala Varena ali sāthathaowa, 
khikhalajila ana oko chili apāng eina saza̱haoda Varewui ningkhami oko ngalem 
chili thihaowa. 

8Kala PROHOna Uzzahli shaothat kahaiwui vang David malungvāthaowa, chiwui 
vang apam chili Perez-uzzah phokmi. 

9Chithang Davidna PROHOli khangacheewui vang, “PROHOwui ningkhami oko hi 
iwuili kathāda khuiungrakhala?” jihaowa. 

10Chiwui vang Davidna PROHOwui ningkhami oko chi Davidwui keinungli 
makhuiungngaithuda ngateida Gitwui Obed-edomwui shimli haihaowa. 

11 Kala chili kachāng kathum haida, Obed-edom kala ashi shimkhur 
saikorali PROHOna somi. 

12  “Varewui ningkhami oko kahaiwui vang Obed-edomshili kala ashiwui 
khalalei saikorali PROHOna somihaira” da awunga Davidli rāhānga. Chieina 
Davidna mathānthup eina Varewui ningkhami oko chi Obed-edomwui eina 
akhuida Davidwui keinungli khuiunghaowa; 

13kala athumna PROHOwui ningkhami oko chi phunglaga ngasām tharuk kakhui 
eina, ana mukkā akha eina asā kaphā seinao akha da pha̱phayai. 

14Kala Davidna khamanaka ephod neilaga PROHOwui mangāli yāng eina 
pheichak sai. 

15Chithāda sāda Israelwui shimkhur saikorana talla̱khon kala khavaokhon eina 
ngasoda PROHOwui ningkhami oko chi khuiunga. 

16 PROHOwui ningkhami oko Davidwui keinungli ungkashung eina, Saulwui 
naongalāva̱ Michalna charfawui eina yangshoka, kala Awunga 
Davidna PROHOwui mangāli pheichak kasā chi theida awui ningli 
yangkharinglākhaowa. 

17Kala Davidna sākahai kachonshim alungwui apam ngarān kahai chili 
athumna PROHOwui ningkhami oko chi zangrunghaowa; kala Davidna rikkatā 
kachigat kala ningyatchigat sāda PROHOli chigata. 

18Kala Davidna PROHOwui mangāli rikkatā kachigat kala ningyatchigat chi sākup 
kahaiwui thili, ana mi saikorali ashangva̱ PROHOwui ming singda somi; 

19 kala chili khalei Israel katongali, sha̱nao mayarnao mateila khamuihāng 
akharip, sā marimkharip da yaowa. Chiwui thili mibing kachichā shimli 
ungserhaowa. 

20Kala Davidna ashi shimkhurli somikida unga. Kha Saulwui naongalāva̱ 
Michalna Davidli samphang khavai shokngarokta hānga, “Achei-arei makathei 
mi akhana kakhayak matheilākla akhalatta mafakakham thāda awui raobingwui 
preiva̱ ngarāwui miktāli Israelwui awungana aja akhalatta sāda khalei hi 
kayākha maikashi otkhala!” 

21Kala Davidna Michalli hānga, “PROHOwui mi, Israelwuitungli wungnao sāda ili 
kapangkasang, navāwuitungli, awui shimkhur saikorawuitungli, ili 
kapangkakhuia PROHOwui mangāli kasāna— kala PROHOwui mangāli ina 
ringphāchingra. 

22Nana mayangkhangai otsak hili lāngda ikhalatta safara; kala nawui mikyanli 
ina tonmeira, kha nana kahānga preiva̱ngarā china ili masot mira,” 

23Kala Saulwui naongalāva̱ Michal awui athitlam eina tangda nao 
mapharāluithuwa. 

2 Samuel 7 

Varena Davidli Ngashitkhami 

1  Ara awunga chi, PROHOna awui yangkashebingnala mahapkhano ngasakla 
awui shimli ngasāmkakhui tharan, 

2awungana Nathan marānli hānga, “Yanglu, ina cedarthing eina kasā shimli 
pamda lei, kha Varewui ningkhami okova kachonshimli lei.” 

3Chieina Nathana awungali hānga, “Zatlu, nawui ningli kaphaning saikora sālu, 
kaja PROHOna nali ngasomida lei.” 

4Kha chithang ngayā PROHOwui tuina Nathanli rāhānga; 

5“Vālu, iwui rao Davidli, ahānglu, ‘PROHOna hithāda hānga: Iwui pamkhavai shim 
akha nana sāmirala? 

6Egyptwui eina Israelwui mibingli thānshokthang eina thuida aja rāshungda ina 
shimlungli mapamrangli; kha ina kachonshimli pamda ngasozatching kajina. 

7Ina Israelwui mibingli ngasokazat pam saikorali, ina wungva̱-wungvābingli 
khituikha kahānghairala kala iwui mibingli homkhangasaka athumli, khisāda 
cedarthing eina ili shim masāmimakhala’ da ina kahāngla? 

8Chiwui vang iwui rao Davidli ahānglu, ‘Ashangva̱wui PROHOna hithāda hānga, 
nana yaohomda khararli zatkasāwui eina Israelnaoli wungnao sākhavai ina 
hokhui; 

9kala ina nawui kazatpam kachida ngasomi, nawui yangkashibinglila ina yuimi; 
kala okathuili ngammeikap kajebing thāda ina nawui aming reimeikap 
ngasakra, 

10kala iwui yur Israelwui vang ina apam akha kapangkhuimira, chithāda sāda 
athumna kachichāwui pamli pamra kala makaphā kasābingna khareli 
kachotkachāng khami thāda masāluimara, 

11khare kachāng ina wungva̱-wungvābingli kapangsangda Israelli 
munglakhawui atam thāda; ina nawui yangkashebingwui eina nali ngasāmkhui 
ngasakra. Chili lāngmeida PROHOna nali shim akha sāngasakra da PROHO na 
hānghaira. 

12 Nawui atam ungshungda navāngarā thāda kathi chitharan, ina nawui 
naongarā, nana pharākakhuiya akhali awui wungram semkāmira. 

13Iwui mingwui vang ana shim akha sāra, kala awui wungramwui 
wungpamkhong mangacheila ina semkāmira. 

14 Ina awui avāva̱ sāra, kala ana iwui naomayara sāra. Ana khangui kasā tharan, 
ina yur khangateiwui pāngli horsangmida tandi mira; 

15kha nawui mangāli khuishok kahai Saulwui eina khuithui kahai thāda iwui 
makhangachei leikashi awui eina makhuithuilakmara. 

16 Kala nawui shimkhur kala nawui wungram iwui mangāli leiching ngasakra, 
nawui wungpamkhong katang mavaimara.’” 

17Tui hibingwui athishurda, kala mahākhami hiwui athishurda, Nathanna 
Davidli hāngsera. 

18Chiwui thili Awunga Davidna zangda PROHOwui mangāli pama, kala hānga, 
“O PROHO Vare, narao I khina da, kala iwui shimkhur khina da hiyākha sakta 
nganaorākhamikhala? 

19Kala O PROHO, Vare nawui mangāli hi kateowa ot akhana jilala, iwui wungram 
katang mavaimara da hāngmihaira! 

20Kala Davidna hili lāngda nali khi hāngluirakhala? Kaja O PROHO Vare, naraoli 
nana katheina! 

21Khikhalajila nawui ngashit kahai, kala nawui ningkachāng athishurda narao 
ina theikhui khavai hakkhamahā ot sāmihaira. 

22Chiwui vang eina, O PROHO Vare, na khareiana; kaja na thāda khipākha 
maleimana, kala ithumna kashā thāda na maningla Vare khangatei maleimana. 

23 Nawui mibingwui mangāli miyur katei kala athumwui varebing 
kashamshokkhami eina nawui yurwui vang hakkhamahā kala khangachee 
khangachā ot samida, akhalatta aming theingasakta Varena awui mibingli 
Egyptwui eina ngatangkakhui, nawui Israel yur thāda okathuili khangatei yur 
khipā leikhala? 

24Kala nawui mi sāching khavai nakhalattawui vang nana nawui Israel mibing 
sakāmihaira; kala nana, O PROHO, athumwui Vare ngasāmi. 

25Ara, O PROHO Vare mangacheila ungshung ngasakmilu, nana nawui rao kala 
awui shimkhurwui pongli hāngkahai tui chi ungshung ngasakmilu, kala 
hāngkahai thāda sāmilu; 

26kala naming katang mavaila reisang ngasakta ‘Ashangva̱wui PROHOna Israelli 
Vare sāra’ da hāngra; kala narao Davidwui shimkhur sakāmira. 

27Kaja na, O saikorawui PROHO, Israelwui Varena, ‘Nali shimkhur akha sakāmira’ 
da phongkhamiwui vang naraona seihā sāshap kajina. 

28Ara, O Proho VARE, nava Varena, nawui tui mashunga, kala nana naraoli 
khamathā ot ngashitmihaira; 

29chiwui vang eina ara naraowui shimkhur hili sokhamili ningyāng ungranu kala 
katang mavaila nawui mangāli leichingranu, kaja O Proho VARE nana hānghaira, 
kala nawui sokhami china naraowui shimkhurli katang mavaila somiranu.” 

2 Samuel 8 

Davidwui Wungram Hakkasang 

1  Hiwui thili Davidna Philistinenaobingli yuihaida munghaowa, kala Davidna 
Philistinenaobingwui eina Metheg-ammah ngapaikhui. 

2Kala ana Moab yuikhui, kala Moabwui mibingli pareng sālaga ngaleili pizang 
ngngasaka; pareng khani shaothat khavai, kala pareng akha chihomi khavaina. 
Kala Moabwui mibing Davidwui rao sahaoda shai chigata. 

3Zobahwui awunga Rehobwui naomayara Hadadezerna awui lam Euphrates 
kongli hankhui khavai khavā atamli rai sāda Davidna yuihaowa. 

4Kala Davidna awui eina sigui katong mi thingkha kala shāshini, kala raimi 
thingmaga̱ da ngapaikhui; kala Davidna siguigari shākha shimen khavai sigui 
taihailaga khangateibing chiya aphei sātekmiserhaowa. 



586 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5Kala Damascuswui eina Syrianaobingna Hadadezerli ngachon khavai kharā 
eina, Davidna Syrianaobing thingmaga̱ sāthathaowa. 

6Chieina Davidna Damascuswui Aramli raimi chipamhaowa; kala 
Syrianaobingla Davidwui rao sathuihaida shai chigata. Kala Davidna khavāpam 
kachida PROHOna yuingasaka. 

7Kala Davidna Hadadezerwui raobingli sināwui chāngveibing chi Jerusalemli 
khuiung ngasaka. 

8Kala Awunga Davidna Hadadezerwui keinung, Betah kala Berothaiwui eina 
pithrai kachungkha khui. 

9Hadadezerwui raimili Davidna yuihaira da kashā eina, Hamathwui awunga 
Toina anaomayara Joramli, 

10Awunga Davidli shālam kala ringkaphā hāngkhavai chihovai, khikhalajila ana 
Hadadezerli ngararlaga yuihaowa. Kaja Hadadezer eina Toi rai 
sangarokchingsai. Kala Joramna sināwui ot, lupāsāwui ot, pithraiwui ot ali 
ngasoda khuivāmi; 

11kala Awunga Davidna otbing chi khuida PROHOli chigata, chieina ngasoda, 

12Edomwui, Moab, Amon, Philistine, Amalek, kala Rehobwui nao Zobahwui 
awunga Hadadezerwui eina kakhui sinā lupā saikora PROHOli chigata. 

13  Kala Davidna akhalatta mingkhamayāng samphanga. Kala ana latkhaung 
atamli Machi Tampākli Edomnaobing thingtharāda chishat sāthata. 

14Kala Edomli Davidwui raimi chipama, Edomwui apampamli raimi 
chipamvāserhaida Davidwui rao sāhaowa. Kala PROHOna Davidli ana khavā 
apam kachida yuingasaka. 

Davidwui Otva̱bing 

15  Davidna Israel katongali mungda mashun eina kala ngaraichā eina nganaomi. 

16Kala Zeruiahwui naomayara Joabna raimi saikorawui atungli yanga; kala 
Alihudwui naomayara Jehoshaphatna kapime sai; 

17kala Ahitubwui naomayara Zadok eina Abiatharwui naomayara Ahimelechna 
pāngmon sai; kala Seraiahna kapime sai; 

18kala Jehoiadawui naomayara Benaiah Cherethnaobing eina Pelethnaobingwui 
akhavā sai; kala Davidwui naongarābing pāngmon sāsera. 

2 Samuel 9 

Mephiboshethli Lumashankhami 

1  Kala Davidna hānga, “Jonathanwui mai eina ina lumashanmikapai Saulshi 
shimkhurwui mi taifala?” 

2Atam chitharan Ziba hoda Saulwui rao sakasā akha leisai, kala athumna ali 
Davidwuili hovai kala awungana hānga, “Na Zibala?” Ana, “Amei, narao ina” da 
ngahānkai. 

3 Kala awungana hānga, “Ina Varewui lukhamashan mikapai Saulshi 
shimkhurwui mi khipākha maleimala?” Zibana awungali ngahānkāda, 
“Jonathanwui nao aphei kateka akha lei.” 

4Awungana ali hānga, “A kali leili?” Zibana awungali ngahānkai, “A Lodebarli 
Ammielwui naomayara Machirwui shimli lei.” 

5Chieina Awunga Davidna mi chihoda Lodebar, Ammielwui naomayara 
Machirwui shimwui eina ahokhui ngasaka. 

6Kala Saulwui naomayara Jonathanwui naomayara Mephiboshethna Davidli 
vāda kui mashunzangda akhoruma. Kala Davidna, “Mephibosheth!” da kaho 
eina, “Narao I hili leili” da ana ngahānkai. 

7Kala Davidna hānga, “Mangacheelu; navā Jonathanwui mai eina ina nali 
lumashanmira; nawo Saulwui lam saikora nali hanmira, kala nana iwui tableli 
phazārumchingra.” 

8Chieina ana khorumda hānga, “Thikahai fali ina phakhamei maleimana, amei! 
Khiwui vang ili chiyakha sakta yangsangmikhala?” 

9Chiwui thili awungana Saulwui rao Zibali hokhuida hānga, “Saulwui, kala awui 
shimkhurwui khalalei saikora nawui akhavāwui naoli ina mikahaina. 

10Na kala nanaomayarabing, kala nawui raobingna awui vang lui chi vāra, kala 
akhavāwui naomayara zākhavai chiwui heithei khuiungmira; kha nawui 
akhavāwui naomayara Mephiboshethva iwui tableli phazāchingra.” Chitharan 
Zibawui nao tharāda phangā kala rao maga̱ da leisai. 

11Chieina Zibana awungali ngahānkāda hānga, “Awunga ishāmeina kakaso 
athishurda narao ina sāra.” Chieina Mephiboshethna awungwui naomayara 
akha thāda Davidwui tableli ngasoda phazāruma. 

12Chitharan Mephiboshethwui naomayara katenao Mica hoda akha leisai. Kala 
Zibawui shimli kapama mi saikora Mephiboshethwui rao saserhaowa. 

13Chithāda Mephiboshethna Jerusalemli pama; kala ana awungali ngasoda 
phazā ngarumchinga. Ava aphei khanini teka. 

2 Samuel 10 

Davidna Ammonbing eina Syrianaobingli Khayui 

(1 Thot 19.1-19) 

1  Khaleilaga Ammonnaobingwui awunga thihaida, anaomayara Hanunna mahut 
shinda thuimunga. 

2Kala Davidna hānga, “Avāva̱ Nahashna ili khayāshida kasā sāda, inala Hanunli 
khayāshida sāra.” Chiwui vang eina avāva̱ kathiwui wukkakhanang chithei 
khavai Davidna awui raobingli chihovai. Chithāda Davidwui raobingna 
Ammonnaobingwui apamli vai. 

3Kha Ammonwui wungnaobingna Hanunli hānga, “Davidna navāli 
khayākashiwui vang ninglum ngasak khavai nali mi chihokharāna da phaningla? 
Keinung hi phākhuida ra̱yang khavai kala ngalei khuikhavai Davidna awui raoli 
kachiho maningmala?” 

4Chieina Hanunna Davidwui raobing chili morhā lākharip simihai, phahon 
ngahunpat katattāmihailaga shiunhaowa. 

5Hi Davidli kahāng eina, ana athumli angarokkhui khavai mi chihovai, kaja 
athum khayaklākhaowa. Awungana angarok ngasakta hānga, “Nathumwui 
morhā mashokranglakha eina tangda Jericholi pamsālu, chiwui thili hanunglu.” 

6Ammonnaobingli Davidna maringkaphā chi theihaoda, athumna Beth-rehobli 
khalei kala Zobahli khalei Syriawui raimi thingmaga̱, Maacah awungali ngasoda 
thingkha, Tobwui thing tharāda khani amasākhui. 

7Kala tui chi kashā eina Davidna Joabli ngasoda rai ashangva̱ kapingbing saikora 
chihoserhaowa. 

8Kala Ammonnaobingna raisāri ngaveiriplaga zangkhavai ngaveili pareng sāda 
kazipa; Zobah eina Rehobwui Syrianaobing kala Tobeina Maacahwui 
raimibingna luiwuk khamashāli kazipa. 

9Joabna khanukshongla mangāshongla nganingphin kahai chi kathei eina Joabna 
Israelwui raimi hākhuilaga Syriawui raimibingli ngarar khavai nganingrip 
ngasakhaowa; 

10khangateibing chi agato Abishaiwui pāngli horsangmida Ammonnaobingli 
ngarar khavai ngahermithaowa. 

11Kala ana hānga, “Syriawui raimibingna yuihaiakha, nana rāngachonlu; kala 
Ammonwui raimibingna yuihaiakha, ina rāngachon jira. 

12Pingmeilu, kala ithumwui mibingwui vang kala ithum Vare keinungwui vang 
mayarnao akha sāda ngararsa; PROHOna khamayā chieina vairanu.” 

13Chieina Joab eina awui raimibingna vānganaida akhangarar eina, Syriawui 
raimibing awui mangāli yāmhaowa. 

14Kala Syriawui raimi yāmhaira da kathei eina, Ammonwui raimibingla agato 
Abishaili mangararla keinunglungli yāmungserhaowa. Chieina Joabna 
Ammonnaobingli mangararluila Jerusalemli latunghaowa. 

15Kha Syriawui raimibingli Israelna yuikahai chi kathei eina, Syriawui 
raimibingna kazipluishita. 

16Kala Euphrates makānda khalei Syrianaobingli Hadadezerna ahokhui 
ngasaka; kala athumna Hadadezerwui raimi kathāna Shobachli ngasoda Helemli 
thānrai. 

17Kala chi Davidli kahāng eina, ana Israel saikora kazipkhuilaga Jordan kānkāda 
Helemli vai. Kala Syriawui mibingna ngaherlaga Davidli ngarara. 

18Kha Israelwui mangāli Syriawui raimibing yāmhaowa; kala Davidna siguigari 
kathaobing shāshini, sigui katong thing hangmatili sāthathaowa; raimi kathāna 
Shobachna khamā za̱haida chili thihaowa. 

19Kala Hadadezerwui rao wungnaobingna athum Israelwui azingli maikashi 
samkaphang chi theilaga, athumna Israelli amashitkhuihaowa. Kala Israelwui 
rao sāhaowa. Chiwui vang eina Syriabingna Ammonnaobingli ngachonki kaji 
tharinghaowa. 

2 Samuel 11 

David kala Bathsheba 

1  Kum chiwui mayo atamli awungabing rai vangarar khavai khavā tharan, 
Davidna awui raobing kala Israel saikora Joabli ngasoda chihovai; athumna 
Ammonnaobingli angararda athut akhui kala Rabbahli kuinamhaowa. Kha 
Davidva mavāla Jerusalemli pamsai. 

2Thangngashunkha Davidna ngasāmkakhuiwui eina ngakarthuida awunga 
dolantungli yaothuikakā tharan, sha̱nao akha ra̱vaikasā thei; kala sha̱nao chi 
azak mathāshuna. 

3Davidna mi chihoda sha̱naopava̱ chiwui pongli vāngathing ngasaka. Kala mi 
akhana hānga, “Chi Eliamwui naongalāva̱, Bathsheba kahova̱, Hitpa Uriahwui 
preiva̱ maningmala?” 

4Chieina Davidna paome chihovāda ahokhui ngasaka; kala preiva̱ chi kharā eina 
ani ngasopi. (Sha̱naopava̱ chi khamakhaowui eina tharkakhui atam sāsai). 
Chiwui thili ana ashi shim hanunghaowa. 

5Kala sha̱nao chi nao vaihaowa; kala Davidli, “I nao vaihaira” da pao chihoda 
vāhānga. 

6Chieina Davidna Joabli, “Hitpa Uriahli chihounglu” da pao chihovai. Chieina 
Joabna Uriahli shiunhaowa. 

7Uriah khaung eina Davidna, Joab kathāda leili, mibingla kathāmameili, rai 
khangarar kathāhaira, da ngahāna. 

8Chiwui thili Davidna, “Na shimli ungda phei pheolaga ungngasāmkhuilu” da 
hānga, kala Uriahna awungawui shim eina thuihaowa, kala awui thili 
awungawui eina lemmet chihovai. 

9Kha Uriahna awui shimli maungla, awungawui raobingli ngasoda 
khāmongpheili pihaowa. 

10Kala athumna Davidli “Uriah shimli maungmana” da kahāng eina Davidna, “Na 
kha̱ram eina khaung maningmala? Khisāda na shimli makhaungkhala?” 

11Uriahna Davidli ngahānkai, “Ningkhami oko kala Israel eina Judahna rāmli 
pamsera; kala ishāmei Joabla, raobingla khamasaili rairum sāda lei; chithākha 
ina kathāda phāshak phazāda preiva̱li ngasopirakhala? Nana thei kala 
namanglāna theira, ina hikathā ot masālakmara.” 

12Chieina Davidna Uriahli hānga, “Ajala pamsanghaolu, laga akhama nali 
zatngasaknaora.” Chieina Uriahna chithangla akhama kathāla Jerusalemli 
pamsanga. 

13Kala Davidna phakazā hoda awuili aphazā ngaruma, kala marip ngasakhaowa. 
Kha ngayāshong shimli maungla awungawui raobingli ngasoda piya. 

14Ngathorshong Davidna Joabli chithi akha kapilaga Uriahwui pāngli sangmi. 

15Kala chithili hithāda kapisanga, “Uriahli sakmeikap kaja rai mangāli 
thānngasaklu, kala yāmhailaga ali sāthat ngasakhaolu.” 

16Kala Joabna keinung kuinam kahai chili ali zangngasaka, ana rai 
khamarākabingwui apam theihaoda chili chihovai. 

17Kala keinung chiwui mibingna Joablongli shokngarara; Davidwui mibing 
kaikha thihaowa. Hitpa Uriahla thihaowa. 

18Chiwui thili Joabna Davidli raiwui pao hāngchiphunda, 

19kala ana paomeli hithāda hānga, “Raiwui pao awungali hāngser kahaiwui thili, 

20awungana malungvātta, kala nali hithāda hāngda, ‘Khisāda keinungli chiyākha 
nganaida vāngararkhala? Athumna phākhowui eina kaprāra kaji matheimala? 

21Khipāna Jerubbeshethwui naomayara Abimelechli sāthat? Sha̱nao akhana 
phākho tungwui eina chakrikui ali horrorda ali Thebezli tākthat kahai 
maningmala? Khisāda chiyākha nganaida phākholi vākhala?’ jiakha, nana 
hithāda hāngra, ‘Nawui rao Uriahla thihaira’ ” jilu. 

22Chieina Joabna kahāng tākam eina paomena Davidli unghānga. 

23Paomena Davidli hānga, “Athumna singyuihaida ithumli tampākli kharomrai, 
kha ithumna kharomungluishitta ngavei ungshunga. 

24Chieina athumna phākhowui eina naraobingli malā kaprāda awungawui raimi 
thihaowa; kala narao Hitpa Uriahla thihaira.” 

25Davidna paomeli hānga, “Joabli ahānglu, ‘Chiwui vang wukmakhanangalu’ jilu; 
kaja, rilala naolala raili kathi khangachāna; keinung chili pangmeida ngararlu, 
kala yuikhui khavai sālu, kala ali katomlu.” 

26Agahara Uriah thihaira kaji kashā eina apreiva̱na awui vang chapngachai. 

27Kala chapkhangachā atam chi peikahaiwui thili Davidna chihovāda awui 
shimli hounga, kala ani ngakumda naomayara akha pharākhui. Kha Davidna 
kasā otsak china PROHOli maringphāngasakthuwa. 

2 Samuel 12 

Nathanna Davidli Hāngkhamachin 

1  Kala Nathanli PROHOna Davidwuili chihovai. Ana Davidli hithāda rāhānga, 
“Keinung akhali mi khani leisai; akhava shānglaka, akhapāva chāmlaka. 

2Kashānga chiya yaola, seila kachungkha leisai; 

3kha kachāma che yaolānao lokhuida akhamāng leisai. Ana chi nganaokhuida, ali 
kala anaongarāli ngasoda nganaokai; awui zātla ngayarzai, tengkotlila 
mangngaruma, kala khavamla vampamda anao ngalāva̱ thāda sai. 

4Chitharan kashāngawui shimli khami akha rai, kha awuili rākazanga khami 
chiwui vang awui seila, yaola shivamhaida, ana kachāmawui yaonao chi khuida 
khami chiwui vang taithatmihaowa.” 

5Chiwui vang eina David malungvātnahaida Nathanli hānga, “PROHOwui ming 
singda kahāngna, hikathā mili sāthat ngayiya; 

6kala ana lukhamashan maleilakla hikathā kasāwui vang, ana yaonaowuitungli 
sharuk matishida mataida hanmi ngayiya.” 

7Nathanna Davidli hānga, “Mi chi nana, Israelwui PROHO Varena kahāngna, 
‘Israelwui awunga sākhavai ina nali thao neomi, kala Saulwui pāng eina ina nali 
kankhui; 

8kala ina nawui akhavāwui shimkhur, preiva̱ ngarāla nawui pāngli horsangmi; 
Israel kala Judahwui shimla nali miserhaira; hi teonai jilala, ina lāngmeida 
ngarumsangmihairara. 

9Kachiwui vang eina nana PROHOwui tui makhuisangla hikathā makaphā ot 
sākhala? Hitpa Uriahli nana raighai eina sāthathaira, kala Ammonbingli sāthat 
ngasakhaira, laga apreiva̱li nana ngakumhaira. 

10Chiwui vang ara raighai china nawui shimkhurwui eina mapākthuimara, 
khikhalajila nana ili chipathaira, kala Hitpa Uriahwui preiva̱li nana 
ngakumhaira.’ 

11 PROHOna hithāda hānga, ‘Yanglu, ina nashi shimkhur khalattawui eina nali 
makaphā shokngasakra; kala ina napreiva̱ngarā nawui miktāli 
khongnainaobingli mihaida, ana napreiva̱li ngashun kahorli ngasopira. 

12Nana ngathumda sai, kha ina phonglāk eina Israel saikorawui mangāli, kala 
ngashun kahorli sachitheira.’” 

13Davidna Nathanli hānga, “PROHOwui mangāli ina morei sāhaira.” Nathanna 
hānga, “PROHOna nawui morei pheomihaira, na mathimara. 

14Chithālala, nawui otsak hina PROHOli maishi khangasakwui vang pharā kahai 
nao hi thiphalungra” 

15Chiwui thili Nathanna awui shimli unghaowa. 

Davidwui Naomayara Kathi 

Kala Uriah preiva̱na kaphara Davidwui nao chi PROHOna kazā ngasakhaowa. 

16Nao chiwui vang Davidna Vareli poi; Davidna kakhum eina pamda, ngayā 
pongda ngaleili ngakhorpithaida Vareli poi. 

17Kala ashi shimkhurwui khararnaobingna khāngmathot khavai awui ngalemli 
ranganinga, kha ana mamayāmana, phakazāla athumli mazāngarumana. 

18Kashinethang nao chi thihaowa, nao thihaira da Davidwui raobingna hāngkida 
ngacheehaowa; kaja athumna hānga, “Yanglu, nao hi ringlakha ithumna ali 
hānglala makhuisangmana; chithākha nao thihaira da kathāda hāngpaira? 
Akhalatta kalā shikhavai sapaishina!” 

19Kha raobingna ngakukta khangazek chi theilaga, nao chi thihaira da Davidna 
theihaowa. Kala raobingli, “Nao chi thihaola?” da khangahān eina athumna, 
“Thihaira” jihaowa. 

20Chieina Davidna ngakarthuida ra̱vaikhui, thao neokhui kala awui 
kashankachon shinkhuilaga PROHOwui shimli vāda khoruma. Chiwui thili ana 
shimli unga; kala ana kashakazā kapo tharan athumna khuirāmida ana phāzai. 

21Awui raobingna hānga, “Nana khikasākhala? Nao chi mathiranglakha nana 
kakhum eina pama; kha thikahai eina ngakarthuida phāshak phākazā hi!” 

22Ana hānga, “Nao chi ringlakha ina kakhum eina pamda chapa, kaja ina hānga, 
‘Khipāna thei, PROHOna ili lumashanmida nao chi ringpai?’ 

23Kha ara a thida ngachanghaira, khi khumsāra? Ina ali khuiungluipairala? Ila 
awuili vara, kha ana iwuili maungluipaimara.” 

24Chiwui thili Davidna apreiva̱ Bathshebali suiphanepa, kala ngasopida 
mayarnao akha pharālui. Awui ming Solomon hoi. Kala ali PROHOna leishilāka, 

25kala Nathan marānli ringkaphā pao khuivāmi ngasaka. Chieina ana awuiming 
Jedidiah hoi, khikhalajila PROHOna ali leishi. 

Davidna Rabbah Kakhui 

26  Chitharan Joabna Ammonnaobingli Rabbahli ngararda wungnao keinung 
akhuihaowa. 

27Kala Joabna Davidli paome chihoungda hānga, “Ina Rabbahli ngararhaira; chili 
lāngda keinungwui tara̱pam khuihaira. 

28Ara, chieina, chili khalei mibing kazipkhuida keinung chi khuikhavai rairum 
sālu; maningakha ina khuida iwui ming phokhaora.” 

29Chiwui vang Davidna mi saikora kazipkhuida Rabbahli angararda keinung chi 
khuihaowa. 

30Kala ana chiwui awungawui kuihon chi khui, kuihon chi talent akha kharita 
sinā eina sai, kala aman kasaka ngalung yur ruksanga; kala Davidwui kuili 
ngahonmi. Kala keinung chiwui eina ana ot kachungkha ngaponunga. 

31Kala ana chili leikasā mibingla shimenungda, tinphā-haphā, horai kathā singda 
ot sāngasaka; kala chekla rikngasaka. Kala Ammonbingwui keinung saikoralila 
chithāda sāngasaka. Chiwui thili David kala awui mibing saikora Jerusalemli 
latungserhaowa. 

2 Samuel 13 

Amnon eina Tamar 

1Chitharan Davidwui nao Absalomwui azarva̱, Tamar hoda ngalā khamathāva 
akha leisai. Khaleilaga Davidwui naomayara Amnonna ali leishihaowa. 

2Amnonna azarva̱ Tamarli malungchāngnahaida kazāhaowa, kaja ava kachingva̱ 
sha̱nao sāthuda, Amnonna ali khikha masārarthuwa. 

3Kha Ammonwui ngasotnao akha leisai; awui ming Jonadab hoi, a Davidwui 
agato Shime-ahwui naona, kala aworkathem mi akhana. 

4Kala ana Amnonli hānga, “O awungnao, khisāda ngathor ngazin ningkazāchir 
pamkhala? Ili mahāngmarala?” Amnonna ngahānkai, “Ichina Absalomwui 
azarva̱ Tamarli I leishiya.” 

5Jonadabna ali hānga, “Na petli pida kazārekhaolu, kala navāna nali rākhayang 
tharan, ‘Izarva̱ Tamarli zāt rupngasaklu, kala ina zāki kaji chi iwui miktāli 
rāhangkhui ngasaklaga apāng eina rupngasaklu’ jilu.” 

6Chieina Amnonna kazārekta pihaowa; kala awungana akathei eina, Amnonna 
awungali hānga “Izara Tamarli khamui hāng khanikha iwui miktāli rasākhuilaga 
ikhamorli kharup ngasakmilu.” 

7Chieina Davidna Tamarli, “Napā Amnonwui shimli vālaga kashakazā 
angarānmilu” da ahāng ngasaka. 

8Chieina Tamarna Amnonna pida khalei shim chili vai. Kala mathir nailaga awui 
miktāli kashima khamui asākhui. 

9Kala awui miktāli hamwui eina khuishokmi, kha ana mashaimara jihaowa. Kala 
Amnonna, “Hili mi khipākha mapam ngasakalu” da hānga. Chieina mi katonga 
awui ngalemwui eina shokserhaowa. 

10Chiwui thili Amnonna Tamarli hānga, “Zāt chi shimlungshong khuizangmilu, 
laga napāngwui eina zāga.” Kala Tamarna ana sākakhui khamui chi khuida 
shimlungshong apā Amnonli khuizangmi. 

11Kha ana awui ngalemli khuizangkhami eina, ana yonkhuilaga “Izara, ini 
ngasopihaosa” da hānga. 

12Ana ngahānkai, “Ngga, ipa! Ili namda masālu, kaja Israelwui alungli hikathā 
mashoklakrangli; maphākakhui mangkhama̱ otsak masālu. 

13Iwui khayākhamala iwui vanga kali phungzatrakhala? Nala, Israelwui alungli 
makaphā mangma̱meikap kaje akha ngasāhaora. Chiwui vang eina ina kapona, 
awungali hānglu, nana ili ngakum khavai ana mamimara majilākmara.” 

14Kha ana manganāsanglakla, a pangmeihaoda, namda ngasopimihaowa. 

15Chiwui thili Amnonna ali ningkachaishunhaowa, ana chiyākha leishikasā chili 
lāngmeida ningkachaihaowa. Kala Amnonna azarali, “Ngakarthuilu, ungulu,” 
jihaowa. 

16Kha ana ali ngahānkai, “Masāpaimara, ipā, ili nana sākahai hiliva ili 
thuikhangasak hi sakmei.” Kha awui tui khikha manganāsangmithuwa. 

17Kala ali otram khangatha̱ awui raoli hokhuilaga, “Sha̱nao hili iwui eina 
khuishoklaga, khāmong shungnamhaolu” da kasoi. 

18Chitharan Tamarna, achālakha awungawui naongalāva̱ kachingva̱ ngarāna 
khangavai, apāng kasānga katuma phahon chi sangsai. Chieina awui raopāna ali 
shimenshoklaga khāmong tākkhamhaowa. 

19Kala Tamarna kuili hotla neolaga awui katuma phahon chi serkhakhaida, kala 
apāng kuili khangkālaga panglāk eina chapmamānda thuihaowa. 

20Kala apā Absalomna ali hānga, “Napā Amnonna nali makaphā sāmihaola? 
Wukmakhanangalu izarva̱, ala napāna, ningli thukna maphaningalu.” Chithāda 
Tamarna apā Absalomwui shimli amāng ningkhasut pamhaowa. 

21Awunga Davidna saikora hi shālaga malungvātlakhaowa. 

22Kha Absalomna Amnonli kashi-kaphā mangasānluithuwa; kaja Absalomna 
Amnonli yangkharinglakhaowa. Khikhalajila ana azarva Tamarli 
chipatmihaowa. 

Absalom Yāmkahai 

23Kum khani kāpei kahai eina, Ephraim ngalemli khalei Baal-hazorli 
Absalomwui yaohah kachichāp atamli Absalomna awungwui naomayara 
saikorali phazāt hoi. 

24Kala Absalomna awungalila ahoda hānga, “Narao iwui yaohah chichāpra, 
chieina awungala awui raobingla kharāmiserlu da kapona.” 

25Kha awungana Absalomli, “Masāpaimara, ishi marāserranu, na ngalang 
zarkhavaina, inao” da hānga. Ana hāngluishitlala ana mamayāthuwa, kha 
sokhamipā mihaowa. 

26Chieina Absalomna hānga, “Marāserlala, Amnonli kharā ngasakmilu.” 
Awungana, “A khi rasārakhala?” da ngahāna. 

27Kha Amnonla kala awunga naomayarabingla vākhavai mamayāranglakha eina 
tangda Absalomna hānglui hānglui jiya. 

28Chieina Absalomna awui raobingli hānga, “Amnon mariphaida matuisasān 
kahai chi yanglu, kala ina ‘Amnonli saulu’ jikhaleoda ali sāthathaolu. 
Mangacheealu; ina kakaso maningmala? Malung zangmeilu kala pingmeilu.” 

29Chiwui vang Absalomna kaso kahai athishurda awui raobingna Amnonli 
sāthathaowa. Chieina awungawui naomayara saikora kachichāwui gadhā 
tonglaga yāmserhaowa. 

30Athum maungshungranglakha Davidli pao unghānga, “Absalomna awungawui 
naomayarabing sāthatserhaira, akhanida mashākmana.” 

31Chieina awungana ngakarthuida, kachon serkhākta ngaleili ngakhorzanga. 
Awui ngalemli leikasā raobingla athumwui kachon serkhakhaowa. 

32Kha Davidwui achinā, Shimeahwui naomayara Jonadabna hānga, “Ameina 
awunga naomayarabing sāthatserhaira da makhuiranu, kaja Amnonmāng 
kathina; kaja azarva̱ Tamarli ana chipatmi kahaiwui vang Absalomna 
sāphalungra da kakaso mida ningli phumhaisaphalung kajina. 

33Chiwui vang eina awunga naomayarabing thiserhaira da ishāmeina 
makhuimilu, kaja Amnonmāng kathina.” 

34Kha Absalomva yāmhaowa. Kala khamayona yaron china yangkhavā eina 
Horonaimwui shongfa phungreipheivāk mi kachungkha ungkharā chi thei. 

35Kala Jonadabna awungali hānga, “Yanglu, awungawui naomayarabing ungrāli; 
naraona kahāng thāda ungkachanghaira.” 

36Kala ana hāngkup ngasha̱da, yanglu, awungawui naomayarabing ungrāsai; 
kala akhon shokta soso ungchapsera; kala awunga eina awui raobing malung 
ringlak eina chapngachai. 

37  Kha Absalomna yāmhaida Geshurwui awunga, Ammihudwui naomayara 
Talmaiwuili vāhaowa. Kala Davidna anaomayarawui vang thangkachida sifaya. 

38Absalomna Geshurli yāmvāda chili kum kathum apama. 

39Kala awungawui ningli Absalomwuili vangaishunhaowa, kaja Amnon thihaida 
ningkhalemshaphaowa. 

2 Samuel 14 

Absalom Ungkhavai Khangarān 

1Chitharan awungana Absalomli leishiunghaira kaji Zeruiahwui naomayara 
Joabna theihaowa. 

2Kala Joabna thangkhamei preinao akha Tekoawui eina vāphakhui ngasakta 
hānga, “Chapkhangachā mi akha sākhaninglu, kala chiwui kachon ngavailu, 
thaola maneolu, kha atam kasāngkha kathiwui vang chapngachā kahai preiva̱̱ 
thāda sākhaninglu; 

3kala awungali hithāda ahānglu.” da Joabna preiva̱ chili tui saikora hāngchithei. 

4Tekoawui preiva̱ china awungawui ngalemli vāda ngaleili kui mashunzangda 
khayāshilak eina akhoruma, kala hithāda hānga, “O awunga, khangachonmilu.” 

5Chieina awungana “Nawui kasak khi leihaokhala?” da ngahānkai. “Iyavo, I 
ra̱meinaona,” da preiva̱ china ngahānkai, “Igahara thihaira. 

6Narao iwui nao mayarnao khani leisai, kala ani luili ngama̱haowa; chili anili 
rāmi khavai khipākha maleithuda akhana akhapali sāthathaowa. 

7Chiwui vang shimkhurwui mi saikorana narao ili mamayāmada, makathe nao 
chila, achināli sākathatwui vang athumna ali sāthatra da hānghaowa; chithākha 
athumna shimluikatla shimān ngasakhaora. Chithāda athumna akhamāng khalei 
chila shimān ngasakhaiakha igaharawui mingla kala awui atheila okathuili 
maleiluimara.” 

8Chieina awungana preiva̱̱ chili hānga, “Ungulu, nawui tuishot hili ina khak 
tāminaora.” 

9Tekoawui preiva̱ china hānga, “Khangui chi iwuitungli kala ishāvāwui 
shimkhurwuitungli tāranu, ishāmei, awungali kala wungpamkhongli 
maphenaranu.” 

10Awungana hānga, “Kachikathāna nali hangphāphaakha chipā chi ili khuirālu; 
ana nali masāza̱rarluimara.” 

11Preiva̱ china hānga, “Athut khuiki kajibingna ashee matāngasakranu, kala 
inaomayarali masāthatranu, awungana nawui PROHO Vareli kapomilu da 
kapona.” Ana hānga, “PROHOwui ming singda kahāngna, nanao mayarawui 
kuisam akha eina tangda machatmara.” 

12Chieina preiva̱ china, “Ishamei awunga, tui akhamāng kahāng khavai 
pohaoga.” Awungana, “Hānglu” da hānga. 

13Preiva̱ china hānga, “Chithakha, kathāda nana Varewui mibingli mamayāla 
hikathā ot ngarānkhala? Kaja tuitak hi milaga awungana awui kasham kahai 
akhali shimli mahounglui kaji hiya, nakhalatta yonkhangasakna. 

14Ithum thiserra, ngalei kathengli tara̱ heitā kahai makhuilui kapai kathāna; kha 
raithā kahai nao chi ahokhui khavai apong kaphā mi chiwui manglā Varena 
makhuithuimara. 

15Ara hi ishāmei awungali hāngkhavai kharāna, khikhalajila mibingna ili 
ngachee ngasakhaira; kala narao sha̱naona phaninga kaja, ‘Ina awungali pora, 
awungana awui raowui kapo chi sāmishapra. 

16Kaja awungana khuisangmida, ilila kala Varena khami inaolila shimān 
ngasākki kajiwui eina kanmirada shitsanga.’ 

17 Kala narao ina Ishamei awungawui tui eina ili chingrihai ngasakmira da 
phaninga; kaja ishāmei awunga nava mashun-makhui kathei Varewui kazingrao 
kathāna. Nawui PROHO Varena nali ngasomiranu!” 

18Chieina awungana preiva̱ chili hānga, “Ina khangahān mathumlakla 
ngahānkālu.” Kala preiva̱ china, “Ishamei awungana ngahānmilu” da hānga. 

19Awungana hānga, “Hiwui pongli Joabwui khangarān zangla?” preiva̱ china 
ngahānkāda hānga, “Ishamei awungana theisera, kaja ishāmei awungana 
hāngkahai chili khipānakha uishong yāshong machonmakānrarmana. Tui 
saikora hi narao Joabna ili tamchitheida hāngkhangasakna. 

20Ots hi mashungkhui khavai narao Joabna khangarānsera. Kha okathuili khalei 
ot saikora, ishāmeina Varewui kazingrao thāda theithangmeiser kajina.” 

21Chieina awungana Joabli hānga, “Yanglu, ina mayā kahaina, vālu, yarona 
Absalomli ahokhuilu.” 

22Kala Joabna ngaleili kui mashunzangda khoruma, kala awungali ningshida 
hānga, “Aja awungana iwui kapo khuisangmi kahaiwui vang ishameiwui 
mikyanli ili ngahānkhangai chitheihaira.” 

23Chieina Joabna ngakarthuida Geshurli vai, kala Absalomli ahokhuida 
Jerusalemli thānunga. 

24Kala awungana, “Awui shimli ngateida pamngasaklu, iwui ngalemli 
marāngasakalu” da hānghaowa. Chieina Absalomna awui shimli ngateida pamda 
awungawui ngalemli mavālakmana. 

25Chitharan Israelwui ngachaili Absalom kathā mayar khamathā maleilakmana; 
aphei eina thuilaga akui kāshungda khangakhai akhala makāmana. 

26Kala awui kuisam chichāpthang (sam sānghaiakha, kum apeilam chichāchāp 
jiya) khān onyangakha, awungawui shekel shākhaniwui kharit eina ngaraichai. 

27Absalomwui naomayara kathum, sha̱nao akha da leisai. Naongalāva̱ chiwui 
aming Tamar hoi; ngalā mathāshuna. 

28Chithāda Absalomna awungawui ngalemli mavālakla Jerusalemli kum khani 
peida pama. 

29Chieina awungali ahāng ngasak khavai Absalomna Joabli hoi; kha Joabna 
marāthuwa. Kakhane ana aho ngasaklui, kha Joab marāluithuwa. 

30Chieina awui raobingli hānga, “Yanglu, iwui luiwui thili Joabwui napai lui lei; 
mei asa̱tāmihaolu.” Chieina Absalomwui raobingna asa̱tāmihaowa. 

31Chieina Joabna Absalomwui shimli vāda ahānga, “Kachiwui vang eina nawui 
raobingna iwui lui sa̱tāmihaokhala?” 

32Absalomna Joabli ngahānkai, “Yanglu, ina nali pao chihorai, hili rālu, kaja 
awungali angahān khavai nali chihovāda, ‘Khiwui vang ina Geshurwui eina hili 
ungkhala? Chili pamching kajina iwui vang phākhameina.’ ” Kala Absalomna 
hāngluiya, “Chiwui vang ara ili awungawui ngalemli vāngasaklu; kala iwuili 
khayon leiakha ili ana sāthathaoranu.” 

33Chieina Joabna awungali hānga, kala awungana ali horai. Chiwui vang 
awungawui ngalemli Absalomna zangda kui ngaleili mashunzang khayākashi 
mi, kala awungana Absalomli maya̱khui. 

2 Samuel 15 

Absalomna Davidli Khangarar 

1Chiwui thili Absalomna akhalattawui siguigari akha kala siguibingla khuida 
awui mangāli raimi hangphangāli thānzat ngasaka. 

2Kala Absalomna ngathorthākva̱ thuilaga ngaveipheili anganingning jiya; kala 
kachikathāna bicharwui vang awungali rākida kazat tharan, Absalomna 
hokhuilaga, “Na khi keinungwui eina khala?” da ngahānkhui. Mi china, “Narao 
Israelwui chipāshi shangna” da hāngakha, 

3Absalomna, “Iya, ngalei hiwui bichar kasaa I ngasāsasi kaja chong! Tui kashok 
saikorana ili rāda ina mashungrik eina bichar sāmira.” 

4Chili lāngda Absalomna hānga, “Iyavo, I ngalei hiwui bicharsame sasi kaje 
chong! Tui kashok kala bichar saikorali ina mashungrik eina bichar sāmira,” da 
hānga. 

5Kala kachikathāna ali rākhorumakha, apāng khuishokta vamkhuilaga 
maya̱khaninga. 

6Hithāda awungali bichar sākhavai kharā saikorali ana chithāda kasāwui vang 
mi kachiva̱na ali mayāngaiserhaowa. 

7Kum khamate apeilam Absalomna awungali hānga, “Hebronli PROHOli ina 
ngashit kahai athishurda asākhavai khamayā mikhavai kapona. 

8Kaja, Geshurwui Aramli leilakha narao ina, PROHOna ili Jerusalemli 
khuiungmiluishitakha, ina PROHOli rākhorumra” da ngashithaida lei. 

9Awungana, “Chingri eina vaulu” da hānga. Chieina Absalomna ngakarthuida 
Hebronli vai. 

10Kha Absalomna ngathumda paome chiholaga Israel katongali, “Talla̱ kakhong 
shākhaleoda, ‘Hebronwui awunga Absalomna sāhaira’ da vaoserlu” da ahāng 
ngasaka. 

11Jerusalemwui eina Absalomna hokhuida ngaso khava mi athum shākhanina; 
kha athumna khikha matheila khavāna. 

12Kala Absalomna pha̱kaphayā chi chigatta leilakha, Davidwui machinme 
Gilonwui Ahithophelli Giloh keinungwui eina ahokhui ngasaka. Kala 
khangathum otsak chi pangmamānda Absalomwui mi chungsang khangai 
chungsanghaowa. 

13Kala paome akhana Davidli unghānga, “Israelnaobing Absalomli ning 
horsangserhaira.” 

14Chieina Jerusalemli leikasā awui raobingli Davidna hānga, “Ngakarthuilu, 
ithum yāmusa; maningkha Absalomwui eina yāmkashok masamphangpaishina; 
thākta zatlu, chi maningakha ithumli thaklāk eina ngaphankhuida kalākashi 
tāhaora, keinungli khalei saikora raighaina sāthatser kachanghaora.” 

15Chieina awui raobingna, “Yanglu, ishāmei awungana phāra kaji sākhavai 
ngaraidalei” da ngahānkai. 

16Chiwui vang awunga kala awui shimkhur saikora thuiserhaowa. Kala shim 
mayon khavai angashirva tharā haihaowa. 

17Awunga kala mi saikora awui thi shurda zatthuihaowa, kala khanaowa shimli 
angasāmkhui. 

18Kha awui raobing, Cherethnaobing, Pelethnaobing, Gitnaobing shātharuk, 
Gathwui eina ali shurkazatbing chi mangasāmla ali kanthuiserhaowa. 

19Chieina Gitpa Ittaili awungana hānga, “Na khisāda ithumli shurrakhala? 
Nathum yur khangateina, awungali ungngasopamulu. 

20Nathum ayāmāng kharāna, laga ina makatheipamli kathāda 
thānzatkachangrakhala? Nachinā ngarāli thānphungda ungulu, PROHOna awui 
makhangachei leikashi chitheida ningtongda yangmiranu.” 

21Kha Ittaina ngahānkāda hānga, “PROHOwui ming singda kahāngna, kala 
ishāmei awungana theira, thilala ringlala na khaleipam chili ithumla leira.” 

22Chieina Davidna hānga, “Thakha vaulu.” Chieina Gitpa Ittaina, awui mibing, 
naongarāla zangda vāhaowa. 

23Kala mibing thuikahai theilaga aram katonga chapngachai. Kala awungana 
Kidron kong kānhaida mi saikora lamhāngshong vāserhaowa. 

24Kala Abiatharla rāda, yanglu, Zadokla Levi saikora ngasoda Varewui 
tuingashitwui oko chi phungrāda, mi kachiva̱ keinung makānranglakha eina 
tangda Varewui ningkhami oko chi haizangda ngaraikhui. 

25Chiwui thili Davidna Zadokli hānga, “Varewui ningkhami oko chi keinungli 
khuiunghaolu. PROHOna ili leishimiakha thānungmiluishitta, hila mibingla 
ungsamphangluira; 

26kha kalikha ana ‘Nali ina ningyāngkhaung maleimana’ jiakha yanglu, I hili leili, 
ana phāra kaji chieina vairanu.” 

27Awungana pāngmon Zadokli hānga, “Yanglu, nanaomayara khani, naomayara 
Ahima-az kala Abiatharwui naomayara Jonathan nathum chingri eina keinungli 
ungulu. 

28Yanglu, kaja naniwui pao masamphangranglakha eina tangda ina lamhāngwui 
kathuka chili ngaraisāra.” 

29Chieina Zadok eina Abitharna Varewui ningkhami oko chi Jerusalemli 
khuiunglaga chili ungpamhaowa. 

30Kha Davidna pheihop matongla, kachon kuirunlaga chapsasui Olive 
Kaphungshong kahaowa; kala ali khangaso mibingla kuirunriplaga chapsasui 
kāhaowa. 

31“Ahithophel Absalomwui rairuili zanghaira” da Davidli ahānga. Davidna seihā 
sāda hānga, “O PROHO ina nali seihā sali, Ahithophelwui hāngkachithathei 
mangkhama̱wui tui kathā ngasāmihaolu.” 

32Vareli khorum khavai kaphungtonli Davidna kākashung tharan, yanglu, 
Architwui Hushaina phahon serkhākta kuili ngalei neolaga rārāsai. 

33Davidna hānga, “Kalikha nala ili ngasovāshumakha, iwui vang sakkhanā 
ngasāhaora. 

34Kha kalikhada nana keinungli hanunglaga, Absalomli nana, ‘Thuikahai atamli 
I navāwui rao sākasā thāda, aruila nawui rao sāpapamra, O awunga’ da ahānglu; 
chithākha nana iwui vang Ahithophelwui tuili yuimira. 

35Pāngmon khani Abiathar eina Zadokla nathumli chili ngasokapam 
maningmala? Chiwui vang eina awungawui shimli nana kashāshā chi Zadok eina 
Abiatharli hānglu, 

36Yanglu, Zadokwui naomayara Ahima-az, kala Abiatharwui naomayara 
Jonathanla chili leiserli; nana kashāshā chi anina ili rāhāngpaira.” 

37Chiwui vang eina Davidwui ngasota Hushaina keinungli khaung eina, 
Absalomla Jerusalemli ungchamda leisai. 

2 Samuel 16 

1  David kaphungton kateokha kānthui kahai tharan, Mephiboshethwui rao 
Zibali samphanga; gadhā khanili khamuihang shākhani, drakhāthei amazān 
shākha, athei-arai shākha, kala drakhāra̱ sāhui khao eina shaksāmida 
khuiphungsai. 

2Kala awungana Zibali, “Khisāda khuikharākhala?” da hānga, Zibana ngahānkai, 
“Gadha hi awungawui shimkhur tongkhavaina, kala khamui kala atheibing hi 
raimibingwui vang zākhavaina, kala drakhāra̱ hi lamhāng hili ra̱changnā 
kahaibingna mangkhavaina.” 

3 Chieina Awungana hānga, “Nawui akhavāwui naomayara kali leili?” Zibana 
awungali hānga, “A Jerusalemli lei kaja ana hānga, ‘Aja Israelwui shimkhurna 
ishāvāwui wungram ili hanmiluira.’” 

4Chieina awungana, “Yanglu, Mephiboshethwui lan saikora chi ara nawui sāra.” 
Zibana hānga, “Ina khorumli; ishāmei awungana, nawui mikyanli ili 
ngahānkhangai samphang ngasakmichinglu.” 

5Awunga Davidna Bahurimli khavā tharan, Gerawui naomayara Shime-i kaho 
Saulwui shimkhurwui mi akha samphanga; ana rāda Davidli khonshi kazama. 

6Ana Davidli, kala David Awungawui mibingli ngalung eina thama; kathāna kala 
kapangabingna awunga Davidli uishong yāshong kuinama. 

7Kala Shime-ina khonshida “Makānkhana mi asheewui mi, thuihaolu, thuihaolu” 
da hānga. 

8Kala, “Saulwui pamli nana mungda, Saulwui shimkhurwui ashee tākahai 
saikora chiwui athut PROHOna nawuitungli hāngsangkhamina; kala wungram 

chi nanaomayara Absalomwui pāngli mikahaina. Yanglu, sākakhayang chi 
nawuitungli lei; kaja na ashee tāngasak kahaiya mina.” 

9Zeruiahwui nao Abishaina, “Thikahaiya fa kathā mi hina ishāmei awungali khi 
sāda khonshi khavai leikhala? Ina vāda akui arangtāmihaoga” da awungali 
hānga. 

10Kha awungana, “Zeruiahwui naomayarabing iwui pongli khi hāngsang khavai 
leikhala? PROHOna, ‘Davidli khonshilu’ da hāngakha, ‘Khisāda khonshikhala?’ da 
khipa hāngpaira?” 

11Abishai kala awui rao saikorali Davidna hānga, “Yanglu, iwui naomayarana ili 
sāthat khavai phaakha, Benjaminwui mina kayākha sakmeida sāra! 
Aningkhānranu, ana khonshiranu; kaja PROHOna kakasona. 

12Iwui kachotkachāng hi PROHOna theimida, ajawui khonkashi hiwui 
vang PROHOna kaphā chi ili hanmipai.” 

13Davidli ngasoda awui mibingna shongfali zata, kha Shime-ina kaphungpei 
kāroda zatlaga ali khonshi mamānda ngalung einala leipā einala horkazama. 

14Kala awunga eina awui mi saikorana chotlak eina zatta Jordanli vāshunga; kala 
ana chili angasāmkhui. 

15Chitharan Absalom eina awui mi saikora, Israelwui mibing Jerusalemli 
ungzanga, chili Ahithophella ali ngasounga. 

16Kala Davidwui ngasotnao, Architpa Hushaina Absalomli asamphangda, 
“Awunga okpeimeiranu! Awunga okpeimeiranu!” da ahānga. 

17Kala Absalomna Hushaili hānga, “Ngasotnaoli khamashit hithāla? Khisāda 
nawui ngasotali mangasozatmakhala?” 

18Chieina Hushaina Absalomli hānga, “Maningmana; kaja PROHOna kala 
Israelwui mi saikorana kapangkhui kahai chiwui mi sāphalungra, kala ina ali 
ngasopamra. 

19Chili lāngda, ina khipāli otram ngatha̱ra? Awui naomayarali maningmarala? 
Navāli otram khangatha̱ thāda nalila ngatha̱mira.” 

20Chiwui thili Absalomna Ahithophelli, “Ithum khi sausi? Nawui theikhavā chi 
hānglu” da hānga. 

21Chieina Ahithophelna Absalomli hānga, “Shim mayon khavai haikahai navāwui 
angashirva̱bingli zangngasopilu; kala Israel saikorana shālaga navāli chinkāra, 
kala nali khangasobing pangsang ngasakra.” 

22 Chieina athumna shimtungli Absalomwui vang kachonshim akha sākhuimi; 
kala Absalomna avāva̱wui ngashirva̱ ngarāli Israel saikorawui miktāli 
zangngasopi. 

23Atam chitharan Ahithophelwui tui, mi akhana Vareli ngasanlaga khamatui 
thāda David eina Absalomnala saklak eina khuisai. 

2 Samuel 17 

Hushaiwui Tui Kakhui 

1Chili lāngda Ahithophelna Absalomli hānga, “Mi thingtharāda khani 
kapangkhuilaga arui ngayā ina Davidli kharomvāga. 

2Ana khananglāk eina ning maphākhuila leilakha ina kashuirak eina vaakha ali 
khangasobingla yāmserhaora, ina awungamāngli sathatmara, 

3kala kateibingle ngalā kathar thānkhaung thāda nawuili thānungmiserra. Nana 
mi akhamāngwui manglā kaphāna, kala mi saikora ning tāphuphaora.” 

4Kala Absalomla Israelwui khararnao saikorala Ahithophelwui tui chi 
mayāngaisera. 

5Absalomna hānga, “Architpa Hushailila hokhuilu, ana khi hāngnikhala, awui 
tuila nganāyangsa.” 

6Kala Hushai kharā tharan Absalomna, “Ahithophelna hithāda hānghaira, awui 
kahāng thāda sāsila? Chi maningakha nawui kaphaning hānglu.” da hānga. 

7Chieina Hushaina Absalomli hānga, “Hiwui pongli aja Ahithophelna hāngkahai 
chi maphanāmara.” 

8Kala Hushaina hāngluishita, “Navāla, awui mibingla raikapinga mānga, kala 
athum luili singom anao tukkhui kahai thāda sāshilak eina zatta lei. Hili lāngda 
navāva rai khangararwui pongli themlāk kahai mina, ngayā milila 
mangasopimara. 

9Yanglu, aruila akhurli, lah apam akhali ngathumda leilapai. Ngararkaphok 
atamli nawui mi khani akha thihaiakha, kachikathāna shāda ‘Absalomli 
kashurbingli sāthatserhaira’ da hāngpai. 

10Chieina chi shālaga, kazingkha̱ malung kathā nawui rai khamarākbingla 
ngacheehaora; kaja navā hiya kapanga mina da Israel saikorana thei, kala ali 
khangasobing chiya rai khamarākabing mānga kaji athumna thei. 

11Kha ina hithāda phaninga kaja, Dan eina thuilaga Beer-sheba vāshungda khalei 
Israel saikora nali rākaziplaga, ngayiwui situiyakha nana thānkhava phāmeira. 

12Chieina ithumna awui khaleipam chi phākhuida ngaleili ikra̱ katā thāda 
awuitungli rai atāra; kala amāng maningla ali khangaso saikora akhala 
mataimimara. 

13Kalikha ana keinung akhali azanghaisālala Israel saikorana chili seipeng eina 
khalaplaga lamhāngli shimenvāda, akha̱-akhā mangasāranglakha eina tangda 
mathāhaimara.” 

14Chieina Absalom kala Israelwui mi saikorana, “Ahithophelwui tuili Architwui 
Hushaiwui hāngkachithei china phāmeira” jiserhaowa. Kaja Ahithophelwui 
khamathā hāngkachithei chili yuikhavai PROHOna tharchisinmihaida 
Absalomwuitungli PROHOna makaphā khuirā khavaina. 

15Chiwui thili Hushaina pāngmon khani, Zadok eina Abiatharli hānga, 
“Absalomli kala Israelwui khararnaobingli Ahithophelna hithāda hāngchitheiya 
kala ina hithāda hānghaira. 

16Chieina thākta Davidli ahāng ngasaklu, kaja arui ngayā lamhāng makān khavai 
chili mapisangpaimara, khikhalala, khikhalala, makānthuiphalungra; 
maningakha awungala awui mibingla shimānserhaora.” 

17Chitharan Jonathan eina Ahima-azna En-rogelli ngaraisai; kaja ani keinungli 
kazang theipaishinada chili pamlaga rao sha̱nao akhana pao khuirāmi kala chi 
awungali anina chithāda ahāngmarona. 

18Kha yaronnao akhana theihaida Absalomli hānghaowa. Anina totot yāmlaga 
Bahurimli mi akhawui shimli angathumhaowa; kala ashi yāngkhupli ra̱khong 
akha leisāda chili azanghaowa. 

19Kala preiva̱ china asham shingphinhailaga chiwuitungli mā phuikhaninghaida 
khipānakha matheithuwa. 

20Absalomwui raobing china shimli kharā tharan preiva̱ chili, “Ahima-az eina 
Jonathan kachili lei?” da ngahāna. Kala preiva̱ china, “Kong kānhaira” jihaowa. 
Athumna ngahānlaga maphākhuirarthuda Jerusalemli latunghaowa. 

21Athumna thuikahai eina, anina ayarli shoklaga Awunga Davidli ahānghaowa. 
Athumna Davidli hithāda hānga, “Ngakarthuida thaklāk eina kong kānkāhaolu, 
kaja Ahithophelna nali mamayāla hithāda hāngchitheihaira.” 

22Chieina David kala ali khangasobing ngakarthuida Jordan kānhaowa; kazing 
kathang tharan akhanida mataila kankāserhairasai. 

23Ahithophelna, awui tui makakhuiwui vang gadhā tonglaga keinungshong ashi 
shimli unghaowa. Kala ashi shimkhurli sāki kaji saikora sāhailaga 
ngakhākthihaowa. Kala avāva̱wui chikhurli chifahaowa. 

24Chiwui thili Davidna Mahanaimli vāshunghaowa. Kala Absalomna Israelwui 
mi saikorali ngasoda Jordankong kānkai. 

25Kala Joabwui mahut Absalomna Amasali raimiwuitungli yangngasaka. Amasa 
hi Ishmaelwui Ithrawui naomayarana. Ithrana Zeruiahwui azara, kaja 
Joabshavāna Nahashwui naongalāva̱ Abigalli khui. 

26Kala Israel eina Absalomna Gileadli rairum vasai. 

27Davidna Mahanaimli khavā tharan, ali Ammonnaobingwui Rabbah kha̱li khalei 
Nahashwui naomayara Shobi kala Lodebar kha̱wui Ammielwui naomayara 
Machir kala Rogelim kha̱wui Gileadpa Barzillai, athumna, 

28pet, khongsai, ngaleiham, kehu, napai, zāt, māngatai, theirāthei kala 
theireitheiyur, 

29khuira̱, seina̱ makhan, yaola, zangda, khuiphunglaga David eina awui 
mibingwui vang khuirāmi; kala athumna “Lamhāngli zatta 
chumchāmlakhairara.” da hānga. 

2 Samuel 18 

Absalom Kathi 

1Davidna awui mi saikorali kazipkhuida thingthingwui kala shāshāwui kathāna 
phāsanga. 

2Kala Davidna raimi akhum kathum sālaga, akha Joabli thānngasaka, akha 
Zeruiahwui nao Abishai Joabwui achinā, akha Gitpa Ittaili thānngasaka. Kala 
awungana raimibingli hānga, “Ila nathumli ngasoda vāra.” 

3Kha mibing china hānga, “Na marāpaimara; kaja ithum yāmhailala athumna 
khikhanada makhuimara. Ithum ngayarpak thihailala athumna khikhakhanada 
makhuimara. Kha nava ithum thingtharāli ngaraikachāna. Chiwui vang eina 
keinungwui eina ngachon khavai chihorākhamina phāmeira” da hānghaowa. 

4Awungana hānga, “Nathumna phāra kaji chi ina sāra.” Chieina raimibing 
thingthing, shāshā eina ngaherher eina shoklakha awungana ngavei ngalemli 
nganingpama. 

5Kala awungana Joab, Abishai kala Ittaili hānga, “Iwui mangā eina yarona 
Absalomli zakshida masāmialu.” Ana kahāng chi mi saikora shāsera. 

6Chieina raimibing china Israelli rai vāda Ephraimwui ngahongli angarara. 

7Kala Israel mibingli Davidwui mibingna yuihaida kachungkha sāthata, kala 
chithang mi thingmaga̱ thiya. 

8Rai chi aram ngalei vāpeida ngarara, kala raighai eina kathile ngahongli 
mankathatna chungmei. 

9Absalomna Davidwui raimili sampakhaowa. Chitharan Absalom awui siguili 
tongzatsai; kala shirimthing kahaka aphāng shālak kahai azingli siguina 
yongvāda akui shirimthingphangli huishipsanghaowa, awui siguiva 
yongchangthuihaida khamasaili a kangyuipamhaowa. 

10Kachikathā mi akhana atheida Joabli unghānga, “Yanglu, ina Absalom 
shirimthingli kangyuikapam thei.” 

11Joabna mi chili hānga, “Kathāyi, nana ali theilakla! Theiakha khisāda ali 
masāthatthu? Nana sāthatsi kaje ina ringphālak eina nali lupāsā tharā kala 
shanneira̱ akha da mira.” 

12Kha ana Joabli ngahānkai, “Lupāsā thingkhawui kharit miga jilala awungawui 
naomayarali kalikha eina tangda ipāng maparmara; kaja Abishai, Ittai nathumli 
awungana, ‘Iwui mangā eina inao Absalomli makārmilu’ da kahāng shāser 
kajina. 

13Khi kateikhada ina zakshilāk eina sathatkachanghaosi kaje (Awungana 
makathei maleimana) nava khikha matheimiluimara.” 

14Joabna hānga, “Nali ngazekta atam shimān khavaina.” Kala ana zeisa̱nao 
kathum yonkhuida Absalom shirimthingli hokthāngda mathiranglakha mathikli 
pharsangmiserhaowa. 

15Kala Joabwui chāngvei phungkhame athum tharāna Absalomli 
kuimareiphinda ali ngaphitsanghaowa, kala ali sāthathaowa. 

16Chiwui thili Joabna talla̱ kakhong eina awui raimibing Israelli makharomluila 
hanungserhaowa; kaja Joabna athumli khāmhaowa; 

17kala athumna Absalomli khuilaga ngahongwui akhur kahakva akhali 
horsanghaowa, laga lungkhor juilak eina khorphinhaowa; kala Israelnaobing 
kachichāwui shimli hanunghaowa. 

18Chitharan Absalomna ringlakha Awungawui Tampākli awui aming eina 
lungkhor akha khorhaisai; kaja ana “Inaomayara maleithuda iming phaningung 
khavaina” da hānga; ana lungkhor chili akhalattawui ming phokmi, kala aja eina 
tangda Absalomwui wonrā hochingda lei. 

19Chiwui thili Zadokwui nao Ahima-azna, “Yangkashebingwui pangshap 
eina PROHOna awungali kanmihaira kaji pao hi ali unghang khavai ili 
ungngasakmilu” da hānga. 

20Kha Joabna hānga, “Na aja pao hi maunghāngalu, kateithang unghāngnaolu, 
kha ajava na mahāngpaimara, kaja awungawui nao thihaira.” 

21Chieina Cushpa chili Joabna hānga, “Zatlu, nana kathathei chi awungali 
unghānglu.” Cushwui mi china Joabli kui mashunzangda yongunghaowa. 

22Chieina Zadokwui naomayara Ahima-azna hānglui, “Khikharanu, ili 
Cushpawui thili khaung ngasakmilu.” Joabna hānga, “Inaomayara, nana pao 
unghānglala sāman samphangki kajila maning, na khi ungsānikhala?” 

23“Khikha-kha shokranu, iya ungura” da ana ngahānkāluiya. Chieina Joabna 
“Thākha ungulu” da kasoi. Chieina Ahima-azna tampākshong eina yongungda 
Cushpali rithuihaowa. 

24Davidna ngavei khaniwui ngachaili pamda leisai; khamayona china 
phākhowui eina ngaveiwui shimtungli kālaga kākhangashān eina, mi akhamāng 
yongungrākasā thei. 

25Kala khamayona china awungali vaozangda hānga. Kala awungana hānga, 
“Kalikhada amāngakha, ana pao khuiphungda leira.” 

26Kala khamayona china khangatei akhala yongungrākasā theiluida khamayona 
china ngaveili vaozangda hānga, “Yanglu, khangatei akhala yongungrārāda lei.” 
Awungana hānga, “Ala pao khuikaphungra.” 

27Kala khamayona china hānglui, “Yongzat kharepā hi Zadokwui naomayara 
Ahima-az thāli.” Awungana hānga, “A kaphā mina, paola khamathāmāng 
phungzata.” 

28Chieina Ahima-azna awungali ungngavaoda hānga, “Phāshunhaira.” Kala 
awungali kui mashungzangda hānga, “Ishamei awungali khangararabingwui 
pāng eina kankhame nawui PROHO Vareli ningshirali.” 

29Kala awungana “Yarona Absalomli khikha mathāmala?” da ngahāna. Ahima-
azna hānga, “Joabna narao ili kachiho tharan ngaunlop eina leiphunga, kha ina 
khikhala kaji matheithuwa.” 

30Kala Awungana, “Chishong anganingsālu” kaji eina ana kasaikha anganinga. 

31Chieina yanglu, Cushpa chi ungrāsai, kala ana hānga, “Ishamei awungawui 
vang ringkaphā paona! Kaja nali makhamayābing saikorawui pangshap eina 
aja PROHOna kanmihaira.” 

32Awungana Cushpa chili hānga, “Yarona Absalomli khikha mathāmala?” Ana 
ngahānkai, “Ishamei awungali yangshida makaphā sāki kajibing saikora 
yaronnao chikathā ngasāseranu.” 

33Kala awunga ning chotnāhaida ngaveiwui pamkhavai chili kāda chaphaowa, 
kala ana zatmamānda “O inao Absalom, inao, inao Absalom! Nawui vang I 
mathikapai, O Absalom, inao, inao” da ana chapa. 

2 Samuel 19 

1“Yanglu, Awungana Absalomwui vang sifada chapngachāda lei” kaji Joabli 
hānga. 

2Chiwui vang chithang khayui chi mi saikorawui vang chapkhangachā 
ngasāhaowa; kaja “Awungana awui naowui vang wukkhanangda lei” da mina 
chithang shāhaowa. 

3Kala rai mayuimada mibingna yāmngayin kazatwui kakhayak thāda chithang 
mibingna keinungli va̱rihaphaowa. 

4Awungana kachon kuirunlaga, “O inao Absalom, O Absalom, inao, inao!” da 
panglāk eina chapa. 

5Chieina Joabna awungawui shimli vāda hānga, “Aja zimik namanglā, 
nanaongarā, napreiva̱̱ ngarā, angashirvabingwui manglā kankhami nawui 
raimibingli kakhayakna mai kuirunmida nana athumli aja maishingasakhaira, 

6khikhalajila nana nali yangkashebingli leishi, kala nali leikashibingli nana 
yangkharinga. Kaja nana nawui raimi kathānabing kala raimibing aja tharlak 
eina khikha maningmana da nana sāchitheihaira; kaja aja ithum saikora thihaida 
Absalom mathisāsi kaje na mathānshunra kaji ina theikhuihaira. 

7Chiwui vang eina ara ngakarthuida shoklu kala nawui raimibingli mathālak 
eina hānglu; kaja chi mathaakha, PROHOwui ming singda kahāngna, arui ngayā 
mi akhala nali ngasoda maleisāmara; kala na yaronlakha eina thuida aja 
rāshungda nawui mirinli kalākashi kharārā chile hina nawui vang 
zakshimeikharhaora.” 

8Chieina awungana ngakarthuida ngaveili shokpama, kala “Yanglu, awunga 
ngaveili pamda lei” da mi saikorali chishāta; kala mibing saikorana awungali 
asamphanga. 

David Jerusalemli Latkhaung 

Chitharan Israelnaobing kachichāshiwuili yāmungserhaowa. 

9Kala Israelwui shang saikorali nganang ngarokta hānga, “Awungana ithumli 
yangkashebingwui eina kanshokmi; kala Philistinewui pāng eina kankhuimi; ara 
ana Absalomwui pāng eina yāmshokhaira. 

10Kha ithumna thao neomi kahaiya Absalomla raili thihaira. Chiwui vang 
awungali ahokhui khavai nathumna khiwui vang mahānglak kajikhala?” 

11Kala Judah shimkhurli hāngkhavai Awunga Davidna pāngmon khani Zadok 
eina Abiatharli pao miungda hānga, “Judahwui khararnaobingli hānglu, 
‘Awungali khuiung khavai Israelnaobing rāngasanserhaira; kachiwui vang eina 
Judahna khanaowa sārakhala? 

12Na iwui khanganaiyana, na iwui asheena, asāna, laga kathāda nana 
naomeithuirakhala?’ 

13Kala Amasali hānglu kaja, ‘Na iwui ashee asā maningmala? Ina Joabwui mahut 
nali raithanme masangakha Varena theira.’” 

14Kala awui tui china Judah saikorali ningkhokkha sāngasakhaoda awungali, 
“Nala, nawui raimibingla latungserlu.” da hāngchiphunvai. 

15Chiwui vang awungana Jordanli latunga; kala Jordan kongli phungkāmi khavai 
Gilgalli Judahna angaroka. 

16  Kala Bahurimli khalei Benjaminshi Gerawui nao Shime-ina awunga Davidli 
angarok khavai Judahwui mibingli totot eina ngasovai; 

17kala ali Benjaminnaobing thingkha ngasosai. Kala Saulwui rao sākasā Zibana 
awui naomayara tharāda phangā kala rao maga̱ thānlaga awungali Jordanli 
asamphanga, 

18kala athumna awungashi shimkhurli phungkāmi khavai kala awungawui 
ningkachāng sāmi khavai makān khavaishong eina kānkai. Awungana Jordan 
makānranglakha Gerawui nao Shime-ina ngakhumshāmzanglaga hānga, 

19“Ishameina Jerusalemwui eina thuithang narao ina sākahai chiwui vang 
khayon mamiranu, lah chithang naraowui khayon chi maphaningungmiranu; 
kala mahaimiaranu, 

20kaja ina morei sāhaira kaji naraona theikhuihaira; chiwui vang eina, yanglu 
Josephshi shimkhurwui ngachaili ina rimeithuida ishāmei awungali 
rāsamphang khavai rākhangarokna.” 

21Zeruiahwui nao Abishaina, “PROHOwui thao neomi kahaiyali khonkashiwui 
vang Shime-ili masāthatngayimala?” da hānga. 

22Kha awungana hānga, “Zeruiahwui naomayarabing, iwui pongli khi hāngsang 
khavai leikhala? Kaja aja nathum iwui yangkashi sāhaorala? Aja Israel akhali 
shaothatkapai atamla? Kaja aja I Israelwui awungana kaji ina matheithula?” 

23Kala awungana Shime-ili hānga, “Na mathimara” da awungana ali awui 
khangashit mihaowa. 

24  Chiwui thili Saulwui nao Mephiboshethna awungali samphang khavai rai; 
awunga thuihaithang eina thuilaga latkhaung eina tangda apheiwui chonnneila 
maneimana, morhāla masimana, kachonla mangasa̱lakmana. 

25Jerusalemwui eina ana akhangarok tharan awungana hānga, “Mephibosheth, 
na khisāda ili mangasovāthukhala?” 

26Ana ngahānkai, “Ishamei, O awunga, iwui raona ili kapikhaowa: kaja narao 
sheisha̱haoda, ‘Iwui vang gadhā akha shaksāmilu, chi tonglaga ila awungali 
ngasothura’ da hānga. 

27Ana awungawui mangāli naraoli thikhavai matuihaowa. Chithālala ishāmei 
awunga, nava Varewui kazingrao kathāna; chiwui vang nawui kapha chi sāmilu. 

28Kaja ishāvāwui shimkhur, mi saikora ishamei awungawui mangāli 
shimānchaohaoki kajina; kha nana naraoli nawui tableli 
phazākhangarumbingwui ngachaili chipama. Chili lāngda ina awungali pokhavai 
khi leiluikhala?” 

29Kala awungana ali hānga, “Khisāda nawui pongli chiyākha matuikhala? Ina 
tuitak khuihaira: ngalei chi Ziba nani ngayarpakra.” 

30Chieina Mephiboshethna hānga, “O, saikora chi ali khuikhalairanu, Ishamei 
awunga, shimli chingri eina unghaida phāshunhaira.” 

31Chitharan Gileadpa Barzillaila Rogelimwui eina rārāsai; kala ana awungali 
Jordanli thankā khavai ngasovāshuma. 

32Barzillai hiya kasarnao kum hangchishat kashung kahai mina, kashānga mi 
sāthuda, awungana Mahanaimli leilakha ana kashakazā ngarānmi. 

33Kala awungana Barzillaili hānga, “Ili ngasounglu, ina nali Jerusalemli nawui 
vang pam mida ini chili ngasopamra.” 

34Kha Barzillaina hānga, “Ara I karankha okthuirada awungali ngasoda 
Jerusalemli vārakhala? 

35Ara kum hangchishat kāhaira; narao ina kashi-kaphāla khi theira, zākaphā 
mangkaphāla khi theira? Kala mayar-ngalawui laa kasā chila 
nganākhuishapluirala? Khisāda awungali naraona chotchān sāsangmirakhala? 

36Narao ina awungali Jordan kānda kasha̱kha ngasovāmara. Awungana khisāda 
hikathā sāman mikhavai phaninghaokhala? 

37Narao ili iwui keinungli hanung khavai kala ishava̱ ishāvāwui chikhur ngalemli 
chifapai khavai khamayāmilu. Kha narao Chimham hili leili awungali 
ngasoungranu, kala awungana sāmikhangai chi samiranu.” 

38Awungana hānga, “Chimhamna ili ngasoungra kala nana sami ngasak khangai 
chi ina sāmira, kala nana ningkachāng athishurda ina nawui vang ali sāmira.” 

39Chiwui thili mi saikora Jordan kānhaowa, kala awungala kānhaowa, kala 
awungana Barzillaili maya̱khuida sokhami mida ala ashishim hanunghaowa. 

40Awungana Gilgalli ungshunga, kala Chimhamna ali ngasounga. Judahwui mi 
saikora kala Israel ngayarpakna awungali thānunga. 

41Chieina Israelwui mi saikorana rāda awungali ahānga, “Kachiwui vang eina 
ichināngarā Judahwui mibingna nali ngathumda khuithuihaida awunga kala 
awui shimkhur kala awui mibingli Jordanli thānunghaokhala?” 

42Judahwui mi saikorana Israelwui mibingli hānga, “Awungala ishi theisāna, 
chiwui vang kathāda hiwui pongli malungvātkhala? Ishili awungana phauihaola, 
chikā ana ishili khikhakha mihaola?” 

43Israelnaobingna Judahwui mibingli ngahānkai, “Awungali ishiwui sharuk 
tharā zangda lei kala Davidli ishi ngavapmei. Kathāda mikpaishipaira? Awungali 
ahokhuisa kaji ishina mahāngrimala?” Kha tuimatuile Israelnaobingle 
Judahpāshina marmei. 

2 Samuel 20 

Shebawui Rai. 

1Chitharan Benjaminshangli, Bichriwui naomayara Sheba hoda khikha 
masākhavai mi akha leisai; kala ana talla̱ khongda hānga, “Davidwuili ishiwui 
yar maleimana, ithum Jessewui naomayarwui eina shimlui samphang khavai 
maleimana; kachichāshili ungserulu, O Israel!” 

2Chiwui vang Israelwui mibing saikorana Davidli horhaida Bichriwui 
naomayara Shebali shurthuiserhaowa; kha Judahwui mibingna awungali 
mahorhailakla Jordanwui eina Jerusalemli shurunga. 

3  Kala Davidna awui shim Jerusalemli ungkashung eina; awungana awui shim 
mayon khavai nothā kahai angashirva tharā chi shim akhali haihailaga athumli 
mayon khavai mi phāsanga, kala athumli kashakazā ngarānmi; kha athumli 
mangasopiluimana. Chithāthāda ra̱meinao sāda athumwui athitlam eina tangda 
shungnamhaowa. 

4Chiwui thili awungana Amasali hānga, “Kathumthangwui alungli Judahwui 
mibingli hokhuida kazipkhuilu kala nala chili leisalu.” 

5Chieina Amasana Judahli ahokhui khavai vai, kha ali langchin sākahai atam chili 
ana makazipkhuirarthuwa. 

6Davidna Abishaili hānga, “Bichriwui nao Shebana Absalomli zakshimeida sāra; 
ana keinungbingli raipan sākhuilaga ithumli hapkhanopaishina, nawui raimi 
thānlaga ali kharomkhuilu.” 

7Abishaiwui thili Joab, Cherethnao, Pelethnao kala kapingabing saikora zangda 
vai; Bichriwui nao Shebali kharomvā khavai athumna Jerusalemwui eina 
zatuwa. 

8Athumna Gibeonli vākashung eina ngalung kahakva khaleipam chili Amasa 
ungngarokrāsai. Joabna raisāri shaksālaga chiwuitungli raighai ahonli sanglaga 
akashānli shanneira̱ eina ngaveiphunga, kala ana mangāshong zatvāmamānda 
chi ahonwui eina tātunghaowa. 

9Kala Joabna Amasali, “Ichina kathamameili?” da hānga. Joabna yāshong eina 
Amasawui morhāli yonkhuida maya̱ khavai sai. 

10Kha Joabwui pāngli raighai kasing chi Amasa matheithuwa; chieina Joabna 
awukli tovātsangmihaida akhari ngaleili tātungda tokhanishi majila thihaowa. 
Kala Joab eina achinā Abishaina Bichriwui nao Shebali kharomthuihaowa. 

11Kala Joabwui mi akha Amasawui ngalemli nganingda, “Joabli 
ngahānkhangaibing khipālong, kala Davidwui vang khipālong, Joabli 
shurthuranu” da hānga. 

12Kala Amasana asheemāng eina chanreili ngaleopama. Kala rākakān saikorana, 
ali kathei eina rānganingsera; mi saikorana rākhayang chi theida Amasali 
khamasaipam akhali khuivāhaowa, kala kachon akha farormihai. 

13Ali shongfawui eina khuithui kahaiwui thili, saikorana Bichriwui naomayara 
Shebali kharomthui khavai Joabli shurthuiserhaowa. 

14Kala Shebana Israelwui shang saikora peida Beth-maacahwui Abelli vāshunga; 
kala Bichrinaobing saikora kazipkhuida awui thi shurhaowa. 

15Kala Joabli khangasobingna Beth-maacahwui Abel kaho apam chil 
akuinamhaowa; athumna pan ngalemli ngalei thongkai, chiwui eina keinungwui 
raipan phaklāng chi shirkhaitā khavai sai. 

16Chieina thangkhamei preiva̱ akhana keinungwui eina vaoshokta hānga, 
“Nganālu! nganālu! Joabli hānglu, ‘Nali chān ngazek khavai hili rālu jilu.’” 

17Kala ana awui ngalemli khavā eina sha̱nao china, “Na Joabla?” da ngahāna. 
“Ina” da ngahānkai. Chieina preiva̱ china hānga, “Narao iwui tui khanganāmilu.” 
kala “Ina nganāda lei” da hānga. 

18Chiwui thili preiva̱ china hānga, “Achalakha nganang-ngazaiakha, ‘Abel 
keinungli achamnākhuilu’ — kaji chānjam akha lei, kala chithāda chamnākhuiya. 

19Ila Israelwui alungli chingri eina khamathā sākhangai ning katongva̱ akhana, 
nathumna Israelli ava̱ kasā keinung hi sāshimān khavai sādalei, 
khisāda PROHOwui shimlui sāshimānmihaonikhala?” 

20Joabna ngahānkai, “Chikathā maningmana, ina masāshimānmimara, lah 
masākhayangmara! 

21Chi mamashungmana. Kha Ephraim kaphungramli khalei Bichriwui 
naomayara Sheba kaho china awunga Davidli ngakaikashiwui vang; amangli 
khuishokmiakha ina keinung hiwui eina hanthuihaora.” Preiva̱ china Joabli 
hānga, “Yanglu, awui kui phākho tungwui eina hortamira.” 

22Chiwui thili preiva̱ china thangmeilak eina hānglaga, athumna Bichriwui nao 
Shebawui kui rangkhuida Joabli hortāmihaowa. Joabna talla̱ kakhong eina 

athum ngathānse haida kachichāshi shimli ungserhaowa. Kala Joabla 
Jerusalemli awungawuili unghaowa. 

Davidwui Otva̱bing 

23  Chitharan Joabna Israel katongawui raimi kathāna sāsai, kala Jehoiadawui 
naomayara Benaiahna Cherethbing eina Pelethbingwui kathāna sāsai; 

24kala Adoramna thoukai kaphungwui yangsangkhame; Ahiludwui naomayara 
Jehoshaphatna kapimena, 

25kala Shevana thuilinga kala Zadok eina Abiatharna pāngmon sai; 

26kala Jairpa Irana Davidwui pāngmon sai. 

2 Samuel 21 

Gibeonnaobingna Athut Kakhui 

1Chitharan Davidwui atamli kum kathum ngaronda chāmrei rāhaowa; 
Davidna PROHOli seihā sai. Kala PROHOna hānga, “Saulna Gibeonnaobingli 
shaokathatwui vang a kala awui shimkhurli asheewui morei lei.” 

2 Chieina awungana Gibeonnaobingli hokhui. Gibeonnaobing hi Israelwui 
mibing maningmana, kha Ammonnaobingwui shāk kahaina; Israelwui mibingna 
athumli masāthatmara da ngashithaisai, kha Saulna Israel eina Judahwui vang 
malungchāngda shaothat kahaina. 

3Kala Davidna Gibeonnaobingli hānga, “PROHOwui miyurli nathumna malung 
mavātlui khavai khi eina athut hāngsangmilu jikhala?” 

4Athumna ali hānga, “Saulshi shimkhur eina ithumwui ngachaili sinā lupāwui 
tuila maleimana; kala Israel khipālikha sākathatwui tuila maleimana.” Ana 
ngahānkālui, “Chithakha nathumwui vang ina khi sāmilu jikhala?” 

5Athumna awungali hānga, “Ithumli Israel ngaleili akhanida maokthui 
khavaiwui vang sāshimān khavai khangarān kasaa, 

6mi chiwui naomayarabing, PROHOwui phungrei Gibeonli PROHOwui mangāli 
phāshi sākhavai, athum shini milu.” Awungana, “Ina athum chi mira” jihaowa. 

7  Kha David eina Jonathanna ngashit ngarok kahai khaleiwui vang, Saulwui ara̱ 
kaja Jonathanwui nao Mephiboshethle athumwui pāngli mahorsangmimana. 

8 Kha Saul preiva̱ Aiahwui naongalāva̱ Rizpahna kapharā naomayara khani 
Armoni eina Mephibosheth; kala Meholathpa Barzillaiwui naomayara Adri-el 
preiva̱ Merab, kaja Saulwui naongalāva̱na kapharā naomayara phangā da athum 
shini, 

9awungana Gibeonbingwui pāngli horsangmi. Kala PROHOwui mangāli 
phungreili phāshi sāhaida athum thitkha sāhaowa. Athumli phāshi kasā hi mahā 
kachāngwui hatkhare thangna. 

10Chiwui thili Aiahwui naongalāva̱ Rizpahna lunghār tungli bora akha 
phayairorhai; kala mā hātkaphok eina thuilaga kazing kumda zingrotra̱ 
matāranglakha eina tangda ngashun ngayā vānaola, sāla marāngasaklakmana. 

11Saulwui angashirva Aiahwui naongalāva̱ Rizpahna kasā chi Davidna shālaga, 

12 Davidna Saul kala anaomayara Jonathanwui ara̱kui, athumli Gilboali 
sathatthang Philistinenaobingna Beth-shanwui yarui leihngapha̱li 
hokthanghaisāda Jabesh-gileadwui mibingna ngathumda khuithui kahai chi 
akhui; 

13kala Davidna Saul eina anaomayara Jonathan kala kāngyuithat kahaiya 
athumwui ara̱kui akhuisera. 

14Kala awungana kakaso athishurda, Saul eina Jonathanwui ara̱kui, Benjaminli 
khalei Zela kaho apamli, avāva̱ Kishwui chikhurli chifahaowa. Chiwui thili ngalei 
chiwui kapo chi Varena khuisangmihaowa. 

15Philistinenaobingna Israelli rai rāngararluishita, kala Davidna awui raimi 
thānlaga Philistinenaobingli angarara; kala David khananglākhaowa. 

16Chieina Ishbi-benob, mireitheiwui naotunna, pithrai kg. kathum tangkhai 
kharit eina sākakhui awui kazei akha sing, kala raighai kadhar akha 
thāngphunglaga Davidli sāthat khavai hotnai. 

17Kha Zeruiahwui nao Abishaina rāfahaida Philistinepa chili sāthathaowa. 
Chiwui thile Davidwui mibingna, “Na rai khangarar mavāluilakalu, chi 
maningakha Israelwui kahor shimānhaora” da hānghaowa. 

18  Hiwui thili Gobli Philistinenaobingli ngararlui; kala chilila mireitheiwui 
naotunbing Saphli Hushatwui Sibbecaina sāthathaowa. 

19Kala Gobli Philistinenaobingli ngararlui; kala kazei kapem rikha kasinga Gitpa 
Goliathli Bethlehemwui Jaare-oregimwui naomayara Elhananna sāthathaowa. 

20Kala hiwui thili Gathli ngararlui, chiwui raili mi kahakva akha awui pāng kala 
phei khaninili pāngmareng kala pheimareng tharuruk kakā; pheimareng 
pāngmareng mashing maga̱da mati kakā mi zangsai; ala mireithei naotunwui 
eina kharā mina. 

21Ana Israelli kachipat eina, Davidwui achinā Shime-iwui naomayara 
Jonathanna sāthathaowa. 

22Athum mati hi Gathli khalei mireitheiwui naotun shimkhurli kapharā misera; 
athum Davidwui pāngli kala awui raimibingwui pāngli thisangserhaowa. 

2 Samuel 22 

Ngatangkhamiwui Laa 
(Laa 18) 

1Yangkashibingwui eina kala Saulwui pāngwui eina PROHOna kanshokkhamiwui 
vang, Davidna hithāda laa sai. 

2 Ana hithāda hānga; PROHO iwui yāmngayin khavai lunghārna, kala 
kankhamena. 

3Iwui Vare, iwui lunghārli ina ngayinkhui; iwui chāngvei kala huimi khavaiwui 
pangshapna, iwui ngayin khavai raipanna kala kankhamena, yangkashewui eina 
ili huimi. 

4Ina masot mikhangaye PROHOli ngakaoda, yangkashebingwui eina huimi. 

5Kaja kathiwui tara̱na ili kuinama, kazeipongwui tara̱na ili kuinama; 

6Kathewui ramwui khara̱na ili neikhuiya, kathiwui khalenna ili ngasunga. 

7Ining kachot tamli, iwui PROHOli ina ngakaowa; iwui Vareli ina ngakaowa. Awui 
khorumshimwui eina iwui akhon shāmi, kala iwui kachap ana khuisangmi. 

8Chieina okathuina nganukta nganinga; kazingramwui shimphunga nganuka, 
awui malungkhavātna nganuk khangasakna. 

9Anātangkhurli meikhut shoka, kala akhamorli mei mermer chui, 
thingjangmeithā thāda malingtinghai. 

10Ana kazingram nemzang ngasakta; tangmangting kahai apheizingli lei. 

11Ana cherub tongda yongzata; ali masiwui angachāngli thei. 

12Ali tangkhamangna kuimareiphin ngasaka, tara̱na kazipkakhui muiyā kashā 
awui khaya̱larna. 

13Awui mangāli kahor chiwui eina meithā malingting eina shokngasaka. 

14Kazingramwui eina PROHOna khangangtai; kala Reikhamataiyana vaotai. 

15Kala ana rikhānwui malā kāpkhayangda, yaggashebingli yui. 

16Chiwui thili PROHOna khakkhākharor eina, shamadruwui ra̱shongla thei, apuk-
apagwui zangkatangla ngahāhanghaowa. 

17Kazingwui eina ana ili khāngshokmi, ngayiwui tara̱ kachungkhawui eina; 

18Ili yangkakharing kapangabingwui eina ana ili kanshokmi; kaja athum iwui 
vang pangnahaowa. 

19Ina khananglakha athumna ili rāngarara; kha PROHOna ili makārmi. 

20Ana ili khamashā pamli khuishokmi; ngahānkhangaiwui vang ili kanshokmi. 

21Iwui khangarong athishurda PROHOna ili sāman mi; ipāng kathar athishurda 
ana samphang ngasaka. 

22Kaja PROHOwui apongli ina shurzata, Varewui eina yāmhaida makaphā 
masāmana. 

23Kaja awui shiyan-chikana ili thānmi, kala awui ainwui eina I 
mangareithuimana. 

24Awui mangāli I shāt makāmana, kala ina khalāng ot masāmana. 

25Chiwui vang eina iwui khangarong athishurda, awui mikyanli mashun otsak 
athishurda, PROHOna ili samphang ngasaka. 

26Khangavapali nana ngavapmi, shāt makakā mili nanala shāt machigatmana. 

27Katharali nanala tharda chitheimi, phaning khanguiyali khangui nana 
sāchithei. 

28Ngahuiri kahai mili nana kanshokmi, kha hiksor kahai mili nana 
yangkharingda ngakhuntai. 

29Mha, na iwui thaomei na, O PROHO, kala iwui Varena tangkhamangli hormi. 

30Mha, nawui mangā eina ina raimibingli yuishapa; kala iwui Varewui mangā 
eina ina raipan yongkānshapa. 

31Varewui apong mangapeilakmana, PROHOwui ngashit kahai mangapatmana, 
ali yāmkhangayin saikorali ana chāngvei sāmi. 

32Vare hi PROHO maningmala? Vare maningla lunghār khipa lei? 

33Vare hi iwui khamakanga yāmngayin khavaina; kala iwui shongfa kalā 
mashingasakmana. 

34  Ana iphei chaophei thāda thākngasaka; kala kaphungli yansāngsa̱ eina 
chipama. 

35Ana ipangli ngarar khavai tamchitheida; chiwui vang ipāngna pithraiwui 
malāthing hunshapa. 

36Nana ili nawui huikhamiwui chāngvei mi, nana ngachonmida ili reingasaka. 

37Nana ili khamashāpamli zatngasaka, kala makonglui ngasakmana. 

38Ina yangkashebingli kharoma kala sākazama, kala athum makānranglakha 
eina tangda mangareiungmana. 

39Ina athumli kupmihaoda; Ina pharsei pharseisanghaida ipheizingli pitai; kala 
athum mangakarthukluithuwa. 

40Kaja nana raiwui pangshap ili sangmi, ili khangararbingli iwui mangāli pitā 
ngasaka. 

41Nana iwui yangkashebing iwui eina yāmngasaka, ili yangkakharingbingli ina 
sākazamhaowa. 

42Athumna phālala kanmi khavai khipākha maleisā; athumna PROHOli 
ngakaolala ana mangahānkāmana. 

43Ina athumli ngaleiwui chifa-chihā thāda ngaphitkachupa; Ina naikachupta 
shongfa khangapetwui leikhon thāda sāmihai. 

44Mibingwui rotkhamarātwui eina nana ili kanshokmi; yur akhawui akhavā 
sāngasaka. Ina makathei yurna ili otram ngatha̱mi. 

45Yur kateina ili yāmsanga, iwui tui shākhaleoda athumna kahāng nganai. 

46Yur kateibingna malung tātungda ngacheerarang ili thākta yāmrai. 

47 PROHOna katheina, iwui lunghār chili sochikatranu; kala iwui huikhame 
lunghār, Vare chili maiyāranu, 

48athut hāngsangmida mibingli iwui azingli haikhame Vare, 

49yangkashebingwui eina ili kanshokmi; kala yangkashebingwui mangāli ili 
maiya khangasaka, nganang-khangazāibingwui eina kankhame Vare chili 
sochikatranu. 

50  “Hiwuivang, O PROHO, yurbingwui alungli; nali sochingra, namingli laa 
sāchingra. 

51Awui awungali yuikhamataiya sangasakmi; Ana thao neomi kahaiya chili 
makhangachei leikashi chitheimi, Davidli kala awui naotunli, katang mavaila.” 

2 Samuel 23 

1Hi Davidwui khanaowa tuina: Jessewui naomayara David, khangama sāngasak 
kahaiawui, Jacobwui Varena thao neomi kahaiya, Israelwui laa kathemawui 
marāntuina: 

2 PROHOwui manglāna ili matui ngasakta, awui tui imaleli sangkhamina. 

3Israelwui Varena hānghaira, Israelwui Lunghārna ili kahāngna: Vareli 
ngacheeda mashun eina mungakha, 

4ngathorwui kahor thāda ana athumwuitungli hormi, muiyā maleilakla kazing 
kahām kathāna, ngaleili akhar kharkhavai kazing rokhami kathāna. 

5Mha, chi tākam eina iwui shim Vareli masākāmala? Kaja ana katang makhavai 
tuingashit ili sāhaira, saikora tāzak kala tāphuphai. Reisang khavai ana ili 
mangachonmimarala? 

6Kha Vareli makatheibingva horkahai ka̱shat kathāna; kaja athumle pāng eina 
masingpaimana; 

7Kha athumli sāza̱ga jiakha mari maningakha zeipa̱ eina chikarra, kala athum chi 
ngalāngda meili chuitāhaora. 

Davidwui Kapingabing 
(1 Thot 11.10-41) 

8  Davidwui kapinga raimibing chiya hina: Tah-chemonwui Josheb-
basshebethna; ana kathāna kathumwui khareiana; ana thangkhali mi shāchishat 
awui kazei eina rungthata. 

9Kala kapinga kathumwui ngachaili, awui thili kazanga chi Ahohiwui 
naomayara, Dodowui naomayara Eleazarna. Philistinenaobingna rai sākhavai 
kakazip tharan Israelwui mibingna ngararlaga yāmkahai atamli ala Davidli 
ngasozatsai. 

10Ana Philistinenaobingli ngararda apāng makhanangranglakha eina tangda, 
sāthata kala asheena raighaila apāngli manuishanhaowa. Chithang PROHOna 
hakmahālak eina yuingasaka; awui mibingna ngaponkhui khavaiwui vangmāng 
athi shurunga. 

11Kala awui thili, Harapa Ageewui naomayara Shammah zanga. Lehiwui luipam, 
marongthei tarākha khalei chili, Philistinenaobingna rākaziphaowa; kala 
Israelwui mibing yāmhaowa. 

12Kha ana luilung chili nganingda machikālakmana, kala Philistinenaobing 
kachungkhali sāthata; chithāda PROHOna hakmahālak eina yuingasaka. 

13Kala khareiya thumrāwui thumrā china māhāt kachāng Philistianaobingna 
Rephaimwui tampākli rairum rākasa chitharan athumna Adullamwui 
lungkhurli Davidwuili vai. 

14Atam chichangli Davidna raipanlungli pamsai; kala Philistinewui raimipam 
Bethlehemli leisai. 

15Kala Davidna, “Iyavo, hithalakha kachikathāna Bethlehem ngavei ngalemli 
khalei ra̱khongwui tara̱ chi ili mimangsi kaja jo!” da mangngailak eina hānga. 

16Chieina kathāna kapinga kathum china Philistinewui pamkhavai chi 
kānzangda Bethlehemwui ngavei ngalemli khalei tara̱ chi asokkhuilaga Davidli 
khuiungmi. Kha ana mamangla PROHO wui vang heitha̱hailaga hānga, 

17“Chithashara, O PROHO, ina hi mathāpaimara, manglā hamlaga kazata 
athumwui ashee ina mangrala?” Chiwui vang ana mamangthuwa. Kapingabing 
kathum china chiyākha eina tangda sāmi. 

18Chitharan Zeruiahwui naomayara, Joabwui achinā Abishaina thumrā chiwui 
khareiana. Athum kathumwui ngachaili ana mi shākathumli ngararda rungthata, 
kala maikhayā mingla samphanga. 

19Athum kathumwui yākha makashunglala thumrāwui ngachaili aming 
zatmeithuida ana athumwui raithānme sai. 

20Kabzeelpa Jehoiadawui naomayara Benaiah rai khamarāka mi akhana, 
hakmahālak kahai otsak kasā mina; kala Moabwui raikhamarāka khani ana 
sāthata, kala horam thakthang ana kazingkha̱ akha akhurli shaothata. 

21Kala ana Egyptwui mi yarkhoka akha sāthata. Egyptpa china kazei singa, kha 
Benaiahna khāmshui singlaga Egyptpawui kazei angapaikhuilaga chieina 
rungthata. 

22Kapinga mi kathumwui ngachaili Jehoiadawui naomayara Benaiahna 
hikathāthā sāda mai khayā mingla samphanga. 

23Khareiya kathumwui yākha makashunglala thumrāwui alungli aming zata. 
Kala Davidna ali ngakkhamebingwui kathāna sāngasaka. 

24Joabwui achinā Asahella thumrāwui alungli akhana; khangateibing chiya: 
Bethlehemwui Dodowui nao Elhanan, 

25Harodwui Shammah eina Elika, 

26Paltwui Helez, Tekoapa Ikkeshwui naomayara Ira, 

27Anathotwui Abiezer, Hushpa Mebunnai, 

28Ahohipa Zalmon, Netophahpa Maharai, 

29Baanahwui naomayara, Heleb, Benjaminshang Gibe-ahpa Ribaiwui 
naomayara Ittai, 

30Pirathonpa Benaiah, Gaash kongwui Hiddai, 

31Arbathpa Abi-albon, Bahurimpa Azmaveth, 

32Sha-albonpa Eliahba, Jashenwui naomayara, Jonathan, 

33Hararipa Shammahwui naomayara, kala Hararipa Shararwui naomayara 
Ahiam; 

34Maacahpa Ahashaiwui naomayara Eliphelet, Gilopa Ahithophelwui 
naomayara Eliam; 

35Carmelpa Hezro, Arbitwui Paarai; 

36Zobahpa Nathanwui naomayara Igal, Gadwui Bani, 

37Ammonwui Zelek, Be-erothwui Naharai, Zuriahwui naomayara Joabwui 
chāngvei phungme; 

38Ithriwui Ira, Ithriwui Gareb, 

39Hitwui Uriah, athum saikora thumrāda shiniya. 

2 Samuel 24 

Israel Kala Judah Mashing Shānkakhui 

1  Israelwuitungli PROHONA malungvātluihaida, Davidli ning za̱ngasakta hānga, 
“Vālu, Israel eina Judah shānkhuilu.” 

2Chieina Davidna ali khangaso Joab eina raithānabingli hānga, “Mi kayākha 
leikhala kaji theikhuipai khavai Dan eina thuilaga Beer-sheba vāshungda Israel 
shang saikora shānkhuilu.” 

3Kha Joabna awungali hānga, “Leida khalei hiwuitungli shākha shida 
nawui PROHO Varena nawui mik raklakha ngarumsangmiranu; kha ishāmei 
awungana khiwui vang sākhangaikhala?” 

4Kha Joab eina raithānawui tuili awungawui tuina yuihaoda, Joab kala 
raithānabingla Israelwui mibing shānkhui khavai thuihaowa. 

5Athumna Jordan kānlaga Aroerwui eina kala chiwui tampākli khalei 
keinungbingwui eina shānlaga Gad kānvāda Jazerli vāshunga. 

6Chiwui thili athumna Gileadli vālaga Hit ngalei Kadeshli vamamānda Danli 
vāshunga, kala Danwui eina Sidon kuikhui, 

7chiwui eina Tyrewui raipanshong vālaga Hivnaobing Canaannaobingwui 
keinung shānkhuiserlaga Beer-shebali khalei Judahwui Negebli vai. 

8Athumna lam saikora vapeihaida Jerusalemli kachāng kachiko zimiksho 
khamaga̱ thanghon hanunga. 

9Kala Joabna mi mashing saikora ngarumkhuilaga awungali unghānga: 
Israelwui alungli raighai singda rai khamarāka mi lakh chishāta, kala Judahwui 
mi lakh phangāna. 

10Kha mi mashing shānkhui kahaiwui thili David ning sāza̱haowa. Kala 
ana PROHOli hānga, “Ina kasā hi nguilakhaira. O PROHO, ina poli narao iwui 
khayon hi kapheomilu, kaja ina mangma̱lak eina sāhaira.” 

11Kala ngathor Davidna kathui tharan, awui marān Gadli PROHOna chihovai, kala 

12“Vāda, Davidli ahānglu, PROHOna kahāngna, apong kathum ina khamina, akha 
kapangkhuilu, ina nali ungshung ngasakra,” 

13Chieina Gadna Davidli ahānga, “Nawui ngaleili kum kathum zāt 
sakngasakrakā, maningakha, yangkashebingna nali kharomda kachāng kathum 
yāmzattha̱ra, jika, kathumthangwui vang kazātkashi nawui ngaleili 
rāngasakngaikhala? Ili kachiho mi chili khi unghāngrakhala kaji chukmaja 
kazaklaga hānglu” 

14Chieina Davidna Gadli hānga, “Ining chotnāhaira; ithum PROHOwui pāngli 
tāzangtha̱ga, kaja awui lukhamashan haklaka; kha ili miwui pāngli matāzang 
ngasakmilu.” 

15Chiwui vang PROHOna kazātkashi chihoda, chithang ngathor eina thuilaga 
langchin kahai peidawui alungli, Dan eina thuilaga Beer-sheba vāshungda, mi 
thing hangshini thihaowa. 

16Kala Jerusalem shimān khavai kazingraona pāng katingkhavā eina, PROHOna 
lumashanhaida kazingrao chili, “Shaphaira, napāng thāhaolu” da hānga. Atam 
chili kazingrao chi Jebuswui Araunahwui luili leisai. 

17Chiwui thili kazātkashi rākhangasaka kazingrao chili kathei eina 
Davidna PROHOli hānga, “Yanglu, ina morei sāhaira; kala ina makaphā ot sāhaira, 
kha yaonaobing hina khi sāhaokhala? Nawui pāng chi ili tāranu, kala ishāvāwui 
shimkhurli tāranu.” 

18Chithang Gadna Davidli ahānga, “Vada, Jebuswui Araunahwui 
lanpumli PROHOli hanphut akha sāda apha̱phayālu.” 

19PROHOwui kakaso thāda Gadna kahāng athishurda Davidna vai. 

20Araunahna yangkhavā eina, awungala awui mibingla zangda awuishong 
rākhara theida angaroka, kala kui mashunzangda akhoruma. 

21Kala Araunahna hānga, “Ishamei awungana narao iwui shimli kharā hi khiwui 
vangkhala?” Davidna hānga, “Kazātkashi hi makazālui khavai nawui lanpum 
lokhuilaga PROHOwui hanphut sakāsi kajina.” 

22Chieina Araunahna hānga, “Ishamei awungana phāra kaji chi khuida ali 
chigatlu, rikkatā kachigatwui vang mukkābing leili, thingwui vang okkai, 
mukkāwui langkon leiserda lei. 

23O awunga, saikora hi Araunah ina nali mikahaina.” Kala Araunahna awungali, 
“Nawui PROHO Varena nali khuisangmiranu.” da hānga. 

24Kha awungana Araunahli, “Machithālu, ina aman milaga loki kajina; ina pheisā 
mazanglakla PROHO Vareli kachilikha pha̱kaphayā ot masāmara.” Chiwui vang 
Davidna lanpum eina mukkā chi lupāsā shekel hangphangā mida lokhui. 

25Kala Davidna apam chili hanphut akha sakālaga rikkatā kachigat eina 
ningyatchigat chigata. Chieina ngalei chiwui vang athumwui kapo PROHO na 
khuisangmida kazātkashi Israelli makazāluithuwa. 

1 Wungnaobing 

1 Wungnaobing 1 

Awunga Davidwui Asārlam 

1Awunga David ara sarhaowa; kala athumna ali kachon fasangmilala 
malumthukthuwa. 

2Chiwui vang eina awui raobingna, “Ishamei awungawui vang ngalānao akha 
phāsangmiranu, kala awungali ngalāva̱ china otram ngatha̱mida nali 
ngayurpiranu, chithāda ishāmei awungana lumturhaora” da hānga. 

3Chieina athumna Israel ngaleili khalei apam kachida ngalā khamathāva̱ 
phavālaga Shunamnao Abishagli samphangda awungali khuiungmi. 

4Ngalāva̱ chi azak mathālaka; kala ana awungali otram ngatha̱mi; kha awungana 
ali mangasomimana. 

Adonijahna Wungpamkhongwui vang Khangarar 

5  Haggithna kapharā Adonijahna akhalatta masot chigatta “Ina awunga sāra” da 
hānga; kala akhalattawui vang siguigari kasinga mi ngarānda awui mangāli mi 
hangphangāli ngasamzat ngasaka. 

6“Khisāda nana hikathā sākhala?” da avāva̱na atam akhalinida khangahān eina 
maringphā khangasak maleilakmana. Yarkhokalaka kala Absalomwui thichangli 
kapharāna. 

7Zeruiahwui naomayara Joab eina pāngmon Abiatharli ana mashitkhuihaida 
anina awui thi shurda ali ngachona. 

8Kha pāngmon Zadok, Jehoiadawui naomayara Benaiah, marān, Nathan, Shime-
i, Rei, chili lāngda Davidwui kapingabing Adonijahwuili mazangmana. 

9Yao, sei, asa khamathāthā sha̱kei khuida, En-rogel ngalemli khalei Phara̱ 
Lungguipamli Adonijahna pha̱phayai; kala ana achināngarā, awungawui 
naomayarabing, kala Judah wungnao akhava saikorali hoi, 

10kha achinā Solomon, marān Nathan, Benaiah kala kapingabing chile 
mahomana. 

Solomonli Awunga Kasang 

11  Chieina Solomonwui ava̱va̱ Bathshebali Nathanna hānga, “Haggithwui nao 
Adonijahna awunga sāhaira kala David ishāmeina matheimana kaji na 
mashāmala? 

12Chiwui vang nawui manglā kala nanao Solomonwui manglā kankhui khavai 
ina nali hāngchitheiga. 

13Arui ngalāngda Awunga Davidli zangda hānglu, ‘Nanaomayara Solomonna 
iwui thili mungra, iwui wungpamkhongli ana pamra da “Ishamei awungana 
narao ili ngashit kahai maningmala?” Laga khiwui vang Adonijahna awunga 
sāhaokhala’? 

14Nana awungali hāngda leilakha ila nawui thili rārāsara, kala nawui tui chi 
mashunga da hāngsangra.” 

15Chieina Bathshebana awungawui petkāli zanga (chitharan awunga sarna 
kahaiwui vang Shunampava̱ Abishagna ali otram ngatha̱mida leisai). 

16Bathshebana khayāshilak eina awungali akhoruma, kala awungana, “Na khi 
pokhangai leikhala?” da ngahāna. 

17Ana awungali hānga, “Amei, nawui PROHO Varewui ming singda naraoli, 
‘Nanaomayara Solomonna iwui thili mungra, kala iwui wungpamkhongli pamra’ 
da ngashitmi. 

18Laga ara yanglu, Adonijahna awunga sāhaira kaji ameinala matheimana. 

19Ana seila, asākakā sha̱kei, yaola kachungkha pha̱phayāda, awungawui 
naomayara saikorali, pāngmon Abiathar, raithāna Joablongli hosangsera; kha 
narao Solomonli mahomana. 

20Ishamei awungawui thili khipāna wungpamkhongli pamnikhala da Israel 
saikorana awungawui tui ngaraiserda lei. 

21Hāngshing machimihaiakha, atam rāda awunga mikpivā kahai tharan inao 
Solomon ini va̱naonili ngakaikashibingna jihaora.” 

22Chithāda awungali hāngmahungda leilakha Nathan marānla zangrāsai. 

23Marān Nathanla hili leili da athumna awungali hānga. Ana rākazang tharan 
awungali ngakhumshām eina khayashiya. 

24Kala Nathanna hānga, “Ishamei awunga, nana Adonijahna iwui thili mungda 
wungpamkhong pamra, da kahānghairala? 

25Kaja aja ana vāda seila, asākakā sha̱kei, yaola kachungkha pha̱phayāda 
awungawui naomayarabinglila, raithāna Joab kala pāngmon Abiatharlila 
hokhuiserlaga phāshak phazāngarumda, ‘Awunga Adonijah okpeimeiranu’ da 
vaoda lei. 

26Kha narao ili, pāngmon Zadok, Jehoiadawui nao Benaiah kala nanaomayara 
Solomonli mahosangmana. 

27Narao ithumli mahāngla nawui thili wungpamkhongli khipāna pamki 
kajikhala kaji hi awungana sākahaila?” 



624 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

28Chieina awunga Davidna ngahānkai, “Bathshebali horālu.” Bathshebahna rāda 
awungawui ngalemli rānganinga. 

29Kala awungana khangashit sāda hānga, “Kachot atam kachiva̱wui eina 
huikhame PROHOna theira, 

30kaja, Israelwui PROHO Varewui ming singda, ‘Nanaomayara Solomonna iwui 
thili mungra kala iwui mahut wungpamkhongli pamra’ da ngashit kahai 
chithāda ajala chithāda kahāng hina.” 

31Chieina Bathshebahna ngaleili mai ngakhumshām eina khayākashi mida 
hānga, “Ishamei Awunga David okpeimeiranu.” 

32Awunga Davidna hānga, “Pāngmon Zadok, marān Nathan, kala Jehoiadahwui 
nao Benaiah athumli iwuili horālu.” Chieina athumna awungawui mangāli 
anganingsera. 

33Kala awungana athumli hānga, “Nashameiwui raobing khuilu kala inaomayara 
Solomonli ina katong gadhā chi tongngasaklaga ali Gihonli thāntālu; 

34chili pāngmon Zadok eina marān Nathanna Solomonli Israelwui awunga 
sākhavai thao neomiranu; kala talla̱ khongda, ‘Awunga Solomon okpeimeiranu!’ 
da vaolu. 

35Chiwui thili awui thi shurungda iwui wungpamkhongli ana pamra, kaja Israel 
eina Judahwui awunga sākhavai ina sangkahai athi shurda ana iwui mahut 
awunga sāra.” 

36Jehoiadawui nao Benaiahna awungali ngahānkai, “Amen! Ishamei 
awungawui PROHO Varena chithāda hāngranu. 

37Ishamei awungali PROHOna ngasokhami thāda Solomonlila ana ngasomiranu, 
kala amei Awunga Davidwui wungpamkhongli awui wungpamkhongna 
reimeiranu.” 

38Chieina pāngmon Zadok, marān Nathan, Jehoiadahwui nao Benaiah kala 
Cherethnaobing, Pelethnaobingna Solomonli Awunga Davidna katong gadhāli 
tongngasaklaga Gihonli thānvai. 

39Chili kachonshimwui eina thaokhong chi pāngmon Zadokna khuida Solomonli 
neomi. Chiwui thili athumna talla̱ kakhong eina mi saikorana, “Awunga Solomon 
okpeimeiranu!” da vaosera. 

40Kala mi saikora athi shurda mathānthup eina sipa̱la khongda athumwui 
ringkaphā akhonna ngalei ngarungninghaowa. 

41Adonijah kala khavābingla phazākakhui eina akhon chi shai. Kala Joabna 
talla̱khon chi kashā chitharan hānga, “Keinungli ngaunlop kahai chi khiwui 
vangkhala?” 

42Ana hāngmahungda leilakha, yanglu, pāngmon Abiatharwui naomayara 
Jonathan rārāsai; kala Adonijahna, “Zanglu, na shitsangkapai mina kala kaphā 
pao khuiphungda leira.” da hānga. 

43Jonathanna Adonijahli ngahānkai, “Kaphā pao maningmana,” kaja, “ithumwui 
Awunga Davidna Solomonli awunga sanghaira; 

44kala ali ngasoda pāngmon Zadok, marān Nathan kala Jehoiadahwui nao 
Benaiah kala Cherethnaobing eina Pelethnaobingli chihovāhaira; kala 
awungana athumli kasoda awungana katong gadhā chili ali tongngasakhaira. 

45Laga ali awunga sāngasak khavai pāngmon Zadok eina marān Nathanna 
Gihonli ali tharchisinmihaira; kala mathānthup eina keinungli latkhaungwui 
ngaunlop kahai khon chi nathumna kashāna. 

46Solomonna wungpamkhongli pama. 

47Chili lāngmeida awungawui raobingna ithumwui PROHO Awunga Davidli 
ringkaphā rāphongshokta, ‘Nawui Varena nali lāngda Solomonwui ming zatmei 
ngasakranu, kala nawuili awui wungpamkhong reimei ngasakranu’ da hānga. 
Kala awunganala petli ngakhumshāmhai. 

48Kala awungana hithādala hānga, ‘Iwui nao akhali iwui wungpamkhongli 
pamkhangasak, imik eina kathei samphanghaowa da, Israelwui PROHO Vare chili 
sochikatranu.’” 

49Chieina Adonijahwui phākachizatli rākazang kachiva̱ kathirhaowa, kala 
kachāyām eina yāmserhaowa. 

50Adonijahna Solomonli ngacheehaida ngakarthuida hanphutwui angaji chili 
asingkhui. 

51Kala Solomonli hithāda rāhānga, “Yanglu, Adonijah Solomon awungali 
ngacheehaira; kaja ana hanphutwui angaji chili singda, ‘Awunga Solomonna 
awui raoli raighai eina masāthatmara da ili rida khangashit sāngasaklu’ da 
hānga.” 

52Solomonna hānga, “Ana shitsangkapai mi ngasaakha awui sampā akhanidala 
ngaleili matātung ngasakmara, kha makaphā makhayā ningphum ningngai 
leisaakha, a thiphalungra.” 

53Chieina Solomon awungana kasoda athumna hanphutpamwui eina ali ahokhui 
ngasaka. Ana Awunga Solomonli khayākashi vāmiya; kala Solomonna ali “Nawui 
shimli ungulu” da hānghaowa. 

1 Wungnaobing 2 

Davidna Solomonli Tamkachithei 

1Davidwui athitlam rākhanganai eina anaomayara Solomonli hānga, 

2“I ara okathui saikorana khavā shongfa chili vāki jihaira. Pingmeilu kala 
mayarnao shoklak eina zatlu, 

3nawui PROHO Varewui kakaso mayonlu, awui apongli zatta, awui ain, awui 
ningkhami, awui shiyan-chikan kala awui tui Moseswui ainli kapi kahai 
athishurda mayonlu, chithāda sāda nathumna kasāsā khavāvāli mataisangra; 

4chieina PROHOna ili ‘Nanaomayarana khamashung eina zatta kala ningla, yāngla 
tongda iwui kahāng nganaakha nawui mahut Israelli mungkhavai nanao ngarāli 
michingra’ da hāngkahai chi makahatlakla ungshung ngasakra. 

5  “Chili lāngda, Zeruiahwui nao Joabna ili kathāda sā, raili thikahaibingwui vang, 
chingri kahai atamli ana athut hāngsangda Nerwui nao Abner eina Jetherwui 
nao Amasali sāthathaida ashee chiwui morei iwui shanneira̱li kala iwui 
pheihopli tāngasakkhala kaji nana thei. 

6Chiwui vang eina nawui thangkhamei athishurda sālu, kha asārlam Kazeiramli 
chingri eina ali mavā ngasakalu. 

7  “Kha Gileadpa Barzillaiwui naomayarabingli mayangkheila nawui tableli 
phazākhangarumli zangngasaklu; kaja nachinā Absalomwui eina yāmkazat 
atamli athumna ilila saklāk eina sāmihaida lei. 

8  “Kala chili Bahurimli khalei Benjaminpā Gerawui nao Shime-i kaho chila, ina 
Mahanaimli vāthang sāshilak eina ili khonshikazama. Kha Jordanli ana 
rākhangarok tharan, ina PROHOwui ming singda, ‘Raighai eina masāthatmara’ da 
ngashit kahaina. 

9Chiwui vang eina a khayon maleimana majilu, kaja na thangkhamei mi akhana, 
ali khi sara̱khala kajila nana thei; asārlam ashee tāda Kazeiramli vāngasaklu.” 

David Kathi 

10Chiwui thili David thihaowa kala Davidwui keinungli chifahaowa. 

11 Davidna Israelli khamung kum hangmatina; ana Hebronli kum shini, kala 
Jerusalemli kum thumrāda kathum munga. 

12 Chithāda sāda Solomonna avāva̱ Davidwui wungpamkhongli pamda awui 
wungram ngaziplak eina sakai. 

Adonijah Kathi 

13Haggithwui naomayara Adonijahna Solomonshava̱ Bathshebali khavā eina, 
“Na chingri eina kharāla?” da ngahāna. Ana “Mha” da hānga. 

14Kala ana “Nali khichānkha hāngkhavai leili” da kahāng eina, “Hānglu,” da 
hānga. 

15“Nana thei, wungram hi ina khuirāna, kala ina mungra kaji Israel saikorana 
phaningsai; kha PROHOna mihaoda ichināwui ngasāhaira. 

16Ara iwui pokhangai akha lei, hi nana makhamayā masāmilu,” da ana poi. Ana 
“Hānglu.” kaji eina, 

17  “Shunampava̱ Abishagli ipreiva̱ sākhavai Awunga Solomonli pomilu — ana 
nali ngga majihenmara.” 

18“Phālakhaira” da Bathshebana ngahānkai, “Ina nawui vang awungali 
hāngmira.” 

19Chieina Adonijahwui vang hāngmi khavai Bathshebana Awunga Solomonwuili 
vai. Awungana ali samphang khavai ngakarthuida khayākashi mi; chieina 
wungpamkhongli pamzanglaga ava̱va̱wui pamkhavai khuira ngasakta awui 
yāshong pamngasaka. 

20Kala ava̱va̱na hānga, “Ina ot kateonao akha pokhangai leili, hi khamayāmilu.” 
Awungana “Ava̱, nana pokhangai chi polu, kaja ina nali makhamayā masāmara” 
da hānga. 

21Ana hānga, “Shunampava̱ Abishagli nachinā Adonijahli ngakum ngasakhaolu.” 

22Awunga Solomonna ava̱va̱li ngahānkai, “Khisāda Adonijahwui vang 
Shunampava̱ Abishagli nana pomikhala? Awui vang wungram eina tangdala 
polu; a ili rarkhamei ichināna. Awui vangmang maningla pāngmon Abiathar eina 
Zeruiahwui nao Joabwui vangla polu.” 

23Chiwui thili Awunga Solomonna PROHOwui ming singda hānga, “Hāngda khalei 
tui hiwui vang Adonijah mathisi kaja Varena ili theiranu. 

24Ili sakhamiya, kala ishāvā Davidwui wungpamkhongli ili chipamkhame, 
ngashitmi kahai athishurda ili shimkhur akha semka khangasaka PROHOwui 
ming singda kahāngna, aja zimik Adonijahli shaothatphalungra.” 

25Chithāda awunga Solomonna Jehoiadawui naomayara Benaiahli chihoda ali 
asāthathaowa. 

Abiatharli Chihokahai kala Joab Kathi 

26  Pāngmon Abiatharli awungana hānga, “Nalila shaothat ngayilak kahaina, kha 
aja mashaothatmara, kaja ishāvā Davidli ngasoda, kala PROHO Varewui 
ningkhami oko phungzatta kachotkachāng kachungkha phungrumhaira; chieina 
nawui shimli ungulu.” 

27 Chiwui vang Solomonna Abiatharli PROHOwui otram ngatha̱ khavai 
pāngmonpamwui eina katathaowa; chithāda sāda Shilohli leilakha Elishi 
shimkhurwui pongli PROHOna hāngkahai chi ungshunghaowa. 

28Joabna pao chi kashā tharan, ana Absalomli mamayāsalala Adonijahwui 
thikashurwui vang, PROHOwui kachonshimli yāmsangda hanphutwui angajili 
asingkhuiya. 

29“Joab PROHOwui kachonshimli yāmsanglaga hanphut ngalemli leili” da 
Awunga Solomonli kahāng eina, Solomonna Jehoiadahwui nao Benaiahli, 
“Asathathaolu” da kasoi. 

30Chieina Benaiahna PROHOwui kachonshimli vāda, “Awungawui kakasona, 
shoklu” da ahānga. Kha ana, “Mashokmara I hili thisangra,” jihaowa. Chieina 
Benaiahna, Joabna mashokmara jihaowa da awungali unghānga. 

31Awungana hānga, “Ana kahāng thāda chili sathatta chifahaolu; kala ngalang 
maleila Joabna ashee tākhangasakwui morei chi, iwui kala ishāvāwui 
shimkhurwui eina khuithuihaoranu. 

32Ishāvā Davidli mangasanlakla ana ashee tākhangasakwui vang PROHOna 
awuitungli athut khuimira; kaja ali phāmei kala mashungmeikhar kaji mi khani, 
Nerwui nao Abner, Israelwui raimi kathāna eina Jetherwui nao Amasa, Judahwui 
raimi kathānali ana sāthathaowa. 

33Chiwui vang tākahai ashee chi Joabwuitungli kala ashi shimkhurwuitungli 
katang mavaila tāra; kha David, awui naongarā, awui shimkhur, kala awui 
wungpamkhongli PROHOwui eina chingri kahai leichingra.” 

34Chieina Jehoiadahwui nao Benaiahna vāsāthathaida lamhāngli khalei ashi 
shimli chifahaowa. 

35Joabwui mahut Jehoiadawui nao Benaiahli raimi kathāna sāngasakhaowa, kala 
Abiatharwui mahut awungana Zadokli pāngmon sanghaowa. 

Shime-i Kathi 

36Chiwui thili awungana Shime-ili vahokhui ngasakta hānga, “Jerusalemli nawui 
vang shim akha sākhuida chili pamlu; chiwui eina apam khangateili 
mavāpailakmara. 

37Nana zatphāphāda Kidron kong kānthang thira da theilu; kaja nawui ashee 
katā chi nakhalattawui khayon ngasāra.” 

38Shime-ina ngahānkai, “Nana hangkhami chi phālaka; ishāmei awungana 
kahāng chi narao ina makaimara.” Chithāda Shime-ina Jerusalemli kasāngkha 
apama. 

39Kha kum kathum kapeiwui thili Shime-iwui raonao khani Gathwui awunga 
Maacahwui nao Achishwuili yāmvāhaowa. “Nawui raonao khani Gathli leili” da 
kahāng eina, 

40Shime-ina gadhā tonglaga Gathli Achishwuili vai, kala Shime-ina awui raonao 
khani chi Achishwui eina ahokhui. 

41Shime-ina Gathli vālaga Jerusalemli hanungluihaira kaji Solomonli kahāng 
tharan, 

42awungana Shime-ili ahokhuida hānga, “Nana zatphāphāda apam khangateili 
vaakha chithang thira da ina nali hāngkazazak kahai maningmala? Kala 
nanala PROHOwui ming singda khamayā maningmala? Kala, ‘Nana, ina 
makailakmara’ da nana mahāngmala? 

43Chithākha khiwui vang PROHO mingli ngashit kahai kala ina ningmida nali kaso 
kahai chi mamayonmakhala? 

44Kala awungana Shime-ili hānglui, Ishāvā Davidli nana makaphā kasā saikora 
chi nakhalattana nawui ningli theida lei; chiwui vang PROHOna morei chi 
nakhalattawuitungli tāngasakluira. 

45Kha Awunga Solomonliva somira, kala Davidwui wungram PROHOwui mangāli 
katang mavaila leichingra.” 

46Chieina awungana Jehoiadahwui nao Benaiahli kasoda ali shoksāthathaowa. 
Chithāda wungram chi Solomonna sākai. 

1 Wungnaobing 3 

Solomonwui Seihā 
(2 Thot 1.3-12) 

1Solomonna Egyptwui awunga Pharaohshili ngalā ngakhotta Pharaohwui 
naongalāva̱li khui. Kala awui shimla, PROHOwui shimla, kala Jerusalemwui 
kuikhamarei phākhola masākhuiranglakha apreiva̱li Davidwui keinungli 
thānsanghaisai. 

2Chitharan PROHOwui shim masārangsāda mibingna apam kajujuili pha̱kaphayā 
sāsai. 

3Solomonna PROHOli leishi, kala avāva̱ Davidwui shiyan mayonchinga; apam 
kajujuili nganamkaphā rikkatā kala pha̱kaphayā ot chimang sāmaya. 

4  Kajuiya apam sahaoda awungana Gibeonli pha̱kaphayā vāsai, hanphut chili 
Solomonna rikkatā kachigat thingkha achigagat ji. 

5Gibeonli leilakha ngayāshong, mangshongli PROHOna Solomonli rāchithei; kala 
Varena hithāda hānga, “Nali khi milu jikhala polu.” 

6Solomonna hānga, “Nana narao ishāvā Davidli hakkhamahā kala makhangachei 
leikashi chitheimihaira, kaja ana nali shitkasang mangacheilakla, khamashung 
khangarong eina kala ning ngatarda zata; kala nana hakkhamahā kala 

makhangachei leikashi haimiya, kala nana awui wungpamkhongli aja 
pamkhavai anaomayara akha mihaira. 

7Ara, O PROHO iwui Vare! narao I naoshinaona jilala ishāvāwui pamli nana narao 
ili awunga sāngasakhaira; ina kachishong vārakhala kala kachishong 
ungrakhala da matheimana. 

8Kala nana kapangkhui kahaiya miyur, shānla makakhui, mashankharar nawui 
mibingwui alungli haimihaira. 

9Chiwui vang eina nawui mibingli nganaothei khavai narao ili thangkhamei ning 
sangmilu, chieina ina kashi-kaphā theikhuipaira; kaja aja nawui miyur hiyakhali 
khipāna nganaorarrakhala?” 

10Solomonna hi kapo theilaga PROHOna ningyāng unglakhaowa. 

11Kala Varena ali hānga, “Khikhalajila nana ili kashāngla, okapeila, kala 
yangkashebingli athut khuikhavaila mapola, kha kashi-kaphā theishap khavai 
kapo hiwui vang, 

12yanglu, nawui kapo chiwui thishurda ina sāmira. Yanglu, kashi-kaphā theishap 
khavai theithangkhamei ning ina nali mihaira; nawui thangkhamei thāda 
khipākha mashoklakranga, kashokla khipākha nawui thili na thāda 
mashokluimara. 

13Nana makapo, lan kala khayākakāla ina mihaira, chithāda nali ngaheo khavai 
awunga khangatei na ringlakha maleiluimara. 

14Kala navā Davidwui thāda iwui kakaso nganāda, iwui shiyan-chikan 
mayonchingakha nawui mirinla sāngsangmira.” 

15Solomonna thuikhamathuk eina, yanglu, chi mangshong ngasāsai. Chieina ana 
Jerusalemli ungda PROHOwui tuingashit ningkhami okowui ngalemli nganingda 
rikkatā kachigat, ningyatchigat; kala awui rao saikorawui vang zātkhān akha 
sāmi. 

Solomonna Kasaka Bichar Kasā 

16Chiwui thili khayorva̱ sha̱nao khani awungawuili rānganinga. 

17Sha̱nao akhapāva̱na hānga, “O ishāmei, sha̱nao akhapāva̱ ini shim akhali 
pamruma; kala shim chili pamlakha ina nao akha pharākhui. 

18I pharāhailaga kathumthangwui thili sha̱naopāva̱ hila nao akha pharai; kala mi 
khangatei mazanglakla inimang shim chili pama. 

19Kala ngayāshong kapi eina sha̱naopava̱ hina anaomayarali shirenthathaowa. 

20Ngayā sailung ana ngakarthuida narao I pida leilakha ana iwui naomayara 
khuilaga awuili chipethaowa, kala awui nao kathi chi iwuili chipetmihaisai. 

21Ngathor inaoli na̱ thuishimanki kaji eina, yanglu, nao chi thihairasai; kha 
ningkachāng eina ngathorshong thuiyang kaja ina pharākakhui nao 
maningsathuwa.” 

22Kha akhapāva̱na hānga, “Maningmana, kharinga nao hi iwuina, kathe chi 
nanaona.” Khare sha̱naopāva̱na, “Maningmana, kathe nao chi nawuina, kharinga 
nao chi iwuina.” da ani awungawui mangāli hāngngaroka. 

23Chieina awungana hānga, “Akhana hānga, ‘Kharinga chi inaona, kathe chi 
nanaona.’ Kharepāva̱na, ‘Maningmana, kharinga chi inaona, kathe chi nanaona.’ 
da hānga.” 

24Chieina awungana, “Ili raighai akha khuirāmilu” da kasoi. Chieina athumna 
awungali raighai akha khuivāmi. 

25Awungana hānga, “Kharinga nao chi kaikhani sālaga kaikha sha̱nao akhali, kala 
kaikha akhapāva̱li mihaolu.” 

26Chieina kharinga naomayarawui ava̱ china awui naoli lumashannahaoda 
awungali hānga, “Iyavo, ishāmei, nao chi makasāthatmihaialu. Ali miga jilala 
mihaolu.” Kha akhapāva̱na hānga, “Nawuila, iwuila masāpaimara; ngakaihaolu.” 

27Chieina awungana hānga, “Kharinga nao chi masāthatla sha̱nao kharepāva̱li 
mihaolu, chi ava̱ kachangva̱na.” 

28Awungana bichar sākhami chi Israelnao saikorana shālaga matakhak eina 
nganingsera; kala mashun bichar sāmi khavai Varewui thangkhamei awungali 
sangmihaira da theikhui. 

1 Wungnaobing 4 

Solomonwui Otva̱bing 

1Solomonna Israel saikorawui awunga sai, 

2kala hibing hina awui kathānabingna: Zadokwui nao Azariahna pāngmon sai; 

3Shishawui naomayara Elihoreph eina Ahijahna kapime; Ahiludwui nao 
Jehoshaphatna kazipsingme sai; 

4Jehoiadawui nao Benaiahna raimi kathāna; Zadok eina Abiatharna pāngmon; 

5Nathanwui nao Azariahna otva̱bingwui akhavā sai; Nathanwui nao Zabudna 
pāngmon sāda awungawui ngasotnaona; 

6Ahisharna konungwui yangkhamena, kala Abdawui nao Adoniramna 
thoukainao saikorawui kashinana. 

7Israel saikorawuitungli Solomonwui otva̱ tharāda khani leisai; athumna 
awunga kala shimkhurwui kashakazā khangarān sāmi; athum ava̱va̱na 
kumkhali kachāng ava̱va̱wui vang ngarānmi. 

8Athumwui mingbing chiya: Ephraimwui kaphungramli khalei Benhur; 

9Makazwui Ben-deker, Sha-albim, Bethshemesh eina Elonbeth-hanan; 

10Arubbothwui (Sokohla Hepherla zangserlaga) Ben-hesed; 

11Naphath-dorwui Ben-abinadab (Solomonwui naongalāva̱ Taphathli ana 
khuiya); 

12Taanach, Megiddo kala Jezreelwui azingshong khalei, Zarethan ngalemwui 
Beth-shean katonga, kaja Beth-shean eina thuilaga Abel-meholah eina Jokmeam 
lākhashong shangshungda Ahiludwui nao Baana; 

13Ramoth-gileadwui (Manassehwui nao Jairwui kha̱ Gileadli khaleibing kala 
chiwui ngalemli khalei Argob, pithrai eina veiruihai khangavei kala phākho 
sākahai Bashanwui keinung hangtharuk zangda) kathāna Ben-geber; 

14Mahanaimli Iddowui nao Ahinadab; 

15Naphtaliwui (Solomonwui naongalāva̱ Basemathli khangakuma) Ahima-az; 

16Asher eina Bealothli Hushaiwui nao Baana; 

17Issacharli Paruahwui nao Jehoshaphat; 

18Benjaminli Elawui nao Shime-i; 

19Gilead ngaleili, chiya Amonnaowui awunga Sihonwui ram, kala Bashanwui 
awunga Ogwui ram, Uriwui nao Geber. Kala Judah ngaleili otva̱ akha lei. 

Solomonna Tekmateilak eina Khamung 

20Judah eina Israelwui mi shamadruwui situi yākhana; athumna phāshak 
phazāda ringphāda leisai. 

21 Euphrates eina thuilaga Philistine vāshungda kala Egyptwui thari tāshungda 
wungram saikora Solomonna mungsai; kala athumna Solomonli shai mida awui 
mirin peida ali otram ngatha̱sai. 

22Solomonwui thangkhawui kashakazā: mathir khamanak kg. thingphāngā, sam 
kg. thingtharā, 

23asā kakā mukkā tharā, wonui eina keimathao kahai sei maga̱, yao shākha, chili 
lāngda chao, sangai, seichui kala har kachungkha zanga. 

24Kaja Tiphsah eina thuilaga Gaza vāshungda Euphrateswui zingtungshong 
khalei wungnao saikorali ana mungsai, kala awui kuikhamarei apam kachiva̱li 
mashitri eina leisai. 

25Solomonwui thot peida Dan eina thuilaga Beersheba vāshungda Judah eina 
Israel kachichāwui drakhā yāmgui kala khaorātheilui vazāda mashitri eina 
okthuisai. 

26  Solomonwui siguigari shimen khavai siguishim thinghangmati kala sigui 
raimi thingtharāda khani leisai. 

27Otvabing china kachāngchāngli Awunga Solomonwui kashakazā ngarānmi 
kala awuili rāphakazābing saikorawui vang mavātlakla ngarānmi. 

28Kala kachichāli kaso kahai athishurda nāpaila, lanjila sigui kala raisiguiwui 
vang apampamli khuirāmi. 

29Varena Solomonli thangkhamei, theikhuikathei awor hāngkhavai maleila mi, 
kala ningkahak shamadruwui situiyākha sangmida, 

30Solomonwui thangkhamei zingshoshong kala Egyptshongwui mi saikorawui 
thangkhameili henmeikhara. 

31Kaja ana Ezrawui Ethanlila kala Maholwui naomayara Heman, Calcol, kala 
Darda athum saikoralila ana thangmameikhara; kala awui aming kazat yur 
saikorali ngayaovai. 

32 Awui chānjam thingkathumla lei; kala awui laa thingkha apā phangā leisai. 

33Lebanonli khalei Cedarthing eina thuilaga ngaveipheili khalei hara̱nā eina 
tangdali laa phoka; sāyur, vāyur, phara̱-pharā yur kala khai yurlila phoksera. 

34Awui thangkhamei kashā mibing kala awungabingna okathui saikorawui eina 
Solomonwui thangkhamei anganai. 

1 Wungnaobing 5 

Solomona Khorumshim Ngarānkaphok 
(2 Thot 2.1-18) 

1Avāva̱wui pamli Solomonli awunga sanghaira kaji kashā eina Tyrewui awunga 
Hiramna awui rao chihovai; kaja Hiramna Davidli leishilāka. 

2 Kala Solomonna Hiramli pao hāngchiphunda hānga, 

3“Ishāvā Davidna awui PROHO Varewui vang shim masākārarthuwa kaji nana 
thei; kaja yangkashibingli PROHOna awui pāngli mahorsangmiranglakha eina 
tangda athumna rai sachingsai. 

4Kha ara iwui PROHO Varena ili ngasāmkhui ngasakhaira; yangkashi, kalākashi 
maleiluimana. 

5 Chiwui vang eina PROHOna ishāvāli, ‘Nawui mahut wungpamkhongli kapama 
nanao mayarana iwui shim sākāra’ da hāngkahai athishurda ina PROHO Varewui 
mingli shim chi sākhavai phaninghaira. 

6Chiwui vang eina Lebanonwui cedarthing ta̱khavai khamayāmilu; kaja nana 
thei Sidonwui mi thāda iwui mibingna thing ta̱kathei maleimana, iwui mibing 
nawui mibingli ngaso ngasakra, kala nawui raobingli nana mikharān 
ngalangman ina mira” 

7Hiramna Solomonwui tui kashā tharan ringphālakhaida hānga, “Hiyakha 
kahaka miyur nganaomi khavai Davidli thangkhamei nao khame PROHO chili aja 
zimik sochikatranu.” 

8Kala Hiramna Solomonli pao chihovāda, “Nana ili pao hangkachiphun chi 
samphanghaira; cedarthingla, cypressthingla nana ningkachāng athishurda 
saikora ngarānmira. 

9Thingbing chi Lebanonwui eina ngayili iwui mibingna khuitāmira; kaja pong 
sālaga khalapta huitāmira kala nana ningkachāng apam chili ina pheimi 
ngasakta chili nana samphangra; kala iwui shimkhurwui kashakazāmāng nana 
ngarānmimalu.” 

10Chieina Solomonna ningkachāng eina tangda cedarthingla, cypressthingla 
Hiramna ngarānmisera, 

11chieina Hiramwui mibingna zākhavai kehu chumranao thingmaga̱, kala thao 
liter lakh mati kum kachida Solomonna mi. 

12PROHOna ngashit kahai athishurda Solomonli thangkhamei mi, kala Hiram eina 
Solomon mashitrihai ngarokta ani tuingashitla sai. 

13Israel saikorawui eina Awunga Solomonna thoukai thaoda mi thingthumrā 
kāshunga. 

14 Kala ana athumli thingtharārā eina kachāngchāng ngatak ngasakta Lebanonli 
chihovai; kachāngkha Lebanonli kala kachāng khanini shimli pamngasaka, kala 
Adoniramna khajanā chiwui otpam phunga. 

15 Solomonwui ngalung kashana mi thinghangchishat kala lamwui eina 
ngava̱ungkhami mi thinghangshini leisai, 

16chili lāngda ot kasābingli yangmi khavai otva̱ thingkathum kala shākathum 
leisai. 

17Awungawui kakaso athishurda shimphunga athumna aman kasasaka ngalung 
kahahakva̱ phokkhui. 

18Chieina Solomon eina Hiramwui shim kasābing kala Gebalwui mibingna shim 
sākhavai ngalung shanmi kala thing sāmi. 

1 Wungnaobing 6 

Solomonna Khorumshim Kasā 

1  Israelwui mibing Egyptwui eina shokta kum shāmati hangkachishata kum kala 
Solomonna mungda khamate kum, Khaying kachāng, kaja kachāng kakhaneli, 
Solomonna PROHOwui shim sāphoka. 

2Awunga Solomonna shim kasā chi asān khuining hangtharuk, aret khuining 
maga̱ kala kajui khuining thumrā jiya. 

3Shimreiwui mangāli khalei yāngkhup chi ungshung vāshungda shim chiwui 
asān-aretli ngaraichāda khuining maga̱ kala shim pharonkashok chila khuining 
tharā jiya. 

4Kala shim kuimareida akom kakā charfa sasanga. 

5Ana shim phākho kuimareida shimsak akhala, alung zangkhamayar 
katharapam kala chiwui shimlung, khaninili kuimareida sāshoka, kala arāp 
kuimareida kā sāsanga. 

6Khamaze mathāng chi khuining phangā pāka, alunglaina khuining tharuk, kala 
kakathumna khuining shini pāka; kaja shimrāp kuimareida shim phākho chi 
khangen akhawuitungli akha mangashom ngasak khavai phākho pharonshoka. 

7Ngalungbing chi harkhui khavaipamli shānkazakta shim sālakha yāmkar, ngahā 
kala mari eina sākakhui khutlaiwui khon nilala akhala mashālakmana. 

8Mathāng azewui zangkhavai shimwui azingshong sai; chiwui eina mathāng 
alunglila kākhavai thāk sakai; kala chiwui eina kakhane thāk sakāshumda 
mathāng atoli kāshunga. 

9Chieina ana shim chi sakāda kuphaowa; kala chiwui ceiling cedarthing kala 
chikhaimāng eina sai. 

10Tapkasang shimnaobing chi cedarthing eina shimreili zungkhuisera kala 
khuining phangāngā juiya. 

11Chitharan PROHOna Solomonli hānga, 

12“Shim kasā hiwui pongli, nana iwui ain alungli zatta, shiyan-chikan mayonda 
iwui ningkhami athi shurchingakha, navā Davidli ina hāngkahai chithāda ina 
samilakra. 

13Kala ina Israelnaobingli ngasopamra, kala iwui mi Israelli mahorhaimara.” 

14Solomonna shim chi sāda kuphaowa. 

Khorumshim Alungwui Thongthāngbing 

15Ana shim chiwui phākho alungshong cedar chikhai eina napmithai; chonnar 
eina thuilaga ceiling khanji kashungda alungshong thing eina hamserhai; kala 
ana chonnar chi cypress chikhai eina hamsera. 

16Ana shim khanukshong khuining maga̱ sasanglaga, chonnar eina thuilaga 
ceiling kazokta cedar chikhai eina napmithai; kala hiwui alungli 
tharmathengmeikap kaji pam chi alung zangkhamayar katharapamli ana 
sāsanga. 

17Alung zangkhamayar katharapamwui mangāshong khalei kā chi khuining 
hangmatiya. 

18Shimlungshong khanāp cedarthingbing chili shon kala awon khangatām thāda 
yeksanga; cedar eina napmithaida ngalungzak matheilakmana. 

19PROHOwui tuingashit oko chi haikhavai zangkhamayar kathara kā chi ana shim 
chiwui zangmayarmeikap kaji pamli sai. 

20Alungwui kathara kā chi khuining maga̱ sanga, maga̱ pāka kala maga̱ juiya; 
kala chi sinā kachanga eina heirormithai. Kala ana cedarthingwui hanphut 
akhala sākhui. 

21Kala Solomonna shimlung hupta sinā kachanga heimitsanga, kala alung 
zangkhamayar katharapam chiwui mangāli sināwui huishon ungshung 
vāshungda thāngda chila sināmang eina heirormithai. 

22 Kala shim katonga sinā heirormithai. Kala alungkhamayar apam chili kahai 
hanphut chila sinā eina rommithai. 

23  Alungwui tharkhamatheng kā chili olivething eina cherubim khani sāsanga; 
khanini chi khuining tharārā sanga. 

24Cherubwui angachāng akhana khuining phangāngā sānga; cherub akhawui 
angachāng atonwui eina khangatei aton vāshungda khuining tharārā sanga. 

25Cherub akhapa chila angachāng atonwui eina khangatei aton vāshungda 
khuining tharārā sanga, cherubim khanini chi kahak kateo kala azakla 
ngaraichai. 

26Cherub akhawui kajui khuining tharāna, akhapa chila chiyākha juiya. 

27Cherubim chi shim chiwui alung zangmayarmeikap kaji katharapam chili 
haihai; cherubimwui angachangbing chi harshokta akhawui angachangtonna 
phākho akhali za̱ya, akhapāwui angachangtonna phākho lākhavāk vaza̱da 
angachangton lakharip shim alungshong ngasun ngasaka. 

28Kala Cherubim chila ana sinā heirormita. 

29Shimwui alung ayar mateila phākho peida cherubim, khaneirong, awon 
khangatām yeksangsera. 

30Shimwui alung kala ayār kāwui chonnar katonga sinā eina heirormita. 

31Zangkhamayar katharapam zangkhavai khāmong chi ana olivething eina sai; 
kala chaokatla akhuithingla achikun phangā shokngasaka. 

32Ana khāmong khani chi olivething eina sāda cherubimbing, khaneirong kala 
awon khangatām yeksanga, kala sinā eina roma; kala cherubim eina 
khaneirongli sinā heirorlui. 

33Shimreiwui zangkhavai khāmong chi asān-aret ngaraichada olive thing eina 
sai, 

34cypressthing eina khāmong khani sāsanga; khāmong khanini chi 
tipthathuipaiya. 

35Khamong khani chili ana cherubim, khaneirong kala awon khangatām 
yeksangsera; kala yekkasang kachiva̱ ngaraichāda sinā heirormita. 

36Shim alung zangkhamayarwui yāngkhup chi shānkazak kahai lungpho kathum 
kala cedarthingphor akha eina kasā khangen ngaherkha eina sakai. 

37Khamate kum Tatharaha kachāngli, PROHO shimwui shimphunga 
khorkuphaowa. 

38Kala kum tharāda akha kākashung eina, Bul kachāng, kaja kachishata kachāng, 
shim katonga, sāsangkhangai thishurda kuphaowa. Ana shim chi kasāli kum 
shini zanga. 

1 Wungnaobing 7 

Solomonwui Konung 

1Solomonna awui shim kasā kakup eina tangda kum tharāda kathum zanga. 

2Ana Lebanon Ngahong Shim chi khuining shākha sāng, hangphangā pāk, 
thumrā jui kala cedarthingwui pakra̱ ngaher kathum shuna; chiwuitungli 
cedarthing khangen para. 

3Pakra̱ tharāda phangā khangahera pakra̱ hangmatida phangā khalei kā 
chiwuitungli cedarthing eina romshāna. 

4Ngaher kathuthumli charfa akom ava̱va̱ lei; kala charfa mathāng kathum 
kāroda uta. 

5Khamongla charfala asān-aret ngaraikachā akom sāsangsera; kala charfa 
mathāng kathumthum eina karo ngaroka. 

6Pākra̱ Shim kā chi ana khuining hangphangā sāng, thumrā pāk; kala chiwui 
mangāshong pakra̱ shunlaga rāmrah kaharshokta sai. 

7Kala ana bichar sākhavai Wungpamkhong Shim chi, Bicharwui Shimlar chila; 
chonnar eina thuilaga kasho kāshungda katonga cedarthing eina sai. 

8  Awui pamkhavai shim bichar shimlar akhanukshong, chila chi takam eina sai. 
Kala Pharaohwui naongalāva̱, apreiva̱wui shimla chithāda sākhui. 

9Saikora hi aman kasaka ngalung eina amai, akhanuk nāp tamlaga horai eina 
hātkhui; shimphunga eina thuilaga yāngkhup kāshungda, shimlung kayāng eina 
thuilaga PROHOwui shim kharei eina tangda chi sāsanga. 

10Shimphunga chi aphei khuining chishat, tharā kapāka aman kasaka 
ngalungmāng eina sai. 

11Chiwuitungli aman kasak ngalungbing cedarthing chila nāp onkazaklaga 
hātkakhuimānga. 

12Khareiya shimlung kayāng thāda hātkakhui ngalung ngaphor kathum kala 
cedar khāngen ngaherkha eina sākai; alung zangkhamayar kayāng khamasai 
eina yāngkhupla chithāpapama. 

Hiramwui Otpam 
(2 Thot 2.13, 3.15—5.1) 

13Awunga Solomonna Hiramli Tyrewui eina ahokhui ngasaka. 

14Ava Naphtali shangwui ra̱meinao akhawui naona. Avāva̱ Tyrewui mina, kala 
kori, pithrai kasema mi sāsai; a hi thangkhameila thangmei, kathemla themlaka; 
kala koriwui ot satheisera. Ana Awunga Solomonwui sākhangai saikora sāmi. 

Kori Pākra̱ Khani 
(2 Thot 3.15-17) 

15  Ana koriwui pakra̱ khani heikhui. Akhawui asān khuining tharāda chishatna, 
kala ngavam khuining tharāda khanina; akhur machoi, kala pāngmaya parkha 
shai. Pākra̱ kakhane chila chi tākam haipapama. 

16Pākra̱ khani chiwui atungli kashong khavai kori eina heikakhui agui khanila 
sākhui; khani chi khuining phangāngā sangthathui. 

17Pākra̱ tungli shongkahai agui khani chili sināchā thāda khāntarānlaga agui 
akhawui vang akha kala agui khangatei akhawui vang akha sāsanga. 

18Chi tākam eina ana kabothei thāda sākhui; kala pākra̱ tungli khalei agui chi 
faror khavai ngaherkhani sāda kabothei chi khānkatarān chili sāsanga; kala 
khangatei agui chila chi takam eina sāsanga. 

19Yangkhupli shunkahai pākra̱ khaniwuitungli shongkahai agui khani chi 
timrāwon thāda sākhui, kala khuining matiti juiya. 

20Agui khani chi pākra̱ khaniwuitungli kala khānkatarānwui ngalemli ngumda 
ngakhārkashok chiwui atungli shonghai. Chili ngaherkhani eina kabothei 
shākhani sāsanga; chi honkam eina khangatei aguilila yeksanga. 

21Ana pākra̱ khani chi Khorumshimwui yāngkhupli shuna; azingshong 
shunkahai chili Jachin phokmi, kala atungshong shunkahai chili Boaz phokmi. 

22Pākra̱ atonli timrāwon thāda sāsanga. Hithāda pākra̱wui ot kuphaowa. 

Kori Ra̱khon 
(2 Thot 4.2-5) 

23  Chiwui thili ana ngumrik kahai ra̱khon akha heikhui; akhamongli ngatar eina 
khuining tharā, kajui khuining phangā, kala kuikhamarei khuining thumrā jiya. 

24Chiwui akhamong khuining thumrā chi peida azingli shon pareng khani eina 
ruksangsera; ra̱khonnao kahei atamli heishān kahaina. 

25Seima̱ tharāda khani, atungshong kathum, zingtunshong kathum, azingshong 
kathum kala zingshoshong kathum da ngareilaga khanuk ngasunripta ra̱khon 
chi athumwuitungli parhai. 

26Chiwui kashā pāngmayā parkhaya; kala akhamong tengkotwui thāda 
timrāwon khangatām thāda sākhui; kala tara̱ liter thinghangmati hi zangshapa. 

27Ana Kori eina khaning khavai aphei tharā sākhui; khaning khavai aphei 
ava̱va̱na khuining mati sānga, mati pāka, kala kathuthum juiya. 

28Khaning khavai aphei chi hithāda sākhui: aphei ava̱va̱wui akongnā ngavai, 
akongnābing chi akombingli sanga 

29kala akomli kasang akongnā ava̱va̱li kazingkha̱, mukkā, cherubim sāsangsera. 
Kala kazingkha̱ eina mukvāwui atunglila azinglila khareiung khareivada awon 
chā thāda sāsanga. 

30Chili lāngda aphei ava̱va̱li koriwui kāngphei matiti kala chiwui phungva̱ 
kāsera; kala achikun matili khongsai chi parkhavai kāsera. Parkhavaibing chi 
awon chā thāda arāp kachida heishān kahaina. 

31Aphei chiwui akhamor khuining akha ngakhārkashoka akhamor hamphei 
thāda ngumrikhai kala khuining akha tangkhai thuka; kha akongnābing che 
mangumla ngaraikachā achikun ngasai. 

32Kāngphei mati chi akongnāwui azingli phona kala chiwui phungva̱bing chi 
apheithingli sāshāna. Kāngphei akhawui kajui khuining akha tangkhaina. 

33Kāngpheibing chi siguigariwui thāda sākhui, chiwui phungva̱bing, kakui 
thingla, kasuila, ashamla heikakhuisera. 

34Aphei ava̱va̱wui achikun matili zungkhavai mati kāsera, zungkhavai chi apheili 
sāshana. 

35Kala aphei chiwui atungvāk khuining makhai juida neiunga; kala apheiwui 
atonli zungkhavai eina akongnā chi asā akha sāngasaka. 

36Zungkhavai eina akongnāli cherubimla, kazingkha̱la, khaneirongla zangkapai 
eina tangda, awon chā thāda yeksanga. 

37Chithāda, aphei tharā chi asān-aretla, azakla ngaraichāda heikhuisera. 

38  Kala koriwui khongsai tharā sākhui; khongsai ava̱va̱li tara̱ liter shāchishat 
zanga; kala akhawui asān khuining matina. Aphei tharā chiwui vang khongsai 
ava̱va̱ lei. 

39Kala ana aphei phangā shim chiwui azingshong haihai, phangāna atungshong 
kala ra̱khonnao chi azingshongwui zingsho achithekli haihai. 

Khorumshimwui Thongthāngbing 
(2 Thot 4.11—5.1) 

40Hiramnala, kapei, khongsai, ham sākhuisera. Kala PROHOwui shimli haikhavai 
ot saikora Awunga Solomonwui vang Hiramna sāmisera: 

41Pākra̱ khani kala chiwui atungli shongkhavai agui khani, aguiwui akhongli 
faror khavai khānkatarān khani; 

42kala khānkatarān khanili kāngyui khavai kabothei shāmati khānkatarān 
kachiva̱wui kabothei ngaher khaninina pākra̱ tungwui aguitungli khalei akhong 
chi fakham khavaina; 

43aphei tharā chi khongsai tharā eina ngasoda nganinga; 

44ra̱khonnao akha, kala ra̱khon rungkhavai mukkā tharāda khani da sākhui. 

45PROHOwui shimli haikhavai Awunga Solomonwui vang Hiramna sākhami ham, 
kapei kala khongsaibing chi kahinga pithrai eina kasāsera. 

46Kala hibing hi Jordanwui tampākli Succoth eina Zarethanwui ngachaili 
awungana leikhon eina heikhui ngasaka. 

47Thongthāngbing chi chungnā kahaiwui vang Solomonna khān maonthuwa, 
pithrai kayākhakhala kaji matheithuwa. 

48  PROHOwui shimli haikahai, Solomonna sākakhui khorkhongbing chiya: 
sināwui hanphut, Ngasokhamiwui khamui haikhavai sinā table, 

49 sināmāng eina kasā meishong: alung zangkhamayar katharapam mangāli 
azingshong phangā, phangāna atungshong; sināwui awon, thaomei, 
changjeebingla sinā eina sai; 

50tengkot, samchichap, khongsai, khongphei kala nganamkaphā rikkhavai, 
khāng sinā eina sāsera; kala tharmathengmeikap kaje pamwui khāmong alung 
zangkhamayar katharapamwui khāmong kala shimlungwui khāmongli pānkhui 
khavai kapichā sināsera. 

51  Chithāda sāda PROHOwui shim kasāli Awunga Solomonna zaikora hi sāsangda 
kuphaowa. Kala avāva̱ Davidna tharchigat kahai sinawuila, lupāsāwuila, 

khorkhong saikora, PROHOwui lan kazip khavaipamli Solomonna 
kazipserhaowa. 

1 Wungnaobing 8 

Ningkhamiwui Oko Khuikasang 
(2 Thot 5.2—6.2) 

1  Chiwui thili Solomonna Israelwui khararnaobing shang-shangwui akhavābing, 
Israel shimkhur kathānabingli hokhuiserda Jerusalemli Awunga Solomonwui 
mangāli kazipa; kala Davidwui keinung Zionli haikasā PROHOwui tuingashit oko 
chi khuiung khavai sai. 

2Kashine kachāng, kaja Ethanim (Pi) kachāngwui phanit atamli Israelnao 
katonga Awunga Solomonwuili akazipa. 

3Israelwui ararbing rāserda pāngmonbingna oko chi akhui. 

4PROHOwui oko, kazip khavai kachonshim kala chili haikahai kathara 
khorkhongbing saikora akhuida Levinaobing eina pāngmonbing saikorana 
khuiunga. 

5Awunga Solomonli ngasoda awui mangāli kazip kahai Israelwui ashangva̱ china 
oko mangāli kazipa; yaola, seila sorngasaida mashing mashānkharar pha̱phayai. 

6Chiwui thili PROHOwui tuingashit oko chi pāngmonbingna alung zangkhamayar 
katharapamwui tharmathengmeikap kaje pam chili khuizangda cherubim 
khaniwui angachangzingli haihai. 

7Kaja cherubim chi angachāng hārlaga haikahaiwui vang okolila kala chi ngava̱ 
khavai thingphān chilila rānkhammi. 

8Thingphān khani chi sangnāhaoda amareibing chi tharkhamatheng 
zangkhamayārwui eina theizangshapa, kha ayārwui einava matheimana; kala 
chi aja eina tangda lei. 

9 Oko chili athumna Egyptwui eina kashok tharan, PROHOna Israel mibingli 
tuingashit kasā Horeb kaphungli Mosesna sangkahai lungphek khani chi 
maningla khangatei khikha masanghaimana. 

10  Kala pāngmonbingna katharapamwui eina kashok tharan PROHOwui shim chi 
muiyāna pemhaowa, 

11kala muiyā pemhaoda pāngmonbingna nganingda otramla 
mangatha̱paithuwa; kaja PROHOwui tekhamateina shim chi pemhaowa. 

Khorumshim Dharkat Kasā 

12  Chieina Solomonna hānga, “Kazingli PROHOna zimik shokngasaka, kha 
tangmangting kahaipamli pamtha̱ra ji. 

13Juikhamataiya shim ina sāmihaira, mashimānda nawui pamkhavai.” 

Solomonna Mibingli Hāngkachithei 

14Chiwui thili awungana mai ngareivāda Israel yaruina kaziplakha athum 
katongali somi. 

15Kala ana hānga, “Ishāvā Davidli awui khamor eina ngashit kahai chi apāng eina 
ungshungkhame Israelwui PROHO Vare chili soranu, 

16 ana hithāda hānghaisai, ‘Egyptwui eina Israel mibingli ina khuishokthangwui 
eina thuida, shim akha sāda iwui ming leikhavai Israel shang saikorawui alungli 
keinung akhala kapangkakhui maleimana, kha iwui mibingli nganaomi khavai 
ina Davidli kapangkhui.’” 

17  “Israelwui PROHO Vare mingwui vang shim akha sākhavai ishāvā Davidwui 
ningli phaningsai, 

18kha PROHOna ishāvā Davidli hānga, ‘Iwui vang nana shim akha sākhuira da 
kaphaning chi phālaka; 

19 chithālala nana masāmara, kha nana pharākhuiki kaji nanao mayara china 
imingwui vang shim chi sanaora.’ 

20“Ara PROHOna awui ngashit kahai chi ungshungmihaira; kaja PROHOna ngashit 
kahai thāda ina ishāvā Davidwui mahut khuida Israelwui wungpamkhongli 
pamda lei, kala Israelwui PROHO Varewui mingwui vang ina shim chi sākāhaira. 

21Kala Egyptwui eina athumli thānkashok tharan PROHOna ishāvā ngarāli 
tuingashit sākahai oko chiwui vangla ina apam akha ngarankhuihaira.” 

Solomonwui Seihā 
(2 Thot 6.12-42) 

22Chiwui thili Israelwui kazip saikora khalei PROHOwui hanphut mangāli 
Solomonna nganinga, kala awui pāng khani kazingramshong khāngkāda hānga; 

23“O PROHO, Israelwui Vare, ningtongda nawui thi kashura naraobingli 
makhangachei tuingashit kala leikashi tāshungmida kazingramli kala okathuli 
na kathā Vare katei maleimana; 

24narao David ishāvāli nana ngashit kahai chi makailakmana. Kachangkhat eina 
nakhamorna hāngkahai chi aja napāng eina ungshungmi. 

25 Chiwui vang eina ara, O PROHO, Israelwui Vare, ishāvā Davidli nana ngashitmi 
kahai, ‘Nana iwui kahāng khanganā thāda nanao mayarana iwui kahāng 
nganachingakha, Israelli nganaomi khavai iwui mangāli mi mavatmilakmara’ da 
hāngkahai chi mangacheimihaialu. 

26Ara chiwui vang eina, O Israelwui Vare, narao ishāvā Davidli hāngkahai tui chi 
ungshung ngasakmilu. 

27“Kha Varena okathuili pamkachangrala? Yanglu, kazingram eina 
juikhamataiya kazingram chilila mapamphayoakha ina sākakhui shim hina khi 
jirakhala! 

28Chithālala narao ina seihā sāda kapo hi, O PROHO iwui Vare, aja naraona nawui 
mingli kapo hi khashāmilu; 

29 chieina apam hiwui eina naraona kachigat kasā chili nana shāmida, ‘Iwui ming 
leichingra’ da nana hāngkahai shim hili ngashun ngayā mateila 
khayangsangmilu. 

30Narao kala nawui Israel mibingna apam hishong ngareirālaga kapo chitharan 
kashāmilu; nawui somkhavai pam kazingramli kashāmilu; kala nana kashā 
tharan kapheomilu. 

31“Mi akhana awui khongnainaoli khayon ot sāhaida shim hili kālaga 
hanphutwui mangāli tuingashit khuiakha, 

32nana kazingramli shākāmida narao khayonali khayon athishurda, 
khamashungali khamashung athishurda bichar sāda sāman milu. 

33“Nawui mi Israelna nali morei kasāwui vang yangkashibingna maishi kahai 
tharan nali mai ngareiungluishitta namingli hāngphatlaga shim hili rāpoda seihā 
saakha, 

34nana kazingramli shāmida, nawui mi Israelwui morei kapheomilu, kala ishāvā 
ngarāli nana mikahai ngalei chili kathānungmiluilu. 

35“Athumna nali morei kasāwui vang kazingram shunghaoda kazing marokhami 
tharan, nana athumli kachot mida athumna apam hili ngareirāda seihā saakha, 
namingli poda moreiwui eina nali ngareiungakha, 

36kazingramli nana shāmilu, kala athumna zatkhangayi shongfa, athumli 
tamchitheimida narao kala nawui mibingwui morei kapheomilu; nawui mibingli 
nana shimlui sāda mikahai ngalei chili kazing kharotāmilu. 

37“Ram chili zāt kasak atamlila, sākazāt nilala, kumshāt, majing katāk, khaohsom 
kala aga̱-akaina shimān khangasak nilala; yangkashebingna keinungli kuinam 
kahai nilala; mimao kazanglala, kazātyur khangatatei kakazā atamlila; 

38kashoshokwui vang seihā kasā kala kapo, mi akha kala Israel saikorana nilala 
ichichāwui ningkachot chitheida, shim hili ngareiunglaga pāng khāngkāda nali 
kapo chi; 

39nawui pamkhavai kazingramli shākāmida, kapheomilu; kala nana mi kachiva̱li 
kachichāwui kaphaning athishurda sāmilu; (kaja mi kachiva̱wui ning namāngna 
theisera); 

40chithāda ishāvā ngarāli mikahai lam hili okthuiching khavai athumna nali 
ngacheeranu. 

41“Chi tākam eina nawui mi Israel makhaning, yur katei akhana nawui mingwui 
vang ram katāva̱wui eina rāda, 

42(kaja athumna nawui reikhamatai ming, nawui pāngthei kharei, kala nawui 
pāngthei katingkhami shāda), athumnala shim hili rāda seihā saakha, 

43nawui pamkhavai kazingramli shākāmilu, kala athumwui kapo athishurda 
kasāmilu; chieina nawui Israel mibingwui thāda okathuiwui yurbing huptana 
nawui ming theida nali ngacheera; kala ina sākahai shim hi nawui ming eina 
hora da athumna theikhuira. 

44“Nana vālu kaji pamli nawui mibingna athumwui yangkashebingli rai 
akhangarar tharan, kala nana kapangkhuida namingwui vang ina sākahai shim 
khalei keinungshongli athumna ngareiungda PROHOli seihā saakha, 

45athumwui seihā kasā kala kapo chi kazingli nana shākāmida apong chiwui 
vang khangachonmilu. 

46“Nawui mangāli athumna morei sākahai chitharan— kaja mi khipākha morei 
makasā maleimana— nana malungvāthaida yangkashibingwui pāngli 
horsangmihaiakha, kala athumli yangkashiwui ramli, nailala tālala, 
tukvāhaiakha, 

47athumna narkahaipamli ning ngateida poda, ‘Ithumna makaphā kala 
masākhangayi ot sāda morei sāhaira’ jiakha; 

48apam chili leilakha athumna ningyāng tongtingda hāngphatakha, kala nana 
athumwui avāva̱ ngarāli mikahai ramli nana kapangkhui kahai keinung ina 
namingwui vang sakā kahai shim hili ngareiungda nali seihā saakha; 

49nawui pamkhavai kazingramli athumwui seihā kala kapo shākāmida 
athumwui apong chiwui vang khanganingmilu 

50kala nali morei, khayonkhamāng sākahai nawui mibingli pheomilu; kala 
athumli tukkakhuibingwui mikyanli lumashanmi khavai, tukkakhuiabing chili 
lukhamashan ning sangmilu, 

51(kaja Egyptwui rekakharekwui eina nawui mi, kala nawui shimluikat sākhavai 
nana thānshokmi kahaina). 

52“Naraona kapo kala nawui mi Israelna kapo atam kachiva̱li nana kathei-
kashāmilu. 

53Kaja O PROHO Vare, ishāvā ngarāli Egyptwui eina thānkashok tharan narao 
Mosesli hāngmi khangasak thāda, Israelnaobingli nawui mi sākhavai kala 



645 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

shimluikat sākhavai, okathuiwui miyur khangateiwui eina nana athumli ngatei 
ngasak kahaina.” 

54Solomonna PROHOwui hanphutwui ngalemli khuktida pāng khānglaga PROHOli 
seihā sāda kapowui kachigat saikora kupser kahai eina ngakarthui; 

55kala nganingda Israelwui kakazip katonga chili somida panglāk eina vaoda 
hānga, 

56 “Ana ngashit kahai athishurda awui mi Israelli chingrihai 
khangasaka PROHO chili soranu! Awui rao Mosesli hāngmi khangasak kaphā 
ngashit kahai chi tuikhur akha eina tangda makaimana. 

57Ishāvā ngarāli ngasokhami thāda ithumwui PROHO Varena ithumlila 
ngasomiranu; ana ithumli mahorhaila ngasomiranu; 

58chithāda ishāvā ngarāli kakaso thāda awui thi shurda zatkhavai, awui 
ningkhami, awui ain, kala awui shiyan-chikan kala awui kakaso mayonngai 
khavai ithumwui ningli sangmiranu. 

59Ina PROHOwui mangāli hangtā kahai tuibing hi ngashun ngayā 
ithum PROHO Varewui mangāli kāshungmiranu, kala awui rao, kala awui mi 
Israelwui angalang chiwui vang khangachonmiranu; 

60chieina okathuiwui miyur saikorana PROHO hi Varena, khangatei 
maleiluimana da theira. 

61Aja kasā thāda nathumna ningtonglak eina PROHO Varewui shiyan-chikan kala 
ningkhami mayonlu.” 

Khorumshim Dharkachigat 
(2 Thot 7.4-10) 

62  Chiwui thili awungali ngasokasā Israel saikorana PROHOli pha̱kaphayā 
chigata. 

63Ningyatchigatwui vang Solomonna PROHOli mukkā thingmaga̱da khani, yao 
lakh akha thingmaga̱ chigata. Chithāda awunga kala Israelwui mi 
saikora PROHOwui shim chi dharchigathaowa. 

64Chithang, PROHOwui shim mangāli khalei kayang alung chila Solomonna 
tharchigata; kaja ana rikkatā kachigat, muisakchigat, kala ningyatchigatwui 
athao apam chili chigatserhaoda PROHOwui mangāli khalei pithrai hanphut chi 
rikkatā kachigat, muisakchigat, ningyatchigatwui athao rikkatā saikora chiwui 
vang pithrai hanphut chi teonahaowa. 

65Chithāda Hamathwui zangkhavaiwui eina thuilaga Egyptwui Kongrā 
vāshungda Israel kachungkha kazipta Solomonna shinithang zātkhān sai. 

66Kachishatathang ana mibing chi kachichāramli shiunhaowa; kala awui rao 
David eina Israelnaobingli PROHOna khamathā ot chitheikhamiwui vang 
mathānthup eina awungali somida kachichāramli ungserhaowa. 

1 Wungnaobing 9 

Solomonli Varena Rāchitheiluishit kaji 
(2 Thot 7.11-22) 

1  Solomonna PROHOwui shimla, awungawui shimla, kala ningkachāng shim 
sakhuiser kahaiwui thili, 

2Gibeonli kachithei thāda PROHOna Solomonli kakhane rāchitheiluishita. 

3PROHOna ali hānga, “Nana seihā sāda iwui mangāli kapo chi ina shāhaira; kala 
nana sakā kahai shim chi ina tharchigatmihaira, hili iwui ming leichingra; ina 
ningkachang eina yangmichingra. 

4Navā Davidna kazat thāda, nana ningsā ngazipta kala khangarong eina iwui 
ningkhami, iwui ain kala shiyan-chikan mayonda imangāli zatakha, 

5ina navā Davidli ‘Israelwui wungpamkhongli chipam khavai ina nali mi 
mavatmilakmara’ da ngashit kahai thāda ina Israelwuitungli nawui 
wungpamkhong katang mavaila sakāmira. 

6Kha nala, nanaongarāla, iwui ningkhami manganāmada, kala shiyan nawui 
mangāli haikhami mamayonla vare khangateili otram ngatha̱da 
khorumthuihaiakha, 

7ina athumli mikahai lam chiwui eina Israelli katatshokhaora; kala imingwui 
vang ngasāra da tharchigat kahai shim chila iwui mikyanwui eina horhaida 
Israel hi miyur saikorawui chānjam, kala meisumtui ngasāhaora. 

8Kala shim hi sakhayānghaida horyāng kahai sahaora; hi rākanda kathei mi 
kachiva̱ matakhakhaira, kala mana̱rorda ‘Kathāda PROHOna ngalei kala shim hili 
hithāda sāhaokhala?’ da hāngra. 

9Chieina athumna ‘Khikhalajila avāva̱ ngarāli Egyptwui eina 
thānshokkhame PROHO athumwui Vareli horhaowa, kala khangatei varebingli 
otram ngatha̱da khorumhaowa; chiwui vang PROHOna athumwuitungli 
makaphā saikora hi khuikharāna’ da hāngra.” 

Hiramli Solomwui Khangashit 

10  Solomonna PROHOwui shim eina awungawui shim khani chi sākuphaida kum 
maga̱ peinaikha kaji eina, 

11Solomonli cedarla, cypressla kala sināla, ana ningkachāng eina tangda mikahai 
thili, Tyrewui awunga Hiramli Awunga Solomnna Galilee ngaleili khalei 
keinungbing maga̱ mi. 

12Kha Solomonna khami keinungbing chi Hiramna Tyrewui eina vāyang khavai 
khavā chitharan, maringphararthuwa. 

13Chiwui vang “Ichinā, nana khami keinungbing hi khi keinungkhala?” da hānga. 
Chiwui vang ngalei chili aja eina tangda Cabul hochingda lei. 

14Hiramna Solomonli sinā kg. thingmati chihovai. 

Solomonwui Mataikhamei Ots 
(2 Thot 8.3-18) 

15 PROHOwui shim, awungawui shim kala Millo, Jerusalemwui phākho, Hazor, 
Megiddo kala Gezer hi sākhavai Solomonna thoukai phung khangasakabing 

16(Egyptwui awunga Pharaohna Gezerli shanglaga keinung chi khuida mei 
sa̱tāmihaida keinung chili kapāna Canaannaobingli sāthatserhaowa; chi anao 
ngalāva̱li kakhuiwui vang manho sāda Solomonli mi; 

17chiwui vang Solomonna Gezer chi sakāluishita) kala khamaze Beth-horon, 

18Judahwui lamhāngli khalei Baalath eina Tamar, 

19Solomonwui zātshim haikhavai keinungbing, siguigari haikhavai keinungbing, 
Jerusalemli, Lebanonlila kala awui wungramli khalei ana sakhangangai apam 
kachiva̱lila sākhuisera. 

20Israelwui mibing maningla, Amornaobing, Hitnaobing, Periznaobing, 
Hivnaobing, Jebusnaobing, mathikhangakānbing— 

21kaja Israelnaobingna mashaothatkhangakānbing chili Solomonna thoukai 
phungngasakta, raonao sāngasaka; aja eina tangda chithāchingda lei. 

22Kha Israelnaole Solomonna raonao masāngasakmana; athumna awui 
shipaibing, otva̱bing, raimi kathānabing, raimi akhavābing, siguigari kathaobing, 
kala chiwui kathānbing sāngasaka. 

23Solomonwui ot kasā yangkhame khamatai otva̱bing chi hina: otkasāli yangmi 
khavai shāphangā hangphangāna: 

24Kha Pharaohwui naongalāva̱na Davidwui keinungli mapamluila Solomonna 
awui vang sāmi kahai shimli apam kahai eina athumna Millo keinung sakālui. 

25  Kumkhali kathum shida Solomonna, PROHO wui vang sākahai hanphut chili 
rikkatā kachigat ningyatchigat chigatchinga, kala nganamkaphā thao riktātā ji. 
Chithāda shim chi sākhuihaowa. 

26Awunga Solomonna Ezion-geber, Edom ngaleiwui Red Sea phei Eloth ngalemli 
jahas ngashingkha sākhui. 

27Solomonwui mibingli ngasoda Hiramna awui mi, shamadruwui khangachā 
theikhamasuibing jahas ngashingkhali ngasovā ngasaka; 

28kala athumna Ophirli vai, kala chiwui eina sinā akhuida Awunga Solomonli 
sinā kg. thingtharāda mati lāngda khuiungmi. 

1 Wungnaobing 10 

Shebahwui Awungva̱ Kharā 
(2 Thot 9.12) 

1  Chitharan Shebawui awungva̱na Solomonwui aming kazat kala ana PROHOli 
khangavapwui pongli shāuda kasasaka tui atamyanga. 

2Nganamkaphā thao, sinā, kasaka ngalung, ut kachungkhana phunglaga ali 
khangaso mi kachungkha thānphungda ana Jerusalemli vai; kala awui 
kaphaning saikora Solomonli ahānga, 

3Awui khangahān saikora Solomonna khangathum maleilakla ngahānkāmisera; 
khangahān saikora awungawui vang kasak khikha maleisāmana. 

4Shebawui awungva̱na Solomonwui thangkhamei, awui shim sākahai, 

5awui kashakazā, akhavābingwui pamkhavai, raobingna otram khangatha̱, 
athumwui sāri, awui khorkhong singmebing kala PROHOwui shimli rikkatā 
kachigat, saikora chi theilaga awungva̱ khakshingakhaowa. 

6Ana awungali hānga, “Nawui otsak kala thangkhamei pao iramli leilakha kashā 
chi mashunga, 

7kha ikhalattawui imik eina marātheiranglakha mashitsangsāmana; kala yanglu, 
ara rātheilaga, athumna kahāng chiya tangkhaila makāshungmana; nawui 
thangkhamei reikasang hi kashāli langmei. 

8Nawui ngalemli pamda nawui thangkhamei tui kashā samphangching kaje 
napreiva̱̱ ngarā, nawui raobing kalā khamahai! 

9Nali ngahānngailak eina Israelwui awunga sākhangasaka nawui Vare PROHOli 
sochikatranu! Khikhalajila PROHOna Israelli katang mavaila leikashiwui vang 
mashun kala khangarong eina bichar sāmi khavai nali awunga sāngasakhaira.” 

10Chiwui thili ana awungali sinā kg. thingmati, nganamkaphā thao kachungkha, 
kala aman kasaka ngalung yur kachungkha chigata; Sheba awungva̱na awui 
chiyākha Awunga Solomonli rākachigat thāda marāluilakmana. 

11Chili lāngda, Ophirwui eina sinā khuikharā Hiramwui jahasbing china almug 
thing, aman kasaka ngalung yur Ophirwui eina kachungkha khuiungmi. 

12Almug thing chi PROHOwui shim kasāli kala awui shim kasāli pākra̱ savai; kala 
laa kasābingwui sipa̱, tingteilā chieina sākhui; hikathā almug thing khuikharā 
kala kathei aruihon masamphangthura. 

13Awunga Solomonna Sheba awungva̱na kapoli lāngmeida awui ningkachāng 
saikora misera. Chiwui eina awui raobingli thānlaga aramli latunghaowa. 

Solomonwui Lan 
(2 Thot 9.13-24) 

14Kumkhali Solomonna sinā samkaphangwui kharit kg. thingmaga̱da kathumna, 

15chili lāngda leihkhalonbingwui eina, jahaswui eina, Arabia awunga saikorawui 
eina, kala lammungabingwui einala sinā samphanga. 

16Awunga Solomonna sinā eina shaokakhui chāngvei kahaka shākhani sākhui; 
chāngvei ava̱va̱li sinā kg. shini sha̱kha zanga. 

17Kala sināwui eina shaokakhui chāngvei shākathum sākhui, kala ava̱va̱li sinā 
kg. kathum zanga. Saikora chi Lebanon Ngahong Shim chili haisera. 

18Awungana mafahāwui wungpamkhong kahakva akha sākhuilaga 
mathāmeikap kaji sinā heirormita. 

19Wungpamkhong chiwui phei chonkhavai tharuk lei, kala akhanukshong seikui 
sāsanga; uishong yāshong pangpo kāthathui, kala kazingkha̱ khani khaninga, 

20kazingkha̱ tharāda khani, pheichon chiwui ayar ayarli akharip khaninghai. 
Hikathā ot wungram khangateili masālakranga. 

21Awunga Solomonwui mangkhavai tengkot saikora sināmāng eina sai, kala 
Lebanon Ngahong Shimli mangkhavai tengkot sinā kachangamāng eina sai; 
lupāsā eina kasem mazanglakmana, kaja Solomonwui thotli lupāsā hi kasaka 
otna da makhuimana. 

22Kaja awungawui jahas ngashingkha Tarshishli Hiramwui jahas ngashingkhali 
ngasoda leisai. Kum kathumthumwui alungli akha shida Tarshishwui jahas 
ngashingbing china sināla, lupāsāla, mafahala, nāyongla, yongyingguila 
khuiungung ji. 

23Chithāda sāda okathuili khalei awunga saikorali aworla, lanla Awunga 
Solomonna mataimeisersai. 

24Kala Varivarana yarkahai Solomonwui thangkhamei chi okathui apam 
kachiva̱wui eina nganā khavai phārai. 

25Khara mibing kachiva̱na kachichāwui mikhangai sinā kala lupāsāwui ot, 
kashankachon, myrrh, nganamkaphā otyur, sigui, gadhā, kum kachida 
kachungkha khuirāmi. 

Sigui eina Siguigari Leihkhalon 
(2 Thot 1.14-17, 9.25-28) 

26Solomonna siguigari kala sigui raimi kazipkhuida siguigari thingkha shāmati, 
sigui raimi thingtharāda khani khalei chi, siguigari keinungbingli, kala awungali 
ngasoda Jerusalemli haihai. 

27Jerusalemwui alungli lupāsā ngalung thāda singa, kala cedarthingla 
Shephelahwui sycamore thāda ngayaonap eina singsai. 

28Solomonwui sigui Egypt eina Kueli alokhuisera, kala awungawui 
leihkhalonbingna athum chi aman milaga akakhuina. 

29Egyptwui eina siguigari ava̱va̱li lupāsā eina shekel shātharuruk kala sigui 
akhali lupāsā eina shekel hangphangā mida losanga; kala awungawui 
leihkhalonbingna Hitwui awungabing, Syriawui awungabing saikorali leih 
sāmarona. 

1 Wungnaobing 11 

Solomon Tākatung 

1Chitharan Awunga Solomonna ngalei khangateiwui sha̱nao kachungkhali 
leishi. Pharaohwui naongalāva̱, kala Moab, Ammon, Edom, Sidon, kala Hitla, 

2 yurbing hiwui pongli PROHOna Israelwui mibingli “Nathum athumli ngalā 
mangakhotalu, athumla mangakhotaranu, kaja athumna nathumwui ning 
athumwui varebingli shurngasakhaora” da hānga. Solomonna leishida hikathāli 
ngavapshanhaowa. 

3Ana apreiva̱, wungnaolā shāshini, kala angashirva̱ shākathum leisai; kala 
apreiva̱ ngarāna awui ning ngachei ngasakhaowa. 

4Kaja Solomonna sārkahai tharan apreiva̱ ngarāna awui ning ngachei ngasakta 
vare khangateiwui thi shurngasaka; kala avāva̱ Davidwui ning thāda 
awui PROHO Vareli ningtongda maphaningthuwa. 

5Kaja Solomonna Sidonnaobingwui kameo philava̱ Ashtorethli, kala 
Ammonbingwui ningkakachaiya Milcomlila shurthuihaowa. 

6Chithāda avāva̱ Davidna sākahai thāda ningtonglak eina PROHOli maphaningla, 
Solomonna PROHOwui mangāli makaphā ot sai. 

7Kala Solomonna Jerusalemwui zingshoshong khalei kaphungtungli Moabwui 
ningkakachaiya Chemoshli khorum khavai shim sakai. 

8Yur katei kakhui apreiva̱ ngarāwui vang ana hithāda sāmihaoda athumna chili 
nganamkaphā rikkatā kala athumwui vareli pha̱kaphayā ot sai. 

9Solomonna PROHOwui eina mai ngareithui kahaiwui vang ali khanishida 
rākachithei PROHO Israelwui Vare malungvāthaowa. 

10Vare khangateili mashuralu kajiwui pongli ali kakaso mihaisai; kha PROHOna 
kakaso chi ana mamayonthuwa. 

11Chiwui vang PROHOna Solomonli hānga, “Iwui tuingashit kala kaso kahai 
shiyan chikan mamayonla nawui kaphaning eina vaira jihaola, ina nawui 
wungpam ngakaikhuida nawui raoli mihaora. 

12Kha navā Davidwui vang eina nawui thotli mashokmara, kha nanaowui thotli 
ngakaimihaora. 

13Chithālala ina wungram saikora mangakaishokmara, kha iwui rao Davidwui 
vang kala ina kapangkhui kahai Jerusalemwui vang shang akha nanaoli mira.” 

Solomonwui Yangkashebing 

14Edom awungashi shangli kapharā Hadadli PROHOna Solomonli thuiyangshi 
ngasaka. 

15Kaja Davidna Edomli leilakha, raithāna Joabna raili thikahaibingli akaphum 
chitharan Edomwui mayarnao katonga sāthathairasai 

16(kaja Joabna thānda Israel saikorana Edomwui mayarnao katonga 
mashaothatranglakha eina tangda kachāng tharuk apama); 

17kha Hadadna nganuisāhaoda avāva̱wui rao Edomwui mi kaikhali ngasoda 
Egyptli yāmvāhaowa. 

18Athumna Mideanwui eina zatlaga Paranli vāshunga, kala Paranwui eina 
athumli ngaso khavai mi khuiphunglaga Egyptli Pharaohwuili vai; Egyptwui 
awunga Pharaohna lamla, shimla, kashakazāla mi. 

19Pharaohna Hadadli lumlak kahaiwui vang apreiva̱ Tahpeneswui agatuiva̱li 
ngakum ngasaka. 

20Kala Tahpeneswui agatuiva̱na Genubath kaho mayarnao akha pharākhuida 
Tahpenesna Pharaohwui keinungli nganaokai; Pharaohwui naomayarali 
ngasoda Genubathna awungawui shimli pama. 

21Kha Hadadna Egyptli leilakha, David thihaira kala raimi kathāna Joabla 
thihaira da kashā eina, Hadadna Pharaohli hānga, “Iramli latung khavai 
khamayāmilu.” 

22Kha Pharaohna ali hānga, “Nali ina khi vātmihaoda naram unguga kajikhala?” 
Kha ana hānga, “Ili ungngasakmilu.” 

23Zobahwui awunga Hadad-ezerwui eina yāmkahaiya, Eliadawui naomayara 
Rezonlila Varena Solomonli yangshi ngasaka. 

24Davidna aram yaithat kahaiwui thili ana mi kazipkhuilaga Damascusli apama, 
kala ali chili awunga sanghaowa. 



652 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

25Hadadna sheikakhaut thāda, Solomonwui atamli anala Israelli yangshilaka, 
kala ningkachailaka. Ana Syriali mungsai. 

Jeroboamli Varewui Ngashitkhami 

26Zeredahli khalei Ephraimpa, Solomonwui rao rākasa, ra̱meiva̱ Zeruahwui nao 
Jeroboamla awungali thuingakaishihaowa. 

27Ana awungali makhamayāwui pong chi hithai. Solomonna Millo semkakā 
tharan, avāva̱ Davidwui keinung chi saphinhaowa. 

28Jeroboam kaho hi sāshapa mi akhana, awui khamarek chi theilaga, 
Josephshiwui thoukainao katongali ali yangngasaka. 

29Atam chili Jeroboamna Jerusalemwui eina kashok chitharan Shilohwui marān 
Ahijahna ali shongfali samphanga. Chitharan Ahijahna kachon kadhar ngavaisai; 
kala ram chili animang samphanga. 

30Chieina Ahijahna awui kachon khangavai chi khuilaga akai tharāda khani sāda 
serkhāka. 

31Kala ana Jeroboamli hānga, “Nawui vang akai tharā khuilu; 
kaja PROHO Israelwui Varena hithāda hānga, ‘Yanglu, Solomonwui wungram 
ngakaishokta nali shang tharā mira, 

32(kha iwui rao Davidwui vang kala Israel shang saikorawui eina ina kapangkhui 
kahai Jerusalem keinungwui vang shang akha ana samphangra), 

33khikhalajila ana ili horhaida, Sidonwui varebing Ashtorethli, Moabwui vare 
Chemoshli, kala Ammonwui kameo Milcomli khorumhaowa, kala iwui kahāng 
manganāmana; kala avāva̱ Davidna kasā thāda iwui shiyan-chikan kala ain 
mamayonla, iwui mikyanli khamashung chi masāmana kala iwui ningkhami 
mamayonmana. 

34Chithālala, wungram katonga awui pāng eina makhuithuimara; kha ina 
kapangkakhui iwui rao Davidna iwui shiyan-chikan kala ningkhami 
khamayonwui vang, awui thotli awunga sāngasakpapamra; 

35kha anaomayarawui pāng eina ina shang tharā khuimihaida nawui pāngli 
horsangmira. 

36Chithālala awui naoli shang akha mira, kaja iwui ming leiching khavai ina 
kapangkhui kahai Jerusalemwui keinungli Davidwui thaomei akha sharhaiching 
khavaina. 

37Nali ina singmida nana ningkachāng eina tangda mungra, kala nana 
Israelwuitungli awunga sāra. 

38Ina nali kakaso saikora chi nana mayonakha, kala iwui kahāng nganāda iwui 
rao David thāda iwui shiyan-chikan, ningkhami mayonda khangarong ot saakha, 

ina ngasomichingra, kala Davidwui shimkhur sākhami thāda nawui shimkhurli 
ina sakāmikachangkhatra, kala ina Israel hi nali mira. 

39Kala chiwui vang Davidwui ara̱-azāli khanang ngasakra, kha chi mathā 
ngasakchingmara’” jihaira da hānga. 

40Chiwui vang eina Solomonna Jeroboamli sāthat khavai ngarāna; kha 
Jeroboamna Egyptwui awunga Shishakwuili yāmvāhaowa, kala Solomon 
mathiranglakha eina tangda Egyptli pama. 

Solomon Kathi 
(2 Thot 9.29-31) 

41Solomonwui otsak, ana kasāsā kala awui thangkhamei Solomonwui otsak 
lairikli makapiserhaimala? 

42 Jerusalemwui eina Israelli Solomonna khamung zingkum hangmatiya. 

43Solomon thikahai eina avāva̱ Davidwui keinungli chifahaowa; kala 
anaomayara Rehoboamna awui mahut thuimunga. 

1 Wungnaobing 12 

Atungshongbing Kaikathui 
(2 Thot 10.1-9) 

1  Rehoboamna Shechemli vai, kaja Israel saikorana ali awunga sangkhavai 
Shechemli vāserhaowa. 

2Nebatwui naomayara Jeroboamna pao chi kashā eina (kaja a atam chili Egyptli 
leisai, kaja awunga Solomonwui eina chili ayāmngayin kahaina), chieina 
Jeroboamna Egyptwui eina latunga. 

3Athumna mi chihoda alila ahokhui; Jeroboam kala Israelwui kazip saikora 
Rehoboamli asamphanga. 

4“Navāna ithumli kharita ot chiphuna; chiwui vang ara navāwui kharita otphun 
kala kashai chi ngaveng ngasakakha ithum nali otram ngatha̱mipapamra” da 
athumna hānga. 

5Ana hānga, “Kathumthangwui vang ungsālu, kala rāluinaolu.” Chieina athum 
thuihaowa. 

6Chiwui thili Awunga Rehoboamna avāva̱ Solomon ringlakha leikasā 
khararnaobingli ngasanda “Mibing hili ngahānkā khavai nathumna ili khi 
sāngasakngaikhala?” da ngahāna. 

7Athumna hānga, “Nana aja mibing hili rao akha sāda athumli otram ngatha̱akha, 
kala athumli ngahankakā chitharan khamathā tui eina hāngakha athumna nawui 
rao sāchingra.” 

8Kha khararnaobingwui tui horhaida awui rarkākharum awui ngasotnaobingli 
ngasanlui. 

9Kala hithāda hānga, “'Ithumli nashāvāwui kharita otphun chi khangaveng 
ngasakmilu’ da ili rākahāngbing chili, ngahānkā khavai nathumna ili khi 
hāngrakhala?” 

10Ali rarkākharuma awui ngasotnaobing china hānga: “‘Navāna ithumli kharita 
ot chiphuna, kha ara nana ithumwui vang ngaveng ngasak milu’ da kahāngbing 
chili hithāda hānglu, ‘Ishāvāwui kashānli iwui ngangpairi reimei! 

11Ishāvāna nathumli kharita ot chiphuna, ara ina ritmeida chiphunra. Ishāvāna 
lijei eina ngaphita, kha ina seithat eina hāngmachinra’ da hānglu.” 

12Chieina “Kakathumathang iwuili rāluinaolu” da awungana hanghaokada 
Jeroboam kala mi saikora kakathumathang Rehoboamwuili vai. 

13Kala khararnaobingna rakkachithei makhuisangla, awungana 

14ngasotnaobingwui tui khuida sāshilak eina ngahānkāda hānga, “Ishāvāna 
nathumli kharit ot chiphuna, ina ritkhamei chiphunra; ishāvāna lijei eina 
hāngmachina, ina seithat eina hāngmachinra.” 

15Chithāda awungana mibingli manganāsangmithuwa; kaja PROHOwui tui chi 
Nebatwui nao Jeroboamli Shilohnao Ahijahli hāngmi khangasak chi ungshung 
khavai hi rashok khangasakna. 

16  Athumwui kapo chi makhuisangkhami theilaga Israel saikorana awungali 
hānga, “Davidshiwuili ithumwui yar khi leikhala? Jessewui naomayarawuili 
ithumna shimlui samphangkharān maleimana. Kachichashiwui shimli ungulu, O 
Israel! David, nala nasasakulu.” Chieina Israelnaobing kachichā shimli 
ungserhaowa. 

17Kha Judahwui keinungli kapama Israelnaobingwuitungli Rehoboamna munga. 

18Chiwui thili thoukai ot kasāli kashina Adoramli Awunga Rehoboamna 
chihokhavā eina ali Israel saikorana lunggui eina horthathaowa. Kala Awunga 
Rehoboamna ngalāngda siguigari tonglaga Jerusalemli yāmunghaowa. 

19Chiwui vang aja eina tangda David shimkhurli Israelnaona ngakaikashina. 

20Jeroboam latunghaira kaji Israelnao saikorana kashā eina, ali hokhuida 
Israelwui awunga sāngasaka. Judah shang maningla Davidwui shimkhur 
khipākha mashurlakthuwa. 

Shemaiahwui Khamarān 
(2 Thot 11.1-4) 

21Rehoboamna Jerusalemli khaung eina, Judah shimkhur saikora kala 
Benjaminshi shangnao zangda Israel shimkhurli ngararlaga Solomonwui nao 

Rehoboamwui wungram hankhui khavai rai kapingbing lakhkha 
thinghangchishat kazipkhui. 

22 Kha Varewui mi Shemaiahli Varena rāhānga: 

23“Solomonwui nao Rehoboam, Judahwui awunga kala Judah eina Benjamin, 
kala khangateibinglila ahānglu. 

24‘PROHOna hithāda hānga, nachinā ngarā Israelwui mibingli rai ngarar khavai 
mavālu, kaja hi ina khangarānna, kachichā shimli ungserulu.’” 
Athumna PROHOwui tui khuisangda ana kahāng athishurda shimli ungserhaowa. 

Jeroboamna PROHOwui eina Ngareikathui 

25Chiwui thili Ephraim kaphungramli khalei Shechemli Jeroboamna raipan 
sākhuida chili pama; chiwui eina Penuel vāsākai. 

26Kala Jeroboamna awui ningli, “Wungram hi Davidshi shimkhurli 
hanunghaipai; 

27mibingna Jerusalemli vāda PROHOwui shimli vapha̱phayaakha, athumwui 
akhavā, Judahwui awunga Rehoboamli mibingwui mai ngareiunghaora; kala ili 
sathathailaga Judahwui awunga Rehoboamli hanunghaihenura” da phaninga. 

28  Chieina awungana ngasanlaga sināwui seinao khani sākhui, kala ana mibingli 
hānga, “Jerusalemli nathumna kakā hi tānai. O Israelnaobing! Egyptwui eina 
nathumli thānshokkhame nathumwui varebing hili yanglu.” 

29Kala ana Bethelli meoma̱ akha, kala meoma̱ akhapāna Danli haimihai. 

30Mibingna Bethelli khorumkhashi, Dan eina tangdali vāda akhorumkhashi 
kajiwui vang hi moreiwui ot sāthuihaowa. 

31Ana kaphung kajujuili kameoshimla sākhui, kala khangatei Levi 
makhaningbinglila pāngmon kachungkha kapangsanga. 

Bethelli Khokharum Khayon 

32  Judahwui phanit thāda, kachāng kachishatwui zimiksho tharāda 
kaphangāthang Jeroboamna phanit akha sāngasaka; kala ana hanphutpamli 
pha̱kaphayā chigata; kala ana sākakhui seinao chili Bethelli pha̱phayai. Ana 
Bethelwui kajuipam chiwui vang pāngmon kapangsanga. 

33Bethelli ana hanphut sakā kahai chili akhalattawui ningli machukping kahaiya 
kachāng kachishatawui zimiksho tharāda kaphangāthang kai; kala Israel 
mibingwui vang phanit akha chili samida ana nganamkaphā rikkhavai 
hanphutpamli kai. 

1 Wungnaobing 13 

1Kala yanglu, PROHOwui tui athishurda Varewui mi akha Judahwui eina Bethelli 
rai. Chitharan Jeroboamna nganamkaphā rikkhavai hanphutpamli nganingsai. 

2Kala mipā china hanphut chili PROHOwui tui chi vaoshokta hānga, “O hanphut, 
hanphut, PROHOna hānga; ‘Yanglu, Davidwui shimkhurli Josiah kaho naomayara 
akha pharāra; ana nawuitungli kaphung kajujuiwui kameowui pāngmonbingli 
riktāra, kala nawuitungli mira̱kui riktāra.’” 

3Kala chithang ngalāngda machut khavaila mida hānga, “PROHOna hāngkahai 
machutkhui khavai chi hina; ‘Yanglu, hanphut hi shaokhaihaora, kala 
chiwuitungli khalei hotla saikora chaiyānghaora.’” 

4Bethelwui hanphutli makhamayā vaokashok Varewui mina kahāng chi 
awungana kashā chitharan, Jeroboamna hanphutpamwui eina pāng katingvāda 
hānga, “Mipa chi tukkhuilu.” Kala katingkhava apāng chi thihaida 
makhuiungluipaithuwa. 

5PROHOwui tui Varewui mi china machutkhui khavai khami athishurda 
hanphutla minkhaihaowa, kala hotla yaoyānghaowa. 

6Kala awungana Varewui mi chili hānga, “Nawui PROHO Varena lumashanmida 
ipāng raimi khavai seihā kasāmilu.” Varewui mi china PROHOli pomilaga 
awungawui pāng raihaida khangachā tākam eina unghaowa. 

7Kala awungana Varewui mi chili hānga, “Ili ngasoungda ungphazāsa, ina 
samanla mira.” 

8Varewui mi china awungali hānga, “Nawui shimlui tangkhai miga jilala 
maungmara. Apam hili ina zātla mazāmara, tara̱la mamangmara; 

9kaja PROHOwui tuina ‘Nana zātla mazāpaimara, tara̱la mamangpaimara, kala 
nana vākhavaishong eina maungpaimara da hānghaira.’” 

10Kala ana Bethelli vākhavaishong maningla apong khangateivāk eina 
unghaowa. 

11Chitharan Bethelli kasara marān akha okthuisai. Bethelli chithang kashoshok, 
kala Varewui mipa china awungali kahāng tui chi avāva̱li anaomayarana 
unghāngsera. 

12Avāva̱na athumli hānga, “Shongfa kachishong eina vāhaokhala?” Judahwui 
eina kharā Varewui mina latung khavai apong chi anaomayarana chithei. 

13Anaomayarali hānga, “Gadha chi iwui vang shaksāmilu.” Chieina athumna 
gadhā chi shaksāmida ana chili tonga. 

14Ana Varewui mi chili shurvai, kala shirimthingphei akhali pamsāda angahāna, 
“Judahwui eina kharā Varewui mi chi nala?” Ana “Ina” da hānga. 

15Chieina ana hānga, “Ili ngasoungda shimli ungphazākhuisa.” 

16Ana hānga, “Nali mangasoungpaimara, shimlila maungzangpaimara, kala 
apam hili nali ngasoda zātla mazāmara, tara̱la mamangmara; 

17kaja PROHOwui tuina ili, ‘Zātla mazāpaimara, tara̱la mamangpaimara, kala 
vākhavaishong eina malatungalu’ da hānghaira.” 

18Ana hānga, “Ila na thāda marān akhana, kala ili kazingraona PROHOwui tui eina, 
‘Nashi shimli ali houngda phazāngasaklu kala tara̱ mangkhui ngasaklu.’ da 
hānga.” Kha ana kapikta kahāngna. 

19Chieina ani ngasoungda ashi shimli phāzai kala tara̱la manga. 

20Ani tableli phazāda leilakha, ahokakhuiya marān chili PROHOwui tui china 
rāhānga, 

21kala Judahwui eina kharā marān chili vaoshokta hānga, “PROHOna kahāngna, 
‘Khikhalajila PROHOwui tui nana makhanganāwui vang, kala 
nawui PROHO Varewui ningkhami mamayonla, 

22kha latungda, “Mazālu, mamanglu” kachipamli kazā kala khamangwui vang 
nawui phasā navā ngarāwui chikhurli machifamara.’” 

23Phāshak-phazākhui kahaiwui thili, ana ahokakhui marānwui vang gadhā 
shaksāmi. 

24Ana ungmamān kaji eina shongfali kazingkha̱ akha samphangda ali 
makeithathaowa. Kala awui phasā shongfa khamaseli hortahaida gadhāna 
chiwui ngalemli nganingpama; kazingkha̱la mingun ngalemli nganingpama. 

25Kala yanglu, shongfa chi khamakānbingna khamaseli mingun hortā kahai kala 
kazingkha̱na mingun ngalemli nganingkapam chi thei. Athumna kasara marān 
china pamkhavai keinung chili ungda chi unghānga. 

26Ahokakhuiya marān china tui chi kashā chitharan ana hānga, “PROHOwui tui 
makhanganā Varewui mi chilaka; chiwui vang PROHOna ali hāngkahai thishurda 
kazingkha̱li mida makeithatta serkazam kahaina.” 

27Kala anaomayarali hānga, “Gadha chi iwui vang shaksāmilu.” Chieina athumna 
gadhā chi shaksāmi. 

28Ana akhayang eina angun chi shongfali hailaga gadhā eina kazingkha̱ chi 
angun ngalemli nganingsai. Kazingkha̱ china kathingun mashaimana, lah gadhā 
chila mamakeithatmana. 

29Marān china Varewui mi chiwui angun chi gadhātungli khāngkāda chapngachā 
khavai kala ungchifa khavai keinungli khuiunghaowa. 

30Kala, awui chikhurli chifada, “Iyavo, ichina” da chapsasui eina awui vang 
chapngachai. 

31Ali chifa kahaiwui thili anaomayarali hānga, “I thithang Varewui mi chifa 
khavai chikhur hili ilila chifalu, awui ara̱kui ngalemli iwui ara̱kuila hailu. 

32Kaja Bethelwui hanphutli kala Samaria keinungli khalei kajujuipamwui 
shimli PROHOwui tui ana vaoshok kahai saikora makahatlakla ungshungra” da 
hānga. 

Jeroboamwui Mapheomikapai Morei 

33Hiwui thili Jeroboamna makaphā shongfawui eina mangareiungmana, kha 
kajujuipamwui vang khangatei mibing ngachaiwui eina pāngmon 
kapangsanglui, kala sakhangangaibing chili tharchigatmida kajujuipamwui vang 
pāngmon sāngasaka. 

34Hikathā otsak hina Jeroboamwui shimkhurli morei sāngasakta katathailaga 
okathuiwui eina shimānchao khavai sathuihaowa. 

1 Wungnaobing 14 

Jeroboamwui Naomayara Kathi 

1Hithāda leilakha Jeroboamwui naomayara Abijahli kazāhaowa. 

2Kala Jeroboamna apreiva̱li hānga, “Ngakarthuilu, Jeroboam preiva̱na da mathei 
khavai azak ngacheikhuida Shilohli vālu; kaja, ina awunga sāda mibingli mungra 
da hāngkhami marān Ahijah chili leida lei. 

3Khamuitang tharā, ngankakhui khamui kateokha kala khuira̱ hamnaokha da 
khuivāmilu; nao hili khishokrakhala kaji ana hāngmira.” 

4Jeroboam preiva̱na chithāda sāda Shilohli vai; kala Ahijahwui shimli azanga. 
Chitharan Ahijah sarhaida mik māmāchā eina khikha matheilakmana. 

5Ahijahli PROHOna hānga, “Yanglu, Jeroboam preiva̱na, ashinao kazāhaoda 
chiwui vang nali ngahan khavai rārāda lei. Nana ali hithāda hānglu.” Ana 
vākashung chitharan khangatei preinao sākhaningda vai. 

6Kha Ahijana awui pheikhon shāda, ana khāmongli rākashung eina ana hānga, 
“Zanglu, Jeroboamwui preiva̱, khisāda mi katei sakhaning kajikhala? Kaja nali 
hāngmi khavai kachungkha lei. 

7Jeroboamli unghānglu, PROHO Israelwui Varena hithāda hānga: ‘Khikhalajila 
mibingwui eina nali kapangkhuida Israel mibingwui kathāna sāngasakhaira; 

8kala Davidwui wungram eina ngakaikhuida nali mihaira; chithālala iwui rao 
Davidwui thāda nana iwui ningkhami mamayonmana, kala ningtongda iwui thi 
mashurmana, kala mashun chi masāmana, 

9kha nawui mangāli leikasābingli zakshimeida sai, na khalattawui vang kameo 
khangatei sākhui, meoma̱la sākhuida ili malungvātngasaka, kala ili na khanukli 
haihaowa; 

10chiwui vang eina yanglu, ina Jeroboamwui shimkhurli makaphā khuiramida, 
ningkhān eina okathuibing kala rao, khaniniwui mayarnao kachiva̱ katathaora; 
kala seipai machuitakupranglakha eina tangda rikkatā thāda Jeroboamwui 
shimkhur mutchaohaora. 

11Jeroboamshiwui mi keinungli katheli fana shaira; kala lamli katheli khamasaili 
yongkazata vānaona shaira: kaja hi PROHOna hāngkahaina.’” 

12“Chieina ngakarthuida shimli ungulu. Naphei keinungli ungnaisangkhaleoda 
nao chi thihaora. 

13Israelna awui vang chapngachāda ali chifara, kaja Jeroboamwui eina amāngli 
chikhurli chifara; kaja Jeroboam shimkhurli Israelwui PROHO Varewui mangāli 
awuili ningyāngkhaung samphanga. 

14Chili lāngda, awui mahut Israelwui awunga akha PROHOna phākhuida aja 
Jeroboamwui shimkhur katathaora. Hiwui eina thuida 

15tara̱lungli titi khanganuk thāda PROHOna Israelli mutngasakhaora, kala 
athumwui avāva̱ ngarāli khami khamathā ngalei chiwui eina phurshokhaora, 
kala athumli Euphrates kānda khamathā ngalei chiwui eina yaoyānghaora, 
khikhalajila athumwui Asherim china PROHOli malungvātngasakhaowa. 

16Kala Jeroboamna morei sālaga ana Israelli morei sākhangasakwui vang, 
Israelli horhaora.” 

17Chiwui thili Jeroboam preiva̱na ngakarthuida Tirzahli latunga. Kala ana 
khāmongli ungkākhaleoda nao chi thihaowa. 

18Kala PROHOwui rao Ahijah marānna hāngmi khangasak thāda chifahaida awui 
vang chapngachai. 

Jeroboam Kathi 

19Jeroboamna kathāda rai sā, kathāda mungsā kaji saikora Israel 
Awungabingwui Thotrinchān lairikli kapiserhaida lei. 

20Jeroboamna khamung kum maga̱da khanina; a thihaowa kala anaomayara 
Nadabna awui thili munga. 

Judahwui Rehoboam Awunga 
(2 Thot 12.1-6) 

21Chitharan Solomonwui nao Rehoboamna Judahli mungsai. Rehoboam 
zingkum hangmati da akha kākashung eina mungphoka, kala Israel shang 



660 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

saikorawui eina, PROHO mingwui vang ana kapangkhui kahaiya Jerusalem 
keinungli kum tharāda shini munga. Ava̱va̱li Naamah hoi, Ammonlāna. 

22Avāva̱ ngarāna morei kasāli mataimeida Judahna PROHOwui mikyanli 
makaphā kasāwui vang ali yuikashiwui malung thuingasaka. 

23 Kaja, athumna kajujuipamli shim sakai, ngalung shoma, kala kaphung kajui 
kachiva̱li kala khamatek thingphei kachida Asherim sakai. 

24 Kala ngalei chili kameoshimwui khayora mayarnaobing eina tangda leisai. 
Israelnaobingwui mangāli PROHOna kasham kahaiya miyurbingwui 
ningkakachai otsak saikora chi tākam eina athumla sāpapama. 

25  Awunga Rehoboamna mungda kaphangā kum, Egyptwui awunga Shishakna 
Jerusalem rakaida, 

26PROHOwui shimli kahai lan, awungawui shimli kahai lan, khalalei kachiva̱ 
pongkhuida khuithuihaowa. Kala Solomonna sākakhui sinā chāngvei chila 
khuithuiserhaowa; 

27chiwui mahut pithrai eina sākhuilaga awunga Rehoboamwui kakaso thishurda 
awunga shim khāmong khamayona otvabingwui pāngli horsangmi. 

28Kala awungana Varewui shimli kazang kachida khamayonbingna chi 
phungzanga, kala mayon khavai shimli khuiunghahai ji. 

29Rehoboamwui kasāsā saikora Judah Awungabingwui Thotrinchān Lairikli 
makapiserhaimala? 

30Rehoboam eina Jeroboamna rai ngarar ngarokchinga. 

31Rehoboam thihaida avāva̱ ngarāwui thāda Davidwui keinungli chifahaowa. 
Ava̱va̱li Naamah hoi, Ammonlāna. Awui pamli anaomayara Abijamna 
thuimunga. 

1 Wungnaobing 15 

Abijam Judahwui Awunga 
(2 Thot 13.1-16) 

1  Chitharan Nebatwui nao Jeroboam awungana mungda tharāda kachishata 
kum Abijamna Judahli mungphoka. 

2Ana Jerusalemli kum kathum munga. Ava̱va̱li Maacah hoi, Abishalomwui 
naongalāva̱na. 

3Avāva̱na awui mangāli sākasā thāda ala moreiwui otmāngli zata; kala avāva̱ 
Davidwui ning thāda awui PROHO Vareli ningtongda maphaningmana. 

4 Chithālala, Davidwui vang awui PROHO Varena Jerusalemli thaomei akha haimi, 
kaja anaomayarali awui mahutli chipamda Jerusalem sakā ngasaka. 

5 Khikhalajila Davidna awui mirin peida PROHOwui eina mai 
mangareithuilakmana, Hitpa Uriahwui pongli maningla, awui kakaso katonga 
mayonchinga. 

6Chitharan Rehoboam eina Jeroboamwui thotli rai sangarokchinga. 

7Abijamwui kasāsā saikora Judah Awungabingwui Thotrinchān Lairikli 
makapiserhaimala? 

8 Abijam thihaida Davidwui keinungli chifahaowa, kala anaomayara Asana awui 
pamli thuimunga. 

Asana Khamung 
(2 Thot 14.1-5) 

9Jeroboamna mungda khamaga̱ kum Israelwui awunga Asana Judahli 
thuimunga, 

10kala ana Jerusalemli kum hangmatida akha munga. Ava̱va̱wui ming Maacah 
hoi, Abishalomwui nao ngalāva̱na. 

11Avāva̱ Davidna kasā thāda Asana PROHOwui mangāli khamashung otmāng sai. 

12Ngalei chili khayora mayarnao saikora kashamserhaowa kala avāva̱ ngarāna 
sākahai meoma̱ saikora khuishokserhaowa. 

13 Ava̱va̱lila awungva̱ kasāwui eina khuishokhaowa, khikhalajila ana 
Asherahwui vang ningkakachai meoma̱ sākhui; kala Asana awui meoma̱la 
sakazamlaga Kidron kongli ariktahaowa. 

14Kha, kajujuiwui kameopam sākahai chi haipapama. Chithālala mirin peida 
Asana PROHOli ningtongda phaninga. 

15Avāva̱na khangashit mikahai, kala ana khangashit sākahai kachigat saikora 
sināla, lupāsāla, khorkhongla Khorumshimli khuikāsera. 

Asana Benhadadli Khangashik 

16Israelwui awunga Baasha eina Asawui thotli rai ngararchinga. 

17Israelwui awunga Baashana Judahli ngararlaga, Judahwui awunga Asawuili 
khipākha maung-mavāpai khavai Ramahli sākhamhaowa. 

18Chieina PROHOwui shimli khalei, awungawui shimli khalei, lupāsā eina sinā 
saikora khuilaga Asana awui raobingwui pāngli sangmi; kala Awunga Asana 
raobingli Damascusli kapam Syriawui awunga, Hezionwui nao Tabrimmonwui 
naomayara Ben-hadadli vāmi ngasakta hānga, 

19“Navā eina ishāvā khangashik thāda inila ngarumkha sākhavai: yanglu, ina 
lupāsā eina sinā hi khamina; Israelwui awunga Baashana iwui eina yāmpai 
khavai nani ngarumkha kasā tanghaolu.” 

20Ben-hadadna Asawui tui khuida raimi kathānabingli Israelwui keinung akai 
ngasaka; kala Ijon, Dan, Abel-beth-maacah, kala Naphtali ngalei zanglaga 
Chinneroth katonga yuikhuihaowa. 

21Chi kashā eina Baashana Ramah masākāluila Tirzahli pamhaowa. 

22Chiwui thili Awunga Asana Judah katongali, akhala mashāklakla, hukhum 
khami athishurda Baashana Ramah sakākhavai thing kala ngalung kahai saikora 
chi khuilaga Benjaminwui Geba eina Mizpah sakāvaihaowa. 

23 Asawui kasāsā awui pangshap, kala ana sākakhui keinungwui khararchān 
saikora Judah Awungabingwui Thotrinchān Lairikli makapisermala? Asārlam 
apheili kazāhaowa. 

24 Asa thikahai eina avāva̱ ngarāli ngasoda Davidwui keinungli chifahaowa; kala 
anaomayara Jehoshaphatna awui pamli thuimunga. 

Nadadna Khamung 

25Judahwui awunga Asana khamung kum kakhaneli Jeroboamwui naomayara 
Nadadna Israelli thuimunga; kala ana kum khani munga. 

26Ana PROHOwui mikyanli makaphā sai, kala avāva̱wui makaphā thāda sai; kala 
awui morei kasālungli Israelli morei sāngasaka. 

27Issacharwui shang eina, Ahijahwui nao Baashana mijang khomlaga Philistineli 
khalei Gibbethon apamli mithit khalen sāda Nadabli sāthathaowa; kaja Nadabla 
zangda Israel saikorana Gibbethonli kuinampamsai. 

28Chithāda Judahwui awunga Asana mungda kakathum kum Baashana Nadabli 
sathathailaga awui pamli thuimunga. 

29 Ana awunga sakhaleoda Jeroboamshi shimkhur saikora 
sāthatserhaowa; PROHOwui rao Shilohwui Ahijahna PROHOwui tui hāngmi kahai 
athishurda, Jeroboamwui shimkhurli akhanida mashākla sāthatserhaowa; 

30Jeroboamna morei sāda Israelli morei sākhangasakwui vang 
Israelwui PROHO Vareli malungvātngasakhaowa. 

31Nadabwui kasāsā kala khangatateila Israel Awungabingwui Thotrinchān 
Lairikli makapiserhaimala? 

32Asa eina Israel awunga Baashawui thotli rai sangarokchingsai. 

Baashana Khamung 

33Judahwui awunga Asana mungda kakathuma kum Ahijahwui nao Baashana 
Tirzahli pamda Israel saikorali kum maga̱da mati munga. 

34Ana PROHOwui mikyanli makaphā sai, kala Jeroboamwui makaphā thāda sāda 
awui moreilungli Israelli morei sakhangasakna. 

1 Wungnaobing 16 

1 PROHOwui tui Baashawuitungli makhamayā Hananiwui naomayara Jehuli 
rāhānga, 

2“Iwui yur Israelli kathāna sākhavai, chifawui eina ina nali khangama 
sāngasakhaira, kha nana Jeroboamwui thi shurda iwui yur Israelli morei 
sāngasakhaira, 

3yanglu, Baasha kala awui shimkhurli ina shimān ngasakchaohaora, kala nawui 
shimkhur Nebatwui nao Jeroboamwui shimkhur thāngasakhaora. 

4Baashashiwui mi keinungli fana shaira, lamli katheli khamasaili yongkazata 
vānaona shaira.” 

5Baashawui kasāsā, khangatateila, kala awui kaping Israel Awungabingwui 
Thotrinchān Lairikli makapiserhaimala? 

6Baasha thikahai eina avāva̱li ngasoda Tirzahli chifahaowa, kala anaomayara 
Elahna awui pamli thuimunga. 

7Chili lāngda Baasha kala ashi shimkhurli makhamayawui tui, PROHOwui 
mangāli makhayā otmāng sāda, kala awui otsakna malungvāt khangasakwui 
vang, Jeroboamwui shimkhurli shimān khangasakwui pongli Hananiwui nao 
Jehuli PROHOna hāngmilui. 

Israelwui Awunga Elah 

8Judahwui awunga Asana mungda maga̱da katharuk kum, Baashawui nao 
Elahna Tirzahwui eina Israelli mungphoka, kala kum khani munga. 

9Kha awui rao Zimri, siguigari ngayarpakwui raimi kathānapa china ali 
thikhavai sāhaowa. Ana Tirzahli shimwui kashina Arzawui zam mangda marip 
kahai eina, 

10Zimrina zangda ngaphitsangda sāthathaowa; hi Judahwui awunga Asana 
mungda maga̱da kashine kumna, kala Zimrina Baashawui pamli 
thuimunghaowa. 

11Ana wungpamkhongli pamda mungkaphok tharan ana Baashashi shimkhur 
saikora sāthathaowa; athei-asā kala ngasotnaobingla mayarnao kaho akhala 
mataimimana. 

12PROHOwui tui Jehu marānna hāngkahai athishurda Zimrina Baashawui 
shimkhur saikora shimān ngasaka, 

13kaja Baashawui morei saikora kala anaomayara Elahwui morei saikora, kala 
china Israelli morei sākhangasakwui vang, athumwui meoma̱ china 
Israelwui PROHO Vare chili malungvāt ngasakhaowa. 

14Elahwui kasākhavā, kasāsā saikora, kala katateila Israel Awungabingwui 
Thotrinchān Lairikli makapiserhaimala? 

Israelwui Awunga Zimri 

15Judahwui awunga Asawui maga̱da kashine kum Zimrina Tirzahli shinithang 
munga. Chitharan raimibingna Philistinewui Gibbethonli rairum sāsai; 

16kala “Zimrina thikhavai sālaga awungali sāthathaowa” kaji rairum kasā 
raimibingna shāhaowa; chiwui vang rairumli raithanme Omrili Israelwui 
awunga chithang sanghaowa. 

17Chieina Omrina Israel saikorali ngasoda Gibbethonwui eina vāda athumna 
Tirzahli akuinamhaowa. 

18Keinung khuithuihaira kaji kathei eina Zimrina awungawui konunglungli 
sākahai raipam chili zangda mei sa̱tāda, ala chili thihaowa, 

19kaja awui morei kasā, Jeroboamwui athishurda PROHOwui mikyanli makaphā 
ot kasā, kala awui morei china Israelli morei sākhangasak chiwui vang einana. 

20Zimriwui kasākhavā, kasāsā, kala ngathumda khangarān saikora Israel 
Awungabingwui Thotrinchān Lairikli makapiserhaimala? 

Israelwui Awunga Omri 

21Chiwui thili Israel kaikhani sāhaowa; ngakaipakna Ginathwui nao Tibnili 
awunga sangra jihaowa, ngakaipak akhana Omriwui thi shurthuihaowa. 

22Kha Ginathwui nao Tibniwui athi kashurbingli Omriwui thi kashurbingna 
yuihaowa. Chiwui vang Tibni thihaida Omrina awunga sāhaowa. 

23Judahwui awunga Asana mungda thumrāda kharekum, Omrina Israelli 
mungphoka, kala kum tharāda khani munga, kum tharuk Tirzahli mungsai. 

24Samaria kaphung hi ana Shemerwui eina lupāsā thingtharuk mida lokhui; kala 
kaphung chi raipan sākhuilaga kaphung akhavā Shemerwui ming khuida 
Samaria hoi. 

25 PROHOwui mangāli Omrina makaphā otmāng sai, kala awui mangāli 
leikasābingli zakshimeikharda sai. 

26Kaja ana Nebatwui naomayara Jeroboamwui shongfali zata, kala Israelli morei 
sākhangasaka morei, athumwui meoma̱bing china Israelwui PROHO Vareli 
malungvāt ngasaka. 

27Omriwui kasā khavā, kasāsā, awui kaping kachithei Israel Awungabingwui 
Thotrinchān Lairikli makapiserhaimala? 

28Omri thikahai eina Samariali chifahaowa; kala anaomayara Ahabna awui 
pamli thuimunga. 

Israelwui Awunga Ahab 

29Judahwui awunga Asana mungda thumrāda kachishata kum Omriwui nao 
Ahabna Israelli mungphoka, kala Omriwui nao Ahabna Samariali kum maga̱da 
khani munga. 

30Omriwui nao Ahabna PROHOwui mikyanli makaphā otmāng sai, awui mangāli 
leikasābingli zakshimeikharda sai. 

31Nebatwui nao Jeroboamwui morei kasā chi khikha maningmana kaji thāda, 
ana Sidonwui awunga Ethboalwui naongalāva̱ Jezebelli khui, kala Baalli shurda 
khoruma. 

32Samariali khalei Baal kameoshimli ana Baal wui vang hanphut akha sākhui. 

33Ahabna Asherah akha sākhui. Israelwui PROHO Vareli malungvātmei khavai 
awui mangāli leikasā Israelwui awungabingna sākasā chili mataimeikharda 
Ahabna sai. 

34 Awui atamli Bethelwui Hielna Jericho sakai; Nunwui naomayara 
Joshuana PROHOwui tui hāngkahai chi tākam eina, shimphunga sākakāwui vang 
awui naochizai Abiramli pha̱ya; kala chiwui ngavei sākakāli paisho Segubli 
pha̱ya. 

1 Wungnaobing 17 

1  Chitharan Gileadli khalei Tishbewui Elijahna Ahabli hānga, “Makashimāna 
Israelwui PROHO Varewui mangāli ina nganingda kahāngna kaja, iwui kakaso 
maningla atam kasāngkha kazingla maromara, ikra̱la matāmara.” 

2Kala PROHOwui tui china ali rāhānga, 

3“Hiwui eina thuida zingshoshong vaulu, kala Jordanwui zingshoshong khalei 
Cherethkongli ayāmngathumhaolu. 

4Nana chiwui tara̱ mangra, kala zākhavai ina ngahong-hangkhāli kasohaira.” 

5 PROHOna kahāng athishurda ana Jordanwui zingshoshong Cherethkongli 
apamhaowa. 

6Ngathor ngazin mateila ngahong-hangkhāna khamui eina sā khuirāmichinga; 
kala kongrānaowui tara̱ manga. 

7Khaleilaga, kazing marolakthuda kongrā chi thenghaowa. 

Elijah eina Zarephathwui Ra̱meiva̱ 

8  Chiwui thili PROHOwui tui china ali rāhānga. 

9“Ngakarthuida Sidonli khalei Zerephathli apamlu. Yanglu, nali mizā khavai ina 
ra̱meinao akhali kasohaira.” 

10Chieina ana ngakarthuida Zarephathli vai; kala keinungwui ngaveili 
vākashung eina ra̱meinao akha thing phākasā vāthei. Kala ana hokhuida hānga, 
“Ili mangkhavai tara̱ khokthikha kha-ungkhuimilu.” 

11Ana ungkhui khavai zatuki kaji eina, ana vaoda hānga, “Zātla ngahomkha 
kakhuirāmilu.” 

12Ra̱meiva̱ china hānga, “Khamui masāhailakmana kaji PROHO Varena thei, 
sāmhamli pāng mayākhamāng zangda lei, kala thaokhongli thao kateokha 
zangda lei. Chi hangzāda inaomayara ini thihaora da thing khani kathum 
rāphākakhuina.” 

13Elijahna hānga, “Mangangalu, nali kahāng thāda sālu, kha ili khamui hāngkha 
mifalu, chiwui thili nanaomayara naniwui vang sākhuinaolu. 

14Kaja Israelwui PROHO Varena hāngkahaina, PROHOna okathuili kazing maro 
ngasakranglakha eina tangda, ‘Sāmham kakān mavaimara, kala thaokhong 
katheng mavaimara.’” 

15Elijahna kahāng tākam eina preiva̱ china ungsai, kala ala pareiva̱la, 
anaomayarala atam kasāngkha kazā samphanga. 

16PROHOna Elijahli kahāng thāda sāmham kakān mavaithuwa, thaokhongla 
katheng mavaithuwa. 

17Chiwui thili preiva̱ chiwui naomayara kazāhaowa; kala kakazā chi 
marshunhaida khaksui shimānhaowa. 

18 Chieina ana Elijahli hānga, “O Varewui mi, iwuitungli khi makhamayā 
leihaokhala? Iwui morei phaningung khavai, kala iwui nao thikhavai kharāla!” 

19Ana hānga, “Nanao ili milu.” Kala ana nao chi khuilaga, awui pikhavai mathang 
atoli khuikāda awui petli chipeta. 

20Kala PROHOli vaoda hānga, “O PROHO, iwui Vare! Ina shimzun kasā ra̱meiva̱ 
hilila unshimui khuirāmida awui nao thingasak kahaila?” 

21 Chiwui thili ana naowuitungli kathumshida kāngapumrorlaga PROHOli 
vaoluishita, “O PROHO iwui Vare! Nao hi kharingung ngasaklu” da ngakaowa. 

22Elijahwui tui PROHOna khuisangmida, nao chiwui manglā ali ungluida 
ringunghaowa. 

23Elijahna nao chi mathāng atowui eina khuizangda ava̱va̱li mida hānga, “Yanglu, 
nanao ringhaira.” 

24Preiva̱ china Elijahli hānga, “Na Varewui mina kaji ara ina theikhuihaira, kala 
nana Prohowui tui kahāng saikora khamashungna.” 

1 Wungnaobing 18 

Elijah kala Baalwui Marānbing 

1Atam kasāngkha shānglaga, PROHOwui tui china Elijahli rāhānga, “Ahabli 
asamphanglu, ina okathuili kazing rotā ngasakra.” 

2Chieina Elijahna Ahabli asamphang khavai vai. Chitharan Samariali zāt kasak 
kateokha maningmana. 

3Kala Ahabna awui shimkhur kashina Obadiahli hokhui. (Obadiah hiya PROHOli 
khangacheeya mina; 

4Jezebelna PROHOwui marānbingli shaokathat tharan Obadiahna marān 
shākhali, hangphangāngā eina lungkhurli thumhaida kashakazā mizā mimanga). 

5Ahabna Obadiahli hānga, “Vālu, ura̱pam kala seizat khalei apam kachiva̱li 
vāyanglu, apam kaikhali seizat leisālapai chithāda sigui, gadhā ringngasakta 
sha̱kei keikhava mashimānmara.” 

6Anina vāki kaji lam ngayarlaga Ahabna akhashong vai kala Obadiahna 
khangatei akhashong vāhaowa. 

7Obadiahna zatta leilakha yanglu, Elijah ali rāsamphanga; kala ali azak machutta, 
Obadiahna ngakhumsangda hānga: “Na amei Elijahla?” 

8Ana ngahānkai, “I Elijahna, ‘Elijah hili leili’ da nawui akhavāli ahānglu.” 

9Ana hānga, “Ina khi khayon sahaoda chiwui vang narao ili shaothat khavai 
Ahabwui pāngli horsangmiga kajikhala? 

10Nawui PROHO Varena theida lei, wungram kachida kala yur kachiva̱wui 
ngachaili ishāmeina nali maphāvā khangasak apam maleimana; kala athumna ‘A 
maleimana’ da kahāng wungram kala yur kachiva̱li nali masamphangmana da 
shākhi sāngasaka. 

11Laga nana kathāda ‘Nameili “Yanglu, Elijah hili leili” da unghānglu kajikhala.’ 

12I unghai khaleoda PROHOwui manglāna nali khuithuihaikha na khaleipam ina 
matheimara; chieina Ahabli ungkahāng chitharan na maleisaakha, ina 
nganuilakha eina thuida PROHOli ngacheelala, ana ili sāthathaora, 

13Jezebelna PROHOwui marānbingli shaokathat tharan, marān shākhali ina 
thumhaida hangphangāngā eina lungkhurli thumhailaga khamui mizai, kala tara̱ 
mimanga kaji ameili khipānakha mahāngmala? 

14Laga ara nana vāda nameili, Elijah hili leilida awungali unghānglu kachi hiya; 
ana ili sāthathenhaora.” 

15Elijahna hānga, “Ashangva̱wui PROHOna theira, awui mangāli ina kahāngna 
kaja, makahatlakla aja ina ali chitheira.” 

16Chieina Obadiahna Ahabli ungsamphangda hānga; kala Ahabna Elijahli 
samphang khavai vai. 

17Ahabna Elijahli kathei eina “Israelli khanang khangasaka, chi nala?” da ali 
hānga. 

18Ana ngahānkai, “Ina Israelli makhanang ngasakmana; kha na kala nashi 
shimkhurnana, kaja nashina PROHOwui ningkhami mamayonla Baalli shurthui 
kahaiwui vangna. 

19Chiwui vang eina, Israel saikora iwui vang Carmel Kaphungli kazipkhuimilu, 
kala Jezebelwui tableli phazākhangarum Baal marān shāmati hangphangā kala 
Asherwui marān shāmati chila kazipkhuimilu.” 

20Chiwui vang Ahabna Israelnaobing kala marān saikora ngarumda Carmel 
Kaphungli kazipkhuisera. 

21Elijahna mibing saikorawui ngalemli vāda hānga, “Tuipong khaniwui 
ngachaili, kachipa khamashungakhala da nathum karankha 
ngayeifarakhala? PROHO hi Varena jiakha, ali shurlu; kha Baalna jiakha ali shur 
jilu.” Chili mibingna khikhala mangahānkāthuwa. 

22Chieina Elijahna mibingli hānga, “PROHOwui marān ngachaili imāng taihaili; 
kha Baalwui marān shāmati hangphangā leili. 

23Mukkā khani ithumli khuirāmiranu, athumna athumwui vang akha kapang 
khuiranu, sāmalim sālaga thingtungli semhairanu, kha mei mathotpaimara. 
Mukkā akhapa chi ina sālaga thing semkahai chili haira, kala mei mathotmara. 

24Laga nathumla nathumwui vareli ngakaolu, ila iwui PROHO mingli ngakaora; 
mei eina ngahānkākhame chi Varena.” Mi saikorana, “Mashunglak eina 
hānghaira” da ngahānkai. 

25Chieina Baalwui marānbingli Elijahna hānga, “Nathum mukkā akha 
kapangkhuilaga rida khangarān sālu kaja nathum chungmei; kala nathumwui 
varewui mingli polu, kha mei mathotpaimara.” 

26Athumli khami mukkā chi khuida khangarān sai, kala ngathor eina thuilaga 
ngashunlung eina tangda Baalwui mingli mingzaida, “O Baal, ithumli 
ngahānkāmilu!” da ngakaowa. Kha akhon mashāthuwa, kala khipānakha 
mangahānkāthuwa. Athumna hanphutpamli ngalongkachupama. 

27Kazing khangashun eina Elijahna mana̱shida hānga, “Pangda vaolu, kaja a vare 
akhana, ringphāpam kahailapai, chi maningakha kalikha vākahailapai, 
maningakha kha̱ram vākahailapai, kapila pihaiphāphālapai, mathotkhui 
phalungki kajili tai.” 

28Athumna panglāk eina ngakaowa, raighai eina, kazei einala, athumwui 
khangachā athishurda athum khalatta asā reokazamda asheela ngayaringring 
shoka. 

29Kazing makheiuda, pha̱kaphayā atam eina tangda athumna vaotaraiya, kha 
akhonla mashāmana, khipānakha mangahānkāmana, khipānakha 
mahengsangmithuwa. 

30Chieina Elijahna mi saikorali, “Iwui ngalemli rāserlu” da hānga; mi saikorana 
awui ngalemli vai. Kala sākathān kahai PROHOwui hanphut chi ana 
semkhuiluishita. 

31 PROHOna, “Nali Israel hora” da hāngkahai Jacobwui naomayarabingwui shang 
tharāda khaniwui thishurda Elijahna ngalung tharāda khani khui; 

32kala ngalungbing chieina PROHOwui mingli hanphut akha sākhui. Kala hanphut 
kuimareida tara̱ liter tharāda mati sha̱kha kazang akhur chuikhui. 

33Chiwui thili ana thing chi ngachamda hailaga sā chi marimrim eina thingtungli 
parhai. Kala, “Tara̱ham mati chipuikhuilaga rikkatā kachigat kala thing chili 
heirorlu” da ana hānga. 

34Ana hāngluishita, “Kakhane sāda heirorluilu,” chieina athumna kakhanela 
salui. “Kakathumala heirorluilu” da hānga, kala athumna kakathumala sai. 

35Hanphut kuimareida tara̱ chi longtha̱da akhur chuikahai chila pemhaowa. 

36Ngazin pha̱kaphayā atam ungkashung eina marān Elijahna hanphut ngalemli 
vanganingda hānga, “O PROHO, Abraham, Isaac, kala Israelwui Vare, aja na 
Israelwui Varena kaji, kala I nawui raona kaji, kala ina kasāsā hi nawui tuina kaji 
aja zimik theikhuiranu. 

37Ili ngahānkāmilu, O PROHO, ili ngahānkāmilu, chieina mibing hina, O PROHO na 
Varena kaji, kala athumwui wuklungla nana ngareithui ngasak kahaina kaji 
theiranu.” 

38Chiwui thili PROHOwui eina mei tāda rikkatā kachigat sāla, thingla, ngalungla, 
chifala chuikhup tāhaowa; kala leikhurli kazang tara̱ chila ngachakreohaowa. 

39Chi theilaga mibingna ngakhumshāmhaida “PROHO a hi Varelaka; PROHO a hi 
Varelaka” da hānga. 

40Elijahna athumli hānga, “Baalwui marānbing chi tukkhuiserlu, athum akha 
eina tangda mayāmshokpaimara.” Chieina athumna tukkhuisera; kala Elijahna 
athumli Kishonkongli khuitāda ashaothatserhaowa. 

Kazing Kakāng Kakup 

41Elijahna Ahabli hānga, “Ungda ungphazā ungphāshakulu, kaja kazing 
kharokhon shāhaira.” 

42 Chieina Ahabna phāshak phazā khavai unghaowa. Kala Elijahna Carmel 
Kaphungtonli kālaga amai ngaleili ngakhumzangda amai khuksao khaniwui 
ngachaili haipama. 

43Awui raoli, “Ngayivāk thuingashānyanglu” da hānga. Rao china 
shokngashānyanglaga hānga, “Khikha matheimana.” Kha ana hangluiya, “Shini 
shida shokngashānluilu.” 

44Kashineli ana hānga, “Yanglu, muiyānao pangmayā rikkha shamadrutungwui 
eina kārārāli.” Elijahna hānga, “Ahabli, ‘Nawui siguigari khangarān sāda ungulu, 
zingrotna maungpaipaishina’ da ahānglu.” 

45Kasha̱khawui alungli kazingram chi muiyā eina masina zikhaowa, kala kazing 
marlak eina rohaowa. Ahabna sigui tongphungda Jezreelli unghaowa, 

46PROHOwui pāngna Elijahli ngasomida, awui shānneira̱ neikhuilaga Jezreel 
ungshungnanai Ahabli ungngaphankhui. 

1 Wungnaobing 19 

Elijah Horehli Yāmkhavā 

1Elijahna kasāsā, kala marānbingli ana kathāda raighai eina 
shaothatserhaokhala kaji pao saikora Ahabna Jezebelli unghānga. 

2Chieina Jezebelna Elijahli pao chihovāda hānga, “Athum akhali nana shaokathat 
thāda inala nali akhama hitharan masamisi kaja varebingna theira.” 

3Chieina ana ngacheehaida mathi khavai Judahli khalei Beer-shebali yāmvai. 
Kala awui raoli chili ahaihaowa. 

4 Amāng eina thangzatkha lamhāngli yāmvai, kala thingpompa̱ akhawui azingli 
apama; kala thingasak khavai ana hānga, “O PROHO, hi shapshaphaira, ara 
imanglā khuimihaolu, kaja ila ishāvāngarāli maphāmeirarthura.” 

5Kala ana thingpompa̱ akhawui azingli ngayaisangda pikhavā eina, yanglu, 
kazingrao akhana ali sāza̱da hānga, “Thuiphazālu.” 

6Ana thuikhayang eina yanglu, akuishakli khamuikasā ngalungtungli parhaisai, 
kala tara̱ hamkha haisai. Ana chi thuizā-thuimanglaga pizangluishita. 

7PROHOwui kazingrao china kakhane rāluishitta ali sāza̱da hānga, “Thuiphazālu, 
shongfa hirankha mazatthukpaishina.” 

8Ana ngakarthuida phāshak phazāda Varewui kaphung Horebli ngashun 
hangmati ngayā hangmatithang zangda vai. 

9Ana chili lungkhur akhali angasāmkhui, kala yanglu, PROHOwui pao akha rāda 
ali hānga, “Elijah, na hili khi sali?” 

10 Ana hānga, “Proho Ashangva̱wui Varewui vang ina sangaireoreo sai, kha 
Israelwui mibingna nawui tuingashit kaihaida hanphut sakathānhaowa, kala 
nawui marānbingla raighai eina shaothatserhaowa, ara imāng taikahaina; kala 
ilila athumna imanglā khuithui khavai ngarānda lei.” 

11Ana hānga, “Mangāli vālu, PROHOwui mangāli kaphungtungli kānganinglu.” 
Kala yanglu, PROHO rārāsai. Masi panglāk eina phanda kaphungla kala lunghārla 
ngasheikhaihaowa; kha masilungli PROHO mazangsamana. Chiwui thili neina̱ 
khanuka, kha neina̱ kakhanuklila PROHO mazangsamana; 

12neina̱wui thili mei chui, kha meilila PROHO mazangsāmana; meikachuiwui thili 
nimshimri kahai akhonnao akha shai. 

13Akhon chi Elijahna kashā eina ana mai awui kachon eina fakhamlaga lungkhur 
chiwui zangkhavaipamli shoknganinga. Kala yanglu, ali akhon akha vaorāda 
hānga, “Elijah, na hili khi salikhala?” 

14Ana hānga, “Ashangva̱wui PROHO Varewui vang ina zimarilak eina sai, kha 
Israelna nawui tuingashit kaihaida hanphutpamla herkathānmihaowa, nawui 
marānbinglila raighai eina shatthatserhaira. Imāngli taikahaina, kala athumna 
ilila imanglā khuithui khavai khangarān sāda lei.” 

15 PROHOna ali hānga, “Damascuswui lamhāngli latunglu, kala ungkashung 
chitharan, Syriawui awunga sākhavai Hezaelli tharchisinmira; 

16 kala Israelwui awunga sākhavai Nimshiwui naomayara Jehuli tharchisinmira; 
kala Abel-meholahli khalei Shaphatwui naomayara Elishali nawui mahut marān 
sākhavai tharchisinmira. 

17Kala Hezaelwui raighaiwui eina yāmkashokbingli Jehuna shaothatra; kala 
Jehuwui raighaiwui eina yāmkashokbingli Elishana shaothatra. 

18 Chithālala Israelwui alungli, Baalli khuktida makhorumlak kaje, kala khamor 
mangasunlak kaje mi thingshini haisara.” 

Elishali Kaho 

19Ana khaung eina Shaphatwui naomayara Elishana mukkā tharāda khani 
shimenlaga seiot khuisai. Elijahna ngalemli vālaga Elishawuitungli awui kachon 
afarora. 

20Chieina awui sei horhaida Elijahli shurvāda hānga, “Ishāvā eina ishāva̱li mai 
ungngasunkhuiga, laga nali shurnaoga.” Ana hānga, “Ungkhalailu, ina nali khi 
sāhaokhala?” 

21Chieina ana latunglaga sei chi taithata kala okkaithing eina mei sālaga asā chi 
hangkhuida mi saikorali mishai. Chiwui thili Elijahli shurzatta sheba sāmi. 

1 Wungnaobing 20 

Syrianaoli Rai Kasā 

1Syriawui awunga Ben-hadadna awui raimi saikora kazipkhuiserda wungnao 
thumrāda khani, kala ali ngasoda sigui kala siguigari zangda Samariali 
akuinamlaga ngarara. 

2Kala ana keinungli paomebing chihoda Israelwui awunga Ahabli ahānga, “Ben-
hadadna kahāngna: 

3‘Nawui sinā lupā iwuina, napreiva̱, nanaongarā khamathāthā khalei chila 
iwuisera.’” 

4Israelwui awungana ngahānkai, “Nana kahāng thāda, amei, ila nawuina, iwui 
khalei saikora nawuisera.” 

5Paomebing china rāhānglui, “Ben-hadadna hānga: ‘Ina chihoda kahāngna, 
“Nawui sinā lupā, preiva̱, naongarā milu da kachihona”; 

6chithālala akhama hitharan iwui raobing chihorāra, athumna nawui shimla, 
raobingwui shimla rākapeoda athumna ningkachachāng chi rākhuira.’” 

7Chieina Israelwui awungana ngalei chiwui ararnaobingli hokhuiserlaga hānga, 
“Hi machutkhuilu, kaja ana kharar khavai phāda lei. Kaja ana preiva̱la, 
naongarāla, lupāsāla, sinala, ana poda ina ngga majimana.” 

8Ararnaobingla kala mibing saikoranala hānga, “Awui kahāng chili matheimilu 
kala khamayāla mamayālu.” 

9Chieina Ben-hadadwui paomebingli hānga, “Awunga ishameili hānglu, ‘Naraoli 
hāngkhare chi ina mayara; kha hiya mamayararmara.’” Paomebing china 
ngalatthuida tui chi unghānga. 

10Ben-hadadna khangatei pao chihoda hānga, “Samariawui chifa chi iwui 
thikashurbing saikorawui vang pangparkhaship makāmara, ina mangararakha 
varebingna theiranu.” 

11Israelwui awungana ngahānkai, “Ali hānglu, ‘Rai sāri shaksā kahai china 
raishok kahai a thāda malangsoranu.’” 

12Pao hi ungkahāng atamli Ben-hadadna wungnaobingli ngasoda zam mangsai 
kala ana awui mibingli “Khangarān sālu” da hānga. Chieina athumna keinung 
kaikhavai khangarān sai. 

13Kala yanglu, Israelwui awunga Ahabwui ngalemli marān akhana rāhānga, 
“PROHOna hānga, ‘Nana mi sorngasaida khalei saikora hi theihairala? Yanglu, aja 
ina athumli nawui pāngli horsangmira, chieina I PROHOna kaji nana theikhuira.’” 

14Ahabna, “Khipāna ngararmirakhala?” da khangahān eina, “PROHOna kahāngna, 
ngalei hiwui lammungabingwui raimibingna ngararra” da marānpana hānga. 

Chieina ana hānga, “Khipāna ngararphokrakhala?” Ana hānga, “Nana 
haophokra.” 

15Chieina ana ngalei chiwui lammungabingwui raimibing kazipkhuiserda 
shākhani thumrāda khani, kala Israelnao thingshini kāshunga. 

16Athumna ngashunung vai, atam chitharan Ben-hadad kala ali khangachon 
wungnao thumrāda khani zam mangda maliprei leisai. 

17Lammungabingwui raobingna rimeida zata. Kala Ben-hadadna rairui chihovai, 
kala athumna unghānga, “Samariawui eina mibing shokrārāda lei.” 

18Ana hānga, “Athumna mashit khavai kharāna jilala, ngarar khavai kharāna 
jilala kharing eina tukkhuilu.” 

19Chithāda sāda lammungabingwui mibingna thānda raimibingna keinungwui 
eina shokuwa. 

20Kachichā ngazun asāthata; Syrianaobing yāmhaida Israelnaobingna 
kharomvai, kha Syriawui awunga Ben-hadadva sigui tongphungda sigui katong 
raimibingli ngasoda yāmhaowa. 

21Israelwui awungana thānda siguila siguigarila kachungkha tukkhuida, 
Syrianao kachungkha shaothata. 

22Chiwui thili marān china Israel awungawui ngalemli vāda hānglui, “Mathālak 
eina khangarān sākhuilu kala chukmaja̱kazaklu, kaja Syriawui awungana 
luira̱dung atamli rāngararluishitra.” 

Syriabingwui Kakhane Khangarar 

23Syriawui awungali awui raimibingna hānga, “Athumwui varebing hiya, 
kaphungwui vare sāthuda ithumli pangmei kahaina; tampākli ngararsa, 
chithākha mashoila ithum pangmeira. 

24Kala hithāda sālu: wungnaobing khuishokhaolu, kala athumwui pamli raimi 
thānmebing phāsangsa; 

25kala shimān kahai raimi, sigui, siguigari chiyākha kazipkhuiluisa; chiwui thili 
tampākli ngararakha kachangkhat eina athumli ishi pangmeira.” Ana athumwui 
tui khuida chi tākam eina sai. 

26Luira̱dung atamli Ben-hadadna Syriawui mibing kazipkhuida Israelli ngarar 
khavai Aphekli vai. 

27Israelwui mibingla kaziplaga otpam ngayarserhaida ngarar khavai vai; Israel 
mibingna athumwui mangāli me ashangva̱ khani thāda rairum sai; kha 
Syrianaobingna ram chi pemhaowa. 

28Varewui mi akhana Israelwui awungali rāhānga, “PROHOna hithāda hānga; 
‘Khikhalajila Syrianaobingna hānga, “PROHO hiya kaphungwui varena, 

tampākwui vare maningmana.” Chiwui vang sorkhangasai mi hi ina nawui 
pāngli horsangmida I PROHOna kaji nana theikhuira.’” 

29Athumna kāroda shinithang rairum sāpama. Kashinethang rai sāphokuwa; 
kala Israelnaobingna Syrianao, chithangmāng, pheiwui raimi lakh akha sāthata. 

30Kataibing china Aphek keinungli yāmvai; kala taikahaibing chi thingmaga̱ da 
shini phākhona minrorhaowa. Ben-hadadla yāmhaowa, kala keinungwui 
shimlung akhali azanghaowa. 

31Kala awui raimibingna hānga, “Israel shimkhurwui awungabing hiya 
lumashantheilaka da shai; ithumna bora eina shānneira̱ sāda kuili khara̱ neilaga 
Israel awungawuili vāsa, chithakha nawui mirin huimilapai.” 

32Chieina athumna bora shanneira̱ sai, khara̱ kuili neilaga Israelwui awungali 
ahānga, “Narao Ben-hadadna hangli, ‘Masāthatmialu da seihā sāli.’” Ana hānga, 
“A mathirangla? A ichināna.” 

33Chitharan mibingna machutkhui khavai yangsāda, athumna tatot eina 
phaningkhuida hānga, “Mha, nachinā Ben-hadad mathiranga.” Chieina ana, 
“Ahokhuilu” da kasoi. Chiwui thili ana kharā eina ali siguigarili kapam ngasaka. 

34Ben-hadadna ali hānga, “Navāwui eina ishāvāna khuikahai keinungbing ina 
hanmira; kala ishāvāna Samariali leihngapha̱ sakakā thāda nanala Damascusli 
sakāpaira.” Ahabna hānga, “Chithasa jiakha nali apong hiwui vang chihomira.” 
Chieina tuingashit akha sālaga chihohaowa. 

Marānna Ahabli Khonkashi 

35 PROHOna kakaso athishurda marānwui naomayarabingwui eina akhana 
akhali PROHOwui kakaso athishurda “Ili shaolu.” da poi. Kha mipa china 
shaokhavai mamayāthuwa. 

36 Chieina ana hānga, “Nana PROHOwui tui makakhuiwui vang, iwui eina nana 
pakhaikhaleoda nali kazingkha̱na makeithathaora.” Ani pakhaikhaleoda mipa 
chili kazingkha̱ akhana makeithathaowa. 

37Chiwui thili mi khangatei akha samphangda, “Ili shaolu.” da poi. Mipa china 
shaoda khamā za̱haowa. 

38Chieina marān china awungawui rākhavaili angaraipamhaowa, kala azak 
mathei khavai chonshi eina amik neiphinhai. 

39Awunga rākakān eina ana panglāk eina vaoda hānga, “Narao I raipamli vai, 
kala yanglu, raimi akhana yangkashe akha tukungda ili hānga, ‘Mipa hili 
mayonsālu, yāmhaiakha awui mahut nali sāthatra, maningakha lupāsā 
thingkathum kashong lāngra.’ 

40Kha narao ina ot khangateiwui vang ngalang zarlakha mipa chi yāmhaowa.” 
Israelwui awungana hānga, “Nawui bichar chithāpapamra; nana tuikup 
khuikahaina.” 

41Chieina ana katotsisi mikli neikahai kachon chi khalatāhaowa, kala Israelwui 
awungana marān akhanada theihaowa. 

42Marān china hānga, “PROHOna kahāngna, ‘Sāthat khavai ina mikahai mi nawui 
pāng eina nana chiho kahai chiwui vang, awui vang na thira, kala awui 
mibingwui vang nawui mi thira.’” 

43Israelwui awunga ning khājir wukkhananglak eina awui shim Samariali 
unghaowa. 

1 Wungnaobing 21 

Nabothwui Yāmgui 

1Chitharan Samariawui awunga Ahabwui keinung nganaili Jezreelpa Nabothna 
drakhā yāmgui akha leisai. 

2Thangkha Ahabna Nabothli, “Nawui yāmgui hi han lingshai khavai milu, kaja hi 
iwui shimli nganailaka, hili phākhamei drakhā yāmgui akha ina mira; 
maningakha nana ningkachāng athishurda hiwui aman lupā einala mipaira.” 

3Kha Nabothna Ahabli hānga, “Ishāvā ngarāwui shimlui nali mikida PROHOnala 
mamayāmana.” 

4Nabothna ali kahāng chiwui vang Ahabna malungvātta shilaga shimli 
unghaowa, kaja “Ishāvā ngarāwui shimlui nali mamimara” jihaowa. Ana petli 
ngayaisangda mai ngareifazanglaga zātla mazāmara jihaowa. 

5Kha apreiva̱̱ Jezebelna, “Khiwui vang naning chotlakhaoda maphazāmara 
jihaokhala?” da ngahāna. 

6Ana ngahānkai, “Ina Jezreelpa Nabothli, ‘Nawui yāmgui chi I lohaoga, chi 
maningakha ningkachāng drakhāthei yāmgui khangatei akha eina ngatha̱sa’ da 
kahāng eina ana, ‘Iwui yāmgui mamimara’ jihaowa.” 

7Apreiva̱ Jezebelna ali hānga, “Israelli nana khamung maningmala? 
Ngakarthuida phāshak phāzalu; ning mathānlu. Jezreelpa Nabothwui yāmgui chi 
ina khuimira.” 

8Apreiva̱na Ahabwui ming eina kala awui mahor namlaga Nabothna kapam 
keinungli khalei ararnao, wungnao chili chithi kapida chihovai. 

9Kala ana chithi chili hithāda hānga, “Kakhum eina seihā sākhavai chishātlu, mi 
zaikorawui mangāli Nabothli pam khamathāli chipamlu; 

10kala makhangatun mi khani ali kāroda pamngasaklaga ali makhamayā phenda 
‘Nana Vare eina awungali khonshiya.’ da hāngngasaklu. Chiwui thili ali ayarli 
khuishokta lunggui eina horthathaolu.” 

11Awui keinungli khalei ararnaobing kala wungnaobing china Jezebelwui kapi 
kahai tui thāda sai. Awui chithili kapi kahai thāda, 

12athumna kakhum eina seihā kasā khui, kala Nabothli pam khamathā akhali 
chipama. 

13Makhangatuna mi khani china ali kāroda pama, kala Nabothli makhayā kaphen 
khuirāda yaruili hānga, “Nabothna Vare eina awungali khonshiya.” Chieina 
athumna keinungwui ayarli khuishoklaga lunggui eina horthathaowa. 

14Chiwui thili athumna, “Nabothli lunggui eina horthathaira” da Jezebelli pao mi. 

15Nabothli lunggui eina horthathaira kaji pao shākhaleoda Jezebelna Ahabli 
hānga, “Ngakarthuida lupā eina loga jilala mayorsangmara kaje Jezreelpa 
Nabothwui drakhā yāmgui chi akhuilu; kaja Naboth maringluimana, thihaira.” 

16Naboth thihaira kaji shākhaleoda Ahabna ngakarthuida drakhā yāmgui chi 
khuikhavai vai. 

17Chiwui thili Tishbewui Elijahli PROHOwui tui china rāhānga, 

18“Thuilu, Samariali khalei Israelwui awunga Ahabli asamphanglu; yanglu, ana 
Nabothwui drakhā yāmgui khuikhavai chili leidalei. 

19 Kala nana ali hānglu, PROHOna hithāda hānga: ‘Nana sākathatla sāthathailaga 
kakhuila khuikahaila?’ Ali hithādala hānglu, PROHOna hānga, ‘Nabothwui ashee 
fana malek kahaipam chili nawui asheela fana malekra.’” 

20Ahabna Elijahli, “Nana ili rāsamphanghailuira jo, O iwui yangkashe?” da hānga. 
Ana ngahānkai, “Ina nali samphanghaira,” khikhalajila “PROHOwui mikyanli 
makaphā ot sākhavai na khalatta yorzāhaira. 

21Yanglu, nawuitungli ina makaphā khuirāra; ‘Ina nali khuithuichaohaora, kala 
Ahabwui eina ningkakhānbingla, raobingla, Israelli khalei mayarnao saikora 
akhala mashokmara; 

22kala ina nawui shim Nebatwui naomayara Jeroboamli kasā thāda, kala 
Ahijahwui naomayara Baashali kasā thāda sāmira; khikhalajila nana ili 
malungvāt ngasaka, kala nana Israelli morei sāngasakhaowa.’ 

23 Kala Jezebelwui pongli PROHOna hithādala hānga, ‘Jezreelwui alungli fana 
Jezebelli shaira.’ 

24Ahabshi mi keinungli kathebing fana shaira; kala ashiwui mi khararli 
kathebing kazingramli yongkazata vānaona shaira.” 

25(Jezebelna hāngkasothaoda, PROHOwui mangāli makaphā ot sāda akhalatta 
yorkahai Ahab kathā mi maleilakmana. 

26Israelwui eina kasham kahai Amonnaobingna kasā thāda, Ahabna meoma̱li 
phaningda ningkakachai ot sai). 

27Ahabna tuibing hi kashā tharan awui kachon serkhaklaga aphasāli bora 
ngavai, kala khumda bora māngli pi, kala ning mashoklakla zata. 

28Kala Tishbewui Elijahli PROHOna hānga, 

29“Ahabna iwui mangāli khayāshida ngahuiri kahai chi theila? Ili khayākashiwui 
vang, kalākashi hi awui thotli mashok ngasakmara; kha naothotli 
shokngasaknaora.” 

1 Wungnaobing 22 

Micaiahna Ahabli Marānkhami 
(2 Thot 18.1-34) 

1  Kum kathum Syria eina Israel rai mangararmana. 

2Kha kakathuma kum Judahwui awunga Jehoshaphatna Israelwui awungali 
tāsamphanga. 

3Israelwui awungana awui raobingli, “Ramoth-gilead hi ishiwuina, kha 
yansāngsa̱ eina pamda Syriawui awungawui pāngli khaleina kaji nathum 
matheimala?” da hānga. 

4Kala Jehoshaphatli, “Ramoth-gileadli rai tāsa khavai ili mangasovarakhala?” da 
hānga. Jehoshaphatna Israelwui awungali hānga, “Ini akhana, iwui mi chi nawui 
mina, iwui siguila nawuina.” 

5Kala Jehoshaphatna Israelwui awungali hānga, “PROHOli rida ngasanyangfasa.” 

6Chieina Israelwui awungana marān shāmati sha̱kha hokhuida athumli hānga, 
“Ili Ramoth-gileadli rai sālu jikā, khānghaolu jikhala?” Athumna, “Sālu, PROHOna 
awungawui pāngli horsangmira,” da hānga. 

7Kha Jehoshaphatna hānga, “Ngasankapai PROHOwui marān khangatei hili 
maleiluimala?” 

8Israelwui awungana Jehoshaphatli hānga, “PROHOwui tui ngasan khavai mi 
akhava leifaya, Imlahwui naomayara Micaiah china; kha I ali ningkachaiya, kaja 
ana iwui vang zakkashi maningla khamathā akhala mahāngmilakranga.” 
Jehoshaphatna hānga, “Awungana chithāda mahāngmialu!” 

9Chieina Israelwui awungana kathāna akha hokhuida hānga, “Imlahwui 
naomayara Micaiahli thākta ahokhuilu.” 

10Chitharan Israel awunga eina Judah awunga Jehoshaphatna wungsāri 
ngavailaga Samariawui ngaveili zangkhavai lanpum khalei wungpamkhongli 
pama, kala marānbingna shokki kaji tui marānsai. 

11Kala Chenaanahwui naomayara Zedekiahna mari eina angaji sākhuilaga 
hānga, “PROHOna hithāda hānga, ‘Hi eina Syrianaobingli 
masāshimānmiranglakha eina tangda muivālu.’” 

12Marān saikorana marānda hānga, “Ramoth-gileadli angararda khayui 
ngasalu. PROHOna awungawui pāngli horsangmira.” 

13Micaiahli akaho paome china hithāda hānga, “Yanglu, marānbing tui akha sāda 
awungawui vang hangmiserhaira, nawui tuila athumwui thāda awungali 
khamayā tui hānglu.” 

14Kha Micaiahna, “PROHOwui ming singda kahāngna, ana hānglu kaji tui chi ina 
hāngra.” da ngahānkai. 

15Ana awungawuili khavā tharan awungana hānga, “Micaiah, Ramoth-gileadli 
rai angarar khavai varakā, ngaraifalu jikhala?” Ana ngahānkai, “Vada khayuiya 
ngasalu, PROHOna awungawui pāngli horsangmira.” 

16Kha awungana hānga, “PROHOwui mingli khamashung tui hāngmilu da ina nali 
kayākhashida hāngrakhala?” 

17  Ana hānga, “Yaokahoma makhalei yaobing thāda Israelnao saikora kaphungli 
chaiyāng kahai ina thei; kala PROHOna hānga, ‘Hibingwui akhavā maleimana; 
athum kachiva̱ chingri eina ichichāshili unghaoranu!’” 

18Israelwui awungana Jehoshaphatli hānga, “Iwui vang makaphā maningla 
phākhavai akhala ana maphongmimara da ina nali mahāngmala?” 

19 Micaiahna hānga, “Chiwui vang PROHOwui tui nganālu: PROHOna 
wungpamkhongli kapam ina thei, kala kazingramwui mi ashangva̱, saikorana 
uishong yāshong kuimareida khanganing chi thei; 

20kala PROHOna hānga, ‘Ramoth-gileadli vāda pitā khavai Ahabli khipāna 
asuinikhala?’ 

21Chiwui thili manglā akhana PROHOwui mangāli anganingda hānga, ‘Ina asuira.’ 

22PROHOna ali hānga, ‘Kathāda asuira?’ Ana ngahānkai, ‘Ina vāda marān 
saikorawui khamorli kakapik matui khavai manglā asangmira.’ Ana hānga, 
‘Nana asuira kala ot shokphalungra, vāda asaulu.’” 

23“Chiwui vang eina yanglu, nawui marān saikorawui khamorli PROHOna 
kakapika manglā sangmihaira; nawui vang kalāshi khavai PROHOna hānghaira.” 

24Chieina Chenaanahwui naomayara Zedekiahna rānganailaga Micaiahwui 
maisorli akapheya, kala, “PROHOwui Manglā kathāda iwui eina shoklaga nali 
ramatuipairakhala?” da hānga. 

25Micaiahna hānga, “Yanglu, nana shimlungli zangngathum thanghon chitharan 
theinaora.” 

26Israelwui awungana hānga, “Micaiahli tukkhuilu, kala keinungwui lammunga 
Amon eina awungawui naomayara Joashwuili khuivāda hānglu, 

27awungana hithāda hānga, I maungranglakha eina tangda mipa hili phātopli 
sanghailu, kala zātla, tara̱la kateteo māng mimalu.” 

28“Na chingri eina latungluisi kaje” Micaiahna hānga, “PROHOna ili hāngmi 
khangasak maningmana!” Kala ana hānga, “Miyur saikora iwui tui hi nganālu.” 

Ahab Kathi 
(2 Thot 18.28-34) 

29Israelwui awunga eina Judahwui awunga Jehoshaphatna Ramoth-gileadli vai. 

30Israelwui awungana Jehoshaphatli hānga, “Ili mathei khavai sāri 
ngacheikhuilaga ina raipamli vāra, nava wungsāri shaksāpapamlu.” Kala Israel 
awunga sāri onkhuilaga raipamli vāhaowa, 

31Syria awungana awui siguigari kathāna thumrāda khani chili, “Israelwui 
awungali maningla kharei kateo khipālikha mangararlakalu” da kasohaisai. 

32Siguigari kathānabing china Jehoshaphatli kathei eina athumna, “Israelwui 
awunga chi hilaka” da hānga. Chieina athumna ali ngarar khavai ngareivai; kala 
Jehoshaphatna vāoshoka. 

33Kathānabing china Israelwui awunga maningmana da kathei chitharan ali 
kakharomwui eina ngalanhaowa. 

34Kha mi akhana malāthing kapphāphā kaji eina Israel awungawui chāngvei 
eina thikom ngachaili zanghaowa; chieina awui siguigari kathaowa chili, “Ili 
za̱haira, ngareikhuilaga raipamwui eina ili phungunghaolu.” da kasoi. 

35Chithangwui rai marhaoda awungana awui siguigari tungli zungpamda Syria 
raimibingli yangngasungda pama, kha zingyinlam thihaowa; kala awui ashee 
akhamā eina shokta siguigari pemhaowa. 

36Zimik tunnanaili raimibingli hithāda vaorai, “Kachicha keinungli kala kachichā 
ramli ungserulu!” 

37Chieina awunga thihaoda Samariali khuiunga; kala chili ungchifahaowa. 

38Kala athumna siguigari chi Samariawui ra̱khongli ungpheokhui; PROHOwui tui 
hangmihaikasāwui thishurda ashee chi fana rāmaleka, kala khayorva̱ 
sha̱naobingnala ra̱vaisanga. 

39Ahabwui kasākhavā, kasāsā, mafahā eina shim sākakhui, kala ana sākakā 
keinung saikorawui apong Israel Awungabingwui Thotrinchān Lairikli 
makapiserhaimala? 

40Ahab thikahai eina anaomayara Ahaziahna awui pamli thuimunga. 

Judah Awunga Jehoshaphat 
(2 Thot 20.31-37) 

41Israelwui awunga Ahabna mungda khamate kum, Asawui nao Jehoshaphatna 
Judahli mungphoka. 

42Jehoshaphatna mungkaphok tharan awui kum thumrāda phangā 
kāshunghairasai; ana Jerusalemli kum maga̱da phangā munga. Ava̱va̱li Azubah 
hoi, Shilhiwui naongalāva̱na. 

43Ana avāva̱ Asawui otsak thāda sai; PROHOwui mikyanli khamashung otmāng 
sai. Kha kajujuipam chi makhuithuihaimana, chieina mibingna chili pha̱phayāda 
nganamkaphā thao riktachinga. 

44Jehoshaphatna Israel awungali mashitkhui. 

45Jehoshaphatwui kasākhavā, ana kachithei awui pangshap, kala rai kathāda 
ngarar kajiwui pongli Judah Awungabingwui Thotrinchān Lairikli 
makapiserhaimala? 

46Avāva̱ Asawui thotli taikasa khayora mayarnaobing ana yaithupthathaowa. 

47Edomli awunga maleimada mahut kashina akhana awunga phungmisai. 

48 Ophirli sinā akhui khavai Jehoshaphatna Tarshishwui jahas sākhui, kha 
mavāshungranglakha Ezion-Geber kaho apam chili kaihaowa. 

49Chiwui thili Ahabwui nao Ahaziahna Jehoshaphatli hānga, “Iwui raobingna 
nawui raobingli jahasli ngasovā ngasaksa.” Kha Jehoshaphana 
mamayāngaithuwa. 

50 Jehoshaphat thikahai eina avāva̱ ngarāli ngasoda avāva̱ Davidwui keinungli 
chifahaowa, kala anaomayara Jehoramna awui pamli thuimunga. 

Israel Awunga Ahaziah 

51Judahwui awunga Jehoshaphatna mungda tharāda kashine kum Ahabwui nao 
Ahaziahna Samariali khalei Israelli thuimunga; kala kum khani munga. 

52PROHOwui mikyanli ana makaphā otmāng sai; avāva̱wui thāda, kala Nebatwui 
naomayara Jeroboamna Israelli morei sākhangasak thāda anala chi tākam eina 
sai. 

53Avāva̱na kasā tākam eina Baalli khorumda Israelwui PROHO Vareli malungvāt 
ngasaka. 

2 Wungnaobing 

2 Wungnaobing 1 

Ahaziah Kathi 

1Ahab thikahaiwui thili Moabna Israelli thuingarara. 

2Chitharan Samariali Ahaziahna awui mathāng atowui eina saotāda kazāhaowa; 
chiwui vang paome chihovāda hānga, “Vālu, kakazā hiwui eina I marainikhala 
Ekronwui vare Baal-zebubli angahānlu.” 

3Kha PROHOwui kazingraona Tishbewui Elijahli hānga, “Ngakarthuida 
Samariawui awungawui paome chili ahānglu, ‘Israelli Vare maleithuda 
Ekronwui vare Baal-zebubli angahānki kajila?’ 

4Chiwui vang PROHOna hithāda hānga, ‘Nana pikhavai pet chiwui eina 
mangakarthuiluimara; kha na thilākhaora.’” Chiwui vang Elijah vāhaowa. 

5Paomebing china awungali latkhaung eina ana ngahāna, “Khisāda nathum 
latunghaokhala?” 

6Athumna ali hānga, “Mi akha ithumli rāngarokta ana hānga, ‘Nathumli 
chihokharā awunga chili latungda hānglu; kaja PROHOna kahāngna, Israelli Vare 
maleithuda Ekronwui vare Baal-zebubli angahānki kajila? Chiwui vang eina 
nana pikhavai pet chiwui eina mangakarthuiluimara; kha na thiphalunghaora.’ 
da hānga.” 

7Ana hānga, “Nathumli samphangda rākahānga chi kachikathā mikhala?” 

8Athumna ngahānkai, “Sahā kachon ngavai, sāhui shānneira̱ neiya.” Ana hānga, 
“Hi Tishbewui Elijahna.” 

9Chiwui thili awungana hangphangāwui raithāna akha awui hangphangāli 
ngasoda chihovai. Ana kaphungtonli pamsāda Elijahli ahānga, “O Varewui mi, 
awungana, ‘Zanglu.’ da hānga.” 

10 Kha Elijahna hangphangāwui raithāna chili ngahānkāda hānga, “I Varewui mi 
akhana jiakha, kazingwui eina mei tāda na kala nawui mi hangphangā chilila 
chuithathaoranu.” Chieina kazingwui eina mei tāda alila awui hangphangā 
chilila chuithatserhaowa. 

11Awungana khangatei hangphangāwui kathāna kala awui hangphangāli 
ngasoda chihovāluishita. Ana awuili kāda, “O Varewui mi, hi awungawui 
kakasona, thākta zanglu” da hānga. 

12Kha Elijahna ngahānkai, “I Varewui mi akhana jiakha, kazingwui eina mei tāda 
na kala nawui hangphangā chilila chuithathaoranu.” Chieina kazingwui eina mei 
tāda alila awui hangphangā chilila chuithatserhaowa. 

13Awungana kakathuma sāda hangphangāwui raithāna kala awui hangphangā 
eina ngasoda chihokāluishita, kala kālaga Elijahwui mangāli khuktilaga poi, “O 
Varewui mi, iwui manglā kala nawui rao hangphangāwui manglā hi nawui 
mikyanli sakta kaphaningmilu. 

14Yanglu, kharewui hangphangāngā kala kathāna khani chi aniwui 
hangphangāngā eina ngasoda kazingwui eina mei tāda chuithathaira; kha iwui 
manglā hi nawui mikyanli sakta kakhuimilu.” 

15Chieina PROHOwui kazingraona Elijahli, “Ali ngasotālu, ali mangacheelu” da 
hānga. Chieina ngakarthuida ani awungawuili ngasounga, 

16kala ana hānga, “PROHOna kahāngna, ‘Khikhalajila Ekronwui vare Baal-zebubli 
angahān khavai nana paome chihovai, ngahānkhui khavai Israelwui Vare 
makhaleiwui vangla? Chiwui vang eina nana kapi pet hiwui eina 
mangakarthuilui mara, kha na thiphalunghaora.’” 

17Chiwui vang Elijahna PROHOwui tui chi kahāng athishurda a thihaowa. 
Judahwui awunga Jehoshaphatwui nao Jehoramna mungkakhane kum, agato 
Jehoramna awui mahut thuishinhaowa, kaja Ahaziah naomayara maleimana. 

18Ahaziahwui kasāsā saikora Israel Awungabingwui Thotrinchān Lairikli 
makapiserhaimala? 

2 Wungnaobing 2 

Elijahli Kazingram Khuikakā 

1Elijahli PROHOna sur eina kazingram khuikānanai tharan, Elijah eina Elisha 
Gilgalwui eina zatphokhairasai. 

2Elijahna Elishali hānga, “Na hili pamsālu; kaja PROHOna Bethelli vāshunglu 
jihaira.” Kha Elishana hānga, “PROHOwui ming singda kahāngna, nanala katheina, 
ina nali kachilikha mahorhaimara.” Chieina ani Bethelli ngasotai. 

3Bethelli khalei marānbingwui naomayarabingna Elishali rāsamphangda hānga, 
“Nawui akhavāli aja PROHOna khuithuihaora kaji na theila?” “Mha, thei; kasaikha 
pamlu.” da ngahānkai. 

4Elijahna ali hānga, “Elisha, na hili pamsālu; kaja ili PROHOna Jericholi tāshunglu 
jihaira.” Kha ana hānga, “PROHOwui ming singda kahāngna nanala katheina, I nali 
kachilikha mahorhailakmara.” Chieina anina Jericholi vai. 

5Jericholi khalei marānbingwui naomayarabingna Elishawui ngalemli vāda 
hānga, “Nawui akhavāli aja PROHOna khuithuihaora kaji na theila?” Ana, “Mha, 
thei; kasaikha pamlu.” da ngahānkai. 

6Chiwui thili Elijahna ali hānga, “Hili pamsālu; kaja PROHOna ili Jordanli 
vāshunglu jihaira.” Kha ana hānga, “PROHOwui ming singda kahāngna, nanala 
katheina, I nali kachilikha mahorhailakmara.” Chieina ani thuithathuihaowa. 

7Marānbingwui naomayarabing hangphangāla anili ngasovai kala anina Jordan 
pheili khanganing eina, athum katāmeihamsamda anganinga. 

8Chiwui thili Elijahna awui kachon khaluikhuilaga tara̱ chili khangaphit eina 
atung azing ngayarhaida, ngalei kathengtungli zatlaga kong makānkāhaowa. 

9Anina makankā kahai thili Elijahna Elishali hānga, “Ili makhuithuiranglakha, 
ina nawui vang khi samirakhala polu.” Elishana hānga, “Nawui manglā kathā 
khani shida ili kha-mataisang ngasakmilu da poli.” 

10Ana hānga, “Kasaka ot nana pohaira; chithālala, ili khuikathui chi nana 
theiakha chi nawui vang ungshungra; kha nana matheiakha chi 
masamphangmara.” 

11 Anina chān ngazekmamānda zatlakha, yanglu, meiwui siguigari akha eina 
meiwui siguibing tālaga anili pākngasakhaowa. Kala Elijahli sur eina kazingram 
khuikāhaowa. 

12 Elishana chi theilaga, “Ishāvā, ishāvā, siguigari kala raimibing thada Israelli 
kankhame!” da chapa. Kala ali matheiluithuwa. Kala awui kachon khuilaga akai 
khani sāda serkhākhaowa. 

13Elijahwui kachon tātung kahai chi khuilaga ana latungda Jordan kongpheili 
anganinga. 

14Kala Elijahwui eina tātung kahai kachon chieina tara̱li ngaphitta hānga, 
“Elijahwui PROHO Vare chi kali leili?” Ana tara̱li khangaphit tharan tara̱ chi 
yāshong uishong pākthuihaowa; kala Elishana kānkāhaowa. 

15Chitharan Jericholi khalei marānbingwui naomayarabingna ali khalāda kathei 
eina hānga, “Elijahwui manglā Elishali zanghaira.” Kala athumna ali angaroklaga 
awui mangāli ngakhumsanga. 

16Athumna hānga, “Yanglu, ara naraobingli ngasoda kapanga mi hangphangā 
leili; athumna vāda nawui akhavāli aphāyangranu; kaja PROHOwui Manglāna ali 
khuithuihailaga kaphungli nilala, tampākli nilala apam akhali horsanghaida 
leilapai.” Ana hānga, “Machihovāpaimara.” 

17Kha athumna hānglui hānglui kaji eina, vaishihaida, “Vāngasaklu” da 
hānghaowa. Chieina athumna mi hangphangā chihovāda, kathumthang 
aphālaga masamphangthuwa. 

18Ana Jericholi pamda leilakha athum hanungrāsai, chieina ana, “Mavālu da ina 
nathumli mahāngmala?” da hānga. 

Elishawui Matakkhak kahai Otsakbing 

19Chitharan keinung chiwui mibingna Elishali hānga, “Yanglu, ishāmeina kathei 
thāda keinung hi ringphālaka, kha tara̱ mamathāmana, ngaleila matumana.” 

20Ana hānga, “Koklui kadhar akha machi sanglaga ili khuirāmilu.” Chieina 
athumna khuivāmi. 

21Chiwui thili ana ura̱pamli vāda machi chi heisangda hānga, “PROHOna hānga, 
tara̱ hi ina tharngasakhaira; aja eina thuida hiwui eina kathila, kashimānla 
mashokluimara.” 

22Chiwui vang Elishana kahāng athishurda aja eina tangda chiwui tara̱ 
tharchingda lei. 

23Ana chiwui eina Bethelli kai, kala shongfali zatlakha keinung chiwui 
naonshinao katenaobingna zeida hānga, “Kuikoka, thuiulu! kuikoka, thuiulu!” 

24Ana ngareiunglaga athumli kathei tharan PROHOwui ming singda athumli 
khonshi. Kala singom ava̱ khani khararwui eina shoklaga athum hangmatida 
khani chi makeikhanārmihaowa. 

25Chiwui eina ana Carmel Kaphungli vālaga Samariali latunga. 

2 Wungnaobing 3 

Israel Eina Moabwui Rai 

1Judahwui awunga Jehoshaphatna mungda tharāda kachishata kum, Ahabwui 
nao Jehoramna Samariali Israelwui awunga sāphoka kala ana kum tharāda 
khani munga. 

2Avāva̱ eina ava̱va̱wui yākha mazakshimana jilala ana PROHOwui mangāli 
makhayā ot sai, kaja ana avāva̱na sākahai Baalwui lungshom chi shaokhaihaowa. 

3Chithālala Nebatwui nao Jeroboamna morei sāda Israelli morei sākhangasak 
chithāda anala chiwui eina mapākthuihaila sāchinga. 

4Chitharan Moabwui awunga Mesha yao khayoka mi sāsai; kala Israelwui 
awungali kumshirinda yaonao lakhkha kala yaovā lakhkhawui yaohah 
chigatchinga. 

5Kha Ahab thikahai eina, Moab awungana Israelwui awungali ngakaishihaowa. 

6Chiwui vang Awunga Jeroboamna Samariawui eina shokta Israelnaobing 
kazipkhui. 

7Kala Judahwui awunga Jehoshaphatli pao chihovāda “Moabwui awungana ili 
ngakaishihaowa; ini Moabli rai matāsikhala?” da hānga. Ana, “Vāra, ini khi 
khangatei leikhala, iwui mila nawui mina, iwui siguila nawui siguina” da 
ngahānkai. 

8Chieina ana, “Kachishong eina vāsikhala?” da hānga. Jehoramna, “Edomwui 
lamhāngshong eina vāsa.” da ngahānkai. 

9Chiwui thili Israelwui awungana Judahwui awunga eina Edomwui awungali 
ngasoda vai. Athumna zimiksho shinithang kuizat kahai tharan, shurkazata 
raimibingwui vangla, sha̱keibingwui vangla tara̱ masamphangthuwa. 

10Chieina Israelwui awungana hānga, “Iyavo! Wungnao kathum Moabwui pāngli 
horsangmi khavai PROHOna hokhuihaira.” 

11Jehoshaphatna hānga, “PROHOli ngasankhuipai khavai hili PROHOwui marān 
khipākha maleimala?” Israel awungawui raimi akhana hānga, “Elijahwui pāngli 
tara̱ heisangkhame, Shaphatwui nao Elisha leida lei.” 

12Jehoshaphatna hānga, “Ali PROHOwui tuina ngasomi.” Chiwui vang eina 
Israelwui awunga Jehoshaphat eina Edomwui awungana awuili tai. 

13Israelwui awungali Elishana hānga, “Navā eina nava̱wui marānbingli vālu. 
Iwuili khi rāsākhala?” Kha Israel awungana hānga, “Maningmana, wungnao 
kathum hili Moabwui pāngli horsangmi khavai PROHOna hokakhuina.” 

14Elishana hānga, “Ina otram ngatha̱khami, saikorawui PROHOna thei kaja 
Judahwui awunga Jehoshaphatli ina khayākashi maleisāsi kaja, nalila ina 
matheimimara, khayangla mayangkāmara. 

15Ili laa kathem mi akha khuirāmilu.” Laasame china laa kasā tharan PROHOwui 
pangshap awuitungli tāshunga. 

16Kala ana hānga, “PROHOna hānga, ‘Thengcheng kahai kongrā hi ina tara̱ eina 
chipemra.’ 

17Kaja PROHOna hithāda hānga, ‘Nathumna masi eina zingrot matheimara, kha 
kongrā tara̱na chipemhaida, nathumla, nathumwui sha̱kei kala sāyurla khamang 
samphangra.’ 

18Hiya PROHOwui vang kapaiana; Moabwui mibingla nathumwui pāngli 
horsangmira, 

19raipan sakā kahai keinung kachiva̱, khamathā keinung kachiva̱, nathumna 
yuikhuira; kala thing khamathāthābing ta̱tekra; ura̱pam saikora sāphinra; kala 
ngalei katumpam kachiva̱ lunggui chipemda sākathānhaora.” 

20Akhama kathā ngathor, pha̱phayāda chigatki kaji atamli, yanglu, apam kachiva̱ 
tara̱ mapemranglakha eina tangda Edomwuishong eina tara̱ longrai. 

21Awungabing rai ngarar khavai rāhaira kaji Moabwui mibingna kashā tharan 
chāngvei phungkatheiya, nganuimeikap kaje eina thuilaga rarmeikap kaje eina 
tangda hokhuiserlaga aram tharishong pareng asāhaowa. 

22Athumna ngathor kathui tharan zimikna tara̱tungli kaprorda Moabwui 
mibingna tara̱ saikora ashee thāda hungping eina thei. 

23Kala athumna hānga, “Asheelaka, awungabing chi athum eina athum 
ngashātthat ngarok kahailakra. Ara jo, Moabnaobing, angaponkhuisa.” 

24Kha Israelwui rairumli khavā tharan Israelwui mibingna thuingararda 
Moabnaobing mayāmranglakha eina tangda ngarara kala athumna mangāshong 
vāmamānda kachungkha sāthata. 

25Athumna keinungbing chi khuihaida ngalei katumpapamli mi kachiva̱ ngalung 
mapemranglakha eina tangda horsanga; ura̱pam kachiva̱la saphinmihaowa, 
kala thing khamathāthāla ta̱tekmiserhaida Kir-haresethli chiwui 
lungguibingmāng taimihai, kala shairong kasingbingna kuinamda keinung chi 
yuikhui. 

26Athum mayuithukthura kaji kathei eina Moabwui awungana raighai kasing mi 
shāshini khuilaga Edom awungawuishong namkhaishok khavai sai, kha 
mararthuwa. 

27Chieina awui mahut shinki kaje awui naochizaili khuilaga phākhotungli 
rikkatā kachigat sāda pha̱haowa. Kala Israelwuitungli malungkhavāt kahakva 
tāhaoda athumna mangararluila kachichā ramli latunghaowa. 

2 Wungnaobing 4 

Kachāma Ra̱meiva̱li Elishana Khangachon 

1Chitharan marānbingwui naomayara akhawui preiva̱na Elishali vaoda hānga, 
“Narao igahara thihaowa; narao PROHOli ngacheelaka, kha lupā kachishutana 
inaomayara khanili awui rao sākhavai khuira jihaowa.” 

2Elishana hānga, “Nawui vang ina khi sāmipaira? Nashi shimli khi leimameikhala 
ili hānglu?” Ana hānga, “Thao hamnaoli sangkahai chi maningla narao iwuili ot 
khangatei maleiluimana.” 

3Chieina ana hānga, “Vāda khongnainaobingwui eina ham khamasai apokhuilu, 
shapmeikha majialu. 

4Chiwui thili nala nanao khanila, khāmong shungnarhailaga, thao chi heisanglu; 
kala pemkahaibing chi ngateida haimamānlu.” 

5Chieina ana unglaga ashi va̱naongarā khāmong shunghaowa, kala ana thao chi 
heisangmamān anina ava̱va̱li ham chi khuivāmimamāna. 

6Ham pemser kahai tharan, nao chili “Ili ham khangateila khuirāmiluilu” da poi. 
Ana, “Khangatei maleiluithura” da hānga. Chieina thao longkatāla 
ngasāmhaowa. 

7Ana Varewui mi chili akahāng eina, ana hānga, “Ungulu, thao chi ungyorlaga 
leiman runhaolu, kala katai china nashi va̱naongarā yorzālu.” 

Elisha eina Shunemwui Kashānga Preiva̱ 

8Thangkha Elishana Shunemli vāda chili kashanga preinao akha okthuisāda ali 
phakazā hoi. Chieina ana chishong vākān kachida phazā khavai chili vāzanga. 

9Preiva̱ china agaharali hānga, “Ishiwuishong rākānching kajipa hi Varewui 
kathara mina da ina theikhuihaira. 

10Ishi shimtungli phākhonao ngaveikhuilaga shimnao akha sākhuida chili awui 
pet, table, chaoki hailaga, a kharā atamli ana chili pikhuikhui jiranu.” 

11Thangkha ana rālaga shim chili zangda ngasāmkhui. 

12Kala awui rao Gehazili hānga, “Shunempava̱li hokhuilu.” Akaho eina ana awui 
mangāli anganinga. 

13Kala Gehazili hānga, “Preiva̱ hili hānglu, kaja, yanglu, iniwui vang nana ngalang 
kachungkha zarmihaira, nawui vang khi sāmi ngasakngaikhala? Awungali kala 
raimi kathānali nawui vang hāngmikapai khaleila?” da hānglu. Ana ngahānkai, 
“Iya iwui mibingli ngayurpamda lei.” 

14Chieina ana hānga, “Thakha nawui vang khi sāmirakhala?” Gehazina 
ngahānkai “Ava mayarnao maleimana, agaharala sārhaira.” 

15Ana, “Ali hokhuilu” da hānga. Ali akaho eina ana khāmongpheili rānganinga. 

16Kala ana hānga, “Zingkuma hitharan, na naomayarnao akha nganaosara.” Ana 
hānga, “O Varewui mi, narao ili kakapik tui mahāngalu.” 

17Kha preiva̱ chi nao vaihaoda, Elishana kahāng tākam eina atam ungkashung 
tharan, luira̱dungli mayarnao akha pharākhui. 

18Nao chi kharar tharan, thangkha, avāva̱li ngasoda mā kahāt vai. 

19Ana avāva̱li, “Iya, ikui, ikui!” da hānga. Awui raoli, “Ava̱va̱li khuiungmihaolu” 
da kasoi. 

20Ana vamkhuilaga khuiungkhami tharan ava̱va̱na ngashun pongda vampama, 
chiwui thili thihaowa. 

21Chieina apreiva̱ china Varewui mina pikhavai kāli khuikāda petli 
chipethaiphunglaga khāmong shunghailaga shokhaowa. 

22Kala agaharali ahokhuida hānga, “Rao akha eina ngasoda gadhā akha 
chihomilu, kaja Varewui mi chili ina thaklāk eina vālaga latungluira.” 

23Ana hānga, “Khiwui vang aja nana ali vārakhala? Aja changwokla maningmana, 
Sabbathla maningmana.” Ana hānga, “Khikhala mathāmara,” 

24Chieina ana gadhā shaksākhuida raopali hānga, “Gadha chi thākta thaolu kala 
ina mahāngakha shongzā masuitā ngasaklu.” 

25Chithāda ana zatta Varewui mi khaleipam Carmel Kaphungli vai. Varewui mi 
china preiva̱ chili kathei tharan awui rao Gehazili hānga, “Yanglu — 
Shunempava̱ rārāda lei! 

26ngasamvāda angaroklu laga, ‘Na ringphāda leila? Nagaharala ringphāda leila? 
Nanaomayarala ringphāda leila?’ da angahānlu.” Preiva̱ china ngahānkai, 
“Khikha mathāmana.” 

27Kaphung kākashung tharan Varewui mipāwui phei asingkhui. Chieina 
Gehazina shimenshok khavai sai. Kha Varewui mi china, “Aningkhānranu; 
wukkhananglāk eina leidalei kala PROHOna thumhaida ili khikha mahāngmana.” 

28Preiva̱ china hānga, “Ishameili ina nao khamilu da pokhuila? Ili makapikalu da 
mahāngmala?” 

29Ana Gehazili hānga, “Shānneira̱ neilu, kala iwui khāmshui singlaga zatulu. Mi 
samphanglala mangahānalu, mina ngahānlala mangahānkālu. Kala iwui 
khāmshui hi nao chiwui maitungli parlu.” 

30Nao chiwui ava̱va̱na hānga, “PROHOwui ming singda kahāngna, nanala thei, I 
nali machiholakmara.” Chieina ana ngakarthuida preiva̱wui thi shuruwa. 

31Gehazina rida vālaga khāmshui chi nao chiwui maitungli parhaiya, kha akhak 
mashokmana, ringdalei kajiwui machut khavaila matheimana. Chieina ana 
angarokta hānga, “Nao chi mathuiranga.” 

32Elishana shimli kākhayang tharan nao chi kathi eina awui petli chipethaikasā 
chi thei. 

33 Chieina ana zanglaga animang khāmong tākhailaga PROHOli seihā sai. 

34 Kala ana nao chiwuitungli kāngapumlaga, awui khamor eina naowui khamor, 
awui mik eina naowui mik, ngasunlaga, naowui pāng khanili awui pāng 
parkharor eina phasā lumunghaowa. 

35Chiwui thili ngakarthuilaga shimlungli akhashida zatung zatvā sai kala nao 
chiwuitungli kāngapumlui; chieina nao chi shini shida hākthishoka; kala mik 
rakhaowa. 

36Ana Gehazili hokhuilaga hānga, “Shunempava̱li hokhuilu.” Kala ana hokhui. 
Preiva̱ china khavā tharan ana hānga, “Nanaoli vamkhuilu.” 

37Preiva̱ china vāda apheizingli ngakhumshāmzanga; kala nao chi 
vamkhuiphungda shokhaowa. 

Matakkhak kahai Ots Khani 

38Zāt kasak kashok atam tharan Elishana Gilgalli vālui. Marānbingwui 
naomayarabingna awui ngalemli pamda leilakha awui raoli, “Ham kahaka chi 
phumkālaga marānbingwui vang han hangmilu.” da hānga. 

39Athumwui ngachaili akhana hanthothāp aphākhui khavai luili vai kala lamwui 
pha̱shim leisāda ngapheokha aphākhui. Kala khihankhala kaji matheila 
hanhamli lepsangserhaowa. 

40Kala athumna shaikhavai yāmsangmi. Han chi shailaga athumna, “O Varewui 
mi, hiya khamui hanna!” da hānga. Kala mashaipaithuwa. 

41Ana hānga, “Kashakazā chi khuirālu.” Kala ana zāt chi khuilaga ham chili 
horsangda hānga, “Mibing zākhavai yāmsangmilu.” Chiwui thili khikha 
mathāluithuwa. 

42Baal-shalishahwui mi akhana Varewui mi chili, matheikhare kashakazā, nāpai 
khamuitang maga̱, mā khanganao borākha khuirāmi. Elishana hānga, “Mibingli 
shaikhavai chi mihaolu.” 

43Kha awui raona hānga, “Mi shākha khalei hili kathāda mimameirakhala?” Ana 
hānglui, “Athumli shaikhavai mihaolu; kaja PROHOna hithāda hānga, athumna 
shailaga kataila taira.” 

44Chieina ana athumli yaowa. Kala PROHOwui tui athishurda athumna shailaga 
kataila tailui. 

2 Wungnaobing 5 

Naamanli Raikhami 

1Syria awungawui raimi kathāna Naaman kaho chili awui akhavāna lumlaka, 
khikhalajila awui mangā eina PROHOna Syriabingli rai yuingasaka. Kapanga kala 
kapinga mi akhana, kha phārrei kazai. 

2Atam akhali Syrianaobingna rai sālaga Israelwui ngalānao akha tukungda, 
ngalāva̱ china Naaman preiva̱li otram ngatha̱misai. 

3Ana achonva̱li hānga, “Ishameina Samariali khalei marānli samphangsi kaje 
chong! Awui phārrei kazat hi ana raimishapra.” 

4Chieina Naamanna awui akhavāli, “Israelwui ngalāva̱ china hithāda hānga.” da 
saikora ahānga. 

5Syriawui awungana hānga, “Arui vaulu, kala Israelwui awungali ina chithi akha 
kapisangmira.” Chieina ana, lupāsā thing thumra, sinātang thing tharuk kala 
phanit kachon tharā da khuiphunglaga vai. 

6Ana Israel awungali kakapi chithi khuikaphung chili hithāda kapihaisai: “Chithi 
hi nali rākashung tharan, theimilu kaja, iwui rao Naamanli awui phārrei kazat hi 
raimi khavai nali ina kachihona.” 

7Chithi chi Israelwui awungana pālaga kachon serkhakta hānga, “I Varela? 
Thikhangasak kala ringkhangasak ina sāshapa jihaida mi akhawui phārrei kazat 
hi raimi khavai ili pao hi kachiphunla? Yangla, ili kathāda khararkhuisikhala 
kajiwui shongfa kaphāna.” 

8Kha Israelwui awungana kachon serkhāka da kashā tharan, Varewui mi 
Elishana mi chihovāda awungali ahāng ngasaka, “Nana khisāda kachon 
serkakhakkhala? Ali iwuili chihorālu, kala Israelli marān akha lei kaji 
theikhuiranu.” 

9Chieina Naamanna awui sigui, siguigari tongphungda Elishawui khāmongli 
anganinga. 

10Elishana paome akhali, “Jordanli shini shida apheohaolu, chithākha naphasāli 
kazāt makāluimara, tharchaohaora” da ali shokhāng ngasaka. 

11Kha Naaman malungvāthaida “Yanglu, ana iwuili shoknganingda, 
awui PROHO Vareli mingzaida kazatpamli awui pāng khangkāda iwui kazat 
raimilakra da phaningkasāna. 

12Damascusli khalei kongbing, Abana eina Pharparwui tara̱na Israelwui tara̱li 
maphāmeimala? Ina chili pheolaga matharrarmarala?” Hi hānglaga ana 
ngareikhuida malungvātsir eina thuihaowa. 

13Kha awui raobingna ali anganaida hānga, “Avā, marān akhana kahaka ot akha 
sālu da hāngakha, nana chi masāngaimarala? Chithakha, ‘Pheohailaga tharhaolu’ 
da kahāng tharan chi sāyangakha kayākha phāmeira?” 

14Chieina ana Jordanli tāda, Varewui mi china kahāng thāda ngaphum shini 
shiya, kala awui kazāt tharchaohaida phasā angangnaowui thāda unghaowa. 

15Chiwui thili ala, ali khangasobingla, Varewui mi chili latungda awui mangāli 
nganingda hānga, “Israelli maningla okathuili Vare khangatei maleimana da ina 
theihaira; chieina ara narao iwui khami hi kakhuimilu.” 

16Kha ana hānga, “Ina otram ngatha̱khami PROHOwui ming singda kahāngna, ina 
khikhala makhuimara.” Khuikhavai panglāk eina hānga, kha ana mamayāthuwa. 

17Chieina Naamanna hānga, “Makhuimara jiakha ina kapona, narao ili gadhā 
khaniphun ngalei khamilu; kaja, aja eina thuida narao ina PROHOli maningla 
rikkatā kachigat kala pha̱kaphayā nilala khangatei vareli masāluimara. 

18PROHOna narao ili himāng khayangmiranu kaja: iwui akhavāna Rimmonwui 
shimli zangda, ipāngtheili zunglaga khokharum tharan, ila Rimmonwui shimli 
kui mashunkazang tharan otsak chili PROHOna naraoli kapheomiranu.” 

19Ana, “Chingri eina ungulu.” da hānga. Kha Naaman thuida shangshei kahai 
tharan, 

20Varewui mi Elishawui rao Gehazina hānga, “Yanglu, Syriawui Naamanna 
khuikharā ot iwui akhavāna akhala makhuila chihomihaira. PROHOwui ming 
singda kahāngna ina kharomvālaga awui eina ngayarda akhuira.” 

21Chithāda Gehazina Naamanli kharomvai. Mi akha kharomkharā chi Naamanna 
kathei eina, siguigaritungwui eina tunglaga angarokta hānga, “Khikha leihaola?” 

22Ana ngahānkai, “Khikha maleimana,” iwui akhavāna nali, “Ephraim 
kaphungramwui eina marānwui naomayara khani iwuili aruicham rāda lei; nali 
kapona aniwui vang lupāsa thing kathum kala phanit kachon khani mikhavai 
ahānglu da chiwui vang ili kachihona.” 

23Naamanna hānga, “Lupāsā thingtharuk kakhuimilu.” Kala ali lupāsā 
thingtharuk khaoli shaksālaga, phanit kachon khani eina ngasoda awui rao 
khanili chiphuna; kala anina Gehaziwui mangāli phungungmi. 

24Kala ana kaphung kākashung eina khuilaga shimli haihaowa, kala anili 
chizathaowa. 

25Awui akhavāwui mangāli zangda zangnganinga kala Elishana hānga, “Gehazi, 
na kali khavākhala?” Ana hānga, “Narao I kalikha mavāmana.” 

26Kha ana hānga, “Mi china siguitungwui eina tunglaga nali rākhangarok atamli 
I manglā eina nali mangasosāmala? Pheisā kashankachon, olive eina drakhā 
yāmgui, yao eina sei, raomayarnao eina sha̱nao, khuikapai atamla? 

27Chiwui vang eina Naamanwui phārrei chi nali kāra kala nashi shimkhur ara̱-
azā thot kachida kazāchingra.” Pham thāda charshi eina phārrei kazāda awui 
eina shokhaowa. 

2 Wungnaobing 6 

Ngahā Khangahing 

1Marānbingwui naomayarabingna Elishali hānga, “Yanglu, nawui azingli ot sāda 
khalei apam hi masha̱nāhaira. 

2Jordan ngalemli ithumna thing akharip ata̱khuilaga chiwuili pamkhavai shim 
akha asākhuiga.” Ana, “Vālu.” da hānga. 

3Chieina athum akhana hānga, “Naraobingli khangasovāmilu.” Ana, “Ila vara.” da 
ngahānkai. 

4Chieina athumli ngasovai. Athumna Jordanli khavā tharan thing ata̱ya. 

5Mi akhana thing ta̱ kaja, awui ngahā tara̱lungli ngahingzanghaida, “Iyavo, Amei! 
Miwui masākasingna.” da hānga. 

6Varewui mi china hānga, “Kali tāzanghaokhala?” Apam chi kachithei eina ana 
thing akha shātkhuilaga chili horsanga; chieina mari chi ngaphongshokrasai. 

7Ana, “Chi khuilu.” da hānga. Chieina ana apāng eina zangngarānkhui. 

Syria Raimili Khayui 

8Atam akhali Syriawui awungana Israelli rai khangarar tharan, ana awui 
raobingli, “Apam hibingli iwui rāmrah sāra” da ngasanda hānga. 

9Kha Varewui mi china Israelwui awungali pao chishātta hānga, “Ning ngasharlu 
hishong marāpaimara, kaja Syrianaobing hishong tāra.” 

10Varewui mina kahāng apam chili Israelwui awungana chihovai. Chithāda ana 
hāngmathinkhamiwui vang akha khanishili lāngda kanmiya. 

11Syriawui awunga wukkhananglakhaoda awui raimibingli hokhuida hānga, 
“Ithum khipāna Israel awungawui mijang zanglikhala kaji nathum 
mahāngmarala?” 

12Awui rao akhana hānga, “Khipānakha maningmana, ishāmei; O awunga; kha 
Israelli khalei Elisha marān chinana, nana petkāli khamatui chi, ana Israelwui 
awungali hangmimi kajina.” 

13Ana hānga, “A kali leikhala, ayanglu, ina mi chihovāda atukkhuira.” “Yanglu, a 
Dothanli lei.” da hānga. 

14Chieina ana siguila, siguigarila, raimi kachungkha chihovāda keinung chi 
ngayāshong akuinamhaowa. 

15Varewui mi chiwui raona ngathorthakva̱ ngakarthuida ayar kashok tharan, 
yanglu, siguila, siguigarila, shipaila keinungli kuimareida leisai. Kala rao china, 
“Iyavo, akhava! kathausikhala?” da hānga. 

16Ana hānga, “Mangacheealu, athumwuile inili ngasomida khaleina 
chungmeiya.” 

17Chieina Elishana seihā sāda hānga, “O PROHO, ina nali seihā sali, ana theikhavai 
amik rakmilu.” Chieina PROHOna yarona chiwui amik rakngasakta theihaowa; 
kala yanglu, Elishali kuimareida sigui kala meiwui siguigari phungrei chi pemda 
leisai. 

18Kala Syriawui mibingna awuishong rākatā tharan, Elishana PROHOli seihā sāda 
hānga, “Athumli mik ngapeomihaolu.” Chiwui thili Elishana seihā kasā 
athishurda athumli mik ngapeomiserhaowa. 

19Elishana athumli hānga, “Shongfa chi hishong maningmana kala keinung chi hi 
maningmana, iwui thi shurlu kala nathumna kaphā mi chiwui pamkhavaili ina 
thanvāga.” Chieina ana athumli Samariali thānvai. 

20Athumna Samaria vāshungkhaleoda Elishana hānga, “O PROHO, athumna mik 
theikhavai mibing hiwui mik rakngasakmilu.” Chieina PROHOna athumwui mik 
rakngasaka, kala athumna theihaowa kala yanglu, athum Samariawui alungli 
leisai. 

21Israelwui awungana athumli kathei tharan Elishali hānga, “Avā, ina athumli 
sāthathaorala? Athumli sāthathaorala?” 

22Ana ngahānkai, “Nana athumli masāthatpaimara. Tukkhui kahai mili kathāda 
raighai eina kala malā eina sāthatpairakhala? Kashakazā ngaranmilu, chi zālaga 
athumwui akhavāli unguranu.” 

23Chieina ana zātkhān kahaka akha sālaga athumli phāchizata kala athumna 
phāshak phaza kahaiwui thili akhavāwuili shiunhaowa. Chiwui thili Syriawui 
mibingna Israelli rai sākhavai marāluithuwa. 

Samaria Kuinamkakhui 

24Khaleilaga Syriawui awunga Ben-hadadna awui raimi kazipkhuilaga Samariali 
vāda akuinamhaowa. 

25Athumna kuinam kahaiwui vang Samariali zāt saklakhaowa, gadhā akhali 
lupāsā hangchishat kala theirāthei gram shākhanili lupāsā phangā eina yora. 

26Chitharan Israelwui awungana phākhoshong makānkhavā eina preinao 
akhana vaovai, “O awunga, ishāmei! ili khangachonmilu!” 

27Ana hānga, “PROHOna nali mangachonmiakha ina nali khi 
ngachonmirarrakhala? Zātla maleimana, drakhāra̱la maleimana. 

28Khi maringkaphā leihaokhala?” Preiva̱ china ngahānkai, “Preiva̱ hina, 
‘Nanaomayara hi aja shaihaosa kala akhama inao shainaosa.’ da hānga. 

29 Chieina iwui nao hangshaihaira. Akhama kathā ina ali hānga, ‘Ini shaikhavai 
nawui nao milu’ ji; kha awui naova thumhaowa.” 

30Preiva̱wui tui chi kashā eina awungana awui kachon serkhāka—chitharan ana 
phākho chi makānzatsai kala mibingna yangva kaja aphasāli bora ngavaisai— 

31kala ana hānga, “Shaphatwui naomayara Elishawui kui aja ayartuitungli 
leisāra jiakha Varena chili lāngmeida ili sāranu.” 

32Elishana awui shimli pamsai, kala khararnaobingla ali ngasopamsai. Chitharan 
awungana mi akha chihovai; kha mipā chi marāshungranglakha Elishana 
khararnaobing chili hānga, “Miyuma hina ikui rangkhavai kathāda mi 

chihokhala da nathum theila? Yanglu, paome chi kharā tharan khāmong 
shungnamhaolu. Awui akhavāwui pheikhon awui thili shurkazat maningmala?” 

33Ana athumli hāngmahungda leilakha awungana rāhānga, “Kachotkachāng 
hi PROHOwui einasera, ina ali khi chihamlui khavai leikhala?” 

2 Wungnaobing 7 

1Kha Elishana hānga, “PROHOwui tui nganālu: PROHOna hithāda hānga, Akhama 
hitharan, Samariawui ngaveili mā kg. khanili lupā akha eina yorra kala napai kg. 
tharukli lupāsā akha eina yorra.” 

2Awungana pāngli shaikapama raimi kathāna china Varewui mi chili hānga, 
“PROHONA kazingramwui charfabing shomilala shaprala?” Kha ana hānga, 
“Nawui mik eina theichaora, kha nana chi kazā masamphangmara.” 

Syria Raimi Thuikahai 

3Chitharan phārrei kakazā mi mati ngavei zangkhavaili leisai; kala athum akha 
eina akha, “Khisāda mathiranglakha eina tangda hili pamrakhala? da 
hāngngaroka. 

4Ithumna keinungli zangsa jilala chili zāt kasak lei; kala chili ithum thipapamra; 
kala ithum hili pamlala thipapamra. Chiwui vanga Syriabingwui rāmrahshong 
vausa, athumna mizaakha kharing samphangra, sāthatakha thihaira.” 

5Chieina athumna zingyinlam Syria mibingwui rāmrahli vākhavai zatuwa; kha 
yanglu, athumna rāmrah vākashung tharan khipākha maleisāthuwa. 

6Kaja siguigarikhon, sigui kazatkhon, raimi kachungkha kharāwui akhon 
thāda PROHOna Syriawui raimibingli shāngasaka; chiwui vang athum eina 
athum, “Yanglu, Israelwui awungana Hit awungabing eina Egyptwui 
awungabingli rai suilaga ithumli rai tākhavai rārāli” da hāngngaroka. 

7Chieina athumna kachonshimla, siguila, gadhāla, rāmrahli khalei saikora 
nothāhailaga mathikhangai eina zingyinlam yāmserhaowa. 

8Phārrei kakazā athum china rāmrah ngalemli vākazang tharan athumna 
rāmrah akhali azangda azākhui kala amangkhui; kala lupāsā, sinā kala 
kashankachonla angaponkhuilaga ungthumhaowa. Chiwui thili latvāluilaga 
rāmrah khangatei akhali apongkhuilaga chila ungthumluihaowa. 

9Chiwui thili athum akha eina akha hāngngaroka, “Ithumna kasā hi 
mamashungthura. Aja hi ringkaphā chānpao samkaphangwui zimikshona; 
ithumna kasaikha pamda kazing kathang eina tangda ngaraipamakha 
ithumwuitungli tandi tāhaora; chiwui vang eina ralu ithumna awungashiwui 
shimkhurli ahānghaosa.” 

10Chieina athumna vāda keinungwui ngavei khamayonabingli ahānga, “Ithumna 
Syrianaobingwui rāmrahli vai, kala yanglu, chili khikha mathei mashāmana, 
sigui kala gadhā hokserhaida lei, kala kachonshimbingla changlangkha leidalei.” 

11Chieina ngavei khamayonbing china awungawui shimkhurli hokhuida ahānga. 

12Kala awungana ngayā ngakarthuida awui raobingli hānga, “Syrianaobingna 
ithumli makaphā ngarān kahai chi ina hāngga. Ithum thaidalei kaji athumna 
theihaoda rāmrahwui eina ayarli ayāmngathumda, ‘Athumna keinungwui eina 
shokkhangapon tharan, kharing eina tukkhuida keinungli zangnaora’ da 
phaning kahaina.” 

13Chieina awui raimi akhana hānga, “Ishiwuili taikahai sigui phangā 
khuiphunglaga ayang khavai mi chihoyangsa; ashimānhailala khikha 
maleimana, hili pamlala saikora thitkha sāphalungra.” 

14Chieina athumna sigui katonga khani khuida, “Ayangkhuilu” da awungana 
anili Syriawui shipaibingli shurvā ngasaka. 

15Chieina athumna Jordan eina tangda shurvai, kala yanglu, Syrianaobingna 
katotsisi yāmkazatli makhuiphāmada horkahai kashankachonla khutlaila apam 
kachida tātunghaisakapa. Kala paomebing china latungda awungali unghānga. 

16Chieina mibingna Syria mibingwui rāmrah angapona. Chiwui vang PROHOwui 
tui tākam eina mā kg. khanili lupā akha eina kala nāpai kg. tharukli lupā akha 
eina yora. 

17Awungana pāngli shaikapama raikhoka chili ngavei mayon khavai 
kasohairasai; kala awungana ali vākhayang tharan Varewui mi china hāngkahai 
thāda, ngaveili leilakha yaruina ali naithathairasai. 

18Kaja, “Akhama hitharan, Samariawui ngaveili nāpai kg. tharukli lupā akha kala 
mā khamathā kg. khanili lupā akha eina yorra.” da awungali Varewui mi china 
kahāng tharan, 

19raithāna china, “PROHO a khalattana kazingramwui charfabing shomilala 
shaprala?” da Varewui mi chili ngahānkāhairasai. Chieina ana, “Hi nawui mik 
eina theichaora kha nana chi kazā masamphangmara.” da hānghairasai. 

20Hāngkahai tākam eina ngavei pamli mina naikazamda thihaowa. 

2 Wungnaobing 8 

Shunemwui Preipāva̱ Hankhaung 

1Chitharan Elishana nao ringung ngasak kahai ava̱va̱ chili hānghaisai, “Thuilu, 
nashi shimkhurna vākapai apam akhali thuihaolu, kaja apam hili kum shini 
chāmrei rākhavai PROHOna kasohaira.” 

2Chieina Varewui mi china kahāng athishurda preiva̱ china ashi shimkhurli 
ngasoda Philistinewui ramli kum shini apama. 

3Kum shiniwui thili Philistinewui eina latkhaung tharan, preiva̱ china, awui 
shimlui chi hanmilui khavai awungali vāpoi. 

4Atam chili awungana Varewui mipāwui rao Gehazili chan ngazekta, “Elishana 
sākahai kahaka ot saikora ili hānglu.” da ngahānsai. 

5Elishana kathili ringkhangasakwui tui ana awungali hāngmahungda leilakha, 
yanglu, anaomayara ringung ngasak kahai preiva̱ china awui shim hanmi khavai 
awungali pokida rāchamrāsai. Kala Gehazina hānga, “Amei, O awunga, Elishana 
ringung khangasaka naomayara, kala ava̱va̱ chi hina.” 

6Awungana khangahān tharan preiva̱ china hāngsera. Chieina awungana otva̱ 
akhali kasoda hānga, “Preiva̱ hiwui shim kala ngalei saikora, kala ashi 
thuikahaiwui eina thuilaga arui rāshungda ngalei chiwui eina samkaphang 
heiun hanmiserhaolu.” 

Elisha kala Syriawui Awunga Ben-hadad 

7Elishana Damascusli khavā atamli, Syriawui awunga Ben-hadadli kazāsai; kala 
“Varewui mi chi rāhaira.” da kahāng eina, 

8awungana Hazaelli hānga, “Mikhavai ot akha khuiphunglaga Varewui mi chili, 
kakazā hiwui eina ina kharai masamphangrakhala? da Varewui mipā chiwui 
eina PROHOwui kachithei chi angahānkhuilu.” 

9Chieina Hazaelna ali asamphang khavai Damascusli samkaphang otyur saikora 
ut hangmatiphun khuivai. Kala ana vāda awui mangāli anganingda hānga, 
“Nanaomayara, Syriawui awunga Ben-hadadna, ‘Kakazā hiwui eina I kharai 
masamphangrakhala?’ da angahān khavai ili nawuili kashirātna.” 

10Elishana ali hānga, “Ungulu kala ali hānglu, ‘Na railakra’; kha a thiphalungra 
da PROHOna ili chitheimihaira.” 

11Kala ana mavaishiranglakha eina tangda ali mik yanggaziya. Kala Varewui mi 
china chapa. 

12Hazaelna hānga, “Ishameina khisāda kachapkhala?” Ana ngahānkai, 
“Khikhalajila nana Israel mibingli makaphā ot sāki kaji chi ina thei: nana 
athumwui raipan sa̱tāmihaora, yaronnaobing raighai eina yaitupthathaora, 
angangnaosanlila ngapothatra kala nao khavaibinglila awuk rāmphutmira.” 

13Chieina Hazaelna hānga, “Narao iya fa kathāna, chiyākha hakkhamahā ot ina 
kathāda sāshaprakhala?” Elishana ngahānkai, “Na Syriawui awunga sāra 
da PROHOna ili chitheimihaira.” 

14Chieina ana Elishawui eina thuihaowa, kala akhavāna, “Elishana khi 
hāngkhala?” da ngahāna. Ana hānga, “Na makahatlakla raira da hānga.” 

15Kha akhama kathā ana fakham khavai kachon akha tara̱li rurkhuilaga, a 
mathiranglakha eina tangda amaili farormi. Kala Hazaelna awunga sāhaowa. 

Judahwui Awunga Jehoram 
(2 Thot 21.1-20) 

16Ahabwui nao, Israelwui awunga Joramna mungda kaphangā kum, 
Jehoshaphatwui nao, awunga Jehoramna Judahli mungphoka. 

17 Ana mungkaphok atamli a kum thumrāda khani kāshunghairasai kala 
Jerusalemli ana kum chishat munga. 

18Israelwui awungabingna kasā thāda, kala Ahabwui shimkhurna kasā thāda 
anala sai; kaja Ahabwui naongalāva̱ chi apreiva̱na. Kala PROHOwui mikyanli 
makhayā otmāng sai. 

19Chithālala, awui rao Davidwui mangā eina Judah shimānchao khavai 
masāmana, kaja a eina awui naomayarabingli thaomei akha katang mavaila mira 
da ngashithaisai. 

20Awui thotli Edomna Judahli rai sai, kala athum khalattawui vang awunga akha 
phāsanghaowa. 

21Chieina Joramna awui siguigari khuiphungserlaga Zairli vai kala ngayāshong a 
eina awui siguigari kathānbingli ngasoda, athumli kuinamda leikasā 
Edomnaobingli angarara; kha awui raimibing shimli yāmungserhaowa. 

22Chiwui vang eina Edomna Judahli aja eina tangda ngararching kajina. 
Libnahnala atam chichangli rai sai. 

23Joramwui kasā khavā kala ana kasāsā Judah awungabingwui Thotrinchān 
Lairikli makapiserhaimala? 

24 Joram thihaida avāva̱ ngarāli ngasoda Davidwui keinungli chifahaowa; kala 
anaomayara Ahaziahna awui mahut thuishina. 

Judahwui Awunga Ahaziah 
(2 Thot 22.1-6) 

25Ahabwui nao, Israelwui awunga, Joramna mungda tharāda kakhane kum, 
Jehoramwui nao Ahaziahna Judahli mungphoka, 

26Ahaziahna mungkaphok atamli kum maga̱da khani kāshunghairasai kala 
Jerusalemli kumkha munga. Ava̱va̱li Athaliah hoi; Israelwui awunga Omriwui 
ara̱na. 

27Ala Ahabwui shimkhurna kazat thāda PROHOwui mikyanli makaphā otmāng 
sai; Ahabshi ngalā khuihaoda awova̱shi shimkhurna kasā chi tākam eina 
sāpapama. 

28Ana Ahabwui nao Joramli ngasoda Syriawui awunga Hazaelli rai ngarar khavai 
Ramoth-gileadli vai, kala Joramli khamā za̱haowa. 

29Ramahli Syriawui awunga Hazaelli ngararlaga khamā za̱mihaoda khamā ngafa 
khavai Awunga Joramna Jezreelli latunga. Kala Judahwui awunga Jehoramwui 
nao Ahaziahna Ahabwui nao Joramli kakazā ayang khavai Jezreelli tai. 

2 Wungnaobing 9 

Jehuli Tharchisinkhami 

1  Chiwui thili Elishana marānwui nao akhali hokhuida hānga, “Shānneira̱ neilaga 
thaokhong hi khuiphungda Ramoth-gileadli vālu. 

2Kala nana vākashung eina, Nimshiwui ara̱, kaja Jehoshaphatwui naomayara 
Jehuli phākhuilu, ngasotnaobingwui eina hokhuilaga shimlungli thānzanglu. 

3Kala thaokhong chi khuida akuili heirorda hānglu, ‘PROHOna hithāda hānga, 
Israelwui awunga sākhavai nali tharchisinkhamina.’ Chiwui thili khāmong 
sholaga yāmhaolu; mapamnganaoalu.” 

4Chieina marān yaronnao china Ramoth-gileadli vai. 

5Vākashung tharan yanglu, rai kathānabing chan ngazeksai; kala ana, “O raimi 
kathāna, ina nali hāngkhavai akha leili” da hānga. Jehuna, “Kachipālikhala?” da 
ngahāna. Ana, “O raimi kathāna nalina.” da hānga. 

6 Chieina ana ngakarthuida shimlungli zanga; kala yaronnao china akuitungli 
thao heirorda ali hānga, “Israelwui PROHO Varena hithāda hānga, ‘Ina PROHOwui 
miyur, Israelwui awunga sākhavai tharchisinkhamina. 

7Nawui akhavā Ahab shimkhurli nana yaitāra, kaja iwui rao marānbingli 
kala PROHOwui raobingli ashee tākhangasakwui vang Jezebelwuitungli athut 
hāngsangmira. 

8Kaja Ahabwui shimkhur tongda mutngasakra; Israelli khalei Ahabwui 
mayarnaobing, raobingla, khān khaleibingla mataila muthaora. 

9Kala Ahabwui shimkhur, Nebatwui nao Jeroboamwui shimkhur thāda kala 
Ahijahwui nao Baashawui shimkhurli kasā thāda sāmira. 

10 Kala Jezreel ngaleili Jezebelli fana shaira kala ali khipānakha machifamara.’” 
Chiwui thili ana khāmong shoshoklaga yāmhaowa. 

11Jehuna awui akhavāwui raimibingwuili kashok eina athumna, “Khikha 
mathamala? Kapā chi hili khi rākasākhala?” da ngahāna. Ana hānga, “Nathumna 
ali thei, kala awui tuila shāhaira.” 

12Athumna, “Matheimana, ithumlila hānglu.” da ngahāna. Ana hānga, “Ana ili 
hithāda hānga, ‘PROHOna hithāda hānga, Israelli awunga sākhavai ina nali 
tharchisinkhamina.’” 

13Chieina athumna katotsisi kachichāwui kachon raikhuilaga chonkhavai tungli 
hammi kala talla̱ khonglaga, “Jehu awungana” da vaosera. 

Israel Awunga Joramli Sākathat 

14Chithāda sāda Jehoshaphatwui nao, kaja Nimshiwui ara̱ Jehuna Joramli mithit 
khalen sai. (Chitharan Joramna Israel saikorali thānda Syriawui awunga Hazaelli 
ngarar khavai Ramoth-gileadli leisai; 

15kha Syriawui awunga Hazaelli khangarar tharan khamā za̱kahaiwui vang 
awunga Joramna khamā ngafa khavai Jezreelli hanunghairasai). Chieina Jehuna 
hānga, “Nathumna iwui thāda phaninga jiakha keinung hiwui eina Jezreelli 
khipākha pao vāhāng khavai mathuiaranu.” 

16Chiwui thili Jehuna awui siguigari tonglaga Jezreelli vai, kaja Joram chili pisai. 
Judahwui awunga Ahaziahla Joramli samphang khavai chili tāhairasai. 

17Chitharan Jezreelwui raikānshim tungli shantri nganingkasāpa china Jehulong 
rākharā chi kathei eina, “Ina raimi rārāda khalei thei.” da hānga. Joramna hānga, 
“Sigui katonga raimi akha angarok ngasaklaga ‘Pao khamathāla?’ da 
angahānkhui ngasaklu.” 

18Chieina sigui tonglaga mi akhana, “Awungana kahāngna, ‘Pao khamathāla?’” 
Jehuna, “Chingri kahai pao chi na khisarakhala? Ngareikhuida iwui thi shurlu.” 
da hānga. Kala shantripa china hānga, “Paome chi athumli asamphanghaira, kha 
malatungmana.” 

19Chieina ana kakhane sigui katonga mi akha chiholuida, “Awungana, ‘Chingri 
kahai paola?’ da ngahāna”. Jehuna, “Chingri kahai pao chi na khi savairakhala? 
Ngareikhuida iwui thili shurlu” da hānga. 

20Shantri china hānglui, “Ala athumli asamphanghaira, kha a malatungluimana. 
Sigui kathao chi Nimshiwui nao Jehuwui kathao thāli; kaja a yāng eina thaozatta 
lei.” 

21Joramna, “Khangarān sālu” da hānga. Athumna awui siguigari khangarān sāmi. 
Chieina Israelwui awunga Joram eina Judahwui awunga Ahaziahna kachichāwui 
siguigari tongriplaga Jehuli angaroka, kala Jezreelpa Nabothwui luipamli anina 
Jehuli asamphanga. 

22Joramna Jehuli kathei eina, “Jehu, pao khamathāla?” da hānga. Ana ngahānkai, 
“Nava̱ Jezebelwui mangāli khayor otsak eina laivākashon hiyākha ngayaoda 
leilakha khi chingri kahai leirakhala?” 

23Chieina Joramna sigui ngareikhuilaga, “Khayomna, O Ahaziah!” da hānglaga 
yāmhaowa. 

24Jehuna awui malā yāng eina hunlaga kakāp eina Joramwui yartui khani 
ngachaili kāpsanghaida malāthing chi amalungli zanghaowa, kala awui siguigari 
lungli yuisanghaowa. 

25 Jehuna awui ngachonme Bidkarli hānga, “Ali khuilaga Jezreelwui Nabothshi 
luili ahorhaolu, kaja avāva̱ Ahabli ngasoda inina uishong yāshong 
tongzatlakha PROHOna awuitungli marān kahai tui chi phaningunglu: 

26‘Aya ina Naboth kala anaomayarawui ashee kathei chiwui vang— da PROHOna 
hānga—Ina ngalei hiwui apam hili athut khuira.’ Chiwui vang eina ara PROHOwui 
tui athishurda ali khuilaga ngalei chiwui apam chili ahorhaolu.” 

Jehuna Ahaziahli Sākathat 
(2 Thot 22.7-9) 

27Judahwui awunga Ahaziahna chi kathei tharan Beth-hagganshong 
yāmvāhaowa. Kala Jehuna ali kharomvāda “Alila kāplu,” da hānga; chieina 
Ibleam ngalemli khalei Gurwui shongshan akakā chili athumna kāphaowa. Kala 
ana Megiddoli yāmvālaga chili athihaowa. 

28Awui raobingna siguigari eina Jerusalemli khuiunglaga avāva̱ ngarāli ngasoda 
Davidwui keinungli chifahaowa. 

29Ahabwui nao Joramna mungda kum tharāda akha kākashung eina Ahaziahna 
Judahli mungphoka. 

Jezebel Kathi 

30Jehuna Jezreelli khavā tharan Jezebelna shāhaoda mikphungli kajal neokhui, 
kui sekkazaklaga charfawui eina yangshoka. 

31Jehuna ngaveili akazang tharan sha̱naopava̱na hānga, “Nawui akhavāli 
shaokathata Zimri, hi chingri kahaila?” 

32Ana charfali yangkāda hānga, “Iwui mijang khipālongkhala? Khipa leili?” 
Ahonga khani kathum yangshokra sai. 

33“Ali hortāhaolu” da Jehuna hānga. Chieina athumna ali hortāhaowa; kala awui 
ashee phākholila, siguilila chakrorserhaowa, kala awuitungli kānaikazama. 

34Chiwui thili ana alungli zangda phazākhuilaga hānga, “Ara khonshi kahai 
preiva̱ hili chifahaolu, kaja ala awungawui naongalāva̱na.” 

35Kha athumna achifahaokida kashok tharan akuira̱, phei kala pāngmayā 
maningla aphasā akhala maleisāthuwa. 

36 Athumna hanungda ungkahāng tharan ana hānga, “Hi PROHOna awui rao 
Tishbewui Elijahli hithāda hāngngasakhaisai kaja, ‘Jezreelwui ngaleili fabingna 
Jezebelwui asā shaira; 

37kala Jezebelwui angun chi Jezreelwui ngaleili pai thāhaida hi Jezebelna da 
khipānakha mahāngrarmara.’” 

2 Wungnaobing 10 

Ahabwui Ara̱-azā Mutkhami 

1Ahabwui naomayara hangshini Samariali leisai. Chieina Samariawui 
khamungabing, ararbing kala Ahabwui naomayarabingli khamayonabingli 
Jehuna chithi chiphunda hānga, 

2“Iwui chithi hi nathumli rāshungkhaleoda, yanglu, nathumwui akhavāwui 
naomayarabing nathumli ngasopamda lei kala chili siguila, siguigarila, khutlaila 
kala raipan sakā kahai keinungla leiserda lei, 

3akhavāwui anaomayarawui ngachaili phāmeikap kaje kala kāshungmeikap 
kaje hākhuida avāva̱wui wungpamkhong tungli chipamlu, kala nathumwui 
akhavāwui shimkhurwui vang rai ngararlu.” 

4Kha athum ngacheekhailakhaoda hānga, “Yanglu, awunga khanina ali 
mayuithukakha kathāda ithumna khi sāthukrakhala?” 

5Chiwui vang eina konung akhavāla, keinung kashinala, ararbingla kala 
khamayonabingla khokkha sāda Jehuli pao chihovāda hānga, “Ithum nawui 
raosera, nana sālu kaji saikora ithumna sāra. Ithum khipālikha awunga 
khangatei maphāsangmara, nawui phāra kaji chi sālu.” 

6Chieina ana chithi kakhane chihoda hithāda hānga, “Nathum iwui mijang 
zangra jiakha kala iwui kahāng nganāga jiakha, nashi akhavāwui 
naomayarabingwui kui akhama hitharan hili khuirāserlu.” Awungawui 
naomayara, athum hangshini chi keinungwui khangam-khareibingna nganaosai. 

7Chieina athumli chithi chi rākashung tharan awungawui naomayara, athum 
hangshini chili kui rangkhuilaga sopkai eina Jezreelli chiphunvai. 

8Paomena, “Awungawui naomayarabingwui akui khuirāhaira,” da ali kahāng 
tharan, ana “Kazing mathangranglakha eina tangda ngavei zangkhavaili athum 
chi akhum khani eina haisalu.” da kasoi. 

9Ngathorshong ana shoklaga mibingli hānga, “Nathumwui khayon maleimana. 
Iwui akhavāli mamayāmada ngathumda mithit khalen sāda shaokathata chi ina; 
kha hibingli khipāna sākathat? 

10PROHOna Ahabshi shimkhurwui pongli hāngkahai tuikhurkha eina tangda 
mangacheilakmara kaji hi theilu; kaja awui rao Elijahli hāng khangasak chi 
ungshung khangasakna.” 

11 Jezreelli Ahabwui shimkhur awui khangam-khareibing, awui ngasotnaobing, 
pāngmonbing, akha eina tangda mataila saikora sāthatserhaowa. 

Awunga Ahaziahwui Theisā Sākathat 

12Chiwui thili ana Samariali vai. Shongfali zatlakha, Beth-eked Seihomphungli 
vākashung tharan, 

13Judah awunga Ahaziahwui athei-asābingli samphangda ana hānga, “Nathum 
khipālongkhala?” Athumna ngahānkai, “Ahaziahwui theisāna, wungnaobingli 
kala awungva̱wui naomayarabingli asamphangsida kazatna.” 

14Ana hānga, “Athumli kharing eina tukkhuilu.” Chieina athumna kharing eina 
tukkhuilaga Beth-ekedwui leikhur akhawui alungli mi hangmati chi akhala 
matailakla sāthatserhaowa. 

Ahabwui Leikasā Theisā Mutmi kahai 

15Ana apam chiwui eina kānkathui tharan Rechabwui nao Jehonadab ali 
rangarokrārāsai, kala shālam kasā eina, ali hānga, “Ina nali shitkasang thāda 
nanala ili shitsangla?” Jehonadabna, “Mha.” da ngahānkai. Jehuna hānga, 
“Chithakha, napāng ngarānkālu.” Ana pāng ngarānkakā eina Jehuna yonkhuilaga 
awui siguigarili kātong ngasaka. 

16Kala ana hānga, “Ili ngasovālu, kala PROHOwui vang iwui ningkatong chi 
yangkhuilu.” Chithāda awui siguigarili tongngaruma. 

17Ana Samariali vākashung chitharan PROHOwui tui Elijahna hāngkahai 
athishurda, Ahabwui mi Samariali khalei saikora akhala mataimila 
sāthatserhaowa. 

Baalli Khokharumbing Kashimit 

18Chiwui thili Jehuna mi saikora kazipkhuida hānga, “Ahabna Baalli khokharum 
khikha maningmana; kha Jehu ina thukmeikhārda khorumra. 

19Chiwui vang eina ara Baalwui marānbing, ali khokharumbing kala 
pāngmonbing saikora iwuili horāserlu; khipākha machakshokla, kaja Baalli ina 
hakkhamahā pha̱kaphayā sāra; makharāpa chi thira.” Kha Jehuna Baalli 
khokharumabingli shaothat khavai awor kasāna. 

20Kala Jehuna kasoda hānga, “Baalwui vang phanee khavai vaohaolu.” Chieina 
athumna vaohaowa. 

21Kala Jehuna Israel apam apeichaoda saikorali chihovai; kala Baalli 
khokharuma mi saikora rāsera, makharā akhala maleimana. Athumna Baalwui 
shimli zangda mangāshongla, khanukshongla pemhaowa. 

22Kashankachon kasinga chili hānga, “Baalli khokharumabingwui sāri athumli 
ngavaimiserlu.” Chieina ana athumwui vang sāri chi khuishokmi. 

23Chiwui thili Jehuna Rechabwui naomayara Jehonadabli ngasoda Baalwui 
shimli zanga, kala Jehuna khokharumabingli hānga, “Hiwui alungli Baalli 
khokharuma mi maningla PROHOwui rao akha eina tangda mazang khavai 
yangkazaklu.” 

24Rikkatā kachigat kala pha̱phayā khavai zanga. Ayarli Jehuna mi hangchishat 
khangarān sāhailaga hānga, “Nathumwui pāngli ina horsangmi kahai athumwui 
ngachaili nathum kachikathāna yāmshok ngasakhaiakha chipāwui manglā 
shimānra.” 

25Jehuna rikkatā hanphut kala pha̱kaphayā kachigat kupkhaleoda raimibing 
kala otva̱bingli hānga, “Zangsāthatserhaolu, akha eina tangda 
machakshokaranu.” Athumna sāthatser kahaiwui thili raimibing kala otva̱bing 
china Baalshimwui shim zangkhameiya kāli zanga, 

26kala Baalwui lungshom chi khuishokta riktāmihaowa. 

27Lungshomla, shimla pheimiserhaida aja eina tangda paishim sādalei. 

28Chithāda Jehuna Israelwui eina Baal sāshimitmihaowa. 

29 Kha Jehuna Nebadwui nao Jeroboamna Bethel eina Danli sināwui seinaoli 
khokharum kala Israelnaobingli khorum khangasak chiwui moreiwui eina mai 
mangareiungmana. 

30PROHOna Jehuli hānga, “Iwui mikyanli nana khamashung ot kasāwui vang kala 
iwui kaphaning athishurda nana Ahabwui shimkhurli sākhamiwui vang, 
nanaomayarabing thot mati eina tangda Israelwui awunga sāra.” 

31Kha Israelwui PROHO Varewui ain athishurda Jehuna ngasharda mazatmana; 
kaja Jeroboamna Israelli morei sākhangasakwui morei chiwui eina mai 
mangareiungmana. 

Jehu Kathi 

32Atam chitharan PROHOna Israel ngayarkhaiphokhaowa. Israelwui leiret 
ungshung vāshungda Hazaelna yuihaowa: 

33Jordan eina thuilaga zingshoshong, Gileadwui ngalei katonga Gad, Reuben, 
Manasseh, Aroer eina Arnon tampāk ngalemli khalei, chiya Gilead eina Bashan 
katongana. 

34Jehuwui otsak khangatatei kala ana sākahai saikora kala awui pangshap 
saikora Israel Awungabingwui Thotrinchān Lairikli makapiserhaimala? 

35Jehu thikahai eina avāva̱ ngarāli ngasoda Samariali chifahaowa. Kala 
anaomayara Jehoahazna awui mahut thuishina. 

36Samaria ngaleili Jehuna Israelli khamung chi kum maga̱da chishatna. 

2 Wungnaobing 11 

Judahwui Awungva̱ Athaliah 
(2 Thot 22.10—23.21) 

1  Ahaziahshāva̱ Athaliahna anaomayara thihaira kaji kashā eina, ana wungnao 
shimkhur katonga shaothathaowa. 

2Kha awunga Joramwui naongalāva̱, Ahaziahwui azara Jehoshebana, 
Ahaziahwui naomayara Joashli, shaothathaoki kaji awungawui 
naomayarabingwui eina ngathumda khuilaga awui naokakhuiva̱ ani khanili 
petkā akhawui alungli thumhaowa. Hithāda Athaliahwui eina thumhaida ali 
masāthatthuwa; 

3kala Athaliahna ngalei chili munglakha nao china PROHOwui shimli kum tharuk 
ngathumpamsai. 

4Kha kashine kum pāngmon Jehoiadana Cariwui raithānabing kala khamayon 
raimibingli hokhuida PROHOwui shimli khuizanga kala ana athumli khangashit 
akha sai kala PROHOwui shimlungli athumli tuingashit khuingasakhailaga 
awungawui nao chi khuishok chithei. 

5Kala athumli kasoda hānga, “Nathumna sāki kaji ot chi hina: khum kathumwui 
khumkha sabbaththang otram khangatha̱li zangda awungawui shim mayonki 
kajibing 

6(sharuk kathumwui akhana Surwui ngaveili, akhapāna ngavei 
khamayonabingwui khanukli khalei ngaveili) da konung chi mayonra; 

7kala sabbathwui vang otram ngatha̱ khavai, awungali shantri sākhavai 
kharābing chiwui kānglup khanina, 

8kachichāwui khutlai singlaga awungali kuinamra kala nathumna chili kharā 
kharei-kateo mayangla sāthat phalungra. Awungana unglala ungriplu, vālala 
variplu.” 

9Pāngmon Jehoiadana kakaso athishurda raithānabing china sai; Sabbathwui 
otram ngatha̱khui kahaibingli shinki kajibinglila athumna pāngmon 
Jehoiadawuili thanvāsera. 

10Kala PROHOwui shimli haikasā Awunga Davidwui kazei, chāngvei saikora chi 
pāngmonna raithānabingli mishokra; 

11kala azingshong eina thuilaga atungshong eina tangda, shimla, hanphutpamla 
kuimareida raimibingna khutlai singriplaga nganingphina. 

12Chiwui thili ana awungawui nao chi khuishoklaga wungnao kuihon 
ngahonmida nao chiwui pongli hāngmi. Chieina athumna thao neomida awunga 
sanghaowa; kala pāng kapheda, “Awunga okpeimeiranu!” da hānga. 

13Raimibingwui kala mibingwui akhon akhak chi Athaliahna kashā tharan, khi 
kasākhala da ana PROHOwui shimli mibing chili zangyanga; 

14 ana akhayang tharan, khangachā athishurda awungana pākra̱ ngalemli 
nganingda, raithānabing kala talla̱ kakhongbing china awunga ngalemli 
leisāsera; kala ngalei chiwui mibingna mathānda talla̱ khongsai. Athaliahna 
awui kachon serkhakta, “Yomhaira, yomhaira!” da vaoshoka. 

15Chieina raimibingli yangmi khavai raithānabingli pāngmon Jehoiadana kasoda 
hānga, “Ali raimibingwui ngachai eina khuishoklu, kala kachikathāna ali 
shurakha raighai eina sāthatlu.” Kaja, “PROHOwui shimli masāthatalu.” da 
pāngmonna hānga. 

16Chieina athumna ali tukkhuilaga siguishim zangkhavai eina awungashim 
ngarui khavai chili asāthathaowa. 

Jehoiadana Khangachei Khuikharā 
(2 Thot 23.16-21) 

17Chiwui thili Jehoiadana, athum PROHOwui mi sāra da PROHO eina awunga kala 
mibingwui ngachaili tuingashit khuingasaka kala awunga eina mibinglila 
tuingashit khuingarok ngasaka. 

18Kala mi saikora vālaga Baalwui shim ashaokhaitai; hanphutpamla, meoma̱la 
shaokathānkhaimiserhaowa kala Baalwui pāngmon Mattanlila hanphut mangāli 
shaothathaowa. Kala pāngmonna PROHOwui shim mayon khavai shantri 
phāsanga. 

19Chiwui thili raithānabing, Carinaobing, shantribing kala ngalei chiwui mi 
saikora hokhuida awungali PROHOwui shimwui eina thānshoklaga 
shantribingwui ngaveishong eina awungawui shim kāshungchaoda kachuiunga. 
Kala ana awungawui pamkhongli pama. 

20Chithāda sāda mi saikorana mathāna; kala Athalilahli awungawui shimli 
sāthat kahaiwui thili keinung chi chingrihaowa. 

21  Jehoashna mungkaphok tharan a kum shini kāshunghairasai. 

2 Wungnaobing 12 

1Jehuna mungda kashine kum Jehoashna mungphoka kala Jerusalemli kum 
hangmati munga. Ava̱va̱li Zibiah hoi, Beer-shebawui einana. 

2Jehoashna awui mirin peida PROHOwui mangāli khamashung otmāng sai, kaja 
ali pāngmon Jehoiadana ngakuimi. 

3Chithalala kajujuipambing chi makhuithuimihaimana; chiwui vang mibingna 
pha̱kaphayā nganamkaphā thao rikkatā ot sāchinga. 

4  Jehoashna pāngmonbingli hānga, “PROHOwui shimli khuikharā kathara 
otbingwui pheisā chi, kaja mi kachiva̱wui eina khuiphalungki kajina, mipha̱wui 
eina ngashaikakhui kala kachichā khalatta mingairereo eina PROHOli rākachigat 
saikora chi; 

5pāngmon kachiva̱na kachichāwui theikhamasuibingwui eina khuirāda shim 
chipho kapaibing athumli chiphoranu.” 

6Kha awunga Jehoashna mungda maga̱da kakathuma kum eina tangda 
pāngmonbingna shim chi machipholakthuwa. 

7Chiwui vang awunga Jehoashna pāngmon Jehoiadalila kala pāngmon 
khangateibinglila hokhuida hānga, “Khisāda nathum shim chi 
machiphothukhala? Chiwui vang eina ara theikhamasuibingwui eina pheisā 
makhuiluialu, kha shim chipho khavai mihaolu.” 

8Pāngmonbingna miwui eina pheisā makhuimara, shimla machiphomara da 
mayāhaowa. 

9Jehoiada pāngmonna oko akha khuilaga ashamli akhurnao saphuthai; 
kala PROHOwui shimli zangkhavai hanphutwui yāshong ngalemli haihai; kala 
khāmong khamayona pāngmonbing china, PROHOwui shimli rākhamimi pheisā 
chi chili sanga. 

10Kala okolungli pheisā chunghairada kathei tharan awungawui kapime eina 
pāngmon kharei china kāshānkhuida PROHOwui shimli samkaphang pheisā chi 
khaobingli khalapshantithai. 

11Ngarak kahai lupā chi PROHOwui shim kasāli yangkhamebingwui pāngli 
horsangmi; kala athumna mistribing, ot kasābing, 

12ngalung kashaobing, ngalung kaharbing kala PROHOwui shim kachipholi thing 
ngalung lokhavai kala zangkhangayiyi chili athumna mishoka. 

13Kha PROHOwui shimwui vang lupāsāwui khongsai, changjee, koklui, talla̱ ̱, 
maningakha sināwui khongphei khongphāng, lupāsāwui khongphei 
khongphāng PROHOshimli rākachigat pheisā chieina masākhuirangsai, 

14kaja PROHOwui shim kachiphobingli miserhaowa. 

15 Kala ot kasābingli mikhavai pheisā kasingbingli pheisā kachisinwui pongli 
khipānakha makazikazāmana, kaja athum ning tharlak eina sai. 

16 Khayonchigatwui pheisā eina suihamchigatwui pheisā PROHOwui shimli 
makhuirāmana; chiya pāngmonbingwui vang sāhaowa. 

17  Atam chitharan Syriawui awunga Hazaelna Gathli vāngararda chi khuihaowa. 
Kha Hazaelna Jerusalemlila ngararkida kasā eina, 

18Judahwui awunga Jehoashna, avāva̱ ngarā Judahwui awungabing, 
Jehoshaphat, Joram kala Ahaziah athumna sāmiman sāda tharchigat kahai 
lemmet kala akhalattawui sāmiman kachigat, chili lāngda PROHOwui shimli kala 
awungawui shimli lan kazip khavaili khalei saikora Syriawui awunga Hazaelli 
chihovāhaowa. Chieina Hazaelna Jerusalemwui eina hanunghaowa. 

19Joashwui kasā khavā ana kasāsā saikora, Judah awungabingwui Thotrinchān 
Lairikli makapiserhaimala? 

20Awui raobingna ngathumda ngasankhuilaga, Sillashong tākhavai shongfali 
khalei Millowui shimli Joashli sāthathaowa. 

21Ali sākathatbing chi, awui rao Shimeathwui nao Jozacar eina Shomerwui nao 
Jehozabadna. Alila avāva̱ ngarāli ngasoda Davidwui keinungli chifahaowa; kala 
anaomayara Amaziahna awui mahut thuishina. 

2 Wungnaobing 13 

Israelwui Awunga Jehoahaz 

1Ahaziahwui naomayara, Judahwui awunga Joashna mungda maga̱da 
kakathuma kum, Samariali Jehuwui nao Jehoahazna kum tharāda shini Israelli 
thuimunga. 

2Ana PROHOwui mikyanli makaphā makhayā ot sai kala Nebatwui naomayara 
Jeroboamna morei kasā chili shurda Israelli morei sāngasaka; kala chiwui eina 
mangareithuimana. 

3Chiwui vang PROHOna Israelli malungvāthaoda, Syriawui awunga Hazaelwui 
pāngli, kala anaomayara Ben-hadadwui pāngli horsangmichinga. 

4Chiwui thili Jehoahazna PROHOli kaphā eina, Syriawui awungana 
Israelnaobingli kayākha rekharekhala kaji theihaoda, awui kapo chi PROHOna 
khuisangmi. 

5(Chiwui vang Israelli huikhame akha mida Syria mibingwui eina yāmshokta, 
khare kachāngwui thāda Israelnaobingna chingri eina okthuilui. 

6Chithalala athumna Jeroboamwui morei kasā thāda kala Israelli morei 
sākhangasak chiwui eina athumna mangareithuimana, kha chiwui apongli zata; 
kala Samariali Asherah chila leingasakpapama.) 

7Kaja Jehoahazwuili sigui katong raimi hangphangā, siguigari tharā kala phei 
raimi thingtharāli lāngda maleisāmana; kaja Syriawui awungana 
sākazammiserhaida lanpumli khalei chifa thāda sāmihaowa. 

8Jehoahazwui kasā khavā ana kasāsā saikora kala awui pangshap saikora chi 
Israel Awungabingwui Thotrinchān Lairikli makapiserhaimala? 

9Jehoahaz thikahai eina avāva̱ ngarāli ngasoda Samariali chifahaowa; kala 
anaomayara Jehoashna awui mahut thuishina. 

Israelwui Awunga Jehoash 

10Judahwui awunga Joashna mungda thumrāda kashine kum Samariali 
Jehoashna Israelli mungphoka; kala kum tharāda tharuk munga. 

11Ala PROHOwui mikyanli makaphā otmāng sai, Nebatwui nao Jeroboamwui 
morei kasā saikora china Israelli morei sākhangasak thāda anala chiwui eina 
mapākthuimana, kha chili zata. 

12Jehoashwui kasā khavā ana kasāsā khangatatei, awui pangshap eina Judahwui 
awunga Amaziahli khangarar saikora chi Israel Awungabingwui Thotrinchānli 
makapiserhaimala? 

13Jehoash thikahai eina anaomayara Jeroboamna awui mahut wungpamkhongli 
pama; kala Israel awungabingli ngasoda Joash Samariali chifahaowa. 

14  Elishali athitlamwui kazāt kakazā chitharan Israelwui awunga Joashna ali 
tāyanga, kala “Ishāvā, ishāvā, siguigari kala raimibing thada Israelli kankhame” 
da chapa. 

15Elishana, “Malā kala malāthing khuilu” da kakaso eina ana malā kala malāthing 
khuisinga. 

16Kala Israelwui awungali, “Malā hunlu” da kahāng eina ana malā chi huna. Kala 
Elishana awui pāng awungawui pāngli para. 

17Ana hānga, zingshoshongwui charfa chi sholu: ana chi shoi. Chieina Elishana, 
“Kāplu!” da kasoi; kala ana kāpa. Ana hānga, “PROHOwui khayuiya malāthing, 
Syriali yuikhavai malāthing: Athum makānranglakha eina tangda nana athumli 
Aphekli ngararra.” 

18Kala ana hānga, “Malāthingbing chi khuilu”; ana chi khui. Israel awungali, 
“Ngaleili chieina kāpsanglu”; da hānga; ana kāpkathumshilaga thāhaowa. 

19Chieina Varewui mi china malungvāthaoda hānga, “Kāpta phangā tharuk shisi 
kaje nana Syrianaobing mayumranglakha eina tangda samiki kajina, kha ara 
nana kathumshidamāng yuimara.” 

20Chithāda Elisha thihaowa kala athumna chifahaowa. Chitharan luira̱dung 
atamli Moabnaobingna rai rakaikai jisai. 

21Thangkha mi akha chifakida leilakha, yanglu, ngaponkazatbingli theida kathi 
angun chi Elishawui chikhurli horsanghaowa; kala angun chi Elishawui ara̱kuili 
zangsāza̱khaleoda ringunglaga thuinganinghaowa. 

Israel eina Syriawui Rai 

22Chitharan Jehoahazwui thotli Syriawui awunga Hazaelna atam kachida 
Israelnaobingli rekhareklak eina sāsai. 

23Kha PROHOna athumli lumashanmi kala phaningmi; khikhalajila Abrahamli, 
Isaacli, kala Jacobli tuingashit sākahai chi phaningunglaga athumli shimān 
khavai masāmana, kala aja rāshungda awui eina horhaichao majimana. 

24Syriawui awunga Hazael thikahai eina anaomayara Ben-hadadna awui mahut 
thuishina. 

25Ana thuikaphung eina, avāva̱ Hazaelna rai ngararlaga Jehoash shavāva̱ 
Jehoahazwui eina ngapaithui kahai keinung saikora chi Jehoashna akhuiluishita. 
Jehoashna Ben-hadadli yui kathum shida Israel keinung saikora chi khuilui 
kajina. 

2 Wungnaobing 14 

Judah Awunga Amaziah 
(2 Thot 25.1-24) 

1Israelwui awunga, Joahazwui nao Joashna mungda kakhane kum, Judahwui 
awunga, Joashwui nao Amaziahna mungphoka. 

2 Ana mungkaphok atamli kum maga̱da phangā kāshunghairasai. Kala ana 
Jerusalemli kum maga̱da chiko munga. Ava̱va̱ Jerusalemwui einana, aming Jeho-
addin hoi. 

3Ana PROHOwui mikyanli khamashung ot sai, chithālala avāva̱ Davidwui 
mathāmana; otsak saikorali avāva̱ Joashna kasā tākam eina sai. 

4Kha kajujuiwui apambing chi masākhaimihaithuda mibingna pha̱kaphayā ot 
kala nganamkaphā otyur riktāchinga. 

5Awui wungram ngazipshap kaji eina ana avāva̱, awungali sākathata raobingli 
sāthathaowa. 

6Kha shaokathatabingwui anaongarāli masāthatmana: PROHOna kaso kahai 
Moseswui ain lairikli kapi kahai athishurda, “Naongarāwui vang eina avāva̱ 

ngarāli masāthatpaimara; lah avāva̱ ngarāwui vang eina naongarāli 
masāthatpaimara, kha mi kachiva̱na ichichā moreiwui vang thira.” da kapihaisai. 

7  Kashuirak eina Salt Seali rai sāda ana Edomwui mi thingtharā shaothatlaga 
Sela kaho apam chi khui, kala Jokthe-el da phokmida aja eina tangda hoda lei. 

8  Amaziahna Israelwui awunga Jehuwui nao Jehoahazna kapharā Jehoashli, pao 
chihovāda hānga, “Ralu ini maingātta ngasungyangsa.” 

9Chieina Israelwui awunga Jehoashna Judahwui awunga Amaziahli pao 
chihovai, “Lebanonli khalei ka̱shātrongna Lebanonli khalei cedarthingli ‘Nanao 
ngalāva̱ inaomayarawui preiva̱ sākhavai milu’ da hānga; kala Lebanonwui ramsā 
akha rākānda ka̱shāt chi naikachupmihaowa. 

10Nana Edomli yuihaowa da langso khaningli. Nawui tekhamatei chi shapa da 
phaninglaga kasaikha shimli pamlu; nala Judahla shimān khavai mili 
malungmavāt ngasakalu.” 

11Kha Amaziahna manganāsangmana. Chiwui vang Israelwui awunga Jehoashna 
vāsamphanga; kala Judahwui Beth-shemesh kaho apam chili ani khani 
ngasunga. 

12Israelna Judahli yuihaoda kachāyām eina shimli yāmungserhaowa. 

13Kala Israelwui awunga Jehoashna Judahwui awunga Jehoashwui nao 
Amaziahli tukkhuihaida Beth-shemeshwui eina Jerusalemli khuiunga; kala 
Ephraim ngavei eina thuilaga Achithek Ngavei vāshungda phākho khuining 
shāmati shaokhaimihaowa. 

14Kala PROHOwui shimli leikasā sinā, lupāsā, khorkhong kala awungawui shimli 
leikasāsā saikora chila, mila tukphungda Samariali khuiungserhaowa. 

15Jehoashwui kasākhavā, ana sāhaikasā, awui pangshap, kala Judah awunga 
Amaziahli khangararwui apong saikora Israel Awungabingwui Thotrinchān 
Lairikli makapiserhaimala? 

16Jehoash thikahai eina Israel wungnaobingwui ngachailli Samariali 
chifahaowa; kala anaomayara Jeroboamna awui mahut thuishina. 

Judah Awunga Amaziah Kathi 
(2 Thot 25.25-28) 

17  Jehoahazwui nao Jehoash thikahaiwui thili, Judahwui awunga Joashwui nao 
Amaziah kum tharāda phangā ringvai. 

18Amaziahwui otsak sākahai kateibing Judah Awungabingwui Thotrinchān 
Lairikli makapiserhaimala? 

19Athumna Jerusalemli ali sāthat khavai ngathumda kasāwui vang Lachishli 
yāmvāhaowa. Kha athumna ali kharomvālaga chili asāthathaowa. 

20Athumna awui angun chi sigui eina khuiunglaga Davidwui keinung Jerusalemli 
avāva̱ ngarāwui ngalemli chifahaowa. 

21 Kala Judahwui mibingna avāva̱ Amaziahwui mahut kum tharāda tharuk 
khararra anaomayara Azariahli awunga sanga. 

22Avāva̱ thikahai eina ana Elath sakāluishitlaga Judahli hanmi. 

Israel Awunga Jeroboam II 

23Joashwui naomayara Judahwui awunga Amaziahna mungda tharāda 
kaphangā kum, Israelwui awunga Joashwui nao Jeroboamna Samariali 
mungphoka, kala kum hangmatida akha munga. 

24PROHOwui mikyanli makaphā ot chi sāda, Israelli morei sākhangasak, ana 
Nebatwui naomayara Jeroboamwui morei kasā saikora chiwui eina 
mangareithuimana. 

25Israelwui PROHO Varena awui rao Jonah marān Gath-hepherwui Amittaiwui 
naomayarali hāngmi khangasak tui athishurda, Israelwui thari Hamathwui 
zangkhavai eina thuida Arabah Ngayi vāshungda hanshokmi. 

26Kaja Israelwui sipkasa marlak kahai chi PROHOna thei kaja rao nilala kala 
ningkakhan nilala athumwui alungli Israelli ngachonmi khavai maleisāmana. 

27Kha Israel kaho hi okathuiwui eina shimān ngasakphalungra da PROHOna 
kahāngla mahānghaimana; chiwui vang ana Joashwui nao Jeroamwui pāng eina 
athumli kankhuimi. 

28Jeroboamwui kasākhavā, ana kasāsā saikora, awui pangshap kala ana kathāda 
rai ngarar, kala Judahli leikasā Damascus eina Hamathli kathāda hankhuiluishit 
kaji saikora hi Israel Awungabingwui Thotrinchān Lairikli makapiserhaimala? 

29Jeroboam thikahai eina anaomayara Zechariahna awui mahut thuishina. 

2 Wungnaobing 15 

Judahwui Awunga Azariah 

1Israelwui awunga Jeroboamna mungda, maga̱da kaphangā kum, Amaziahwui 
nao Azariahna Judahwui awunga sāphoka. 

2 Ana mungkaphok atamli kum tharāda tharuk kāshunghairasai, kala ana 
Jerusalemli kum hangphangāda khani munga. Ava̱va̱wui ming Jecoliah hoi. 

3Avāva̱ Amaziahna kasāsāwui athishurda ana Varewui miktāli khamashung chi 
sai. 

4Chithalala kajujui apambing chi makhuithuimihaithuda mibingna pha̱kaphayā 
otla nganamkaphā thao rikkatāla kajujui apambing chili sāchinghaowa. 

5 Ali PROHOna tandi mida phārrei kazāhaowa, kala mathiranglakha eina tangda 
shim khangatei akhali chipamhai. Kala anaomayara Jothamna shimkhurwui otla, 
kala khamungwui otla yangmithathuia. 

6Azariahwui kasākhavā, kala ana kasā saikora Judah Awungabingwui 
Thotrinchān Lairikli makapiserhaimala? 

7 Azariah thikahai eina avāva̱ ngarāwui ngalem, Davidwui keinungli chifahaowa; 
kala anaomayara Jothamna awui mahut thuishina. 

Israelwui Awunga Zechariah 

8Judahwui awunga Azariahna mungda thumrāda kachishata kum, Jeroboamwui 
nao Zechariahna Samariali Israelwui awunga sai, kala kachāng tharuk munga. 

9Avāva̱ ngarāna kasā thāda anala PROHOwui mikyanli makaphā chi sai. Israelli 
morei sākhangasaka, Nebatwui naomayara Jeroboamna kasā chiwui eina ana 
mangareithuimana. 

10Ibleamli leilakha Jabeshwui nao Shallumna makhamayāwui vang ngathumda 
mithit khalen sāda sāthathaowa, kala awui mahut ana awunga thuishina. 

11Zechariahwui kasā otsakbing chi, yanglu, Israel Awungabingwui Thotrinchān 
Lairikli kapiserhaida lei. 

12 (Hi PROHOna Jehuli, “Nanao mayarabingna thot khamate eina tangda Israelwui 
wungpamkhongli pamra.” Kala chithāda rāshoka.) 

Israelwui Awunga Shallum 

13Jabeshwui nao Shallumna mungkaphok atamli, Judahwui awunga Uzziahna 
Judahli mungda kum thumrāda chiko kāhairasai. Samariali Shallumna kachāng 
akha munga. 

14Chiwui thili Gadiwui naomayara Menahemna Tirzahwui eina Samariali vālaga 
Jabeshwui naomayara Shallumli sāthathaowa, kala ana mahut thuishinhaowa. 

15Shallumwui kasāsā otsakbing kala ana ngathumda yuishāt ot kasā chi, yanglu, 
Israelwui Awungabingwui Thotrinchān Lairikli kapiserhaida lei. 

16Atam chili Tirzah eina thuilaga Tappuah katonga, Menahemna yuiserhaowa, 
khikhalajila athumna ali mahamsangmara jihaoda ana athumli yuikhuilaga nao 
khavai sha̱nao saikora kaikhanini sāmihaowa. 

Israelwui Awunga Menahem 

17Judahwui awunga Azariahna mungda thumrāda kachiko kum, Gadiwui nao 
Menahemna Israelli mungphoka, kala Samariali kum tharā mungsai. 

18PROHOwui mikyanli ana makaphā chi sai; Nebatwui nao, Israelli morei 
sākhangasaka Jeroboamwui morei saikorawui eina awui mirin peida 
mangareithuimana. 

19Assyriawui awunga Pulna ngalei chili rākaida; Menahemna awui 
wungpangshap kasing mayāmi khavai lupāsā kg. thing thumrāda mati kharit 
khuimi. 

20Kala Assryriawui awungali mikhavai pheisā chi Israelwui kashāngbing mi 
kachiva̱wui eina lupā hangphangārip ngashaikhui. Chiwui vang Assyriawui 
awunga chili mapamluila aramli unghaowa. 

21Menahemwui otsakbing kala ana kasā saikora Israel Awungabingwui 
Thotrinchān Lairikli makapiserhaimala? 

22Menahem thihaoda anaomayara Pekahiahna awui mahut thuishina. 

Israelwui Awunga Pekahiah 

23Judahwui awunga Azariahna kum hangphangā kākashung atamli 
Menahemwui nao Pekahiahna Israelwui awunga sāda Samariali mungphoka; 
kala kum khani munga. 

24PROHOwui mikyanli ana makaphā ot sāda, Israelli morei sākhangasaka, 
Nebatwui nao Jeroboamna kasā chiwui eina mangareithuimana. 

25Awui raithāna Remaliahwui nao Pekahna Gileadwui mi hangphangāli ngasoda 
ngathumda mithit khalen sāda ali sāthathaowa, kala ana awui mahut thuishina. 

26Pekahiahwui otsakbing kala ana kasāsā saikora, yanglu, Israel 
Awungabingwui Thotrinchān Lairikli kapiserhaida lei. 

Israelwui Awunga Pekah 

27Judahwui awunga Azariahwui hangphangāda kakhane kum, Remaliahwui nao 
Pekahna Samariali Israelwui awunga sai, kala kum maga̱ munga. 

28PROHOwui mikyanli ana makaphā chi sai; kala Israelli morei sākhangasaka, 
Nebatwui nao Jeroboamna morei kasā chiwui eina mangareithuimana. 

29Israelli Pekahna munglakha Assyriawui awunga Tiglath-pileserna rāda Ijon, 
Abel-beth-maacah, Jan-oah, Kadesh, Hazor, Gilead kala Galilee, Naphtaliwui 
ngalei katonga yuikhuihaowa; kala mibingla Assyriali tukvāhaowa. 

30Chiwui thili Uzziahwui nao Jothamwui khamaga̱ kum Elahwui nao Hosheana 
Remaliahwui nao Pekahli ngathumda ngasankhuida sāthathaowa, kala awui 
mahut thuishina. 

31Pekahwui otsakbing kala ana kasāsā saikora yanglu, Israel Awungabingwui 
Thotrinchān Lairikli kapiserhaida lei. 

Judahwui Awunga Jotham 

(2 Thot 27.1-9) 

32Remaliahwui nao, Israelwui awunga Pekahna mungda kakhane kum, 
Judahwui awunga, Uzziahwui nao Jothamna mungphoka. 

33 Awui zingkum maga̱da phangā kākashung tharan ana mungphoka kala kum 
tharāda tharuk Jerusalemli munga. Ava̱va̱li Jerusha hoi, Zadokwui 
naongalāva̱na. 

34Avāva̱ Uzziahna kasā athishurda anala PROHOwui mikyanli khamashung chi 
sai. 

35Chithālala kajujui apambing makhuishokmihaithuda, mibingna chili 
pha̱phayai kala nganamkaphā thao riktai. PROHOwui shimwui atungshongwui 
ngavei chi ana sakai. 

36Jothamwui otsakbing kala ana kasāsā saikora Judah Awungabingwui 
Thotrinchān Lairikli makapiserhaimala? 

37Chiwui atamli Judahli makhamayāwui vang Syriawui awunga Rezin eina 
Remaliahwui nao Pekahli PROHOna Judahli ngarar khavai chihoi. 

38 Jotham thikahai eina avāva̱ ngarāli ngasoda Davidwui keinungli chifahaowa; 
kala anaomayara Ahazna awui mahut thuishina. 

2 Wungnaobing 16 

Judahwui Awunga Ahaz 
(2 Thot 18.1-27) 

1Remaliahwui nao Pekahna mungda tharāda kashine kum, Jothamwui nao 
Ahazna Judahli thuimunga. 

2 Ana thuikhamung tharan kum maga̱ kāshunghairasai, kala kum tharāda tharuk 
Jerusalemli munga. Avāva̱ Davidna kasā thāda masāla, PROHOwui miktāli ana 
makhamashung otmāng sai; 

3Israelwui awunga khangateibingwui thishura. Israel mibingwui vang kasham 
kahaiya yurbingwui ningkakachai otsak chi anala sāda anaomayara eina tangda 
pha̱phayāda meili riktai. 

4Kajujui apambingli, kaphungtonli, kala khamatek thingrongwui azingzingli ana 
pha̱phayāda nganamkaphā thaola riktai. 

5  Chiwui thili Syriawui awunga Rezin eina Remaliahwui nao Israelwui awunga 
Pekahna Jerusalemli rai ngararda Ahazli akuinama, kha ali mayuirarthuwa. 

6Atam chitharan Edomwui awungana Elath hankhuihaida Judahwui mibing 
saikora Elathwui eina kashamserhaowa. Kashamhaida Edomwui mibingna 
Elathli rāsomda aja eina tangda khalei hina. 

7Chiwui vang Ahazna Assyriawui awunga Tiglath-pileserli pao chiphunda 
hānga, “Iya nawui raona kala nanaona. Ili ngararda khalei Syriawui awunga eina 
Israelwui awungawui pāng eina ili kharākankhuimilu.” 

8Ahazna PROHOwui shimli khalei kala awungawui lanshimli khalei sinala, 
lupāsāla kapeokhuilaga Assyriawui awungali kachigat sāda chihovai. 

9Assyriawui awungana mayāmida Damascusli akai, kala mi kachungkha Kirli 
tukvāhaowa, Rezinlila shaothathaowa. 

10Ahaz awungana Assyriawui awunga Tiglath-pileserli samphang khavai 
Damascusli khavā tharan chili leikasā hanphut chi thei. Uriah pāngmonli, 
hanphut chi tākam eina sākakhui ama̱nao akha Ahaz Awungana chihovai. 

11Kala Damascuswui eina awunga Ahazna kachiphun ama̱nao chi tākam eina 
Uriahna hanphut akha sākhui, kala awunga Ahaz malatungranglakha 
sākuphairasai. 

12Awungana Damascuswui eina latkhaung tharan ana hanphut chi ungyanga. 
Kala hanphut chiwui ngalemli vāda chili kai, 

13kala rikkatā kachigat, tharāzat kachigatla sai, ra̱shakchigatla sāda 
ningyatchigatwui ashee chi hanphutli yikrora, 

14 Rida PROHOwui mangāli leikasā pithraiwui hanphut chi, ana PROHOwui 
shimwui mangā eina awui hanphut ngachaili leikasā chiwui eina 
khuithuihailaga awui hanphutwui atungshong haihaowa. 

15Awunga Ahazna Uriah pāngmonli hithāda kasoi, “Kahaka hanphut hiwuitungli 
ngathorwui rikkatā kachigat, kala ngazin tharāzatchigat, kala awungawui 
rikkatāchigat, awui tharāzat kachigat, ngalei chiwui mibing saikorawui rikkatā 
kachigat, athumwui tharāzat kachigat, ra̱shakchigat; kala rikkatā kachigatwui 
ashee kala pha̱kaphayā saikorawui ashee chi hili yikrorserlu; kha pithraiwui 
hanphut hiya awungawui ngahānkhui khavai sāra.” 

16Awunga Ahazna kakaso chi makailakla Uriah pāngmonna sai. 

17  Awunga Ahazna khongsai rungkhavai aphei chi sāteklaga ra̱khon chi, pithrai 
eina kasā seiwuitungli mahailuila ngalungtungli, runghai. 

18Kala Assyriawui awungawui vang eina, sabbaththang awungana zangkhavai 
dolanlungli sākahai kala khāmong shokshungda sākahai shongfanao chila 
khuishokhaowa. 

19Ahazwui otsakbing saikora Judah Awungabingwui Thotrinchān Lairikli 
makapiserhaimala? 

20 Ahaz thikahai eina avāva̱ ngarāli ngasoda Davidwui keinungli chifahaowa; 
kala anaomayara Hezekiahna awui mahut thuishinhaowa. 

2 Wungnaobing 17 

Israel Awunga Hoshea 

1Judahwui awunga Ahazna mungda khamaga̱ kum, Elahwui nao Hosheana 
Israelwui awunga sāda Samariali mungphoka, kala kum chiko munga. 

2PROHOwui mikyanli makaphā chi ana sai, chithālala awui mangāli leikasā Israel 
awungabing mathāmana. 

3Assyriawui awunga Shalmaneserna ali rai rātāda shai zanga kala ali shai 
michinga. 

4Kha Hosheana yankasai chi Assyriawui awungana theihaowa, kaja Egyptwui 
awunga Soli khangathum paome chihovāda Assyriawui awungali 
kumkachidawui shai mamithuwa. Chiwui vang Assyriawui awungana ali 
tukkhuida phātop sanghaowa. 

Samaria Kongkhalui 

5Chiwui thili Assyriawui awungana ngalei saikorali rai rātāda Samariali kum 
kathum kuinampama. 

6Hosheana mungda kachiko kum, Assyriawui awungana Samaria khuihaowa, 
kala Israelwui mibingli tukungserhaida athumli Halahli, Gozanwui kongphei 
Haborli, Medenaobingwui keinung keinungli chipamvāhaowa. 

7Kashok saikora hi athumwui PROHO Vareli ngakaishida Israelnaobingna morei 
kasāwui vangna, kaja awunga Pharaohwui pāngli leisāda Egyptwui eina 
thānshokkhame chili malaihaida vare kateili khorumhaowa; 

8kala PROHOna Israelnaobingwui vang kashamshokmi kahai miyurbingwui 
khangachā zatkhanā, kala Israel awungabingna kasā ngashan chili zathaowa. 

9Athumwui PROHO Varewui mangāli makhamashung otbing chi Israelnaobingna 
ngathumda sai. Raikānphung eina thuilaga keinung ungshungda athumwui vang 
kajujui apam sākhui; 

10 kaphungtonli, matekchim kahai thingphei kachiva̱li lungshomla kala 
Asherimla sakai; 

11kala athumwui mangāli PROHOna khuithui kahaiya miyurbingna kasā thāda 
kajujui apamli nganamkaphā thao riktai. PROHOna malungvāt khavai athumna 
makhayā otmāng sai, 

12PROHOna meoma̱li, “Nathumna chili makhorumpaimana” da hāngkahai chili 
athumna khoruma. 

13Chithālala, “Iwui rao marānbingli chihoda navā ngarāli ina kaso kahai iwui ain 
saikora chiwui athishurda makaphāwui eina mai ngareiunglaga iwui ningkhami 

kala shiyan-chikan mayonlu” da PROHOna Israel eina Judahli awui marān kala 
kathei kachiva̱li hāngmathin ngasaka. 

14Kha athumwui PROHO Vareli mashitkasanga avāva̱ ngarāna kasā thāda 
ngakaishida manganāsangthuwa. 

15Awui shiyan-chikan, kala avāva̱ ngarāli tuingashit kasā kala athumli 
hāngkhamathin chili ningkachaihaowa. Makhamashunga meoma̱wui thi shurda 
athum mamashungthuwa, athumwui thāda sāshara da PROHOna kaso kahai, 
athumli kuimareida khalei yurbingwui thi shurthuihaowa. 

16Athumna PROHO Varewui kakaso saikora chi horhaida, athum khalattawui 
vang heikakhui seinao khani sākhuihaowa; kala Asherahla sākhuida zimik 
kachāng sirāli khoruma, kala Baalli otram ngatha̱ya. 

17 Chigat khavai athumna naongarā, sha̱naola mayarnaola riktai; khanongla sai, 
laivāla sai, kala PROHOli malungvāt ngasakta awui mikyanli makaphā sākhavai 
athum khalatta makhayā otli yorsanga. 

18Chiwui vang PROHOna Israelli malungvātnahaida awui mikyanwui eina 
horhaida; Judahwui shang maningla khangatei maleisāmana. 

19Judahnala athumwui PROHO Varewui shiyan chikan mamayonmana, kha 
Israelna sākachithei ngashan chili zathaowa. 

20Chieina PROHOna Israelwui ara̱-azā saikorali mamayāthuwa, kala chotchāng 
ngasakta awui mangāwui eina ayarli mahorhaichaoranglakha eina tangda 
shimān khangasakbingwui pāngli horsangmihaowa. 

21Ana Davidwui shimkhur eina Israelli khuithui kahai chitharan athumna 
Nebatwui nao Jerobaomli awunga sāngasaka. Kala PROHOwui thi mashur 
ngasakla Jeroboamna Israelnaobingli morei kachungkha sāngasaka. 

22Jeroboamna morei kasā saikora chili Israelwui mibingnala sai. 

23Awui rao marānbingli hāngmi khangasak athishurda PROHOna awui 
mikyanwui eina Israelli horhaichao majiranglakha eina tangda Israelnaobingna 
ning mangateimana. Chiwui vang Assyriali kashamvāhaida Israelnaobing aja 
eina tangda chili pamda lei. 

Assyriabingna Israelli Rākapan 

24Assyriawui awungana Israel naobingwui mahutli Babylon, Cuthah, Avva, 
Hamath kala Sepharvaimwui eina mi khuirālaga Samariawui keinungbingli 
chipama; Samaria chi athumwui ngasāthuihaoda keinung keinungbingli 
pānngasaka. 

25Athumna chili pānphokkhareli PROHOli mangacheemana; chiwui 
vang PROHOna kazingkha̱ athumwui alungli chihorāda mi kasāthathaowa. 

26“Nana Samariali mi khuiphungda kachipambingna apam chiwui varewui ain 
matheimana; chiwui vang ana kazingkha̱bing chihorāda, yanglu, athumli 
makeithathaira” kaji pao Assyriawui awungali hānga. 

27Chieina Assyriawui awungana, “Apam chiwui eina khuithui kahai pāngmon 
akha chili chihovālu, kala ana chili pamda ngalei chiwui varewui ain chi 
tamchithei ngasaklu.” da kasoi. 

28Chiwui vang Samariawui eina khuithui kahai pāngmon akha vāda Bethelli 
achipama, kala PROHOli kathāda athumna ngacheerakhala kaji athumli 
tamchithei. 

29Kha chithālala yur kachiva̱na kachichā shiwui kameo sākhuilaga kachichā 
yurna pamkhavaipamli Samariawui mibingna sāhaikasā kajujui apamwui 
kameoshimbingli haihai; 

30Babylonwui mibingna Succoth-benoth sākhui, Cuthwui mibingna Nergal, 
Hamathwui mibingna Ashima, 

31Avviwui mibingna Nibhaz eina Tartak sākhui; kala Sepharnaobingna 
naongarāli Sepharvaimwui vare Adrammelech eina Anammelechli meili riktai. 

32Athumna PROHOlila ngacheeya, kala mi samkaphangphang kajujui apamwui 
pāngmon sāda kajujui apamli pha̱kaphayā ot sāmi. 

33Athumna PROHOli ngacheeya kha athum ngachaiwui eina khuithui kahai 
yurbingwui kasā khavā thāda athumwui varebinglila otram ngatha̱ya. 

34  Aja eina tangda kharewui kasā khavā thāda sachingdalei. Athumna PROHOli 
mangacheemana, kala awui ain kala shiyan-chikan nilala kala ningkhami nilala, 
Israella kaho Jacobwui naongarāli kaso kahai chi athumna akhala 
mamayonmana. 

35 PROHOna tuingashit akha sāda athumli hānga, “Vare khangateili ngacheeda 
makhorumalu, otramla mangatha̱alu, kapha̱la mapha̱alu; 

36 kha pangshap kharei eina pāng katingmida Egyptwui eina nathumli 
thānshokkhame PROHOli ngacheelu; nathumna ali khorumra kala ali 
pha̱phayāra. 

37Kala nathumwui vang kapimi kahai shiyan-chikan, ain kala kakaso ning 
ngasharda nathumna mayonra. Vare khangateili nathumna mangacheepaimana, 

38kala ina nathumli ngashitmi kahai chi mamalaipaimana. Vare khangateili 
mangacheepaimana, 

39kha PROHO nathumwui Vareli ngacheelu; kala yangkashibingwui eina ana 
nathumli kanmira.” 

40Chithālala athumna manganāsangla kharewui kasā khavā tākam eina sai. 

41Chiwui vang yurbing hina PROHOli ngacheeya, kala sākakhui meoma̱lila 
khoruma; kala athumwui naongarā kala ara̱-azānala awova̱ ngarāwui kasā thāda 
aja eina tangda sāda lei. 

2 Wungnaobing 18 

Judahwui Awunga Hezekiah 
(2 Thot 29.1-2) 

1  Israel awunga, Elahwui naomayara Hosheana mungda kakathuma kum, 
Ahazwui nao Hezekiahna Judahwui awunga sāphoka. 

2Ana mungkaphok tharan kum maga̱da phangā kashunghairasai, kala 
Jerusalemli kum maga̱da chiko munga. Ava̱va̱wui ming Abi hoi, Zechariahwui 
naongalāva̱na. 

3Avāva̱ Davidwui kasā thāda anala PROHOwui miktāli khamashung otmāng sai. 

4 Ana kajujui apambingli sākahai kameopam sākazammihailaga lungkhorla 
pheimihaowa, tarungla sātekmiserhaowa. Mosesna sākakhui pithraiwui phara̱ 
chila akha̱ sāmihaowa, kaja atam chitharan eina tangda Israelnaobingna chili 
nganamkaphā thao riktāsai; chili Nehushtan da hoi. 

5Israelwui PROHO Vareli ana shitsangtita; ridala naodala Judah awungabingwui 
ngachaili a kathā maleilakmana. 

6Kaja ana PROHOli ngavaptitta athi kashurwui eina mapakthuilakmana, kha 
Mosesli PROHOna kaso kahai ningkhami chi mayontita. 

7PROHOna ali ngasomida khavā apam kachiva̱li mataisangchinga. Ana 
Assyriawui awungalila mashurmara da rai sai. 

8Philistinewui mibingli raikān kapambingwui dolan eina thuida raipan sākahai 
keinung vāshungda yuihaida Gaza kala chiwui leiret vāshunga. 

9Awunga Hezekiahwui khamate kum kaja Elahwui nao, Israelwui awunga 
Hosheawui kashine kum chi Assyriawui awunga Shalmaneserna rāda Samariali 
kuinamhaida 

10kakathuma kumwui akuplamshong khuichanghaowa. Hezekiahwui katharuka 
kum kaja Israel awunga Hosheawui kachiko kum chi Samaria khuithui kahaina. 

11Assyriawui awungana Israelnaobing Assyriali tukunghaida Halahli, Gozan 
kongphei Haborli, kala Medebingwui keinungli chipama, 

12kaja athumwui PROHO Varewui tui makhuisangmana, kha PROHOwui 
tuingashit awui rao Mosesna kaso kahai saikora chieina tangda 
chonmakanhaowa; athumna kakhuila makhuisangmana kahāngla 
manganāmana. 

Assyriana Jerusalemli Khamachit 

(2 Thot 32.1-19; Isa 36.1-22) 

13  Awunga Hezekiahwui tharāda khamate kum, Assyriawui awunga 
Sennacheribna rāda Judahwui raipam ngaveikham kahai keinung saikora 
khuithuihaowa. 

14Judahwui awunga Hezekiahna Assyriawui awungana Lachishli leilakha pao 
chiphunda hānga, “Ina yonhaira, hiwui eina kathuimihaolu kala nana kapopo chi 
mira.” Assyriawui awungana lupāsā kg. thingthara kala sinā kg. thingkha milu 
jihaowa. 

15Hezekiahna PROHOwui shimli khalei kala awungawui lanshimli khalei lupāsā 
saikora miserhaowa. 

16Chitharan PROHOwui shim khāmongwui sinā kharaikhui, kala Hezekiah 
awungana khāmongthingli heiror kahai sinā chila kharuikhuilaga Assyriawui 
awungali miserhaowa. 

17Kala Assyriawui awungana Tartan, Rabsaris kala Rabshakeh kaji akhavā 
kathum hili ngasoda raimi kachungkha Lachishwui eina Jerusalemli awunga 
Hezekiahwuili chihovai. Athumna Jerusalemli vākashung tharan ato 
ra̱khongwui ra̱shong kajui shongfa Fullerwui Luipam chili vāngasāma. 

18Athumna awungali akhavao eina, dolanwui zanglui, Hilkiahwui nao Eliakim, 
kapime Shebnah kala kazipme Asaphwui nao Joah athum shokrāsai. 

19Rabshakehna athumli hānga, Hezekiahli hānglu, khangama Assyriawui 
awunga china kahāngna: Nathumna ningnganungkhung eina khalei hi khipāli 
kachihānkhala? 

20“Tuimāng china raiwui angarit kathem kala pangshapna da phaningla? Khipāli 
ningshaida ili ngakaishikhala? 

21Yanglu, nathumna tekkahaiya titi khāmshui, chili kashaiali rungki kaje Egyptli 
ningshaipamli. Ali ningshai kapambing saikorali Egyptwui awunga 
Pharaohahna chithai.” 

22Kha nathumna ili, “Ithumwui PROHO Vareli ningkashaina, jilaga Hezekiahna 
Judah eina Jerusalemli, Jerusalemli hanphut hili khorumra da hānglaga 
kajujuipam kala hanphutbing sākathānmi kahai chi a maningmala? 

23Shoklu, Assyriawui awunga ishameili ngasanyanglu: Nathumwuili sigui 
tongkathei leiakha ina sigui thingkhani mira. 

24Siguigari kala sigui raimiwui vang nathumna Egyptli ningshaipamlaga kathāda 
ishameiwui teomeikap kaje raithānali kashamshapra da phaningla? 

25Chili lāngda ina apam hi sāshimān khavai kharā 
hi PROHO mazangmala? PROHOna ili, vāda ngalei chi sāshimānhaolu da hānga.” 

26Chieina Hilkiahwui nao Eliakim, Shebnah, kala Joah athumna Rabshakehli 
hānga, “Narao ithumli Aramwui tui eina matuimilu, ithumla shai, Judahwui tui 
eina mamatuimialu, phākholi nganāpamda khaleibingna shākhuihaipaishina.” 

27Kha Rabshakehna athumli hānga, “Phākholi pamda khalei athum khalattawui 
chir-pai mangzālaga nathumli shimānrumki kaji athumli tui hi mahāngla, 
nashāmei kala nathummāngli hāngkhavai ishāmeina ili kachihola?” 

28Chieina Rabshakehna thui nganingda Judahwui tui eina juilak eina vaoda 
hānga, “Assyriawui awunga khangama awungawui tui nganālu! 

29Awungana kahāngna: nathumli Hezekiahna mathānngui ngasakalu, kaja 
ipangwui eina ana makanshokmirarmara; 

30PROHOna ithumli makahatlakla ngatangshokmira kala keinung hi Assyriawui 
awungwui pāngli mahorsangmimara da Hezekiahna nathumli 
kahānga PROHO chili maningshaipamalu. 

31Hezekiahwui tui makhuilu; kaja Assyriawui awungana hithāda hānga: 
Nathumna ili shokchamnākha, kachichāwui drakhāthei kala khaorātheilui 
vazāra, kachichā ra̱khongwui tara̱ mangpamra — 

32nathum lamli ngaraikachā apam, zātla, theishiraila, kashakazā yur drakhā 
yāmgui, olive eina khuira̱ khavāt makhalei apamli okthui khavai 
makhuivāranglakha eina tangda nathum chingri eina leipapamra. PROHOna 
ngatangshokmira da Hezekiahna kahāng chi makhuisanglu. 

33Kachikathā yurwui varebingna Assyria awungawui pāng eina awui ngalei 
ngatangshokmi kahai leihairala? 

34Hamath eina Arpadwui vare kali leili? Sepharvaim, Hena, kala Ivvahwui vare 
kali leili? Athumna ipangwui eina Samaria kakankhuihairala? 

35Ngaleibingwui varebing khipāna athumwui lam ipangwui eina kankakhui 
khaleida, PROHOna Jerusalem ipangwui eina kankhuira kajila?” 

36Kha mibingna khikha mangahānkāla kasaikha pamhaowa, kaja awungana, “Ali 
mangahānkālaklu.” da kasohairasai. 

37Chieina dolanwui zanglui Hilkiahwui nao Eliakim, kapime Shebna, kala 
kapikakhuiya Asaphwui nao Joah, athumna kachon serkhākta awungali 
Rabshakehwui kahahāng tui chi ahāngsera. 

2 Wungnaobing 19 

Awungana Isaiahli Khangasan 
(2 Thot 32.20-23; Isa 37.1-7) 

1Awunga Hezekiahna chi kashā tharan, kachon serkhaklaga bora 
ngavaida PROHOwui shimli kai. 

2Kala dolanwui zangluiwo Eliakim, kapime Shebna, kala pāngmon khararbing 
bora ngavailaga Amozwui nao marān Isaiahli asamphang ngasaka. 

3Athumna hānga, Hezekiahna hithāda hānga: “Aja hi wukkakhananga, kakahar 
kala maikashi zimikshona; nao ra̱laga pangshap maleimada mapharākharar 
thāhaira. 

4Assyriawui awungana Rabshakehli chihorāda kharinga Vareli mana̱shikida tui 
kachungkha kahāng hi nawui PROHO Varena shāserhairara. Chiwui vang 
shākkahaibing hiwui vang seihā kasāmilu.” 

5Awunga Hezekiahwui raobingna Isaiahli khavā tharan, 

6Isaiahna athumli hānga, “Nashāmeili unghānglu, ‘PROHOna hithāda hānga, 
Assyria awungawui raobingna ili mashātlaga kahāng tui saikora chiwui vang 
mangacheelaklu. 

7Yanglu, ina ali ning akha sangmida, pao makhamathā akha shāngasakta awui 
ngaleili latunghaora; kala shimli ungkashung eina ali akhalattawui raighai eina 
thingasakra.’” 

Assyriabingna Rai Tākhalui 
(Isa 37.5-20) 

8Rabshakehna latkhaung tharan Assyriawui awungana Libnahli rai ngararsai; 
kaja awunga chi Lachish chihohailaga thuihaira da shai. 

9Awungana Ethiopiawui awunga Tirhakahwui pongli “Yanglu, nali ngarar 
khavai ana rāhaira,” da kashā tharan ana Hezekiahli pao chihoda hānga, 

10“Judahwui awunga Hezekiahli ahānglu: ‘Assyriawui awungawui pāngli 
Jerusalem mahorsangmimara da ngashitsang kakhaninga, nana kachihāna 
Varewui tui makhuialu. 

11Yanglu, ngalei kachiva̱ Assyriawui awungana sākazammiserhaira kaji nala 
shāhaira. Nali ngatangmimaraola? 

12Ishāvāna sākazami kahai ngalei, Gozan, Haran, Rezeph kala Telassarli khalei 
Eden yurbingwui varebingna ngatangshokhami leihairala? 

13Hamathwui, Arpadwui, Sepharvaim keinungwui, Henawui kala Ivvahwui 
awungabing kachili leilikhala?’” 

14Paomebingwui eina Hezekiahna chithi chi samphangda pāyanga; kala 
ana PROHOwui shimli kāda PROHOwui mangāli harchithei. 

15 Kala Hezekiahna PROHOwui mangāli seihā sāda hānga, “O cherubimwuitungli 
khamunga Israelwui PROHO Vare, okathuiwui wungram saikorawui Vare chi 
nana, kazingram eina okathui nana kasāna. 

16Nāshungda khanganāmilu; O PROHO, namik eina khayangmilu; kala kharinga 
Vareli mana̱shi khavai Sennacheribna rāhāng khangasak tui saikora shāmilu. 

17O PROHO, yur saikora kala athumwui ngalei Assyriawui awungabingna 
sākazammiserhaira kaji hi khamashung tuina, 

18athumwui varebingla meili horsangmiserhaira; kaja chibing chiya varebing 
maningmana, kha mipāngna thing ngalung eina sākakhuina; chiwui vang 
shimān ngasak kahaina. 

19Chieina ara O ithumwui PROHO Vare; ina seihā sali awui pāng eina ithumli 
kakhuimilu, chieina okathuiwui wungram saikorana, O PROHO namāng Varena 
da theikhuira.” 

Awungali Isaiahwui Chānpao 
(Isa 37.21-28) 

20Chieina Amozwui nao Isaiahna Hezekiahli pao hāngchiphuna, PROHO, 
Israelwui Varena hānga: Assyriawui awunga Sennacheribwui pongli nana seihā 
kasā chi ina shāhaira. 

21Awui pongli PROHOna kahāng tui chi hina: “Zionwui kachinga naongalāva̱ nali 
ningkachaida mana̱shiya; Jerusalemwui naongalāva̱na nakhanukli kuikhayita. 

22Nana khipāli mana̱shida zeida leili? Khipāwuitungli nawuikhon juihaira kala 
langkaso mikyan eina yanghaira? Israelwui Kathara Alina! 

23 PROHOli mana̱shi khavai paome chihoda nana hānghaira, ‘Juikhamatai 
kaphung hupta iwui siguigari kachungkhana vāhaira; Lebanonwui akatanga 
eina tangda; chiwui kajujuiya cedarthingbing, cypressthing mathāmeikap kaji 
ina ta̱teka, tāmeikap shāmataimeikap kaji ngahong vāshungda. 

24Ina ra̱khong khonda mi ngaleiwui tara̱ manga, kala ina ipheimayā eina 
Egyptwui kongrā hupta theng ngasaka.’” 

25“Na mashāsamala ina rilak eina chukmaja kahai chi? Ina achālakhawui eina 
machuk kahai arui rāshok khangasakna, kaja ngaziplak eina ngavei kahai 
keinungbing ngayāng ngasakra da, 

26chili khaleiyabing, pangshap maleithuda ningchothaira kala pa̱ngapai, luili 
khalei thingnā ra̱hā kala wonnuibing, shimtungli kakhar khawobing thāda; 
makharanglakha ngahui kahai mathāmala? 

27“Kha nana pamkazang, kala nawui kashok-kazang ina theisera; kala nana ili 
malungkhavāt theisera. 

28Khikhalajila nana ili makhamayā malungkhavāt, kala nawui langkaso ikhanāli 
rāshunghaida; Ina nali nārenkhuira, kala nakhamor khalaplaga nana rākhavai 
shongfa chieina latunglui ngasakra.” 

29“Kala hina nawui vang machut ngasāra: ajakum khalatta kakharwui eina zāra, 
kakhane kum chiwui eina shonkashok chi zāra; chiwui thili kakathuma kum, 
yaora kala hātra kala drakhārong lingsangda chiwui athei nathumna shaira. 

30Kala shākkahaiya Judahwui shimkhurna latluida angayung sa̱khuida athei 
matheira; 

31kaja Jerusalemwui eina taishokra, kala Zion kaphungwui eina ringkasā 
khumkha shokra. PROHOwui lungchan china hi sāmira. 

32“Chiwui vang eina Assyriawui awungawui pongli PROHOna hithāda hānga, 
keinung hili a marāmara, chāngvei phungdala marāmara, kuikhanamla 
makuinamara. 

33Awui rākhavai apong chieina horzakta ana hanungluira, kala keinung hili 
marāzangmara da PROHOna hānga. 

34Kaja I khalattawui vang kala iwui rao Davidwui vang ina keinung hi kankhuiki 
kajina.” 

35Chithang ngayā PROHOwui kazingrao china vāda Assyria mibingwui rāmrahli 
mi lakh akha thing hangchishatta phangā sāthathaowa. Ngathorthak kathui 
tharan yanglu, kathingun ngasāserhairasai. 

36Chieina Assyriawui awunga Sennacheribna latunglaga Ninevehli 
ungpānhaowa. 

37Ana awui vare Nisrochwui shimli khorumda leilakha, anaomayara khani, 
Adrammelech eina Sharezerna sāthathailaga Ararat ngaleili yāmvāhaowa. Kala 
awui nao Esarhaddonna awui mahut thuishinhaowa. 

2 Wungnaobing 20 

Hezekiahwui Kakazā kala Kharai 
(2 Thot 32.24-26) 

1  Atam chitharan Hezekiahli kazāda thiki jihaowa, kala Amozwui nao marān 
Isaiahna ahānga, “PROHOna kahāngna, ‘Shimkhurli hāngkharān saikora 
hānghaolu, kaja na thihaora, na mashokrarluimara.’” 

2Chieina Hezekiahna phākhoshong mai ngareizanglaga PROHOli seihā sāda 
hānga, 

3“O PROHO, arui kaphaningungmilu, ina kathāda nawui mangāli ningtongda 
shitsangtitlaga zathaira, kala nawui mikyanli khamathā ot chi sāhaira kaji.” Kala 
Hezekiahna panglāk eina chapa. 

4Isaiahna kayāng makānshokranglakha PROHOwui tui china ali rāhānga; 

5“Ngareiungda iwui mibingwui wungnao Hezekiahli hānglu, ‘Navā 
Davidwui PROHO Varena kahāngna: Ina nawui seihā kasā shāhaira, kala nawui 
chara̱ katā theihaira; yanglu, nawui kazāt ina raimihaida kakathumathang 
nana PROHOwui shimli kāra. 

6Kala ina nawui mirin kum tharāda phangā ngarumsangmira. Ina nali kala 
keinung hi Assyria awungawui pāng eina kanshokmira; kala I khalattawui vang, 
iwui rao Davidwui vang keinung hi kankhuira.’” 

7Isaiahna, “Khaorātheiwui khamui ahāng akha khuirālu, kala chi moksātungli 
parlu, chieina ana kharai samphangra.” da hānga. 

8Hezekiahna Isaiahli hānga, “Iwui kazāt hi PROHOna raimihaida kakathumathang 
ina PROHOwui shimli kāra kaji hi, kathāda theikhuipairakhala?” 

9Isaiahna hānga, “PROHOna ngashitmi kahai ana sāki kaji ot chiwui theikhui 
khavai chi hina: akalā hi pheikār tharā kaseivā ngasakngaika kaseiung 
ngasakngaikhala?” 

10Hezekiahna hānga, “Akalāna pheikār tharā kaseikhavā kasak maleimana, 
chiwui vang kaseiung ngasaktha̱lu.” 

11Chieina Isaiah, marānna PROHOli ngakaoda kapo eina, Ahazna akalā machut 
khavai sāhaikasā chiwui eina pheikār tharā kaseiunghaowa. 

Hezekiah eina Babylonwui Paomebing 
(2 Thot 32.27-31; Isa 34.1-8) 

12Atam chitharan Babylonwui awunga Baladanwui nao Merodach-baladanna 
chithi eina ngasoda ot awui pao phungmeli chihovai; kaja Hezekiah kazāhaowa 
da ana shai. 

13Hezekiahna mathānthup eina athumli samphangda, awui lanshimli khalalei 
lan lupāsā, sinā, nganamkaphā otyur, aman kasaka thao, raisāri haikhavai pam, 
kala awui shimli khalalei saikora, chitheisera; awui shimli kala awui wungramli 
khalalei chitheisera. 

14Chiwui thili Isaiah marānna awunga Hezekiahli vāda hānga, “Mibing hina khi 
rāhāngkhala? Kala kachiwui eina kharākhala?” Hezekiahna ngahānkai, “Ngalei 
katāva, Babylonwui eina kharāna.” 

15Isaiahna, “Athumna nawui shimli khimamei theihairakhala?” da ngahāna. 
Hezekiahna hānga, “Iwui shimli khalei saikora chitheihaira; iwui lanshimli 
khalalei ina makachithei maleimana.” 

16Chieina Isaiahna Hezekiahli hānga, “PROHOwui tui nganālu: 

17 Yanglu, nawui shimli khalalei, kala navā ngarāna aja rāshungda kazip kahai 
lan saikora Babylonli khuivāserhaoki kaji atam rārāli; akha eina tangda 
mataimara da PROHOna hānghaira. 

18Nana pharākakhui nanao mayarabing eina tangda, kaikhali tukvāhaora; kala 
athum Babylon awungawui konungli ahongabing sāda apamra.” 

19Chieina Hezekiahna Isaiahli hānga, “Nana kahāng PROHOwui tui hi phāhaira.” 
Kaja ana phaninga, “Khiwui vang maningkada, iwui thotli chingri vari kahai leira 
jiakha?” 

Hezekiahwui Khanaowa 
(2 Thot 32.32-33) 

20Hezekiahwui otsakbing, awui pangshap saikora kala ra̱khongla, ra̱shongla, ana 
sākhuida keinungli tara̱ hokasang chi Judah Awungabingwui Thotrinchān 
Lairikli makapiserhaimala? 

21Hezekiah thihaoda anaomayara Manassehna awui mahut thuishina. 

2 Wungnaobing 21 

Judah Awunga Manasseh 
(2 Thot 33.1-20) 

1  Manassehna mungkaphok atamli kum tharāda khani kāshunghairasai, kala 
Jerusalemli kum hangphangāda phangā munga. Ava̱va̱li Hephzibah hoi. 

2Israel mibingwui vang PROHOna yāmmi kahai yurbingwui ningkakachai otsak 
chi tākam eina ana PROHOwui mikyanli makaphā ot sai. 

3Kaja avāva̱ Hezekiahna sakhai kahai kajujui apambing sakāluishita, kala 
Baalwui vang hanphutbing sakai; kala Israelwui awunga Ahabna sākahai thāda 
Asherahla sākhuilaga zimik, kachāng, sirā ashangva̱li khoruma. 

4 kala PROHOna, “Jerusalemli iwui ming leira” da hāngkahai PROHOwui shimlungli 
kameo pha̱khavai hanphutla sakai. 

5Kala PROHOwui shim yāngkhup apam khanili zimik, kachāng, sirā ashangva̱wui 
vang hanphut sakai. 

6Anaomayaralila pha̱phayā khavai meili riktai, khanong khayang eina khamarān 
sāngasaka kala kazeikazang eina laivā kasā hi sāngasaka. PROHOwui mikyanli 
makaphā kachungkha sāda PROHOli malungvāt ngasaka. 

7 Asherahwui meoma̱ ana sākakhui chi PROHOna David eina anaomayara 
Solomonli hāngkahai, “Shim hili, kala Israel shang saikorawui eina ina 
kapangkhui kahai Jerusalem hili mashimānda iwui ming leingasakra; 

8kala ina kaso kahai ningkhami saikora chiwui athishurda ning ngasharda 
mayonakha, kala iwui rao Mosesli kaso kahai ain saikora chiwui athishurda 
mayontitakha, ina athumwui avāva̱ ngarāli mikahai ngalei chiwui eina Israelli 
mathui ngasaklakmara.” 

9Kha athumna makhuisangmana, kala Israel mibingwui vang PROHOna 
sākazammi kahai yurbingna sākasā chili zakshimeida sākhavai Manassehna 
kasatsanga. 

10Kala PROHOna awui rao marānbingli hāngngasaka, 

11“Khikhalajila Manasseh, Judahwui awungana ningkakachai otbing chi 
sāhaoda, kala athumli rida leikasā Amorwui mibingli zakshimeikhārda sahaoda; 
kala awui meoma̱li kaphaningwui vang Judahli morei sākhangasakwui vang; 

12Israelwui PROHO Varena hithāda hānga, Yanglu, Jerusalem eina 
Judahwuitungli kasaka tandi mira, kala chi kashā mibingna khanā mathakra. 

13Samariali tandi khami thāda Jerusalemli ina tandi mira, Ahabwui shimkhurli 
kasā thāda sāmira; Jerusalemli ina khongphei pheoda mithailaga ngakhum kahai 
thāda ina khumphalatra. 

14Iwui shimluiwui shākkahai chi yangkashebingwui pāngli horsangmira, kala 
athumwui yangkashebingwui kashakazā kala ngaponzā khavai ngasāra, 

15khikhalajila Egyptwui eina avāva̱ ngarāli thānshokthang eina thuilaga aja 
rāshungda athumna iwui mikyanli makaphā ot chi sāda ili malungvāt ngasaka.” 

16 PROHOwui mikyanli makaphā kasā morei sākhangasakli lāngda Jerusalem 
achikun akhawui eina akhali machipemranglakha eina tangda Manassehna 
khayon makhalei mibing eina tangda kachungkha shaothata. 

17Manassehwui otsakbing ana kasā saikora, kala awui morei sākahai chi Judah 
Awungabingwui Thotrinchān Lairikli makapiserhaimala? 

18 Manasseh thihaida ashi shimwui yāmgui kaja Uzzawui yāmguili chifahaowa 
kala anaomayara Amonna awui mahut thuishina. 

Judah Awunga Amon 
(2 Thot 33.21-25) 

19  Amonna mungkaphok tharan kum maga̱da khani kāshunghairasai, kala 
Jerusalemli kum khani munga. Ava̱va̱wui ming Meshullemeth hoi, Jotbahwui nao 
ngalāva̱na. 

20Avāva̱ Manassehna kasā thāda anala PROHOwui mikyanli makaphā ot chi sai. 

21Avāva̱na kazat chili zata, kala avāva̱na khokharum kameobing chili khoruma. 

22Avāva̱ ngarāwui PROHO Vare chili horhaida PROHOwui athi mashurmana. 

23Amonwui raobingna ngathumda mithit khalen sāda ali shaothathaowa. 

24Kha awungali mithit khalen kasābingli mibingna shaothatpapamhaowa, kala 
awungawui nao Josiahli awungawui mahut shinngasakhaowa. 

25Amonwui otsakbing Judah Awungabingwui Thotrinchān Lairikli 
makapiserhaimala? 

26Alila awui chikhur Uzza yāmguili chifaya; kala anaomayara Josiahna awui 
mahut thuishinna. 

2 Wungnaobing 22 

Judahwui Awunga Josiah 
(2 Thot 34.1-2) 

1  Josiahna mungkaphok tharan awui kum chishat kāshunghairasai, kala 
Jerusalemli kum thumrāda akha munga. Ava̱va̱wui ming Jedidah hoi, Bozkathli 
khalei Adaiahwui naongalāva̱na. 

2Ana PROHOwui mangāli khamashung ot sai, kala avāva̱ Davidwui thāda 
khangarong apongli zatchingda uishong yāshongla mangareithuihaimana. 

Ain Lairik Samkaphang 
(2 Thot 34.8-28) 

3  Kum tharāda chishat kākashung eina awunga Josiahna kapime Shaphan, kaja 
Meshullamwui nao Azaliahna kapharā chili PROHOwui shimli chihokāda hānga, 

4“Pāngmon kharei Hilkiahli kahānglu, kaja PROHOwui shimli khuikharā pheisā 
khāmong khamayonbingna mibingwui eina kazipkhui kahai chi shānkhuiranu; 

5kala chi PROHOwui shim kasāli yangkhamibingwui pāngli sangmihaoranu; 
kala PROHOwui shim kachiphobingli miranu; 

6kaja, mistribing, shim kasābing, ngalung kasingbing, kala thing lokhavai eina 
ngalung kasingwui aman mihaoranu. 

7 Kha athumli misang kahai pheisā chiwui pongli mangathingranu, kaja athumna 
ning tharlak eina sāda lei.” 

8Kala Pāngmon kharei Hilkiahna kapime Shaphanli hānga, “PROHOwui 
shimlungli ain Lairik chi ina samphanghaira.” Kala lairik chi khami eina 
Shaphanna pāyanga. 

9Shaphan kapimena awungali, “Naraobingna PROHOwui shimli leikasā pheisā 
saikora chi khuilaga shim yangkhamebingwui pāngmonli horsangmiserhaira.” 
da unghānga. 

10Kapime Shaphanna, “Pāngmon Hilkiahna ili lairik akha mihaida lei.” da 
awungali hānga. Kala ana awungawui mangāli pāchithei. 

11Awungana ainwui lairikli kapihaikasā chi kashā tharan, awui kachon 
serkhākta, 

12awungana pāngmon Hilkiah, Shaphanwui nao Ahikam, Micaiahwui nao 
Achbor, kapime Shaphan kala awungawui rao Asaiah athumli kasoda hānga, 

13“Iwui vang, mibingwui vang, Judahwui vang samkaphang lairik chiwui tui 
chi PROHOli vāngasanlu; kaja ithumli makhamayāwui vang PROHOwui lungvāt 
haklakhaira; khikhalajila ithumwui pongli hāngmi kahai saikora chiwui 
athishurda ishāvā ngarāna tui chi mamayonthuwa.” 

14Chiwui athishurda pāngmon Hilkiah, Ahikam, Achbor, Shaphan kala Asaiah, 
athumna marānva̱ Huldah, ava Harhasna kapharā Tikvahwui nao, 
kachonkakhopwui yangkhame Shallumwui apreiva̱na (atam chili ana 
Jerusalemwui shim kakhane chili pamsai); athumna ali ngasanngaruma. 

15Kala ana athumli hānga, “PROHO Israelwui Varena hithāda hānga: ‘Nathumli 
iwuili chihokharā mi chili unghānglu, 

16PROHOna hithāda hānga, Yanglu, ngalei hili kala hili kapambingwuitungli Judah 
awungana lairik hi pālaga theikakhui kalākashi saikora chi ina khuirāra. 

17Khikhalajila athumna ili malaihaida vare khangateili nganamkaphā thao 
riktālaga athum pāng eina sākakhui saikora china ili malungvāt ngasakhaira; 
chiwui vang apam hili iwui malung kakang masuitāluimara. 

18Kha PROHOli ngahānkhui khavai chihokharā Judah awungali hithāda 
unghānglu, PROHO Israelwui Varena hithāda hānga: Nana shākahai tui hiwui 
pongli, 

19khikhalajila nawui ning ngateida PROHOwui mangāli hamkasangwui vang, 
ngalei eina hiwui mibingli ina khonkashi kala kashimān rāki kaji tui nana kashā 
tharan kachon serkhākta kachapwui vang, inala nawui tui khuisangmihaira 
da PROHOna hānga. 

20Chiwui vang eina yanglu, ina nali chingri eina thingasakta kalākashi shokki kaji 
saikora hi nawui thotli mashok ngasakmada namik eina matheimara.’” Athumna 
tui chi awungali unghānga. 

2 Wungnaobing 23 

Josiahna Semkākhalui 
(2 Thot 34.3-7) 

1Chiwui thili awungana Judah eina Jerusalemwui khararnao katongali 
kazipkhui. 

2Kala awungana PROHOwui shimli Judahwui mibing, Jerusalemli khaleibing, 
pāngmonbing, marānbing kala khararnaosan mateila mi saikorali hokāsera; 

kala PROHOwui shimli samkaphang tuingashit lairikwui tui chi saikora 
shākhavai pāchithei. 

3Kala awungana pakra̱pheili nganingda PROHOwui mangāli lairik chili kapi kahai 
saikora ningtongda mayonra da tuingashit sai; kala mi saikorala tuingashit chili 
zangsera. 

4 Kala pāngmon kharei Hilkiah, awui thi kazangbing, kala shim khāmong 
khamayonbingli awungana, Baalwui vang, Asherahwui vang kala kazingramli 
khalei ashangva̱wui vang sāsang kahai khorkhong saikora PROHOwui shimwui 
eina khuishokserhaolu da kasoi. Ana saikora chi Jerusalemwui ayar Kidronwui 
lamli riktālaga chiwui hotla Bethelli khuivai. 

5Kala ana Judahwui awungana Judah kala Jerusalem kuikhamareili khalei 
kajujui apambingli nganamkaphā thao riktā khavai tharchisin kahai meoma̱li 
khokharuma pāngmonbing; kala Baal, zimik, kachāng, sirābing kala kazingli 
khalei ashangva̱ khangatateiwui vang thao rikkatā saikora chila khuishokhaida 
kashamserhaowa. 

6Ana Asherah chi PROHOwui shimwui eina khuishokta Jerusalemwui ayar 
Kidron kongli ariktai kala shaokachuplaga chifa sāngasakta chifa chi yaruiwui 
chikhur tungli chaihaowa. 

7PROHOwui shimli haikahai Asherahwui chonrān sākasang sha̱naobingna 
pamkhavai chili khayora mayarnaobingwui shim chila sakhaimihaowa. 

8Pāngmonbingla Judah keinungwui eina kashamhaida, Geba eina thuilaga 
Beersheba vāshungda khalei kajujui apambingli pāngmonbingna nganamkaphā 
thao riktā khavai chi sākhamāngmiserhaowa; kala keinung ngavei uishong, 
lammunga Joshua ngavei zangkhavaili khalei kajujui apambing chila 
sākhaimiserhaowa. 

9Jerusalemle kajujui apamwui pāngmonbingna PROHOwui hanphutli mazangla, 
achinā ngarāli ngasoda khawok makazang khamui zāda okthui. 

10 Hinnomwui naomayara ngarāwui tampākli khalei Tophethla 
sākhamāngmihaida Molechli khipānakha naomayara kala ngalāva̱li kachigat 
sāda mariktā khavai sai. 

11PROHOwui shim zangkhavaili shim khamayona akhavā Nathan-melechwui 
shim ngalemli Judah awungabingna zimikli dharchigat sākahai sigui eina 
siguigariwui ama saikorala khuishokmiserhaowa, kala siguigari chi meili 
riktāmihaowa. 

12 Ahazwui shim mathāng atoli Judah wungnaobingna sākahai hanphutbing, 
kala PROHOwui shim kayāng khanili Manassehna sāsang kahai hanphutbing chi 
ngakhunteklaga akha̱-akhā samihaida Kidron kongli ahorsanghaowa. 

13 Chiwui thili Jerusalemwui zingshoshong, sāmakhao kahai kaphungwui 
azingshong khalei kajujui apambing saikora Israel awunga Solomonna sākakā, 
Sidon mibingwui ningkakachaiya Ashtoreth, Moab mibingwui ningkakachaiya 
Chemosh, Ammon mibingwui Milcom, chi Josiahna sākhamāngmiserhaowa. 

14Ana lungshomla shaokhaimihai, Asherimla ta̱tekmihaida, apam chili 
kathinaowui ara̱kui eina chipemihai. 

15  Chili lāngda Bethelwui hanphut Nebatwui nao Jeroboamna kajujui apambing 
sakakā, mibingli morei sākhangasak chibingla ana ngakhuntekta lungguibing 
chila akha̱ sāda shaokachuplaga chifa sāmi kala Asherah chila meili 
riktāmihaowa. 

16Josiahna ngarei khaung eina kaphungli chikhur kachungkha thei, kala mi 
chihoda chiwui ara̱kui akhuishok ngasaklaga meoma̱shim hanphutungli riktāda 
sākhamāng ngasaka; hi Varewui mi china hithāda shokra da PROHOwui tui chi 
hāngkahai athishurda rākashokna. 

17 Kala ana, “Arā chili ina kathei chikhur chi khipāwuikhala?” da khangahān eina 
keinungwui mibingna, “Bethelli nana hanphut sākathānmi kahai chi shokra da 
kahānga, Judahwui eina kashoka Varewui mi chiwui chikhurna.” da ngahānkai. 

18Ana hānga, “Ale ningkhānranu, khipānakha awui ara̱kui makhuiranu.” Chieina 
awui ara̱kui makhuishokthuda Samariawui eina kashoka marānbingwui 
ngachaili leipapama. 

19Kala kameoshim saikora, kala PROHOli malungvāt khangasak Israel 
awungabingna Samaria keinungbingli sākahai kajujui apambingla Josiahna 
khuithuimiserhaowa; Bethelli sākahai chithāda saikora sakhaiserhaowa. 

20Kala chili leikasā pāngmonbingli hanphutungli shaothatta athumwuitungli 
mira̱kui riktārora. Chiwui thili ana Jerusalemli latunga. 

Makānkhami Phanit Khamayon 
(2 Thot 35.1-19) 

21Awungana “Tuingashit lairik hili kapi kahai athishurda 
nathumwui PROHO Vare mingli makānkhami phanit mayonlu.” da kakaso mi. 

22Kaja Israelli wungva̱-wungvābingna mungkaphok eina thuida kala Israelwui 
awungabingna munglakha lah Judahwui awungabingna munglakha 
makānkhami phanit hi mamayonsalakmana. 

23Kha Awunga Josiahna mungda tharāda kachishata kum PROHOwui mingli 
Jerusalemli makānkhami phanit mayonnaowa. 

24Chili lāngda PROHOwui shimwui eina Hilkiahna phākakhui lairikli kapi kahai 
athishurda sākhavai, Judah kala Jerusalem ngaleili leikasā khanongbing, leivā 
kasā, teraphim kala meoma̱, ningkakachai saikora Josiahna hormiserhaowa. 

25Moseswui ain athishurda, ningla, yāngla, pangshapla tongda PROHOli leikashi 
a kathā awunga rida mashoklakrangsai, naodala mashokluimana. 

26Chithālala, Manassehna PROHOli Judahwuitungli malungvāt ngasak kahai 
chiwui vang awui malung kakang masuitāthuwa. 

27PROHOna hānga, “Israelli ina horphui kahai thāda, Judahlila iwui mikyanwui 
eina horhaora, kala iming chili leira da shim kapangkhui kahai Jerusalem chi ina 
horhaora.” 

Josiah Kathi 
(2 Thot 35.20-27) 

28Josiahwui otsak kala ana kasāsā saikora chi Judah Awungabingwui 
Thotrinchān Lairikli makapiserhaimala? 

29Awui atamli Assyriawui awungali samphang khavai Egyptwui awunga 
Pharaoh Necona Euphrates kongli vai. Ali samphang khavai Josiahla vai. 
Megiddo apamli kathei tharan Pharaoh Necona shaothathaowa. 

30 Awui raobingna siguigarili sanglaga Megiddowui eina Jerusalemli kathi eina 
khuiunga, kala awui chikhurli chifahaowa. Ngalei chiwui mibingna anaomayara 
Jehoahazli tharchisinmida avāva̱wui mahut awunga sanga. 

Judah Awunga Jehoahaz 
(2 Thot 36.1-4) 

31Jehoahazna mungkaphok atam tharan kum maga̱da kathum kāshunghairasai, 
kala ana Jerusalemli kachāng kathum munga. Ava̱va̱li Hamutal hoi, kala Libnahli 
khalei Jeremiahwui naongalāva̱na. 

32Avāva̱ ngarāwui kasā athishurda ana PROHOwui mikyanli makaphā ot sai. 

33Kala Hamath ngaleiwui Riblahli Pharaoh Necona ali narhaida Jerusalemli 
maung ngasakthuwa. Kala aramli kum kachida shai khuida lupāsā kg. thing 
kathum shāmati, sinā kg. thumrada mati da michinga. 

34 Pharaoh Necona Josiahwui nao Eliakimli avāva̱wui pamli awunga sanglaga 
aming Jehoiakim da ngacheimihaowa. Kha Jehoahazli Egyptli tukvāhaida chili 
athisanghaowa. 

Judah Awunga Jehoiakim 
(2 Thot 36.5-8) 

35Jehoiakimna Pharaohli lupāsā eina sinā shai chi mi, kha Pharaohna kakaso 
athishurda shai chi mikhavai Jehoiakimna ngalei chiwui mibingli pheisā 
ngashaikhui. Pharaoh Necoli mikhavai lupāsā kala sinā chi, mi kachiva̱na 
samkaphang athishurda ngalei chili khalei mibingwui eina kazipkhui. 

36  Jehoiakimna mungkaphok tharan kum maga̱da phangā kāshunghairasai, kala 
Jerusalemli kum tharāda akha munga. Ava̱va̱wui ming Zebidah hoi, kala Rumahli 
khalei Pedaiahwui naongalāva̱na. 

37Avāva̱ ngarāna kasā tākam eina makaphā ot chi anala PROHOwui mikyanli sai. 

2 Wungnaobing 24 

1  Awui atamli Babylonwui awunga Nebuchadnezzarna mungda kum kathum 
Jehoiakimna rao sāsai; chiwui thili ana ngakaishihaowa 

2PROHOwui tui awui rao marānbingli hāngmi ngasak kahai chiwui athishurda 
ungshung khavai Chaldeanaobing, Syrianaobing, Moabnaobing kala 
Ammonnaobingna khum khum eina Judahli sākhayang khavai PROHOna 
chihovai. 

3Manassehna morei sākahai saikorawui vang PROHOwui mikyanwui eina 
athumli khuithuihai khavai Judahli hithāda rākashokna, 

4kala khayon makhalei mili ana ashee tākhangasak chiwui vangla zanga; kaja 
ana khayon makhalei mibingwui ashee eina Jerusalem pemngasakhaoda chiwui 
vang PROHOna ali mapheomipai thuwa. 

5Jehoiakimwui kasā khavā kala kasāsā saikora Judah Awungabingwui 
Thotrinchān Lairikli makapiserhaimala? 

6Jehoiakim thikahai eina anaomayara Jehoiachinna awui mahut thuishina. 

7Egypt awungana awui ngaleiwui eina maraluithuwa; kaja Egypt awungawui 
ngasa kasā Egyptkong eina thuida Euphrateskong vākashung lam saikora 
Babylon awungana khuithuiserhaowa. 

Judah Awunga Jehoiachin 
(2 Thot 36.9-10) 

8Jehoiachinna awunga sākaphok tharan awui kum tharāda chishat kāhairasai, 
kala Jerusalemli kachāng kathum munga. Ava̱va̱wui ming Nehushta hoi, 
Jerusalemli khalei Elnathanwui naongalāva̱na. 

9Avāva̱na kasā thāda PROHOwui mangāli ana makhayā otmāng sai. 

10Atam chitharan Babylonwui awunga Nebuchadnezzarwui raobingna 
Jerusalemli akuinamhaowa. 

11Awui raobingna kuinamda leilakha Babylonwui awunga Nebuchadnezzarna 
keinung chili rai; 

12 Judahwui awunga Jehoiachinna Babylon awungali a kala ava̱va̱, awui raobing, 
awui wungnaobing kala awui konungwui otva̱bingla hamsangserhaowa. Ana 
mungda kachishata kum Babylonwui awungana ali phātop sanghaowa, 

13PROHOwui shimli khalei lanbing, awungawui shimli khalei lan saikora 
pongthuihaowa; kala PROHOna hangmarānhaikasā chi tākam eina, PROHOwui 
shimli haikasā sinā eina kasā khorkhong saikora sākazammiserhaowa. 

14Jerusalemwui mi saikora, kachām-khangaibing maningla, wungnao saikora, 
rai kapingbingla, athum thingtharā tukkhui, kachām-khangaibing maningla, 
pāngthem kathembing, mari kasābing chi tukthui kahaina. 

15 Ana Babylonli Jehoiachinli tukvāhaowa; awungawui ava̱va̱, awungawui 
apreiva̱ ngarā, keinungwui akhavābing kala ngalei chiwui kharei mibing saikora 
Jerusalemwui eina Babylonli khuivāserhaowa; 

16Babylon awungana tukkhaung raikaping saikora thingshini, pāngthem 
kathem, mari sākatheimāng thingkha, athum saikora raili vāshap kapangpang 
mimānga. 

17 Kala Babylon awungana Jehoiachinwui avāgato Mattaniahli awunga 
sangasaklaga awui ming Zedekiah phokmi. 

Judah Awunga Zedekiah 
(2 Thot 36.11-16; Jer 52.1-27) 

18  Zedekiahna awunga sākaphok tharan kum maga̱da akha kāhairasai kala 
Jerusalemli kum tharāda akha munga. Ava̱va̱wui ming Hamutal hoi, Libnahli 
khalei Jeremiahwui nao ngalāva̱na. 

19Jehoiakimna kasā tākam eina anala PROHOwui mikyanli makaphā ot sai. 

20 Kaja athumna PROHOli malungvāt khangasakwui vang, Jerusalem eina Judahli 
awui eina athumli shimān khangasakna. Zedekiahna Babylonwui awungali 
thuingarara. 

2 Wungnaobing 25 

Jerusalem Kongkhalui 
(2 Thot 36.13-21; Jer 52.3-11) 

1  Ana mungda kachiko kum, kachāng katharawui zimiksho katharāthang, 
Babylonwui awunga Nebuchadnezzarna awui raimi saikorali ngasorāda 
Jerusalem khuikhavai kuimareida khangarān sāserhaowa. 

2Awunga Zedekiahwui khamung zingkum tharāda akha eina tangda kuinama. 

3Kachāng khamatewui kachikothang keinung chili kashakazā kasak 
marnāhaoda mibingna zākhavai akhala masamphangthuwa. 

4 Chieina apongnao akha sākhuilaga awungala awui raimibingla, ngayā sailung, 
awungawui yāmgui ngavei kahai phākho khaniwui ngachaili yāmshokhaowa. 
Atam chili Chaldeanaobingna kuinamhaoda Arabahshong yāmvai. 

5Kha Chaldeawui raimibingna awungali kharomvālaga Jericho tampākli 
angaphankhuida awui raimibing ngapha̱yanghaowa. 

6Athumna awungali tukkhuida Babylon awungawuili Riblahli khuiungmi, kala 
awuitungli tuitak khuihaowa. 

7 Zedekiahwui miktāli anaomayarabingli sāthata, kala awui mikla 
latshokmithathuihaowa; kala pheipāng khalaplaga Babylonli khuivai. 

Khorumshim Sākakhui 
(2 Thot 36.17-21) 

8Kachāng kaphangāwui zimiksho kashinethang— Babylonwui awunga 
Nebuchadnezzarwui tharāda kachiko kum—awungawui raimi kathānawui 
ngākkhame Nebuzaradanna Jerusalemli vai. 

9Kala PROHOwui shim, awungawui shim, kala Jerusalemli khalei shim kahahak 
kachiva̱ mei thottāmiserhaowa. 

10Kala raikānwui kathānali ngasozat kasā Chaldeanwui raimibingna 
Jerusalemwui phākho kuikhamarei chi shaokhaimiserhaowa. 

11Taihaikasā mibing, yāmhaida Babylon awungali yāmkasangbing, kala 
khangatateibingla raituk sāda raikānmewui kathāna Nebuzaradanna 
shimenthuiserhaowa. 

12Kha kachām-khangaibing khani kathumli lui vākhavai yāmgui sākhavai taimi. 

13  Kala PROHOwui shimli sākahai pithraiwui pakra̱, pithrai eina sākakhui 
shamadrunao apheithingla zangda, Chaldeawui raimibingna shaokhaiserlaga 
Babylonli khuiunghaowa. 

14 Hamla, berchala, meikhanitla, thao riktā khavai akhongla, kala Khorumshimli 
savai khavai khorkhong, pithrai eina kasā, 

15meiyaikhong, koklui, saikora khuithuiserhaowa. Raikānwui kathāna china, 
sinā eina kasā, lupā eina kasā khuithuiserhaowa. 

16Solomonna sasang kahai pakra̱ khani, shamadrunao kala aphei, kala pithrai 
eina kasā khorkhong saikora chi chungnahaida maonrarmana. 

17Pakra̱ akhawui kajui khuining tharāda chishata, chiwui atungli pithraiwui agui 
akha sāsanga, agui chiwui kasang khuining kathumna; kala pithrai eina kabothei 
kuimareida yeksanga. Pakra̱ kakhane chila tākamhaipapama. 

Babylonli Judah Mibing Khuikhavā 
(Jer 52.24-27) 

18Raikānwui kathāna china pāngmon kharei Seraiah kala pāngmon kakhane 
Zephaniah, kala khāmong khamayona athum kathumli tukkhui; 

19kala raiwui atamli thānkhamewui otva̱ akha, kala keinung chili awungawui 
hangva̱ phangā leikasā chi tukkhui; kala ngaleiwui mibingli kazipkhuida 
raithānwui kapimeli ngasoda ngalei chiwui mi keinungli leikasā hangtharukla 
tukkhui. 

20Raikanmewui kathāna Nebuzaradanna athumli tukphungda Riblahli Babylon 
awungawui pāngli khuiungmi. 

21Kala Babylon awungana athum katongali, Hamath ngaleiwui Riblah chili 
sāthatserhaowa. Chithāda sāda Judahli awui ngaleiwui eina ayarli 
tukthuiserhaowa. 

Judahwui Lammunga, Gedaliah 

22  Judah ngaleili notha kahaibingwuitungli mungkhavai, Shaphanwui nao 
Ahikamna kapharā Gedaliahli Babylon awungana lammunga sākhavai 
kapangsanga. 

23Babylon awungana Gedaliahli lammunga sanghaira kaji mibingna kashā 
tharan, ram chili khalei raimi kathānabing kala khangatateibingla Gedaliahli 
samphang khavai Mizpahli vāsera; amingbing chiya; Nethaniahwui nao Ishmael, 
Kareahwui nao Johanan, Netophathli khalei Tanhumethwui nao Seraiah, kala 
Maacathpa Ja-azaniahna. 

24Gedaliahna mingzaida athumli kala athumwui mibingli hānga, “Chaldeawui 
otva̱bingli mangacheelu, apam hili pamda Babylon awungawui otram ngatha̱lu, 
chithakha khikha mathālakmara.” 

25Kha kachāng kashineli, Elishamana kapharā Nethaniahwui nao wungva̱pa 
Ishmaelna, mi tharā thānphunglaga Gedaliahli kala ali ngasokasā Jehudiwui 
mibing, Chaldeawui mibing saikorali Mizpahli shaothatserhaowa. 

26 Chi theilaga Chaldeawui mibingli ngacheehaida khararnaosan mateila 
raithānabingla Egyptli yāmvāserhaowa. 

Jehoiachinli Phātop eina Kachiho 
(Jer 52.31-34) 

27  Judahwui awunga Jehoiachinli tukthuida thumrāda kashine kum, kachāng 
tharāda kakhanewui zimiksho maga̱da kashinethang, Evil-merodakh, 
Babylonwui awungana mungkaphok eina, Jehoiachinli lumashanda phātopwui 
eina chihomi; 

28kala ali mathālak eina ngahānmida Babylonli khalei wungnaobingwuitungli 
chipama. 

29Chithāda Jehoiachinna phātop kachon mangaveiluithuwa. Kala thangkachida 
awungali phazāngarumchinga; 

30kala ringlakha eina tangda awui sāvai khavai pheisāla thangthangwui vang 
awungana michinga. 

1 Thotrinchān 

1 Thotrinchān 1 

Adamwui eina Thuida Abraham 

1  Adam, Seth, Enosh; 

2Kenan, Mahalalel, Jared; 

3Enoch, Methuselah, Lamech; 

4Noah, Shem, Ham, kala Japheth. 

Noahwui Ara̱-azā 

5Japhethwui naomayarabing: Gomer, Magog, Madai, Javan, Tubal, Meshech kala 
Tiras. 

6Gomerwui naomayarabing: Ashkenaz, Diphath, kala Togarmah. 

7Javan naomayarabing: Elishah, Tarshish, Kittim, kala Rodanim. 

8Hamwui naomayarabing: Cush, Egypt, Put, kala Canaan. 

9Cushwui naomayarabing: Seba, Havilah, Sabta, Raama, kala Sabteca. 
Raamahwui naobing: Sheba eina Dedan. 

10Cushwui naomayara Nimrod; a hi okathuili kapinga mi akha ngasasai. 

11Egyptna kapharā naobing: Ludim, Anamim, Lehabim, Naph-tuhim, 

12Pathrusim, Casluhim (Philistine awui atheina), kala Caphtorim. 

13Canaanwui naochizai Sidonna, chiwui thili Heth, 

14kala Jebusnao, Amornao, Girgashnao, 

15Hivnao, Arknao, Sinnao, 

16Arvadnao; Zemarnao, kala Hamathnaobingwui awova̱na. 

17Shemwui naomayarabing: Elam, Asshur, Arpachshad, Lud, Aram, Uz, Hul, 
Gether, Meshech, 

18Arpachshadna Shelahli pharai; kala Shelahna Eberli pharai. 

19Eberwui naomayara khani pharai: akhawui ming Pelegna (kaja awui thotli 
okathui hi ngakaihaowa), kala agatowui ming Joktan hoi, 

20Joktanna Almodad, Sheleph, Hazarmaveth, Jerah, 

21Hadoram, Uzal, Diklah, 

22Ebal, Abima-el, Sheba, 

23Ophir, Havilah, kala Jobabwui avāva̱na; athum hi Joktanwui naomayarasera. 

Shemwui Ara̱-azā 

24Shemwui naobing: Arpachshad, Shelah, 

25Eber, Pelag, Reu; 

26Serug, Nahor, Terah, 

27Abram, chiya Abraham. 

Ishmael kala Keturahwui Ara̱-azā 
(Hao 25.12-26) 

28Abrahamwui naomayarabing: Isaac eina Ishmael. 

29Hibing hi aniwui naomayarabingna: Ishmaelwui naochizai Nebaiothna, kala 
Kedar, Adbeel, Mibsam, 

30Mishma, Dumah, Massa, Hadad, Tema, 

31Jetur, Naphish kala Kedemahna. 

32Abrahamwui angashirva Keturahwui naomayarabing: Zimrah, Jokshan, 
Medan, Midian, Ishbak, kala Shuahli pharai. Jokshanwui naobing: Sheba eina 
Dedan. 

33Midianwui naomayarabing: Ephah, Epher, Hanok, Abida kala Eldaah. Saikora 
hi Keturahwui ara̱-azāna. 

Esauwui Ara̱-azā 
(Hao 36.1-19) 

34Abrahamna Isaacwui avāva̱na. Isaacwui naomayarabing: Esau eina Israel. 

35Esauwui naomayarabing: Eliphaz, Reuel, Jeush, Jalam kala Corah. 

36Eliphazwui naomayarabing: Teman, Omar, Zephi, Gatam, Kenaz, Timna kala 
Amalek. 

37Reuelwui naomayarabing: Nahath, Zerah, Shammah, kala Mizzah. 

Edomwui Khare Mi 
(Hao 36.20-30) 

38Seirwui naobing: Lotan, Shobal, Zibeon, Anah, Dishon, Ezer kala Dishan. 

39Lotanwui naomayarabing: Hori eina Homam; kala Lotanwui azarva̱ Timnana. 

40Shobalwui naomayarabing: Alian, Manahath, Ebal, Shephi kala Onam. 
Zibeonwui naobing: Aiah eina Anah. 

41Anahwui naomayarabing: Dishon kala Dishonwui naobing: Hamran, Eshban, 
Ithran kala Kheran. 

42Ezerwui naomayarabing: Bilhan, Zaavan kala Jaakan. Dishanwui 
naomayarabing: Uz eina Aran. 

Edomwui Awungabing 
(Hao 36.31-43) 

43Israelwuitungli awunga khipānakha mamungranglakha Edom ngaleili 
mungkasā awungabing chi hibingna: Beorwui nao Bela, awui keinungwui ming 
Dinhabah hoi. 

44Bela thikahai tharan, Bozrahli khalei Zerahwui nao Jobabna awui mahut 
thuishina. 

45Jobab thikahai eina, Teman ngaleiwui Hushamna awui mahut thuishina. 

46Husham thikahai eina, Moab ngaleili Midiannaobingli khayuiya Bedadwui nao 
Hadadna awui mahut thuishina; kala awui keinungwui aming chi Avithna. 

47Hadad thikahai eina, Masrekahli khalei Samlahna awui mahut thuishina. 

48Samlah thikahai eina, Euphrateswui atungshong khalei Rehobothli khalei 
Shaulna awui mahut thuishina. 

49Shaul thikahai eina, Achborwui nao Baal-hananna awui mahut thuishina, 

50Baal-hanan thikahai eina, Hadadna awui mahut thuishina, kala awui 
keinungwui aming Pai hoi. Apreiva̱wui aming Mehetabel hoi, Matredwui 
naongalāva̱, kala Mezahabwui ara̱va̱na. 

51Hadad thihaowa. Edomwui wungnaobing: Timna, Aliah, Jetheth, 

52Oholibamah, Elah, Pinon, 

53Kenaz, Teman, Mibzar, 

54Magtiel, kala Iram; athum hina Edomwui khareibingna. 

1 Thotrinchān 2 

Israelnaobing 

1  Hibing hi Israelwui naomayarabingna: Reuben, Simeon, Levi, Judah, Issachar, 
Zebulun, 

2Dan, Joseph, Benjamin, Naphtali, Gad, kala Asher. 

Judahwui Ara̱-azā 

3  Judahwui naomayarabing: Er, Onan, kala Shelah; athum kathumli Canaanpava̱ 
Bath-shuana kapharāna. Chitharan Judahwui naochizai Erna PROHOwui 
mikyanli makaphā makhayā ot kasāwui vang, ali sāthathaowa. 

4Awui arihāva̱ Tamarnala ali Peres eina Zerahli pharāmi. Judahwui naomayara 
saikora phangāna. 

5  Perezwui naomayarabing: Hezron eina Hamul. 

6 Zerahwui naomayarabing: Zimri, Ethan, Heman, Calcol kala Dara; ashi 
phangāna. 

7 Carmiwui naomayarabing: Chonkhamakanwui vang Israelli khanang 
khangasaka, Achan; 

8kala Ethanwui nao Azariahna. 

Awunga Davidwui Shimkhur 

9Hezronwui naomayarabing: Jerahmeel, Ram kala Chelubai. 

10Ramna Amminadabwui avāva̱na, kala Amminadabna Judahnaobingwui 
wungnao Nahshonwui avāva̱na. 

11Nahshonna Salmawui avāva̱na, Salmana Boazwui, 

12Boazna Obedwui, Obedna Jessewui avāva̱na. 

13Jessena naochizai Eliabwui avāva̱na, kakhane Abinadad, kakathuma Shime-
ana, 

14khamate Nethanel, kaphangā Raddai, 

15katharuka Ozem, kashine David; 

16athumwui azarva̱ chi Zeruiah eina Abigailna. Zeruiahwui naomayarabing: 
Abishai, Joab kala Asahel, ashi kathumna. 

17Abigailna Amasali pharai, avāva̱li Jether hoi, Ishmaelwui mina. 

Hezronwui Ara̱-azā 

18Hezronwui naomayara Calebwui preiva̱̱ Azubah, kala Jeriothna kapharā 
naobing: Jesher, Shobab kala Ardon. 

19Azubah thikahai eina Calebna Ephrathli ngakumda Hurli pharai. 

20Hurna Uriwui avāva̱na kala Urina Bezalelwui avāva̱na. 

21Khaleilaga Hezronna kum hangtharuk kakā eina Gileadwui avāva̱ Machirwui 
naongalāva̱li ngakumda Segubli pharākhui; 

22kala Segubna Jair, Gilead ngaleili keinung maga̱da kathum khangavāwui 
avāva̱na. 

23Kha Geshur eina Aramna, Havvoth-jair, Kenath kala chiwui kha̱bing zangda 
hangtharuk athumwui eina ngapaithuihaowa. Athum saikora hi Gileadwui 
avāva̱ Machirwui ara̱-azāna. 

24Hezron thikahaiwui thili avāva̱wui apreiva̱̱ Ephrathali Calebna ngasoda 
Tekoawui avāva̱ Ashhurli pharai. 

Jerahmeelwui Ara̱-azā 

25Hezronwui naochizai Jerameelwui naomayarabing: Ram, awui naochizai 
Bunah, Oren, Ozem kala Ahijah. 

26Jerahmeelwui khangatei preiva̱, aming Atarah hoda lei; ana Onamwui ava̱na, 

27Jerameelwui naochizai Ramwui naomayarabing: Maaz, Jamin, kala Eker, 

28Onamwui naomayarabing: Shammai eina Jada. Shammaiwui naomayarabing: 
Nadab eina Abishur. 

29Abishur preiva̱wui aming Abihailna, ana Ahban eina Molidli pharai. 

30Nadabwui naomayarabing: Seled eina Appa-im; Seled nao maleila thihaowa. 

31Appa-imwui naomayarabing: Ishi, Ishiwui nao Sheshan; Sheshanwui 
naomayara Ahlaina. 

32Shammaiwui achinā Jadawui naomayarabing: Jether eina Jonathan; kala Jether 
naomayara maleila thihaowa. 

33Jonathanwui naomayarabing: Peleth eina Zaza. Hibing hi Jerahmeelwui ara̱-
azāna. 

34Chitharan Sheshanna mayarnao mapharāla nao ngalāva̱bingmāng pharai; kha 
Sheshanna Egyptwui rao mayarnao aming Jarha hoda leisai. 

35Chieina Sheshanna anaongalāva̱li awui raonao Jarhali ngakum khavai 
mihaowa; kala Attaili pharākhui. 

36Attaina Nathanwui avāva̱na, Nathanna Zabadwui avāva̱na. 

37Zabadna Ephlalwui avāva̱na, Ephlalna Obedwui avāva̱na. 

38Obedna Jehuwui avāva̱na, Jehuna Azariahwui avāva̱na. 

39Azariahna Helezwui avāva̱na, kala Helezna Ele-asahwui avāva̱na. 

40Ele-asahna Sismaiwui avāva̱na, Sismaina Shallumwui avāva̱na. 

41Shallumna Jekamiahwui avāva̱na, kala Jekamiahna Elishamawui avāva̱na. 

Calebwui Ara̱-azā 

42Jerahmeelwui achinā Calebwui naomayarabing: Mareshahna naochizaina, 
kala ana Ziphwui avāva̱na. Mareshahwui nao: Hebronna. 

43Hebronwui naomayarabing: Corah, Tappuah, Rekem, kala Shema. 



743 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

44Shemana Rahamwui avāva̱na, Rahamna Jorke-amwui avāva̱na kala Rekemna 
Shammaiwui avāva̱na. 

45Shammaiwui naobing: Maonli pharai, kala Maonna Beth-zurwui avāva̱na. 

46Calebwui angashirva̱ Ephahna Haran, Moza, kala Gazez; Haranna Gazezwui 
avāva̱na. 

47Jahdaiwui naomayarabing: Regem, Jotham, Geshan, Pelet, Ephah kala Shaaph. 

48Calebwui ngashirva̱ Maacahna Sheber eina Tirhanahli pharai. 

49Kala ana Madmannahwui avāva̱ Shaaphli pharai, Shevana Machbenah eina 
Gibe-ali pharai. Achsah Calebwui naongalāva̱na. 

50Hibing hi Calebwui ara̱-azāna. Epharathahwui naochizai Hurwui naobing: 
Shobalna Kiriath-jearimwui avāva̱na, 

51Salmana Bethlehemwui avāva̱na; kala Harephna Beth-gaderwui avāva̱na. 

52Kiriath-jearimwui avāva̱ Shobalna, awui naomayara khangateila lei: Haroeh, 
kala Menuhothwui shang ngayarpak awui naosera. 

53Kala Kiriath-jearimshi shimkhurbing: Ithritnaobing, Puthnaobing, 
Shumathnaobing, kala Mishraibing; athumwui eina Zorathnaobing kala 
Eshtaobing rākhamaronna. 

54Salmawui naomayarabing: Bethlehem, Netophath, Atroth-beth-joab, kala 
Manahathnaobing ngayarpak, kala Zorpashi. 

55Jabezli kapam kala kapimela kasā shimkhurbing: Tirathshi, Shime-athshi, kala 
Sucatshi. Athum hi Rechabwui shimkhurwui avāva̱ Hammathwui eina kharā 
Kennaobing china. 

1 Thotrinchān 3 

Davidwui Naomayarabing 

1  Hebronli leilakha kapharā Davidwui naomayarabing: Jezreelpava̱ Ahino-amna 
kapharā naochizai Amnon, kakhane Danielli Carmelpava̱ Abigailna pharai, 

2kakathuma Absalomli Geshurwui awunga Talmaiwui naongalāva̱ Maacahna 
pharai; khamate Adonijahli Haggithna pharai; 

3kaphangā Shephatiahli Abitalna pharai; katharuka Ithre-amli apreiva̱ Eglahna 
pharai. 

4 Ana Hebronli kum shini kachāng tharuk khamung atamli naomayara tharuk hi 
kapharāna. Kala Jerusalemli kum tharāda kathum munga. 

5 Jerusalemli kapharābing: Shime-a, Shobab, Nathan, kala Solomon, athum matili 
Ammielwui naongalāva̱ Bath-shuana kapharāna. 

6Chiwui thili mayar chiko pharālui: Ibhar, Elishama, Eliphelet, 

7Nogah, Nepheg, Japhia, 

8Elishama, Eliada kala Eliphelet hina. 

9Hibing hi angashirva ngarāwui naomayarabing mazangla, Davidwui naosera; 
kala Tamar hi athumwui azarva̱na. 

Awunga Solomonwui Ara̱-azā 

10Solomonwui ara̱-azā: Rehoboam, awui nao Abijah, awui nao Asa, awui nao 
Jehoshaphat, 

11awui nao Joram, awui nao Ahaziah, awui nao Joash, 

12awui nao Amaziah, awui nao Azariah, awui nao Jotham, 

13awui nao Ahaz, awui nao Hezekiah, awui nao Manasseh, 

14awui nao Amon, awui nao Josiah, 

15Josiahwui naomayarabing: Johanan naochizaina, kakhane Jehoiakim, 
kakathuma Zedekiah, khamate Shallum. 

16Jehoiakimwui ara̱-azā: awui nao Jeconiah, awui nao Zedekiah; 

Awunga Jehoiachinwui Ara̱-azā 

17kala raili tukthui kahaiya Jeconiahwui naomayarabing: awui nao Shealti-el, 

18awui nao Malchiram, Pedaiah, Shenazzar, Jekamiah, Hoshama kala Nedabiah; 

19Pedaiahwui naomayarabing: Zerubbabel eina Shime-i, Zerubbabelwui 
naomayarabing: Meshullam eina Hananiah, kala Shelomith athumwui azarva̱na. 

20Mayarnao khangatei, Hashubah, Ohel, Berechiah, Hasadiah kala Jushab-heseh 
athum phangā. 

21Hananiahwui naomayarabing: Pelatiah eina Jeshaiah; Jeshaiahwui naomayara 
Rephaiah, awui naomayara Arnan, awui naomayara Obadiah, awui naomayara 
Shecaniah. 

22Shecaniahwui naomayarabing: Shemaiah. Kala Shemaiahwui naomayarabing: 
Hattush; Igal, Bariah, Ne-ariah kala Shaphat, athum tharuk. 

23Ne-ariahwui naomayarabing: Eli-o-enai, Hizkiah, kala Azrikam, athum 
kathum. 

24Eli-o-enaiwui naomayarabing: Hodaviah, Eliashib, Pelaiah, Akkub, Johanan, 
Delaiah, kala Anani, athum shinina. 



745 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

1 Thotrinchān 4 

Judahwui Ara̱-azā 

1Judahwui naomayarabing: Perez, Hezron, Carmi, Hur, Shobal. 

2Shobalwui nao Re-aiahna Jahathwui avāva̱na, kala Jahathna Ahumai eina 
Lahadwui avāva̱na. Hi Zorathwui shimkhurna. 

3Etamwui naomayarabing: Jezreel, Ishma, kala Idbash; kala athumwui 
azarva̱wui aming Hazzelelponi hoi. 

4Penuelna Gedorwui avāva̱na, kala Ezerna Hushahwui avāva̱na. Hibing Hurwui 
naomayarabingna: Ephrathahwui naochizai kala Bethlehemwui avāva̱na. 

5Tekoashāvā Ashhur ngalā khani ngashira, Helah eina Naarahna. 

6Naarahna Ahuzzam, Hepher, Temeni, kala Ha-ahashtarili pharai. Hibing hi 
Naarahwui naomayarabingna: 

7Helahna kapharā naomayarabing: Zereth, Izhar, kala Ethnan. 

8Kozna Anub, Zobebah kala Harumwui naomayara Aharhel shimkhurwui 
avāva̱na. 

9Chinaongarā kateile Jobezna khayā kāmei; kala ava̱va̱na, “Chotlak eina 
pharākhui” jida awui ming Jabez phokmi. 

10Israelwui Vareli Jabezna “Iyavo nana ili somida iwui lam thari haksangmisi 
kaje, kala nana ili ngasomisi kaje, kala kakhanangli matāzang khavai kasakwui 
eina nana kanmisi kaje” da poi. Ana kapo chi Varena khuisangmi. 

Khangatei Shimkhur 

11Shuhahwui achinā Chelubna Mehirwui avāva̱na; kala Mehirna Eshtonwui 
avāva̱na. 

12Eshtonna Bethrapha, Paseah, kala Irnahashna Tehinnahwui avāva̱na. Hi 
Rekahwui mibingna. 

13Kenazwui naomayarabing: Othni-el eina Seraiah; kala Othni-elwui 
naomayarabing: Hathath eina Meonothaina. 

14Meonothaina Ophrahwui avāva̱na; kala Seraiahna Joabwui avāva̱na, Joabna 
Ge-harashimwui avāva̱na, them-kathemwui vang aming hithāda kaphokna. 

15Jephunnehwui nao Calebwui naomayarabing: Iru, Elah; kala Naam; Elahwui 
naomayarabing: Kenaz. 

16Jehallelelwui naomayarabing: Ziph, Ziphah, Tiri-a, kala Asarel. 

17Ezrahwui naomayarabing: Jether, Mered, Epher, kala Jalon, Meredna 
khangakum Pharaohwui naongalāva̱ Bithi-ahna athum hi kapharāna: Mariam, 
Shammai, kala Eshtemoawui avāva̱ Ishbahlila ana pharāsera. 

18Jehudipāva̱na kapharā Jeredna Gedorli pharai, Socoli kapharā Heberlila, kala 
Zanoahwui avāva̱ Jekuthiellila ana pharāthathui. 

19Nahamwui azarva̱ Hodiahwui apreiva̱wui naomayarabing: Garmipashiwui 
avāva̱ Keilah eina Ma-acathbingwui avāva̱ Eshtemoana. 

20Shimonwui naomayarabing: Amnon, Rinnah, Ben-hanan, kala Tilon. Ishiwui 
naomayarabing: Zoheth eina Ben-zoheth. 

Shelahwui Ara̱-azā 

21Judahwui naomayara Shelahwui naobing: Lecahwui avāva̱ Er, Mareshahwui 
avāva̱ Laadah, kala Beth-ashbeali tāwon kachon kasāshi shimkhurbing; 

22kala Jokim, Cozebawui mibing kala Joash, eina Sorap Moabli munglaga Lehemli 
latunghaowa (hi achālakhawui khararchāna). 

23Hibing hi Netaim eina Gederahli okthuida ham kasābingna; athumwui 
awungali ngasoda awui ot sāsai. 

Simeonwui Ara̱-azā 

24  Simeonwui naomayarabing: Nemuel, Jamin, Jarib, Zerah, Shaul; 

25kala awui nao Shallum, awui nao Mibsam, awui nao Mishma. 

26Mishmawui naomayarabing: Hamm-uel, awui nao Zaccur, awui nao Shime-i. 

27Shime-ina naomayara tharāda tharuk kala naongalāva̱ tharuk leisai; kha 
achināwui naomayarabing machungmana, Judahwui shimkhur thāda 
mamataisangthuwa. 

28 Athumna kapampam: Beer-sheba, Moladah, Hazar-shual, 

29Bilhah, Ezem, Tolad, 

30Bethuel, Hormah, Ziklag, 

31Beth-marcaboth, Hazar-susim, Beth-biri, kala Sha-araim. Davidna 
mamungranglakha eina tangda hi athumwui keinungbing sāsai. 

32Kala athumwui kha̱bing chiya, Etam, Ain, Rimmon, Tochen kala Ashan keinung 
phangā, 

33hieina ngasoda athumwui kha̱bing eina keinung kuikhamareibing chi Baal 
tāshungda lei. Hibing hi athumwui kha̱pan sāsai kaji mithotwui lairikli kapihaida 
lei. 

34Meshobab, Jamlech, Joshah, Amaziahwui nao, 

35Joel, Jehu, chiya Joshibiahwui nao, Seraiahwui nao, Asi-elwui nao; 

36Eli-o-enai, Ja-akobah, Jeshohaiah, Asaiah, Adi-el, Jesimiel, Benaiah, 

37Shiphiwui nao Ziza, Allonwui nao Jedaiahwui nao, Shimriwui nao, 
Shemaiahwui nao— 

38aming hāngkahaibing hi shimkhurwui wungnaobingna, athumwui shimkhur 
reisanglaka. 

39Athumna Gedorwui zingsho ngavei vāshungda seihomphung phāvai, 

40ngalei katuma, seizat kaphā, mashālak kahai chingri va̱ri kahai ngalei 
samphanga; kaja chiwui khare mibing chi Hamwui mibing sāsai. 

41Aming eina kapi kahai hi Judahwui awunga Hezekiahna khamung atamli 
kharābingna, chili leikasā Me-unimbing eina athumwui kachonshimla 
sakhayāngmihaida kashamshokhailaga athumwui pam chili seizat phālak 
kahaiwui vang aja eina tangda athumna pamda lei. 

42Athumwui ngachaili Simeonwui mi shāphangā, athumwui kathānabing sāda 
Pelatiah, Ne-ariah, Rephaiah, kala Uzziel, athum Ishiwui naomayarabingna 
thānda Seir kaphungli vai; 

43kala Amaleknaobing, kaikha yāmshok kahaibing chi sāthatserhailaga aja eina 
tangda athum apam chili pamda lei. 

1 Thotrinchān 5 

Reubenwui Ara̱-azā 

1  Israelwui naochizai Reubenwui naomayarabing (kaja ana naochizaina jilala 
avāva̱wui pet sāmakhao kahaiwui vang, awui khararyar Israelwui naomayara 
Josephwui naobingli mihaoda, ashiwui naopharāt naotun athishurda 
makapihaimana. 

2 Judahna malinglaksālala, kala wungpam chi awui eina shoklala khararyar 
Josephwui ngasāhaowa). 

3Israelwui naochizai Reubenwui naomayarabing: Hanok, Pallu, Hezron, kala 
Carmi. 

4Joelwui naomayarabing: Shemaiah, awui naomayara Gog, awui naomayara 
Shime-i, 

5 awui nao Micah, awui nao Re-aiah, awui nao Baal, 

6awui nao Be-erah, Assyriawui awunga Tilgath-pilneserna phātopli tukvā kahai 
china, Reubenshi wungva̱ akhana. 

7Awui athei shimkhurbing thot-thot eina kashān tharan: wungva̱ Je-iel, eina 
Zechariahna, 

8kala Azazwui nao Bela, Shemawui nao, Nebo eina Baal-meon vāshungda Aroerli 
kasom Joelwui nao athumna. 

9Ana zingshoshong Euphrateswui lamhāng zangkhavai vāshungdala soma, kaja 
athumwui sha̱kei Gilead ngaleili kachungkha mataisanghaowa. 

10Saulwui atamli athumna Hagpashili athumna rai sāda yuikahaiwui vang 
Gileadwui zingsho kuimareida athumwui kachonshimli apama. 

Gadwui Ara̱-azā 

11Gadwui naomayarabingna athumwui lākhavāk Bashan ngaleili Salecah 
tāshungda pama: 

12Joel ashiwui wungva̱na, Shapham wungphemna, Janai eina Shaphatna 
Bashanli pāna. 

13Avāva̱wui shimkhurwui theisābing: Michael, Meshullam, Sheba, Jorai, Jacan, 
Zia, kala Eber, athum shinina. 

14Hibing hi Huriwui naomayara Abihailwui naobingna: Abihailwui nao Jaroah, 
awui nao Gilead, awui nao Michael, awui naomayara Jeshishai, awui naomayara 
Jahdo, awui naomayara Buz; 

15Abdi-elwui nao Ahi, awui nao Gunina avāva̱wui shimkhurwui alungli 
khareiyana; 

16athumna Gilead eina Bashanli khalei kha̱, Sharonwui seihomphung khaleiram 
saikorali vākatang eina tangda athumna chili soma. 

17Ashiwui thotchan hi, Judahwui awunga Jothamwui, kala Israel awunga 
Jeroboamwui atamli kapisangser kahaina. 

Zingsho Shangwui Raimi 

18Reubenshi, Gadshi, kala Manasseh shang ngayarpakwui alungli rai khamarāka 
mi zangsai, kazei chāngvei phungkathei kala malā singkathei, rai vatheiran 
kathethema thinghangmatida mati shāshini hangtharuk ngalāng ngalāngda 
ngachon kashapa leisai. 

19Athumna Hagrinao, Jeturnao, kala Nodabnaoli rai atai; 

20athumli ngararda khangachon samkaphang tharan, Hagrinao kala athumli 
khangasobing saikora athumwui pāngli horsangmi; kaja athumna rai 
ngararmahunglakha Vareli ngakaowa, kala athumwui kapo chi ana mayāmi, 
khikhalajila ali athumna shitsanga. 

21Athumwui sha̱kei ngapaikhuida khuiung kahai chiya: Ut thinghangphangā, yao 
lakh khani thing hangphangā, gadhā thingkhani, kala mi lakh akha kharing eina 
tukkhui. 

22Varena ngararmihaoda mi kachungkha sāthata. Kala athumna raithā kahai 
atam eina tangda chili apama. 

Zingshoshong Khalei Manassehwui Mibing 

23Manassehwui shang ngakaipak ngalei chili pama; athumwui mi 
kachungkhahaoda, Bashan eina thuilaga Baal-hermon, Senir, kala Harmon 
Kaphung tāshunga. 

24Athum shangwui wungva̱bing chiya: Epher, Ishi, Eliel, Azri-el, Jeremiah, 
Hodaviah, kala Jahdi-el, athum hiya rai kapingpinga, aming kazata shimkhurwui 
wungva̱bingna. 

25Kha athumna avāva̱ ngarāwui Vareli ngakaishida, athumwui mangāli Varena 
shimān ngasak kahai apam chiwui kameoli kaphaning mibingwui thāda 
khayorva̱wui otsakli zathaowa. 

26 Chiwui vang eina Varena Assyriawui awunga Pulli kaja Tilgath-pilneserli 
ningli kasatsangda, ana tukthuihaowa, tukthui kahaibing: Reubennao, Gadnao, 
kala Manasseh shang ngakaipakta tukphunglaga, Halah, Habor, Hara, kala Gozan 
kongli chipamda arui eina tangda lei. 

1 Thotrinchān 6 

Leviwui Ara̱-azā 

1  Leviwui naomayarabing: Gershom, Kohath kala Merari. 

2Kohathwui naomayarabing: Amram, Izhar, Hebron, kala Uzziel. 

3Amramwui naomayara: Aaron, Moses kala azara̱ Mariam. Aaronwui naobing: 
Nadab, Abihu, Eleazer, kala Ithamar. 

4Eleazarna Phinehaswui avāva̱na, Phinehasna Abishuawuina, 

5Abishuana Bukkiwui, Bukkina Uzziwui, 

6Uzzina Zerahiahwui, Zerahiahna Meraiothwui, 

7Meraiothna Amariahwui, Amariahna Ahitubwui avāva̱na. 

8Ahitubna Zadokwui, Zadokna Ahima-azwui, 

9Ahima-azna Azariahwui, Azariahna Johananwui, 

10kala Johananna Azariahwui avāva̱na, (Solomonna Jerusalemli sakakā shim 
chili pāngmon sāda otram khangatha̱ chi ana). 

11Azariahna Amariahwui avāva̱na, Amariahna Ahitubwui, 

12Ahitubna Zadokwui, Zadokna Shallumwui, 

13Shallumna Hilkiahwui, Hilkiahna Azariahwui, 

14Azariahna Seraiahwui, Seraiahna Jehozadakwui avāva̱na; 

15kala PROHOna Judah eina Jerusalemli Nebuchadnezzarwui pāngli raithā kahai 
tharan, Jehozadakla zanga. 

Leviwui Khangatei Ara̱-azā 

16  Leviwui naobing: Gershom, Kohath, kala Merari. 

17Hibing hi Gershomwui naomayarabingwui amingna: Libni eina Shime-i. 

18Kohathwui naomayarabing: Amram, Izhar, Hebron, kala Uzziel. 

19Merariwui naomayarabing: Mahli eina Mushi. Hibing hi athum avāva̱ ngarāwui 
athishurda Levibingwui shimkhurna. 

20Gershomwui naobing: Libni, awui nao Jahath, awui nao Zimmah, 

21awui nao Joah, awui nao Iddo, awui nao Zerah, awui nao Je-atheraina. 

22Kohathwui naobing: awui naomayara Amminadab, awui naomayara Corah, 
awui naomayara Assir, 

23awui nao Elkanah, awui nao Ebiasaph, awui nao Assir, 

24awui nao Tahath, awui nao Uriel, awui nao Uzziah, kala awui nao Shaulna. 

25Elkanahwui naomayarabing: Amasai eina Ahimoth, 

26awui naomayara Elkanah, awui naomayara Zophai, awui naomayara Nahath, 

27awui nao Eliab, awui nao Jerobam, awui naoli Elkanah hoi. 

28Samuelwui naomayarabing: Joel hi awui naochizaina, kakhaneli Abijah hoi. 

29Merariwui naomayarabing: Mahli, awui naomayara Libni, awui naomayara 
Shime-i, awui naomayara Uzzah, 

30awui nao Shime-a, awui nao Haggiah, kala awui naoli Asaiah hoi. 

Khorumshimwui Laa Kasābing 

31Mibing hi PROHOwui shimli oko khuiung kahaiwui thili laa sākhavai Davidna 
phāsang kahaibing china. 

32Solomonna Jerusalemli PROHOwui shim masāranglakha eina tangda athumna 
kazip khavai kachonshimwui taberbacleli laasak eina otram ngatha̱ya; kala 
athumwui otram makailakla ngatha̱chinga. 

33Mibing kala athumwui naomayara otram khangathabing chi hina: 
Kohathbingwui naomayarabing: Joelwui naomayara laa kathema Heman, Joelli 
Samuelna pharai, 

34ali Elkanahnana, ali Jerohamna, ali Elielna, ali Toahna, 

35ali Zuphna, ali Elkanahna, ali Mahathna, ali Amasaina, 

36ali Elkanahna, ali Joelna, ali Azariahna, ali Zephaniahna, 

37ali Tahathna, ali Assirna, ali Ebiasaphna, ali Corahna, 

38ali Izharna, ali Kohathna, ali Levina, ali Israelna pharai; 

39kala awui yāshong khanganinga achinā Asaphli Berechiahna, ali Shime-ina, 

40ali Michaelna, ali Baaseiahna, ali Malchijahna, 

41ali Ethnina, ali Zerahna, ali Adaiahna, 

42ali Ethanna, ali Zimmahna, ali Shime-ina, 

43ali Jahathna, ali Gershomna, ali Levina pharai. 

44Uishong khanganinga achināngarā Merariwui naomayarabing: Ethanli Kishina 
pharai, ali Abdina, ali Malluchna, 

45ali Hashabiahna, ali Amaziahna, ali Hilkiahna, 

46ali Amzina, ali Bani alina, ali Shemerna, 

47ali Mahlina, ali Mushna, ali Merarina, ali Levina pharai; 

48kala athumwui achinā Levishi chinaongarāli Varewui shim tabernacleli otram 
ngatha̱ khavai kapangsanga. 

Aaronwui Ara̱-azā 

49Kha Aaron kala awui naomayarabingli tharmathengmeikap kaje pamwui 
rikkatāchigat kala nganamkaphā thao riktā khavai hanphutungli chigat ngasaka, 
kala Varewui rao Mosesna kaso kahai athishurda Israelwui vang pheomi khavai 
kachigat ot sai. 

50Hibing hi Aaronwui naomayarabingna: Aaronwui naomayara Eleazar, awui 
naomayara Phinehas, awui naomayara Abishua, 

51awui naomayara Bukki, awui naomayara Uzzi, awui naomayara Zerahiah, 

52awui naomayara Meraioth, awui naomayara Amariah, awui naomayara 
Abitub, 

53awui naomayara Zadok, kala awui naomayara Ahima-azna. 

Levibingwui Keinung 

54  Athumwui thariwui alungli vākapan athishurda hi athumwui pamkhavaina: 
Aaronwui naomayarabing Kohatshi shimkhurwui kaja kalā eina ungkatā, 

55Judah ngaleiwui Hebron eina chiwui seihomphung chili athumli miya; 

56ram chiwui keinung eina kha̱bing kala luibing chiya Jephunnehwui nao Calebli 
mihaowa. 

57Aaronwui naomayarabingli yāmngayin khavaiwui keinungbing hi miya: chiya, 
Hebron, Libnah, kala chiwui seihomphung, Jattir, Esthtemoa kala chiwui 
seihomphung; 

58Hilen kala chiwui seihomphung, Debir kala chiwui seihomphung, 

59Ashan kala chiwui seihomphung, Beth-shemesh kala chiwui seihomphung; 

60kala Benjamin shangwui Geba kala chiwui seihomphung, Alemeth kala chiwui 
seihomphung, Anathoth kala chiwui seihomphung. Athumwui keinung saikora 
athumwui shimkhur vāpeida tharāda kathuma. 

61Kohath shimkhurbing makhangarinbingli, shang-shangwui kalā yanglaga 
Manasseh shang ngakaipakwui eina keinung tharā mi. 

62Issachar, Asher, Naphtali, kala Bashanli khalei Manassehwui eina Gershom 
shimkhurbingwui athishurda yartākhami keinung tharāda kathumna. 

63Reuben, Gad, kala Zebulunwui eina Merari shimkhurbingwui athishurda 
yartākhami keinung tharāda khanina. 

64Chithāda Israelwui mibingna Levi shangli keinungbing eina seihomphung 
ngasoda mi. 

65Athumna kalā yanglaga, Judah, Simeon kala Benjamin shangbingwui eina 
aming eina hāngkahai keinungbing hila mi. 

66Kohath shimkhur kaikhava Ephraim shangwui ayarli athumwui keinung thari 
lei. 

67Athumli yāmngayin khavaiwui vang khami keinungbing chiya: Ephraim 
kaphungramli khalei Shechem kala chiwui seihomphung, Gezer eina chiwui 
seihomphung, 

68Jokme-am kala chiwui seihomphung, Beth-horon kala chiwui seihomphung, 

69Aijalon kala chiwui seihomphung, Gath-rimmon kala chiwui seihomphung, 

70kala Manasseh shang ngakaipakwui eina samkaphang, Aner kala chiwui 
seihomphung, Bile-am kala chiwui seihomphung hibing hina Kohath 
shimkhurbing ram mikharānbingwui vangna. 

71Manassehshi ngakaipakwui eina Gershom mibingli khami: Bashanli khalei 
Golan kala chiwui seihomphung, Ashtaroth kala chiwui seihomphung; 

72Issachar shangwui eina khami: Kedesh kala chiwui seihomphung, Daberath 
kala chiwui seihomphung, 

73Ramoth kala chiwui seihomphung, Anem kala chiwui seihomphung; 

74Asher shangwui eina khami: Mashal kala chiwui seihomphung, Abdon kala 
chiwui seihomphung, 

75Hukok kala chiwui seihomphung, Rehob kala chiwui seihomphung; 

76Naphtali shangwui eina khami: Galileeli khalei Kedesh kala chiwui 
seihomphung; Hammon kala chiwui seihomphung, kala Kiriathaim kala chiwui 
seihomphung. 

77Merari shangwui makhangarinbingli yartākhami: Zebulun shangwui eina 
Rimmono kala chiwui seihomphung, Tabor kala chiwui seihomphung, 

78kala Jordan makānda Jerichowui zingshoshong khalei Reubenshangwui eina: 
khangaili khalei Bezer kala chiwui seihomphung, Jahzah kala chiwui 
seihomphung, 

79Kedemoth kala chiwui seihomphung, Mepha-ath kala chiwui seihomphung; 

80Gad shangwui eina: Gileadli khalei Ramoth kala chiwui seihomphung, 
Mahanaim eina chiwui seihomphung, 

81Heshbon kala chiwui seihomphung, kala Jazer eina chiwui seihomphungbing. 

1 Thotrinchān 7 

Issacharwui Ara̱-azā 

1Issacharwui naomayarabing: Tola, Puah, Jashub, kala Shimron, athum mati. 

2Tolawui naomayarabing: Uzzi, Raphaiah, Jeri-el, Jahmai, Ibsam, kala Shemuel, 
athum hi avāva̱ Tola shimkhurwui wungva̱bingna, athumwui thotli rai 
kapingabingna; Davidna munglakha, athumwui mashing thingmaga̱da khani 
shātharuk leisai. 

3Uzziwui naomayara Izrahiah. Kala Izrahiahwui naomayarabing: Michael, 
Obadiah, Joel, kala Isshiah, athum phangā hi wungva̱sera; 

4athumli ngasoda, athumwui thot athishurda, avāva̱ ngarāwui shimkhurbing, 
khum khum eina raikathata thingthumrāda tharuk leisai; kaja athumwui preiva̱̱ 
naongarā kachungkha leisai. 

5Mithotwui lairikli kapi kahai athishurda ashiwui athei-asā Issacharwui shangli, 
rai kapingpingabing thinghangchishatta shini leisai. 

Benjaminwui Ara̱-azā 

6Benjaminwui naomayarabing: Bela, Becher, kala Jedia-el, athum kathumna. 

7Belawui naomayarabing: Ezbon, Uzzi, Uzziel, Jerimoth, kala Iri, athum phangā 
avāva̱ shimkhurbingwui wungva̱, kapinga mimānga; kala mithot lairikli kapi 
kahai thingmaga̱da khani thumrāda matina. 

8Becherwui naomayarabing: Zemirah, Joash, Eliezer, Eli-o-enai. Omri, Jeremoth, 
Abijah, Anathoth, kala Alemethna. Athum hi Becherwui naosera; 

9kala mithotwui lairikli kapi kahai thot-thotwui avāva̱ shimkhurbingwui 
wungva̱bing ngasāda rai kapingabing thingmaga̱ shākhanina. 

10Jadia-elwui naomayarabing: Bilhan, Bilhanwui naobing: Jeush, Benjamin, 
Ehud, Chenaanah, Zethan, Tarshish kala Ahishahar, 

11Saikora hi Jedia-elwui naomayarabing avāva̱ shimkhurwui wungva̱bingwui 
athishurda rai kapingabing, raili vākashapbing, thingztharāda shini shākhanina. 

12Shuppim eina Huppim Irwui naomayarana; kala Hushim Aherwui 
naomayarana. 

Manassehwui Ara̱-azā 

13Naphtaliwui naomayarabing: Jahzi-el, Guni, Jezer, kala Shallum athum 
Bilhahwui naotheina. 

Manassehwui Ara̱-azā 

14Manassehwui naomayarabing: Asri-elli Arameanpava̱ angashirva̱na 
kapharāna: preiva̱̱ hina Gileadwui avāva̱ Machirli pharai. 

15Machirna Huppimwui eina Shuppimwui vang preiva̱̱ phami. Azarva̱wui ming 
Maacah hoi. Kala kakhanewui ming Zelophehad hoi, awui naongalāva̱mang 
kachungkha lei. 

16Machirwui preiva̱̱ Maacahna kapharā naomayara chili ava̱va̱na Peresh 
phokmi; agatoli Sheresh hoi, awui naomayarabing chi Ulam eina Rakemna. 

17Ulamwui naomayarabing: Bedan. Hibing hi Manassehwui naomayara 
Machirwui naomayara Gileadwui naomayarabingna. 

18Azarva̱ Hammolechethna Ishhod, Abi-ezer, kala Mahlah athumli pharai. 

19Shemidawui naomayarabing, Ahian, Shechem, Likhi, kala Aniamna. 

Ephraimwui Ara̱-azā 

20Ephraimwui naomayarabing: Shuthelah kala awui nao Bered, awui naomayara 
Tahath, awui naomayara El-eadah, awui naomayara Tahath, 

21awui naomayara Zabad, awui naomayara Shuthelah, kala Ezer, eina Ele-ad, 
anili Gadwui ngalei chili kapharābingna sāthathaowa, kaja anina athumwui 
sha̱kei tāngapona. 

22Chiwui vang avāva̱ Ephraimna kasāngkha chapngachai kala achinā ngarāna ali 
ning mathān khavai rāhangphanepmi. 

23Kala Ephraimna apreiva̱li ngasoda mayarnao akha pharālui; awui ming Beriah 
phokmi, kaja shimkhurli kalāshāt rātāhaowa. 

24Anaongalāva̱li Sheerah hoi, Beth-horonwui kala Uzzen-sheerahwui Atung eina 
Azing ana sākāthathui. 

25Rephah hi anaomayarana, Rephahwui nao Resheph, awui nao Telah, awui nao 
Tahan, 

26awui nao Ladan, awui nao Ammihud, awui nao Elishama, 

27awui nao Nun, awui nao Joshuana. 

28Athumwui shimlui kala rampānna Bethel kala chiwui keinungbing, 
zingshoshongwui Naaran, zingtunshongwui Gezer kala chiwui keinungbing, 
Shechem kala chiwui keinungbing, Ayyah kala chiwui keinungbing; 

29chili lāngda Manassbingwui leiret, Beth-shean kala chiwui keinungbing, 
Taanach kala chiwui keinungbing, Megiddo kala chiwui keinungbing, Dor kala 
chiwui keinungbing. Hili Israelwui naomayara Josephwui naomayarabing pāna. 

Asherwui Ara̱-azā 

30Asherwui naomayarabing: Imnah, Ishvah, Ishvi, Beriah, kala azarva Serah. 

31Beriahwui naomayarabing: Heber, kala Birzaithwui avāva̱ Malchi-el. 

32Heberna Japhlet, Shomer, Hotham, kala athumwui azarva̱ Shuawui avāva̱na. 

33Japhletwui naomayarabing: Pasach, Bimhal, kala Ashvath. Hi Japhletwui 
naobingna. 

34Achinā Shemerwui naomayarabing: Rohgah, Jehubbah, kala Aram. 

35Achinā Helemwui naomayarabing: Zophah, Imna, Shelesh kala Amal. 

36Zophahwui naomayarabing: Suah, Harnepher, Shual, Beri, Imrah, 

37Bezer, Hod, Shamma, Shilshah, Ithran kala Be-era. 

38Jetherwui naomayarabing: Jephunneh, Pispa, kala Ara. 

39Ullawui naomayarabing: Arah, Hanniel, kala Rizia. 

40Athum saikora Asherwui mibingna, avāva̱ ngarā shimkhurwui wungva̱, 
wungnaobingwui khareiyabingna. Athumwui mashing mithot lairikli 

kapikakhui athishurda ming chankahai raili vākashap mi thingmaga̱da 
tharukna. 

1 Thotrinchān 8 

Benjaminwui Ara̱-azā 

1Benjaminwui naochizaili Bela, kakhaneli Ashbel, kakathumali Aharah, 

2khamateli Nohah, kala kaphangāli Rapha hoi. 

3Belawui naomayarabing: Addar, Gera, Abihud, 

4Abishua, Naaman, Ahoah, 

5Gera, Shephuphan kala Huram. 

6Hibing hi Ehudwui naomayarabingna (athum hi Gebali kapān, avāva̱ ngarāwui 
shimkhurbingwui kathānabing, Manahathli tukvā kahaibingna): 

7Naaman, Ahijah kala Gera, chiya Heglam, Uzza eina Ahihudwui avāva̱. 

8Hushim eina Baarali pāngkahaiwui thili, Moab ngaleili Shaharaimwui 
naomayarabing leisai; 

9Apreiva̱̱ Hodeshna kapharā naomayarabing: Jobab, Zibi-a, Mesha, Malcam, 

10Jeuz, Sachia, kala Mirmah. Naomayarabing hi shang-shangwui kathānabingna. 

11Hushimna kapharābing: Abitub eina Elpaal. 

12Elpaalwui naomayarabing: Eber, Misham, kala Shemed, ana Ono eina Lod kala 
chiwui keinungbing sakai. 

Aijalon eina Gathli Benjaminwui Mi 

13Biriah eina Shema (Gathbingli kasham kahaiya Aijalonli kapama shangwui 
kathāna khanina); 

14kala Ahio, Shashak, kala Jeremoth. 

15Zebadiah, Arad, Eder, 

16Michael, Ishpah kala Joha athum hi Beriahwui naomayarabingna. 

Jerusalemli Benjaminwui Mi 

17Zebadiah, Meshullam, Hizki, Heber, 

18Ishmerai, Izliah kala Jobab, athum hi Elpaalwui naomayarabingna. 

19Jakim, Zichri, Zabdi, 

20Eli-enai, Zillethai, Eliel, 

21Adaiah, Beraiah, kala Shimrath, athum hi Shime-iwui naomayarabingna. 

22Ishpan, Eber, Eliel, 

23Abdon, Zichri, Hanan, 

24Hananiah, Elam, Anthothijah, 

25Iphdeiah, kala Penuel, athum hi Shashakwui naobingna. 

26Shamsherai, Shehariah, Athaliah, 

27Ja-areshiah, Elijah kala Zichri, athum hi Jerohamwui naomayarabingna. 

28Hibing hi thot-thotwui athishurda shang-shangwui kathānabingna. Athumna 
Jerusalemli pamsai. 

Jerusalem eina Gebeonli Benjaminwui Mi 

29Gibeonshāvā Je-ielna Gibeonli pānsai, apreiva̱wui ming Maacahna. 

30Awui naochizai Abdonna, chiwui thili Zur, Kish, Baal, Nadab, 

31Gedor, Ahio, Zekher, 

32kala Mikloth (ana Shime-ahwui avāva̱na). Athumla atam chitharan, athei-
asābingli ngasoda athei-asābingli kāroda Jerusalemli pānsai. 

Saul Awungawui Shimkhur 

33Nerna Kishwui avāva̱na, Kishna Saulwui, Saulna Jonathan, Malchishua, 
Abinadab kala Eshbaalwui avāva̱na. 

34Jonathanwui nao Merib-baalna; kala Merib-baalna Micahwui avāva̱na. 

35Micahwui naomayarabing: Pithon, Melech, Tarea kala Ahaz. 

36Ahazna Jehoaddahwui avāva̱na; kala Jehoaddahna Alemeth, Azmaveth kala 
Zimri longwui avāva̱na. Kala Zimrina Mozawui avāva̱na. 

37Mozana Bine-awui avāva̱na, awui nao Raphahna, Ele-asahna awui naona, ana 
Azelwui avāva̱na. 

38Azelwui naomayara tharuk lei, athumwui ming: Azrikam, Bocheru, Ishmael, 
She-ariah, Obadiah, kala Hananna. Hi Azelwui naomayarasera. 

39Achinā Eshekwui naobing: Naochizai Ulam, kakhane Jeush, kakathuma 
Eliphelet. 

40Ulamwui naobing: rai kapingpinga, malā singkathei, naongarā kala ara̱-azā 
shākha hangphangā kāshunga. Athum hi Benjaminwui mibingna. 

1 Thotrinchān 9 

Babylonwui eina Latkhaungbing 

1  Chithāda Israel saikora thot-thot shānkhuiserlaga Israelwui Awungabingwui 
Lairikli kapiserhai. Athumwui mashitkasangwui vang Judahshili Babylonli 
tukvāserhaowa. 

2 Athumwui ram keinungli ungpamluikharebing chiya, Israelnaobing, 
pāngmonbing, Levibing, kala Khorumshim khamayonbing china. 

3 Kala Judah, Benjamin, Ephraim, Manassehwui mi kaikhana ngayarda 
Jerusalemli pāna. 

4Ammihudwui naomayara Uthai, Omriwui naomayara, Imriwui naomayara, 
Baniwui naomayara, Judahwui naomayara, Perezwui naomayarabingwui eina 
kharāna. 

5Shilopashi: Naochizai Asaiah kala awui naomayarabing. 

6Zerahwui naomayarabing: Jeuel kala athumwui theisābing, shātharuk 
hangchiko. 

7Benjaminshi: Meshullamwui nao Sallu, chiya Hodaviahwui nao, Hassenuahwui 
nao; 

8Jerohamwui nao Ibneiah, Uzziwui nao Elah, Michriwui nao kala Shephatiahwui 
nao Meshullam, Reuelwui nao, chiya Ibnijahwui nao; 

9athumwui athei-asā thot-thotwui athishurda shāchiko hangphangāda 
tharukna. Athum saikora hi avāva̱ ngarā shimkhurwui athishurda 
kathānabingna. 

Jerusalemwui Pāngmon 

10Pāngmonbing: Jedaiah, Jehoiarib, Jachin, 

11Hilkiahwui nao Azariah, Meshullamwui nao, Zadokwui nao, Meraiothwui nao, 
Varewui shimli otvabingwui kathāna kasā Ahitubwui nao; 

12kala Jerohamwui nao Adaiah, Pashhurwui nao, Malchijahwui nao, Maasaiwui 
nao, Adi-elwui nao Jahzerahwui nao, Meshullamwui nao, Meshillemithwui nao, 
Immerwui nao, 

13athumwui theisāli lāngda, avāva̱ ngarā shimkhurwui kathānabing zangda 
thingkha shāshini hangtharukna, kala Varewui shimli otram ngatha̱mi 
kashapmānga. 

Jerusalemwui Levibing 

14Levipashi: Hasshubwui naomayara Shemaiah, Azrikamwui naomayara, 
Hashabiahwui naomayara, Merariwui naomayarabing: 

15Bakbakkar, Heresh, Galal, Mathaniah; Micawui nao, Zichriwui nao, Asaphwui 
naona; 

16Shemaiahwui nao Obadiah, Galalwui nao, Jeduthunwui nao, kala Asawui nao 
Berechiah, Netophathshiwui kha̱li kasoma Elkanahwui nao. 

Jerusalem Khamayonabing 

17Ngavei khamayonbing: Shallum, Akkub, Talmon, Ahiman, kala ashi theisābing 
(Shallumna kathānana), 

18athumna awungawui zingsho ngaveishong pama, Levibingwui shim 
khamayonabing chi hibingna. 

19Corewui nao Shallum, Ebiasaphwui nao, Corahwui nao, kala avāva̱ ngarā 
shimkhurwui theisābing, kaja Corahpashina otram khangatha̱wui ot sai, kala 
avāva̱ ngarāna PROHOwui shim kala zangkhavai chi mayonkasa thāda athumna 
kachonshimwui khāmong zangkhavaila mayona. 

20Thuikahai atamli Eleazarwui nao Phinehasna athumwui khamunga sāsai, 
kala PROHOna ali ngasomisai. 

21Meshelemiahwui nao Zechariahna khorum khavai kachonshimwui 
zangkhavai khamayona sāsai. 

22Ngavei zangkhavai khamayona kapangkakhui athum shākhani tharāda 
khaniya. Athum thothotwui athishurda kachichā ramwui lairikli kapiserhaida 
lei. David eina marān Samuelna athumli sākharān otphun hi sāngasaka. 

23Chiwui vang eina athumna kala athumwui naomayarabingna PROHOwui 
shimwui ngavei, chiya kachonshimwui khamayona sāngasaka. 

24Ngavei khamayonabing china achikun mati, zingsho, zingtun, atung, azingli 
mayona; 

25kala athumwui theisābingna atam atam athishurda kashinethang ichichā 
ramwui eina rā-rā jiya; 

26kaja, khamayonabingwui kathāna Levibing chi Khorumshimwui kābing kala 
lanshimla athumna mayona. 

27Athumna Khorumshim khanganaili pi; kaja mayon khavai kala ngathor 
kachida chi shomi khavai otpam hila athumli chisina. 

Khangatei Levinaobing 

28Athumwui ngachaili kaikhana khorkhong singa, kaja khuikashok khuikazang 
tharan shānkhuiserser ji. 

29Khangateibing china, pamkhong kathā, kathara khorkhong saikora, kala 
khamanaka mathir, drakhāra̱, thao, nganamkaphāphā otyur, hibing hi 
yangkhavai kapangkhui. 

30Khangateibing, pāngmonwui naomayarabing kaikhana nganamkaphā otyur 
khamanāta sai. 

31Corahpa Shallumwui naochizai Mattithiah kaho Levi china khamui ahang 
kasema sai. 

32Kohathbingwui theisā kaikhana sabbath kachida tableli haikhavai maiyan 
khamui sai. 

33Levibingwui avāva̱ ngarā shimkhurbingwui kathānabing khangatei ot 
masālakla Khorumshim lungli laa kasābing chi hina, kaja ngashun ngayā 
athumna otpamli lei. 

34Hi Jerusalemli kapama, thot-thotwui athishurda kathānabing, avāva̱ ngarā 
shimkhurwui Leviwui wungva̱bing china. 

Saulwui Awova̱ngarā kala Ara̱-azā 
(1 Sam 9.1-10) 

35Gibeonshavā Je-iel kaho chi Gibeonli pamsai. Apreiva̱wui ming Maacah hoi; 

36kala awui naochizaili Abdon hoi, chiwui thili Zur, Kish, Baal, Ner, Nadab, 

37Gedor, Ahio, Zechariah, kala Mikloth; 

38Miklothna Shime-amwui avāva̱na; athum theisāli ngasoda athum hi 
Jerusalemli khalei athumwui theisābingli yangngasunda pama. 

39Nerna Kishwui avāva̱na, Kishna Saulwui, Saulna Jonathan, Malchishua, 
Abinadab kala Eshbaalwui avāva̱na. 

40Jonathanwui naomayara Merib-baalna, kala Merib-baalna Micahwui avāva̱na. 

41Micahwui naobing: Pithon, Melech, Tahre-a, kala Ahaz. 

42Ahazna Jarahwui avāva̱na, Jarahna Alemethwui, Azmaveth kala Zimriwui 
avāva̱na. Zimrina Mozawui avāva̱na. 

43Mozana Bine-awui avāva̱na, kala Rephaiah awui naona, awui nao Ele-asah, 
kala Azelna awui naona. 

44Azelwui naomayara tharuk leisai athumwui aming chiya: Azrikam, Bocheru, 
Ishmael, She-ariah, Obadiah, kala Hanan, athum hi Azelwui naomayarabingna. 

1 Thotrinchān 10 

Saulshi Vanaongarā Kathi 
(1 Sam 31.1-13) 

1  Chitharan Philistinenaobingna Israelnaobingli rai ngararda Israelpāshi 
yāmhaowa, kala Gilboa Kaphungli thisanghaowa. 

2Philistinenaobingna Saul eina anaomayarabinglila ngaphankhuida awui 
naomayara Jonathan, Abinadab, kala Malchishualila sāthatse haowa. 

3Rai pangkhangai panghaida Saulli malā eina kapza̱haowa. 

4Chieina Saulna awui raisāri phungkhame chili, “Nawui raighai sutshokta ili 
tothathaolu, chi maningakha ahui marimkashokbing hina ili zeingaruishilak 
eina sahenra.” da hānga. Kha raisāri phungkhami china ngacheenahaida 
mamayāthuwa. Chiwui vang eina Saulna awui raighai khuilaga khalatta 
ngaronthathaowa. 

5Awui raisāri phungme china Saul thikahai chi kathei eina ala akhalatta raighai 
eina ngaronthathaowa. 

6Chithāda, Saulla anaomayara kathum, ashi shimkhur thitkha sāhaowa. 

7Leiwukli kapam Israelnaobingna, Saulla, anaomayarabingla thiser kahaiwui 
vang ashi raimi yāmkahai chi theilaga, athumwui keinung chihohaida 
yāmserhaowa; kala Philistinenaobingna chili apamhaowa. 

8Akhama kathā Philistinenaobingna ot akhangapon atamli Saulla, 
anaomayarabingla Gilboa kaphungli thiserhaisai. 

9Athumna Saulwui raisāri raikhui, kala akui rangkhui; laga mibingna kala 
athumwui meoma̱na shākhavai pao mida apam kachiva̱li paome shivata. 

10Awui raisāri athumwui khorumshimli haihai, kala akui Dagonwui shimli 
hokthanghai. 

11Kha Saulli kasā chi Jabesh-gileadwui mibingna kashā eina, 

12rai khamarākabingna vāda Saulwui angun kala anaomayarabingwui angun 
akhui; kala aram Jabeshli khalei shirimthingpheili ara̱kui chifahaida zimiksho 
shinithang kakhum eina pama. 

13  Saulna ningtongda mashitkasangwui vang thihaowa; kaja PROHOli 
mashitsangmada awui kahāng manganāla thānmi khavai khanongli angasana; 

14kala PROHOwui thankhami mangahānmana. Chiwui vang eina PROHOna 
shaothathaowa, kala awui wungram Jessewui nao Davidli mihaowa. 

1 Thotrinchān 11 

Davidli Awunga Kasang 
(2 Sam 5.1-10) 

1  Chiwui thili Israel saikorana Hebron ngaleili Davidwuili kazip ngarumda 
hānga, “Yanglu, ithum nawui ashee asāna. 

2Achālakha Saulna awunga salakhala, Israel mibingli thānshokkhame chi nana; 
kala nawui PROHO Varena nali, ‘Nana iwui Israel mibingli homra, kala nana iwui 
Israel mibingli mungra’ da hangkahaina.” 

3Chiwui vang Israelwui kathāna saikorana Hebronli awungawuili vai; 
kala PROHOwui mangāli Davidna athumli tuingashit akha sai. Kala PROHOwui tui 
Samuelna hāngkahai athishurda Israelwuitungli awunga sākhavai Davidli 
tharkachisin thao neomi. 

Davidna Zion Kakhui 

4  David eina Israel saikorana Jerusalemli vai, chiya Jebus, Jebusnaobingna 
pankhavai apamna. 

5Jebusnaobingna Davidli, “Na hili marāpaimara” da hānghaowa. Chithālala 
Davidna Zion, chiya Davidwui keinung chi ngapaikhui. 

6Davidna, “Jebusnaobingli shaothatkharepā china raimi kathāna sāra.” da hānga. 
Kala Zeruiahwui nao Joabna sāthatrithui kajiwui vang ana kathāna sāhaowa. 

7Davidna raipan khamakang chili kapamwui vang Davidwui keinung da kahona. 

8Keinung chiwui kuikhamarei Millo eina thuilaga kuimareimitta 
ngaveiphinhaowa; kala mavākapei keinung chiwui pambing chi Joabna 
chiphokhui. 

9Ashangva̱wui PROHOna ali ngasokhamiwui vang Davidna mataisangkhangai 
mataisanghaowa. 

Davidwui Kapingabing 
(2 Sam 23.5-39) 

10  Chitharan Davidwui raimi kathānabing chi hina, Israelwui pongli PROHOna 
hāngkahai tui chiwui athishurda Davidli awunga sāngasak khavai Israel saikora 
eina ngarumda wungramwui vang panglāk eina kakatombing chi hina. 

11Hi Davidwui kapinga raimibingwui otsakna: Hachmonwui Jashobe-am chi 
kapinga mi kathumwui phungva̱na. Ana sakkhali mi shākathum kazei eina 
rungthata. 

12Kapinga kathumwui kakhane chi Ahohli khalei Dodowui nao Eleazarna. 

13Philistinenaobingna rai saukida kakazip tharan ana Davidli ngasoda Pas-
dammimli pamsai. Luipam akhali nāpai kachungkha matheisai, kala athumna 
Philistinenaobingwui eina yāmhaowa. 

14Kha ana lui chiwui alungthungli awui pheinganin khuida Philistinenaoli 
shaothatserhaowa; kala PROHOna hakmahālak eina rai yuimiya. 

15Raithana thumrāwui ngachaili athum kathumna, Davidna pamkhavai 
Adullamwui lungkhurli vai; chitharan Philistinepashi Rephaim tampākli rairum 
sāpamsai. 

16Atam chili Davidna raipanlungli pamsai; kala Philistinewui raimi Bethlehemli 
leisai. 

17Davidna mangngaireoreo eina, “Iyavo, Bethlehemwui ngavei ngalemli khalei 
ra̱khong chiwui tara̱ mimangsi kaja chāng!” da hānga. 

18Chieina kapinga kathum china Philistinenaobingwui rairumphung muivālaga 
Bethlehemwui ngaveipheili khalei ra̱khong chiwui tara̱ asokkhuilaga Davidli 
khuiungmi. Kha Davidna chi mamangmana; ana PROHOwui mangāli heishokta 
hānga, 

19“Vare mangāli ina hithāda masālakmara. Mirin hamlaga khavabingwui ashee 
ina mangrala? Kaja athumwui mirin hamlaga hi khuikhaungna.” Chiwui vang 
eina ana mamangthuwa. Kapinga kathum china hikathā otsakbing sāshapa. 

20Chitharan Joabwui achinā Abishaina thumrāwui kathāna sai. Ana mi 
shākathumli kazei eina rungthathaida, athum kathumwui thāda masot 
samphanga. 

21Thumrā chiwui ngachaili a aming zatmeithuida ana kathāna sai; kha athum 
kathumwui kaping makashungmana. 

22Jehoiadawui naomayara Benaiah, Kabzeelli khalei rai khamarāka mina; 
hakkhamahā ot kasā mina, ana Moabwui ariel khani sāthata. Kala thangkha 
horam thakmahungda leilakha leikhur lungli kazingkha̱ akha zangsathatkhui. 

23Kala khuining phangā kajui Egyptwui mi akhoka akhali shaothata. Egyptpa 
chiwui pāngli kazei rā-kapemrikha akha singsai; kha Benaiahna khāmshui 
singlaga awui kazei chi angapaikhui, kala mipa chili akhalattawui kazei chieina 
rungthata. 

24Jehoiadawui nao Benaiahna hikathā ot sāda, kapinga kathumwui thāda masot 
samphanga. 

25Thumrāwui ngachaili aming zatlaka, kha kathumwui chithāda 
makashungmana. Davidna awui ngakkhame sāngasaka. 

26Raimibingwui ngachaili kapingabing chiya, Joabwui achinā Asahel, Dodowui 
naomayara Bethlehempa Elhanan, 

27Harodwui Shammoth, Pelonwui Helez, 

28Ikkeshwui naomayara Tekoali khalei Ira, Anathotwui Abi-ezer, 

29Hushathpa Sibbecai, Ahohpa Ilai, 

30Netophahwui Maharai, Baanahwui naomayara Netophahpa Heled, 

31Benjamin shang Gileadli khalei Ribaiwui naomayara Ithai, Pirathonwui 
Benaiah, 

32Gaash kongpheili khaleiya Hurai, Arbathpa Abiel; 

33Baharumwui Azmaveth, Sha-albonwui Eliahba, 

34Gizonpa Hashem, Hararpa Shageewui naomayara Jonathan, 

35Hararpa Sacharwui naomayara Ahiam, Urwui naomayara Eliphal, 

36Mecherathpa Hepher, Pelonpa Ahijah, 

37Carmelwui Hezro, Ezbaiwui naomayara Naarai, 

38Nathanwui achinā Joel, Hagriwui naomayara Mibhar, 

39Ammonpa Zelek, Be-erothwui Naharai, Zeruiahwui nao Joabwui raisāri 
phungme, 

40Ithriwui Ira eina Gereb, 

41Hitpa Uriah, Ahlaiwui naomayara Zabad, 

42Reubenpa Shizawui naomayara Adina, Reuben shangwui kathāna kala 
thumrāna ali ngasozata; 

43Maacahwui naomayara Hanan, kala Mithnawui Joshaphat, 

44Ashteratpa Uzzia, Aroer shangwui Hothamwui naomayara khani Shama eina 
Je-iel, 

45Shimriwui naomayara Jedia-el, kala agato Tizipa Joha, 

46Mahavipa Eliel, kala Elna-amwui naomayara khani Jeribai eina Joshaviah, 
Moabpa Ithmah, 

47Eliel, Obed, Ja-asiel, athum Mezoba-itenaosera. 

1 Thotrinchān 12 

Ziklagli Leilakha Ngachonkhamebing 

1Davidna Ziklagli leilakha Kishwui naomayara Saulwui vang eina phongshar 
eina mazatkhaleng atamli, kharā mibing chi hina; athum hi kapingabingwui 
ngachaili zangda athumna ali raili ngachonmi. 

2Athum malā kasing mimānga, kala malāthingla, kachakla, ui-ui yā-yā kāpthei; 
Benjaminshi shang Saulwui theisāsera. 

3Kathāna chi Ahi-ezerna, awui thi Joash, Gibeahli khalei Shemaahwui 
naomayara tha̱thuiya; kala Azmavethwui naomayara khani Jezi-el eina Pelet; 
Beracah, Anothotpa Jehu, 

4Gibeonwui Ishmaiah, a hi kapinga thumrāwui ngachaili akhana kala thumrāwui 
kathānana; Jeremiah, Jahaziel, Johanan, Gederahpa Jozabad, 

5Eluzai, Jerimoth, Bealiah, Shemariah, Haruphpa Shephatiah; 

6Elkanah, Isshiah, Azarel, Jo-ezer, Corah shangwui Jashobe-am; 

7Gedorli khalei Jerohamwui naomayara Joelah eina Zebadiah. 

Gadpāshi kala Davidwui Thi Kashurabing 

8Davidna lamhāngli khamakang raipanlungli leilakha Gadpashi; chiya rai 
kapinga, raisak kathema, kazei kala chāngvei kasing khamanāngabingmānga, 
azakla kazingkha̱ kathā, khayongla ngahong chao kathā: 

9Kathāna Ezer, kakhane Obadiah, kakathuma Eliab, 

10khamate Mishmannah, kaphangā Jeremiah, 

11katharuka Attai, kashine Eliel, 

12kachishata Johanan, kachiko Elzabad, 

13kathara Jeremiah, tharāda akhapāna Machbannai athumna Davidwuili vai. 

14Gad shangwui mi hi raimi kathāna mānga, teokhameibingna shāshāwui, 
hakkhameibingna thingthingwuina. 

15Athumna, kachāng khare atamli, kong phongshilongda leilakha Jordan 
kankāda tampākli leikasābingli zingsho zingtun kashamvāserhaowa. 

Benjamin eina Judahwui Kashurabing 

16Benjamin eina Judahwui mi kaikhana Davidwuili vai. 

17Davidna shokngarokta hānga, “Nathumna ili khamashit eina ngachonmi 
khavai kharaakha iwui ning nathumli horsangchaora; kha iwui khayon maleilala 
yansaida yangkashibingwui pāngli horsangmi khavai kharaakha ishāvā 
ngarāwui Varena theiranu, kala ana hāngmachinranu.” 

18Chiwui thili Amasai, thumrāwui kathāna chiwuitungli Manglāna zangmida, 
ana hānga: “Ithum nawuina, O David; nawui sāchingra, O Jessewui nao! 
Chingrihairanu, nali khangachonbinglila chingrihairanu! Kaja nawui Varena nali 
ngachonmi.” Chieina Davidna athumli khuisangda otva̱ sangasaksera. 

Manassehwui eina Kashurabing 

19Davidna Philistinenaobingli ngasoda Saulli rai sākhavai khavā atamli 
Manassehwui mi kaikha rāyāmsanga. (Chithālala Davidna mangachonmana, 

kaja Philistinewui khamungabingna ngasanlaga, “Ithumli thikhavai, awui 
akhavā Saulwui mijang asāhaora” jihaowa). 

20Ana Ziklagli khavā eina Manassehwui mibingna Davidli rākazangbing: Adnah, 
Jozabad, Jedia-el, Michael, Jozabad, Elihu, kala Zillethai athum hi Manasseh 
shangwui raimi thingkhawui khareiyana. 

21Ngaponzā kazatbingli Davidna khangarar tharan athumna ngachonmi, kaja, 
athum raikapinga kala raimi kathānabing mānga. 

22Thangkachida Davidli ngachonkhavai kharā mi machatlakmana; kala Varewui 
raimibing thāda shānla makhuithuwa. 

Davidwui Raimi 

23 PROHOna hāngkahai athishurda Saulwui wungram Davidli mikhavai, Hebronli 
leilakha awuili rākazang, raisāri kasā raimi akhumbingwui shang-shangwui 
mashing chi hina. 

24Judahwui chāngvei kazei kaphungbing thingtharuk shāchishat. 

25Simeonshi raikapingbing, thingshini shākha. 

26Leviwui thingmati shātharuk. 

27Aaron shimkhurwui wungnao Jehoiadali ngasoda ashi thingkathum shāshini. 

28Kapinga yaronnao Zadokli ngasoda avāva̱ shimkhurwui raithanmebing 
maga̱da khani. 

29Benjaminshi, kaja Saulshi theisā, thingkathum, kha chiwui ngachaili athum 
kachungkhana Saulshi shimkhurli ngavapta leisai. 

30Ephraimpāshi shimkhurwui aming kazat, raili kaping-kapanga mi thingmaga̱ 
shāchishat. 

31Davidli awunga sangkhavai mingsinlaga hokakhui Manasseh shang 
ngayarpakwui eina thingtharāda chishat. 

32Atamwui athishurda Israelna sāphalungki kaji theithangkhamei Issacharwui 
kathānbing shākhanili ngasoda ashi theisā katonga. 

33Raili vākhamasuiya kala kazei chāngvei kaphunga, Davidli ning akha sāda 
ngachonkhame Zebulunwui mi thinghangphangā; 

34Naphtalishi kazei chāngvei kaphunga mi thingthumrāda shinili ngasoda 
raithān thingkha. 

35Raisāri ngavaiser kaje Danwui mi thingmaga̱da chishat shātharuk. 

36Raili vākhamasuiya Asherwui mi thinghangmati. 

37Jordan makānda khalei Reubenwui, Gadwui, kala Manassehwui ngayarpakwui 
eina, raisāri peida khalei mi lakh akha thingmaga̱na. 

38Rai kasābing athum saikorana raisāri shaksāriplaga Davidli Israel 
saikorawuitungli awunga sangasakchao khavai athumna Hebronli vai; chi 
tākam eina Israel khangateibingnala ning akha sāda Davidli awunga sangkhavai 
sai. 

39Athumna Davidli kathumthang ngasopamda phāshak phazā ngaruma, kaja 
achinā ngarāna athumwui vang khangarān saikora sāmi. 

40Kala luinganaili khaleibing, Issachar, Zebulun, kala Naphtaliwui eina 
kashakazā, sam, kashima khamui, drakhātheikao, drakhāra̱, thao, sei, yao, 
hikathāthā kachungkha, gadhā, ut, sigui, kala seivā eina phungrāmi, kaja 
Israelnaobingwui ringkaphā atamna. 

1 Thotrinchān 13 

Varewui Ningkhami Oko Vākakhui 
(2 Sam 6.1-10) 

1  Thingthingwui kala shāshāwui raithānbing, kala kathāna kachiva̱li Davidna 
ngasanyangsera. 

2Kala Israel yarui saikorali hānga, “Nathumna hi phāra jiakha, 
kala PROHO ithumwui Varewui khamayaakha, ithumna Israel apam saikorali 
khalei ichināngarāli pao milaga, pāngmonbingla, Levibingla, seizat khalei 
keinungli kapam athum saikorala ngarumda ithumwuili rāseranu. 

3Laga Saulwui atamli horhaikasā, Varewui ningkhami oko chi akhuiluisa.” 

4Yarui kazip saikorana chi phāra jihaoda mayāserhaowa. 

5  Chiwui vang eina Kiriath-jearimwui eina Varewui oko chi akhui khavai 
Davidna Egyptwui Shihor eina thuilaga Hamathwui zangkhavai vāshungda 
khalei Israelnao saikorali kazip khuisera. 

6 Varewui ningkhami oko PROHOwui ming eina phokkhami cherubimwuitungli 
chipam kahai oko chi khuiung khavai David kala Israel saikora Baalahli, kaja 
Judahwui Keriath-jearimli vai. 

7Kala athumna Varewui ningkhami oko chi Abinadabwui shim eina akhuida 
seigari kadhar akhawuitungli khuiphunga. Uzzah eina Ahiona gari chi thaozata. 

8David kala Israel saikora mathānthup eina Varewui mangāli, athumwui yang 
eina, sipa̱, tingteilā, phung, kortar kala talla̱ khongda laa sai. 

9Athumna Chidonwui lanpumli ungkashung eina Uzzahna pāng eina ningkhami 
oko chi yonkhui, kaja seiphei ngaphokta kongluiki jihaowa. 

10Kha Uzzahna ningkhami okoli kasingwui vang PROHOna malungvāthaoda, ali 
sāthathaowa. 

11Uzzahli sāthat kahaiwui vang David malungvāthaowa; kala aja eina tangda 
apam chili Perez-uzza da hoda lei. 

12Kala chithang, Davidna Vareli ngacheehaida hānga, “Kathāda ina Varewui 
ningkhami oko hi shimli khuiungpairakhala?” 

13Chieina ningkhami oko chi awui shim Davidwui keinungli makhuiungmana, 
kha Gittpa Obed-edomwui shimli khuizanghaowa. 

14 Varewui ningkhami oko chi Obed-edomwui shimli kachāng kathum haihaisai; 
kala Obed-edomwui shimkhurlila ashiwui khalalei saikorali Varena somi. 

1 Thotrinchān 14 

Jerusalemli Davidna Kasāsābing 
(2 Sam 5.11-16) 

1Tyrewui awunga Hiramna Davidli paomebing chihovai; kala shim sākhavai 
cedarthingla, ngalung mistrila, thing mistrila chihovai. 

2Chi theilaga, PROHOna ali Israelwui awunga sakhangasakna, kala awui yur 
Israelli mai kākhangasakna da theikhui. 

Jerusalemli Davidwui Nao Pharākasang 

3  Davidna Jerusalemli leilakha prei chungmeida khui, kala mayarnaola sha̱naola 
kachungkha pharai. 

4Jerusalemli leilakha pharākakhui naobingwui aming hina: Shammua, Shobab, 
Nathan, Solomon, 

5Ibhar, Elishu-a, Elpelet, 

6Nogah, Nepheg, Japhia, 

7Elishama, Beeliada, kala Eliphelet. 

Philistinenaobingli Khayui 
(2 Sam 5.11-25) 

8  Davidli Israel katongawui awunga sangda tharchisinmihaira kaji kashā eina 
Philistinenaobingna Davidli phāvai: kala Davidna chi kashā eina athumli ngarar 
khavai angaroka. 

9Chitharan Philistinenaobingna Rephaimwui tampākli ngaponzatsai. 

10Kala Davidna Vareli ngasana, “Philistinenaobingli mavāngararrakhala? Nana 
athumli iwui pāngli horsangmirala?” da khangahān eina, PROHOna ali, “Vālu, 
athumli nawui pāngli horsangmira.” da hānga. 

11Chieina ana Baal-perazimli vāda athumli yuihaowa, kala Davidna, “Kong 
kashok thāda yangkashibingli Varena ipāng eina yuingasakhaira” da hānga. 
Chiwui vang eina apam chili Baal-perazim da hoi. 

12Yangkashebingna athumwui vare nothaserhaida, Davidna riktā ngasakhaowa. 

13  Philistinenaobingna latluida tampākli rangararluiya. 

14Davidna Vareli ngasankhalui tharan, Varena hānga. “Athumwui thili mavālu, 
kha kuikhuilaga balsam thing khalei chili kāroda athumli ungngararlu. 

15Kala balsam thingrong tungli mi kazatkhon kashā tharan nathumna 
shokngararlu; kaja, Philistinenaobingli sāthat khavai Varena rida vahaira.” 

16Varena kakaso athishurda Davidna sai, kala Gibeon eina thuida Gezer 
vāshungda Philistinenaobingli sāthata. 

17Davidwui mingkhamayāng ngalei saikorali vāshunga, kala PROHOna yur 
saikorawui ningli ngachee khavai sangmi. 

1 Thotrinchān 15 

Varewui Ningkhami Oko Khuiung khavai Khangarān 

1  Davidna awui vang David keinungli shim sākhui; kala Varewui ningkhami oko 
haikhavai kachonshim akha sākhui. 

2 Kala Davidna hānga, “Levinaobing maningla Varewui ningkhami oko 
khipānakha maphungpaimana, kaja PROHOwui ningkhami oko chi phungkhavai 
kala otram ngatha̱ching khavai PROHOna Levinaobingli kapangkakhuina.” 

3Kala PROHOwui ningkhami oko chi ana ngarān kahai apam chili unghai khavai 
Israel saikora Jerusalemli kazip ngasaksera. 

4Kala Davidna Aaronwui naomayara eina Levinaobingli kazipkhui: 

5Kohathshi shimkhurwui wungva̱ Urielna thānda achinābing shākha maga̱, 

6Merarishiwui wungva̱ Asaiahna thānda shākhani maga̱, 

7Gershomshiwui wungva̱ Joelna thānda shākha thumrā. 

8Eli-zaphanshiwui wungva̱ Shemaiahna thānda shākhani; 

9Hebronshiwui wungva̱ Elielna thānda hangchishat; 

10Uzzielshiwui wungva̱ Amminadabna thānda shākha tharāda khanina. 

11Chiwui thili Davidna pāngmonbing Zadok eina Abiathar, kala Levipa Uriel, 
Asaiah, Joel, Shemaiah, Eliel, kala Amminadabli vāhokhui ngasakta, 

12athumli hānga, “Nathum hi Levi shangwui avāva̱ ngarā shimkhurwui 
kathānasera, nathumla, nachinā ngarāla tharmathengserlaga 

Israelwui PROHO Varewui ningkhami oko akhuida ina ngarān kahai shim chili 
unghailu. 

13Kharethang nathumna makaphungwui vang, ithumwui PROHO Varena 
ithumwuitungli malungkhavāt rāngasakhaowa, kaja tharchisin kahai chili 
ithumna mangasharthuwa.” 

14Chiwui vang eina Israelwui PROHO Varewui ningkhami oko chi akhui khavai 
Levinaobing eina pāngmonbingna tharmatheng ngasaka. 

15Kala PROHOwui tui Mosesna kakaso athishurda Levinaobingna Varewui 
ningkhami oko chi thingphān sanglaga athum yartuili ngava̱ ngasaka. 

16Levinaobingwui chinaongarā laa kasābingna ringkaphāwui laa kajuikhon eina 
laawui akap-akai tingteilā, lyre kala kortar ngasoda sakhangayibing kapangrālu 
da Davidna Levinaobingwui khareiabinglila kasoi. 

17Chiwui vang eina Levinaobingna: Joelwui naomayara Heman; awui achinā 
Berechiahwui naomayara Asaph; Merariwui naomayarabing kala achināngarā, 
Kushaiahwui naomayara Ethan athum hili phāsanga; 

18athumli ngasoda kakhane athi kazangbing: Zechariah, Ja-aziel, Shemiramoth, 
Jehiel, Unni, Eliab, Benaiah, Ma-aseiah, Mattithiah, Eliphelehu, kala Mikneiah; 
kala, ngavei khamayona Obed-edom eina Je-ielna. 

19Laa kasābing, Heman, Asaph kala Ethan athumna pithrai kortar singa; 

20Zechariah, Azi-el, Shemiramoth, Jehiel, Unni, Eliab, Ma-aseiah, kala Benaiah 
athumna tingteilā huida Alamothwui laakhano athishurda sai; 

21kha Mattithiah, Eliphelehu, Mikneiah, Obed-edom, Je-iel, kala Azaziah 
athumna thānda lyre singlaga Sheminithwui laakhano eina sai. 

22Leviwui laa kathān Chenaniahna laa chi thānra, kaja chi ana sathei. 

23Berechiah eina Elkanahna ningkhami oko chi khamayona sāra. 

24Shebaniah, Joshaphat, Nethanel, Amasai, Zechariah, Benaiah, kala Eliezer, 
pāngmonbing china Varewui ningkhami oko mangā chili talla̱ ̱ khongra. Obed-
edom eina Jehiahnala ningkhami oko wui vang khamayona sai. 

Ningkhami Oko Jerusalemli Khuikhaung 
(2 Sam 6.12-22) 

25Chithāda sāda Davidla, Israelwui ararnaobingla, thingthingwui raimi 
kathānabingla zangda Obed-edomwui shim eina PROHOwui tuingashitwui oko 
chi khamathān eina ngasoda akhui. 

26PROHOwui tuingashit oko khangava̱ Levinaobingli Varena ngachonkhamiwui 
vang athumna mukvā shini kala yaovā shini da pha̱phayai. 

27Davidna khamayinga phahon katuma sāri khamathā ngavai; ningkhami oko 
khangava̱ Levinaobingla, laa kasābingla, kala laa thanme Chenaniahla chithāda 
ngavaisera; kala Davidna ephod ngachai. 

28Chithāda sāda Israel saikorana PROHOwui tuingashitwui oko chi vaolaga 
angajikhon, talla̱ ̱, kortar, kala tingteilā eina lyre ngasoda unga. 

29 PROHOwui tuingashit oko chi Davidwui keinungli khuikhaung eina, Saulwui 
naongalāva̱ Michalna charfali yangshoka, kala Awunga Davidna mathānthup 
eina pheichak kasā chi theida yangkharinglakhaowa. 

1 Thotrinchān 16 

1Davidna ngarān kahai kachonshimlungli athumna Varewui ningkhami oko chi 
zanghaihaowa; kala rikkatāchigat eina ningyatchigatla Vareli pha̱phayai. 

2Davidna rikkatāchigat eina ningyatchigat kupkahai tharan Davidna PROHOwui 
ming singda mibing saikorali somi; 

3kala sha̱nao mayarnao mateila Israel saikorali khamui hāngkharip, sāmarim 
akharip, kala drakhātheikao hāngkharip da yaowa. 

4Chili lāngda PROHOwui ningkhami oko mangāli pamda Vareli pomi khavai 
masot mikhavai, ningkashi chithei khavai Levinao mi kaikhali kapangsanga. 

5Asaphna kathāna sai, awui thili Zechariah, Je-iel, Shemiramoth, Jehiel, 
Mattithiah, Eliab, Benaiah, Obed-edom, kala Je-iel; athumna tingteilā eina lyre 
singa, kala Asaphna kortar katinga, 

6Benaiah eina Jahaziel pāngmonna Varewui tuingashit oko ngalemli talla̱ atam 
makaila khongpama. 

Masotkhami Laa 
(Laa 105.1-15, 96.1-13, 106.1, 47, 48) 

7Chiwui thili, Davidna PROHOli ningkashi khamiwui laa Asaph eina achinā 
ngarāna sākhavai rimeithuida phāsanga. 

8  O PROHOli ningkashi milu, amingli ngakaolu; awui otsak mibingli theingasaklu! 

9Amingli masotlaa sālu, awui matakhak kahai otsak hāngmilu. 

10Kathara amingli tekmateiranu, PROHOli kaphābingwui ning mathānranu! 

11 PROHOwui pangshap phālu, ana ngasokhami phāchinglu! 

12Ana matakhak kahai ot sākahai phaningunglu, maphaningkharar otsak, ana 
hangtā kahai mashun bichar saikora! 

13O awui rao Abrahamwui naothei, kapangkhui kahai, Jacobwui naomayarabing! 

14A ithumwui PROHO Varelaka; okathui hupta ana bichar sākhamena. 

15Awui tuingashit khamalai mavaimana; ana kaso kahai tuila thot thingthing 
phaningchinga, 

16  Abrahamli tuingashit sākahai, Isaacli ngashitsang kahai, 

17  awui shiyan sāda Jacobli hangkhami, khangachei maleila Isaacli ngashit kahai, 

18“Canaan ngalei nali mira, hi nawui shimlui sāra.” da hanghai. 

19Athum kateokhalakha, mina matheikhami atamli, chili ram kazata sāda, 

20yur akhawui eina yur akhali, wungram akhawui eina wungram akhali 
zatlakha, 

21  ana nathumli khipānakha mayansai ngasakmana; athumwui vang eina 
awungabingli khararda, 

22hānga, “Ina tharchisinmi kahaiali masāphāphālu, iwui marānbingli sākashi 
masālu!” da hānga. 

23  Okathui hupta PROHOli solu! Thangkachida awui huikhami tui hāngmilu. 

24Awui tekhamatei miyur saikorali chishātlu, awui matakhak kahai otsak yur 
saikorali hānglu! 

25Kaja PROHOva hakmahālaka, khayāshilak eina khorumphalungra; vare 
saikorawuitungli Ali ngacheerang phaningra. 

26Kaja miwui varebing meoma̱ mānga; kha kazingram PROHOna sai. 

27Khangamla, khayākakāla awui mangāli lei; yāng kala khamathānla awuili 
leisera. 

28Amingli mikharān O miyurwui shimkhur saikora, PROHOli masot chigatlu, 
tekhamatei, pangshap PROHOli milu. 

29Amingli tekhamatei mikharān khuirāda amingli milu kathara sāri shaksāda; 
PROHOli khorumlu; 

30okathui hupta ali ngacheelu; apuk-apaga mangachei khavai ana 
rungshingmihaira. 

31Kazingramna mathānranu, okathuina ringphāranu! kala saikorana, “PROHOna 
munga” da hāngranu! 

32Ngayi kala chiwui lungli khaleibingna ngaphaoranu, luiwukna kala chiwui 
lungli khalei huptana mathānranu. 

33Chieina ngahong thingna PROHOwui mangāli khamathānwui vang laa sāra, kaja 
ana okathuili bichar sākhavai rai. 

34  PROHOli ningkashi milu, kaja a kaphāna; kaja awui makhangachei leikashi 
katang mavaimana! 

35  Hithādala hānglu: “Ithumli ngatangmilu, O ithumwui huikhame Vare, ithumli 
kahuimilu yur khangateiwui eina kazipkhuida kahuimilu; kathara nawui mingli 
ningshichingra, tekhamatei chiwui vang masot chigatra! 

36Israelwui PROHO Vare chili katang mavaila soranu” Chieina mi saikorana 
“Amen” da hāngda PROHOli masot chigata. 

Jerusalem eina Gibeonli Khokharum 

37Thangthangwui sakhangayi ot chi, PROHOwui tuingashit okowui ngalemli 
pamda otram ngatha̱ching khavai, Davidna Asaphli ngasoda achinā ngarāli chili 
haihaowa. 

38Obed-edomlila ngasoda awui mi hangtharukta chishat chili haihaowa, kaja 
Jeduthunwui naomayara Obed-edom eina Hosahna khāmong khamayona sai. 

39Kala pāngmon Zadokli ngasoda achināngarā pāngmonbinglila PROHOwui 
tabernacle pam chiya, Gibeonwui kajuiya pamli haihaowa, 

40Israelli PROHOna kakaso kapi kahai athishurda hanphutungli rikkatāchigat 
ngathor ngazin pha̱phayāching khavai kahaina. 

41Athumli ngasoda Heman eina Jeduthunla PROHOwui makhangachei leikashi 
chiwui vang ali ningkashi mikhavai mingsinda hokakhui athum zangsera. 

42Kathara laa sākhavai Heman eina Jeduthunna talla̱ eina kortar singa. 
Jeduthunwui naomayarabingli khāmong mayon ngasaka. 

43  Chiwui thili mi saikora kachichāshiwuili ungserhaowa, Davidla ashi shimli 
somi khavai unghaowa. 

1 Thotrinchān 17 

Nathanwui Pao Davidli Kachiphun 
(2 Sam 7.1-29) 

1Davidna awui shimli pamlakha marān Nathanli hānga, “Yanglu, ina cedarthing 
eina kasā shimli pamda lei; kha PROHOwui tuingashit okova kachonshimli haili.” 

2Chieina Nathanna, “Nawui kaphaning athishurda sālu kaja Varena nali 
ngasomida lei.” da Davidli hānga. 

3Kha chithang ngayā PROHOwui tui china Nathanli rāhānga, 

4“Vāda iwui rao Davidli ahānglu, kaja ‘PROHOna kahāngna: Nana iwui pamkhavai 
shim masāpaimara. 

5Kaja Israelli thānkashok eina thuida aja eina tangda ina shimli mapamlakrangli; 
kha kachonshim akhawui eina kachonshim akhali, kasompam akhawui eina 
akhali zatrāhaira. 

6Ina Israel saikorali ngasoda apam saikorali kazat hili Israelwui wungva̱-
wungvābing, iwui mibingli homluda kaso kahaibingli; “Khiwui vang nathumna 
ili cedarthingwui shim masāmimakhala” da ngathinghairala?’ 

7“Chiwui vang eina iwui rao Davidli nana hithāda hāngra, 
‘Ashangva̱wui PROHOna kahāngna, nana yaobingli shurzatta seihomphungli 
zatlakha, iwui Israel mibingwui wungnao sāranu da nali ina hokhui; 

8nawui kazazatpamli ina ngasomi; kala nawui yangkashebingli nawui eina 
shimān ngasaka; kala okathuili khangamabingwui ming thāda nalila aming 
kazat akha sāngasakra. 

9Iwui mibing Israelwui vang apam akha phākhuida athumli chili pamngasakra, 
athumna chili chipamda masheikhautluimara; kala khare kachāngwui thāda 
sakashi mibingna athumli masāshimānluimara, 

10iwui Israel mibingli mungkhavai wungva̱-wungvābing phākasangwui eina 
thuida; ina nawui yangkashibingli shimithaora. Chili lāngda PROHOna nawui 
shim akha sakāmira da ina kahāng hina. 

11Nawui mirin peihaida navā ngarāwuili vauki kaji tharan, nawui naothei 
reisang ngasakta, nanao akhali awui wungram sākāmira. 

12Ana iwui vang shim akha sākāmira, kala awui wungram ina sākāmida katang 
mavaimara. 

13 A iwui nao sāra, I awui avāva̱ sāra; rida leikasābingwui eina iwui 
makhangachei leikashi khuithui kahai thāda ina awui eina makhuithuimara, 

14kha katang mavaila iwui shimli kala iwui wungramli leingasakra kala awui 
wungpamkhong katang mavaimara kaji ungshungra.’” 

15Tuibing hiwui athishurda kala rākachithei hiwui athishurda Nathanna Davidli 
ahānga. 

16Chieina Awunga Davidna PROHOwui mangāli zangpamda hānga, 
“O PROHO Vare, I khina da, kala iwui shimkhur hi khina da nana hiyākha 
phaningkhamikhala? 

17O Varivara, hiya nawui miktāli kateo otsak ngasāsai, hili lāngmeida, naoda rāki 
kaji naraowui shimkhurla, kala naoda rāki kaji thotbingla chitheimihaira, 
O PROHO Vare! 

18Naraoli khayā kākhangasakwui vang David ina khi hāngluirakhala? Kaja 
naraoli nana katheina. 



775 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

19Narao iwui vang, O PROHO, kala nawui ningkachāng athishurda hiyākha 
hakkhamatai ot saikora hi samida kachitheila chitheimihaira. 

20Ithumna kashā athishurda, O PROHO nakathā, kala Vare khangatei 
maleiluimana. 

21Varewui mi ngasā khavai ana vāngatangda, hakkhamahā khangachee otsak 
eina nakhalatta naming leingasakta, Egyptwui eina ngatangkhui khavai 
athumwui mangāli khalei yurbingli kashamshokkhame nawui Israel mibing 
thāda okathuili yur khangatei kali leilikhala? 

22Israel mibing nawui mi sāching khavai nana sākhuihaira; kala, O PROHO, na 
athumwui Vare sāhaira. 

23Ara, O PROHO, naraowui pongli kala awui shimkhurwui pongli nana hāngkahai 
athishurda mashimānda ungkashung ngasāranu; 

24kala naming katang mavaila mingmayangmeiranu, kala ‘Israelwui Vare, 
saikorawui PROHO hi Israelwui Vare papama’ da hāngmihaira, kala narao 
Davidwui shimkhur mashimānda leichingra. 

25Kaja, iwui Vare nana, naraowui shim sākāmira da nana ali rachitheimihaira; 
chiwui vang narao ina nawui mangāli seihā sākashapna. 

26PROHO, nava Varena; kaphā ot hi narao ili ngashitsangmihaira; 

27ara chiwui vang eina, narao iwui shimkhurli sokhami china nali ringkaphā 
ngasā ngasakranu, chithāda nawui mangāli leichingranu; kaja, O PROHO, nana 
somi kahai chi mashimānda leichingki kajina.” 

1 Thotrinchān 18 

Davidna Rai Khayui 
(2 Sam 8.1-18) 

1  Davidna Philistinenaobingli yuihaida athumli hamsang ngasaka; kala 
athumwui eina Gath kala chiwui kha̱ khalalei ana khuisera. 

2Ana Moablila yuihaida, athumla Davidwui rao sāsera, kala shai khuirāmi. 

3Euphrates kongli awui onrā sākā khavai Hamathshong khavā atamli Zobahwui 
awunga Hadadezerlila yuihaowa. 

4Awui eina Davidna siguigari thingkha, sigui raimi thingshini kala phei raimi 
thingmaga̱ khuiya; kha gari kaphunga siguibingwui phei sātekmiserhaida gari 
shākhawui vangmang taimi. 

5Zobahwui awunga Hadadezerli ngachon kavai Damascusli khalei Syrianaobing 
rāda athum thingmaga̱da khanili Davidna shaothathaowa. 

6Chiwui thili Davidna Damascuswui Syriali raimi pamkhavai akha haihaowa, 
kala Syriawui mibingla Davidwui rao sathuihaoda shai chigata. Davidwui 
kazatpam kachiva̱li PROHOna maiyā ngasaka. 

7Hadadezerwui eina chāngvei awui raimibingna khuikaphung chi Davidna 
khuilaga Jerusalemli khuiunghaowa. 

8Kala Hadadezerwui keinungbing Tibhath kala Cunwui eina pithraisā Davidna 
kachungkha khui; chieina Solomonna pithraiwui shamadrunao, pithraiwui 
pakra̱ kala khorkhong sākhui. 

9Hamathwui awunga Touna, Zobahwui awunga Hadadezerwui raimi katongali 
Davidna yuihaira da kashā tharan, 

10anaomayara Hadoramli Davidwuili chihovada ringkaphawui salamtui ahāng 
ngasaka kaja Hadadezerli rai salaga ana yuihaowa; Hadadezar hi Touli rai 
sachinga. Kala ana Awunga Davidli sināwui, lupāsāwui, kala pithraiwui ot ayur 
ngateiteida khuivāmi ngasaka; 

11otbing chieina ngasoda, Awunga Davidna, yur khangateiwui eina kaja, 
Edomwui eina, Moabwui eina, Ammonwui eina, Philistinewui eina kala 
Amalekwui eina akakhui sinā lupāsā chi PROHOli tharchigatserhaowa. 

12  Zeruiahwui nao Abishaina Edomwui mi thingtharāda chishat Machi Leiwukli 
shaothata. 

13Ana Edomli raimi haikhavai sākai; kala Edomwui mibing Davidwui rao 
sathuiserhaowa. Davidna kazatzatpam kachida PROHOna maiyā ngasaka. 

14  Chithāda sāda Davidna Israel saikorawuitungli mungda, awui mi saikorali 
ngaraichā eina mashun-makhui bichar sāmi. 

15Kala Zeruiahwui nao Joabna raimibingli yanga; Ahiludwui naomayara 
Jahoshaphatna kapime sai; 

16Ahitubwui nao Zadok eina Abiatharwui nao Ahimelechna pāngmon sai, kala 
Shavshana kapime sai; 

17kala Jehoiadawui naomayara Benaiahna Chereth eina Pelethnaobingwui 
raimitungli yanga; kala Davidwui naongarābingna awungawui otpamli otva̱ 
sāsera. 

1 Thotrinchān 19 

Ammonnao kala Syrianaoli Khayui 
(2 Sam 10.1-19) 

1Khaleilaga Ammonwui awunga Nahash thihaoda anaomayarana awui mahut 
thuishina. 

2Chieina Davidna, “Nahashwui nao Hanunli ina lumtir eina sāra, kaja avāva̱na ili 
ngavaplak eina leisai.” da hānga. Chiwui vang avāva̱ kathiwui vang kakhanang 
chithei khavai paomebing chihovai. 

3Kha Ammonwui wungnaobingna Hanunli hānga, “Hāngphanep khavai Davidna 
mi chihokharā hi navāli khayākashina da phaningla? Nawui ngalei ngapaikhui 
khavai rairui chihokharā maningmala?” 

4Chiwui vang eina Hanunna Davidwui raobing chi tukkhuilaga kui 
simiserhaowa, kala kachonla ngahunpat tāmihaida, shaksha̱ eina tangda 
ngavailaga shiunserhaowa; 

5Pao chi kashā eina Davidna mi chihovāda angarok ngasaka, kaja, athum 
khayakshunhaowa. “Nathumwui morhā maphoranglakha eina tangda Jericholi 
pamsālu, laga ungnaolu.” da awungana hānga. 

6Ammonnaobingna Davidli yangkharing khavai ot sāhaira da athum khalatta 
theikahaiwui vang, Mesopotamiawui eina, Aram-maacahwui eina, kala 
Zobahwui eina, siguigarila kala sigui kasing mila masā khavai, Hanun eina 
Ammonbingna lupāsā kg. thingthumrāda mati chiphunvai. 

7Athumna siguigari thingthumrāda khani masākhui kala Maacahwui awungana 
awui raimi thānlaga Medebali rairum asai. Ammonnaobingna kha̱ kha̱wui eina 
mi kazipserlaga rai sākhavai vai. 

8Chi kashā eina Davidna Joabli ngasoda kapingpinga raimibing chihoi. 

9Ammonnaobingna raisāri shaksāriplaga keinungli zangkhavai ngaveishong 
ngaher eina vānganinga, kala ngasokharā awungabingna khamashā pamli pama. 

10Mangāshongla, khanukshongla rai rāhaira kaji Joabna kathei tharan, Israelwui 
eina khamathāthā mi kapangkhuilaga Syrianaobingli ngarar khavai sai; 

11awui mi kateibing chi achinā Abishaili horsangmida Ammonnaobingli ngarar 
khavai sāhaowa. 

12Kala ana hānga, “Syrianaobingna ili singyuihaiakha nana rāngachonmilu; kala 
Ammonnaobingna nali singyuihaiakha ina nali rāngachonra. 

13Mangacheelakalu, ishi yurwui vang kala ithum Varewui keinungwui vang 
mayara sāda ngararsa; kala PROHOna phara kaji chi eina vairanu.” 

14Chieina Joab kala ali khangaso awui mibingna Syrianaobingli ngarar khavai 
ngaher eina anganingda awui mangāli athum yāmhaowa. 

15Syrianaobing yāmhaira kaji chi Ammonnaobingna theilaga athumla Joabwui 
achinā Abishaiwui eina keinungli yāmzanghaowa. Kala Joabna Jerusalemli unga. 

16Syrianaobingli Israelnaobingna yuihaira kaji chi theilaga Euphrates makānda 
khalei Syrianaobingli ahokhui khavai paomebing chihovai, kala Hadadezerwui 
raimi kathāna Shophachna thana. 

17Chi Davidli kahāng chitharan, Israel saikorali kazipphungda Jordan makānlaga 
athumli angarar khavai awui raimi ngarānpinghaowa. Davidna Syrianaobingli 
ngarar khavai awui raimibing ngaherda angarara. 

18Israelnaobingwui mangāli Syrianaobing yāmhaowa; kala Davidna Syriawui 
siguigari kathao mi thingshini, phei raimi thinghangmati sāthata; kala raimi 
kathāna, Shophachlila sāthathaowa. 

19Israelnaobingna yuihaira da Hadadezerwui raimibingna kathei eina athumna 
Davidli hamsangda awui mi sāhaowa. Chiwui eina thuida Syrianaobingna 
Ammonnaobingli mangachonluingaithuwa. 

1 Thotrinchān 20 

Rabbahli Davidna Khayui 
(2 Sam 12.26-31) 

1  Kum chiwui mayokachāng, awungabing rai khavā atamli, Joabna raimi 
thānlaga Ammonnaobingwui kha̱-kha̱li kaivai, kala Rabbahli kuinamhaowa. Kha 
Davidva Jerusalemli pamsai. Kala Joabna Rabbahli yuihaowa. 

2Davidna aram awungawui kuihon akuiwui eina khui. Kuihon chi sinā kg. 
thumrāda mati sha̱kha rita, kala aman kasaka ngalung akha zangsai; kala chi 
Davidwui kuili ngahonhaowa. Keinung chiwui eina thongthāng kachungkha ana 
khuiunga. 

3Kala apam chili leikasā mibingla khuiungda, horai, kenti kala ngahā singda ot 
sāngasaka; Ammonnaobingwui keinung kachida Davidna hithāda sāngasaka. 
Chiwui thili Davidla awui mibingla Jerusalemli latunghaowa. 

4  Hiwui thili Philistinenaobingli Gezerli rai shokhaowa; kala mireitheiwui 
naotun Sippaili Hushathpa Sibbecaina sāthathaida Philistinenaobing 
mayuithuwa. 

5Philistinenaobingli rai saluishita; kala Goliathwui achinā Gitpa Lahmili Jairwui 
naomayarana sāthathaowa. Lahmiwui zeipa̱ rā-kharakbingwui raphunthing 
rikkhaya. 

6Gathli rai sāluishitta, chili akho-arek kajui mi akha zangsai. Apang ngaworda 
pāngmareng tharuruk kai, pheila pheimareng tharuruk kāda, apheimareng 
pāngmareng katonga maga̱da mati kai; ala mireitheiwui naotunwui theisāna. 

7Ana Israelli mana̱kashi chitharan Davidwui achinā Shime-awui naomayara 
Jonathanna sāthathaowa. 

8Gath ngaleiwui mireitheiwui naotunbing hi David eina awui raimibingwui 
pāngli thisangserhaowa. 

1 Thotrinchān 21 

Davidna Mishān Kakhui 
(2 Sam 24.1-25) 

1Satanna Israelli yangshihaida, mi mashing shānkhavai Davidli rāsui. 

2Chieina Davidna Joab kala raimi kathānabingli hānga, “Beer-sheba eina thuida 
Dan eina tangda mi mashing shānkhuilaga kayākha leikhala kaji ili unghānglu.” 

3Kha Joabna hānga, “Arui leida khalei hili PROHOna shākha shida 
ngarumsangmiranu! Athum hi, iwui amei awunga, ishāmei nawui mi 
maningsermala? Chithākha ishāmeina khiwui vang theingaihaokhala? Khiwui 
vang Israelli khayon rāngasakngaikhala?” 

4Kha Joabwui tuili awungawui tuina yuihaowa. Chieina Joabna Israelwui apam 
saikorali vālaga Jerusalemli latunga. 

5Kala mibing shānkakhui mashing chi Joabna Davidli khuiungmi. Israel 
saikorawui alungli raighai singkathei mi thingnamkha kala lakhkha leisai; kala 
Judahwui alungli raighai singkathei lakh mati thinghangshini leisai. 

6Kha chili Levibing eina Benjaminbing mashānsangmana, kaja awungawui tui 
chi Joabna mamayāngaithuwa. 

7Kha otsak hili Varena maringphāmada Israelli tandi mi. 

8Davidna Vareli hānga, “Ina sākahai hili morei haklak eina sāhaira. Kha ara ina 
nali seihā sali, naraowui khayonkhamāng hi kakhuithuimihaolu; kaja ina 
mangma̱lak eina sāhaira.” 

9Chieina Davidwui marān Gadli PROHOna hānga, 

10“Vāda Davidli hānglu, ‘PROHOna kahāngna, ina ot kathum hi khamina hiwui 
ngachaili akha kapangkhuilu, ina chi nali sāmira.’” 

11Chieina Gadna Davidli ahānga, “PROHOna kahāngna, ‘Nana ningkachāng chi 
khuilu: 

12Kum kathum chāmrei khuirakā; yangkashiwui raighaina nali yuida kachāng 
kathum sākashimān khuinika; maningkha PROHOwui raighai eina sākathat, kaja, 
kathumthangwui vang kazātkashi rāda kazingraowui pāngli Israelnaobing 
apam kachida thitha̱nikhala?’ Arui machuklaga hānglu, ili kachihopāli khi 
unghānglu kajikhala.” 

13Chieina Davidna Gadli hānga, “I wuk-khananglākhaira; I PROHOwui pāngli 
tāzangtha̱ga, kaja awui lukhamashan hakmahālaka; kha ili miwui pāngli 
matāzang ngasakmialu.” 

14Chiwui vang Israelwui alungli PROHOna kazātkashi chihorai; kala mi 
thinghangshini pitā ngasakhaowa. 

15Kala Varena kazingrao chili Jerusalem shimān ngasak khavai chihovai; kha ana 
shimān ngasakura kaji tharan PROHOna chi theilaga, ana zakkashi saki kajiwui 
eina ning ngacheihaowa. Kala shimān ngasakkida khalei kazingrao chili, 
“Shaphaira, napāng khalanhaolu.” da hānga. Atam chili kazingrao chi Jebuspa 
Ornanwui lanpum ngalemli nganingsai. 

16Davidna yangkakā eina PROHOwui kazingrao china okathui eina kazingram 
ngachaili nganingkasā thei, kala apāngli raighai singlaga Jerusalemshong 
katingvai. Chieina David kala kathānabingna bora ngavaida 
ngakhumshamsanga. 

17Kala Davidna Vareli hānga, “Mi mashing shānkhui khavai kakaso chi ina 
maningmala? Makaphā-makhayā morei kasaa chi ina. Kha yaonaobing hina khi 
sāhaokhala? O PROHO iwui Vare, ina seihā sali, napāng iwuitungli kala ishāvāwui 
shimkhurtungli tāranu; kha kazātkashi hi nawui mibingwuitungli matā 
ngasakmialu.” 

18Chieina PROHOwui kazingrao china Davidli, Jebuspa Ornanwui 
lanpumli PROHO wui vang Davidna hanphut akha sakā khavai Gadli kasoi. 

19PROHOwui ming singda Gadwui tui kahāng thāda Davidna vai. 

20Chitharan Ornanna kehu zaisai; ana kapeivāda kazingrao chili thei, chieina ali 
ngasokasā anaomayara mati zangda athum khalatta ngathumhaowa. 

21Davidna Ornanwuili khavā eina Ornanna Davidli thei, kala awui lanpumwui 
eina angaroklaga khayāshilak eina akhoruma. 

22Davidna Ornanli hānga, “PROHOwui hanphut sākā khavai nawui lanpum hi ili 
aman mirān chieina yorsangmilu, chieina kazātkashi chi mibingwui eina 
hanthuihaora.” 

23Chieina Ornanna Davidli hānga, “Khuimilu; kala ishāmei awungana phāra kaji 
chi sāmilu; yanglu, rikkatāchigatwui vang iwui mukvā lei, thingwui vang 
okkaithing lei, kala muisakchigatwui vang kehula lei, ina saikora hi mikahaina.” 

24Kha awunga Davidna Ornanli hānga, “Kha ina aman chi peida mira; nawui 
chi PROHO wui vang ina thāda makhuimara, chili lāngda aman makazanga ot chi 
rikkatāchigat PROHOli ina machigatmara.” 

25Chieina apam chiwui aman sinā onlaga shātharuk Davidna Ornanli mi. 

26Kala Davidna apam chiwuitungli hanphut akha sākhuida PROHOli rikkatā 
kachigat, ningyatchigatla sāda PROHOli ngakaowa, kala ana ngahānkāmida 
rikkatā kachigatungli kazingramwui eina mei tāmi. 

27Chiwui thili PROHOna kazingrao chili kasoda raighai chi ahonli sangluihaowa. 

Khorumshim Sākhavai Apam 

28Jebuspa Ornanwui lanpumli PROHOna ngahānkākhami chi theida Davidna 
apam chili pha̱kaphayā ot sai. 

29Kaja Mosesna lamhāngli leilakha sākakhui PROHOwui tabernacle kala rikkatā 
kachigatwui hanphut chi atam chitharan Gibeonwui kajui apamli haihaisai; 

30kha Davidna Vareli ngasan khavai apam chili mavārarthuwa, kaja PROHOwui 
kazingraowui raighaili ngacheehaowa. 

1 Thotrinchān 22 

1Chieina Davidna hānga, “Hili PROHO Varewui shim sāra kala hili Israelwui vang 
rikkatā kachigatwui hanphut hili haira.” 

Khorumshim Sākhavai Khangarān 

2Israelwui alungli khalei kha̱mibingli kazipkhuida hokhuiser khavai Davidna 
kakaso mi, kala Varewui shim sākhavai ngalung kashānbingli lunggui 
shānngasaka. 

3Kala Davidna mari kachungkha kazipkhuida ngavei khāmongwui vang yotpi 
phashān khavaiwui vang mari kala pithraila maonkharar mashing kaziphai, 

4cedarthing mashānkharar haimi, kaja Sidon kala Tyrewui mibingna cedarthing 
kachungkha Davidli khuirāmi. 

5Kaja Davidna hānga, “Inaomayara Solomon hi nganuida lei kala ning 
makāshungranga kala PROHO wui vang sakāki kaji shim hi apam saikorali 
vāshungda tekhamateila kala mingkhamayāngla matakhak kahai khamathā 
shim akha sāngasakphalungra; chiwui vang eina ina 
ngarānsangmihaiphalungra.” Hithāda David mathiranglakha shimthingrā 
kachungkha ngarānsangmihaisai. 

6Chiwui thili anao Solomonli hokhuida Israelwui PROHO Varewui vang shim 
sākhavai kasoi. 

7 Davidna Solomonli hānga, “Inaomayara, iwui PROHO Varewui mingli ina shim 
akha sākhavai phaningsai. 

8Kha PROHOwui tui chi ili rāhānga, kaja, ‘Nana ashee kachungkha tāngasakhaira 
kala raila kachungkha ngararhaira; nana iwui mingwui vang shim 

masākāpaimara, khikhalajila okathuili nana iwui mangāli ashee chungna 
tāngasakhaira. 

9Yanglu, nali naomayara akha pharāra; ava chingri kahai mi ngasāra. 
Kuimareida khalei yangkashibingwui eina ina ali chingri kahai mira; kaja awui 
ming Solomon hora, kala awui thotli ina Israelli chingri vari kahai mira. 

10Imingwui vang ana shim akha sakāra. Ana inao ngasāra kala ina avāva̱ 
ngasāda, awui wungpamkhong Israelwui alungli mashimānda sakāmira.’ 

11Ara, inao, nana sāra da hāngkahai athishurda, nawui PROHO Varewui shim chi 
sākāshap khavai PROHOna nali ngasomiranu. 

12Israelwuitungli mung khangasak tharan PROHOwui ningkhami mayonshap 
khavai, mashun-makhui kala theishingkakhui ning PROHOna nali 
ngarumsangmiranu. 

13Chieina Israelwui vang PROHOna Mosesli kaso kahai ain kala shiyan-
chikanbing chi mayontitakha na reikasang ngasāra. Pangmalu, kala pingmeilu. 
Mangacheealu; malung maringalu. 

14PROHOwui shim sākhavaiwui vang chotlak eina ina, sinā matric ton 
thingkathum shāmati, lupāsā matric ton thingthumrāda mati, pithrai kala mari 
shānla makakhui kapeisanghaira; tarākha leili; thingla, ngalungla tarākha 
ngarānhaira. Chiwuitungli nanala phasangki kajina. 

15Nawuili ot kasā mi kachungkha lei: ngalung kashao mila, ngalung mistrila, 
thing mistrila, kala khangatatei pāngthem kathema shānla makakhui leili; 

16sinā, lupāsā, pithrai, kala mariwui ot sākathathei, kathethembing lei. 
Ngakarthuida sālu PROHOna nali ngasomiranu!” 

17Israelwui kathānbing saikoralila anaomayara Solomonli ngachonmi khavai 
Davidna kasoda hānga, 

18“Nathumwui PROHO Vare nathumli mangasomala? Apam kachiva̱li nathumli 
chingri kahai mamimala? Kaja rida pamkasābing iwui pāngli horsangmi, kala 
athumwui ngalei chi PROHO awui mibingli mihaira. 

19Ara, nathumwui ningla, wuklungla zangda nathumwui PROHO Vareli phālu. 
Ngakarthuida PROHO Varewui kathar shim chi sakālu, chithāda sāda PROHOwui 
tuingashit oko kala Varewui kathara khorkhongla PROHO mingwui vang sakakā 
shim chili khuizangpaira.” 

1 Thotrinchān 23 

1Davidna sarrei kahai tharan anaomayara Solomonli Israelwui awunga 
sāngasakhaowa. 

Levinaobing eina Pāngmonbingwui Ot 

2Israelwui kathānabing, pāngmonbing kala Levinaobing saikorali Davidna 
kazipkhuisera. 

3Levinaobing kum thumrāwui atungbing shānkhuida mi thingthumrāda chishat 
kāshunga. 

4Kala Davidna hānga, “Chiwui alungli mi thingmaga̱da matina PROHOwui shimli 
ot sāra, thingtharukna otva̱bing kala bicharkasābing sā jira;” 

5thingmatina shantri sāra, kala thingmatina masotlaa sākhavai ina sākakhui 
akap-akai chibing eina ngasoda PROHOli masotlaa chigatra. 

6Kala Levishi shang-shangwui athishurda Davidna angayar mathālak eina 
ngayeimi: Gershomshi, Kohathshi kala Merarishi da. 

7Gershomwui naomayara chi Ladan eina Shime-ina, 

8Ladanwui naomayarabing: Jehielna wungva̱na, kala Zetham eina Joel zangda 
athum kathumna. 

9Shime-iwui naomayarabing: Shelomoth, Hazi-el, kala Haran, athum kathumna. 
Hi Ladanshi avāva̱ ngarā shimkhurwui khararrabingna. 

10Shime-iwui naomayarabing: Jahath, Zina, Jeush kala Beriah. Athum mati hi 
Shime-iwui naomayarabingna. 

11Jahathna wungva̱na, kala Zizahna kakhanena; kha Jeush eina Beriahwui nao 
mayarnao tarākha maleithuda, chieina shānkakhui akhawui alungli avāva̱wui 
shimkhur ngasāhaowa. 

12Kohathwui naomayarabing: Amram, Izhar, Hebron kala Uzziel, athum matina. 

13 Amramwui naomayarabing: Aaron eina Moses. Tharmathengmeikap kaje ot 
tharchigat khavai, kala anaomayara eina tangda katang mavaila nganamkaphā 
thao riktaching khavai, PROHOli katang mavaila otram ngatha̱da awui ming 
singda somi khavai, Aaronli ngateihang eina phaishokhaowa. 

14Kha Varewui mi Moseswui naomayarabingli Leviwui shangli zangngasaka. 

15Moseswui naomayarabing: Gershom eina Eliezer. 

16Gershomwui naomayarabing: Shebuelna wungva̱na. 

17Eliezerwui naomayarabing: Rehabiahna wungva̱na; Eliezerwui naomayara 
khangatei maleiluimana, kha Rehabiahwui nao mayarnao kachungkhaya. 

18Izharwui naomayarabing: Shelomithna wungva̱na. 

19Hebronwui naomayarabing: Jeriahna wungva̱na, Amariahna kakhanena, 
Jahazielna kakathumana kala Jekameamna khamatena. 

20Uzzielwui naomayarabing: Micahna wungva̱na, kala Isshiahna kakhanena. 

21Merariwui naomayarabing: Mahli eina Mushi. Mahliwui naomayarabing: 
Eleazar eina Kish. 

22Eleazarna mayarnao mapharāla thihaowa, sha̱naomānga, ashiwui theisā, 
Kishwui nao mayarbingna athumli ngakuma. 

23Mushiwui naomayarabing: Mahli, Eder kala Jeremoth, athum kathumna. 

24Athum hi Leviwui naomayarabing avāva̱ ngarāwui shimkhur, avāva̱ ngarā 
shimkhurwui wungva̱bingna athum avāva̱wui aming athishurda kum maga̱ 
rarkahai kala chiwui atung PROHOwui shimli otram ngatha̱mi khavai 
chankahaibingna. 

25Kaja Davidna hānga, “PROHO, Israelwui Varena awui mibingli chingrihai 
ngasakta, ana Jerusalemli mashimānda pamda lei. 

26 Chiwui vang eina Levinaobingna tabernaclela, kala otram ngatha̱ khavaila 
phungung phungvā sākhavai maleiluimana.”— 

27kaja hi Davidna kasoda mishān shannaothui kaje, kum maga̱ kākashung kala 
chiwui atungli khalei Levinaobingna— 

28 “kha athumwui otna PROHOwui shimli otram khangatha̱ chili Aaronshi 
vānaongarāli ngachonmida, shimla, kayāngla, kathara ot sakhamathā, kala 
Varewui shimli otram khangatha̱ saikora hi athumwui ot sāra; 

29maiyan khamui kasā, tharāzatchigatwui mathir, kala khawok makazang 
khamui, thao khamanāt ot, kala saikorawui chungkhamei hakkhamei chi 
onkhami hikathāthāli ngachonmira. 

30Athumna ngathor kachida, PROHOli ningkashi, masotkachigat eina ngasoda 
nganingchingra, ngayāla chithāpapamra, 

31kala sabbaththang, changwokthang, phanitthang, PROHOwui vang rikkatā 
kachigat tharan, zimiksho kachung kateo athishurda athumna PROHOwui 
mangāli chithāda sāchingra. 

32Chithāda sāda Levinaobingna kazipshimla, kathara shimla athumna yangra; 
kala Aaronwui naomayarabing, achinā ngarāna PROHOwui shimli 
khokharumwui ot kasālila ngachonmiki kajina.” 

1 Thotrinchān 24 

1Aaronwui naomayarabing ngayarkakhai athishurda hibing hina. Aaronwui 
naomayarabing: Nadab, Abihu, Eleazar, kala Ithamar. 

2 Kha Nadab eina Abihuna avāva̱ mathiranglakha thihaowa, naola 
maleithuthuimana, chiwui vang eina Eleazar eina Ithamarna pāngmon sai. 

3Eleazarwui naomayarabingwui eina Zadok, kala Ithamarwui 
naomayarabingwui eina Ahimelech, anina ngachonmida Davidna athum 
kachichāwui sāki kajiwui otsin chi ngayeimi. 

4Ithamarwui naomayarabingwui alungle Eleazarwui naobingna wungva̱ 
chungmeihaoda, Eleazarwui shimkhurwui eina wungva̱ tharāda tharuk kala 
Ithamarwui eina chishat da khui. 

5Kathara shim kala Varivarawui otva̱bing, Eleazarwui einala Ithamarshiwui 
einala ngaraichāda kalā yanglaga sanga. 

6Nethanelwui nao Levipa Shemaiah kapimena, awunga, wungnaobing, Zadok 
pāngmon, kala Abiatharwui naomayara Ahimelech, kala pāngmonbing 
shimkhur avāva̱ ngarāwui wungva̱bing athum saikorawui mangāli 
kapikhuisera; avāva̱wui shimkhurwui eina Eleazarwui vang akha kala 
Ithamarwui vang akha da kapangkhui. 

7Ka̱lā yanglaga khare chi Jehoiaribwuili tāhaowa; kakhane Jedaiahli, 

8kakathuma Harimli, khamate Se-orimli, 

9kaphangā Malchijahli, katharuka Mijaminli, 

10kashine Hakkozli, kachishata Abijahli, 

11kachiko Jeshuali, katharā Shecaniahli, 

12katharāda akha Eliashibli, tharāda kakhane Jakimli, 

13tharāda kakathuma Huppahli, tharāda khamate Jeshebe-abli, 

14tharāda kaphangā Bilgahli, tharāda katharuka Immerli, 

15tharāda kashine Hezirli, tharāda kachishata Happizzezli, 

16tharāda kachiko Pethahiahli, khamaga̱ Jehezkelli, 

17maga̱da khareli Jachinli, maga̱da kakhane Gamulli, 

18maga̱da kakathuma Delaiahli, maga̱da khamate Ma-aziahli. 

19Israelwui PROHO Varena avāva̱ Aaronli khangachā sāki kaji hāngkahai 
athishurda PROHOwui shimli kazang eina athum hina kachichāwui otpamli 
pama. 

20Leviwui naomayara khangateibing: Amramwui naobingwui eina Shuba-el; 
Shuba-elwui naomayarabingwui eina Jehdeiah. 

21Rehabiahwui: Rehabiahwui naomayarabingwui eina Isshiahna wungva̱na, 

22Izharbingwui Shelomoth, Shelomothwui naomayarabingwui eina Jahath, 

23Hebronwui naomayarabing: Jeriahna wungva̱na; Amariahna kakhane, 
Jahazielna kakathuma kala Jekameamna khamate, 

24Uzzielwui naomayarabing: Micah; Micahwui naomayarabingwui eina Shamir. 

25Micahwui achinā Isshiahna; awui naomayarabingwui eina Zechariah. 

26Merariwui naomayarabing: Mahli eina Mushi. Ja-aziahwui naomayarabing: 
Beno, 

27Merariwui naomayarabing: Ja-aziahwui naomayarabingli, Beno, Shoham, 
Zaccur kala Ibri. 

28Mahliwui: Eleazar, mayarnao maleimana. 

29Kishwui naomayarabing: Jerahmeel. 

30Mushiwui naomayarabing: Mahli, Eder kala Jerimoth. Athum hi avāva̱ ngarā 
shimkhurwui athishurda Levibingwui naomayarabingna. 

31Hibing hila avāva̱ ngarāwui shimkhurwui wungva̱bingna, agato ngarāla 
ngaraichāda, kalā yanglaga athumwui achināngarā Aaronwui naomayarabingna 
kasā thāda Awunga Davidwui mangāli, Zadokwui, Ahimelechwui kala pāngmon 
eina Levinaobing avāva̱ ngarā shimkhurwui mangāli kapangkhui. 

1 Thotrinchān 25 

Laa Kasābingwui Otngarut 

1David kala otngarutwui wungva̱bingna lyre, tingteilā kala kortar eina ngasoda 
hāngmarān khavai Asaph, Heman, kala Jedathunwui naomayarabing kaikhali 
ngateida phaishokhaiya. Athumwui ot sākharān kala otngarutbing chiya: 

2Asaphwui naomayarabing: Zaccur, Joseph, Nethaniah, kala Asharelah, athum 
hina awungawui ningkachāng otsakli marān khavai athumli Asaphna yanga. 

3Jeduthunwui naomayarabingwui eina: Gedaliah, Zeri, Jeshaiah, Shime-i, 
Hashabiah, kala Mattithiah, athum tharukli avāva̱ Jeduthunna 
yangmida, PROHOli lyre eina ngasoda ningkashi masotlaa sāda marānmi. 

4Hemanwui naomayarabing: Bukkiah, Mattaniah, Uzziel, Shebuel, Jerimoth, 
Hananiah, Hanani, Eliathah, Giddalti eina Romamti-ezer, Joshbekashah, 
Mallothi, Hothir, Mahazi-oth; 

5Athum hi awungawui marān Hemanwui naomayarasera, kala Varena ngashit 
kahai athishurda ali sokhamiwui vang sochikatki kajina, kaja, Varena Hemanli 
naomayara tharāda mati kala sha̱nao kathum da mi. 

6Athumna PROHOwui shimli otram ngatha̱da, kortar, tingteilā kala lyre singlaga 
avāva̱na sākachithei chiwui athishurda sāki kajina. Asaph, Jeduthun kala Heman, 
athumna awungawui kakaso athishurda sai. 

7Ashi chinaongarā PROHOli laa kasā tamkhuida athum kathembing shākhani 
hangchishatta chishatna. 

8Khanganola, khararrala, ojāla, katamnaola, athumna sākharān ot chi kalā 
yanglaga ngayarkhui. 

9Ka̱lā yanglaga, khare chi Asaphwui vang Josephli tāhaowa; kakhane Gedaliah 
eina awui chinaongarā, kala awui naomayarabing, tharāda khani; 

10kakathuma Zaccurshi vānaongarā kala chinaongarā tharāda khanili; 

11khamate, Izrishi vānaongarā, kala chinaongarā, tharāda khanili, 

12kaphangāli, Nethaniahshi vānaongarā, kala chinaongarā tharāda khanili, 

13katharukali, Bukkiahshi vānaongarā, kala chinaongarā tharāda khanili; 

14kashine, Jasharelahshi vānaongarā, kala chinaongarā tharāda khanili, 

15kachishata, Jeshaiahshi vānaongarā, kala chinaongarā tharāda khanili, 

16kachiko, Mattaniahshi vānaongarā, kala chinaongarā tharāda khanili, 

17katharā, Shime-ishi vānaongarā, kala chinaongarā tharāda khanili; 

18tharāda khare, Azarelshi vānaongarā, kala chinaongarā tharāda khanili; 

19tharāda kakhane, Hashabiahshi vānaongarā, kala chinaongarā tharāda khanili; 

20tharāda kakathuma, Shuba-elshi vānaongarā, kala chinaongarā tharāda 
khanili; 

21tharāda khamate, Mattithiahshi vānaongarā, kala chinaongarā tharāda khanili; 

22tharāda kaphangā, Jeremothshi vānaongarā, kala chinaongarā tharāda khanili; 

23tharāda katharuka, Hananiahshi vānaongarā, kala chinaongarā tharāda 
khanili; 

24tharāda kashine, Joshbekashahshi vānaongarā, kala chinaongarā tharāda 
khanili; 

25tharāda kachishata, Hananishi vānaongarā, kala chinaongarā tharāda khanili; 

26tharāda kachiko, Mallothishi vānaongarā, kala chinaongarā tharāda khanili; 

27khamaga̱, Eliathahshi vānaongarā, kala chinaongarā tharāda khanili; 

28maga̱da khare, Hothirshi vānaongarā, kala chinaongarā tharāda khanili; 

29maga̱da kakhane, Giddaltishi vānaongarā, kala chinaongarā tharāda khanili; 

30maga̱da kakathuma, Mahazi-othshi vānaongarā, kala chinaongarā tharāda 
khanili; 

31maga̱da khamate, Romamti-ezershi vānaongarā, kala chinaongarā tharāda 
khanili. 

1 Thotrinchān 26 

Ngavei Khamayonbing kala Yangkhamebing 

1Ngavei khamayonabingwui ngayarkakhai chiya: Corahshiwuili, Corewui 
naomayara Meshelemiah, Asaphwui naomayarawui eina. 

2Meshelemiahwui naomayarabing: Zechariahna naochizaina, Jedia-elna 
kakhane, Zebadiahna kakathuma, Jathni-elna khamate, 

3Elamna kaphangā, Jehohananna katharuka, Eli-e-ho-enaina kashine. 

4 Obed-edomwui naomayarabing: Shemaiahna naochizaina, Jehozabadna 
kakhane, Joahna kakathuma, Sacharna khamate, Nethanelna kaphangā, 

5Ammielna katharuka, Issacharna kashine, Pe-ullethaina kachishata; kaja 
Varena ali somi. 

6Anaomayara Shemaiahlila mayarnao pharāmida athumna avāva̱ ngarā 
shimkhurbingwui khamunga sāsera, kaja athum kashapa mimānga. 

7Shemaiahwui naomayarabing: Othni, Repha-el, Obed, kala Elzabad, 
achināngarā sāshapa mimānga, Elihu eina Semachiah. 

8Saikora hi Obed-edomwui naomayarabingwui einana, athumwui naobing kala 
chinaongarā, otram ngatha̱kashapa misera, Obed-edomwui eina mi 
hangtharukta khanina. 

9Meshelemiahla naomayara kala chinaongarā kapingpinga tharāda chishat lei. 

10Merariwui naomayara Hosahla naomayara lei: Shimrina wungva̱ sai 
(naochizai maninglala avāva̱na ali khararra sāngasakhaowa), 

11Hilkiahna kakhane, Tebaliahna kakathuma, Zechariahna khamate; Hosahwui 
naomayarabing kala chinaongarā ashi tharāda kathumna. 

12Ngavei khamayonbingwui ngayarkakhai chi, athumwui wungva̱bingwui 
athishurda, achinā ngarāwui thāda PROHOwui shimli otsin nganingripa; 

13ngaveiwui vang kharei kateo ngaraichada avāva̱ ngarāwui shimkhur eina kalā 
yanga. 

14Zingsho ngavei Shelemiahshili tāhaowa. Shinglak kahaiya anaomayara 
Zechariahwui kalā khayang eina atungshong tāhaowa. 

15Azingshong Obededomshiwuili tai, kala anaomayarabingli pongshim 
singngasaka. 

16Zingtunshongwui ngavei eina atung shangkhavaili khalei Shallecheth ngavei 
Shuppim eina Hosahli tai. Kala atam ngaraichāchā eina mayon ngaroka. 

17Thangkachida zingshoshong mi tharuk, atungshong mati, azingshong mati 
kala pongshimli khanirip; 

18kala parbarwui vang zingtunshongwui shongfali mati kala parbarli khani da 
sai. 

19Athum hi Corah eina Merariwui mibing ngachaili ngavei khamayon otpam 
khangayarna. 

Khorumshimwui Khangatei Otpam 

20Levishiwui eina, Ahijahna Khorumshimwui lanshim kala dharkatkhami lan 
kasinga sai. 

21Ladanwui naomayarabing Gershonbingwui eina rākhamaronbing Ladan 
shimkhurwuinada, avāva̱ ngarā shimkhurwui wungva̱bing, Gershonwui eina 
kharā Ladanwui naomayarabing chi: 

22Jehieliwui naomayarabing, Zetham eina achinā Joelna PROHOwui shimwui 
lanshim singa. 

23Amramnaobing, Izharnaobing, Hebronnaobing, kala Uzzielnaobing— 

24athumwui lankasing pamli, Moseswui nao Gershomwui Shebuelna khareia 
otva̱ sai. 

25Awui achinā ngarā: Eliezerwui eina awui naomayara Rehabiah, awui nao 
Jeshaiah, awui nao Joram, kala awui nao Zichri, awui nao Shelomoth. 

26Shelomoth eina achinā ngarāna, David awunga, kala avāva̱ ngarā shimkhurwui 
wungva̱bing, thing-thing kala shāshāwui otva̱bing, kala raimi kathānabingna 
tharchigat kahai lanbing chi singa. 

27Rai yuida ngaponkakhuiwui otbing chi PROHOwui shimwui otkasali shichin 
khavai tharchigata. 

28Chili lāngda, marān Samuelna, Kishwui nao Saulna, Nerwui nao Abnerna, 
Zeruiahwui nao Joabna tharchigat kahai lemmet saikora chi Shelomothli 
ngasoda achinā ngarāna yangmisera. 

Levi Khangateiwui Otpam 

29Izharshiwui eina Chenaniahshi vānaongarāli Israelwui vang otva̱ sami khavai 
kala bichar kasaa sākhavai phāsanga. 

30Hebronpashiwui eina Hashabiahshi chinaongarā kashapa mibing thingkha 
shashinili, Jordan zingtunshongli khalei PROHOwui ot kasāli, awungawui otram 
khangatha̱li Israelnaobingli yangmi khavai sanga. 

31Hebronpashi shimkhur saikorawui alungli Jerijahna wungva̱ sai. (Davidna 
mungda hangkhamate kum phākhayang tharan Gileadwui Jazerli shaplak kahai 
mi kachungkha leisai). 

32Awunga Davidna ali ngasoda achināngarā thingkhani laga shāshini, kashapa, 
Reubenpashi, Gadpashi kala Manasseh ngayarpakwuitungli otsak kachiva̱ 
Varewui otram khangatha̱li awungawui otsakli yangmi khavai khuisanga. 

1 Thotrinchān 27 

Wungva̱wui Otva̱bing 

1Hi Israel mibingwui shānkakhui avāva̱ ngarā shimkhurwui akhavābing, thing-
thing kala shāshāwui kathānabing, kumshirinda, kachāngchāng, ngatak-
ngatāda, awungali otram khangatha̱bingwui aming chi hina; meiphung ava̱va̱li 
mi thingmaga̱da-matiti lei. 

2Zabdi-elwui nao Jashobe-amna kachāng khareli khum kharewui kathānana; 
awui khumkaili mi thingmaga̱da matina. 

3A hi Perezwui atheina kala kachāng kharewui raithānabingwui kathānana. 

4Ahohpa Dodaina kachāng kala khumkai kakhanewui kathānana, awuili mi 
thingmaga̱da matina. 

5Kachāng kakathumawui kakathuma kathāna chi pāngmon Jehoiadawui nao 
Benaiahna, awuili mi thingmaga̱da matina. 

6Aming kazata thumrāwui ngachaili kathāna Benaiah china; awui nao 
Ammizabadna awui khumkaiwui yangkhamena. 

7Joabwui achinā Asahelna kachāng khamatewui kathāna khamatena; awui 
azingli anaomayara Zebadiah zanga; awuili mi thingmaga̱da matina. 

8Kachāng kaphangāwui kaphangā kathāna chi Izrahipa Shamhuthna, awuili mi 
thingmaga̱da matina. 

9Katharuka kachāngwui katharuka kathāna Tekoipa Ikkeshwui nao Irana, 
awuili mi thingmaga̱da matina. 

10Kashine kachāngwui, kathāna kashine chi Pelonpa Ephraimwui naomayara 
Helez; awuili mi thingmaga̱da matina. 

11Kachishata kachāngwui kachishata kathāna chi Zerahipa Hushathiwui 
Sibbecaina, awuili mi thingmaga̱da matina. 

12Kachiko kachāngwui kachikopachi, Benjaminpa Anathothwui Abi-ezer; awuili 
mi thingmaga̱da matina. 

13Katharā kachāngwui katharāpāchi Zerahipa Netophahwui Maharaina; awuili 
mi thingmaga̱da matina. 

14Tharāda kharewui kachāng tharāda kharewuipachi, Ephraimbingwui eina 
Pirathonwui Benaiah; awuili mi thingmaga̱da matina. 

15Tharāda kakhane kachāngwui, tharāda kakhanewui kathāna chi Othni-elwui 
Netophathpa Heldaina; awuili mi thingmaga̱da matina. 

Israel Shangbingwui Maun 

16Israel shangbingwuitungli: Reuben mibingwui vang Zichriwui nao Eliezerna 
otva̱wui kathāna sai; Simeon mibingwuili Maacahwui nao Shephatiahna otva̱na; 

17Levishiwuili Kemuelwui nao Hashabiah; Aaronshiwuili Zadok; 

18Judahshiwuili Davidwui achinā Elihu; Issacharshiwuili Michaelwui nao Omri; 

19Zebulunshiwuili Obadiahwui nao Ishamaiah; Naphtalishiwuili Azri-elwui nao 
Jeremoth; 

20Ephraimshiwuili Azaziahwui nao Hoshea; Manasseh ngayarpakshiwuili 
Pedaiahwui nao Joel; 

21Gileadli khalei Manassehshi ngayarpakwuili Zechariahwui nao Iddo; 
Benjaminshiwuili Abnerwui nao Ja-asiel; 

22Danshiwuili Jerohamwui nao Azarel. Athum hi Israel shangbingwui 
kathānabingna. 

23 Davidna kum maga̱wui azingli khaleibing chi mashānmana, kaja PROHOna 
Israelli kazingramwui sirāyakha ngasā ngasakra da ngashitmihai. 

24 Zeruiahwui nao Joabna mishān shanphoka; kha mashānkupmana; chithālala 
hiwui vang Israelwuitungli malungkhavāt tāhaowa, chieina mashing chi David 
awungawui thotrinchānli machanthuwa. 

25Adi-elwui nao Azmavethna awungawui lanshimbing yanga, kala 
keinungwuila, ram chiwui kha̱ kha̱wuila kala mayon khavai dolan saikorawui 
lanshim chi Uzziahwui nao Jonathanna yanga; 

26luikhavabingwuitungli Chelubwui nao Ezrina yangmi; 

27drakhā yāmgui khavābingli Ramathpa Shime-ina yanga; kala drakhāra̱ 
haikhavai saikora chili Shiphmipa Zabdina yanga. 

28Shephelahli khalei olive eina sycamorerong Gederpa Baal-hananna yanga; 
kala thao kazip khavai shimli Joashna yanga. 

29Sharon seihomphungli khalei sei Sharonpa Shitraina yanga; kala tampākli 
khalei sha̱kei saikorali Adlaiwui nao Shaphatna yanga. 

30Utbingli Ishmaelpa Obilna yanga; kala gadhā alābingli Meronothpa Jehdeiahna 
yanga. Yao eina me Hagripa Jazizna yanga. 

31Athum hina Awunga Davidwui lan singmebingna. 

32Davidwui avāgato Jonathanna, lairik kathema mi sāthuihaoda kala 
theishingkakhuia mi akha sākasāwui vang ana ngakuime sai; Hachmoniwui 
naomayara Jehiel anina awungawui nao mayarnaobingli tamchithei. 

33Ahithophelna awungawui ngakuime sai, kala Archiwui Hushai hi awungawui 
ngasotnaona. 

34Ahithophelwui thili Benaiahwui nao Jehoiada eina Abiatharna thuishina. Kala 
Joabna awungawui raimi katongawui kathāna akhavā sai. 

1 Thotrinchān 28 

Khorumshim Sākhavai Solomonli Horsangkhami 

1Israelwui otva̱bing, shang-shangwui otva̱bing, awungali otram khangatha̱ 
khum-khumbingwui otva̱bing, thing-thing, shāshāwui raimi kathānbing, 
lansingmebing awungawui kala naongarāwui lan, sha̱kei khamayonwui 
kathānbing, kala awungawui konungwui otva̱bing eina ngasoda kapinga mibing, 
rai kapingabing, athum saikorali Davidna hokhuida Jerusalemli kazipa. 

2  Chiwui thili Awunga Davidna yarui mangāli ngakarthuida hānga, “Ichināngarā 
kala iwui mibing, ili nganālu. PROHOwui tuingashit oko hi haikhavai 
kala PROHOwui phei naikhavai ina shim akha sākhuira da machuksai; kala chi 
sākhavai ngarānhaira. 

3Kha Varena ili, ‘Imingwui vang nana shim masāpaimara, kaja na raikathata 
mina, kala ashee tangasakhaira.’ jihaowa. 

4Chitha-ilala, Israelwui awunga sāching khavai, PROHO Varena ishāvāwui 
shimkhur eina ili kapangkhuihaira; kaja kathāna sākhavai Judahli kapangkhui, 
Judahwui shimkhur eina ishāvāwui shimkhurli kapangkhui, kala ishāvāwui 
shimkhurwui naobingwui eina ana ningyāng ungda ili kapangkhuilaga 
Israelwuitungli awunga sāngasaka. 

5Kala iwui nao mayarnao saikorawui ngachaiwui eina (kaja PROHOna ili 
mayarnao kachungkha mihaira), iwui mahut shinkhavai awui wungram 
Israelwui wungpamkhongli pamkhavai, Solomonli kapangkhuihaira. 

6“PROHOna ili hānga, ‘Iwui shim kala chiwui yāngkhup Solomonna sāki kajina, 
kaja inao sākhavai ali kapangkhui kahaina, kala ina avāva̱ sāra. 

7Aruihonwui thāda ana iwui ningkhami kala shiyan-chikanbing mayontitakha 
awui wungram mashimānda sakāmira.’ 

8“Chiwui vang eina Israel saikorawui mikyanli kala PROHOwui mangāli, kala 
Varivarawui miktāli, PROHOwui ningkhami saikora phākhuida mayontitlu; 
chieina khamathā ngalei hi nathumwui ngasāra, kala nanaongarāli nathumwui 
thili haimida katang mavaila athumwui shimlui haimilu. 

9“Inaomayara Solomon, navāwui Vare chili theilu, kala ningtongda kala 
sangairereo ningtongda otram ngatha̱lu, kaja PROHOna wuklung saikora 
theisera, kala kaphaning khangarān kachiva̱ theishapa. Nana ali phaakha, nana 
ali samphangra; kha nana malaihaiakha katang mavaila katāvali horhaora. 

10PROHOwui kathara shim sākhavai nali kapangkhuihaira, ning ngasharlu; kala 
pingmeida sālu.” 

11Chiwui thili Davidna anaomayara Solomonli, ana ngarān kahai shimzak, 
Khorumshim chiwui shimbing, lanshimbing, atowui kābing, zangkhamayar kā, 
lukhamashan pamkhong haikhavai kā saikora hāngchithei; 

12kala PROHOwui shimwui yāngkhup awui ningli ngarān kahai saikora 
kuimareida shimpho sākasang, Varewui shimwui lanshimbing, tharchigat kahai 
lemmetwui shim, 

13pāngmonbing eina Levibingwui otpam ngayarkakhai, PROHOwui shimli otram 
khangatha̱bingwui pam, kala chili shichin khavai khorkhong haikhavai, 

14kala otngarut kachiva̱li singkhavai sināwui khorkhongbingwui, lupā 
khorkhongbingwui vang lupāsā zangki kaji, 

15sināwui thaomeishongbing eina chiwui thaomeibingwui kharit, thaomeishong 
kala thaomei ava̱va̱wui kharit, lupāsāwui thaomeishong kala chiwui 
thaomeibing, otngarut ava̱va̱li singkhavai athishurda onmi, 

16maiyan khamui haikhavai table ava̱va̱wui vang sinā, lupāsāwui tablebingwui 
kharit, 

17sinā kachanga eina kasā marik-kapei, khongsaibing, khorām, sinā koklui 
ava̱va̱wui vang kharit, lupāsā koklui ava̱va̱wui kharit; 

18langkazazak kahai sinā eina sākakhui, nganamkaphā thao riktā khavai 
hanphut kala chiwui kharit; chili lāngda ana cherubimwui sinā eina sākakhui 
siguigari athumwui angachāng harda PROHOwui tuingashit okotungli fakham 
khavai chila miya. 

19Saikora hiwui pongli PROHOwui pangwui eina kapilaga khami china, ana 
tharlak eina ngarānkakhui chiwui athishurda ot saikora sāki kajina. 

20Chiwui thili Davidna anaomayara Solomonli hānga, “Lungsanmeilu kala 
pingmeida sālu. Mangacheealu, makhanangalu; kaja PROHO iwui Varena nali 
ngasomida lei. PROHOwui shim kasā hi makupranglakha eina tangda ana nali 
horkahai masālakmara. 

21Yanglu, pāngmonbingla, Levibingla, Varewui shimwui otram ngatha̱ khavai 
saikorawui vang kala ot saikorali ngachonngairereo kahai kala sātheiser kaji mi 
kachiva̱ nali ngasoda lei; kala otva̱bingla kala mibing saikorala nawui kahāng 
nganāra.” 

1 Thotrinchān 29 

1  David awungana kazipta khalei saikora chili hānga, “Varena kapangkhui 
kahaiya iwui nao Solomon hi nganuida lei, kala matheithangmeiranga; kha sāki 
kaji ot mangā haklaka; kaja konung hi miwui vang maningmara, 
kha PROHO Varewui vangna. 

2Chiwui vang iwui kashap eina tangda ngarānsang kahaina; sinā otwui vang 
sinā, lupāsā otwui vang lupāsā, pithrai otwui vang pithraisā, mari otwui vang 
marisā, thing otwui vang thing, chili lāngda onyx eina ngalung aman kasaka 
kachungkha kala yeksang khavai antimony machu khalei aman kasaka 
ngalungyur kachungkha kala marbleyur ngarānsanghaida lei. 

3Chiwuitungli, kathara shim hiwui vang, khalei chili ngasoda ikhalattawui sinā, 
lupāsāwui lan ngateida kaziphaili; iwui Varewui shim hili ina mikhangaiwui 
vang Varewui shim sākhavai ningtongda chigat kahaina; 

4chiya: Ophirwui sinā matric ton shākha, langkazazak kahai lupāsā matric ton 
shākhani; hieina phākholi napki kajina, 

5kala them kathembingna sāki kaji ot saikorawui vang sināwui ot, lupāsāwui ot 
sāvaira. Chieina aja khipāna PROHOli khalatta tharchigatta mingairereo eina 
chigatrakhala?” 

6Chiwui thili avāva̱ ngarāwui shimkhurwui wungva̱bingna lemmet chigata, 
shang-shangwui kathānabing, thing-thingwui kala shāshāwui kathānabing, kala 
awungawui otva̱ saikoranala kachichā chigat eina chigat ngaroka. 

7Varewui shim sākhavai athumna kachigat chi sinā matric ton shākha hangshini, 
lupāsā matric ton shākathum hangmati, pithrai matric ton shātharuk maga̱, kala 
marisā matric ton thingkathum shāmati kāshunga. 

8Aman kasaka ngalung khaleibingnala chigatserda PROHOwui shimwui lanshim 
chili Gershompa Jehielwui pāngli kaziphai. 

9Chiwui thili mibingna mingairereo eina PROHOwui vang chigat khangarokwui 
vang mibingna mathānthup eina ringphangaroka; David awungala 
mathanlākhaowa. 

Davidna Vareli Kachigat 

10Chiwui vang yarui saikorawui mangāli Davidna PROHOli sochikatta hānga, 
“O PROHO, ishāvā Israelwui Vare, katang mavaila namāngli sochikatchingranu. 

11 O PROHO, reikhamataiya chi nawuina, sāshap vāshapla, tekhamateila, khayuila 
kala ngamkhamataila nawuina; kaja kazinglila okathuilila khalei saikora 
nawuisera; wungramla, O PROHO, nawuina, kala saikorawuitungli akui sāda 
naming reimataimeithuiya. 

12Kashāngla, khayāla nawui eina shoksera, saikorali nana khamungna. Sāshap 
vāshap nawui pāngli lei; reikhangasakla pingkhangasakla napangli leisera. 

13Ara ithumwui Vare, ithumna nali ningshi, kala tekhamatei namingli sochikatli. 

14“Kha I, kala iwui mibingna nawui mangāli khinida hithāda chigatngairereo 
chigatshaprakhala? Kaja ot saikora nawui eina kashokna, nawui chi ithumna nali 
milui kajina. 

15Kaja nawui mangāli ishāvāngarā thāda ithumla kha̱ram kazat kathāna; 
okathuili ithum mirin hiya amahā kathāna, rungshing kahai khipākha 
maleimana. 

16O PROHO, ithumwui Vare, kathara namingwui vang, kala nawui shim sākhavai 
ithumwui khalalei kachigat hi nawui eina samkaphangna, kala nawuisera. 

17Nana wuklung tamyangda mashungrik kahaili ningyangkhaung lei kaji ina 
thei, iwui Vare, ot saikora hi ina ningtongda kachigatna, kala hili khalei nawui 
mibing saikorana nawui vang mathanthathup eina kachigatna kaji ara ina 
theihaira. 

18O PROHO, Abrahamwui, Isaacwui, Israelwui kala ishāvā ngarāwui Vare, nawui 
mibingwui ningli hikathā kaphaning kala kharin hi katang mavaila haimilu, kala 
athumwui ning nawuili haimichinglu. 

19Ningtongda nawui ningkhami, shiyan-chikan, tuingashit, kakaso saikora 
mayonshap khavai inaomayara Solomonli khamayāmilu, kala ina ngarān kahai 
dolan hi ali sākup ngasakmilu.” 

Solomonna Davidwui Mahut Kakhui 

20Chiwui thili Davidna saikora kazip chili hānga, “Nathumwui PROHO Vareli 
solu.” Chieina athumna PROHO Vareli masot chigatta khoruma kala awungalila 
khayākashi mi. 

21Kala athumna PROHOli pha̱kaphayā sai, akhama kathā PROHOli rikkatā kachigat 
sāda mukvā thingkha, yaovā thingkha, kala yaonao thingkha, ra̱shak kachigat 
zangda Israel saikorawui vang mavātlakla pha̱phayai; 

22kala chithang PROHOwui mangāli athumna mathānthup eina phāshak 
phazāngaruma. Athumna Davidwui nao Solomonli kakhane sāda awunga 
sangda thao neomi, kala Zadokli pāngmon sanga. 

23 Chieina avāva̱ Davidwui mahut shinda Solomonna PROHOwui 
wungpamkhongli awunga sāda mataisangkhangai mataisanga, kala Israel 
saikorana awui kahāng nganai. 

24Kathāna saikora, kapingabingla, kala Awunga Davidwui naomayarabingla 
Solomonli Awungana da mayāserhaowa. 

25Israel saikorawui mikyanli PROHOna Solomonli khayā kāngasaka, kala Israelli 
awui mangāli awunga sakasābingli masomilakrangkasa ngamkhamatai 
awuitungli somi. 

Davidwui Khamung 

26Chithāda Jessewui nao Davidna Israel saikorawuitungli munga. 

27 Ana Israelli khamung kum hangmatina; ana Hebronli kum shini, kala 
Jerusalemli thumrāda kathum munga. 

28Shānglak kala khayakālak eina okthuida atam shirākha ringda sarlak eina 
thihaowa; kala awui nao Solomonna awui mahut shina. 

29Awunga Davidwui otsak, khare eina thuilaga khanao eina tangda, marān 
Samuelwui Thotrinchānli, Nathan marānwui Thotrinchānli, kala Gad marānwui 
Thotrinchānli kapiserhaida lei, 

30kala chieina ngasoda ana khamungwui tuila, awui sākashap ot saikora, kala 
awuitungli, Israelwuitungli, kala wungram kachiva̱wuitungli kashoshok saikora 
hāngserhaida lei. 

2 Thotrinchān 

2 Thotrinchān 1 

Solomonwui Seihā Kasā 
(1 Wung 3.1-15) 

1Davidwui naomayara Solomonna awui wungram akhalattana ngaziplak eina 
sakai, kala PROHO awui Varena ngasomida ali pangshap leilak kahai akha 
sāngasaka. 

2Awunga Solomonna, raimi thing-thing kala shāshā kathānbing, shorkarwui 
otva̱bing, shang-shangwui wungva̱bing, kala mi saikorali, 

3ali ngasoda Gibeonwui khorum khavaipamli kākhavai kasoi. Athumna chili 
khavā chi PROHOwui rao Mosesna lamhāngli sākakhui Varewui kazip khavai 
kachonshim chi apam chili leikasāwui vangna. 

4(Kha PROHOwui oko chiya Davidna Jerusalemli kachonshim khankahai chili 
haihai khavai Kirith-jearimwui eina akhuihairasai). 

5Chili lāngmeida Hurwui ara̱, kaja Uriwui naomayara Bezalelna semkakhui 
pithraiwui hanphut chila PROHOwui tabernacleli leichingsai. Kala Solomon eina 
yarui ashangva̱ china PROHOli ngakaowa. 

6Kachonshimwui khorum khavai PROHOwui mangāli khalei pithrai hanphut chili 
Solomonna kāda rikkatā kachigat thingkha chigata. 

7Chithang ngayā Varena Solomonli rāchitheida hānga, “Ina nali khi mirakhala 
polu.” 

8Solomonna ngahānkai, “Ishāvā Davidli nana hakkhamahā makhangachei 
leikashi chitheihaira, kala awui mahut ili awunga sāngasakhaira. 

9O PROHO Vare, ishāvā Davidli ngashitmi kahai chi ara ungshungmilu, kaja 
okathuiwui chifali ngayāda khalei mibingwuitungli nana ili awunga 
sāngasakhaira. 

10Mibing hiwui mangāli khangashok khangakhang theishapa ili thangkhamei 
kala kathem milu, kaja hiyākha hakkhamahā nawui mibingli khipāna 
mungrarrakhala?” 

11Varena Solomonli hānga, “Nawui ningli hithāda phaningda, nana lanla, sinā 
lupāla khangamkhareila mapomana, yangkashibingli athut khuikhavaila 
maphaningmana, okpeimei khavaila mapomana, kha iwui mi hiyākha khalei hili 
mungshap khavai theithangkhamei kala kathem kapowui vang, 

12nali thangkhamei eina kathem mihaira. Chili lāngda ina nali kashāngla, lanla, 
khangamkhareila ina ngarumsangmira; nawui mangāli leikasā awungabing 
hithāda khipākha maleiranga, kala nawui thilila hithāda akhala maleimara.” 

Sigui kala Siguigariwui Leihkhalon 

13Chieina Solomonna Gibeonwui kajuipam, khorum khavai kachonshimwui eina 
Jerusalemli latunga, kala Israelwuitungli munga. 

14 Solomonna siguigarila, siguiraimila kazipkhui; awui siguigari thingkha 
shāmati kala sigui raimi thingtharāda khani leisai, athum chi siguigari keinungli 
ngayarda kala kateibinga awungali ngasoda Jerusalemli hai. 

15Awui atamli Jerusalemli sinā eina lupāsā ngalung singkhanganao thai, kala 
cedarthingla Shephelahwui sycamorething thāda sorngasaida singngasaka. 

16Egypt kala Kuewui eina Solomonna sigui alokhui, awui leih kasābingna aman 
mida Kuewui eina siguibing chi samphanga. 

17Athumna Egyptwui eina siguigari akhali lupāsā shātharuk mi, kala sigui akhali 
lupāsā shākha hangphangā mida khuiunga. Chi tākam eina athumna 
Hitnaobingwui awunga kala Syriawui awungabinglila yorsanga. 

2 Thotrinchān 2 

Khorumshim Sākā khavai Khangarān 
(1 Wung 5.1-18) 

1  Solomonna PROHO mingwui vang Khorumshim akha, kala awui konung akha 
da sākā khavai ngarāna. 

2 Kala Solomonna ot phung khavai mi thinghangshini, ngalung phuk khavai mi 
thinghangchishat, kala chili kashina athum thingkathum shātharuk phāsanga. 

3 Kala Solomonna Tyrewui awunga Huramli pao shivatta hānga: “Ishāvā Davidli 
awui shim sākhavai nana cedarthing khami thāda ilila khamilu. 

4Yanglu, ithumwui PROHO Varewui mingwui vang ina awui mangāli 
nganamkaphā thao riktā khavai shim chi tharchigatlaga thangkachida maiyan 
khamui chikatching khavai, ngathor ngazin, sabbaththang, changwokthang, kala 
ithumwui PROHO Varena langchin sākahai Israelwui vang katang mavaila 
tharchisin kahahai phanit mayon khavai shim akha sākhuisi kajina. 

5Ina sāki kaji hi shimkhokna, kaja vare saikorali ithumwui Varena reimeithuiya. 

6Kha kazingram, juimeikap kaja kazingramla ana mapamchangakha awui vang 
khipāna shim samithukrakhala? Awui mangāli anganam riktā khavai apam 
maningla, I khipāda awui vang shim sakāmirarrakhala? 

7Chiwui vang eina sināwui, lupāsāwui, pithraiwui, mariwui, kala kahunga, 
hungrisi, khamateka kashankachon sākatheiya, kala ruksang katheiya mi akha 
kachihoramilu; ana ishāvā Davidna ngarānsang kahai Judah eina Jerusalemli 
khalei ili ngasokapam kathemabing eina ngasoda ot sāngarum khavaina. 

8Cedar, cypress kala algum thingla Lebanonwui eina kachihorāmilu, kaja nawui 
mibing thing kata̱ themlaka kaji ina thei. Iwui mibing nawui mibingli ngaren 
khavai 

9kaja thing mavātlakla ngarānsang khavai chihorāka, ina sāki kaji shim chi 
hakkhamahā tekhamatei shim akhara. 

10Ina nawui mi thing kata̱ kala thing kasābingwui vang kehu rungkahai ton 
thingkhani mira, nāpai ton thingkhani mira, drakhāra̱ liter lakh mati mira, kala 
olive thao liter lakh mati da mira.” 

11Chieina Tyrewui awunga Huramna Solomonli chithi eina ngahānkāda hānga, 
“Khikhalajila PROHOna awui mibingli leikashiwui vang athumli mungkhavai nali 
awunga sāngasakhaira.” 

12Huramna hithādala hānga, “Kazing eina okathui sākhuida Awunga Davidli 
thangkhamei naomayara mida; ali phaningkhui kathei kala theithangkhamei 
ngarumsangmida PROHOwui vang khorumshim kala awui vang awunga konung 
sākhavai sokhame Israelwui PROHO Vareli sochikatranu. 

13Chiwui vang Huramabi kaho them-kathemapa hili ina chihokharāna, 

14avāva̱ Tyrewui mina kala ava̱va̱ Danwui sha̱naona. Sinā, lupāsā, pithrai, 
ngalung, thing, kala hungreoseo, khamayinga, hungping kahai khamanaka 
tāwon kachon, hikathāthā sātheiser kaja mina. Navā ishāmei Davidwui 
themkathembingli ngasoda, ama yekkasang nilala, aphor phorkasang nilala 
kakasoso saikora sākhavai kachihona. 

15Chiwui vang ishāmeina hāngkahai thāda kehula, nāpaila, thaola, drakhārala 
naraobingli kachihorāmilu; 

16nawui sāvaiki kaji chiwui athishurda ithumna Lebanonwui eina thing renmira 
kala Joppali marikhong eina khuitāmira, chithāda nana Jerusalemli 
khuiungpaira.” 

Khorumshim Sākākaphok 
(1 Wung 6.1-38) 

17Avāva̱ Davidna mishān shānkahaiwui thili, Solomonna Israelwui lamli khalei 
kha̱mibing saikora mishān shānngasaka, kala chili lakh-akha 
thinghangphangāda kathum shātharuk leisai. 

18Thinghangshinili ana ot phung ngasaka, thinghangchishatli kaphungli ngalung 
phukngasaka, kala thingkathum-shātharukli yangkhame sāngasaka. 

2 Thotrinchān 3 

Varewui Shim Sākakā 

1  Chiwui thili Solomonna, Moriah Kaphungli kaja, PROHOna avāva̱ Davidli 
rākachithei, Jebuspa Ornanwui lanpum, Jerusalemli Davidna kapangkahai apam 
chili PROHOwui shim sakāphoka. 

2Ana mungda kum khamatewui kachāng kakhaneli sāphoka. 

3Varewui shim sakā khavai Solomonna asān-aret onkakhui chi hina: achālakha 
zatnākasa tamkhavai eina, asān khuining hangtharuk, aret khuining maga̱na. 

4Shimrei chiwui mangāshong zangkhavaili shimpho sākashok chi, aret 
ungshung vāshungda khuining maga̱, kala kajuila khuning maga̱na. Alung peida 
ana sinā eina heimitsanga. 

5Shimrei chi cypressthing eina ngaveida sinā akachanga eina romlui, kala 
khaneinā eina sinā huishon ruksanga. 

6Aman kasaka ngalungla sāsangda shim chi mathā ngasaka. Sinā chi Parvaimwui 
sināsera. 

7Shim peida khāngenla, sāzerla, phākhola, khāmongla, sinā ruksanga, kala 
phākholi cherubim yeksanga. 

8Tharmathengmeikap kaje apam chi asān-aret ungshung vāshungda khuining 
maga̱ jiya. Chila sinā heimitsanghaida sinā ton maga̱ zanga. 

9Sināwui yotpi kharit gram shāphangā-hangshini kāshunga. Ato kābingla sinā 
heimitsanga. 

10Tharmathengmeikap kaje kāli thing eina cherubim khani sākhuida sinā eina 
heirora. 

11Cherubim khani chiwui angachāng pharonlaga khuining maga̱ kai: akhawui 
angachāng khuining phangā kasāng china phākholi za̱ya, angachāng akhapa 
khuining phangā kasāng china cherubim akhapāwui angachāng akhali 
ngasunkhui; 

12kala cherub hipawui angachāng, khuining phangā sāngda shim chiwui 
phākholi aza̱ya, kala angachāng akhapala khuining phangā sāngda cherub 
kharepā chiwui angachāngli ngasunkhui. 

13Cherubim khaniwui angachāng pharonlaga khuining maga̱ya; anina phei eina 
nganingda mangāshong mai ngareishoka. 

14Ana chonrānla sākhuida khamayinga, hungrisi mayingrisi, khamanaka chonsā 
eina sākhuida chiwuitungli cherubim phorsanga. 

Pithrai Akhui Khani 
(1 Wung 7.15-21; 2 Wung 25.17) 

15Mangāshong khuining thumrāda phangā kasānga pākra̱ khani ana shuna, kala 
khanini chiwui atungli khuining phangā kasānga agui sāsanga. 

16Ana chā khangachā thāda pākra̱ tungli huishon khanongmi, kala kabothei 
shākha sākhuilaga huishon tungli thāngtā ngasaka. 

17Pākra̱ khani chi khorumshimwui mangāli azingshong akha kala zingtunshong 
akha da shuna. Azingshong shunkahai chili Jachin hoi, kala atungshong 
shunkahai chili Boaz hoi. 

2 Thotrinchān 4 

Khorumshimwui Otyur 
(1 Wung 7.23) 

1Solomonna pithraiwui hanphut akha sākhui, kala asān-aret ngaraichāda 
khuining maga̱, kala kajui khuining tharāna. 

2 Chiwui thili ana khanguma shamadrunao akha sākhui, makhārshing eina 
tamakha khuining tharā pāka, khuining phangā juiya, kuimareida tamakha 
khuining thumrā jiya. 

3Kala khuining thumrā eina kakhuiya arāp kuimareida ngaher khani shon thāda 
heishana. 

4Kala chi mukvā tharāda khaniwuitungli shonghai, kathumna atungshong, 
kathumna zingtunshong ngareivai, kathumna azingshong ngareitai kala 
kathumna zingshoshong ngareishoka kala akhamei ngasunripa. 

5Akhamong koklui kala timrāwonwui thai, kala pangmayā rikha shai; kala hina 
liter thinghangtharuk sha̱kha zanga. 

6 Ana pheokhavai khongsai tharā sākhui; kala azingshong phangā, zingtunshong 
phangā da haihai. Hi rikkatāwui ot pheokhavaina, kala ra̱khong chi 
pāngmonbing ra̱vai khavaina. 

7Ana hāngkahai chiwui athishurda sināwui thaomeishong tharā sālaga 
khorumshim alungli azingshong phangā, zingtunshong phangā da khaninghai. 

8Tablela tharā sākhuida khorumshim lungli azingshong phangā, atungshong 
phangā, zintunshong phangā da khaninghai. Kala khongsai shākha sinā eina 
sākhui. 

9Pāngmonbingwui yāngkhup eina kahaka yāngkhupla sākhui kala chiwui 
khāmongbingla pithrai heirorsera; 

10kala ra̱khong chi azingshongwui zingsho achikunli haihai. 

11Huramna hamla, sākapeila, khongsaila sākhuisera. Chithāda Varewui shimli 
haikhavai Awunga Solomonwui vang sākhami Huramna sakakup; 

12pākra̱ khani, koklui khani, kala pākra̱ khanitungli sākasang agui khani chili 
faror khavai rakkakhui chila; 

13rakkakhui khani chiwui kabothei shāmati, rakkakhui ava̱va̱wui vang kabothei 
ngaher khani, china pākra̱ khaniwuitungli sākasang koklui katha agui khaninili 
romkhavaina. 

14Khongsaila, kala khongsai khaning khavai apheila, 

15ra̱khongla, kala chi rungkhavai mukkābing chila ana sākhui. 

16Ham, belja, marik-kapei, kala khorkhong saikora PROHOwui shimli haikhavai 
Awunga Solomonwui vang Huramabina pithrai eina sāmisera. 

17Hibing hi Jordan tampākli khalei Succoth eina Zeredah ngachaiwui leikhon 
ngaleili heikhuisera. 

18Solomonna sākakhui otbing chi kachungkhahaoda pithrai kayākha zangkhala 
kaji mashānkhuirarmana. 

19Chithāda Varewui shimli kahai Solomonna sākakhui otbing chiya; sināwui 
hanphut, Ngasokhamiwui khamui haikhavai table, 

20hāngmi kahai thāda alungshongwui kāli shārkhavai thaomeila, 
thaomeishongla; 

21kala awonla, thaohmeila, changjeela sinā kachanga eina sāsera; 

22meikhanitla, khongsaila, khongpheila, nganamkaphā thaowui meikhongla sinā 
eina sāsera. Kala khorumshimwui khāmong, tharmathengmeikap kaje alunga 
kāwui khāmong kala kā khareiwui khāmongla sinā eina sāsera. 

2 Thotrinchān 5 

1Hithāda Solomonna PROHOwui shim kasā ot saikora kuphaowa. Kala avāva̱ 
Davidna tharchigat kahai otbing lupāsā, sinā, kala khorkhong saikora 
Khorumshimwui lanshimli kaziphai. 

Ningkhami Oko Khorumshimli Khuikhaung 
(1 Wung 8.1-9) 

2Chiwui thili Solomonna Israelwui ararbing, shang-shangwui wungva̱bing, kala 
Israel yurwui avāva̱ ngarā shimkhurwui khararabing saikorali Jerusalemli 
kazipkhuilaga, Davidwui keinung Zionwui eina PROHOwui tuingashitwui oko chi 
akhui khavai ngarāna. 

3Chiwui athishurda Israelwui mi saikora awungawui mangāli kachāng 
kashinewui phanit atamli akazipsera. 

4Israelwui ararnao zangserlaga Levipashina oko chi akhui. 

5Athumna okola, kachonshimla, kala chiwui alungli khalei kathara khorkhong 
saikora pāngmonbing eina Levipāshina khuiphunga. 

6Kala Awunga Solomonli ngasoda Israel yarui saikorana okowui mangāli kazipta 
yaola, seila kachungkha mashānkharar pha̱phayai. 

7Chithāda pāngmonbingna PROHOwui tuiāngashitwui oko chi khuikāda 
alungwui katharapam, tharmathengmeikap kaje pam cherubimwui angachāng 
zingli hai. 

8Kaja cherubimwui angachāngna okowuitungli hārkahaiwui vang okolila, 
thingphānbinglila farora. 

9Kha thingphān khani chi sangnāhaida katharapamwui eina theizanga, kha 
ayarwui eina matheimana; kala aja eina tangda chithāda leichingda lei. 

10Israelnaobingli Egyptwui eina thānkashok atamli PROHOna athumli tuingashit 
sākhavai Horebli Mosesli khami kala sangkahai lungphek khani chi maningla 
oko chili khangatei khikha akhala masanghaimana. 

PROHOwui Tekkhamatei 

11Pāngmonbingna katharapamwui eina kashok atamli (kaja, pāngmon saikora 
kachichāshi meiphung makhaila athum khalatta tharmatheng kahaisera; 

12laa kasā Levinaobing saikora Asaph, Heman, Jeduthun kala athumwui 
naomayarabing kala chinaongarā, khamanaka kachon ngavairipta, kortar, 
tingteilā, lyre singlaga, talla̱ kakhong pāngmon shākha maga̱li ngasoda 
hanphutwui zingshoshong nganinga; 

13 PROHOli ningkashi eina ngasoda kala khokkha sāda masotkhami chi talla̱ 
kakhong kala laa kasābing athumwui otna), kala PROHOli masot mida talla̱la kala 
khangatatei laawui akap-akai zangda, “Kaja a phālaka, kaja awui leikashi 
mangacheila leichinga,” da laa chi juikakā chitharan, PROHOwui shim chi 
muiyāna pemhaowa, 

14muiyā khalei chiwui vang, pāngmonbing china otram mangatha̱paithuwa; kaja 
Varewui shim chi PROHOwui tekhamateina pemhaowa. 

2 Thotrinchān 6 

Khorumshim Tharkachigat 
(1 Wung 8.12-50) 

1Chiwui thili Solomonna hānga, “PROHOna muiyā kashālungli pamrada 
hānghaira, 

2mashimānda pamkhavai ina nawui vang tekhamatei shim akha sākāhaira.” 

3Chiwui thili Israelwui yaruina nganinglakha awungana mai ngareivāda Israel 
yarui kazip chili somi. 

4Kala ana hānga, “Ishāvā Davidli akhamor eina ngashitmi kahai chi ungshung 
khangasaka PROHO Israelwui Vare chili soserranu. Kaja ana hithāda hānghaisai, 

5‘Iwui mibingli ina Egyptwui eina thānshokthang eina thuida Israel shang 
saikorawui alungli shim akha sākāda iwui ming leikhavai keinung akhala 
makapangkhuimana; kala iwui yur Israelwuitungli mungkhavai wungnao 
sākhavai mi akhala maphāsangmana; 

6kha iwui ming leikhavai Jerusalemli ina kapangkhui, kala iwui yur 
Israelwuitungli mungkhavai Davidli hākhui kahaina.’” 

7“Ishāvā Davidna, Israelwui PROHO Vare mingwui vang shim akha sākhavai 
phaninga. 

8Kha PROHOna ishāvā Davidli hānga, ‘Imingwui vang nana shim akha sākhuigada 
kaphaning chi phālaka, 

9chithālala nana shim chi masākāmara, kha nana pharākakhui nanaona 
imingwui vang shim chi sānaora.’ 

10“Ara PROHOna ngashit kahai chi ungshungmihaira; kaja ishāvā Davidwui pamli 
ina thuishinda PROHOna ngashit kahai thāda Israelwui wungpamkhongli pamda 
lei, kala Israelwui PROHO Varewui vang ina shim akha sākhuihaira. 

11Kala Israelnaobingli ngasoda kasā PROHOwui tuingashit oko chi ina shim hili 
khuiunghaira.” 

Solomonwui Seihā 
(1 Wung 8.22-57) 

12Chiwui thili Solomonna hanphutwui ngalemli nganingda kazipta khalei Israel 
saikorawuitungli pāng khāngkai. 

13Ana pithrai eina sākakhui tārong, khuining phangā kasāng, khuining phangā 
kapāk kala khuining kathum kajui, kayāng alungli haikahai chiwuitungli 
nganinga. Kala Israelwui kazip saikorawui miktāli khuktizanga, kala apāng 
khani kazingramshong khāngkāda hānga, 

14“O PROHO, Israelwui Vare, kazingramlila okathuilila na kathā Vare katei 
maleimana, ningtongda nawui thi kashur raobingli leikashi makhangachei 
chitheimi, kala tuingashit mayonmi; 

15ishāvā narao Davidli hāngmi kahai chi mayontita; mha, nakhamor eina 
hāngkahai chi aja otsak eina ungshunghaira. 

16Chiwui vang eina O PROHO, Israelwui Vare, narao ishāvā Davidli nana, nanao 
ngarāna ningngasharda, nana iwui kahāng khanganā thāda zatakha, Israelwui 

wungpamkhongli kapama, nawui mahut kashina mavātlakmara, da hāngkahai 
chi phaningungmichinglu. 

17Chiwui vang eina ara, O PROHO, Israelwui Vare, narao Davidli hāngkahai tui chi 
ungshung ngasakmilu.” 

18“Kha okathuili Varena mili ngasopamkachangrala? Yanglu, kajuia kala 
juikhamataia kazingram hi nawui vang teonai; chithākha ina sākahai shim hi 
kayākha teomei! 

19Chithālala narao ina seihā sāda kapo hi, O PROHO iwui Vare, narao iwui 
khangakao kala seihā khuisangmida; 

20naming leingasakra da nana ngashit kahaipam, shim hishong ngashun ngayā 
yangrāmida, shim hishong naraona seihā sāda kapo chi kashāmilu. 

21Narao kala nawui yur Israelnaobingna shim hishong ngareiungda kapo tharan 
khashāmilu; mha, nawui pam kazingli shakāmida kapheomilu.” 

22“Mi akhana awui khongnainaoli khayon ot sāhaida tuingashit khuikhavai, shim 
hili kālaga hanphutwui ngalemli tuingashit kākhuiakha, 

23kazingramli nana shakāmida khayonali khayonwui athishurda, 
khamashungali khamashungwui athishurda bichar sāmilu.” 

24“Nali morei kasāwui vang nawui mi Israelli yangkashebingna maikashi 
mikahai tharan, athumna mai ngareiungda namingli seihā sāda shim hili 
rāpoakha, 

25nana kazingramli shakāmida nawui mi Israelli kapheomilu, kala athumwui 
avāva̱ ngarāli kala athumli mikahai ngalei chili kathānungmiluilu.” 

26“Athumna nawui mangāli morei sāhaida kazing maromila kāngmarānghaida, 
nana rekakharek tharan, athumna shim hishong ngareiungda namingli seihā 
sāda athum moreiwui eina ngareiungakha, 

27nana kazingramli shakāmida, narao Israel mibingwui morei kapheomilu; kala 
nana sāngasak khangai chi tamchitheimida, nawui mibingli shimlui sāda 
mikahai ngalei chili kazing kharotāmilu.” 

28“Ram chili zāt kasak atamlila, sākazat nilala, zingkumshāt, majing katāk, 
khaohsom kala aga̱-akaina shimān khangasak nilala; yangkashebingna keinung 
keinungli kuinam kahai nilala; mimaokaza̱ nilala, kazātyur khangatatei kakazā 
atamlila; 

29khalattawui kakhanang, kachotkachāng theida, mi akhana nilala, Israel mi 
saikorana nilala, shim hishong ngareiungda pāng katingda nali kapo chi; 

30nawui pam kazingramli shākāmida, kapheomilu; kala mi kachiva̱li 
kachichāwui kaphaning athishurda sāmilu; (kaja namāngna naongarā 
kachiva̱wui ning katheina); 

31chithāda sāda avāva̱ ngarāli mikahai lam chili athumna nali ngacheeda nathi 
shurda okthuichingra. 

32“Chi tākam eina, nawui mi Israel makhaninga yur katei akhana nawui 
reikhamatai ming, nawui pangshap, kala pāngthei kharei theida ngalei 
katāva̱wui eina rāda shim hili seihā kasā tharan, 

33nawui pam kazingramli kashākāmilu, kala yur kateina khangakao chiwui 
athishurda sāmilu; chithāda okathuiwui miyur saikorana, nawui mi 
Israelnaobingwui thāda naming theida ngacheera, kala ina sakakā shim hi 
nawuina kaji athumna theira.” 

34“Nana vālu kajipamli nawui mibingna rai akhangarar tharan, nana kapangkhui 
kahai keinung kala ina sakā kahai shim hili ngareiungda nali seihā sā-akha, 

35athumwui seihā kasā kala kapo chi nana kazingli shākāmida athumli 
khangachonmilu.” 

36“Nawui mangāli morei sākahai tharan—kaja khipākha morei makasā 
maleimana— kala nana athumli malungvāthaida yangkashebingwui pāngli 
horsangmihaida, chiwui vang athumli tālala nailala tukthuihaiakha; 

37athumli narkahaipamli athumna ning ngateida, ‘Ithumna makaphā kala 
khangui khalāng ot sāhaira’ da hāngda; 

38kala athumli tukvā kahai apam chili leilakha ningyāng tongda hāngphatakha 
kala nana avāva̱ ngarāli mikahai nana hākhui kahai keinungli kala chili 
namingwui vang ina sākahai shim hili ngareiungda seihā saakha, 

39nawui kazingramli shākāmida athumwui seihā kala kapo shāmilu, kala 
athumli ngachonmilu; kala nawui mangāli morei kasābing chili pheomilu.” 

40O iwui Vare, “Ara, apam hili seihā kasā saikora theimida kakhuisangmilu. 

41 Ara, O PROHO Vare, na kala nawui pangshapwui oko ngasāmkhui khavaipamli 
ngasāmkhuimilu. Nawui pāngmonbing, O PROHO Vare, huikhamina chonvai 
sāranu, kala nawui shitkasangabingna nawui kaphā kasālungli mathānranu. 

42O PROHO Vare, nawui thao neomi kahaiya chiwui mai mangareithui 
ngasakmilu! Narao Davidli mangacheila leishikhami chi kaphaningungmilu.” 

2 Thotrinchān 7 

Khorumshim Dharkat 
(1 Wung 8.62-66) 

1Solomonna awui seihā sākup kahai thili kazingramwui eina mei tālaga 
rikkatāchigat kala pha̱kaphayā chi chuitāhaowa, kala PROHOwui tekhamateina 
khorumshim chi pemhaowa. 

2Kala pāngmonbingna PROHOwui shim chili mazangrarthuwa; 
khikhalajila PROHOwui tekhamatei china PROHOwui shim chi pemhaowa. 

3Israelnaobing saikorana mei chi kala PROHOwui tekhamatei chi shimtungli katā 
chi kathei tharan, athumna ngaleili ngakhumshāmzangda PROHOli khorumda 
ningkashi milaga hānga, “Kaja a phālaka, kaja awui makhangachei leikashi 
leichinga.” 

4  Chiwui thili awunga kala mi saikorana PROHOwui mangāli pha̱kaphayā chigata. 

5Awunga Solomonna kachigat sāda mukvā thingmaga̱da khani kala yao lakh 
akha thingmaga̱ chigata. Chithāda awunga kala mi saikorana Varewui shim chi 
tharchigata. 

6Pāngmonbingna athumwui otpamli nganingripa; kala Levinaobingnala 
Awunga Davidna ngarān kahai PROHOli masot chigat khavai laawui akap-akai 
singripta ningkashiwui masotlaa sai, kaja awui makhangachei leikashi leichinga 
kala pāngmonbingna otram khangatha̱ tharan Davidna masot mi, kala 
pāngmonbingna mibingli mai yangngasungda talla̱ khonga kala Israel saikorana 
nganingkāsera. 

7 PROHOwui shim alungshongwui yāngkhup chi Solomonna tharchigata; kaja 
chili ana rikkatā kachigat kala ningyatsharwui athao riktai, kaja Solomonna 
sākakhui pithraiwui hanphut chi ngazinahaida mapha̱paithuwa. 

8Atam chili Solomonna phanit shinithang sai, kala Israel saikora awungali 
ngasoda, haklak kahai kazip, Hamath zangkhavai eina thuilaga Egypt Kong 
vāshungda khalei mi kazipa. 

9Athumna hanphutwui dharkat eina phanit shinithang kasāwui vang 
kachishatathang athumna chingri kahai kazip khui. 

10Kachāng kashinewui maga̱da kakathumathang athum kachiva̱wui ramli 
shiunserhaowa; kaja Davidli, Solomonli kala awui Israel mibingli PROHOna 
kaphā sākhamiwui vang ning mathānda ringphālakhaowa. 

11 Chithāda Solomonna PROHOwui shimla awungawui shimla kupserhaowa; kala 
Solomonna sākida ngarān kahai saikora tākam eina kāpeilak eina sākhui. 

Solomonli Rāchithei Kakhane 
(1 Wung 8.22-53) 

12Chiwui thili chithang ngayā PROHOna Solomonli rāchitheida hānga, “Nawui 
seihā kasā ina shāhaira, kala apam hi ili pha̱phayā khavaiwui shim sākhavai ina 
kapangkhuihaira. 

13Ina kazing khāmong shunghaida kazing marokatā tharan, lah ngalei hili khalei 
shaikhavai khaohli kagaso tharan, lah iwui mibingwui alungli kazātkashi 
kashirāt tharan, 

14iwui ming eina hokhui kahaiya iwui mibingna athum khalatta hamsangakha, 
kala seihā sāda ili phaakha kala athumwui makhayā apongwui eina ili 
latungakha, ina kazingramwui eina shāmira, kala athumwui morei pheomida 
athumwui ngaleiwui kazāt raimira. 

15Apam hili seihā kasā saikora ina theimira kala kashāla shāmira. 

16Kaja ara iwui ming hili leiching khavai ina apam hi hākhuida shim hi 
tharchigathaira; imikyan kala ining atam saikorali hili leichingra. 

17Nawui vanga, navā Davidna kazat thāda iwui mangāli zatakha, ina nali sālu kaji 
kaso kahahai saikora athishurda iwui ain kala shiyan-chikan mayonakha, 

18navā Davidli ngashitta hāngkahai, ‘Israelli mungkhavai mi mavāt ngasakmara’ 
da kahāng thāda ina nawui wungpamkhong sakāmira. 

19Kha ina nali mikahai iwui shiyan kala ningkhami mamayonla thuihaida vare 
khangateili khorumhaiakha, 

20ina nali mikahai ngalei hiwui eina kashamhaora; kala imingwui vang 
tharchigat kahai shim hila iwui mikyanwui eina katāva̱li horhaida mibingwui 
chānjam kala tantaktui ngasāhaora. 

21“Kala hiyākha khayākakā shim hi rākhamakān kachiva̱na kashuirakhaida 
hāngra, ‘Khiwui 8vang PROHOna ngalei hili kala shim hili hithāda shok 
khangasakkhala?’ jira. 

22Chieina mibingna, ‘Khikhalajila Egyptwui eina athumwui avāva̱ ngarāli 
thānshok-khame PROHO Vare chili horhaida yur khangateiwui varebingli 
khoruma kala otram ngatha̱haowa; chiwui vang ana hithāda makaphā saikora 
hi athumwuitungli khuirā kahaina.’” da hāngra. 

2 Thotrinchān 8 

Solomonwui Ot Kasāsā 
(1 Wung 9.10-28) 

1  PROHOwui shimla, awui shimla kuphaida kum maga̱ kāshung kahai eina, 

2Huramna khami keinung saikora chi Solomonna sakāluishitta Israelnaobingli 
chipama. 

3Solomonna Hamath-zodahli vāda chi akhuiya. 

4Ana lamhāngli Tadmor sakai kala Hamathli khalei lankazip keinung saikora hi 
ana sākhuisera. 

5Ato Beth-horon eina Aze Beth-horonla, pan, ngavei, phākashut sanglaga 
ngaveikhui. 

6Baalathla, kala Solomonna sākakhui lankazip khavai keinung, kala siguigari 
haikhavai, siguiraimiwui pamkhavai, kala ana sākhangai Jerusalemlila, 
Lebanonlila kala awui wungram ngaleili kachungkha sākhui. 

7Miyur saikora, Hitnao, Amornao, Periznao, Hivnao, Jebusnao, notha kahaibing 
Israel makhaninga, 

8Israel mibingna masāthatngakanla taimi kahaibingwui ara̱-azā athum hili 
Solomonna thoukai phungngasaka, kala aja eina tangda phungda lei. 

9Kha Solomonna Israelnaobingle thoukai maphung ngasakmana: athumva 
raimi, awui otva̱a, kala awui siguigariwui kala siguiraimiwui kathāna sāngasaka. 

10Mibing hi Awunga Solomonwui khareiya otva̱bing sāda, athum shākhani 
hangphangāna mibingwuitungli pangshap singda yangkhame sai. 

11Apreiva̱ Pharaohwui naongalāva̱li Davidwui keinungli mahailuila awui vang 
sākhami shimli khuiunga; kaja “PROHOwui ningkhami Oko khalei pam chi 
katharana, chiwui vang eina Davidwui keinungli ipreiva̱ mapampaimara” da 
hānga. 

12Shimphowui mangāli sākahai hanphut chili Solomonna rikkatā hanphut 
chigata; 

13thang-thangwui sāki kaji Mosesna kaso kahai athishurda, sabbaththang, 
changwokthang, kala kumkhali kathum shida phanit, khawok makazang khamui 
phanit, haptābingwui phanit, kala tabernaclewui phanit chili chigata. 

14Avāva̱ Davidwui shiyan-chikan athishurda ana pāngmonbing khumkhum eina 
athumwui otpamwui vang phāsanga, kala Levinaobingna, thangthangwui 
otsinwui vang pāngmonbingwui mangāli otram khangatha̱ kala masot mikhavai, 
kala ngavei kachungkha chili mayon khavai khumkhum eina kapangsanga; kaja 
hi Varewui mi Davidna kaso kahaina. 

15Pāngmonbing, Levibingli awungana kaso kahai ot saikora, lansinwui pongli 
nilala akhanida makailakmana. 

16Chithāda sāda Solomonna PROHOwui shim chi shimphunga haokaphok eina 
thuida masākupranglakha thangthangwui chi sāda saikora sakupa. Chiwui 
vang PROHOwui shim chi sākuphaowa. 

17Chiwui thili Solomonna Edom ngaleiwui ngayipheili khalei Ezion-geber eina 
Elothli vai. 

18Kala Huramna awui marikhong huikatheibingli chihoda marikhong khuivāmi 
ngasaka. Athumna Solomonwui raobingli ngasoda Ophirwui eina sinā kg. 
thingtharāda phangā awunga Solomonli khuiungmi. 

2 Thotrinchān 9 

Sheba Awungva̱ Kharā 
(1 Wung 10.1-29) 

1Solomonwui mingkhamayāng chi Shebawui awungva̱na shālaga, Solomonli 
kasasaka ngahān khavai, rao kachungkhali thānphunglaga utbingna 
nganamkaphā otyur, sinā kala aman kasaka ngalung kachungkha khuiphungda 
Jerusalemli vai. Ana Solomonli samkaphang tharan awui ningli khalalei saikora 
angahāna. 

2Awui khangahān saikora Solomonna ngahānkāmisera; Solomonwui eina ali 
mangahānkākharar thumkahai khikhala maleisāmana. 

3Shebawui awungva̱na Solomonwui thangmei, ana sākahai shim, 

4awui kashakazā, kathānabingwui otpam, raobingna otram khangatha̱, 
athumwui sāri, awui khorkhong singmebing kala PROHOwui shimli rikkatā 
kachigat, saikora chi theilaga awungva̱ khakshingakhaowa. 

5Awungva̱na hānga, “Nawui otsak kala thangmei, iramli leilakha ina kashā 
rākahāng saikora mashunglaka, 

6kha imik eina marātheiranglakha eina tangda kahāng kashā chi 
mashitsangsāmana; yanglu, nawui thangmeiwui hakkhamahā tangkhai ili 
mahangrangsai; ina shākasapāli nana henmei. 

7Napreiva̱ ngarāwui khamahai! Kala nawui mangāli nganingda thangmei tui 
kashā samphangda khalei nawui raobingwui ringkaphā! 

8Nawui PROHO Varewui vang awunga sāngasakta awui wungpamkhongli 
pamkhangasaka kala nawui otsakli kapen khalei nawui PROHO Vareli 
sochikatranu! Khikhalajila nawui Varena Israelli leishihaoda athumli katang 
mavaila sakāmi khavai, nana khangarong kala mashun chi singmi khavai 
athumwuitungli awunga sāngasakhaira.” 

9Chiwui thili ana awungali sinā kg. thinghangmati nganamkaphā otyur kala 
aman kasak ngalungla kachungkha mi; Shebawui awungva̱na, Awunga 
Solomonli khami nganamkaphā otyur chikathā maleilakranga. 

10Chili lāngda Ophirwui sinā khuikhaung Huram eina Solomonwui raobingna 
algumthing kala aman kasaka ngalungla khuiunga. 

11Kala awungana algumthing eina PROHOwui shimlila awui shimlila chonchak 
sāsanga; kala laa kasābingwui vang lyre, tingteilāla sākhui; hikathā ot Judah 
ngaleili matheilakrangsai. 

12Kala Shebawui awungva̱na ningkachāng saikora awunga Solomonna mi, ana 
khuikharāli lāngda awungva̱ china ningkachāng saikora mi. Kala awui raobingli 
ngasoda aramli latunghaowa. 

Solomonwui Kashang-kharei 
(1 Wung 6.14-25) 

13Chitharan kumkhali Solomonna samkaphang sinā kg. thingmaga̱da kathumna, 

14chili lāngda leih kasābingna kala Arabiawui awungabingna, kala ngalei 
khamungabingna sinala, lupāla Solomonli khuirāmisera. 

15Awunga Solomonna sinā eina shaokakhui chāngvei kahahakva̱ shākhani 
sākhui; chāngvei ava̱va̱ kasāli sinā kg. shini sha̱kha zanga. 

16Kala sinā kg. kathum sha̱kha kazanga chāngvei shākathumla sākhuilaga 
saikora chi Lebanon Ngahong shimli haihai. 

17Awungana mafahāwui wungpamkhong kahakva akhala sākhuilaga sinā 
heirormithai. 

18Wungpamkhong chiwui chonchak tharuk kala pheinai akha, sinā eina saserda 
wungpamkhongli sāshana. Wungpamkhongwui uishong yāshong pāngpo kai, 
kala pāngpowui ngalemli kazingkha̱ khani runghai, 

19chonchak tharuk chiwui lākharip kazingkha̱ akharip runghaida chonchak 
tharukwui kazingkha̱ tharāda khaniya. Hikatha ot wungram kachilikha 
masālakmana. 

20Awunga Solomonwui mangkhavai khorkhong saikora sināmang eina sai, kala 
Lebanon Ngahong Shimwui khorkhong saikora sinā kachangamāng eina sai; 
Solomonwui atamli lupāsā hi khikhakhana da makhuimana. 

21Kaja awungawui jahas Huramwui raobingli ngasoda Tarshishli chihovāda 
kakathuma kum kachida Tarshishwui jahasna sinala, lupāsāla, mafahāla, 
nāyongla, yongyingkuila khuiungchinga. 

22Chithāda sāda lanwui ponglila, thangkhameiwui ponglila okathui awunga 
saikorali Awunga Solomon kathā maleisāmana. 

23Varena Solomonwui ningli sangmi kahai thangmei chi nganā khavai 
okathuiwui awunga saikorana awui ngalemli vāngai. 

24Kala khavā kachiva̱na, sinā, lupāsā, kashankachon, myrrh, nganamkaphā thao 
yur ayāyāva̱, sigui, gadhā, kachungkha kum kumli khuirāmi. 

25Solomonwui sigui kala siguigari haikhavai shim thingmati, kala siguiraimi 
thingtharāda khani lei: athumli siguigariwui keinungli kala awungali ngasoda 
Jerusalemli pamngasaka. 

26Kala Euphrates eina thuilaga Philistia ngalei, Egyptwui thari tāshungda 
awunga saikorawuitungli ana munga. 

27Kala awungana Jerusalemli, lupāsā lunggui thāda singnganaowa, kala 
cedarthingla Shephelahwui sycamore thāda sorngasaida singngasaka. 

28Kala Solomonwui vang Egypt kala apam kachiva̱wui eina sigui alokhui. 

Solomonwui Khamung 
(1 Wung 11.41-43) 

29Ara Solomonwui otsak khangatatei, khare eina thuilaga khanao eina tangda, 
marān Nathanwui khararchānli, Shilonpa Ahijahwui khamarān tuili, kala 
Nebatwui naomayara Jeroboamwui pongli marān Iddowui khamahāli 
makapiserhaimala? 

30 Israel saikorawuitungli Solomonna Jerusalemli kum hangmati munga. 

31Solomon thihaoda avāva̱ Davidwui keinungli chifahaowa, kala anaomayara 
Rehoboamna awui mahut thuishina. 

2 Thotrinchān 10 

Atungshongbing Kaikathui 

1  Rehoboamna Shechemli vai, kaja Israel saikorana ali awunga sāngasak khavai 
Shechemli vāserhaowa. 

2Nebatwui naomayara Jeroboamna pao chi kashā tharan (kaja atam chili Egyptli 
leisai, kaja Awunga Solomonwui eina chili ayāmngayin kahaina), Egyptwui eina 
latunga. 

3Athumna mi chihoda alila ahokhui; Jeroboam kala Israelnao saikorana 
Rehoboamli ahānga, 

4“Navāna ithumli kharita kashai chiphuna. Ara chiwui vang navāwui kharita 
otphun kala kashai chi ngaveng ngasakakha ithum nali otram 
ngatha̱mipapamra.” da athumna hānga. 

5Ana hānga, “Kathumthangwui thili rāluinaolu.” Chieina mibing chi thuihaowa. 

6Chiwui thili awunga Rehoboamna avāva̱ Solomon ringlakha leikasā 
khararnaobingli ngasanda, “Mibing hili ngahānkā khavai nathumna ili kathāda 
hangchitheirakhala?” da ngahāna. 

7Athumna hānga, “Nana aja athumli lumashanda ningyāng ungngasakakha, kala 
leikashitui eina hāngakha athumna nawui rao sāchingra.” 

8Kha khararnaobingwui tui horhaida ali rarkākharuma awui ngasotnaobing kala 
awui khamashitabingli ngasana. 

9“Kala ana athumli hithāda hānga,” “Ithumwuitungli navāwui kharita kashai 
chiphun kahai chi ngaveng ngasakmilu da ili rakahāngbing chili ithumna 
ngahānkā khavai nathumna ili khi hānglu jikhala?” 

10Ali rarkākharum awui ngasotnaobing china hānga, “Nali kahāng ‘Navāna 
ithumli kharita kashai chiphuna, kha ara nana ithumli ngaveng ngasakmilu’ da 
kahāngbing chili hithāda hānglu, ‘Ishāvāwui kashānli iwui ngāngpairi reimei. 

11Ishāvāna nathumli kharita kashai kachiphun chili, ara ina ritmeida chiphunra. 
Ishāvāna lijei eina hāngkhamachin chili ina seithat eina hāngmachinra’ da 
hānglu.” 

12Chieina “Kakathumathang iwuili raluishitlu” da awungana kahāng athishurda 
Jeroboam kala mi saikorana kakathumathang Rehoboamwuili vai. 

13Kala khararnaobingna kahāng chi makhuila awungana athumli tui khālāk eina, 

14“Ishāvāna nathumli kharit kashai chiphuna, kha ina chili ritmei ngasakra; 
ishāvāna nathumli leijei eina hāngmachina, kha ina nathumli seithat eina 
hāngmachinra” da naoshinaobingna kahāng athishurda hānga. 

15Chithāda awungana mibingwui kahāng makhuisangmithuwa; kaja Nebatwui 
nao Jeroboamwui pongli PROHOwui tui Shilonpa Ahijahna hāngkahai chi 
ungshung khavaina. 

16Athumwui kapo chi makhuisangkhami theilaga Israel saikorana awungali 
ngahānkai, “Davidshili ithumwui yar khi leikhala? Jessewui naomayarawui eina 
ithumna shimlui samphangkharān maleimana. Nathum kachichāshi shimli 
ungulu, O Israel! Nashi shimkhur aningkhānranu, David.” Chieina Israel saikora 
athum shimli ungserhaowa. 

17Kha Judahwui keinungli kapam Israelnaobingle Rehoboamna munga. 

18Thoukainaoli kashina Hadoramli Awunga Rehoboamna chiho khavā eina ali 
Israelwui mibingna lunggui eina horthathaowa. Kala Awunga Rehoboamna 
ngalāngda siguigari tonglaga Jerusalemli yāmung haowa. 

19Chiwui vang eina aja eina tangda Davidwui shimkhurli Israelna ngakaikashina. 

2 Thotrinchān 11 

Shemaiahwui Khamarān 
(1 Wung 12.22-24) 

1Rehoboamna Jerusalemli khaung tharan, Judah eina Benjaminshili 
kazipkhuisera; kala Israelli ngararlaga Rehoboamwui wungram hankhui khavai 
rai kapingbing lakh akha thinghangchishat kapangkhui. 

2Kha Varewui mi Shemaiahli Varewui tuina rāhānga: 

3Solomonwui nao Rehoboam, Judahwui awunga kala Judah eina Benjaminli 
khalei Israel saikorali ahānglu: 

4“PROHOna hithāda hānga, Nachināngarāli rai ngarar khavai mavālu. Hi ina 
khangarānna, kachichā shimli ungserulu.” Chieina athumna PROHOwui tui 
khuisangda Jeroboamli ngarar khavai mavāla hanunghaowa. 

Rehoboamwui Raipan 

5Rehoboamna Jerusalemli pamda rairim sākhavai Judah ngaleili keinung 
kachungkha sakai. 

6Chiya: Bethlehem, Etam, Tekoa, 

7Beth-zur, Soco, Adullam, 

8Gath, Mareshah, Ziph, 

9Adoraim, Lachish, Azekah 

10Zorah, Aijalon, kala Hebron, keinungbing hi Judah eina Benjaminwui ngaleili 
sākakāna. 

11Raipanbing hi ngaziplak eina ana sākālaga raithānbingli shinngasaka, kala 
apam chili kashakazā, thao, drakhātheira̱ hikathāthā kaziphai. 

12Kala keinung saikora chili changveila kazeila haihaida mangatha̱ khavai sai. 
Chithāda ana Judah eina Benjaminli munga. 

Pāngmon Levi Judahli Kharā 

13Israelwui ngachaili leikasā pāngmonpashila Levipashila apam saikorawui eina 
awuili rāzangsera. 

14Kaja Levibingna athumwui ngalei, athumwui leikasā chihohaida Judah eina 
Jerusalemli rāhaowa, khikhalajila Jeroboamshi vānao ngarāna 
Levibingli PROHOwui pāngmon sāda otram ngatha̱ kasāwui eina 
kashamserhaowa; 

15kala kajujui apambingli ana sākakhui, satyrwui vang, kala seinaowui vang 
akhalatta pāngmon phāsangphaphai. 

16Israelwui PROHO Vareli ningtongda kaphaning Israel shang saikorana 
Jerusalemli phāvāda, athumwui avāva̱ ngarāwui PROHO Vareli pha̱phayai. 

17Athumna Judahwui wungram ngazipmei ngasaka, kala Solomonwui 
naomayara Rehoboamli kum kathumwui vang yansāngsa̱ pānngasaka, kaja 
athumna kum kathumwui vang David eina Solomonwui kasākhavā thāda 
okthuisai. 

Rehoboamwui Shimkhur 

18Rehoboamna Davidwui naomayara Jerimothwui naongalāva̱, Jessewui 
naomayara Eliah preiva̱ Abihailna kapharā naongalāva̱ Mahalathli preiva̱ sāda 
khui; 

19ana Jeush, Shemariah, kala Zaham athumli pharai. 

20Awui thili Absalomwui naongalāva̱ Maacahli khuida ana Abijah, Attai, Ziza, 
kala Shelomith, athumli pharai. 

21Apreiva̱ kala angashirva saikorawui ngachaili Rehoboamna Absalomwui 
naongalāva̱ Maacahli leishimeithuiya (apreiva̱ tharāda chishat kala angashirva 
hangtharuk da khui, kala mayarnao maga̱da chishat, naongalāva̱ hangtharuk da 
pharai); 

22Maacahwui nao Abijahli achinā ngarāwui eina Rehoboamna wungva̱ 
kapangsanga; kaja ali awunga sāngasak khavai phaninga. 

23Kala ana themlāk eina naomayara kaikhali raipan sākahai Judah eina Benjamin 
ngaleili khalei keinung apam saikorali yartāda pamngasaka; athumli kashakazā 
mavātlakla ngarānmi, kala athumwui vang preiva̱ ngarā phāsangmi. 

2 Thotrinchān 12 

Shishakna Judah Kakhui 
(1 Wung 14.25-31) 

1Rehoboamwui wungram semkāda ngaziplak kahai tharan PROHOli malaihaowa, 
kala Israel saikorala ali ngasoda malaihaowa. 

2Athumna ningtongda PROHOli mashitkasangwui vang, Awunga Rehoboamwui 
kaphangā kum, Egyptwui awunga Shishakna Jerusalemli rai ngarar khavai, 

3siguigari thingkha shākhani, siguiraimi thinghangtharuk eina ngasoda rai. Kala 
Egyptwui eina ngasokhara mi Libyawui, Sukki-imwui, Ethiopiawui mi shānda 
makhuila rai. 

4Ana Judahwui raipan sākahai keinungbing khuimamānda Jerusalem 
shangshunga. 

5Chiwui thili marān Shemaiahna Rehoboam kala Judahwui wungnaobing 
Shishakwui vang eina Jerusalemli kazip kasāli asamphangda hānga, “PROHOna 
hithāda hānga, ‘Nathumna ili horkahaiwui vang inala nathumli Shishakwui 
pāngli horsangmi kahaina.’ ” 

6Awungala kala Israelwui awungabingla athum khalatta ningngacheida hānga, 
“PROHOva khamashung khangarongana.” 

7Athum khalatta ning ngacheihaira da PROHOna kathei tharan PROHOwui tui chi 
Shemaiahli rāhānga, “Athum khalatta ning ngacheihaira; ina athumli 
masāthatluimara, kha ina athumli huimira, kala iwui malungkhavāt Shishakwui 
pāng eina Jerusalemli maheitāmara. 

8Chithālala awui rao sāngasakra, kaja ili otram ngatha̱khami, kala ngaleibingwui 
wungrambingli otram ngatha̱khami katheikhuivairanu.” 

9Chiwui vang Egyptwui awunga Shishakna Jerusalemli rāngararda, PROHOwui 
shimli kahai lan, awungawui lan pongkorthuihaowa. Solomonna sākahai 
changveila khuithuiserhaoda; 

10chiwui mahut Awunga Rehoboamna pithraiwui chāngvei sākhuilaga 
awungawui shim khāmong khamayonbingwui otvabingwui pāngli horsangmi. 

11Kala awungana PROHOwui shimli khavā kachida shantribing china 
phungzanga, kala khamayonbingwui shimli khuiungluishita. 

12Kala ana ningkhangatei tharan Varewui malungkhavāt awui eina 
khuithuihaoda shimānchao maji ngasakthuwa; chili lāngda Judahwui mirin 
phalak eina leisai. 

Rehoboamwui Khamung 

13Chithāda Awunga Rehoboamna Jerusalem sākāda munga. Ana mungkaphok 
tharan zingkum hangmatida akha kahairasai, kala Israel shang saikorawui 
eina PROHOna amingwui vang hākhui kahai keinung Jerusalemli kum tharāda 
shini munga. Ava̱va̱li Naamah hoi, Ammonlāna. 

14Ana PROHOli ning horsangchao majithuda makaphā makhayā ot sai. 

15Rehoboamwui kasākhavā, khare eina thuilaga akatang eina tangda marān 
Shemaiahwui kala marān Iddowui Thotchan lairikli makapiserhaimala? 
Rehoboam eina Jeroboam rai thingarokchingsai. 

16Rehoboam thihaida avāva̱ Davidwui keinungli chifaya; kala anaomayara 
Abijahna awui mahut thuishina. 

2 Thotrinchān 13 

Abijah eina Jeroboamwui Rai 
(1 Wung 15.1, 2, 7) 

1Awunga Jeroboamna mungda tharāda kachishat kum Abijahna Judahli 
mungphoka. 

2Ana Jerusalemli kum kathum munga. Ava̱va̱wui ming Micaiah hoi, Gibeahli 
khalei Uzielwui naongalāva̱na. Chitharan Abijah eina Jeroboam rai ngararsai. 

3Abijahna rai khamarāka mi lakh matili ngasoda raipamli vai; kala Jeroboamna 
ali ngasung khavai, kapingpinga raimi lakh chishatli kapangkhuida ngasung 
ngasaka. 

4Chieina Abijahna, Ephraim Kaphungramli khalei Zemaraim kaphungtungli 
nganingda hānga, “Ili nganālu!” O Jeroboam kala Israel saikora! 

5“Israelwui PROHO Varena Israelli katang mavaila mungkhavai wungpam hi 
David kala awui naomayarabingli makaikapai tuingashit sāda khami 
matheirānmala? 

6Chithālala Nebatwui nao Jeroboam, Davidwui nao Solomonwui raona 
ngakarthuida awui akhavāli ngakaishi; 

7kala Solomonwui naomayara Rehoboam nganuihaoda maphaningkhuikathei 
kala mangasungkharar atamli khikha masakhavai makhangatun mi kaikhana 
Rehoboamli kasira. 

8Nathum mi chungmeihaowa da kala Jeroboamna nathumwui vang varebing 
sākakhui sināwui seinao khaleiwui vang, Varewui wungram Davidwui 
naongarāwui pāng eina nganurkhuishapra da phaningla? 

9Nathumna PROHOwui pāngmonbing, Aaronwui naongarā kala Levibingli 
kashamhaida nathum khalattawui vang pāngmon ngalei khangateiwui yurbing 
thāda phākasang maningmala? Kachikathāthāna mukvānao akha maningakha 
yaovā shini khuirālaga tharchikatakha vare makhaningwui pāngmon sāngasaka. 

10“Kha ithumwui vanga PROHO chi ithumwui Varena kala ithumna 
mahorhailakmana. Ithumwuiva Aaronwui naomayarabingna pāngmon 
sāda PROHOli otram ngatha̱mi, kala Levinaobingna pāngmonbingli ngachonmi. 

11Ngathor ngazin kachida athumna rikkatā kachigat eina nganamkaphā otyur 
chigatchingda sinā khamathing eina sākakhui tabletungli maiyankhamui 
runghaichinga, kala sināwui thaomeishongli shārkhavai thaomei ngazin kachida 
ngarānmi; kaja ithumwui PROHO Varewui kakaso ithumna mayonchinga, kha 
nathumna ali malaihaowa. 

12Yanglu, Varena ithumwui mangāli thānmida lei, kala awui pāngmonbingna 
nathumli rai sākhavai athumwui talla̱ khongkhavai ngarānhaira. O Israelwui 
naobing; navā ngarāwui PROHO Vare chili rai masālu; kaja nathum mayuimara.” 

13Jeroboamna khanukshong kuimareida ngathirai sākhavai chihohaowa; 
chithāda Judahwui mangāshongla awui raimi kala khanukshongla awui raimina 
kuiphinhaowa, 

14Judahna yangkhavā tharan mangāshongla khanukshongla 
yanggashemānghaowa, kala athumna PROHOli ngakaowa, kala pāngmonbingna 
talla̱ khonghaowa. 

15Chiwui thili Judahwui mibingna raivao vaoshoka. Judahwui mibingna 
vaokashok tharan Varena Abijah eina Judahwui mangāli Jeroboamli maikashi 
mihaowa. 

16Israelpashi yāmhaida Varena Judahpashiwui pāngli horsangmi. 

17Abijahna thānda ashina kachungkha shaothata; chithāda sāda chithang 
Israelwui kapangkakhui raimi lakh phangā thisanghaowa. 

18Chithāda sāda atam chili Judahna yuihaoda Israelli maikashi mihaowa; 
khikhalajila athumna avāva̱ ngarāwui Vareli chihama. 

19Abijahna Jeroboamli kharomvāda keinung kachungkha, Bethel kala chiwui 
kha̱bing, Jeshanah kala chiwui kha̱bing, Ephron kala chiwui kha̱bing khuihaowa. 

20Abijahwui thotli Jeroboamna mangakarthukluithuwa; kala PROHOna ali kazā 
ngasakta thihaowa. 

21Kha Abijah malinglak eina okthuisai. Ana ngalā tharāda mati khui, kala 
naomayara maga̱da khani naongalāva̱ tharāda tharuk leisai. 

22Abijahwui kasākhavā khangatatei, awui kasāsā kala ana hāngkahai tui marān 
Iddowui thotchan lairikli kapiserhaida lei. 

2 Thotrinchān 14 

Awunga Asana Sudanli Khayui 

1  Chithāda sāda Abijah thikahai eina avāva̱ ngarāli ngasoda Davidwui keinungli 
chifahaowa. Kala anaomayara Asana awui mahut thuishina. 

2Awui PROHO Varewui miktāli khamashung kala kaphā ot Asana sai. 

3Ana yur khangateiwui hanphutbing kala kajujui apambing 
khuithuimiserhaowa, kala lungshom, Asherimla shaokhaitāmiserhaida, 

4Judahwui mibingli athumwui avāva̱ ngarāwui PROHO Vare chili phāda awui ain 
kala ningkhami mayon khavai kasoi. 

5Judahwui keinungli khalei kajujuipam kala nganamkaphā riktā khavai hanphut 
saikorala khuithuimiserhaowa. Kala wungram chi awui atamli chingri kahai 
samphanga. 

6Ngalei chi chingrihaoda Judah wungramli raipan sākasang keinung 
kachungkha sakai. Kaja PROHOna chingrihai khangasakwui vang atam chitharan 
raikhangararla maleimana. 

7Kala ana Judahli hānga, “Ithumna keinungbing hi sakāluida pan, dolan, ngavei, 
kala veiruithing eina ngaveitithaosa; kaja ithumwui PROHO Vareli ithumna 
kaphāwui vang ana chingri ngasakhaida ngalei hi ithumwui sāchingda lei; 
ithumna ali phāda ana apong kachiva̱li chingri kahai mi.” Chieina athumna 
sakāda mataikasang samphanga. 

8Asawui raimi, talla̱ singda kazei kasing, Judahwui eina lakh kathum kala 
chāngvei kaphunga, malā kahuna Benjaminwui eina lakh khani 
thinghangchishat leisai; athum hiya kapingpinga raimimānga. 

9Ethiopiawui Zerahna raimi thingnamkha, kala siguigari shākathum thānlaga rai 
ngarar khavai Mareshah eina tangda rai. 

10Asanala ali ngasung khavai Mareshahwui Zaphathahli angarānhaowa. 

11Kala Asana awui PROHO Vareli ngakaoda hānga, “O PROHO, khangazana eina 
kapangawui ngachaili ngachonkhame, na kathā khipākha maleimana. Ithumli 
ngachonmilu, O ithumwui PROHO Vare, kaja ithumna nali chihama, kala naming 
singda sorkhangasai mibing hili ngararkida zatli. O PROHO, na ithumwui Varena, 
mina nali mayuiaranu.” 

12Chiwui vang eina Ethiopianaobingli Asa eina Judahwui mangāli PROHOna 
maikashi mihaowa, kala Ethiopianaobingna yāmhaowa. 

13Asa eina awui mibingna Gerar eina tangda kharomvai; kala Ethiopianaobing 
akha eina tangda machakshokmana; kaja PROHO kala awui raimibingwui 
mangāli athum sāthatserhaowa. Judahwui mibingna ot kachungkha 
phungunghaowa. 

14Kala PROHOli khangacheena pemhaoda athumna Gerar ngalemli khalei 
keinung saikora sākhayāngmiserhaowa. Keinung chili ot kachungkha leisāda 
sorkhangasai ngaponkhui. 

15Shakei kakeibingwui kachonshim sakhaimida yao, ut kachungkha 
ngaponkhui. Chiwui thili athumna Jerusalemli latunga. 

2 Thotrinchān 15 

Asana Khangachei Khuikharā 

1Odedwui naomayara Azariahli Varewui Manglā zangmida, 

2ana Asali angaroklaga hānga, “Ili nganālu, Asa, kala Judah eina Benjaminshila: 
Nathumna PROHOli ngasolakha eina tangda anala nathumli ngasomira. 
Nathumna ali phaakha ali samphangra; kha nathumna ali malaihaiakha anala 
nathumli malaihaora. 

3Atam kasāngkhawui vang Israelna khamashunga Vare mavaila leisai, 
tamchitheimi khavai pāngmonla, ainla maleisāmana; 

4kha athumna sipkasa tharan Israelwui PROHO Vareli mai ngareiungda kaphā 
eina athumna samphanga. 

5Atam chitharan, khaung khavāla chingri kahai maleisāmana, kaja athumwui 
ngaleili hapkakhano kalākashi pemtinghai. 

6Yur eina yur, ngalei eina ngalei ngarar ngarokta akha̱ sathuihairasai; kaja 
Varena kachotkachāng yur kachungkha eina chotngasaka. 

7Kha nathum pingmeilu! nathumwui otsak mangazan ngasakhailu, kaja 
nathumwui ot kasāwui sāman samphangra.” 

8Odedwui naomayara Azriahwui phongkhami tui chi shālaga Asana 
ninglumturhaowa, kala ana ningkakachaiya meoma̱bing, Judah eina Benjaminli, 
kala Ephraim kaphung ngaleili ana akhuida keinungli khalaleila 
hormiserhaowa; kala PROHOwui shim zangkhavaiwui mangāli khalei hanphut 
chi chiphokhui. 

9Kala ana Judah eina Benjaminshi saikora, kala athumli ngasokazatbing, kaja 
Asali Varena ngasomiya da kathei chitharan Israel kachungkha athumwui pam 
chihohailaga athumwuili rāyāmkasang Ephraimnaobing, Manassehnaobing kala 
Simeonnaobing saikorali kazipkhuisera. 

10Asana mungda tharāda kaphangā kum, kachāng kakathumali athumna 
Jerusalemli kazipa. 

11Chithang athumna ngapon kakhui mukvā shāshini, kala yao thingshini 
chieina PROHOli pha̱phayai. 

12Kala athum avāva̱ ngarāwui PROHO Vare chili yāngla ningla tongda shitkasang 
eina tuingashit sāngaroka; 

13kala sha̱naola, mayarnaola, khararnaosan mateila Israelwui PROHO Vareli 
mashurakha shaothatra da mayāngaroka. 

14Athumna PROHOli panglāk eina vaoda, talla̱, seingajila singda tuingashit khui. 

15Judah saikorana khangashit chiwui vang mathāna; kaja athumna ningtongda 
ngashita kala PROHOli phāngairereo eina phai, kala athumna ali 
samphangda PROHOna kuimareida chingrihai ngasaka. 

16  Ava̱va̱ Maacah eina tangda awungva̱ masā ngasakthuwa; kaja ana 
ningkakachai Asherahwui meoma̱ sākhui. Asana awui meoma̱ sāteklaga 
sākazamhaida Kidron kongli riktāmihaowa. 

17Kha Israelwui eina kajujui apambing chi mapheimihaithuwa. Chithālala, 
Asawui mirin peida awui wuklung kathar eina okthui. 

18Sināla lupāsā khorkhong saikora, avāva̱wuila, awuila khangashit sāda lemmet 
ot ana PROHOwui shimli khuikāsera. 

19Kala awui khamung zingkum thumrāda phangā kākashung eina tangda rai 
mangararlakmana. 

2 Thotrinchān 16 

Israel Kakhanang 
(1 Wung 15.17-22) 

1Asana mungda thumrāda katharuka kum, Israelwui awunga Baashana Judahli 
rai ngarara. Kala Judahwui awunga Asali mi khipākha mavāpai kala maungpai 
khavai, Ramahli ngaveiphinhaowa. 

2Chieina Asana PROHOWUI shimli kala awungawui shimli kahai lupāsā eina sinala 
khuilaga Syriawui awunga Ben-hadadli mikhavai Damascusli chihovāda hānga, 

3“Navā eina ishāvā khamashit thāda inila mashit khavai lupāsāla, sinala 
chiphunkharāna; yanglu, Israelwui awunga Baashana ili rai masā khavai, nani 
mamashitluialu.” 

4Ben-hadadna awunga Asawui tui nganāda awui raithānbingli chihoi, kala 
athumna Israelwui keinung Ijon, Dan, Abel-maim, kala Naphtaliwui lan kazip 
khavai keinungbing yuikhui. 

5Tui chi kashā eina Baashana Ramah masākāluila ot ngasām ngasakhaowa. 

6Chieina Awunga Asana Judahwui mibingli hokhuiserlaga Baashana Ramah sakā 
khavai ngalung, thing, haikasā saikora apongkhuilaga chieina Geba eina Mizpah 
sakāvai. 

Marān Hanani 

7Atam chili marān Hananina Judahwui awunga Asali rāhānga, “Khikhalajila 
nawui PROHO Vareli machihamla Syriawui awungali kachihamwui vang, 
Syriawui raimibing yāmshokhaira. 

8Ethiopiashi eina Libyashi siguigarila siguiraimila sorkhangasai marāmala? Kha 
nana PROHOli kachihamwui vang nawui pāngli horsangmi. 

9Kaja PROHOli ningtharlak eina kaphaningbingli awui pangshap chitheimi khavai 
awui mik okathui kuimareida kapeishang kapeitai. Hichangli na mangma̱lak 
eina sāhaira; kaja ara na rai ngararchingra.” 

10Asana malungvātnahaida marān chili zurthing sanglaga narhai. Chili lāngda mi 
khangateilila Asana kachotkachāng mi. 

Asawui Khamung Khangachang 
(1 Wung 15.23-24) 

11Asawui kasāsā, khare eina thuilaga khanao eina tangda Judahwui kala 
Israelwui Awungabingwui Lairikli kapiserhaida lei. 

12 Ana mungda thumrāda kachiko kum Asawui apheili kazāda marlakhaowa; 
kazālala PROHOli maphāla khanongbingwui eina khangachon phai. 

13Mungda zingkum hangmatida akha kāshungkum thihaowa. 

14Ana Davidwui keinungli sākahai awui chikhur chili chifahaowa. Nganamkaphā 
thao kala otyur kachungkha manatlaga sākazak kahai kathipetli chipethaida 
athumna khayākashiwui meifa shātrunga. 

2 Thotrinchān 17 

Jehoshaphatna Awunga Khangasā 

1  Anaomayara Jehoshaphatna awui mahut thuishina, kala Israelli ngarar khavai 
ngaziplak eina thuiphunga. 

2Judahwui raipan sākahai keinung kachiva̱li raimi haisera, kala Judahwui apam 
kachiva̱li raimi pamkhavai sāda raimi haivāsera. 

3Rida avāva̱na zatkasa athishurda kazatwui vang Jehoshaphatli PROHOna 
ngasomi; ana Baalli mashitsangmana, 

4Israelwui thāda athumwui thi mashurla kha avāva̱wui Vareli phāda awui 
ningkhami athishurda zata. 

5Chiwui vang PROHOna awui pāngli awui wungram sakāmi, kala Judah saikorana 
shai chigatta khayā kālak, shānglak eina okthui. 

6PROHOli chihanchaoda malung pinglak eina ana kajujuipambing kala Asherim 
chi Judah ngaleiwui eina khuithuimiserhaowa. 

7Ana mungda kakathuma kum, awui wungnaobing, Ben-hail, Obadiah, 
Zechariah, Nethanel, kala Micaiah athumli, Judahwui keinung keinungli 
tamchithei khavai chihoi; 

8athumli ngasoda Levinaobing, Shemaiah, Nethaniah, Zebadiah, Asahel, 
Shemiramoth, Jehonathan, Adonijah, Tobijah kala Tobadonijahli chihovai; chili 
lāngda Levinaobingli ngasoda pāngmon Elishama eina Jehoramla chihovai. 

9Athumna PROHOwui ain lairik chi singda Judah ngaleili tamchithei; athumna 
Judahwui keinung saikorali kuimareida mibingli tamchitheivai. 

Jehoshaphatwui Kharei 

10Judahli kuimareida khalei wungram kachida PROHOli khangachee 
rāshunghaoda Jehoshaphatli athumna rai mangararlengthuwa. 

11Philistinenaobing kaikhana Jehoshaphatli otla, lupāsāla shai chigata; kala 
Arabwui mibingna yaovā thingshini shāshini kala mevā thingshini khuirāmi. 

12Kala Jehoshaphat mataimeida reisanga. Ana Judah ngaleili raipan kala lan 
kazipshim kachungkha sāsanga, 

13kala Jerusalemli awui raimi kala kapingpinga raimi kachungkha lei. 

14Avāva̱ ngarāwui shimkhurwui eina shānkakhui chi hina: Judahwui 
thingthingwui raithānbing: Adnahna kapingpinga mi lakh-kathumwui raithāna 
sai, 

15awui thili Jehohananna lakh-khani thinghangchishatwui raithāna sai; 

16awui thi kazanga Zichriwui naomayara Amasiah, PROHOli otram ngatha̱ khavai 
akhalatta kachigatpa china lakh-khanili thāna; 

17Benjaminwuili kapinga Eliadana chāngvei kaphung malā kasinga lakh-khanili 
thāna, 

18awui thili Jehozabadna zei-khai kasing lakh akha thinghangchishatli thāna. 

19Awungana Judah ngaleili raipan sākā kahai keinung apamli chipam kahai chili 
lāngda hibing hina awungawui otram ngatha̱ khavaina. 

2 Thotrinchān 18 

Ahabli Micah Marānna Hāngkhamathin 
(1 Wung 22.1-35) 

1Chitharan Jehoshaphat kashāngla shānghao, khayāla kalākhaoda Ahabshili 
ngalā ngakhota. 

2Kum kashāng kahaiwui thili ana Ahabli samphang khavai Samariali tai. Ahabna 
awui vang kala ali khangayurbingwui vang mukvāla yaola kachungkha 
taithatmi, kala Ramoth-gileadli rai sākhavai sui. 

3Judahwui awunga Jehoshaphatli Israelwui awunga Ahabna, “Ramoth-gileadli 
na ili mangasovarakhala?” da ngahāna. Jehoshaphatna, “Ini khani akhana, iwui 
mibing nawui mibingpapama, rai khangararli ithumla nali ngasora” da hānga. 

4Jehoshaphatna Israelwui awungali, “PROHOli ngahānrifalu” da hānga. 

5Chieina Israelwui awungana marān shāmati hokhuilaga hānga, “Ramoth-
gileadli rai vāsāsikā makasā phāmeirakhala?” “Vangararlu, Varena awungawui 
pāngli horsangmira.” da athumna ngahānkai. 

6Kha Jehoshaphatna, “Hili lāngda ngasankapai PROHOwui marān khangatei 
maleiluimala?” da hānga. 

7Israelwui awungana Jehoshaphatli hānga, “PROHOli ngasanmi khavai marān 
akha, Micaiah hoda Imlahwui nao akhala lei; kha iva ali yangkharinga, kaja atam 
kachida ana iwui vang kaphā akhanida mahāngmimana, kha makaphāmang 
marānmi.” Kha Jehoshaphatna, “Awungana chithāda mahāngmialu” da hānga. 

8Chieina Israelwui awungana awui otva̱ akhali hokhuida, “Thaklak eina 
Imlahwui nao Micaiahli ahokhuilu” da kasoi. 

9Israelwui awunga eina Judahwui awunga Jehoshaphatna aniwui wungnao sāri 
shaksāda wungpamkhongli pamda; anina Samariawui ngavei zangkhavai 
ranpumli leilakha marānbingna aniwui mangāli marānsai. 

10Kala Chenaanahwui nao Zedekiahna mariwui seingaji akha sākhuilaga 
“PROHOna hithāda kahāngna, ‘Syrianaobing mashimān ngasakranglakha eina 
tangda nathumna hieina ngasoda muivāra’” da hānga. 

11Marān saikoranala, chi tākam eina “Ramoth-Gileadli vāda maikhayā ngasalu; 
kaja PROHOna athumli awungawui pāngli horsangmira.” da marānmisera. 

12Micaiahli akahopa china ali hānga, “Yanglu, marānbingna khokkha sāda 
kahāng tui chili awungana mayāngai; nala athumwui thāda awungali ningyang 
ungkhavai hānglu.” 

13Kha Micaiahna ngahānkai, “PROHOwui ming singda kahāngna, iwui Varena 
kahāng chi ina hāngra.” 

14Awungawuili khavā chitharan awungana, “Micaiah, ithumna Ramoth-Gileadli 
rai kasā phameirakā makasā phāmeirakhala?” da ngahāna. Ana ngahānkai, 
“Vada maikhayā ngasalu; athumli nawui pāngli horsangmimāngra.” 

15Kha awungana hānga, “Nana PROHOwui ming singda khamashung tui chi 
hāngkhavai ina kayākhashida pohairakhala?” 

16Ana hānga, “Yaokahoma makhalei thāda Israel saikorali kaphungli chaiyāng 
kahai chi ina thei, kala PROHOna, ‘Athumwui akhavā maleimana, kachichā shimli 
chingri eina latunghaoranu’ da hānga.” 

17Israelwui awungana Jehoshaphatli hānga, “Zakkashi maningla khamathā 
akhanida ana mamarānmimara da ina nali mahāngmala?” 

18Micaiahna hānga, “Chiwui vang eina PROHOwui tui nganālu: PROHOna 
wungpamkhongli pamda kazingramwui ashangva̱ china awui yāshong uishong 
khanganing ina thei; 

19kala PROHOna, ‘Ramoth-Gileadli rai sālaga Israelwui awunga Ahab thikhavai 
khipāna asuinikhala?’ da ngahāna. Akhana akha hāng, khangatei akhana 
khangatei akha hānga. 

20Chiwui thili manglā akhana mangāshong rāda PROHOwui mangāli anganingda 
hānga, ‘Ina ali asuiga.’ PROHOna ali, ‘Kathāda asuirakhala?’ da ngahāna. 

21Ana hānga, ‘Ina kakapika manglā akha sāda vālaga marānbingli kakapik tui 
matui ngasakra.’ Ana hānga, ‘Nana ali vasuida ungshungra vālu, chithāda vāsālu.’ 

22Chiwui vang eina ara yanglu, nawui marānbingwui khamorli kakapika 
manglā PROHOna sangmihaira; kala nawui pongli PROHOna makaphā hānghaira.” 

23Chieina Chenaanahwui naomayara Zedekiahna Micaiahwui ngalemli vālaga 
amaisorli akapheda hānga, “PROHOwui manglā china kachishongwui eina iwui 
eina shoklaga nali rāhāngkhala?” 

24Micaiahna hānga, “Yanglu, nana alunga kāli zangyāmngathumthang 
theinaora.” 

25Israelwui awungana hānga, “Micaiahli tukkhuilaga keinungwui rammunga 
Amon eina awungawui naomayara Joashwui pāngli khuivāmihaolu; 

26kala hānglu, awungana hithāda hānga, ‘I chingri eina malatungranglakha eina 
tangda mi hi phātop sanghaisālu, kala kashakazā kateteo mizā mimangmalu.” 

27Micaiahna hānga, “Nana chingri eina latungsi kaje ili PROHOna chitheikhami 
maningmara.” Kala ana, “Nathumla shāserlu” da hānga. 

28Israelwui awunga eina Judahwui awunga Jehoshaphatna Ramoth-gileadli vai. 

29Kala Israelwui awungana Jehoshaphatli hānga, “Ili mathei khavai sāri 
ngacheikhuilaga ina raipamli vāra, nava wungsāri shaksāpapamlu.” Kala 
Israelwui awungana sāri onkhuilaga raipamli vāhaowa. 

30Chitharan Syriawui awungana awui siguigari kathānabingli, Israelwui awunga 
maningla, kharei kateo khipālikha mangararalu da kasohaisai. 

31Siguigariwui raikhokabing china Jehoshaphatli kathei eina “Israelwui awunga 
leili” da hānga. Kala athumna ali ngarar khavai ngareiunga; chieina 
Jehoshaphatna ali ngachonmi khavai ngakaowa; kala PROHOna ali ngachonmi. 
Varena athumli khuithuimihaowa, 

32kaja siguigariwui kathānabingna Israelwui awunga maningmana da kathei 
eina ali makharomluila latunghaowa. 

33Kha mi akhana malā eina kāpta Israelwui awungawui chāngvei eina thikom 
ngachaili thaiphutsangmihaowa. Chieina awui siguigari kasingali “Ili khamā 
za̱haira, chieina ngareikhuida ili raipamwui eina khuithuihaolu” da hānga. 

34Chithang rai khangarar pangshunhaida Israelwui awungana siguigarili 
shailaga Syriawui raimili ngazin eina tangda ngasungyanga; chiwui thili zimik 
tunngasha̱da thihaowa. 

2 Thotrinchān 19 

Marānna Jehoshaphatli Khamachin 

1Jehoshaphatna hapkakhano maleilakla aram Jerusalemli latunga. 

2Kha Hananiwui nao marān Jehuna asamphangda Jehoshaphatli hānga, 
“Makaphā-makhayā mili nana ngachonda PROHOli yangkakharinga chili 
leishirala? Hiwui vang nawuitungli PROHOna malungvāthaira. 

3Chithālala nawuili kaphā leidalei, kaja nana Asherahbing chi 
sākhayāngmiserhaida nawui wuklungna Vareli phai.” 

Jehoshaphatwui Khangachei Khuikharā 

4Jehoshaphatna Jerusalemli pama; kala Beersheba eina thuida Ephraimwui 
kaphungrambing chi vāshungda athumwui avāva̱ ngarāwui PROHO Varewuili 
thanungmi. 

5Judahwui raipan sākahai keinung saikorali bichar sākhamebing 
phasangmiserda athumli hānga: 

6“Nathum khisarakhala da phaningkazaklu, kaja nathumna miwui vang bichar 
kasā maningmana, kha PROHOwui vang sākhamina; bichar atamli ana 
ngasomira. 

7Chiwui vang Vareli khangachee nathumwuitungli leiranu; nathumna khi 
sālikhala kaji ningngasharlu; kaja ithumwui PROHO Varewuili mashun 
thānkhangui maleimana; mijangla maleimana, pheizāla maleimana.” 

8Chili lāngda, Jerusalemwui alungli tui kashoshok PROHO mingli bichar sāmi 
khavai kala tuitak khuimi khavai Levibingwui einala, pāngmonbingwui einala 
kala Israelwui wungva̱wui einala bichar kasā mi phāsanga. Kala athumwui 
pamkhavai Jerusalemli ngarānmi. 

9Ana athumli kasoda hānga, “Hithāda nathumna ningtonglak eina 
shitsangchaoda PROHOli khangachee eina sālu: 

10Keinungli khalei nachinā ngarāwui eina, ashee katāwui vang nilala, ningkhami 
nilala, ain nilala, ningkhami kala ain lah shiyan-chikanbingwui pongli nathumli 
khuikharā tharan nathumna PROHOwui mangāli khangui ot sāda awui 
malungkhavāt matā khavai hāngmachinlu. Chithāda sāda nathumna morei 
masāmara. 

11Kala yanglu, PROHOwui otkasali pāngmon kharei Amariah nathumwuitungli 
leili; Ishmaelwui naomayara, Zebadiah lammungana Judah shimkhur 
awungawui otsak saikorawuitungli yangmida lei; kala nathumli ngachon khavai 
Levinaobing leili. Pingmeida sālu, khamashunga chili PROHOna ngasomira!” 

2 Thotrinchān 20 

Edomli Makhamayā Rai 

1Hiwui thili Moabnaobing eina Amonnaobingna, kala Meunbing kaikhali 
ngasoda Jehoshaphatli rai sākhavai rai. 

2Mi kaikhana Jehoshaphatli ahānga, “Nali rai sākhavai shamadru makānda, 
Edomwui eina mi kachungkha rārāli; kala yanglu, athum Hazazon-tamar (chiya, 
Engedi)li leida lei.” 

3Chieina Jehoshaphatna ngacheehaida akhalatta PROHOli seihā sai, kala Judah 
saikorali kakhum eina pamserlu da kasoi. 

4PROHOwui eina khangachon samphang khavai Judahna kazipa; Judahwui 
keinung saikorawui eina PROHOli seihā sākhavai athumna rai. 

5PROHOwui shimli, yāngkhup kadhar sākahai chili Judah eina Jerusalemwui 
kazip chili Jehoshaphatna nganingda hānga, 

6“O PROHO, ishāvā ngarāwui Vare, kazingramli Vare chi na maningmala? 
Yurbingwui wungram saikoralila nana khamung maningmala? Sāshapla 
pangshapla nawui pāngli lei, chiwui vang nali khipānakha mangasungrarmana. 

7 O ithumwui Vare, nawui mi Israelnaobingwui mangāli apam hili leikasābingli 
nana kashammihaida nawui ngasotnao Abrahamwui ara̱-azāli katang 
makhavaiwui vang khami maningmala? 

8Athumna chili pamda namingwui vang kathara shimla hili sakāhaira, kala, 

9‘Ithumwuitungli kalākashi raakha, rai nilala, kazāt nilala, bichar kasā nilala, 
chāmrei nilala, namingwui vang sākahai shim hili nawui mangāli nganingda, 
ithumwui kakhanang kachot nali hāngphatta ngakaoakha nana shāmida huimira 
da hānghaira.’ 

10“Ara yanglu, Israelnaobing Egyptwui eina kashok tharan nana rai masā 
khangasaka Amonnao, Moabnao, kala Seir Kaphungwui mibingna, 

11yanglu, nana mikahai shimlui hi athumna sāman khami thāda ithumli 
kashamhailaga khuilui khavai rārāli. 

12O Ithumwui Vare, athumwuitungli mashun bichar masāmimarala? Kaja 
ithumli ngarar khavai rarāda khalei mi chungnāhaoda ithum khikha 
masāthukthura. Ithumna khisarakhala da matheithura, kha ithumna nali 
yangdalei.” 

13Judahwui mi saikorana athumwui naoshinaobing, naongarā, preiva̱ ngarāli 
ngasoda PROHOwui mangāli nganingsera. 

14Levipa Asaphwui ara̱, Mattaniahwui naomayara Je-ielwui naomayara, 
Benaiahwui naomayara, Zechariahwui nao Jahazielna yarui kazipwui alungli 
nganinglakha PROHOwui manglāna awuitungli rai. 

15Kala ana hānga, “Nganālu, Judah eina Jerusalemwui mi saikora, kala Awunga 
Jehoshaphat: PROHOna nathumli hithāda hānga, ‘Mi kachungkha kakazip hiwui 

vang mangacheelu, mangangalu; kaja rai hi nathumwui maningmana kha 
Varewuina.’ 

16Akhama athumli ngarar khavai tālu; yanglu, athumna Zizwui ashan chili rārā, 
Jeruel lamhāngwui zingshoshong akatang tampākli nathumna athumli 
samphangra. 

17 Nathumna rai hili ngarar khavai maleimana; nathumwui pam khuida 
nganingpamlaga nathumwui vang PROHOna yuikhami chi yanglu. O Judah eina 
Jerusalem! Mangachee kala mangangalu; akhama athumli vāngararlu, 
kala PROHOna nathumli ngasomira.” 

18Chieina Jehoshaphatna amai ngaleili mashunzanga, kala Judah eina 
Jerusalemwui mibingla PROHOwui mangāli mashunzangda PROHOli khoruma. 

19Kala Levinaobing, chiya Kohath eina Corahshina thuinganingda 
Israelwui PROHO Vareli panglāk eina vaoda masot chigata. 

20Athumna ngathorthakva̱ ngakarthuida Tekoawui lamhāngli vai; athumna 
khavā tharan Jehoshaphatna nganingda hānga, “Judah eina Jerusalemwui 
mibing ili nganālu! Nathumwui PROHO Vareli shitsanglu, ana nathumli 
nganaomira; awui marānbingli shitsanglu, nathumna ungkashunga ngasāra.” 

21Mibingli ana hāngchithei kahai thili, kathar sāri ngavaida laasak eina PROHOli 
masot mikhavai ana mi phāsanglaga athumna raimi mangāli zatmamānda 
hānga. “PROHOli ningkashi milu! kaja awui makhangachei leikashi katang 
mavaimana!” 

22Athumna laa sāda masot mikaphok tharan, Judahli ngararkida kharā 
Ammonnao, Moabnao, kala Seir Kaphungwui mibingli PROHOna ngathirai sāda 
athumli maishi ngasakhaowa. 

23Kaja, Ammonnaobing eina Moabnaobingna Seir kaphungwui mibingli 
ngararda zāikhayāngthatserhaowa, kala Seirwui mibingli sāthatser kahaiwui 
thili athum akha eina akha sāthat ngaroka. 

24Judahnaobingna lamhāng chiwui raikānphung dolan eina kāngashānkhayang 
tharan, yanglu, kathi angunmāng leisai; akhala mayāmshokmana. 

25Jehoshaphat eina awui mibingna ot akhangapon chitharan seila, thāngthāngla, 
kashankachon kala aman kasaka ot kachungkha leisāda athum khalattawui vang 
maphungkharar sāda apongkhui. Kathumthang langpongda phunglala ot chi 
chunglākhaoda makānmana. 

26Khamatethang athumna Beracahwui Leiwukli kazipa, kaja chili 
athumna PROHOli sochikata: chiwui vang aja eina tangda apam chili Beracahwui 
Leiwuk da kahona. 

27Chiwui thili Judah eina Jerusalemwui mi kachiva̱ Jehoshaphatna thānda 
mathānthup eina Jerusalemli latunga kaja athumwui yangkashebingli PROHOna 
yuingasakhaowa. 

28Jerusalemli tingteilāla, lyre kala talla̱la singda PROHOwui shimli kai. 

29Israelwui vang yangkashebingli PROHOna ngararmi kaji shālaga ngalei 
saikorawui wungrambing Vareli ngacheeyikhaowa. 

30Chithāda Jehoshaphatwui wungram chingrihaowa, kaja Varena awui 
kuikhamareili chingrihai ngasakhaowa. 

Jehoshaphatna Khamung 
(1 Wung 22.41-43) 

31Jehoshaphatna chithāda Judahli munga. Ana Jerusalemli mungkaphok tharan 
kum thumrāda phangā kāshunghairasai, kala Jerusalemli kum maga̱da phangā 
munga. Ava̱va̱wui ming Azubah hoi, Shilhiwui naongalāva̱na. 

32Ana avāva̱ Asawui shongzat tākam eina makailakla zatsai; kala PROHOwui 
mikyanli khamashung ot sai. 

33Kha mibingna, awova̱ ngarāwui Vareli ning horsangchao makajiwui vang, 
kajujuiwui kameopam masākhayāngmihaithuwa. 

34Jehoshaphatwui kasāsā, khare eina thuilaga katang eina tangda Hananiwui 
naomayara Jehuwui Thotrinchān lairik, kaja Israel Awungabingwui Lairikli 
kapiserhaida lei. 

35  Hiwui thili Judahwui awunga Jehoshaphatna, makhangaronga ot kasā 
Israelwui awunga Ahaziahli ngashika. 

36Ali ngashiklaga Tarshishli vākhavai, Ezion-geberli jahas sākhui. 

37Kha Mareshahli khalei Dodavahuwui naomayara Eliezerna Jehoshaphatli, 
“Ahaziahli khangasowui vang nana sākahai PROHOna shimān ngasakra.” da 
marānmi. Jahasbing chi kaihaida Tarshish mavāpaithuwa. 

2 Thotrinchān 21 

1  Jehoshaphat thikahai eina avāva̱ ngarāli ngasoda Davidwui keinungli 
chifahaowa; kala anaomayara Jehoramna awui mahut thuishina. 

Judahwui Awunga Jehoram 
(1 Wung 8.14-24) 

2Avāva̱ Jehoshaphatna kapharā achinā ngarā chiya: Azariah, Jehiel, Zechariah, 
Azariah, Michael kala Shephatiah; athum hi Judahwui awunga Jehoshaphatwui 
naomayarasera. 



830 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

3Avāva̱na athumli lan kaja lupāsā, sinā, kala aman kasak shimlui, Judahli khalei 
raipan sākahai keinung eina ngasoda yarsera; kha wungrama naochizai 
Jehoramli yara. 

4Jehoramna wungpamkhongli pamda nganingkhui kahai eina achinā ngarā 
katongali raighai eina sāthatserhaowa, kala Israelwui wungnao kaikhalila 
sāthathaowa. 

5  Jehoramna awunga sākaphok tharan kum thumrāda khani kāshunghairasai, 
kala Jerusalemli kum chishat munga. 

6Ahabwui naongalāva̱li khangakumwui vang, Israelwui awunga Ahabna kala 
ashi shimkhurna kasā thāda ala chili zata. 

7Kha Davidli kala awui naomayarabingli kahor akha mirada Davidli ngashit 
kahaiwui vang PROHOna ashi shimkhurli mashimitmimana. 

8Awui thotli Judahli mamayāmada Edompashina thuingarara, kala athum 
khalattawui awunga phākhuihaowa. 

9Chieina Jehoramna awui raimi kathānabing kala siguigari saikorali ngasoda 
ngayāting vālaga a eina awui raimi kathānabingli kuikhanama Edompashili 
sāthatserhaowa. 

10Chiwui vang aja eina tangda Edombingna Judahli ngararching kajina. Atam 
chitharan avāva̱ ngarāwui PROHO Vareli malai kahaiwui vang, Libnahshinala 
thuingarara. 

11Chili lāngda Judahwui kaphungpambingli kajujui apambing sakālaga 
Jerusalemwui mibingli mashitkasang pongli thānzatta Judahli apong 
nguingasaka. 

12Kala marān Elijahwui eina chithi akha chihorāda hānga, “Navā 
Davidwui PROHO Varena hānga, ‘Khikhalajila nana Jehoshaphatwui athi shurda 
makazatwui vang kala Judahwui awunga Asawui thi mashurla, 

13kha Israelwui awungabingwui apongli shurzatta Judah eina Jerusalemwui 
mibingli, Ahabna Israelnaobingli mashitkasangwui pongli thānkazat thāda 
kasāwui vang, nali phākhamei nachinā ngarā, navāwui shimkhur mibinglila, 
nana shaothathaira, 

14yanglu, PROHOna nawui mibingli, nanaongarāli, napreiva̱ ngarāli, kala 
nathumwui lanlila kalākashi kahakva akha khuirāra, 

15kala nali paiphonli kazātkashi kazāra, kala thangthangwui kakazā china 
napaiphon ngawokphāthaora.’” 

16Jehoramwuitungli malungvātkhavai, Ethiopiawui ngalemli khalei 
Philistianaobinglila, Arabnaobinglila PROHOna ning ngatha̱ ngasaka; 

17kala athumna Judahli rai rākaida, awungawui shimli khalei athumna 
samkaphang lan saikora kala anaomayarabing, apreiva̱ ngarāla, saikora 
pongkorthuihaida, paisho Ahaziah maningla nao mayarnao akhanidala 
mataimimana. 

18Saikora hiwui thili PROHOna awui paiphonli maraikapai kazāt kazā ngasaka. 

19Khaleilaga, kum khaniwui thili, kazāt china paiphon ngawokphathaida 
chotchanglak eina thihaowa. Avāva̱ ngarāli khayākashiwui meifa shatkharung 
kasā thāda ali khayākashiwui meifa mashatrungmimana. 

20 Ana mungkaphok tharan kum thumrāda khani kāshunghairasai, kala 
Jerusalemli kum chishat munga. A kathi atamli khipākha wukmakhanangmana. 
Davidwui keinungli chifaya, kha awungabingwui chikhurli machifamana. 

2 Thotrinchān 22 

Judah Awunga Ahaziah 

1  Arabnaobingli ngasokharā athumna anaomayarabingli sāthatser kahaiwui 
vang Jerusalemli kapamabingna Jehoramwui naomayara paisho Ahaziahli 
awunga sāngasaka. Chiwui vang Judahwui awunga Jehoramwui naomayara 
Ahaziahna Judahli munga. 

2Ahaziahna mungkaphok tharan a kum hangmati da khani kāhairasai, kala 
Jerusalemli kumkha munga. Ava̱va̱li Athaliah hoi, Omriwui ara̱va̱na. 

3Ava̱va̱na makaphā makhayā kasāwui pongli hāngchitheihaoda anala Ahabwui 
shimkhurwui apongli zata. 

4Ahabwui shimkhurna kasā thāda anala PROHOwui mikyanli makaphā otmāng 
sai; kaja avāva̱ thikahaiwui thili athumna ali hāngchitheiya, chi awui kalā 
shikhavai ngasāhaowa. 

5Athumwui tamkachithei athishurda Israel awunga Ahabwui naomayara 
Joramli ngasoda Syriawui awunga Hazaelli rai sākhavai Ramoth-gileadli vai. 
Kala Syriapāshina Joramli khamā zamihaowa; 

6Syriawui awunga Hazaelli khangarar tharan Ramothli sākaza̱ khamā chi ngahā 
khavai Jezreelli latunga. Ahabwui nao Joram kazā kahaiwui vang Judahwui 
awunga Jehoramwui naomayara Ahaziahna angahān khavai Jezreelli tai. 

7  Kha Ahaziahna Joramli akhangahān eina awui konglui khavai ngasāra kaji hi 
Varena ngarān kahaina. Kaja, ana chili khavā tharan ana Joramli 
ngasoda, PROHOna Ahabwui shimkhurli shimān ngasak khavai thao neomi 
kahaiya Nimshiwui nao Jehuli asamphanga. 

8Jehuna Ahabwui shimkurli bichar sāda leilakha, Judahwui wungnaobing kala 
Ahaziahli ngasokazat achinā ngarāwui naomayarabingli samphangda ana 
athumli shaothatserhaowa. 

9Ahaziahlila phākhavā eina Samariali yāmngathumsāda tukkhuilaga Jehuwuili 
tukungda sāthathaowa. Athumna ali chifami, kaja, “PROHOli ningtongda phāda 
shitkasanga Jehoshaphatwui ara̱na” da athumna hānga. Kala Ahaziahwui 
shimkhurli wungram chi mungkashap akhala maleithuwa. 

Judahwui Awungva̱ Athaliah 

10  Anaomayara Ahaziah thihaira da kathei tharan, ava̱va̱ Athaliahna Judah 
shimkhurwui wungnaobingli sāthatserhaowa. 

11Kha awungawui naongalāva̱ Jeho-shabe-athna Ahaziahwui naomayara Joashli 
sāthathaoki kaji awungawui naomayarabingwui eina ngathumda khuilaga ali 
khayangva̱li ngasoda petkā akhali thumhaowa. Hithāda sāda awunga 
Jehoramwui naongalāva̱, pāngmon Jehoiadawui preiva̱, kaja Jeho-shabe-athna 
Ahaziahwui azarva̱na, ana awui naoli thumhaida chiwui vang Athaliahna 
masāthatthuwa; 

12kala Athaliahna ngalei chili munglakha eina tangda Joashna kum tharuk 
Vareshimli yāmngathumpamda athumli ngasopama. 

2 Thotrinchān 23 

Athaliahli Ngakaikashi 
(2 Wung 11.4-16) 

1Kashine kum Jehoiadana malung khanamkhuihaoda shāshāwui raimi 
kathānabingli khangashit akha sai, athum chiya: Jerohamwui naomayara 
Azariah, Jehohananwui naomayara Ishmael, Obedwui naomayara Azariah, 
Adaiahwui naomayara Ma-aseiah, kala Zichriwui naomayara Elishaphatna. 

2Athumna Judahwui keinung kuimareida vālaga Levipashi kala Israel avāva̱ 
ngarāwui wungva̱bing saikorali kazipkhuida Jerusalemli rāsera. 

3Kala kazip kahai saikorana awungali ngasoda Khorumshimli tuingashit akha 
sai. Kala Jehoiadana hānga, “Yanglu, awungawui naomayara! PROHOna Davidwui 
naongarāwui pongli hāngkahai thāda ana mungranu. 

4Nathumna sāki kaji ot chi hina: pāngmonbingla, Levibingla sabbaththang ot 
makasā atamli, khum kathumwui akhana ngavei mayonra, 

5khumkhana awungawui shimli pamra, kala khumkhana Shimphunga Ngaveili 
pamra; kala mi saikorana PROHOwui shim yāngkhuppamli pamserki kajina. 

6Pāngmonbing, Levinaobing, kaja otram ngatha̱ khavai kathara athum maningla 
khipākha PROHOwui shimli mazangpaimana, kha PROHOna kakaso athishurda 
sāki kajina. 

7Levipashina kachichāwui zeighai singlaga awungali kuinamda pamra; kala 
shimli kazazang mi chili sāthatra. Zanglala shoklala awungali ngasoshon 
ngasothaiki kajina.” 

8Pāngmon Jehoiadana kahāng athishurda Levinaobing eina Judah saikorana 
chithāda sai. Sabbathwui ot saukida kharābingla, thuiuki kajibingla kachichāwui 
mingayar athishurda makailakla sai; kaja pāngmon Jehoiadana khipālikha 
shimli maung ngasakmana. 

9Kala pāngmon Jehoiadana kathānabingli David awungawui kazei, chāngvei 
kahakla kateola, Khorumshimli haikasā saikora chi khuimi; 

10mi saikora awungawui mayon khavai kachichāwui zeighai singlaga, shim 
chiwui azing zingtun kala hanphutpam eina shim chi kuimareida nganing 
ngasaka. 

11Chiwui thili ana awunganao chi khuishoklaga kuihon ngahonmi, ngashit kahai 
lairik chisina; kala Jehoiadashi vānao ngarāna tharchisin khavai thao neomida 
chi awungana da vāoshoka, kala athumna, “Awungali okpeiranu” da hānga. 

12Mibingna awungali masot mida ngaunlop kahai chi Athaliahna kashā tharan, 
ana mibingli PROHOwui shimli ayanga; 

13kala ana khayang tharan, zangkhavaili awungana awui pākra̱ ngalemli 
nganingsai, kala kathānabing eina talla̱ kakhongbingna awungawui ngalemli 
nganingda ngalei chiwui mi saikora mathānthup eina, talla̱ khongda laakasā, 
laawui akap akai eina ngasolaga athumna mathānda sochigatsai. Athaliahna 
kachon serkhākta, “Khayomna! Khayomna!” da hānga. 

14Chieina pāngmon Jehoiadana raimi kathānabing chili kasoda hānga, “Ali 
raimiwui ngachaili ayarli khuishoklu; kala awui thi kashura chili raighai eina 
sāthatra.” Kaja pāngmon china, “Ali PROHOwui shimlungli masāthatalu.” da 
hānga. 

15Chieina athumna ali tukkhuilaga awungawui shimwui sigui ngavei 
zangkhavaili vāda chili athumna sāthathaowa. 

Jehoiadawui Khangachei Khuikharā 
(2 Wung 11.19-20) 

16Kala Jehoiadana, ala, mibingla, kala awungala, athum PROHOwui mi sarāda 
tuingashit sāngasaka. 

17Chiwui thili mibing china Baalwui shim apheimihailaga hanphutla, meoma̱la, 
akha̱ sāda shaokhaimiserhaowa, kala Baalwui pāngmon Mattanlila hanphut 
ngalemli shaothathaowa. 

18Kala Jehoiadana PROHOwui shim mayon khavai, Levishiwui pāngmonbingli 
hāngchithei kahai thāda, kala Levibingli Davidna PROHOwui shimwui yangmi 
khavai ngayeikhami thāda Moseswui ainli kapi kahai chi shurda PROHOli 
rikkatāchigat chi Davidwui kakaso thāda laa sāda chigat ngasaka. 

19Makatharabing PROHOwui shimli mazang khavai ngaveili shantri pamngasaka. 

20Kala ana kathānabing, khangamkhareibing, mibingwui rammungabing, kala 
ngalei chiwui mi saikorali hokhuilaga, awungali, PROHOwui shim eina tāda atung 
ngavei kānshoklaga awungawui shimli thānungmi. Kala wungpamkhongli 
athumna awungali chipama. 

21Chiwui vang ngalei chiwui mi saikora mathānhaowa; kala Athaliahli raighai 
eina sāthat kahai thili keinung chi chingrihaowa. 

2 Thotrinchān 24 

Judahwui Awunga Joash 

1  Joashna mungkaphok tharan a kum shini kāshunghairasai, kala ana 
Jerusalemli kum hangmati munga. Ava̱va̱wui ming Zibiah hoi, Beershebalāna. 

2Jehoiada pangmona ringlakha eina tangda Joashna PROHOwui miktāli khamathā 
otmāng sai. 

3Jehoiadana awui vang apreiva̱ khani khuisangmida sha̱naola mayarnaola 
pharai. 

Judahwui Awunga Joash 
(2 Wung 12.1-16) 

4Hiwui thili Joashna PROHOwui shim sāmathākhuilui khavai sai. 

5Kala ana pāngmon eina Levinaobingli kazipkhuida hānga, “Judahwui 
keinungbingli vāda Israel saikorawui eina nathum Varewui shim chiphokhui 
khavai kum kum eina pheisā ngashaikhuilu.” Kha Levinaobingna yansānghaowa. 

6Chiwui vang awungana Jehoiada pāngmon khareili hokhuida hānga, “PROHOwui 
rao Mosesna tuingashit kachonshimwui vang Israelwui yaruili shai kakhui chi 
Judah eina Jerusalemwui mibingwui eina Levinaobingna khuikhavai khisāda 
makasothukhala?” 

7Kaja makaphā preiva̱, Athaliahwui naongarāna Varewui shimli 
sakhaizangda; PROHOwui shim chili khalei tharchigat kahai thongthāng 
saikorala Baalli khorum khavai savaihaowa. 

8Chiwui vang awungana kasoda athumna lupā sangkhavai oko akha sākhui 
kala PROHOwui shim khāmongli haihai. 

9Kala lamhāngli leilakha PROHOli mikhangayi shai miphalungrada Mosesna 
hāngkahai athishurda Judahli kala Jerusalemli khalei saikorali pao chishāta. 

10Wungnaobingla, mibing saikorala mathānthathup eina oko chi 
mapemranglakha eina tangda rāchigata. 

11Okobing chili pheisā chunghaira da kathei tharan kala Levinaobingna 
awungawui otva̱bingli khuivākhami tharan, awungawui kapimeli ngasoda 
pāngmon khareiwui otva̱na pheisā heikhuilaga apam chili ahailuilui ji. Chithāda 
athumna thongthāng pheisā kachungkha ngashaikhui. 

12Awunga eina Jehoiadana pheisā chi PROHOwui shimli otkasā kathānabingli 
mida athumna ngalung mistrila, thing mistrila phāsanga; kala 
athumna PROHOwui shim chiphoda sākhuilui khavai mari sākathei, pithrai 
sākathei mi kachungkha phāsanga. 

13Chieina otkasābing china ot sāda shim kachiphowui ot chi mangā vāda 
athumna Khorumshim chi khangachāwui tākam eina sākhuilaga shim chi 
ngazipmei ngasaka. 

14Shim chi sākup kahai tharan, athumna pheisā katai chi awunga eina Jehoiadali 
khuirāmi, kala pheisā chieina PROHO shimwui otram ngatha̱ khavai kala rikkatā 
chigat khavai khorkhong sāsanga, kala nganamkaphā thao riktā khavai sinā eina 
lupāsāwui khongphei khongphāng sākhui. Kala Jehoiada ringlakha eina tangda 
athumna PROHOwui shimli rikkatā kachigat sāchinga. 

15Kha Jehoiada kasāngkha okthuida sarlak eina thiya; awui kathi atamli kum 
shākha thumrā kāshunghairasai. 

16Athumna ali Davidwui keinungli awungabingli ngasoda chifahaowa, kaja ana 
Israelwui vang, Varewui vang kala awui shimkhurwui vang kapha sāmihaisai. 

17Jehoiada thikahaiwui thili Judahwui wungnaobingna awungali khayākashi 
vāmi; kala ana athumwui kapo khuisangmi. 

18Kala athumna avāva̱ ngarāwui Vare PROHOwui shim horhaida, Asherim kala 
meoma̱bingli otram ngatha̱haowa. Morei hiwui vang Judah eina Jerusalemli 
Varena malungvāthaowa. 

19Chithālala PROHOli ungluishit khavai ana marānbingli chihovai; 
athumwuitungli makhamayā hāngchithei, kha athumna makhuisangmithuwa. 

20Chieina Varewui manglāna Jehoiadawui naomayara Zechariahli singda, ana 
mibingwui mangāli nganingda hānga, “Varena hithāda hānga, ‘Kachiwui vang 
eina nathumna PROHOwui ningkhami manganāmakhala, nathum 

mareisangpaimara kajiwui vangla? Nathumna PROHOli horkahaiwui vang anala 
nathumli horhaira.’” 

21Kha athumna ngathumda ali mithit khalen sangda awungawui kakaso 
athishurda PROHOwui shim yāngkhupli ngalung eina horthathaowa. 

22Hithāda Zechariahwui avāva̱ Jehoiadana Joash awungali lukhamashan chithei 
kahai chi ana maphaningungla anaomayarali sāthathaowa. Ana hithāda hāngthi, 
“PROHOna theida athut khuimiranu!” 

Joashwui Khamung Khangachang 

23  Kum chiwui apeilam Syriawui raimina Joashli ngarar khavai rai. Athumna 
Judah eina Jerusalemli rākaida chiwui wungnaobing saikora sāthatserhaowa, 
kala raili ngaponkakhui saikora Damascuswui awungali chiphunvai. 

24Syria raimi kateokhamang rālala PROHOna raimi kachungkha athumwui pāngli 
horsangmi, kaja athumna avāva̱ ngarāwui PROHO Vareli malaihaowa. Chithāda 
sāda Joashwuitungli athumna bichar sāmihaowa. 

25Khamā marlak eina za̱mihailaga Syrianaobing thuikahai eina, Joashwui 
raobingna ngathumda mithit khalen sālaga Jehoiadawui naomayarali ashee 
tākhangasakwui vang, alila pettungli shaothathaowa. A thikahai eina Davidwui 
keinungli chifahaowa, kha awungabingwui chikhurli machifamana. 

26Ali ngathumda mithit khalen kasangbing chi: Ammonpava̱ Shime-athna 
kapharā Zabad eina Moabpava̱ Shimrithna kapharā Jehozabadna. 

27Joashwui naomayarabingwui pongli kala awuitungli kaphong, kala Varewui 
shim sākākhalui saikora hi Awungabingwui Lairikli kapiserhaida lei. 
Anaomayara Amaziahna awui mahut thuishina. 

2 Thotrinchān 25 

Amaziahna Khamung 

1  Amaziahna mungkaphok tharan a kum maga̱da phangā kāshunghairasai, kala 
Jerusalemli kum maga̱da chiko munga. Ava̱va̱wui aming Jeho-addan hoi 
Jerusalemlāna. 

2PROHOwui miktāli ana khamashung ot chi sai, kha ning tharchao majimana. 

3Kala wungpam rungshing kahaiwui thili avāva̱li sākathata awui raobing chili 
ana sāthathaowa. 

4Kha PROHOna kaso kahai Moseswui ain lairikli, “Naowui vang avāva̱li 
masāthatpaimana, avāva̱wui vang naoli masāthatpaimana, kha mi kachiva̱ 
kachichāwui khayonwui vang thiki kajina” da kapi kahai athishurda anaongarāli 
masāthatmana. 

5Chiwui thili Amaziahna Judahwui mibingli kazipkhuida avāva̱ ngarāwui 
shimkhurbingwui athishurda thingthing kala shāshāwui kathānabingwui 
azingli Judah eina Benjamin saikorawui vang ngarānmihai. Kum maga̱ kala 
chiwui atung saikorali shānkhayang eina, zeighai singkathei, chāngvei 
phungkathei, raili vākapai mi lakh kathum leisai. 

6Kala Israelwui eina kapingpinga mi lakh akhali lupāsā kg. thingkathum shāmati 
mida masākhui. 

7Kha Varewui mi akhana ali rāhānga, “O awunga, Israelwui raimi nali 
mangasoranu, kaja Israel kala Ephraimnaobingli Varena mangasomimana. 

8Kha athumli ngasolaga nana rai yuira da phaningakha nali yangkashebingwui 
pāngli horsangmihaora; kaja Varena ngachonmikashap kala horhaikashap 
pangshap lei.” 

9Amaziahna Varewui mi chili hānga, “Thākha Israel raimi khamasāwui vang 
lupāsā kg. thingkathum shāmati ina mikahai chi kathāura?” Varewui mi china 
hānga, “Chili chungmeikharda PROHOna nali mishapa.” 

10Chieina Amaziahna Ephraimwui eina kharā raimibing chili shimli 
shiunluihaowa. Kala athumna Judahli malungvātsir shim hanunghaowa. 

11 Kha Amaziahna malung khanamkhuida awui mibingli thānda Machi Tampākli 
vai kala Seirli mi thingtharā sāthata. 

12Judahwui mibingna khangatei thingtharā tukkhuilaga lunghārtungli khuikāda 
chiwui eina hortāda zangshirthatserhaowa. 

13Kha raili Amaziahna mathanvāla shiun kahai raimibing china Judahwui 
keinungli Samariawui eina thuilaga Beth-haron shangshungda chili khalei mi 
thingkathum sāthatlaga otla kachungkha ngaponthuihaowa. 

14Edomnaoli sākathatwui eina hankhaung thili Amaziahna Seirnaobingwui 
varebing khuiungda awui vare ngasāda chili khoruma, kala kachigatla chigata. 

15Chiwui vang PROHOna Amaziahli malungvāthaida ana marān akha chihovāda 
hānga, “Napāngwui eina athumwui mibingli mangatangkhuikharara mibing 
chiwui vareli khokharum khiwuivang khala?” 

16Kha ana hāngmahunglakha awungana hānga, “Awungawui machinme 
sākhavai nali ithumna phāsangla? Thahaolu! Nali khiwui vang sāthat 
sarakhala?” Chieina marān china thāhaowa, kha hithāda hānga, “Nana hikathā 
ot kasāwui vang kala iwui hāngkachithei makakhuiwui vang Varena nali shimān 
khavai sāhaira kaji ina thei.” 

17  Chiwui thili Judahwui awunga Amaziahna ngasankhuilaga, Jehuwui 
naomayara, Jehoahazwui naomayara Joash, Israelwui awungali pao chihovāda, 
“Ralu, ini ngasunrai sāsa” da ahāng ngasaka. 

18Awunga Joashna Judahwui awunga Amaziahli pao chihovāda hānga, 
“Lebanonwui ka̱shatrongna Lebanonli khalei cedarthingli ‘Nanao ngalāva̱li 
inaomayarawui preiva̱̱ sākhavai milu’ ji; kala Lebanonwui ramsāna rākānda 
ka̱shātrong chi naithathaowa. 

19Nana hānga, ‘Yanglu, ina Edomli yuihaira,’ da nawui ningna nali langso 
ngasaklakhaira. Kha ara shimli kasaikha pamlu; na kala nali ngasoda Judahla 
kongluirum khavai khisāda reokhuirakhala?” 

20Kha Amaziahna manganāsangmana; kaja athumna Edomwui vareli 
kaphaningwui vang yangkashebingwui pāngli horsangmi khavai hi Varewui 
khangarānna. 

21Chieina Israelwui awunga Joash eina Judahwui awunga Amaziahna Judahwui 
Beth-shemesh raiphungli mik mai ngaphanlak eina ngarara. 

22Kala Israelna Judahli yuihaida kachāyām eina shimli yāmunghaowa. 

23Ahaziahwui naomayara, Joashwui naomayara, Amaziah Judahwui awungali 
Israelwui awunga Joashna Beth-shemeshli tukkhuilaga Jerusalemli khuiunga; 
kala Jerusalemwui phākho, Ephraim ngavei eina thuilaga Achithek Ngavei 
khuining shāmati shaokhaitāmihaowa. 

24Kala ana sinā kala lupāsā saikora kala Varewui shimli leikasā khorkhong 
saikora, kala Obed-edomla zangda khuithui haowa; chili lāngda awungawui 
lanla, mila, khuida Samariali khuiunghaowa. 

25  Israelwui awunga Jehoahazwui naomayara Joash thikahaiwui thili Judahwui 
awunga, Joashwui nao Amaziahna kum tharāda phangā ringvai. 

26Amaziahwui kasāsā saikora khare eina thuilaga khanao eina tangda Judahwui 
kala Israelwui Awungabingwui Lairikli makapiserhaimala? 

27Ana PROHOwui eina ngareikathui eina thuida Jerusalemli khalei athumna 
awuitungli ngathumda ngakuka, chieina ana Lachishli yāmvāhaowa. Kha chili 
kharomvāda asāthathaowa. 

28Athumna sigui eina phungunglaga avāva̱ ngarāli ngasoda Davidwui keinungli 
ungchifahaowa. 

2 Thotrinchān 26 

Judah Awunga Uzziah 
(2 Wung 14.21-22, 15.2,3) 

1Kum tharāda tharuk rarkahaiya Uzziahli Judahwui mibing saikorana avāva̱wui 
mahut awunga sanghaowa. 

2Awunga thikahaiwui thili ana Eloth sakākhuilaga Judahli hanmi. 

3Uzziahna mungkaphok tharan a kum tharāda tharuk kāshunghairasai, kala 
Jerusalemli kum hangphangada khani munga. Ava̱va̱wui ming Jecoliah hoi, 
Jerusalemlāna. 

4Avāva̱ Amaziahna kasā thāda ana PROHOwui mangāli khamashung otmāng sai. 

5Vareli khangachee tamkachitheia Zechariahwui atamli ana Vareli phai; kala 
ana PROHOli ngavaplakha eina tangda Varena ali mataisang ngasakchinga. 

6Ana Philistinenaobingli angarara, kala Gathwui, Jabnehwui, Ashdodwui 
phākhobing sākhaimiserhaowa; kala Ashdodwui apamli kala Philistinewui 
apam khangatateilila keinung sakai. 

7Philistineli, kala Gurbaalli khalei Arabnaobingli, kala Meunbingli khangarar 
tharan Varena ali ngachonmi. 

8Ammonnaobingna Uzziahli shai misai, kala awui mingkhamayāng Egyptwui 
thari tāshunga, kaja a pangshap leilakhaowa. 

9Chili lāngda Achithek Ngaveilila, Leiwuk Ngaveilila, Anglelila Uzziahna dolan 
sākāda ngaveitithai. 

10lamhānglila dolan sākālaga ra̱khong kachungkha khonkhui; kaja 
Shephelahlila, tampāklila awui sha̱kei kachungkha leisai, kala kaphungramli lui 
khavā eina drakhā yāmgui kasā mi kachungkha phāsanga, kaja kaphungram chi 
tumhaoda ana ningchānglaka. 

11Chimāng maningla, raili vākapai shipai kachungkha, kapime Je-iel eina otva̱ 
Ma-aseiahna awungawui raimi kathāna Hananiahwui hāngkachithei athishurda, 
raimi khum khum eina leisai. 

12Avāva̱ ngarāwui shimkhur eina rai kapingabing kaziplaga thingkhani 
shātharukna. 

13Athumwui azingli, lungsanlak eina rai ngararshapa, yangkasheli ngararda 
awungali ngachonmi khavai raimi lakh-kathum thingshini shāphangā lei. 

14Kala raimi saikorawui vang Uzziahna chāngvei, kazei, kuihon, raikachon, malā 
kala thailungthei ngarānmisera. 

15Kala dolan kala achithekwui eina malāthing kala ngalung kāpkhavai, 
kathethembingna Jerusalemli akap sāshoka. Ana mapangranglakha eina tangda 
ali matakhak eina ngachonmihaoda, awui mingkhamayāng katāva̱lila ngayaovai. 

Uzziahli Shongrān Khami 

16Kha ana kapang chitharan langsohaowa, china awui shimān khavai 
ngasāhaowa. Kaja awui PROHO Vareli ngakaishida PROHOwui shimli 
nganamkaphā thao riktā khavai hanphutpamli zanga. 

17Kha pāngmon Azariahna kapingpinga PROHOwui pāngmon hangchishatli 
ngasoda awui thili zanga; 

18athumna awunga Uzziahli hānga, “PROHOli nganamkaphā thao rikkata hi nana 
masārānmana, Uzziah, kha tharchigat kahai pāngmon Aaronwui naongarāwui 
vangna. Kathara shim hiwui eina shokulu; kaja nana khalāng ot kasā hi 
eina PROHOna nali khuisangmiki kaji maningmana.” 

19Uzziahna pāngli nganamkaphā rikkhavai meikhong singsāda 
malungvāthaowa. Ana PROHOwui shimwui nganamkaphā riktā khavai hanphut 
ngalemli pāngmonbingli malungvātta leilakha, akhaveili phārrei kazāhaowa. 

20 Pāngmon kharei Azariah kala pāngmon saikora ali khayang tharan akhaveili 
phārrei kakazā thei! Chieina athumna totot eina namshokhaowa. PROHOna 
kashong kharāng chi theilaga anala totot shokhaowa. 

21Awunga Uzziah kathi eina tangda phārrei kazai, kala phārrei kakazāwui 
vang PROHOwui shim eina khangatei shimli pamngasakhaowa. Awungawui 
shimlui khayang kala ngalei khamungwui ot anaomayara Jothamna sāhaowa. 

22Khare eina thuilaga khanao eina tangda Uzziahna kasāsā Amozwui naomayara 
marān Isaiahna kapiserhaida lei. 

23Uzziah thikahai eina avāva̱ ngarā awungabingli chifa khavaipamli 
chizanhaowa, kala athumna, “A phārrei kakazā mina” da hānga. Kala 
anaomayara Jothamna awui mahut thuishina. 

2 Thotrinchān 27 

Judah Awunga Jotham 
(2 Wung 15.33-35) 

1Jothamna mungkaphok tharan a kum maga̱da phangā kāshunghairasai, ana 
Jerusalemli kum tharāda tharuk munga. Ava̱va̱wui ming Jerush hoi, Zadokwui 
naongalāva̱na. 

2Avāva̱ Uzziahna kasā thāda anala PROHOwui miktāli khamashung ot chi sai—
avāva̱wui thāda PROHOwui shimmāngli mazangmana. Kha mibingna makaphā ot 
sāchingpapama. 

3PROHOwui shim atowui ngavei ana sakai, kala Ophelwui phākho kachungkha 
sāsanga. 

4Chili lāngda, Judahwui kaphungramli keinung kachungkha sakai, ngahongli 
raipanla, mayon khavai dolanla sākhui. 

5Ammonnaobingwui awungalila ngararlaga ana yuikahai eina 
Ammonnaobingna chikum lupāsā kg. thingkathum shāmati, kehu, ton thingkha 

kala nāpai ton thingkha da mi. Kakhane kala kakathuma kumla, 
Ammonnaobingna chi tākam eina milui. 

6Jothamna awui PROHO Varewui tui makailak kajiwui vang pangkhangai 
panghaowa. 

7Jothamwui kasā khavā, ana rai khangarar, kala awui acham aram, saikora Israel 
eina Judahwui Awungabingwui Lairikli kapiserhaida lei. 

8Ana mungkaphok tharan kum maga̱da phangā kāshunghairasai, kala 
Jerusalemli kum tharāda tharuk munga. 

9 Jotham thikahai eina avāva̱ ngarāli ngasoda Davidwui keinungli chifahaowa; 
kala anaomayara Ahazna awui mahut thuishina. 

2 Thotrinchān 28 

Judahwui Awunga Ahaz 
(2 Wung 16.2-4) 

1Ahazna mungkaphok tharan a kum maga̱ kāshunghairasai, kala ana Jerusalemli 
kum tharāda tharuk munga. Avāva̱ Davidna kasā thāda ana PROHOwui miktāli 
khamashung ot masāmana, 

2kha Israelwui awungabingwui apongli zata. Baalwui meoma̱ eina tangdala 
sākhui; 

3kala PROHOna Israelwui mangāli, kasham kahai yurbingna sākasā ningkakachai 
otsak athishurda Hinnomwui naomayarawui tampākli nganamkaphā riktai, kala 
anaomayara ngarālila pha̱phayāda riktai. 

4Kajujuipam, kaphunglila, kala khamateka thingphei kachiva̱li pha̱phayāda 
nganamkaphā thaola riktai. 

Syria eina Israelli Rai Kasā 
(2 Wung 16.5) 

5Chiwui vang awui PROHO Varena ali Syrianaobingwui pāngli horsangmihaowa, 
kala ali yuihaoda awui mi kachungkha tukphungda athumli Damascusli 
khuiunghaowa. Ali Israel awungawui pānglila horsangmida awui mi 
kachungkha sāthatmihaowa. 

6Kaja, Remaliahwui naomayara Pekahna thangkhali Judahwui mi lakh akha 
thingmaga̱ sāthata. Athum chi rai kapinga mimānglala avāva̱ 
ngarāwui PROHO Vareli horkahaiwui vangna. 

7Kala awungawui naomayara Ma-aseiah, raimi kathāna Azrikam, kala 
awungawui thi kazanga Elkanah athum kathumli Ephraimwui kapinga Zichrina 
shaothathaowa. 

8Israelwui mibingna achināngarā, athumwui preiva̱ngarā, naongarā, sha̱naola, 
mayarnaola lakh-khani tukthui haowa, kala otla kachungkha athumwui eina 
ngaponkhuida Samariali khuiunga. 

Marān Oded 

9Kha Oded kaho PROHOwui marān akha chili leisai; Samariali kharā raimibing 
chili ana asamphangda hānga, “Yanglu, Judahli malungkhavātwui vang, navā 
ngarāwui PROHO Varena nathumwui pāngli horsangkhamina, kha nathumna 
malungkhavāt eina sāthathaoda chi kazingramli kāshunghaira. 

10Chiwuitungli Judahwui kala Jerusalemwui sha̱nao mayarnaoli nathumna 
mungkhavai kala raonao sāngasak khavai ngaranda lei. 
Nathumwui PROHO Varewui mangāli nathum khalatta morei masālakmala? 

11Ara iwui tui nganālu, nathumna tukphungda khalei nachinā ngarāli 
shiunserhaolu; kaja PROHOwui malungvātshun kahai nathumwuitungli leihaira.” 

12Ephraimwui wungnao kaikha, Johananwui naomayara Azariah, 
Meshilemothwui naomayara Berechiah, Shallumwui naomayara Jehizkiah, kala 
Hadlaiwui naomayara Amasa, athumnala nganingkāda raiwui eina khaungbingli 
mamayāmada hānga, 

13“Nathumna tukkaphungbing chi hili makhuirāpaimara, kaja ithumwui morei 
kala khayon khamāng hili ngaror khavai PROHOwuitungli khayonkhamāng 
khuirā khavai kasāna. Kaja ithumwui khayon khamāng chi haklakhaira, kala 
Israelwuitungli malungkakang haklak kahai leihaira.” 

14Chiwui vang eina khutlai kasing raimibing china wungnaobingwui kala kazip 
chiwui mangāli tukkaphungbing kala ngaponkaphung chi haimihaowa. 

15Chieina aming eina hāngkahaibing china nganingkāda tukkaphungbing chili 
khuilaga ngapon kaphung kashankachon chi khamasai eina kazatbingli 
ngavaimi, pheihop sangmi, kala kashakazāla mizā mimanga; khamāla ngahāmi. 
Kala mazat kathukbingli gadhā tongngasaklaga, khaneirong pemting eina khalei 
Jericho keinungli achinā ngarāwuili thanvāmi. Chiwui thili athumna Samariali 
latunghaowa. 

16Atam chitharan awunga Ahazna Asyriawui awungali ngachonmi khavai mi 
chihovai. 

17Kaja Edomnaobingna Judahli rāngararluishitlaga yuihaida tukthuiluihaowa. 

18Philistinenaobingna Shephelahwui keinung kala Judahwui Negebli rāngapona, 
kala Beth-shemesh, Aijalon, Gederoth, Soco, Timnah, Gimzo kala athum chiwui 
kha̱bing saikora ngapaikhuilaga athumna chili somhaowa. 

19Kaja Israelwui awunga Ahazna shuikhangarui ot sāda PROHOli 
mashitkasangwui vang Judahli maishi ngasakhaowa. 

20Chiwui vang eina Asyriawui awunga Tilgath-pilneserna ngachonki kajishong 
maningla rāngararda khanang ngasakhaowa. 

21Kaja PROHOwui shimli khalei, awungawui shimli khalei kala wungnaobingwui 
khalalei khuilaga Ahazna Asyriawui awungali shai chigatmāngmada khikha 
makanāthuwa. 

22Awunga Ahaz kaho china, chotchāngda sipkasa atamli PROHOli malaikhangai 
malaihaowa. 

23Kaja ali khayuiya Damascuswui varebingli pha̱phayāda hānga, “Asyriawui 
awungali awui varena ngachonmihaoda ilila ngachonmi khavai pha̱phayāra.” 
Kha chi awui vangla Israelwui vangla shimān khavai ngasāhaowa. 

24Varewui shimli khalei khorkhong saikora khuilaga Ahazna shaokhaiserhaowa, 
kala PROHOwui shimla khāmong shungtithaida Jerusalemwui achikun kachida 
aningkhān eina hanphut sākhui. 

25Judahwui keinung kachida vare khangateili nganamkaphā riktā khavai kajujui 
apambing sākhui, chithāda avāva̱ ngarāwui PROHO Vareli malungvātngasaka. 

26Yanglu, awui otsak khangatatei, kasā khavā khare eina thuilaga khanao eina 
tangda, Judah kala Israel Awungabingwui Lairikli kapiserhaida lei. 

27 Ahaz thihaida Jerusalem keinungli chifahaowa, kaja athumna Israel 
awungabingwui chikhurli makhuiungthuwa. Kala anaomayara Hezekiahna awui 
mahut thuishina. 

2 Thotrinchān 29 

Judah Awunga Hezekiah 
(2 Wung 18.1-3) 

1Hezekiahna mungkaphok tharan a kum maga̱da phangā kāshunghairasai. Kala 
ana Jerusalemli kum maga̱da chiko munga. Ava̱va̱wui ming Abijah hoi, 
Zechariahwui naongalāva̱na. 

2Avāva̱ Davidna kasā saikorawui athishurda anala PROHOwui mangāli 
khamashung otmāng sai. 

Khorumshim Sākhamathā 

3Ana mungphok kum kachāng khareli PROHOwui shim khāmong shoda chi 
chiphokhui. 

4Ana pāngmon eina Levinaobingli hokhuilaga zingshoshongwui kayāngli 
kazipta hānga, 

5“Levinaobing, nganālu! Nathum khalatta tharmathenglu, navā 
ngarāwui PROHO Varewui shimla tharmatheng ngasakta katharapamwui eina 
khamakhao khuishokserhaolu. 

6Kaja ishāvā ngarāna mashitsangmada ithumwui PROHO Varewui mikyanli 
makaphā sāhaira; ali horkahaila horhaida PROHOwui eina athumwui mai 
ngareithuihaira. 

7Khorumshimwui zangkhavai khāmongla shungnamhaida thaomeila 
masharmana; Israel Varewui katharapamlila nganamkaphā ot mariktāmana, 
chili lāngda rikkatāchigatla machigatmana. 

8Chiwui vang Judah eina Jerusalemli PROHOwui malungkhavāt tāngasaka, kala 
nathumna kathei thāda khangachee khangachā, matakhak kahai kala mana̱shi 
khavai miyur ngasā ngasaka. 

9Kaja yanglu, ishāvā ngarā raili thiserhaira, naongalāva̱ ngarā, naomayara ngarā, 
kala preiva̱ ngarāla tukthuiser kahai chi hiwui vangna. 

10“Israelwui PROHO Varewui malungvātshun kahai chi ithumwui eina 
khuithuimi khavai tuingashit akha sākhavai iningli phaninghaira. 

11Inao mayarabing, paida maphaningalu; kaja PROHOwui mangāli nganingda 
otram ngatha̱ khavai kala awui vang nganamkaphā ot riktā khavai nathumli 
kapangkhui kahaina.” 

12Chieina Levinaobingna ngakarthuiuwa; Amasaiwui naomayara Mahath, 
Azariahwui naomayara Joel, athum hi Kohath shimkhurwui naomayarabingna; 
kala Merari shimkhurwui eina Abdiwui naomayara Kish eina Jehallelelwui 
naomayara Azariah; Gershom shimkhurwui eina Zimmahwui naomayara Joah, 
kala Joahwui naomayara Eden; 

13Eli-zaphan shimkhurwui eina, Shimri eina Jeuel; Asaph shimkhurwui eina, 
Zechariah eina Mattaniah; 

14Heman shimkhurwui eina Jehuel eina Shime-i; kala Jeduthun shimkhurwui 
eina Shemaiah eina Uzziel. 

15Athumna achinā ngarāli kazipkhuida tharmathengkhui kala PROHOwui tui 
awungana kakaso athishurda PROHOwui shim sāmathā khavai zanga. 

16Pāngmonbingna sāmathā khavai PROHOwui shimwui alunga kāli zanga, 
kala PROHOwui katharapamli leikasā khamakhao saikora khuishokta PROHOwui 
shimwui yāngkhupli khuishoka; kala chi Levinaobingna khuilaga Kidron kongli 
ahorserhaowa. 

17Athumna kachāng kharewui kharethang ot sāphoka, kala 
kachishatathang PROHO wui shimli zangkhavai chi sāmathaphoka; kala 

chishatthang PROHOwui shim sāmathai, kala kachāng khare chiwui tharāda 
katharukathang kupserhaowa. 

Khorumshim Dharkat Kākhalui 

18Kuphaida athumna awunga Hezekiahli ahānga, “PROHOwui shim saikora, 
rikkatāchigatwui hanphut, chiwui khongphei khongphāng, maiyan khamui 
haikhavai table kala chiwui khongphei khongphāngla ithumna sāmathāserhaira. 

19Awunga Ahazna munglakha, mashitsangmada horkahai saikora ithumna 
tharmathengkhuiserhaira; kala yanglu, chibing chi PROHOwui hanphut mangāli 
haihaida lei.” 

20Chieina awunga Hezekiahna ngathorthakva̱, keinungwui otva̱bingli 
kazipkhuiserda PROHOwui shimli kai. 

21Athumna mukvā shini, yaovā shini, yaonao shini kala mevā shini wungramwui 
vang, kathara shim kala Judahwui vang suihamshar sākhavai khuirai. 
Kala PROHOwui hanphutungli chigat khavai ana pāngmon Aaronwui 
naomayarabingli kasoi. 

22Chieina athumna mukkābing chi taithatta pāngmonbingna ashee chi khuida 
hanphutli yikrora; athumna yaovābingla taithatta ashee hanphutli yikrora; kala 
yaonaobing chila taithatta athumwui ashee hanphutli yikrora. 

23Chiwui thili suihamsharwui vang mevābing chi awunga kala kazipta 
khaleibingwui mangāli khuirāda athumna chiwuitungli pāng parsera, 

24kala Israel saikorali pheomi khavai pāngmonbingna shaothatlaga ashee 
chieina hanphutungli suihamchigat sai. Kaja rikkatāchigatla, suihamchigatla 
Israel katongawui vang sālu da awungana kaso kahaina. 

25Kala ana Levinaobingli, kortar, tingteilā, lyre singda PROHOwui shimli David 
awunga kala awungawui marān Gad kala Nathan marānna kakaso athishurda 
chipama, kaja kakaso chi PROHOna awui marānbingli rāhāng ngasaka. 

26Levinaobingna Davidwui tingteilā chi sing kala pāngmonbingna talla̱ 
singriplaga nganinga. 

27Chiwui thili Hezekiahna hanphutungli rikkatāchigat chigat khavai kasoi. 
Rikkatāchigat rikkaphok tharan PROHOli masotlaala sāphokuwa, kala Israel 
awunga Davidwui tingteilā eina talla̱ ngasoda sauwa. 

28Rakakazip katongana khokharum tharan laa kasābingna laa sai, talla̱ 
kakhongbingna talla̱ khonga; rikkatā chigat makupranglakha eina tangda 
chithāda sai. 

29Kachigat ot kupkahai eina awungala, leikasā mi saikorala ngakhumshāmhaida 
khorumsera. 

30Awunga Hezekiah eina wungnaobingna, Levinaobingli David eina marān 
Asaphwui laa chieina ngasoda PROHOli masotlaa sākhavai kasoi. Athumna 
masotlaa mathānthup eina sāda khokharumla khoruma. 

31Chieina Hezekiahna hānga, “Ara nathum khalatta PROHOwui mangāli 
tharchigathaira; rānganailu, pha̱kaphayā ot kala ningkashichigatla PROHOwui 
shimli khuirālu.” Chieina kazipta khaleibingna pha̱kaphayā kala ningkashi 
kachigatla khuirai; kala mikhangaibingna rikkatāchigatla khuirai. 

32Rakakazipbingna rikkatāchigatwui vang khuikharā mukkā hangshini, yaovā 
shākha, yaonao shākhanina; saikora hi PROHOli rikkatāchigat sākhavaina. 

33Pha̱kaphayāwui vang tharchigat kahai mukvā shātharuk kala yao thingkathum 
kāshunga. 

34Kha pāngmonbingna teona kahaiwui vang rikkatāchigatwui sā saikora ahui 
mahemrarthuda, pāngmon kateibing matharmathengranglakha, achinā ngarā 
Levinaobingna ot chi makupranglakha eina tangda ngachonmi, kaja katharwui 
otsakli Levinaobingna pāngmonbingli ning ngatarmei. 

35Mahāngkharar rikkatā kachigatli lāngda, ningyatchigatwui athao, 
rikkatāchigatwui vang kharektā khavaila leisai. Chithāda sāda PROHO shimwui 
otram khangatha̱li khangachā tākam eina chisinluishita. 

36Varena mibingwui vang sākhami, mataimeikapta thaklāk eina 
samathākakhuiwui vang Hezekiahla, awui mi katongala ringphāshunhaowa. 

2 Thotrinchān 30 

Makānkhami Phanitwui Khangarān 

1Israel eina Judah saikorali kala Ephraim eina Manassehlila Hezekiahna chithi 
kapida, Israelwui PROHO Varewui makānkhami phanit mayon khavai 
Jerusalemli rāserlu da hānga. 

2Kaja awungala, wungnaobingla kala Jerusalemli khalei kazip saikorana 
kachāng kakhaneli phanit chi mayon khavai ngazek kahaina— 

3kaja pāngmonbingna atam chāda mangarangrarthu, yaruinala Jerusalemli 
makazipphāthuda athumwui khangachā atamli mamayonrarthuwa— 

4chieina awungala kala yaruinala atam chipapamra jikahaina. 

5Chiwui vang eina Israel saikora vāpeida, Beersheba eina thuilaga Dan eina 
tangda, Israelwui PROHO Varewui mangāli makānkhami phanit chi Jerusalemli 
rāzangserda mayon khavai kasaka kakaso akha mihaowa; kaja chikathā kahaka 
kazip mamayonlakrangsai. 

6Awungana kala awui wungnaobingna kakapi chithi paophungabingna Israel 
eina Judah apam saikorali vāpeida phungvai. Kala chithi chili awungana hithāda 

hānga; “O Israelwui mibing, Abrahamwui, Isaacwui kala Israelwui PROHO Vareli 
latungserlu, chithākha Assyria awungabingwui pangwui eina shākkahai 
nathumlila ana latungra. 

7Navā ngarā, nachinā ngarāna PROHO Vareli mashitkasangwui vang mutmi kahai 
nathumna theihaira, athumwui thāda masaalu. 

8Navā ngarāwui thāda ara hāngla makakhui masaalu, kha PROHOli hamsangda 
ana katang makhavaiwui vang tharmatheng kahaipamli rāda 
nathumwui PROHO Vareli otram ngatha̱lu, chieina awui sākashi malungkhavāt 
chi nathumwui eina ngalatthuihaora. 

9Kaja nathumna PROHOli latungakha, nachinā ngarā, nanao ngarāli 
tukkathuibingna lumashanmida athumna apam hili latungluishitra. Kaja 
nathumwui PROHO Vareva, lumashankatha̱a kala leishikatha̱ana, kala nathumna 
ali latungakha nathumwui eina mai mangareithuimara.” 

10Chiwui vang paophungabingna Ephraim, Manasseh, kala Zebulun vāshungda 
keinung kachiva̱li hāngvai; kha chiwui mibingna athumli mana̱shida 
zeinganaowa. 

11Asher, Manasseh, kala Zebulunwui mi kateokhamāngna Jerusalemli rāmaya. 

12PROHOwui tui awungana kala wungva̱bingna kaso kahai chili Judahli ningkha 
sākhavai Varena ngasomi. 

Makānkhami Phanit 

13Kachāng kakhaneli, khawok makazang phanitli zangkhavai Jerusalemli mi 
kachungkha rāda kahaka kazip khui. 

14Athumna ot sāphokta, Jerusalemli khalei hanphut, kala nganamkaphā ot riktā 
khavai hanphut saikora chi khuishoklaga Kidron tampākli ahorserhaowa. 

15Kachāng kakhanewui zimiksho tharāda khamatethang athumna makānkhami 
phanit chiwui yao taithata. Kala pāngmonbing eina Levinaobingli vaishi 
ngasakhaowa, chiwui vang athum khalatta tharmathengkhuida PROHOwui 
shimli rikkatāchigat khuirai. 

16Varewui mi Moseswui ainli hāngkahai athishurda kachichāwui otpamli 
nganingripa; kala Levinaobingwui eina ashee khuilaga pāngmonbingna yikrora. 

17Kaja kazip chili matharkhamatheng mi kachungkha leisahaowa; chiwui 
vang, PROHOwui mangāli tharmatheng khavai Levinaobingna makathara 
saikorawui vang makānkhami phanitwui yao taithata. 

18Kaja Ephraim, Manasseh, Issachar kala Zebulunwui mi kachungkha hāngkahai 
thāda masāla mangaranglala phanitsā shai. Kaja Hezekiahna athumwui vang 
hithāda seihā sāmi: “Kapha PROHOna 

19kathara shimwui ain athishurda mangaranglala avāva̱ ngarāwui PROHO Vareli 
kaphā mi kachiva̱li pheomiranu.” 

20PROHOna Hezekiahwui kapo khuisangmida athumli pheomi. 

21Israelnaobing Jerusalemli khavā saikorana khawok makazang phanit chi 
mathānthup eina shinithang mayona; kala Levinaobing eina 
pāngmonbingna PROHOwui mingli ningsanglak eina thangkachida masot 
chigata. 

22Kala Levinaobingna PROHOli mathālak eina otram khangatha̱bing chili 
Hezekiahna ninglum khavai hāngchithei. Chithāda athumna ningyatshār 
chigatta avāva̱ ngarāwui PROHO Vareli ningkashi eina ngasoda shinithang 
phanitwui kashakazā zai. 

23Chiwui thili kazipta khalei mi katongana phanit chi shinithang pamvā khavai 
mayā ngaroka; chiwui vang khamathān eina ngasoda shinithang pamvāluishita. 

24Kaja chigat khavai Judahwui awunga Hezekiahna mukkā thingkha, yao 
thingshini yaruili mi, kala wungnaobingnala mukkā thingkha kala yao 
thingtharā kazip chili mi. Chiwui vang pāngmonbing kachungkha 
tharmathengluishita. 

25Judahwui kazip katonga, pāngmonbing eina Levinaobing, kala Israelwui eina 
kharā kazip katonga, Israel ngaleiwui eina kharā ramkazatabing, kala Judah 
ngaleili ramkazatabing katongana ringphangaruma. 

26Chiwui vang Jerusalemli ringpha matailakhaowa, kaja Israelwui awunga, 
Davidwui nao Solomonwui eina thuida hikathā Jerusalemli maleilakrangsai. 

27Chiwui thili pāngmonbing eina Levinaobingna ngakarthuida mi saikorali somi, 
kala athumwui khon, seihā sākhami chi awui katharapam kazingramli shākāmi. 

2 Thotrinchān 31 

Hezekiahna Dharmarin Khangchei Khuikharā 

1Saikora hi kupkahaiwui thili, chili khalei Israel saikorana Judahwui 
keinungbingli vālaga pakra̱bing kala Asherim shaokhaitāda Judah eina 
Benjamin, kala Ephraim eina Manassehli khalei kajujuipam eina hanphut 
saikora makupranglakha eina tangda shaokhaivai. Chiwui thili Israelwui mi 
saikorana kachichāramwui ichichā shimli latungserhaowa. 

Pāngmon kala Leviwui Yar 

2Kala Hezekiahna pāngmonbing eina Levinaobing khum khum athishurda 
pāngmonbing eina Levinaobingwui otpam athishurda rikkatā kachigatwui vang, 
ningyatchigatwui vang, PROHOwui shim ngavei mayon khavai otram khangatha̱, 
kala masot mida ningkashi mikhavai kapangsanga. 

3Awungana awui khaleiwui eina rikkatā kachigatwui vang mikashoka: ngathor 
ngazin rikkatā kachigat, sabbaththangwui vang rikkatā kachigat, 
changwokthangwui vang, kala retmi kahai phanit phanaowui vang PROHOwui 
ainli hāngkahai chithāda chigata. 

4Kala PROHOwui ain athishurda pāngmon eina Levinaobingli mirān chi mikhavai, 
Jerusalemli khalei mibingli awungana kasoi. 

5Kakaso chi ngayaokhaleoda Israelnaobingna, samphangkhare theishirai; 
drakhāthei, thao, khuira̱, kala luiwui eina samkaphang saikorawui eina ot 
kachiva̱ tithe kachungkha chigata. 

6Judahwui keinungli khalei Israelnaola, Judahpashila seiwui tithe, yaowui tithe, 
kala athumwui kala Israelnaobing Judah keinungli khaleibingna athumwui sei, 
yao, kala athumwui PROHO Varewui mingli tharchigat kahai ot saikora khuida 
rākaziphaisera. 

7Kachāng kakathumali athumna kaziphokta kashine kachāngli kuphaowa. 

8Hezekiah eina awui wungnaobingna kachungkha kazip kahai chi 
atheilaga PROHOli ningkashi mida awui mi Israelnaobingli somi. 

9Kala Hezekiahna pāngmonbing eina Levinaobingli kazip kahai chiwui pongli 
ngahāna. 

10Pāngmon kharei, Zadok shimkhurwui Azariahna ngahānkai, “PROHOwui shimli 
athumna rāchigatkaphok eina thuida ithumna kashap zāhaira, kala kachungkha 
taidalei; kaja PROHOna awui mibingli sokhamiwui vang sorngasaida taihaida lei.” 

11Chieina Hezekiahna PROHOwui shimli zātshim sākhuilu da kakaso eina 
athumna chi sākhui. 

12Kala tithela, thāda kachigatla, tharchigat kahai otla athumna khuirāsera. Kala 
Conaniah Levipana chiwui otsinli kathāna sai; agato Shime-i kakhanena; 

13kala awunga Hezekiah eina Varewui shimwui akhoka Azariahna phāsang 
kahaibing, kaja Jehiel, Azaziah, Nahath, Asahel, Jerimoth, Jozabad, Eliel, 
Ismachiah, Mahath kala Benaiah athumna Conaniah eina agato Shime-ili 
ngachonmi. 

14Imnah Levipawui naomayara Core, zingshoshongwui ngavei khamayona chili, 
Vareli lemmet kachigat, kala PROHO eina tharmeikap kaji kachigatwui vang yar 
samiki kaji yangmi ngasaka. 

15Ali ngachonkhamebing chiya: Eden, Miniamin, Jeshua, Shemaiah, Amariah kala 
Shecaniah athumna, pāngmonwui keinungbingli, khararnaosan mateila, khum-
khumwui athishurda achinā ngarāli athumna ningtonglak eina ngayarmi, 

16kha PROHOwui shimli kachichāwui ot sāda otram khangatha̱, kum kathum eina 
thuida rarkhamei atungwui mayarnaobingli akhum makaila ngaraichāda 
ngayarmisera. 

17Pāngmonbingna avāva̱ ngarā shimkhurwui eina aming chana, kala 
Levinaobingna khumkhum eina otsakwui athishurda kum maga̱ kākashung kala 
atungbingmāngli aming chana. 

18Pāngmonbingna naoshinaobing, preiva̱̱ ngarā, naomayara ngarā, athumwui 
naongalāva̱ ngarā, kala yarui katonga ming chana; kaja athumna ningtonglak 
eina tharmathengda pama. 

19Aaronwui naongarā pāngmonbing, athumwui ngaleiwui keinungbingli 
khaleibingwui vanga, pāngmon ngachaili mayarnao kachiva̱ kala Levibingwui 
ngachaili aming chankahai kachiva̱li yarbing chi yaomi khavai mibingwui aming 
eina hāngmihaida lei. 

20Judah saikorali vāpeida Hezekiahna chithāda sāmi, kala awui PROHO Varewui 
mangāli kaphā kala khamashung ningtongda ot sai. 

21Varewui shimli otram khangatha̱ ain eina ningkhami athishurda khamayon, 
Vareli kaphā, saikora hi ana wuklung tongda kasāwui vang mataisanga. 

2 Thotrinchān 32 

Sennacheribli Khayui 

1  Otsakbing hi kala shitkasang tongda kasāwui thili Assyriawui awunga 
Sennacheribna Judahli rākaida raipan sākahai keinung chi khuikhavai rairum 
rāsahaowa. 

2Sennacheribna Jerusalemli rai sākhavai rāhaira kaji Hezekiahna kathei tharan, 

3awui otva̱bing kala kapingbing athumli ngachamlaga keinungwui ayarli khalei 
ura̱ saikora phinmi khavai ngarāna; kala athumna ali ngachonmi. 

4Kala mi kachungkhana rākaziplaga “Assyriawui awungana rālaga khiwui vang 
tara̱ kachungkha samphang khavai leikhala?” da hānglaga ram chili khalong ura̱ 
kala kongwui tara̱ athumna phintitmihaowa. 

5Ana ningyāng tongtingda ot sāphokta phākho kakai chila chiphokhuiserda 
chiwuitungli mayon khavai tārongla sakai, kala ayarshong phākho khangatei 
sāsanga; kala David keinungwui Millola makangmei khavai sāsanga. Zeighai 
ngahāla changveila chungmeida sāsanga. 

6Kala raimi kathānabing phāsanglaga keinungwui ngavei ashat chili mi 
kachungkha kazip ngasakta ana yaruili kasatsangda hānga, 

7“Pingmeida sālu, lungsanmeilu. Assyriawui awunga kala awui raimi 
kachungkhaya da mangacheelu kala manganglu; kaja ali ngasokazatali ithumli 
ngasokhamena reimei. 

8Awui raimibinga asā khavai raimimānga; kha ithumli ngasokhame chiya 
ithumwui PROHO Vare china, ana ngachonmida ithumwui rai ngararmira.” 
Judahwui awunga Hezekiahwui tui mibingna shāda ningluma. 

9  Awunga Sennacheribna awui raimili ngasoda Lachishli kuinamlakha Judahwui 
awunga Hezekiahli kala Jerusalemli khalei Judahwui mibingli awui raobing 
chihovāda hānga, 

10“Assyriawui awunga Sennacheribna hithāda hānga, Jerusalem kuinamhaira, 
laga nathumna khipāli chihānkapamkhala? 

11‘Assyriawui awungawui pāng eina ithumwui PROHO Varena kanmira’ da 
kahāng chi Hezekiahna nathumli ra̱chan-thaichām eina chithit khavai 
thānkhayon maningmala? 

12Kajujuipambing kala hanphutbing sākazamhaida, ‘Nathum hanphut 
akhamāngli khorumra kala chiwuitungli pha̱phayāki kajina’ da Judah kala 
Jerusalemwui mibingli kakaso mi chi Hezekiah hi maningmala? 

13Ishāvā ngarānala, inala ngalei khangateiwui mibingli khi samihairakhala kaji 
nathum matheimala? Ngalei chibingli varebingna ipāngwui eina athumli 
kanmishaplakla? 

14Ishāvā ngarāna athumli sāshimānhaida khiyurbingwui varebingwui eina 
kanmihaida, nathumwui Varena nathumli iwui eina kanmirada 
kaphaningkhala? 

15Chiwui vang eina Hezekiahna nathumli kapikta hithāda mathānngui 
ngasakalu, kala ali mashitsangalu kaja yurwui kala wungramwui vare 
khipānakha ipāngwui eina kala ishāvā ngarāwui eina athumwui mibing 
kankhami maleilakmana. Chithākha nathumwui Varena kayākha 
samithukrakhala!” 

16Chili lāngda awui raobingna PROHO Vareli kala awui rao Hezekiahli zeikazama. 

17Israelwui PROHO Vareli khamashāt tui chithi einala kapida hānga, “Yur 
khangateiwui varebingna athumli makanmikharar thāda, Hezekiahwui 
Varenala awui mibingli ipāngwui eina kachilikha makanmirarlakmara.” 

18Kala Jerusalemnaobing ngaveitungli kapambingna shāser khavai Judahwui tui 
eina panglāk eina vaokai; hāngmachitlaga keinung khuikhavai kasāna. 

19Kala pāng eina sākakhui okathuiwui miyurbingwui varebingwui pongli 
khamatui thāda Jerusalemwui Varelila hāngkatāpa. 

Hezekiahli Huikhami 

20Chieina awunga Hezekiah eina Amoswui nao Isaiah marānna Vareli hiwui 
vang eina seihā sāda kazingramli vaokai. 

21Kala PROHOna kazingrao akha chihotāda Assyria awungawui rai kapingabing, 
raimi kathānabing, kala rairumwui otva̱bing shaothattuphaowa. Chiwui vang 
awungana maishilak eina aramli latunghaowa. Kala ana awui varewui shimli 
kazang tharan anaomayara kaikhana raighai eina shātthathaowa. 

22Chithāda sāda Hezekiahli, kala Jerusalemwui mibingli, Assyriawui awunga 
Sennacheribwui eina kala awui yangkashebingwui eina PROHOna kanmi; kala 
ana achikun kachiva̱li khangasām samphang ngasaka. 

23Kala mi kachungkhana PROHO wui vang Jerusalemli lemmet khuirāmisera, kala 
Judahwui awunga Hezekiahlila aman kasaka ot khuirāmiserda yur saikorawui 
mangāli hekmaheilak eina okthuihaowa. 

Hezekiahli Kakazā 

24Chitharan Hezekiah kazāda thiki jihaowa, kala ana PROHOli seihā kasā eina 
ngahānkāmida khamachut akha chitheimi. 

25Kha Hezekiahna ali sākhami chiwui vang awui ningkashi maleithuwa kaja 
awui ningli langsohaowa. Chiwui vang, Jerusalem, Judah kala awuitungli 
malungvāthaowa. 

26Kha Hezekiahla kala Jerusalemli kapam mibingla athumwui langsot ningwui 
eina hamsangluishit kajiwui vang PROHOwui malungkhavāt chi Hezekiahwui 
atamli matāngasakthuwa. 

Hezekiahwui Kashāng-kharei 

27Hezekiah shāngshun kala khayāla kāshunhaowa; lan kazipshim kachungkha 
sākhui; luāpāsā, sinā, aman kasak ngalung, nganamkaphā otyur, chāngvei, kala 
aman kasasak khorkhong haikhavaila; 

28zātshim, drakhāra̱ eina thao; kala seishim, yaoshimla kachungkha sha̱keiwui 
vang sākhui. 

29Chithāda sāda akhalattawui vang keinungla sākhui; kala yao ashangva̱, sha̱kei 
mavātla leisai kaja Varena ali kachungkha ngavā ngasaka. 

30Gihonwui atungshong longkashoka tara̱ phinhailaga David keinungwui 
zingtunshong longvā khangasaka chi Hezekiah hipāna. Hezekiahna awui kasāsā 
saikora mataikasang samphanga. 

31Kala ngalei chili chitheikhami sākahai chiwui pongli ngahānkhui khavai 
Babylonwui eina mi chihokharā chile, awui kaphaning saikora theikhavai kala 
ali tamyang khavai Varena awunga akhalattali phaningkhui ngasakhaowa. 

Hezekiahna Khamung Khangachang 
(2 Wung 20.20-21) 

32Hezekiahwui kaphā kasā otsak, kala awui kasāsā saikora, yanglu, Amozwui 
nao Isaiah marānwui phongkhami lairikli, kala Judah eina Israelwui 
Awungabingwui Lairikli kapiserhaida lei. 

33Hezekiah thihaida Davidwui naomayarabingwui chikhurpamwui ashanli 
chifahaowa. A kathi atamli Judah saikora kala Jerusalemli kapam mibingna 
khayāshilak eina sāmi. Kala anaomayara Manassehna awui mahut thuishina. 

2 Thotrinchān 33 

Judahwui Awunga Manasseh 

1  Manassehna mungkaphok tharan a kum tharāda khani kāshunghairasai, kala 
ana Jerusalemli kum hangphangāda phangā munga. 

2Israel mibingwui mangāli PROHOna kashamshok kahai yurbingna ningkakachai 
ot kasā chiwui thishurda anala PROHOwui mikyanli makaphā ot chi sai. 

3Kaja avāva̱ Hezekiahna pheitāmi kahai kajujuipam ana sakāluishita, kala Baalli 
khorum khavai hanphut sakai; ana Asherahbingla sākhui, kala kazingramli 
khalei zimik kachāng sirāli khorumda otram ngatha̱ya. 

4“Jerusalemli iwui ming mashimānda leira” da PROHOna hāngkahai 
apam PROHOwui shimli ana hanphut sakai. 

5PROHO shimwui yāngkhup khanili zimik kachāng sirāwui vang hanphut sakai. 

6Kala Hinnomwui naomayarawui tampākli anaomayarali chigata; kala khanong 
khayang, hāngkhamarān, leivā kashon, kazei kazang eina manglāli khangasan 
hikathāthāla sai. 

7Khorumshimli ana sākakhui meoma̱ chi haihai. Shim hiwui pongli Varena 
Davidli kala anaomayara Solomonli hānghaisai: “Israel shang saikorawui eina 
ina kapangkhui kahai shim hili kala Jerusalemli iwui ming mashimānda 
leichingra; 

8kala athumna iwui kakaso nganāda Mosesli hāngkahai; kakaso ain, shiyan 
chikan kala sharphahorbing saikora ning ngasharda mayontitakha, ina navā 
ngarāwui vang mikahai ngalei chiwui eina Israelwui phei 
maphatthuimiluimara.” 

9Manassehna Judah kala Jerusalemli kapam mibingli thānda; Israel mibingwui 
mangāli PROHOna sāshimān kahai miyurbingli athumna makaphā makhayā 
henmeida sai. 

Manassehna Ning Khangatei 

10 PROHOna Manasseh kala awui mibingli kahāng khipānakha makhuisangmana. 

11Chiwui vang eina PROHOna Assyriawui raimi kathānabingli khuirāda 
Manassehli tukkhuilaga mari huishon kala pithrai khanghui eina khalaplaga 
Babylonli khuivāhaowa. 

12Chotchanglak kahai tharan awui PROHO Varewui phaningkhami ngakaowa, 
kala avāva̱ ngarāwui Varewui mangāli akhalatta hamsangchaoluishita. 

13Ana Vareli seihā sai, kala ana shāmida awui kapo khuisangmi; kala awui 
wungram Jerusalemli khuiungmiluishita. Chiwui thili PROHOhi Vare chilaka da 
Manassehna theikhui. 

14Chiwui thili ana David keinungwui ayārli ngavei akha sākai, Gihonwui 
zingtunshong tampāk eina thuilaga Khaih Ngavei zangkhavai eina Ophel 
kuikhuida savai, kala juilak eina ngaveikai; ana Judahwui raipan ngazipta 
sākahai keinung saikorali raimi kathānabing kahaila haivāsera. 

15Yur khangateibingwui varebing kala meoma̱ saikora PROHO shimwui eina 
khuithuimihaowa, kala PROHOwui kaphungli kala Jerusalemli hanphutpam 
sākahai saikora khuilaga keinung ayarli ahorserhaowa. 

16Ana PROHOwui hanphut sāmathākhuida ningyatshar kala ningkashiwui 
kachigatla pha̱phayai; kala Judahli Israelwui PROHO Vareli otram ngatha̱ khavai 
kasoi. 

17Chithālala mibingna athumwui PROHO Varewui māngli majila kajujui 
apambingli pha̱phayai. 

Manasseh Khamung Khangachang 
(2 Wung 21.17-18) 

18Manassehwui kasā khavā kala awui Vareli ana seihā kasā, kala 
Israelwui PROHO Varewui ming singda marānbingna ali hāngkhami tui saikora, 
yanglu, Israel Awungabingwui Thotrinchān Lairikli kapiserhaida leili. 

19Awui seihā kasā, Varena kathāda awui kapo khuisangmi, kala awui morei, 
mashitkasangwui pong, kala ana ning mangateiranglakha kajujuipam sakakā, 
Asherahli khokharum, meoma̱ sākakhui, saikora chi marānbingwui 
Thotrinchānli kapiserhaida lei. 

20 Chithāda Manasseh thihaoda awui keinungli chifahaowa; kala anaomayara 
Amonna awui mahut thuishina. 

Judahwui Awunga Amon 

21  Amonna mungkaphok tharan a kum maga̱da khani kāshunghairasai, kala 
Jerusalemli kum khani munga. 

22Avāva̱ Manassehna kasā thāda anala PROHOwui mikyanli makaphā otmāng sai. 
Avāva̱ Manassehna sākakhui meoma̱ saikora chili anala pha̱phayāda athi shura. 

23Avāva̱ Manassehna PROHOwui mangāli ningngateida hamkasang chithāda 
masāla Amonna zakshikhamei morei sākhangai sai. 

24Awui raobingna ali makhamayāwui vang ngathumda mithit khalen sangda 
awui shimli leilakha sāthathaowa. 

25Kha awunga Amonli mithit khalen kasangbing chili yarui saikorana 
sāthathaowa; kala ngalei chiwui mibingna anaomayara Josiahli awui mahut 
awunga sanghaowa. 

2 Thotrinchān 34 

Judah Awunga Josiah 
(2 Wung 22.1-2) 

1  Josiahna mungkaphok tharan a kum chishat kāshunghairasai, kala ana 
Jerusalemli kum thumrāda akha munga. 

2Ana PROHOwui miktāli khamashung chi sai, kala avāva̱ Davidwui shongzatli 
zatta uishongla yāshongla mangareithuimana. 

3  Kum chishat mungda, nganuilak eina leilakha avāva̱ Davidwui Vareli 
phāphoka; kala tharāda kakhane kum Judah eina Jerusalemwui kajujuipam, 
Asherim, kala rukkakhui kala heikakhui meoma̱ saikora chiwui eina tharkhavai 
sai. 

4Awui mangāli athumna Baalwui hanphut shaokhai; kala chiwuitungli khalei 
nganamkaphā riktā khavai hanphutbing chi ana shaokhaitai; kala Asherim eina 
rukkakhui kala heikakhui meoma̱la akha̱ sāmihaida, chili pha̱kaphayābingwui 
chikhurtungli chairora. 

5Ana pāngmonbingwui ara̱kuila athumwui hanphuttungli riktāda Judah eina 
Jerusalemli kapambingli samathakhui. 

6Manassehwui, Ephraimwui, Simeonwui kala Naphtali vāshungda Israelwui 
keinungli khalalei, 

7hanphutpam, Asherim kala meoma̱ saikora akha̱ sāmihaowa, kala Israelli khalei 
nganamkaphā riktā khavai hanphutbing sātekmiserhaowa. Chiwui thili ana 
Jerusalemli latunga. 

Ain Lairik Samkaphang 

8  Ana mungda tharāda kachishata kum, lamla, shimla tharngasak kahai 
chitharan, Azariahwui naomayara Shaphan, keinungwui rammunga Ma-nasseh 
kala kazipsing, Joahazwui naomayara Joah, athumli PROHO Varewui shim chipho 
khavai chihoi. 



856 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

9Athumna Jerusalemli kapambing, Judah eina Benjamin saikora kala Manasseh 
eina Ephraim saikorawui eina rākachigat pheisā khāmong khamayona 
Levinaobingna kazip kakhui chi pāngmon khareiya Hilkiahli khuirāmi. 

10Athumna pheisā chi PROHOWUI shim kasāli kashinabingwui pāngli horsangmi; 
kala athumna shim chiphoda samatha khavai ot kasābingli mimarona. 

11Judahwui awungabingna chipār kahai shim chiwui thing, khangen 
lokhavaiwui vang ngalung kashānbing kala thing mistribingli mi. 

12Athumna ningtongda ot sai. Kala athumli yangmi khavai Levipa Merariwui 
naomayara Jahath eina Obadiah, kala Kohathpashi Zechariah eina Meshullamli 
phāsanga. Levinaobingwui alungli sipa talla̱ khongkatheibing china, 

13khangava̱bingli yangmi, kala sāki kaji ot saikora athumna tamchithei. Leviwui 
mi kaikhava kakapi ot sai; kala kaikhana otva̱a, kala khangatei kaikhana shantri-
kasā zanga. 

14 PROHOwui shimli rākachigat pheisā chi khuishokkhami tharan, PROHOna 
Mosesli khami ain lairik chi pāngmon kharei Hilkiahna samphanga. 

15Chieina Hilkiahna kapime Shaphanli “Ain Lairik chi PROHOwui shimli ina 
samphangahaira” da hānga, kala Shaphanli mihaowa. 

16Shaphanna lairik chi awungali khuiungmi; kala hithāda unghānga, “Nawui 
raobingli mikahai saikora saserda lei. 

17PROHOwui shimli leikasā pheisā saikora khuilaga ot kasanao kala 
yangkhamebingli miserhaira.” 

18Chiwui thili kapime Shaphanna awungali hānga, “Pāngmon kharei Hilkiahna 
ili lairik akha mi.” Kala ana chi awungawui mangāli pāchithei. 

19Awungana ainwui tui chi kashā tharan ana awui kachon serkhāka. 

20Kala Hilkiah, Shaphanwui naomayara Ahikam, Micahwui naomayara Abdon, 
kapime Shaphan, kala awungawui rao Asaiah, athumli kasoda hānga, 

21“Vada, iwui vang kala Judah eina Israelli leida khalei saikorawui vang 
samkaphang lairik hiwui hāngkahaiwui pongli angahānkhuilu; kaja lairik hili 
kapi kahai athishurda, ishāvā ngarāna makhamayonwui vang 
ithumwuitungli PROHOwui malungkhavāt hakmahālakhaira.” 

22Chieina awungana kachihobingli ngasoda Hilkiahna Shallum preiva̱, 
marānpava̱ Huldahwuili vai. Hasrahwui nao Tokhathwui nao Shallumna 
khāmong-khamayona kasāwui vang (preiva̱̱ chi Jerusalemwui Second Quarterli 
pamsai) tui saikora ahāngsera. 

23Marānva̱ china hānga, “Israelwui PROHO Varena hithāda hānga: ‘Nathumli 
chihokharapa chili unghānglu, 

24PROHOna hithāda hānga, Yanglu, Judah awungawui mangāli pāchithei kahai 
lairikli kapi kahahai khonkashi saikora chi apam hiwuitungli kala 
mibingwuitungli ina khuirāra. 

25Kaja athumna ili horhaida yur khangateiwui vareli nganamkaphā riktai; 
athumwui otsak saikora china ili malungvāt khangasak chiwui vang iwui 
malungkhavāt apam hili heitāda chi khavān mavaimara. 

26Kha PROHOwui tui nganā khavai nathumli kachiho Judahwui awungali 
unghānglu, Israelwui PROHO Varena hithāda hānga: Nana shākahai tui hiwui 
pongli, 

27khikhalajila nathumwui ningkhangateiwui vang kala ngalei hili kala hiwui 
mibingli makhamayā kashā eina Varewui mangāli nathumna hamkasang, kala 
iwui mangāli nathumna hamsangda kachon serkhaklaga kachapwui vang, inala 
shāmihaira da PROHOna hānga. 

28Yanglu, navā ngarāli ngasoda nana chingri eina chikhurli zangra, kala apam 
hili kala mibingwuitungli kalākashi kharā chi namik eina matheimara.’” 
Athumna tui chi awungali unghānga. 

Josiahwui Tuingashit 
(2 Wung 23.1-20) 

29Chiwui thili awungana Judah eina Jerusalemwui khararnao saikorali 
ahokhuilaga kazip ngasaka. 

30Kala khararnaosan mateila Judahwui mi eina Jerusalemli kapam mibing 
saikora pāngmonbing, Levinaobing, zangda PROHOwui shimli awungana 
ngasokai; kala saikorana shākhavai PROHOwui shimli samkaphang tuingashit 
lairik chi pāchithei. 

31Kala awungana PROHOwui thi shurkhavai, awui ningkhami, shiyan-chikan, kala 
lairik chili kapi kahai tuingashit chi awui ningyāng tongda sārada awui pamli 
nganingkāda PROHOwui mangāli tuingashit sai. 

32Chieina Jerusalem eina Benjaminwui mi chili leikasā saikorali chithāda 
sākhavai nganing ngasaka. Kala avāva̱ ngarāwui Varewui tuingashit athishurda 
Jerusalemwui mi saikorana sai. 

33Kala Israelwui apam saikorali khalei ningkakachai ot saikora Josiahna chiwui 
eina khuithuimiserhaowa. Israelli khalei athum saikora athumwui PROHO Vareli 
otram ngatha̱ ngasaka. Awui mirin peida athumwui avāva̱ 
ngarāwui PROHO Vareli kashurwui eina mayāmlakmana. 

2 Thotrinchān 35 

Josiahna Makānkhami Phanit Khamayon 

1  Josiahna PROHOwui mangāli Jerusalemli makānkhami phanit akha sāda kazipa, 
kala kachāng kharewui zimiksho tharāda khamatethang makānkhami yao 
taithata. 

2Ana pāngmonbingli athumwui apamli kapangsangda PROHOwui shimli otram 
ngatha̱ khavai kakasatla kasatsanga. 

3Kala Israel saikorali tamkachitheia PROHOwui mangāli kathara Levibingli 
hānga, “Davidwui naomayara awunga Solomon Israelwui awungana sākahai 
shim chili kathara oko chi haihaolu; chi nathumwui yartuili mangava̱zatluialu. 
Ara nathumwui PROHO Vareli kala awui Israel mibingli otram ngatha̱thulu, 

4Nathumwui avāva̱ ngarāwui shimkhur khumkhum eina ngayar kakhui 
athishurda kala Israelwui awunga David eina awui naomayara Solomonna 
chitheikhami athishurda nathum khalatta ngayeikhuilu. 

5Kala avāva̱wui shimkhurwui akhumbing chiwui athishurda katharapam chili 
nganinglu, kala Levi ava̱va̱wui shimkhur kachiva̱wui vang yar leiranu. 

6Kala makānkhami yao chi taithatta nathum khalatta tharkhuilu, kala PROHOwui 
tui Mosesli hāngmi khangasak athishurda nathumwui chinaongarāwui vangla 
ngarānlu.” 

7Chieina Josiahna chili kharābingwui vang makānkhamiwui kachigat sāda 
yaonao eina menao thingthumrā, kala mukkā thing kathum, ana misera. 

8Kala awui wungnaobingnala mathānthup eina yaruiwui vangla, 
pāngmonbingwui vangla, kala Levinaobingwui vangla chigata. Hilkiah, 
Zechariah, Jehiel, Khorumshimwui otva̱ akhokabingna makānkhami phanitwui 
vang pāngmonbingli yaonao eina menao thingkhani shātharuk, kala mukkā 
shākathum mi. 

9Kala Levishiwui wungva̱bing, chiya, Conaniah, Shemaiah kala achinā Nethanel, 
Hashabiah, Je-iel, kala Jozabad, athumna phanit chiwui vang Levinaobingli 
yaonao, menao thingphāngā, kala mukkā shāphangā mi. 

10Khangarān kupser kahai eina, pāngmonbingna kachichāwui pamli nganinga, 
kala Levinaobingnala awungawui kakaso thāda athumwui khum athishurda 
nganingsera. 

11Kala athumna yao taithatlaga pāngmonbingna ashee khuida yikrorlakha, 
Levinaobingna taikathat chi ahui hema. 

12Moseswui lairikli kapi kahai athishurda, avāva̱ ngarāwui shimkhur athishurda 
kharābingna PROHOli chigat khavai rikkatāchigatsā ngateida phaishokmi. Kala 
mukkābingla taithatlaga chithāda phaishokmi. 

13Khangachā shiyan athishurda makānkhami yaosā chi meili ruiya, kathara 
kachigat chi ham, hampai kala khāng eina hanglaga yaruili totot yaomi. 

14Chiwui thili athumwui vangla, kala pāngmonbingwui vang athum khalattana 
ngarānkhui; kaja Aaronwui naomayara pāngmonbingna rikkatā kachigat kala 
athao kachigat ot ngayā eina tangda sai, chiwui vang Levinaobingna athum 
khalattawui kala Aaronwui naomayarabingwui vang hangkhamina. 

15Awunga Davidna kaso kahai athishurda laa kasābing, Asaphwui naomayarana 
ichichāwui pamli pamripa, kala Asaph, Heman, awungawui marān Jeduthun, 
kala ngavei khamayonbing ngavei kachida nganinga; athumna kachichāwui 
otpamli pamriphaoda Levinaobingna hangkhamina. 

16Awunga Josiahwui kakaso athishurda chithang makānkhami phanitwui 
vang, PROHOwui hanphutli rikkatā kachigat chigat khavai khangarān saikora 
kupserhaowa. 

17Kala chili khalei Israelnaobingna makānkhami phanit chi sāda, khawok 
makazang zātkhān shinithang mayona. 

18Marān Samuelwui eina thuilaga hikathā makānkhami phanit Israelli mibingna 
mamayonlakrangsai. Josiahna thānda pāngmonbing, Levinaobing, kala chili 
kazang Judah saikora, Israel, kala Jerusalemli kapambingna khamayon thāda 
Israelwui awunga khipānakha makānkhami phanit masāsalakmana. 

19Josiahna mungda tharāda kachishata kum khamayonna. 

Josiah Kathi 
(2 Wung 23.28-30) 

20Josiahna Khorumshim sākupser kahaiwui thili, Egyptwui awunga Necona 
Euphratesli khalei Carchemishli rai ngarar khavai vai. Chieina Josiahnala ali 
ngararkida angaroka. 

21Kha ana paophungme chihovāda hānga, “Judahwui awunga, ini akha eina akha 
khi rai sākhavai leikhala? Ina aja zimik nali ngararkida kharā maningmana, kha 
Varena iwui yangkasheli thaklāk eina angararlu kajiwui vang ali ngararkida 
kazatna. Ili ngasokhame Vareli khangasung thahaolu, ana nali shimān 
ngasakpaishina.” 

22Chithālala Josiahna awui eina mangareiungluila azak ngacheikhuilaga ngarar 
khavai vai. Varena Necowui manga eina hāngkhami tui ana manganāsangla 
Megiddowui tampākli rai khangarar pamli azanga. 

23Kala malā kasingbingna Awunga Josiahli kapza̱haida ana awui raimibingli, “Ili 
khuithuihaolu kaja ili marlak eina khamā za̱haira” da hānga. 

24Chieina raimibingna awui siguigari kakhanepāli sanglaga Jerusalemli 
khuiunghaowa. Kala ungthihaida avāva̱ ngarāwui chikhurli chifahaowa. Judah 
eina Jerusalem saikorana Josiahwui vang chapngachai. 

25Jeremiahnala Josiahwui vang chapkhangachāli zanga; kala sha̱naobing, 
mayarnaobing kala laa kasābingna Josiahwui vang chapchāt laa kasā chi aja eina 
tangda lei. Athumwui laa chi Israelwui shiyan sāngasaka, kala yanglu, chapchāt 
laa lairikli kapiserhaida lei. 

26Josiahwui otsak khangatatei, kala PROHOwui ainli awui otsak khamathā 
kapisang kahai, 

27kala awui kasāsā khare eina thuilaga khanao eina tangda, yanglu, saikora hi 
Israelwui kala Judahwui awungabingwui Lairikli kapiser haidalei. 

2 Thotrinchān 36 

Judahwui Awunga Jehoahaz 
(2 Wung 23.30-34) 

1Josiahwui mahut anaomayara Jehoahazli ngalei chiwui mibingna Jerusalemli 
awunga sanghaowa. 

2Jehoahazna mungkaphok tharan a kum maga̱da kathum kāshunghairasai, kala 
kachāng kathum Jerusalemli munga. 

3Egyptwui awungana ali Jerusalemli tuknarhaowa; kala lupāsā kg. thingkathum 
shāmati hangchikoda chiko kala sinā kg. thumrāda mati da shai khui. 

4Kala Egyptwui awungana achinā Eliakimli Judah eina Jerusalemwui awunga 
sāngasaka, kala awui mingla Jehoiakim phokmi; kha Necona Jehoahazliva 
Egyptli khuivāhaowa. 

Judahwui Awunga Johoiakim 
(2 Wung 23.36—24.6) 

5Jehoiakimna mungkaphok tharan a kum maga̱da phangā kāshunghairasai, kala 
ana Jerusalemli kum tharāda akha munga. Ana awui PROHO Varewui mangāli 
makaphā ot chi sai. 

6Kala Babylonwui awunga Nebuchadnezzarna rai sāda mari khanghui eina 
khalapta Babylonli tuktāhaowa. 

7PROHOwui shimli kahai khorkhong ngayarda Nebuchadnezzarna khuilaga 
Babylonli khalei awui konungli tāhaihaowa. 

8Jehoiakimwui otsakbing, ana kasā ningkakachai otsak, kala ali mamayākhangai 
saikora, Israel eina Judah Awungabingwui Lairikli kapiserhaida lei. Kala 
anaomayara Jehoiachinna awui mahut thuishina. 

Judahwui Awunga Jehoiachin 

(2 Wung 24.8-17) 

9Jehoiachinna mungkaphok tharan a kum chishathairasai, kala ana Jerusalemli 
kachāng kathum zimiksho tharāthangmāng munga. Ana PROHOwui mikyanli 
makaphā ot chi sai. 

10Chikumwui kanrei atamli awunga Nebuchadnezzarna mi chihovāda ali 
kala PROHOwui shimli kahai aman kasaka khorkhongbing eina ngasoda khuiung 
ngasaka; kala achinā Zedekiahli Judah eina Jerusalemwui awunga 
sāngasakhaowa. 

Judahwui Awunga Zedekiah 

11  Zedekiahana mungkaphok tharan a kum maga̱da akha kashunghairasai; kala 
ana Jerusalemli kum tharāda akha munga. 

12Ana awui PROHO Varewui mikyanli makaphā ot chi sai. PROHOwui tui 
rāhāngkhame Jeremiah marānwui mangāli khalatta mahamsangaimana. 

Jerusalem Khangayāng 
(1 Wung 15.1-25; Jer 52.3-11) 

13Vare ming singda ali mingzai khangasaka awunga Nebuchadnezzarlila 
ngakaishi; ning mararkhuihaida Israelwui PROHO Vareli ningateilaga malatungai 
jihaowa. 

14Yarui kala pāngmon kathānabingla, yurbingwui ningkakachai saikora chili 
shurda mashitsang phaphuthuwa, kala Jerusalemli khalei tharchigat 
kahai PROHOwui shim makhao ngasaka. 

15Avāva̱ ngarāwui PROHO Varena athumli kala aramli lukhamashanwui vang, 
marān chiholui chiholui ji; 

16kha awui tuili ningkachaida PROHOwui makhamayā lungvat kharā eina tangda 
athumna Varewui paomebing kala marānbingwui tui chili chipatta 
mana̱shipama. 

17Chiwui vang eina Chaldeawui awungali Varena chihoda, kathara shimli 
mayarnao kachungkha sāthathaowa; kala lukhamashan maleilakla, mayar-ngalā 
matei, kasar-kafa mateila awui pāngli horsangmiserhaowa. 

18Kala PROHOwui shimli kahai, kateola, khareila, khorkhong katonga, chili 
khalei PROHO shimwui lan saikora, awunga kala wungnaobingwui lan saikora 
Babylonli khuivāserhaowa. 

19Kala athumna Varewui shimla mei sa̱tāmihaowa, Jerusalemwui phākhola 
shaokhaimiserhaowa; kala konungla mei sa̱tāmihaida aman kasasaka 
khorkhong chuitāserhaowa. 

20Mashaothat khangakanbing chi Babylonli tukunglaga, Persiawui wungram 
masākāranglakha eina tangda awui kala anao mayarawui raonao 
sāngasakchinga, 

21hi mibingna kum hangshini sabbath makhamayon chi hāngsang khavai ngalei 
hi macho ngasakra da PROHOwui tui Jeremiahna hāngkahai chi ungshung ngasak 
khavaina. 

Cyrusna Judahli Latung Khangasak 
(Ezr 1.1-3) 

22 PROHOwui tui Jeremiahna hāngkahai chi ungshung ngasak khavai, Persiawui 
awunga Cyrusna pankhare kum, PROHOna Persiawui awunga Cyruswui manglā 
mathuk ngasakta, chiwui vang ana awui wungram saikora vāpeida kachishāt 
sāda kakapila kapida hānga, 

23“Persiawui awunga Cyrusna hithāda hānga, ‘Kazingramwui PROHO Varena 
okathuiwui wungram, saikora ili mihaira, kala Judahli khalei Jerusalemli awui 
vang shim akha sakā khavai ili kasohaira. Nathumwui ngachaili PROHOwui mi 
khalalei awui PROHO Varena ali ngasomiranu. PROHOna nathumli ngasomiranu.’” 

Ezra 

Ezra 1 

Cyruswui Kakaso 

1Persiawui awunga Cyrusna pānkhare kum, Jeremiahwui khamor eina 
hāngkhangasak PROHOwui tui chi ungshung khavai, PROHOna Persiawui awunga, 
Cyruswui ning ngatha̱ ngasaka; chieina awui wungram saikora vāshungchaoda 
ana pao akha chishāta, kala chi kakapila kapi: 

2“Persiawui awunga Cyrusna kahāngna: Kazingramwui Vare PROHO china 
okathuiwui wungram saikora mungkhavai ili mihaira, kala Judahli khalei 
Jerusalemli awui shim akha sākhavai ili kasohaira. 

3Awui mibing nathum saikorali Varena ngasomiranu. Jerusalemli khorumda 
khalei Vare, Israelwui Vare PROHOwui Khorumshim Jerusalemli ungda 
nathumna sakāluishitlu. 

4Raithā kahaipamli leida khalei awui mibingna latung khavaiwui vang 
khangachon ningchāngakha, athumwui khongnainaobingna ngachonmiranu. 
Athumli sinā lupā eina, kala ot, sha̱kei einala ngachonranu, chili lāngda 
Jerusalemli khalei Varewui shim chiwui vang kachichāwui mikhangai chi 
chigatranu.” 

5Chiwui thili Judah eina Benjaminwui shangwui akhavābing, pāngmonbing eina 
Levinaobing kala Varena ningli kasatmida saza̱khami kachiva̱na Jerusalemli 
khalei Varewui shim chi sākālui khavai zata. 

6Athumwui khongnai saikorana, kachichāwui kachigat chili lāngda lupāsāwui 
khorkhong, sinā, otyur eina sha̱kei, kala aman kasasak ot, lemmet eina 
khamiwuitungli sangkhamina. 

7 PROHOwui shimwui khorkhong Jerusalemwui eina Nebuchadnezzarna 
phungthuihaida awui khorumshimli haikasā chibingla Cyrus awungana 
khuishokmi. 

8Lan kazipme Mithredathwui pāngwui eina Persiawui awunga Cyrusna otbing 
chi khuishokta Judahwui wungnao Shesh-bazzarwui pāngli shānsangmi. 

9Otbingwui mashing chiya: Sināwui khongsai thingkha, lupāsāwui khongsai 
thingkha, meikhong maga̱da chiko, 

10sināwui koklui thumrā, lupāsāwui koklui thingkhani shāmatida tharā; 
khangatatei khorkhong thingkha; 

11kala sināwui, lupāsāwui khorkhong saikora kaziplaga thing phangā shāmati 
hangtharukta chikona. Raithā kahaibingli Babylonwui eina Jerusalemli 
khuikhaung tharan, Shesh-bazzarna otbing chi khuiunga. 

Ezra 2 

Phātop eina Hankhaung 
(Neh 7.3-73) 

1  Babylonwui awunga Nebuchadnezzarna Babylonli tukvā kahaibing, 
kachichāramli kaja Jerusalemli, Judahli latkhaung athum chi hibingna. 

2Athumna Zerubbabel, Jeshua, Nehemiah, Seraiah, Reel-aiah, Mordecai, Bilshan, 
Mispar, Bigvai, Rehum kala Baanahlongli ngasounga. Israelnaobingwui 
mashing: 

3Paroshshi thingkhani shākha hangshinida khani. 

4Shephatiahwui naomayarabing, shākathum hangshinida khani. 

5Arahwui naomayarabing, shāshini hangshinida phangā. 

6Pahath-moahwui naomayarabing, kaja Jeshua kala Joabwui naomayarabing 
thingkhani shāchishat tharāda khani. 

7Elamwui naomayarabing, thingkha shākhani hangphangāda mati. 

8Zattuwui naomayarabing, shāchiko hangmatida phangā. 

9Zaccaiwui naomayarabing, shāshini hangtharuk. 

10Baniwui naomayarabing, shātharuk hangmatida khani. 

11Bebaiwui naomayarabing, shātharuk maga̱da kathum. 

12Azgadwui naomayarabing, thingkha shākhani maga̱da khani. 

13Adonikamwui naomayarabing, shātharuk hangtharukta tharuk. 

14Bigvaiwui naomayarabing, thingkhani hangphangāda tharuk. 

15Adinwui naomayarabing, shāmati hangphangāda mati. 

16Aterwui naomayarabing, kaja Hezekiahwui naomayarabing, hangchikoda 
chishat. 

17Bezaiwui naomayarabing, shākathum maga̱da kathum. 

18Jorahwui naomayarabing, shākha tharāda khani. 

19Hashumwui naomayarabing, shakhani maga̱da kathum. 

20Gibbarwui naomayarabing, hangchikota phangā. 

21Bethlehemwui naomayarabing, shākha maga̱da kathum. 

22Netophahwui mibing, hangphangāda tharuk. 

23Anathothwui naotunbing, shākha maga̱da chishat. 

24Azmavethwui naotunbing, hangmatida khani. 

25Kiriatharim, Chephirah kala Be-erothwui naotunbing, shāshini hangmatida 
kathum. 

26Ramah eina Gebawui naotunbing, shātharuk maga̱da akha. 

27Michmaswui naotunbing, shākha maga̱da khani. 

28Bethal eina Aiwui naotunbing, shākhani maga̱da kathum. 

29Nebowui naotunbing, hangphangāda khani. 

30Magbishwui naotunbing, shākha hangphangāda tharuk. 

31Elam akhapāwui naotunbing, thingkha shākhani hangphangāda mati. 

32Harimwui naotunbing, shākathum maga̱. 

33Lod, Hadid kala Onowui naotunbing, shāshini maga̱da phangā. 

34Jerichowui naotunbing, shākathum hangmatida phangā. 

35Senaahwui naotunbing, thingkathum shātharuk thumrā. 

36Pāngmonbing: Jeshuawui shimkhur Jedaiahwui naotunbing, shāchiko 
hangshinida kathum. 

37Immerwui naotunbing, thingkha hangphangāda khani. 

38Pashhurwui naotunbing, thingkha shākhani hangmatida shini. 

39Harimwui naotunbing, thingkha tharāda shini. 

40Levinaobing: Hodaviahwui naomayara Jeshua eina Kadmielwui naotunbing, 
hangshinida mati. 

41Laa kasābing: Asaphwui naotunbing, shākha maga̱da chishat. 

42Ngavei khamayonbing: Shallum, Ater, Talmon, Akkub, Hatita, kala Shobai 
athumwui naotunbing kaziplaga shākha thumrāda chiko. 

43Khorumshimli otram khangathabing: Zihawui naotunbing, Hasuphawui 
naotunbing, Tabbaothwui naotunbing, 

44Keroswui naotunbing, Siahawui naotunbing, Padonwui naotunbing, 

45Lebanahwui naotunbing, Hagabahwui naotunbing, Akkubwui naotunbing, 

46Hagabwui naotunbing, Shamlai, Hanan, 

47Giddelwui naotunbing, Gaharwui naotunbing, Re-aiahwui naotunbing, 

48Rezinwui naotunbing, Necodawui naotunbing, Gazzamwui naotunbing, 

49Uzzawui naotunbing, Paseahwui naotunbing, Besaiwui naotunbing, 

50Asnahwui naotunbing, Me-unimwui naotunbing, Nephisimwui naotunbing, 

51Bakbukwui naotunbing, Hakuphawui naotunbing, Harhurwui naotunbing, 

52Bazluthwui naotunbing, Mehidawui naotunbing, Harshawui naotunbing, 

53Barkoswui naotunbing, Siserawui naotunbing, Temahwui naotunbing, 

54Neziahwui naotunbing, kala Hatiphawui naotunbing. 

55Solomonwui raobingwui naotunbing: Sotaiwui naotunbing, Hassopherethwui 
naotunbing, Perudawui naotunbing, 

56Jaalahwui naotunbing, Darkonwui naotunbing, Giddelwui naotunbing, 

57Shephatiahwui naotunbing, Hattilwui naotunbing, Pochereth-hazzebaimwui 
naotunbing kala Amiwui naotunbing. 

58Khorumshimwui otram khangatha̱bing kala Solomonwui raobingwui 
naotunbing saikora shākathum hangchikoda khani. 

59Tel-melah, Tel-harsha, Cherub, Addan kala Immerwui eina kharābing awo-ayi 
kala shimkhur kachangkhat hina kaji makathei, Israelnaoka maningmakhala kaji 
mahangkharar athum chi hina. 

60Delaiahwui naotuning, Tobiahwui naobing, Necodawui naotunbing: shātharuk 
hangphangāda khani. 

61Kala pāngmonbingwui naotunbing: Habaiahwui naobing, Hakkozwui 
naotunbing kala Barzillaiwui naobing (Gileadli khalei Barzillaiwui nao 
ngalāva̱bingli ngakhothaoda athumwui mingpho eina hoi). 

62Athumna shimkhur akhawui eina kharāna da athumwui aming ayanga, kha 
lairikli masamphangthuda mamayāthuwa, chieina athumli makathara yurnada 
pāngmonwui eina khuishokhaowa; 

63 kala lammungana athumli hānga kaja Urim eina Thummim yangmi khavai 
pāngmon akha maleiranglakha athumna tharmathengmeikap kaji ot chi 
mashaipaimana. 

64Kazip katonga ngarumlaga thinghangmatida khani shākathum hangtharukna, 

65chili lāngda athumwui rao sha̱naola mayarnaola thingshini shākathum 
thumrāda shini leisai; kala athumna laa kasābing sha̱nao mayarnao shākhani 
leisai. 

66Athumwui sigui shāshini thumrāda tharukna, kala gadhā shākhani 
hangmatida phangā, 

67athumwui ut shāmati thumrāda phangā kala gadhā thingtharuk shāshini 
maga̱na. 

68Shimkhurwui wungva̱ kaikhana Jerusalemli khalei PROHOwui shimli khaung 
tharan apam chili Varewui shim sākhavai mikhangangai chigat ngaroka; 

69kachichāwui sakashap athishurda ot chiwui lan kazipli sinā tolla 
thinghangtharukta akha, mina lupāsā thingphangā, kala pāngmon shākhawui 
kachon chigata. 

70Pāngmonbing, Levinaobing, kala mi kaikhana Jerusalemli kala chiwui ngalemli 
pama; laa kasābing, ngavei khamayonbing, khorumshimli otram 
khangatha̱bingna athumwui keinungli, kala Israel saikorana athumwui 
keinungli pamhaowa. 

Ezra 3 

Khokharum Haophokkhalui 

1Kachāng kashine kharā tharan, Israelwui naomayarabing keinungli khaleibing 
china khokkha sāda atang akha eina Jerusalemli kazipa. 

2 Chiwui thili Jozadakwui naomayara Jeshuali ngasoda avānao pāngmonbing, 
kala Shealti-el wui naomayara Zerubbabelli ngasoda ashibing hanphut akha 
sakai, Varewui mi Moseswui ningkhamili hāngkahai athishurda rikkatā hanphut 
akha sakai. 

3 Apam chiwui mibingli khangacheewui vang athumna hanphut chi 
khangachāwui apamli sakāmi, kala hanphut chili ngathor ngazinwui rikkatā 
kachigat chi chigata. 

4 Kapi kahai athishurda, athumna Tabernaclewui zātkhān chila mayona, kala 
thangthang sāphalungki kaji chi sharphahorwui athishurda sāching kaji 
mashing eina chigatchinga, 

5 kala chiwui thili khamatak maleila rikkatā kachigat, changwokli kachigat, 
kala PROHOwui langchin sākahai phanit saikora, kala kachichāna PROHOli 
mikhangaiwui kachigat miya. 

6Kachāng kashinewui kharethang eina thuida PROHOwui mangāli athumna 
rikkatāchigat chigatchinga. Kha PROHOwui Khorumshimwui shimphunga 
masārangsai. 

Khorumshim Sākālui khavai Haokaphok 

7Chieina athumna ngalung mistri eina thing mistribingli pheisā mi, kala 
Persiawui awunga Cyrusna athumli mayākhami athishurda, Sidon eina Tyrewui 
mibingli Lebanonwui eina Joppali cedarthing shamadrutungli khuiung khavai 
ra̱shakshirei kala thao mi. 

8Athumna Jerusalemli Varewui shimli ungda kum kakhanewui kachāng 
kakhaneli, She-alti-elwui naomayara Zerubbabel eina Jozadakwui naomayara 
Jeshua, achinā ngarā, pāngmonbing kala Levi kala raithā kahaiwui eina 
Jerusalemli hankhaung saikorali ngasoda ot sāphoka. Kala Levinaobingwui 
ngachaili kum maga̱wui eina atungbing saikora Varewui shim kasā chili yangmi 
khavai kapangsanghaowa. 

9Jeshuana naomayarabing kala theisābing, Kadmi-el eina anaomayarabing, 
Judahwui naomayarabingli ngasoda Varewui shim kasā mibing chili yangmi; 
chili Henadadwui kala Leviwui naomayarabing kala athumwui naomayarabing 
eina theisābing zangda yangngaruma. 

10  Kala shim kasābingna PROHO shimwui shimphunga sāphokthang, 
pāngmonbingna athumwui sāri shaksāda talla̱ singlaga rai, Levinaobing, 
Asaphwui naobingna kortar singda Israelwui awunga Davidna hāngkahai 
athishurda PROHOli sochikat khavai rai; 

11 kala athumna PROHOli ningkashi khami eina laasak ngasha̱da ngatakta masot 
chikata, “Khikhalajila a kaphāna, kaja awui makhangachei leikashi Israelli 
mahorhailakmana.” Kala athumna PROHOli masotkhami tharan mi saikorana 
panglāk eina vaoshoka, khikhalajila athumna PROHO shimwui shimphunga 
sākuphaowa. 

12Kha khare shim chi theikahai pāngmonbing, Levinaobing, kala avāva̱ ngarā 
shimkhurwui khararnaobingna shimphunga sākup kahai chi kathei tharan, 
kachungana khamathānwui vang panglāk eina vaoshoklala athumna panglāk 
eina vaoda chapa; 

13chiwui vang eina mibingna kachap khonwui eina khamathān khon khangatei 
matheirarthuwa, kaja mibingna panglāk eina vaokshokta akhon chi katāva̱lila 
shāvai. 

Ezra 4 

Khorumshim Sākākhaluili Kahap 

1Chitharan Judah eina Benjaminli yangkashebingna raithā kahaiwui eina 
latkhaungbingna Israelwui Vare PROHOwui shim sāda lei kaji kashā tharan, 

2 Zerubbabel kala avāva̱ ngarā shimkhurwui akuibingli athumna asamphanga, 
kala “Ithum sakrumsa, kachiwui vangkhala jilaga Assyriawui awunga Esar-
haddonna ithumli hili khuikharā eina thuida nathumna khokharum thāda 
ithumla nathumwui Vareli khorumsai” da ahānga. 

3Kha Zerubbabel, Jeshua, kala Israelwui shimkhurwui avāva̱ ngarāwui 
akuibingna athumli hānga, “Ithum Varewui vang shim kasāli nathum khikha 

zangkhavai maleilakmana; kha Persiawui awunga Cyrusna kaso kahai thāda 
Israelwui Vare PROHOwui shim ithummāngna sāra.” 

4Chieina ngalei chiwui mibingna Judahwui mibingli ning suitā khavai sālaga 
shim chi masāleng khavai hāngmachita, 

5kala Persiawui awunga Cyrusna munglakha eina thuilaga Persiawui awunga 
Dariuswui khamung eina tangda athumwui kharin chi maungshung khavai 
thangkhamei mi phāsanglaga hapkhano ngasaka. 

Jerusalem Sākākhaluili Kahap 

6Ahasu-erusna mungkaphok atamli, athumna Judah eina Jerusalemli kapāna 
mibingli phenda ali lairik kapiya. 

7Kala Ar-ta-xerxeswui atamli Bishlam, Mithredath, Tabeel kala athumwui 
ngasotnao kateibing zangda Persiawui awunga Ar-ta-xerxesli kapiya; kala chithi 
chi Aramaic tui eina kapilaga khalatshoka. 

8Raithāna Rehum eina kapime Shimshaina Jerusalemwui mibingli makhamayā 
chithi akha awunga Ar-ta-xerxesli hithāda kapi— 

9raithāna Rehum eina kapime Shimshai kala athumwui ngasotnao khaleibing, 
bichar akhavābing, lammungabing, otva̱bing, Persianaobing, Erechwui mibing, 
Babylonnaobing, Susawui mibing chiya, Elamnaobing, 

10kala yur khangateibingli, khangama Osnapparna kashamhaida Samaria 
keinungbingli vākapam yurbingli, kala Kong makānda khalei ngaleiwui mibing 
saikorana kakapi chithi kachiphun chiwui namkakhui chi hina— 

11“Awunga Ar-ta-xerxesli: narao Kong Makānda khalei ngaleiwui mibingna 
shālam hāngchiphunli. 

12Nawui eina ithumwuili kharā Jehudibing Jerusalemli vāhaira kaji awungana 
katheimilu. Athumna makaphā kala ngakaikashi keinung chi sakāluida lei. 
Shimphunga sakhuiluida phākho kupki jihaira. 

13Awungana hi theimilu, kaja keinung hi sakāluida phākhobing chi kuphaikha 
athumna shai, khajana, shongfa kanung-kanvā kasāwui pheisā mamiluimara, 
chieina wungnaowui shaibing shimān ngasakhaora. 

14Awungawui eina ithumna machi kasathei kashai samphanglaga, awungawui 
maishi khavai khalei chili ithumna mayangpampaimara, chiwui vang awungali 
pao hi kachishātna, 

15navā ngarāwui kapi kahai athishurda lairik nana kaphākhuimilu. Lairik hili 
yangakha nana samphangra kala theikhuira, kaja khare kachāng eina thuida 
keinung hi rai sakazara, awungabingli kala athumwui ngaleili khanang 

khangasaka, kala achālakhawui eina khonzār khangasaka akhana. Chiwui vang 
keinung hi shimān ngasak kahaina. 

16Hi awungali kachitheina kaja keinung hi sakāluida phākhobing hi 
sākhuihaiakha, Kong makāndawui ngalei hi nawui awunga ngalei 
mangavāluimara.” 

17Awungana ngahānkai: “Raithāna Rehum eina kapime Shimshai, kala Samariali 
khaleibing kala Kong Makānda khalei athumli shālam hāngli, 

18“Nathumna ithumli chithi kachiphun chi iwui mangāli tharlak eina pāhaira. 

19Ina kakaso athishurda phāyanghaira kala hithāda samphanga kaja khare 
kachāng eina thuida keinung hiwui mina awungabingli makhamayā ngakaikashi 
kala khonkazar kachungkha shokhaira. 

20Kala kapanga awunga kachungkha Jerusalemli mungda Kong makānda khalei 
ngaleilila khamungwui vang shaila, khajanāla, shongfawui shaila misai. 

21Chiwui vang eina iwui kakaso masamphangranglakha eina tangda keinung hi 
masāpaimara da hānghaolu. 

22Atam mashimān ngasakalu, awungali saza̱ khavai khisāda hitha 
ngasakrakhala?” 

23Awunga Ar-ta-xerxeswui chithi chi Rehum eina kapime Shimshai kala 
athumwui ngasotnao saikorawui mangāli pālaga thaklāk eina vāda Jerusalemli 
khalei Jehudinaobingli pangshap eina ot chi ngasām ngasakhaowa. 

Khorumshim Kasā Haophokluishit kaji 

24  Chieina Jerusalemli sāda khalei Varewui shimwui ot chi ngasāmhaowa; kala 
Persiawui awunga Dariuswui khamung kakhane kum makāshungranglakha 
eina tangda chi ngasāmhaowa. 

Ezra 5 

Khorumshim Sākāluishit kaji 

1  Chitharan marān Haggai eina Iddowui naomayara Zechariahna Judah eina 
Jerusalemli khalei Jehudibing, athumwui alungli khaleibingli Israelwui Varewui 
ming singda marāntui phongmi. 

2 Chieina She-alti-elwui naomayara Zerubbabel eina Jozadakwui naomayara 
Jeshuana Jerusalemli khalei Varewui shim chi sāphoklui, kala Varewui 
marānbingna ngachonmi. 

3Atam chitharan Kong makānda khalei ngaleiwui lammunga, Tattenai eina 
Shethar-bozenai kala athumwui ngasotnaobingna rāda athumli hithāda hānga, 

“Khipāna nathumli shim hi sākhavai kala phākho hi khaningkā khavai kakaso 
mikhala?” 

4Kala “Shim kasābingli aming khi homameikhala?” da athumli ngahāna. 

5Kha Jehudi ararbingwuitungli Varena ngasomi, kala Dariusli pao vāshungda 
hiwui pongli awui chithi eina ngahankakā mahanungranglakha eina tangda ot 
kasā athumli makhāmana. 

6Kong makānda khalei ngaleiwui lammunga Tattenai kala Shethar-bozenai eina 
Kong makānda khalei awui ngasotnao lammungabingna awunga Dariusli chithi 
chiphunvai; 

7kala chithi chili hithāda kapi: “Awunga Dariusli chingrihairanu. 

8“Reikhamatai Varewui shim kasapam Judah ngaleili ithumna ayanghaira da 
awungali chitheikhangaina. Ngalung kahahak khorlaga sāda lei, phākhola thing 
eina ngaveida lei; athumna makhunlak eina sāda mangā vālak eina lei. 

9“Chieina ithumna ararnaobingli, ‘Shim hi sākhavai kala kupkhavai khipāna 
kakaso mikhala?’ da angahāna. 

10Kala athum kathānbingwui mingla kapikhuilaga nali unghang khavai 
ngahānkhui. 

11“Kala athumna hithāda ngahānkai, ‘Ithum kazing eina okathuiwui Varewui 
raosera, achālakha Israelwui kahaka awunga akhana sākup kahai shim chi 
ithumna sākālui kajina. 

12 Kha ishāvā ngarāna kazingwui Vareli malungvāt khangasakwui vang Babylon 
awunga Nebuchadnezzarwui pāngli horsangmihaoda Chaldeanaobingna 
sakazamserhailaga mibing chi Babylonli tukvāser kahaina. 

13 Chithālala Babylonwui awunga Cyrusna mungkhare kum, Varewui shim hi 
sakāluiphalungra da awunga Cyrusna kakaso mihaira. 

14Kala Nebuchadnezzarna Jerusalemli khalei Khorumshimwui eina Babylon 
kameo shimli khuivā kahai, sinā, lupāsāwui khorkhong saikora awunga Cyrusna 
Babylon kameo shimwui eina khuishokta Shesh-bazzar kaho ana lammunga 
sākhangasakawui pāngli sangmi, 

15kala ali hithāda hānga; “Khorkhongbing hi khuilu, Varewui shim Jerusalemli 
khalei apam chili vahailu, kala Varewui shim chi chiwui apamli sakāluilu.” 

16Chithāda Shesh-bazzarna unglaga Jerusalemli khalei Khorumshim chi 
shimphunga sakai; kala chiwui eina thuida aja eina tangda sāda khalei hina, 
kakupla makupranga.’ 

17“Chiwui vang eina, awungana mayāmiakha Varewui shim Jerusalemli khalei 
chi sākālui khavai awunga Cyrusna kakaso mika mamimakhala kaji theikhavai 

awungawui dolanli khalei lairikbing chi phāyang ngasaklu. Laga hiwui pongli 
awungawui ningkachāng chi ithumli kahāngmiranu.” 

Ezra 6 

1Chieina awunga Dariusna hukhum akha mida, Babylonli khalei shim, apong 
saikora kapi kahai lairikbing kazip khavaipam chili phāyang ngasaksera. 

2Mediawui keinung Ecbatana kaho chili lairik akhalui akha samphanga, chili 
hithāda kapihaisai: “Record akha. 

3 Cyrus awungawui khare kum, awunga Cyrusna kakaso akha mishoka: 
Jerusalemli khalei Khorumshimwui pongli, pha̱kaphayā kachigat, rikkatā 
kachigat khuirā khavai shim chi apam chili sākāluiranu; kajui khuining 
hangtharuk, kapāk khuining hangtharuk, 

4kahahak lungphek ngaher kathum kala thing ngaherkha da ngaphora, kala 
chiwui aman awungawui lanshim eina mira. 

5Kala sinā, lupāwui khorkhong Jerusalemli Khorumshimwui eina 
Nebuchadnezzarna Babylonli khuiung kahai chi hanmiluida Jerusalemli khalei 
Khorumshimli ichichāpamli hailuilu; nathumna chibing chi Khorumshimli 
haira.” 

6“Chiwui vang eina Kong Makāndawui lammunga Tattenai, Shethar-bozenai, 
kala nathum ngasoda Kong makāndawui ngaleili lammunga kasābing, nathum 
masheikhautlu; 

7Varewui shimli sāda khalei ot chi thāda sāranu; Jehudiwui lammunga kala 
ararnaobingli Varewui shim chi awui khangachā apamli sāranu. 

8Chili lāngda Varewui shim sakākhaluiwui vang Jehudiwui ararnaobingli 
athumna kathāda sara̱khala kaji ina kakaso khamina, kaja mibing hili 
ngalangman ngalāngda peilaga miphalungra. Hi awungawui shai Kong Makanda 
khalei ngaleiwui samkaphang chieina mira. 

9Chili lāngda sākhavai khalei mukkāla, yaovāla, kazingramwui Vareli rikkatā 
chigat sākhavai, kehula, machila, drakhārala, thaola Jerusalemli khalei 
pāngmonbingna sākhavai saikora, thangthangwui chi mashoila miphalungra, 

10chithāda sāda athumna kazingramwui Varewui mangāli ningyāngkhaung 
pha̱kaphayā chigatta awunga eina anaomayarabingwui mirin ringphākhavai 
pomiranu. 

11Kala iwui kakaso hila khamina kaja kachikathāna kakaso mikahai hi ngachei 
ngasakakha, awui shim eina khangen sutkhuida ali shaoshānra, kala awui shim 
thuikhanam horsang khavai pam ngasāra. 

12Kala Jerusalemli khalei Varewui shim chi shimān khavai kasā, maningakha 
kakaso hi ngachei khavai pāng thara̱kasang awungabing, maningakha mibingli 
apam chili awui ming somkhangasaka Varena shimān ngasakranu. Darius ina 
kakaso hi kasāna; hi makhunglak eina sāranu.” 

13Chieina Kong Makandawui lammunga Tattenai eina Shethar-bozenai kala 
athumwui ngasotnaobingna awunga Dariusna chiphunkharā chiwui athishurda 
ningsanglak eina sai. 

14 Kala marān Haggai eina Iddowui naomayara Zechariahwui khamarān 
athishurda Jehudi ararnaobingna shim chi sākāda mangāvalakhaowa. Kala 
Israelwui Varena kakaso athishurda kala Persiawui awungabing Cyrus, Darius 
kala Ar-ta-xerxeswui kakaso athishurda shim chi sākuphaowa; 

15kala awunga Dariusna khamung zingkum katharukawui marun kachāng 
kakathumathang shim chi kuphaowa. 

16Kala Israelwui mibing, pāngmonbing, Levinaobing, kala raithā kahaiwui eina 
latkhaungbing saikora Varewui shim sākakupwui dharkat phanit mathānthup 
mayona. 

17Kala Varewui shim dharkat phanitli mukkā shākha, yaovā shākhani, yaonao 
shāmati, kala Israel saikorawui vang suihamshar sākhavai Israelwui shang 
mashing athishurda me tharāda khani chigata. 

18Kala Moseswui lairikli kapi kahai thāda Jerusalemli Varewui otram ngatha̱ 
khavai athum pāngmonbingli kala Levinaobingli kachichāwui otpamli ngateida 
pamngasaka. 

Makānkhami Phanit 

19  Kala raithā kahaiwui eina latkhaungbingna makānkhami phanit chi kachāng 
kharewui zimiksho tharāda khamatethang mayona. 

20Kaja pāngmonbing eina Levinaobing ngarumda athum khalatta tharmatheng 
ngasaka, athum tharserhaowa. Chieina raithā kahaiwui eina latkhaungbingwui 
vang, athum ngasotnao pāngmonbingwui vang, athum khalattawui vang 
makānkhami phanitwui yaonao taithata, 

21raithā kahaiwui eina latkhaungbing kala yur khangateibingwui 
khamakhaowui eina pākthuida Israelwui Vare PROHOli khorumkida yāmshok 
kahai mi kachiva̱na shai. 

22Kala athumna khawok makazang khamui zātkhān chi ringkaphā eina ngasoda 
shinithang mayona; kaja PROHOna athumli ringphā ngasaka, kala Israelwui 
Varena, awui shim kasā chili athumli ngachon khavai Assyriawui awungawui 
ning ngacheimiwaowa. 

Ezra 7 

Ezralong Jerusalemli Khaung 

1Chiwui thili Persiawui awunga Ar-ta-xerxesna khamung atamli Ezra, 
Seraiahwui naomayara, avāva̱ ngarā (shānkakā eina) Azariahwui naomayara, 
Hilkiahwui naomayara, 

2Shallumwui naomayara, Zadokwui naomayara, Ahitubwui naomayara, 

3Amariahwui naomayara, Azariahwui naomayara, Meraiothwui naomayara, 

4Zerahiahwui naomayara, Uzziwui naomayara, Bukkiwui naomayara, 

5Abishuawui naomayara, Phinehaswui naomayara, Eleazarwui naomayara, 
pāngmon kharei Aaronwui naomayara— 

6Ezr china Babylonwui eina unga. Ava Israelwui Vare PROHOna Mosesli khami 
ainwui pongli themlāk kahai mi akhana. Kala awui PROHO Varena 
ngasokhamiwui vang awungana awui kapo saikora misera. 

7Awunga Ar-ta-xerxeswui kashine kum Israelwui mi kaikha, pāngmon kala Levi 
kaikha, laa kasābing eina ngavei khamayonbing kala Khorumshimli otram 
khangatha̱bing kaikhala Jerusalemli unga. 

8Kala ana awunga sāda kashine kumwui kachāng kaphangāli Jerusalemli unga; 

9kachāng kaphangāwui kharethang ana Babylonwui eina zatphokta Jerusalemli 
ungshunga, kaja awuitungli Varewui mayonkhami leisai. 

10Kaja Ezrana PROHOwui ain chi tamkhui khavai, kala chi sākhavai, kala ain eina 
shiyan-chikanbing chi Israelwui alungli tamchithei khavai awui ningli 
shaptithaowa. 

Kapi kahai Lairik Ezrali Khami 

11Israelna sāki kaji ot, kala PROHOwui ningkhami theishingkhui kahaiya, lairik 
kathema pāngmon Ezrali awunga Ar-ta-xerxesna kakapi chithi chi hithai: 

12“Awungabingwui awunga, Ar-ta-xerxesna, kazingramwui Varewui ain 
kathema pāngmon Ezralina, 

13iwui wungramli khalei Israel kachikathā mibing, maningakha athumwui 
pāngmonbing, Levinaobingna Jerusalemli ungngairereo ungga jiakha nali 
ngasoungpaira kaji hi iwui kakasona. 

14Nawui pāngli chisin kahai nathum Varewui ain athishurda Judah eina 
Jerusalemwui pongli ngathing khavai awunga kala awui machinme shinina nali 
kachihona, 

15chili lāngda Jerusalemli khalei Israelwui Vare PROHOli awunga eina 
machinmebingna thāda kachigat sinā eina lupā chi nana khuiungmi khavai, 

16kala chieina ngasoda Jerusalemli khalei Khorumshimwui vang mibingna kala 
pāngmonbingna lemmet kachigat sinā eina lupāsā Babylon ngaleili khalei 
saikora zangda nana khuiungra. 

17Pheisā hi eina mukkā, yaovā, yaonao hi eina ngasoda athumwui tharāzāt 
kachigat eina ra̱shakshirei lokhuida Jerusalemli khalei nathum Varewui shimli 
khalei hanphutpamli chigatlu. 

18Sinā eina lupāsa katai chi nathumwui Varena sāngasakkhangai athishurda 
nathumna phāra kaji chi sālu. 

19Khorumshimli otram ngatha̱ khavai khorkhong nali mikahai chi Jerusalemwui 
Varewui mangāli khuiunglu. 

20Kala nathum Varewui shimli sākhavai khalei chiwui vang awungawui 
lanshimwui eina mihaora. 

21“Kala awunga Ar-ta-xerxes, ina Kong Makanda ngalei alungli khalei chumsinga 
saikorali kakaso khamina: Kazingwui Varewui ain kathema Ezr pāngmonna 
nathumwui eina khikakha khuikapai leiakha mathālak eina sāmilu, 

22lupāsā kg. thingkathum shāmati, kehu kg. thingtharā, drakhāra̱ liter 
thingkhani, olive thao liter thingkhani eina tangda, kala machi ningkachāng eina 
tangda mipaira. 

23Khorumshimwui vang kazingramwui Varena khikakharanu kakaso chi peida 
sāphalungra, maningakha awunga ngaleili kala anao ngarāwuitungli 
malungkhavāt tāpaishina. 

24Hila ithumna kachitheina kaja pāngmonbingli, Levinaobingli, laa kasābingli, 
khāmong khamayonbingli, Khorumshimli otram khangatha̱bingli, kala 
Khorumshimli khangatei ot kasābingli, shaila, khajana kala khangatatei shai 
makhuipaimana. 

25“Kala Ezra, nathum Varewui thangkhamei nali chisin kahai athishurda, Kong 
Makāndawui ngaleili khalei mibingwuitungli bichar sāmi khavai nathum 
Varewui ain katheibingli bichar same phāsanglu; kala matheithangkhameibingli 
nana tamchitheilu. 

26Nathumna Varewui ain, kala awungawui ain makhamayon mili phāshi kasā 
nilala, loi thākahai nilala, kashong khalāng nilala, phātop kasang nilala shongrān 
saklak eina milu.” 

Ezrana Vareli Masot Khami 

27Jerusalemli khalei PROHO Varewui shim tekmatei khavai, awungawui ningli 
hikathā ning sangkhame ithumwui avāva̱ ngarāwui Vare PROHO chili 
sochikatranu, 

28chili lāngda awungawui machinmebing, awungawui kathethem otva̱bingwui 
mangāli awui makhangachei leikashi ili tāshungkhamiwui vang Vareli 
sochikatranu. Ina pingmeihaowa kaja iwui Vare PROHOwui pāngna ili ngasomida 
ning kakashak maleila Israelwui kathānabingli kazipkhuida athumna ili 
ngasounga. 

Ezra 8 

1Awunga Ar-ta-xerxesna pānlakha Babylonwui eina ili ngasokhaung avāva̱ 
ngarā shimkhurwui akuibing kala miunbing chi hina: 

2Phinehaswui naomayarabing eina Gershom; Ithamarwui naomayarabing eina 
Daniel. Davidwui naomayarabingwui eina Hattush, 

3Shecaniahwui naomayarabing, Paroshwui naomayarabingwui eina Zechariahli 
ngasoda mingkachan mayarnao shākha hangphangā. 

4Pahath-moab naomayarabingwui eina Zechariahwui naomayara Eli-e-ho-enaili 
ngasoda mayarnao shākhani. 

5Zattuwui naobingwui eina Jahazielwui naomayara Shecaniahli ngasoda 
mayarnao shākathum. 

6Adinwui naomayarabingwui eina Jonathanwui naomayara Ebedli ngasoda 
mayarnao hangphangā. 

7Elamwui naomayarabingwui eina Athaliahwui naomayara Jeshaiahli ngasoda 
mayarnao hangshini. 

8Shephatiahwui naomayarabingwui eina Michaelwui nao Zebadiahli ngasoda 
mayarnao hangchishat. 

9Joabwui naotunbingwui eina Jehielwui naomayara Obadiahli ngasoda 
mayarnao shākhani tharāda chishat. 

10Baniwui naotunbingwui eina Josiphiahwui naomayara Shelomithli ngasoda 
mayarnao shākha hangtharuk. 

11Bebaiwui naotunbingwui eina Bebaiwui nao Zechariahli ngasoda mayarnao 
maga̱da chishat. 

12Azgadwui naotunbingwui eina Hakkatanwui nao Johananli ngasoda mayarnao 
shākha thara. 

13Adonikamwui naotunbingwui eina, naoda khaung Eliphelet, Jeuel kala 
Shemaiah athumli ngasoda mayarnao hangtharuk. 

14Bigvaiwui naomayara eina Uthai kala Zaccurli ngasoda mayarnao 
hangshinina. 

Khorumshimwui Levinaobing Phākasang 

15Ina athumli Ahavali longkhava kongpheili kazipkhui, kala chili ithumna 
kathumthang apisanga. Mibing eina pāngmonbing vāshānkhayang eina Leviwui 
naongarā mazangsathuwa. 

16Chieina kathāna Eliezer, Ariel, Shemaiah, Elnathan, Jarib, Elnathan, Nathan, 
Zechariah, Meshullam kala ningkhamazinga Joiarib eina Elnathanli ahokhui 
khavai Iddoli chihovai, 

17ana Kasiphiali khalei apamwui kathānali Iddoli kala chili khalei Khorumshim 
khamayon achinābingli ithumwui Varewui shimli otram ngatha̱mebing 
chihorāmi khavai ahāng ngasaka. 

18Kala Varena ithumli ngasomida Israelwui naomayarawui nao Leviwui nao 
Mahliwui nao, mingsinda Sherebiahli ngasoda awui naomayarabing, athei-
asābing zangda athum tharāda chishat thānunga; 

19athumli ngasoda Hashabiah kala Merariwui naomayarabingwui eina 
Jeshaiahli ngasoda athei-asā eina naomayarabing maga̱na; 

20chili lāngda Khorumshimli otram khangatha̱li Levinaobingli ngachon khavai 
David eina awui otva̱bingna sangkahai shākhani maga̱na. Athum hi avāva̱ 
ngarāwui ming eina hāngserhaida lei. 

Ezrana Thānlaga Kakhum 

21Chieina kongpamli ithum khalatta Varewui mangāli hamsang khavai, awui 
eina ithum khalattawui, ithumwui naoshinaobingwui, ithumwui khorkhong 
saikorawui khangarong shongfa phākhui khavai ina chili khumkhavai kasoi. 

22Kaja yangkashebingwui eina ithumli ngakuimi khavai awungali shipai, kala 
sigui katonga raimi milu da kapo vaishihaowa. Kaja “Ali kapha mili Varena kaphā 
sāmi kala ali makhangavapa mili awui malung kakangwui pangshap chi lei” da 
awungali hanghaira̱sai. 

23Chiwui vang ithumna Vareli kakhum eina seihā sai, kala ana ithumwui kapo 
khuisangmi. 

Khorumshimwui vang Lemmet 

24Chiwui thili ina kathāna pāngmon tharāda khani: Sherebiah, Hashabiah, kala 
anili ngasoda aniwui theisā tharā ngateida haihaowa. 

25Kala ithum Khorumshimwui vang awunga kala machinmebingna, 
wungnaobing, kala chili khalei Israel saikorana kachigat lupāsā, sinā kala 
khorkhong saikora chi ina athumli tamshokmi. 

26Ina athumwui pāngli lupāsā talent shātharuk hangphangā, lupāsāwui 
khorkhong talent shākha, kala sinā talent shākha, 

27sinā daric thingkhaman tengkot maga̱, kala sinā thāda kasaka hingpit kahai 
pithraisāwui khongsai khani tamshokmi. 

28Kala ina athumli, “Nathum PROHOwui mingli katharana, khorkhongbingla 
katharana, kala sinā lupāsāla nathum shāvā ngarāwui Vare PROHOli mingairereo 
eina kachigatna. 

29PROHOwui shimlungli pāngmon khareibing, Levinaobing kala Jerusalemli 
khalei Israelwui navāngarā shimkhurwui wungva̱bingwui mangāli nathumna 
matammiranglakha eina tangda nathum mathālak eina haida khamayonla 
mayonsālu” da hānga. 

30Chiwui vang pāngmonbing eina Levinaobingna Jerusalemli, Varewui shimli 
khuivā khavai sinā, lupā kala khorkhong saikora chi khuisanghaowa. 

Jerusalemli Hankhaung 

31Chiwui thili kachāng kharewui zimiksho tharāda kakhanethang ithumna 
Ahava kongwui eina Jerusalemli ungkhavai zatphoka; kala Varewui pāngna 
ithumli thara̱zatta yangkashibingna shongfali ngathiraiwui eina thānshokmi. 

32Ithumna Jerusalemli ungshungda chili kathumthang ungpamsanga. 

33Khamatethang ithumna Varewui shimlungli sinā, lupā, khorkhong, Uriahwui 
naomayara pāngmon Meremothwui pāngli tamsangmi; kala ali ngasoda 
Phenihaswui naomayara Eleazarlong kala athumli ngasoda Levinaobing, 
Jeshuawui naomayara Jozabadlong, Binnuiwui naomayara No-adiah leisai. 

34Katonga chi shānlaga tama, kala khān tamkhui kahai saikora kapisangserhai. 

35Atam chitharan raithā kahaiwui eina latkhaung, athumna Israelwui Vareli 
rikkatā kachigat chigata Israel katongawui vang mukkā tharāda khani, yaovā 
hangchikoda tharuk, yaonao hangshinida shini, kala suihamsharwui vang mevā 
tharāda khani, saikora hi PROHOwui mangāli rikkatā chigatsera. 

36Kala awungawui Kong Makanda khalei ngaleiwui satrapbing eina 
lammungabing chili awungawui pao chi khuivāmida Khorumshimwui vang kala 
mibinglila athumna ngachonmi. 

Ezra 9 

Ezrawui Ning Khangatei 

1Ot sakupser kahaiwui thili otva̱bingna ili hithāda rāhānga, “Israelnaobingla, 
pāngmonbingla, Levinaobingla ngalei hiwui Canaannaobing, Periznaobing, 
Jebusnaobing, Ammonnaobing, Moabnaobing, Egyptnaobing kala 
Amornaobingna kasā ningkakachai otwui eina athum khalatta mapākrarthuwa. 

2Kaja athum kaikhana, athum kala naomayarabingwui vang preiva̱ngarā 
sākhavai hiwui ngalā ngakhothaira; chiwui vang kathara yur hi ngalei hiwui 
yurbingli manātkharomserhaira. Kala shitkasang makhalei ot hikathā hi 
otva̱bing eina khareibingna mataimeikapta sāhaira.” 

3Tui chi kashā tharan, I wukkhanangnāhaida iwui kachonla, pha̱honla 
serkhāklaga ikuisamla, morhāla maokazampama. 

4Chieina raithā kahaiwui eina latkhaungbingna shitkasang makhalei ot kasā 
chiwui vang Varewui tui kashābingna malungringda ngazinwui pha̱kaphayā 
masāranglakha eina tangda iwui ngalemli rākazipa. 

5Kala ngazinwui pha̱kaphayā atamli kakhum eina iwui kachon phahon kakāk chi 
ngavaida pāng tarāmda iwui Vare PROHOli hānga, 

6“O iwui Varivara, nawui mangāli imai ngareikākida khayakhaowa, kala 
vaishihaowa, iwui Varivara, kaja ithumwui khayonkhamāng ithumwui kui 
kānkāhaira, kala morei kazingram kāzokhaira. 

7Awo-ayi thot eina thuida aja eina tangda khayon hakmahālaka; kala ithumwui 
khayonkhamangwui vang, ithumla, awungabingla, ithumwui pāngmonbingla, 
ngalei khangateiwui awungabingwui pāngli horsangmihaida raighai eina 
sākathat, phātopli tukkhavā, sākakhayāng, kala maishi khangasak aja eina 
tangda leili. 

8Kha kasha̱nakhawui vang PROHO ithumwui Varena lukhamashan chitheimida 
mimazum ithumli taishokmi, kala katharapamli ithumli ngakkhui ngasakta 
narkahaiwui eina thuimathuk ngasakta ithumwui PROHOna ithumwui mik 
mathing ngasakra. 

9Kaja ithum narkahaiya mina, chithālala Varena ithumli mahorhailakmana, kha 
awui makhangachei leikashi ithumli tāshungmida Persia awungawui mangāli 
ithum Varewui shim sākhavai, ja̱tā kahai chi sākālui khavai mathuk ngasakmi, 
kala Judea eina Jerusalemli ithumli nganingkhammi. 

10“Ara, O ithumwui Vare, hiwui thili ithumna khi hāngrakhala? Kaja ithumna 
nawui ningkhami mamayonthura, 

11narao marānbingli nana, nathumna vāda akhuiki kaji lam chi apam chiwui 
mibingwui khamakhao china ngalei chi mathar ngasakthura; athumwui 
makathar ningkakachai china haokaphokwui eina akatangli chipemhaira. 

12Chiwui vang eina nanao ngalāva̱ ngarā, athumwui naomayarabingli mavālei 
ngasakalu, athumwui naongalāva̱bing nilala nanao mayarabingwui vang 
makhuipaimara, kala chingri kahai mayākasang, nathum pangshap shokmei 
khavai, ngalei chiwui heithei zākhavai, kala nanaomayarali katang makhavai 
shimlui haimi khavai maphālakalu” da hāngngasaka. 

13Ithumwui makaphā otsakwui vang, kala khangui khalāngwui vang ithumli 
rāshok kahai saikorawui thili, ithumwui Vare, nana ithumli kashong 
ngavengmida mimazum sāda shākmi, 

14chithālaga ithumna nawui ningkhami kailuida ningkakachai kasā miyur hili 
ngalā ngakhotrala? Nana ithumli malungvātta mimazum akhala mashākla 
mamutchao ngasakmarala? 

15O PROHO Israelwui Vare, nava khamashungana, kaja aja hithāda khalei nana 
ithumli yāmshok ngasakta shākmi. Yanglu, nawui mangāli ithum yonda lei, 
hiwui vang nawui mangāli khipākha manganingrarmana. 

Ezra 10 

Yurkhangateili Khangakum Shiman khavai Kasā 

1Ezrana Khorumshimli ngaleokazamlaga chapsasui ning ngateida leilakha 
Israelwui mibing khararnaosan kachungkha awui ngalemli rākazipa; kaja 
mibingna panglāk eina chapngachāhaowa. 

2Kala Elamnaobingwui eina Jehielwui naomayara Shecaniahna Ezrali rāhānga, 
“Ithumna Vareli ningtongda shitkasang kaihaira, kala hiwui yur khangateiwui 
sha̱naoli ngakumhaira, kha chithasalala aruila Israelwui vang kachihān lei. 

3Chiwui vang ithum Varewui ningkhamili khangacheebing kala ameiwui 
hāngkachithei athishurda pareiva̱bing eina athumwui naongarāli horhaora da 
ithumwui Varewui mangāli tuingashit akha sasa; kala ainwui athishurda chi 
sāranu. 

4Ngakarthuilu, kaja hi nawui otna, kala ithumla nali ngasoda lei, pingmeilu kala 
chi sālu.” 

5Chieina Ezrana ngakarthuida pāngmon eina Levi kathānabing kala Israel 
saikorali hāngkahai chithāda khangashit sāngasaka. Chiwui vang athumna 
khangashit sai. 

6Chieina Ezrana Khorumshim eina shokta Eliashibwui naomayara 
Jehohananwui kāli vāda chithang ngayā zātla mazā kala tara̱la mamangla 
apisanga, kaja raithā kahaiwui eina latkhaungbingwui mashitkasangwui vang 
chapngachai. 

7Kala Judah eina Jerusalemli khalei raithā kahaiwui eina latkhaungbing saikora 
Jerusalemli kazipserphalungra da chishāta, 

8kala kachikathāna kathumthangwui alungli maraakha, ararnaobing eina 
otva̱bingwui kakaso athishurda chikathā miwui shimlui ngaponra, kala ali raithā 
kahaiwui eina latkhaungbingwui kazip eina khāmhaora. 

9Chieina Judah eina Benjaminwui mi saikorana kathumthangwui alungli 
Jerusalemli rākazipsera; hi kachāng kachikowui khamaga̱ thangna. Kala mi 
saikorana Khorumshimwui kayāngli apamsera, kaja apong hiwui vang kala 
kazing marlak eina kharowui vang ngacheeyikhaowa. 

10Kala pāngmon Ezrana thuinganingda hānga, “Nathum ningkhami kaida yur 
khangatei ngalā kakhuiwui vang Israelwui khangui mataisang ngasakhaira. 

11Chieina nashāvā ngarāwui Vare PROHOli ning ngateida awui kakaso chi sālu; 
lam hiwui mibingwui eina kala kha̱mi preiva̱ ngarāwui eina nathum khalatta 
ngateithulu.” 

12Chieina kakazip saikora china panglāk eina vaoda hānga, “Chitharanu; nana 
kahāng thāda ithumna sāra. 

13Kha mi kachungkhahaoda, kala kazing marlak eina rohaoda ithum kayāngli 
manganingpaithuwa. Chili lāngda otsak hi thangkha khanithangwui ot 
maningmana; kaja hiwui pongli ithumna khangui kahaka sāhaira. 

14Ithumwui otva̱bingna yarui katongawui vang nganingmiranu; kala ithumwui 
keinung saikorali khalei kha̱milā kakhui saikorali atam akha langchinhaida chili 
raserranu; kala Varewui malungkhavāt chi ithumwui eina 
mangareithuiranglakha eina tangda keinung kachiva̱ ararnaobing eina bichar 
kasābingna athumli ngasopamranu.” 

15Athumwui ngachaili Asahelwui nao Jonathan eina Tikvahwui nao Jahzeiah 
animāngna mamayāmana, kala anili Leviwui Meshullam eina Shabbethaina 
mijang zanga. 

16Chieina raithā kahaiwui eina latkhaungbing china chithāda sai. Avāva̱ ngarā 
shimkhurwui athishurda aming milaga pāngmon Ezrana wungva̱bing 
kapangkhui. Kachāng katharāwui kharethang athumna maram chi phākhui 
khavai pamphoka; 

17kala kachāng kharewui kharethang kha̱milā kakhui saikora 
ngathingkhuiserhaowa. 

Yurkateiwui Preiva̱ Kakhuibing 

18Pāngmonbingwui naomayarabing kha̱milā kakhui chi Ma-aseiah, Eliezer, Jarib 
kala Gedaliah; Jeshua naongarābingwui eina shimkhurli Jozadakwui naomayara 
kala achinā ngarāna. 

19Athumna preiva̱ngarāli pānghaora da ngashita, kala chiwui khayonchigatwui 
vang yao ashangva̱wui eina yaovā akha chigata. 

20Immerwui naomayarabingwui eina, Hanani eina Zebadiah. 

21Harimwui naomayarabingwui eina Ma-aseiah, Elijah, Shemaiah, Jehiel kala 
Uzziah. 

22Pashhurwui naomayarabingwui eina Eli-o-enai, Ma-aseiah, Ishmael, Nethanel, 
Jozabad kala Elasah. 

23Levinaobingwui eina Jozabad, Shime-i, Kelaiah (chiya Kelita), Petha-hiah, 
Judah eina Eliezer, 

24Laa kasāshi shangli, Eliashib, Ngavei khamayonbingwui eina Shallum, Telem 
kala Uri. 

25Israelwui eina Paroshwui naomayarabing athumwui eina Ramiah, Izziah, 
Malchijah, Mijamin, Eleazer, Hashabiah kala Benaiah. 

26Elamwui naomayarabingwui eina Mattaniah, Zechariah, Jehiel, Abdi, Jeremoth 
kala Elijah. 

27Zattuwui naomayarabingwui eina Eli-o-enai, Eliashib, Mattaniah, Jeremoth, 
Zabad kala Aziza. 

28Bebaiwui naomayarabingwui eina Jehohanan, Hananiah, Zabbai kala Athlai. 

29Baniwui naomayarabingwui eina Meshullam, Malluch, Adaiah, Jashub, Sheal 
kala Jeremoth. 

30Pahath-moabwui naomayarabingwui eina Adna, Khelal, Benaiah, Ma-aseiah, 
Mattaniah, Bezalel. Binnui kala Manasseh. 

31Harimwui naomayarabingwui eina Eliezer, Isshijah, Malchijah, Shemaiah, 
Shime-on, 

32Benjamin, Malluch, kala Shemariah. 

33Hashumwui naomayarabingwui eina Mattenai, Mattattah, Zabad, Eliphelet, 
Jeremai, Manasseh, kala Shime-i. 

34Baniwui naomayarabingwui eina Ma-adai, Amram, Uel, 

35Benaiah, Bedeiah, Kheluhi, 

36Vaniah, Meremoth, Eliashib, 

37Mattaniah, Mattenai, Jaasu. 

38Binnuiwui naomayarabingwui eina Shime-i, 

39Shelemiah, Nathan, Adaiah, 

40Machnadebai, Shashai, Sharai, 

41Azarel, Shelemiah, Shemariah, 

42Shallum, Amariah kala Joseph. 

43Nebowui naomayarabingwui eina Je-iel, Mattithiah, Zabad, Zebina, Jaddai, Joel 
kala Benaiah. 

44Athum hi kha̱milā khuiserhairasai, kala naongarā zangda chihoserhaowa. 

Nehemiah 

Nehemiah 1 

Jerusalemwui vang Phaningkhami 

1Hacaliahwui nao Nehemiahwui tuina. Zingkum khamaga̱ kum, Ngaphei 
kachāng; ina Susa keinungli pamlakha; 

2ichina Hananina Judahwui mi kaikhali ngasoda rārāsai; kala ina raithā kahaiwui 
eina ngathishok kahai ringda khaleibingwui pongli, kala Jerusalemwui pongli 
athumli ngahāna. 

3Kala athumna hānga, “Raithā kahaiwui eina ngathikashok ngalei chili ringda 
khaleibing ringshilāk eina kala simasailak eina okthuida lei; Jerusalemwui 
phākhola shaokhaitāmiserhaira, kala ngaveila mei sa̱tāmiserhaira” da hānga. 

4Tui chi kashā eina ina pamzangda chapa, kala zimiksho kasāngkhawui vang 
sifapama; ina kazingramwui Vareli kakhum eina seihā sapama. 

5Kala ina hānga, “O PROHO, kazingramwui Varivara, reikhamataia kala 
khangachee khangachā, awui ningkhami mayonda ali leikashibingli 
makhangachei leikashi kala awui tuingashit eina mayonkhame Vare; 

6nawui rao Israel mibingwui vang nawui mangāli naraowui seihā, arui ina seihā 
sāda khalei hi nakhanāna shāmiranu, kala namikna theimiranu, nali 
mamayāmada ithumna morei sākahai nawui rao Israel mibingwui morei ina 
hāngphatta ngashun ngayā mateila seihā kasā hi. Mha, I kala ishāvāwui 
shimkhurna morei sāhaira. 

7Nali ithumna maphālakla sāhaira, kala narao Mosesli kaso kahai nawui 
ningkhami, ain kala shiyan-chikan mamayonthuwa. 

8Kaphaningungmilu, narao Mosesli kasoda hāngmi khangasak, ‘Nathumna ning 
tongda mashitsangakha, ina mibingwui ngachaili yaoyāngmihaora; 

9kha nathumna ili latungda iwui ningkhamibing chi mayonda ithi shurakha, 
tāmeikap kaji kazingramli kashamvā haisālala, chiwui eina iwui ming chili 
leikhavai ina kapangkakhuipam chili kazipkhuida khuiungluira.’ 

10“Athum nawui raobingna, nawui reikhamatai pangshap kala kapanga pāng 
eina ngatangkakhuia nawui misera. 

11O PROHO, naraowui seihā kasā, kala nawui mingli khangacheeli khamathāna 
naraobingwui seihā kasā nāshungmilu; aja naraoli ungshung ngasakmilu, kala 
mi hiwui mikyanli naraoli lukhamashan milu.” Chitharan ina awungawui 
khorām singme sāsai. 

Nehemiah 2 

Nehemiah Jerusalemli Khaung 

1Awunga Ar-ta-xerxesna mungda khamaga̱ kum Mayo kachāng, awungana 
phāshaklakha ina drakhāra̱ heisangmi. Rida awungawui mangali 
wukkakhanang maleilakrangsai. 

2Kala awungana ili ngahāna, “Khisāda khanangzanhailikhala, kakhanang 
kakazāva matheimana? Hi ningkazāt maningla katei khikha maningmana.” 
Chieina I ngacheeshunhaowa. 

3 Ina awungali hānga, “Awungali okpeimeiranu! Keinungla, ishāvā ngarāwui 
chikhurla sākathānmihai kala ngaveibingla mei sa̱tāmihailaga kathāda 
makhanangmarakhala?” 

4Chieina awungana ili hānga, “Nawui pokhangai khi leili?” Chieina ina 
kazingramwui Vareli seihā sai. 

5Kala awungali ina hānga, “Awungali ningyāng ungngasakta nawui mikyanli 
naraoli ngahanngaimiakha ishāvā ngarāwui chikhur ungsākālui khavai ili 
Judahli chihoungmilu.” 

6Chieina awungana ili hānga (Awungva̱ awui ngalemli pamsai), “Na karankha 
sāngda thuihaora, kala katharān latungrakhala?” Chieina awungana 
mayāmihaoda ina atam akha kakkhui. 

7Kala awungali ina hānga, “Awungana mayāmipaiakha Kong Makandawui ngalei 
lammungabingli, Judah maungshungranglakha eina tangda athumna ili 
kānngasak khavai pāngli chithi kapisangmilu; 

8kala khorum khavai shimwui kala raipanwuiwui vang ngavei khavai khāngen, 
keinungwui phākho ngavei khavai, iwui pamkhavai shim sākhui khavai, 
awungawui ngahongwui eina thing khuipai khavai, khamayona Asaphlila chithi 
akha kapisangmilu.” Chieina awungana iwui kapo mayāmi, kaja Varewui 
ngasokhami pāng chi iwuitungli leisai. 

9Chiwui thili Kong Makanda khalei lammungabingli ina vāda awungawui chithi 
chi mi. Kala awungana raimiwui akhavābing kala siguiraimibingli ili ngasoda 
chihovai. 

10Kha Horonwui Sanballat eina awui rao Ammonnaopa Tobiahna, 
Israelnaobingwui kaphā sāmi khavai rāhaira kaji shālaga maringphālakthuwa. 

Jerusalem Phako Sākālui khavai Kakasat 

11Chieina ina Jerusalemli ungshungda kathumthang ungpama. 

12Chiwui thili ina ngayāshong ngakarthui, I kala iwui mibing kaikhala zanga; kala 
Jerusalemwui vang iwui ningli Varena khi sāngasak khavai sangmihailikhala kaji 
khipālikha mahāngmana. Ina tongkhavā gadhā chi maningla khangatei sāyur 
mangasomana. 

13Ina ngayāshong Tampāk Ngavei eina Ramfa Rakhong kala Thothap Ngaveili 
vai, kala Jerusalemwui shaokhaita kahai phākhobing kala sa̱tāmi kahahai ngavei 
chi yangvai. 

14Chiwui thili Ura̱ Ngavei eina Awungawui Ra̱khongla ayanga; kha ina katonga 
gadhā chi mavāpaithuwa. 

15Chieina ngayāshong tampākshong eina ngavei chi ayangkhui; kala Tampāk 
Ngavei eina ungzangda latunghaowa. 

16I kali khavākhala, khi akasākhala kajila otva̱bingna matheimana; kala 
Jehudinaobing, pāngmonbing, wungnaobing, otva̱bing, kala khangatatei ot sāki 
kajibing khipālikha mahangrangsai. 

17Chiwui thili ina athumli hānga, “Ithum kakhanangwui alungli khalei nathumna 
thei, Jerusalem sākhaihaida ngaveila meina chuitāhaira. Ralu, ithum 
Jerusalemwui phākho sakāluishitsa, chithākha ithum mai mashiluimara.” 

18Kala kaphā sākhavai Varewui pāngna ili ngasokhami chi athumli hānga, kala 
awungana ili kahāng saikora chila athumli hāngsera. Chieina athumna, “Ithum 
ngakarthuida sakāluisa” da hānga. Chiwui vang athumna yāng chishotta ot 
sāphoka. 

19Kha Horonwui Sanballat eina Ammonwui rao Tobiah kala Arabwui Geshemna 
chi shālaga athumna yangshāt eina zeida hānga, “Nathumna sāda khalei hi 
khikhala? Nathum awungali ngakaikashila?” 

20Chieina ina athumli ngahānkai, “Kazingramli khalei Varena ithumli mataisang 
ngasakra, kala awui rao ithumna ngakarthuida sakāluira; kha hiwui pongli 
nathumwui yar, mashun kala Jerusalemli phaningungkharān khikha 
maleimana.” 

Nehemiah 3 

Jerusalemwui Phākho Sākakā 

1Eliaship pāngmon kharei china thānda athum chinaongarā pāngmonbingna 
Yao Ngavei sakai. Chi athumna tharchigata kala khāmongla sāsanga; athumna 
Shākhawui Raikānphung, Hananelwui Raikānphung vāshungda tharchigata. 

2Chiwui eina vameida Jerichowui mina sakai. Chiwui eina vameida Imriwui 
naomayara Zaccurna sakai. 

3Hassenaahwui naomayarabingna Khai Ngavei sakai, athumna khāngenla 
makharsangda khāmongla, veiruithingla, lonkhavaila sāsangsera. 

4Athumwui thili Hakkozwui naomayara Uriahna kapharā Meremothna chiphoi. 
Athumwui thili Meshezabelwui nao Berechiahna kapharā Meshullamwui 
naomayarabingna kachiphona. Athumwui thili Baanawui nao Zadokna chiphoi. 

5Athumwui thili Tekoinaobingna chiphoi, kha athumwui 
wungnaobingna PROHOwui ot kasāli ning masangmana. 

6Paseahwui nao Joiada eina Besodeiahwui nao Meshullamna Kachama Ngavei 
sai; athumna khāngenla makharsangda khāmong lonkhavai, kala veiruithing 
sāsangsera. 

7Kala athumwui thili Gibeonwui Melatiah eina Meronothwui Jadon, kala Kong 
Makanda khalei rammungawui azingli khalei Gibeon eina Mizpahwui mibingna 
chiphoi. 

8Athumwui thili Harhaiahwui nao sinā kasema Uzzielna chiphoi. Chiwui thili 
thao kashunga Hananiah zanga; kala Khamashā Phākho vāshungda athumna 
sākhui. 

9Athumwui thili Hurwui nao Rephaiah, Jerusalem ngalei ngakaipak 
khamungana chiphokhui. 

10Athumwui thili Harumaphwui nao Jedaiahna awui shim yangkhangasungli 
chiphoi; kala awui thili Hashabneiahwui nao Hattushna chiphokhuiya. 

11Harimwui nao Malchijah eina Pahath-moabwui nao Hasshubna akai akha kala 
Sha̱rkha̱wui Raikānphung chiphoi. 

12Athumwui thili Halloheshwui nao Shallum, Jerusalem luiramwui ngakaipak 
khamunga eina anao ngalāva̱ ngarāna chiphokhui. 

13Hanub eina Zanoahwui mibingna Tampāk Ngavei chiphoi; athumna chi 
chiphoda khāmong, lonkhavai, veiruihaila sasangserda sakālui, kala ashina 
kachipho Thothap Ngavei vāshungda khuining thingkha kāshunga. 

14Rechabwui nao Malchijah, Beth-haccherem leiretli khamunga china Thothap 
Ngavei chiphomi; kala ana khāmong, lonkhavai, veiruithing sāsangsera. 

15Colhozehwui nao Shallum, Mizpah luiramli khamunga china Ura̱ Ngavei 
chiphoi; ana sakāluida ngaveimithai kala khāmongla sāsanglaga lonkhavaila, 
veiruihaila sāsangsera; kala ana awungawui yāmguili khalei Shelah Ra̱khongwui 
phākhola ana sāda, Davidwui Keinung eina tākhavai chonchak vāshunga. 

16Awui thili Azbukwui nao Nehemiah, Beth-zur luiram ngakaipak khamunga 
china Davidwui chikhur mai khangasung apam akha, khonkakhui ra̱khongpam 
kala kapingabingwui shim vāshungda ana chiphoi. 

Phākho Kasā Levinaobing 

17Awui thi Levinaobingna chiphoi: Baniwui nao Rehum; awui thili Keilah luiram 
ngakaipak khamunga Hashabiahna awui leiretwui vang chiphoi. 

18Awui thili achinā ngarāna chiphoi: Keilahwui luiram ngakaipak khamunga, 
Henadawui nao Bavvai; 

19awui thili Jeshuawui nao Ezer, Mizpahli khamunga china apam akha 
khutlaipamli yangngasungda kakā Achikun  chi chiphokhui. 

20Awui thili, Zabbaiwui nao Baruchna, Achikun chiwui eina thuilaga Eliashib 
pāngmon khareiwui shim khāmong ashungda chiwui ngachaili khalei chi 
chiphokhui. 

21Awui thili, Hakkozwui nao, Uriahwui nao Meremothna akai akha Eliashwui 
khāmong eina thuilaga shim vākatang chiwui ngachaili khalei chi chiphokhui. 

22Awui thili Tampākwui pāngmonbingna chiphoi. 

23Chiwui thili Benjamin eina Hasshubna ashiwui shimli kāroda khalei chi 
chiphokhui. Athumwui thili Ananiahwui nao, Ma-aseiahwui nao Azariahna awui 
shim ngalemli chiphoi. 

24Awui thili Henadadwui nao Binuina Azariahwui shim eina thuilaga Achikun 
ashungda chiwui ngachaili khalei chi chiphoi. 

25Uzaiwui nao Palalna, Achikunli kāroda khalei kala mayonkhavaiwui kayāngli 
awungawui atung shimwui eina sākashok chi chiphoi. Awui thili Paroshwui nao 
Pedaiah eina, 

26Ophelli kapam raobing china zingshoshongwui Tara̱ Ngavei eina 
sākashokawui ngazun vāshungda sai. 

Katei Sākakā Mibing 

27Chiwui thili Tekoa mibingna, wui  kahaka sakashok chiwui kāroda Ophekwui 
phākho vāshungda chiphoi. 

28Sigui Ngaveiwui atungvāk, pāngmonbing kachichana kachichāwui shimli 
kāroda khalei phākhobing chiphokhuisera. 

29Athumwui thili Immerwui nao Zadokna awui shimli kāroda khalei chi sai. 
Awui thili Shecaniahwui nao, Zingsho Ngavei khamayona Shemaiahna chiphoi. 

30Awui thili Shelemiahwui nao Hananiah eina Zalaphwui katharuka nao 
Hanunna akai akha chiphokhui. Chiwui thili, Berechiahwui nao Meshullamna 
awui shimli kāroda khalei chi chiphoi. 

31Awui thili sinā kasāpa Malchijahna Muster Ngaveili kāroda khalei 
pāngmonbing kala leihkhalonbingwui shim vāshungda kala ato kā vāshungda 
sai. 

32Chithekwui ato kā eina Yao Ngavei ngachai chi sinā kasābing eina 
leihkhalonbingna chiphokhuiya. 

Nehemiah 4 

Nehemiahna Makhamayābingli Yuikakhui 

1Ithumna phākho chi sakāda lei kaji Sanballatna kashā tharan, a malung 
thuilakhaowa, kala ana Jehudinaobingli zeikakharui tui kachungkha hānga. 

2Kala achinā ngarāwui mangāli kala Samaria raimibingwui mangāli hithāda 
hānga, “Khangazana Jehudibing hi khisālikhala? Athumna otbing hi 
sākhuiluirala? Athumna pha̱phayārala? Athumna thangkhawui alungli 
sākupshaprala? Mei chuikahai kala khorkasāk kahai ngalungbing hieina 
ngamuikhuilaga sākāluishitrala?” 

3Ammonwui rao Tobiahla awui ngalemli nganingsāda hānga, “Mha, athumna 
sakāda khalei hi ramfana kānaisi kaje ja̱shapra!” 

4Nganāmilu, O ithumwui Varivara, kaja ithumli ningkachaihaira; athumwui 
zeikakharui chi athum khalattawuitungli tāranu, kala athumli tukvā 
khavaipamli ngaponthui khavai mihaolu. 

5Athumwui khayon mafakhammialu, kala athumwui morei namikyanwui eina 
mapheomialu, kaja shim kasābingwui mangāli athumna nali 
malungvātngasakhaira. 

6Chithāda ithumna phākho chi sākai; kala kuimareida ngavei chi ngahunshing 
kāhaowa. Kaja mibingna ningli ot sālakra kaji hi leihaowa. 

7Kha Sanballat, Tobiah, Arabwui mibing, Ammonnaobing, kala 
Ashdodnaobingna Jerusalemwui phākho kachipho mangā vāda apam saikora 
ngasunki jihaira kaji kashā tharan malungvātlakhaowa; 

8chieina athumna Jerusalemli rāngararlaga pa̱ngapā khavai ngathumda 
ngakuka. 

9Chieina ithumwui Vareli ithumna seihā sai, kala athumwui eina kanmi khavai 
ngashun ngayā mateila mayonkhami raikān phāsanga. 

10Kha Judahna hānga, “Ot kasābingwui pangshap ngazanhaira, kala thothap 
kachungkha leili; ithumna phākho hi masārarthura.” 

11Kala ithumwui yangkashibingna hānga, “Athumwui alungli ithumna vāda 
shaothatlaga ot mangasām ngasakranglakha athum matheimara.” 

12Athumwui ngalemli kapam Jehudinaobingna ithumli tharā shida, “Khalalei 
apam kachiva̱wui eina athumna ithumli rāngararra” da hānga. 

13Chiwui vang eina, shang-shangwui athishurda, raighai, kazei, malā chisinlaga, 
phākhowui khanuk khanema khamasai pambingli ina raikān phāsanga. 

14Kala ina yanglaga ngakarthuida, wungnaobing, otva̱bing, kala yarui saikorali 
hānga, “Athumli mangacheealu. Phaningunglu, reikhamatai, khangachee-
khangachā PROHO ana nachinā ngarā, nanaomayara ngarā, nanao ngalāva̱ ngarā, 
napreiva̱̱ ngarā, kala nathumwui shimkhur saikorawui vang ngararmira.” 

15Varena athumwui khangarān maungshung ngasakthura kala ithumna 
theihaira da yangkashebingna theikahai tharan, ithum saikora phākho chili 
latunga, kala ichichāwui ot chi sai. 

16Chithang eina thuida iwui mi ngayarpakna ot sai, ngayarpakna kazei, chāngvei, 
malā singa; kala Judahwui mibing ot sāda khalei saikorawui shim khanuk 
kachida kathānabingna raikān nganingripa, 

17Thing, ngalung khangava̱bingna pāngreikha eina ot sai, pāngreikha eina 
khutlai sing jiya. 

18Kala shim kasābingna raighai thāngriplaga ot sai. Talla̱ khongme china iwui 
ngalemli nganinga. 

19Kala ina wungnaobing, otva̱bing kala mi kateibingli hānga, “Ot hi haklaka, 
apamla mashālaka, kala ithumli phākhona khayinhaida ithum akha eina akha 
katāva̱li matak ngarokhaira. 

20Talla̱khon kashāpam chili rāda ithum khaleipam chili rangalengserlu. Ithumli 
Varena ngararmira.” 

21Chithāda ithumna ot sai, kala ngayarpakna, kazing kathang eina thuida sirā 
mashokranglakha eina tangda kazei singpama. 

22Atam chilila ina mibingli hānga, “Mi kachiva̱na kachichāwui raobingli ngasoda 
Jerusalemwui alungli pilu, chithāda ngayā raikān sāra, ngashun ot sāra.” 

23Chithāda sāda ila, ichinā ngarā nilala, iwui raobing nilala, ili shurda raikān 
kapambing nilala, khipānakha kashankachon makhuishokla kachichāwui 
khutlai singriplaga pama. 

Nehemiah 5 

Kachāmbingli Kashiren 

1Khaleilaga mibingla, preiva̱ ngarāla Jehudinaobingli mamayāmada 
khonzārhaowa. 

2Athumwui ngachaili kaikhana hānga, “Ithumwui naomayara ngarā kala 
naongalāva̱ ngarā zangda ithum chungnāhaira; ithum ringkhavai māngum 
milu.” 

3Kaikhana, “Kashakazā makhaleiwui vang māngum samphang khavai luila, 
yāmguila, shimla, hamserhaira;” da hānga. 

4Khangatei kaikhana hānga, “Awungali lui kala drakhā yāmguiwui shai mikhavai 
pheisā shuksanghaira. 

5Ithum ara chinaongarā ngasāserhaoda, inao naongarābingla athumwui 
naongarā kathāna; chithālala ithumna naomayara kala naongalāva̱ ngarāli 

miwui raonao tandi eina sāngasakta lei, kala ithumwui naongalāva̱ kaikhava 
raonao ngasāthuihaira; kha hili ngachon khavai ithumwuili pangshap 
maleithura, kaja khangatei mina ithumwui lui kala drakhā yāmgui khuihaira.” 

6Athumwui ringkhangā kala tuibing chi kashā tharan I malungvātlakhaowa. 

7 I khalatta chukmajalaga, wungnaobing eina otva̱bingli ina khayon phenda 
hānga, “Nathum khalatta nachinā ngarāli atar khuizādalei.” Kala ina 
athumwuitungli makhamayawui kazip kahakva̱ akha sai, 

8kala athumli hānga, “Ithumna kashap eina tangda, yur khangateibingli yorsang 
kahai Jehudi achinā ngarā lokhuiluishithaira, kha nathumwui nachinā ngarā 
eina tangdali yorhaida ithumna lokhuiluishit khavai sādalei!” Athumna 
khituikha ngahānkā khavai maleithuda kasaikha pamhaowa. 

9Chieina ina hānga, “Nathumna sāda khalei ot hi maphāthura. Ithumli 
yangkashebingwui zeikakharui malei khavai, ithumwui Vareli ngacheeda 
maokthui ngayimala? 

10Chili lāngda I kala ichinā ngarāna kala iwui raobingnala pheisā kala māngum 
athumli chishutpamda lei. Ithum atar kakhui hi thāhaosa. 

11Athumwui lui, drakhā yāmgui, olive yāmgui, kala shimla, aja zimik 
hanshokmiserhaolu; kala shāshāwui eina tārkakhui pheisā, kashakazā, 
drakhāra̱, kala thao nathumna khuikahai chila hanmiserhaolu.” 

12Chieina athumna hānga, “Ithumna hanmiserhaora, kala athumwui eina khikha 
makhuiluimara. Nana kahāng thāda ithumna sāra.” Kala ina pāngmonbingli 
hokhuida athumna ngashit kahai thāda khangashit sāngasaka. 

13Ila iwui kashānli neikahai kachon chi kathantāda hānga, “Ngashit kahai 
hithāda makasā mi chili Varena ashi shimkhurwui eina kala awui kasāsā ot 
saikorawui eina kathantāranu. Kathantāhaida khamasai eina pamranu.” Mi 
kazip saikorana, “Amen” da hānglaga PROHOli masot chigata. Kala athumna 
ngashit kahai thāda sai. 

Nehemiahna Khalattawui vang Makaphaning 

14Chili lāngda, ili Judah ngaleili rammunga sangkaphok eina thuida, Ar-ta-xerxes 
awungawui khamaga̱ kum eina thuilaga thumrāda khani eina tangda, kum 
tharāda khani, I eina ichinā ngarā rammungawui zākhavai talop mazālakmana. 

15Iwui mangāli leikasā khare rammunga sākasābingna mibingli ot chotlak eina 
sāngasaksai, zātla, drakhāra̱la ngashaikhui; chili lāngda shekel hangmatitila 
khui. Athumwui raobingnala mibingwuitungli akhavā sai. Kha iva Vareli 
khangacheewui vang chithāda masāmana. 

16Ila phākho kasā chili zanga, lamla makhuimana; iwui raobing saikorala ot kasā 
chili zanga. 

17Chili lāngda ili phazākhangarum mi shākha hangphangāna, Jehudinaobing 
kala otva̱bing, chili lāngda ithumwui kuikhamareili khalei yurbingwui eina 
kharābing zanga. 

18Chitharan thangthangwui zākhavai khangarān chili mukkā akha, asā kakā yao 
tharukna; iwui vang harnaobingla taithatmi, kala zimiksho katharāthang 
drakhāra̱la mavātla ngarānmi; chithālala ina rammungawui talop chi 
mapomana, khikhalajila mibingwui otphun chi ritlaksai. 

19Mibingwui vang ina kapha ot kasā hiwui vang, ili kaphaningungmilu, O iwui 
Varivara. 

Nehemiah 6 

Yangkashibingwui Awor 

1Phākho chi ina sakāluihaira kala kakai-khaut maleithura (atam chichangle 
ngaveibingwui khāmong masāsangrangsai) da Sanballat, Tobiah, Arabpa 
Geshem kala ithumwui yangkashebingli vākahāng tharan, 

2Sanballat eina Geshemna ili pao chihorāda hānga, “Ono tampākwui ruinganai 
kha̱ akhali ithum samphangsa.” Kha athumna ili makaphā sākida khangarāna. 

3Kala ina paome chihovāda hānga, “I ot saklak kahai sāda lei, I marārarmara. Ina 
nathumli tāsamphangra da khisāda ot kasā ngasāmrakhala?” 

4Hithāda athumna ili mati shida mi chihorai kala inala kharewui tākam eina 
ngahānkai. 

5Kaphangāli Sanballatna kharewui thāda chithikhao manapla awui rao akha 
chihoralui. 

6Chili hithāda kapihaisai, “Yurbingna hithāda hānga, kala Geshemnala hānga, na 
kala Jehudinaobingna rai sākhavai ngarānda lei; chiwui vang phākho chi sakāda 
khaleina; kala nana athumwui awunga sangaida lei da pao china hānga. 

7Kala ‘Judahli awunga akha lei’ da nawui pongli hangmarānmi khavai 
marānbingla Jerusalemli phāsanghaira da hānga. Tui hiwui athishurda ara 
ithumna awungali hāngra. Chiwui vang eina ralu, ithum ngazekhuisa.” 

8Chieina ina mi chihovāda ali hānga, “Nana kahāng chithāda masālakmana; kaja 
tuibing chi nakhalattawui kaphaning eina sākakhuina.” 

9Kaja athumna ithumli ngachee ngasak khavai, “Ot masālengluila, thāhaihenura” 
da kaphaningna. Kha O Vare, nana ipāng pangngasakmilu. 

10Mehetabelwui nao Delaiahna kapharā awui shimwui eina ayar makashoka, 
Shemaiahwui shimli ina khavā tharan, ana hānga, “Varewui shimli ithum 
samphangsa, kala Khorumshimwui khāmong tāknartitlaga pamhaosa; kaja 

athumna sāthat khavai rārāda lei, ashama ngayā athumna nali shaothat khavai 
rāra.” 

11Kha ina hānga, “I kathā mina yāmrala? Kala I kathā mina khorum khavai shimli 
yāmngayinrala? I mazangmara.” 

12Varena ali kachiho maningmana kaji ina thei, kha ana iwuitungli khamarān chi 
Tobiah eina Sanballatna ali phākasangna da theikhui. 

13Ili ngachee ngasaklaga morei sākhavai kala iwui ming zakshi ngasakta 
zeingasak khavai ali phākasangna. 

14O iwui Vare, Tobiah eina Sanballat kala marānva̱ No-adiah, kala ili ngachee 
khavai kasā marān khangatateibinglila athumna sākahai otsakbing hiwui 
athishurda phaningungmilu. 

Ot Kakup 

15Chieina phākho chi zimiksho hangphangāda kakhanethang, Phei kachāngwui 
zimiksho maga̱da kaphangāthang kuphaowa. 

16Kala ithumwui yangkashe saikorana kashā tharan, ithumli kuimareida khalei 
yur saikora ngacheeyikhaowa, kaja ithum Varewui khangachon eina ot hi 
kupkapaina da athumna theihaoda athum khalatta ningkhanganung 
maleithuwa. 

17Chili lāngda, atam chitharan Judahwui wungnaobingna Tobiahli chithi 
kachungkha chiphuna, kala Tobiahwui chithila athumna samphanga. 

18Kaja Judahwui mi kachungkhana ali khangashit sahaisai; khikhalajila Arahwui 
nao Shecaniahwui arihā chi ana; kala anaomayara Jehohananna Berechiahwui 
naomayara Meshullamwui naongalāva̱li ngakuma. 

19Kala athumna iwui mangalila awui kapha kasā pongli matuichithei, kala iwui 
tuila ali ahāngsera. Chieina ngachee khavai Tobiahna ili chithi kachungkha 
chiphunrai. 

Nehemiah 7 

1Phākho sākuphaida ina khāmongla sāsangserhai, khāmong khamayonabingla, 
laa kasābingla, Levinaobingla kapangsangser kahai tharan, 

2Jerusalem mungkhavai ina ichina Hanani eina Hananiahli rammunga 
sāngasaka, kaja Hananiah hi mi saikorawui ngachaili ningkatonga kala Vareli 
ngacheemeikap kaji mi akhana. 

3Ina athumli, “Ngashun makāranglakha eina tangda Jerusalemwui ngavei 
mashopaimara, kala chili nganingda leilakha eina tangda ngavei tāktithailu. 

Jerusalemwui mibingwui eina shantri phāsanglu, athumna kachichāshiwui 
shimli kāroda raikān phāsanglu” da hānga. 

Raithā kahaiwui eina Latkhaungbing 

4Keinung chi hakshuna, kha chiwui alungli miva kateokhamāng lei, kala shimla 
masākārangsai. 

5Chiwui thili Varena, iwui ningli wungnaobing, otva̱bing, kala mibing 
kazipkhuida athumwui naotun athishurda lairikli aming channgasak khavai 
kasatmi. Kala ungkharebingwui naotunwui lairik chi ina samphangda hithāda 
kapihaisai. 

6  Babylonwui awunga Nebuchadnezzarna tukkhui kahaibing, ngalei chiwui eina 
latkhaung athum chi hibingna; athumna ichichāwui kha̱ Judah eina Jerusalemli 
hanunga. 

7Athum Zerubbabel, Jeshua, Nehemiah, Azariah, Raamiah, Nahamani, Mordecai, 
Bilshan, Mispereth, Bigvai, Nehum, Baanah, athumli ngasounga. Israel 
mibingwui mashing: 

8Paroshwui naomayarabing, thingkhani shākha hangshinida khani. 

9Shephatiahwui naomayarabing, shākathum hangshinida khani. 

10Arahwui naomayarabing, shātharuk hangphangāda khani. 

11Pahath-moabwui naomayarabing, matailak eina Jeshua eina Joabwui 
naomayarabing, thingkhani shāchishat tharāda chishat. 

12Elamwui naomayarabing, thingkha shākhani hangphangāda mati. 

13Zattuwui naomayarabing, shāchishat hangmatida phangā. 

14Zaccaiwui naomayarabing, shāshini hangtharuk. 

15Binnuiwui naomayarabing, shātharuk hangmatida chishat. 

16Bebaiwui naomayarabing, shātharuk maga̱da chishat. 

17Azgadwui naomayarabing, thingkhani shākathum maga̱da khani. 

18Adonikamwui naomayarabing, shātharuk hang tharukta shini. 

19Bigvaiwui naomayarabing, thingkhani hangtharukta shini. 

20Adinwui naomayarabing, shātharuk hangphangāda phangā. 

21Aterwui naomayarabing, kaja Hezekiahshi, hangchikoda chishat. 

22Hashumwui naomayarabing, shākathum maga̱da chishat. 

23Bezaiwui naomayarabing, shākathum maga̱da mati. 

24Hariphwui naomayarabing, shākha tharāda khani. 

25Gebeonwui naomayarabing, hangchikoda phangā. 

26Bethlehem eina Netophahwui mi, shākha hangchishatta chishat. 

27Anathotwui mibing, shākha maga̱da chishat. 

28Beth-azmavethwui mibing, hangmatida khani 

29Kiriath-jearim, Chephirah, kala Beerothwui mibing, shāshini hangmatida 
kathum. 

30Ramah eina Gebawui mibing, shātharuk maga̱da akha. 

31Michmaswui mibing, shākha maga̱da khani. 

32Bethel eina Aiwui mibing, shākha maga̱da kathum. 

33Nebo khangateiwui mibing, hangphangāda khani. 

34Khangatei Elamwui naomayarabing, thingkha shākha hangmatida mati. 

35Harimwui naomayarabing, shākathum maga̱. 

36Jerichowui naomayarabing, shākathum hangmatida phangā. 

37Lod, Hadid, kala Onowui naomayarabing, shākha maga̱da akha. 

38Senaahwui naomayarabing, thingkathum shāchiko thumra. 

39Pāngmonbing: Jedaiahwui naomayarabing, aming eina Jeshuawui, shimkhur 
shāchiko hangshinida kathum. 

40Immerwui naomayarabing, thingkha hangphangāda khani. 

41Pashhurwui naomayarabing, thingkha shākhani hangmatida chishat. 

42Harimwui naomayarabing, thingkha tharāda shini. 

43Levishi: Jeshuawui naomayarabing aming eina Hodevahwui naomayarabing 
eina Kadmi-elwui naomayarabing hangshinida mati. 

44Laa kasābing: Asaphwui naomayarabing, shākha hangmatida chishat. 

45Khamong khamayonabing: Shallumwui naomayarabing, Aterwui 
naomayarabing, Talmonwui naomayarabing, Akkubwui naomayarabing, 
Hatitawui naomayarabing, Shobaiwui naomayarabing, athum shākha thumrāda 
chishat. 

46Khorum khavai shimwui otram khangatha̱bing: Zihawui naomayarabing, 
Hasuphawui naomayarabing, Tabbaothwui naomayarabing, 

47Keroswui naomayarabing, Siawui naomayarabing, Padonwui naomayarabing, 

48Lebanawui naomayarabing, Hagabawui naomayarabing, Shalmaiwui 
naomayarabing, 

49Hananwui naomayarabing, Giddelwui naomayarabing, Gaharwui 
naomayarabing, 

50Re-aiahwui naomayarabing, Rezinwui naomayarabing, Necodawui 
naomayarabing, 

51Gazzamwui naomayarabing, Uzzawui naomayarabing, Paseahwui 
naomayarabing, 

52Besaiwui naomayarabing, Me-unimwui naomayarabing, Nephushesimwui 
naomayarabing, 

53Bakbukwui naomayarabing, Hakuphawui naomayarabing, Harhurwui 
naomayarabing, 

54Bazlithwui naomayarabing, Mehidawui naomayarabing, Harshawui 
naomayarabing, 

55Barkoswui naomayarabing, Siserawui naomayarabing, Temahwui 
naomayarabing, 

56Neziahwui naomayarabing, Hatiphawui naomayarabing. 

57Solomonwui raobingwui naomayarabing: Sotaiwui naomayarabing, 
Sopherethwui naomayarabing, Peridawui naomayarabing, 

58Jaalawui naomayarabing, Darkonwui naomayarabing, Giddelwui 
naomayarabing, 

59Shephatiahwui naomayarabing, Hattilwui naomayarabing, Pochereth-
hazzebaimwui naomayarabing, Amonwui naomayarabing. 

60Khorum khavai shimwui otram khangatha̱bing kala Solomonwui raobingwui 
naomayarabing saikora shākathum hangchikoda khanina. 

61Azingwuibing hina Tel-melah, Tel-harsha, Cherub, Addon, kala Immer eina 
khaungbingna; kha athum avāva̱ ngarāwui shimkhur kala khipāwui 
naotunkhala kaji shākhi mamararthuda Israelnaok maningmakhala kaji 
mahāngrarthuwa. 

62Delaiahwui naomayarabing, Tobiahwui naomayarabing, Necodawui 
naomayarabing, shātharuk hangmatida khanina. 

63Kala pāngmonbingwuila: Hobaiahwui naomayarabing, Hakkozwui 
naomayarabing, Barzillaiwui naomayarabing, (Gileadna Barzillaiwui 
naongalāva̱li ngakumlaga chiwui ming khuikahaina). 

64Hibingna naotun lairiklung chili ming chanmi khavai poi, kha chili 
masamphangmada pāngmonrinwui eina makatharana da khuishokhaowa. 

65Urim eina Thummimwui pāngmon mashokranglakha eina tangda tharmeikap 
kaji kashakazā chili athum mazangpaimara da rammunga china athumli 
hānghaowa. 

66Katonga kakazip chi mi thing hangmatida khani shākathum hangtharukna, 

67chili lāngda athumwui rao, sha̱naola mayarnaola thingshini shākathum 
thumrāda shini kala laa kasā sha̱nao mayarnao shākhani hangmatida phangāna. 

68Athumwui sigui shāshini thumrāda tharuk, athumwui gadhā shākhani 
hangmatida phangā 

69kala athumwui ut sha ̱mati thumrāda phangā, kala gadhā kateo yur thingtharuk 
shāshini maga̱na. 

70Chitharan ot sākhavai avāva̱ ngarā shimkhurwui wungva̱bingna pheisā mi. 
Rammungana lanshimli sinā eina kg. chishat, khongsai hangphangā, 
pāngmonwui sāri shāphangā thumrā mi. 

71Kala avāva̱ ngarā shimkhurwui wungva̱ kaikhana ot chiwui vang lanshimli 
sinā kg. shākha hangtharukta chishat, lupāsā kg. thingkha shākhani hangphangā 
mi. 

72Kala mi katateibingna khami sinā kg. shākha hangtharukta chishat, lupāsā kg. 
shākha hangmati, kala pāngmonbingwui kachon hangtharukta shini 
samphanga. 

73  Chithāda pāngmonbing, Levinaobing, ngavei khamayonbing, laa kasābing, mi 
khangatatei kaikha, khorumkhavai shimli otram khangatha̱bing, kala Israel 
saikora na kachichashiwui keinungli pamsera. Kala kachāng kashine kākapei 
eina, Israelwui naomayarabingna athumwui keinungli pamhairasai. 

Nehemiah 8 

Ezrana Ain Pākhami 

1Kala mi saikora akha sāda Tara̱ Ngaveiwui yāngreili kazipa; kala athumna ain 
kathema Ezrali PROHOna Israelli mikahai Moseswui ain lairik chi khuirālu da 
hānga. 

2Kachāng kashinewui kharethang, pāngmon Ezrana yarui kazipli ain chi, 
sha̱naola mayarnaola, shākhuitheishap saikorawui mangāli khuirai. 

3Tara̱ Ngaveiwui yāngreivāk ngareivāda, ngathor eina thuilaga ngashun eina 
tangda, sha̱naola, mayarnaola theikhuishap saikorawui mangāli pāchithei; kala 
mi saikora ningsanglak eina ain lairik chi nganākhui. 

4Kazip chiwui vang nganing khavai, thing eina sāmi kahai tārongnao 
chiwuitungli ain kathema Ezrana kānganinga; kala awui ngalemli, Mattithiah, 
Shema, Anaiah, Uriah, Hilkiah, kala Ma-aseiah longna awui yāshong nganinga, 
kala Pedaiah, Misha-el, Malchijah, Hashum, Hash-baddanah, Zechariah, kala 
Meshullam athumna awui uishong nganinga. 

5Kala Ezrana mi saikorawui mikyanli lairik chi hārshoka, kaja ana mi saikorali 
juimeida nganinga; ana hārkashok tharan mi saikorana nganingkai. 

6Reikhamateiya Vare PROHO chili Ezrana sochikata; kala saikorana, “Amen, 
Amen” da pāng khāngkāda ngahānkai, kala athumna ngaleili kui 
mashunzangda PROHOli khoruma. 

7Kala mibingna kachichāwui pamli pamda, Jeshua, Bani, Sherebiah, Jamin, 
Akkub, Shabbethai, Hodiah, Ma-aseiah, Kelita, Azariah, Jozabad, Hanan, Pelaiah, 
kala Levinaobingna ain chi theikhui khavai mibingli ngachonmi. 

8Kala athumna Varewui ain chi lairik chiwui eina tharzā eina pāchitheida mi 
saikorana theishingkhui. 

9Rammunga sākasa Nehemiah, Ezr pāngmon kala ain kathema, kala mibingli 
tamkachitheia Levibingna mi saikorali hānga, “Aja hi nathumwui 
Vare PROHO wui vang kathara zimikshona, masifalu kachapla machapngachālu.” 
Kaja mibingna ainwui tui chi kashā tharan athum saikorana chaphaowa. 

10Chiwui thili ana athumli hānga, “Kachichashi shimli ungda athao ungshailu 
kala kashima drakhāra̱ ungmanglu kala kazā khamang khangarān makasābingli 
yar sālu; kaja aja hi PROHO wui vang tharkhamatheng zimikshona; wuk 
makhanangalu, kaja PROHOwui khamathān hi nathumwui pangshapna.” 

11Chieina Levinaobingna mi saikorali chingrihai ngasakta, “Kasaikha pamlu, kaja 
aja kathara zimikshona; wukmakhanangalu” da hānga. 

12Chieina mi saikorana phāshak phazā khavai kala makhaleibinglila yar 
chihovāda lumlao khavai ungserhaowa, kaja athumli kahāng tui chi athumna 
theishingkhui. 

Ram Phanit 

13Kakhane thang, mi saikorawui avāva̱ ngarā shimkhurwui wungva̱bing, 
pāngmonbing kala Levinaobingli ngasoda ain tuibing chi mathameida tamkhui 
khavai Ezra, ain kathemawui ngalemli akazipa. 

14Kala PROHOna Mosesli ningmi kahai ain lairikli hithada kapi kahai samphanga, 
chiya, kashine kachāngwui phanit atamli Israelwui mibingna rāmnaoli apamki 
kajina, 

15kala athumwui keinung kachiva̱li kala Jerusalemli vaomalānda chishatra 
chiya, “Ainli kapi kahai thada kaphungli vālaga, rāmnao sākhavai ramthingwui 



899 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

olivephāng, ramwui olivephāng, myrtlephāng, khaneinā kala khangatatei 
thingphāng khuiunglu.” 

16Chieina mibingna areokhuilaga khalattawui rāmnao sākhui, kayānglila, 
Varewui shim kayānglila, Tara̱ Ngaveiwui yāngreili, Ephraim Ngaveiwui 
yāngreilila sākhui. 

17Kala raithā kahaiwui eina latkhaungbing athum saikorana rāmnao sākhuida 
chili pamsera; kaja Nunwui nao Jeshuawui thot eina thuilaga chithang 
rāshungda Israelnaobingna hithāda masālaksāmana. Kala atam chili athum 
mathānlakhaowa. 

18Kala kharethang eina thuilaga khanaowathang eina tangda, ana thang-thang 
Varewui ain lairikwui eina pāchitheichinga. Athumna phanit shinithang 
mayona; kala kachishatathang, shiyan athishurda ningzaori kahai kazip kazipa. 

Nehemiah 9 

Mibingna Morei Hāngkaphat 

1Kachāng chiwui maga̱da khamatethang, Israelwui mibingna kakhum eina 
pamda, bora ngavailaga kuili ngaleila neoda kazipa. 

2Kala Israelnaobingna khangatei kha̱mibingwui eina ngateishokkhuilaga 
athumwui moreiwui vang, kala avāva̱ ngarāwui khayonkhamāng sākahai chiwui 
vang ningngateida hāngphata. 

3Kachichāwui pamli nganingda athumwui Vare PROHOwui ain lairik chi ngashun 
eina tangda pai; kala chiwui thili pung kathumwui vang athumna PROHO Vareli 
hāngphatta khoruma. 

4Levinaobingwui nganing khavaili Jeshua, Bani, Kadmi-el, Shebaniah, Bunni, 
Sherebiah, Bani, kala Chenanina nganinga; kala athumwui PROHO Vareli panglāk 
eina vaoda seihā sai. 

5Chiwui thili Levinaobing, Jeshua, Kadmiel, Bani, Hashabneiah, Sherebiah, 
Hodiah, Shebaniah, kala Pethahiah, athumna hānga, “Katang makhavaiwui eina 
katang makhavai PROHO nathumwui Vareli sochikatlu. Masotla, khayākakāla 
saikorawuitungli khaleia amingli sochikatranu.” 

Hāngkaphat Seihā 

6Kala Ezrana hānga, “PROHO chi nalāka, namānga; kazingla, kazingramwui 
kazingramla, kala chiwui alungli khalei ashangva̱la, okathui kala chili khalei 
saikorala, shamadrubing kala chiwui alungli khalei saikorala nana sākhuilaga 
phārimiya; kala kazingramli khalei ashangva̱na nali khoruma. 

7 Na PROHOna, Chaldeawui Ur eina Abramli hokhuida Abraham phokkhame Vare 
chi nalaka; 

8 kala nawui miktāli awui ningkatong chi thei, kala Canaanwui, Hitwui, Amorwui, 
Perizwui, Jebuswui kala Girgashwui ngalei, awui ara̱-azāli mira da nana 
tuingashit sai; kala nawui ngashit kahai nana ungshung ngasaka, kaja na 
khamashung khangarongana.” 

9  “Ishāvā ngarāna Egyptli ringkashi nana theimi, kala Red seali athumwui 
khangakao shāmi; 

10 kala Pharaohli, awui raobingli, aramwui mi saikorali matakhak kahai otsak 
kala khamachut kachungkha sāchithei; kaja athumna ishāvā ngarāli sāshilak 
eina sai kaji nana thei; kala aja rāshungda nawui vang sākakhui naming khalei 
hina. 

11 Kala athumwui mangāli nana shamadru ngakaimihaida shamadrulungli 
ngalei kathengtungli athumna zatvai; kala shamadruva̱ tara̱lungli lungguinao 
horkasang thāda kakharomabingli kathukali horsanga. 

12 Muiyāwui pākra̱ eina nana athumli ngashun thānzata, kala ngayā hormi 
khavai meiwui pākra̱ eina athumna vāki kaji apamli thānzata. 

13 Nana Sinai Kaphungli tāda kazingramwui eina chan ngazeka, kala mashun 
shiyan eina khamashunga ain, kala kaphā chikān eina ningkhami mi; 

14kala nawui kathara sabbath athumli theikhui ngasaka kala ainla, shiyanla 
nawui rao Mosesli hāngmi ngasaka.” 

15  “Athum kathaiwui vang nana kazingramwui eina kashakazā mizai kala 
ra̱kachangwui vang lunghārwui eina tara̱ shokngasaka, kala nana athumli 
mirada ngashit kahai ngalei chi akhui khavai hāngmi.” 

16  “Kha athum kala ishāvā ngarāna sākhangai sāda ngakaishilaga nawui 
ningkhami mamayonmana; 

17 kahāngla manganāmana, kala nana athumli matakhak kahai ot sākachithei 
saikora chi athumna maphaningungmana; kha athumna ngakaishida Egyptli rao 
asalui khavai athum khalattawui kathāna phāsanga. Kha nava huimikhangaiya, 
lumashanmikhangai, malung mathuikazāra kala leikashi makhangacheina 
kapema Varena. 

18 Athumna seiwui meoma̱ heikhuilaga, ‘Egyptwui eina thānshokkhame 
nathumwui Vare chi hina’ da hakkhamahā kachipat ot kachungkha sai, 

19 nawui hakkhamahā lukhamashan chiwui alungli nana athumli lamhāngli 
leilakha mahorhailakmana; shongfa thānkazata muiyāwui pākra̱ chi ngashun 
athumwui eina mapākthuihaimana, athumwui vāki kaji shongli hormi khavai 
meiwui pākra̱la mapākthuimana. 

20Athumli tamchithei khavai nawui kaphā Manglā chi mi, kala nawui mannala 
athumwui khamorwui eina makhuithuihaimana; kala athumwui ra̱kachangwui 
vang tara̱la mi. 

21Kum hangmati nana athumli nganaomi, kala athumna khikhanida mavatmana; 
athumwui kashankachonla makākmana, pheila khawor mavaimana.” 

22  “Kala nana athumli wungrambingla, mibingla mi, ramla achikun-achikai 
vāshungda samphang ngasaka; chieina athumna Heshbonwui awunga Sihonwui 
ngalei eina Bashanwui awunga Ogwui ngalei samphanga. 

23 Athumwui ara̱-azā kazingramwui sirāyākha nana mayāsangmi, kala avāva̱ 
ngarāli zangda zangkhuilu kaji ngalei chili thānvāmi. 

24 Chieina ara̱-azāna apam chili vāda akhui kala athumwui mangāli leikasā 
Canaannaobingli nana yuingasaka, kala athum sākhangai chi sākhavai 
athumwui pāngli awungabingla, mibingla horsangmi. 

25 Kala athumna raipan ngaveiphin kahai keinungbing kala ngalei katuma lam 
yuikhui, kala athumna shimli leikasā khamathā ot kachungkha, khonkhui kahai 
ra̱khong, drakhā yāmgui, olive yāmgui, kala atheirong ayur kachungkha 
samphanga; chieina kathokachir samphangda thaoaowa, kala nawui khamathā 
otsak chili athum ningyāngkhaung samphanga.” 

26  “Chithālala athumna kahāng manganāmada nali ngakaishilaga nawui ain 
nothahaowa kala nali hanung khavai hāngkhamathin nawui marānbinglila 
shaothata, kala kachipat ot kachungkha sai.” 

27Chiwui vang athumli nana khanang khangasaka athumwui yangkashebingwui 
pāngli horsangmi; athumwui kakhanang atamli athumna nali ngakaoda nana 
athumli kazingram eina shāmi; kala nawui hakkhamahā lukhamashan 
athishurda athumwui yangkashebingwui eina huimi khavai huikhami 
chihorami. 

28Kha chiwui thili athumna ngasāmkhui kahai thili nawui mangāli makaphā 
saluishithaowa, kala nana yangkashebingwui pāngli horsangmilui; chiwui vang 
yangkashebingna athumli munga; kha athumna hanungda nali khangakao 
tharan kazingram eina nana shāmi; kala nawui lukhamashan athishurda 
kachungkha shida nana athumli ngatangmi. 

29 Kala nawui ainli hanung khavai nana athumli hāngmathinmi. Chithālala 
athumna sākhangai sāda ngakaishitingting nawui ningkhami mamayonmana; 
kha mi akhana mayonda ringkhavai nawui sharphahorbing chili morei sai, kala 
ngakaishilak eina manganāsangmana. 

30 Kum kasāngkha nana athumli yangmi, kala nawui Manglānala marānbingli 
hāngmathin ngasaka, kha athumna manganāsangmana. Chiwui vang ngalei 
chiwui mibingwui pāngli nana horsangmi. 

31Chithālala nawui reikhamatai lukhamashan alung chili nana athumli 
mashimān ngasakmana horkahaila mahorhailakmana; kaja nava lukhamashan 
leikashi Varena. 

32 Chiwui vang ara, “Ithumwui Vare, sāshap pangshapa, kala khangachee-
khangachā Vare, tuingashit eina leikashi makhangachei mayonkhame, Assyria 
awungawui thot eina thuida aja rāshungda ithumli, awungabing, wungnaobing, 
pāngmonbing, ishāvā ngarā, kala nawui mi saikorawuitungli kachotkachāng 
katā saikora hi teolak eina makhuimiaranu. 

33Kha ithumwuitungli kharā saikora hi mashun eina sāmi, kaja nana ningtonglak 
eina kasāna kha ithumpāna maphālakla kasāna; 

34ithumwui awungabing, wungnaobing, pāngmonbing, kala ishāvā ngarāna 
nawui ain mamayonthuwa, nawui ningkhami hāngkhamathinla 
makhuisangthuwa. 

35Nana khami ngalei katum, athumwui wungramli pamda leilakha eina tangda 
athumna nali otram mangatha̱mimana kala makaphā otsakwui eina mai 
mangareiungthuwa.” 

36Yanglu, aja ithum raonao sāda lei; athei-arai, kala khamathā, ringphā khavai 
ishāvā ngarāli nana mikahai lam chili, yanglu, ithumna mirao sāda lei. 

37Ithumna morei kasāwui vang, lam chiwui athei-arai kachungkha samkaphang 
chi, nana ithumwuitungli mungkhangasaka awungabingwuili thuingasakhaowa; 
ithumwui phasā kala sha̱keiwuitunglila athumwui sakhangaingai sākhavai 
pangshap lei, ithum chotnākachanghaira. 

Ain Mayon khavai Tuingashit 

38Saikora hiwui vang eina ithumna tuingashit saklak eina sāda lairikli kapihai, 
kala ithumwui wungnaobing, Levinaobing, kala pāngmonbingna chiwuitungli 
mahor nama. 

Nehemiah 10 

1Mahor khanambing chiya, Hacaliahwui nao, rummunga Nehemiah, Zedekiah, 

2Seraiah, Azariah, Jeremiah, 

3Pashhur, Amariah, Malchijah, 

4Hattush, Shebaniah, Malluch, 

5Harim, Meremoth, Obadiah, 

6Daniel, Ginnethon, Baruch, 

7Meshullam, Abijah, Mijamin, 

8Ma-aziah, Bilgai, Shemaiah, athum hi pāngmonbingna. 

9Kala Levibing: Azaniahwui nao Jeshua, Hanadadwui naobing Binnui, Kadmi-el, 

10kala achinā ngarā, Shebaniah, Hodiah, Kelita, Pelaiah, Hanan, 

11Mica, Rehob, Hashabiah, 

12Zaccur, Sherebiah, Shebaniah, 

13Hodiah, Bani, Beninu, 

14Mibingwui akhokabing: Parosh, Pahath-moab, Elam, Zattu, Bani, 

15Bunni, Azgad, Bebai, 

16Adonijah, Bigvai, Adin, 

17Ater, Hezekiah, Azzur, 

18Hodiah, Hashum, Bezai, 

19Hariph, Anathoth, Nebai, 

20Magpiash, Meshullam, Hezir, 

21Meshezabel, Zadok, Juddu-a, 

22Pelatiah, Hanan, Anaiah, 

23Hoshea, Hananiah, Hasshub, 

24Hallohesh, Pilha, Shobek, 

25Rehum, Hashabnah, Ma-aseiah, 

26Ahiah, Hanan, Anan, 

27Malluch, Harim, Baanah. 

Tuingashit 

28Khangatei mibing, pāngmonbing, Levinaobing, ngavei khamayonabing, laa 
kasābing, khorum khavai shimwui raobing kala Varewui ainwui vang lam chiwui 
mibingwui eina athum khalatta ngateithui kahai mi saikora, apreiva̱̱ ngarā, 
naomayara ngarā, naongalāva̱ ngarā, theikhuikathei athum saikora, 

29athumwui achinā ngarāli kala athumwui khangamabingli ngasoda, Varewui 
rao Mosesna mikahai Varewui ain athishurda zatkhavai khonkashi eina 
khangashit kakhui chili zanga; kala PROHO ithumwui PROHOwui ningkhami awui 
shiyan kala ain mayonphalungra, kala sāra da mayāngaroka. 

30 Ithumwui naongalāva̱ ngarā ngalei chiwui mili mafavā ngasakmara, 
inaomayara ngarālila athumwui ngalā makhuingasakmara; 

31 kala ngalei hiwui yur khangateina thongthāng nilala, māngum nilala, 
sabbaththang rāyorlala, ithumna sabbaththang lah kathara zimiksholi 
malomara; kala kashinekumwui luivāt chihohaora, leiman kachiva̱wui atārla 
makhuizāmara. 

32  Varewui shimli otram ngatha̱ khavai kum kumwui shekhel akhawui khum 
kathum ithumwuitungli rākhangayi chi mingaroksa da mayā ngaroka: 

33maiyan khamuiwui vang, kachat maleila muisakchigat sākhavai, machatlakla 
rikkatā kachigat, sabbathwui, changwokwui, retmi kahai phanit, kathara otwui, 
kala Israelwui morei maseimi khavai suihamchigat sākhavai, kala ithum 
Varewui shimli sāvai khavai ot saikorawui vangna. 

34Chi tākam eina ainli kapi kahai thāda ithumwui Vare PROHOwui shim 
hanphuttungli riktā khavai thing kachigat chi kumkumwui hāngkahai atambing 
chili khuirā khavaiwui vang, ishāvā ngarāwui shimkhur athishurda, 
pāngmonbing, Levibing kala mibingla zangda ithumna kalā yanga. 

35 Ithumna kumkumwui heithei hātkhuikhare, atheirongli khamathei atheiyur 
minkhare saikora, PROHOwui yar khuirāmi ngaroksa da mayāngaroka; 

36  kala ainli kapi kahai thāda pharākhare mayarnao, sha̱kei, seinao, kala yaonao, 
Varewui shimli kala chili otram khangatha̱ pāngmonbingwuili mingaroksa da 
mayāngaroka; 

37 dharreowui mathir, ithumwui vāk, ithumwui atheirongli khamathei atheiyur, 
drakhāra̱ kala thao, pāngmonbingwuili kala ithum Varewui shimli khalei kābing 
chili khuirā ngaroksa da mayā ngaroka; kala ithum ngaleiwui eina samkaphang 
tithe Levinaobingli khuivāmira, kaja ithumwui kha̱ saikorawui eina 
Levinaobingna tithe kazipkhuimi. 

38 Levinaobingna tithe samkaphang tharan, Aaronwui nao pāngmonna 
tithebingwui tithe chi Varewui shimli, kazip khavai shimli khuikāra. 

39Kaja Israelwui mibing, kala Levinaobingna khami māngum, drakhāra̱, kala 
thao saikora chi kathara shim, pāngmonbingna otram ngatha̱ khavaipam kala 
khāmong khamayonbingna khamayonpam, laa kasābingna pamkhavai kā chili 
khuirāra. Varewui shimli ithum mamalaipaimana. 

Nehemiah 11 

Jerusalemli Kapambing 

1Chitharan mibingwui kathānabing china Jerusalemli somsai; kala yaruina 
tharārāwuili ava̱va̱ khuilaga kathara keinung Jerusalemli pamkhavai kalā yanga, 
khangatei tharāwui khum chiko chiya keinung khangateili pama. 

2Kala Jerusalemli pamngairereo pamki kajibingli yaruina somi. 

3  Jerusalemli kapama wungva̱bing chi hina; kha Judahwui keinungliva kachichā 
keinungwui shimpam, luipamli pamsera: chiya, Israelnaobing, pāngmonbing, 
Levinaobing, khorum khavai shimli otram khangatha̱bing kala Solomonwui 
raobingwui naotunbing. 

4Jerusalemli Judahwui kachikathā naomayarabing kaikha, kala Benjaminwui 
kachikathā naomayarabing kaikha pama. Judahwui naomayarabing eina: 
Perezwui eina pharā khamaron Mahalalelwui nao, Shephatiahwui nao, 
Amariahwui nao, Zechariahwui nao, Uzzielwui naomayara Athaiah; 

5Shilonpawui eina pharā khamaron Zechariahwui nao, Joiarebwui nao, 
Adaiahwui nao, Hazaiahwuinao, Kol-hozehwui nao, Baruchwui naomayara Ma-
aseiah. 

6Jerusalemli kapam Perezwui naomayara raili khamarāka shāmati 
hangtharukta chishatna. 

7Hibing hi Benjaminwui naomayarabingna: Jeshaiahwui eina pharā khamaron 
Ithi-elwui nao, Ma-aseiahwui nao, Kolaiahwui nao, Pedaiahwui nao, Joedwui 
nao, Meshullamwui naomayara Salluna. 

8Awui thili Gabbai, Sallai, ashi shāchishat maga̱da chishatna. 

9Zichriwui nao Joelna yangkhame sai; kala keinung chiwui yangkhame 
kakhaneva̱ Hassenuahwui nao Judahna. 

10Pāngmonbingwui eina: Jachinwui eina Joiaribwui nao Jedaiah, 

11Ahitubwui eina pharā khamaron Meraioth, Jadokwui nao, Meshullamwui nao, 
Hilkiahwui naomayara Seraiahna Varewui shimli khayangabingwui 
khamungana; 

12kala shim chiwui otram khangatha̱ athumwui achinā ngarā shāchishat maga̱da 
khanina. Kala Malchijahwui eina pharā khamaron Pashhurwui nao, 
Zechariahwui nao, Amziwui nao, Pelaliahwui nao, Jerohamwui naomayara 
Adaiahna, 

13kala achinā ngarā shimkhurwui akui shākhani hangmatida khanina; kala 
Immerwui eina pharā khamaron Meshillemothwui nao, Ahazaiwui nao, 
Azarelwui naomayara Amashsai, 

14kala athumwui achinā ngarā rai kapingbing shākha maga̱da chishatna; 
athumwuitungli yangkhame chi Haggedolimwui nao Zabdielna. 

15Levipashi: Bunniwui eina pharā khamaron Hashabiahwui nao, Azrikam, 
Hasshubwui naomayara Shemaiahna; 

16kala Varewui shim ayarshong ot kasāwuitungli khalei Shabbethai eina Jozabad 
Leviwui khareiya khanina; 

17Asaphwui eina pharā khamaron Zabdiwui nao, Micahwui naomayara 
Mattaniahna ningkashi khami seihāwui haophokkhami kathāna sai; kala 
Bakbukiahna achinā ngarāwui alungli kakhanena; kala Jeduthunna pharā 
khamaron nao Galal, Shammuawui nao Abdana. 

18Kathara keinungli khalei Levibing saikora shākhani hangchishatta matina. 

19Ngavei khamayonbing: Akkub, Talmon kala ngavei khamayona athumwui 
achināngarā shākha hangshinida khanina. 

20Khangatei Israelnaobing, pāngmonbing, Levinaobingna kachichā shimlui 
khalei Judah keinungbingli pama. 

21Kha khorum khavai shimwui otram khangatha̱bingna Ophelli pama, kala Ziha 
eina Gishpana athumwuitungli yangkhame sai. 

22Jerusalemli khalei Levibingli yangkhame chi Asaphwui eina pharā khamaron 
Micawui nao, Mattaniahwui nao, Hashabiahwui nao, kala Baniwui naomayara 
Uzzina; Varewui shimli laa kasābing chi athumna. 

23Kaja athumwui pongli awungawui eina kakaso lei, thangthangwui mikhangayi 
chi laa kasābingwui vang mi. 

24Judahwui naomayara Zerahwui eina naobingwui eina kharā Meshezabelwui 
nao Pethahiahna mibingwui mathun sāda awungawuili pama. 

Jerusalem Ayarli Somkapambing 

25Kha kha̱li athumwui lui vāzāda pamda khalei, Judahwui mibing kaikhana 
Kiriath-arba eina chiwui kha̱bingli pama, Dihon eina chiwui kha̱nganaili, 
Jekabzeel eina chiwui kha̱nganaili, 

26Jeshua, Moladah, Beth-peletli, 

27Hazar-shual, Beer-shebali, kala chiwui kha̱ nganaibing, 

28Ziklagli, Meconahli kala chiwui kha̱nganaili, 

29En-rimmon, Zorahli, Jarmuthli, 

30Zanoah, Adullam kala chiwui kha̱nganai, Lachish kala chiwui luipambingli, 
Azekah kala chiwui kha̱nganaili pama. Chiwui vang Beer-sheba eina thuilaga 
Hinnomwui tampāk peida rāmrah sāpama. 

31Benjaminwui mibingna Geba eina thuilaga Michmash, Aija, Bethel kala chiwui 
khanganai, 

32Anathoth, Nob, Ananiah, 

33Hazor, Ramah, Gittaim, 

34Hadid, Zeboim, Neballat, 



907 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

35Lod kala Onoli them kathemwui tampākli soma. 

36Kala Judahli khalei Levibing kaikha Benjaminshili azanghaowa. 

Nehemiah 12 

Pāngmonbing eina Levinaobing 

1Hi She-alti-elwui nao Zerubbabel eina Jeshuali ngasokhaunga pāngmonbing 
kala Levinaobingna: Seraiah, Jeremiah, Ezra, 

2Amariah, Malluch, Hattush, 

3Shecaniah, Rehum, Meremoth, 

4Iddo, Ginnethoi, Abijah, 

5Mijamin, Ma-adiah, Bilgah, 

6Shemaiah, Joiarib, Jedaiah, 

7Sallu, Amok, Hilkiah, Jedaiah. Hibing hi Jeshuawui atamli leikasā pāngmonbing 
kala athumwui achinā ngarāwui akhokabingna. 

8Kala Levibing: Jeshua, Binnui, Kadmi-el, Sherebiah, Judah, kala Mattaniah, 
achinā ngarāli ngasoda ningkashi khamiwui laa kasāli thānmi. 

9Kala Bakbukiah eina Unno athumwui achinā ngarāna kāroda nganinga. 

10Jeshuana Joiakimwui avāva̱na, Joiakimna Eliashibwui avāva̱na, Eliashibna 
Joiadawui avāva̱na. 

11Joiadana Jonathanwui avāva̱na, kala Jonathanna Jaddu-awui avāva̱na. 

12Kala Joiakimwui atamli pāngmonbingwui avāva̱ ngarā shimkhurwui 
wungva̱bingna: Seraiahshiwui Meraiah; Jeremiahshiwui Hananiah, 

13Ezrashiwui Meshullam; Amariahshiwui Jehohanan; 

14Malluchishiwui Jonathan; Shebaniahshiwui Joseph; 

15Harimshiwui Adna; Meraiothshiwui Helkai; 

16Iddoshiwui Zechariah; Ginnethonshiwui Meshullam, 

17Abijahshiwui Zichri; Miniaminshiwui, Moadiahwui Piltai; 

18Bilgahshiwui Shammua; Shemaiahshiwui Jehonathan; 

19Joiaribshiwui Mattenai; Jedaiahshiwui, Uzzi; 

20Sallaishiwui Kallai; Amokshiwui, Eber; 

21Hilkiahshiwui Hashabiah; Jedaiahshiwui Nethanel. 

Pāngmon eina Levinaobing 

22Levipashiwuina, Eliashib, Joiada, Johanan, kala Jaddu-awui atamli avāva̱ ngarā 
shimkhurwui kharara amingbing hi kapihaida lei; kala Persiawui Dariusna 
munglakha eina tangda pāngmonbingwui chila kapihaidalei. 

23Leviwui naomayarabing, avāva̱ ngarā shimkhurwui wungva̱bing Eliashibwui 
nao Johananwui eina tangda Thotrinchānwui Lairikli kapihaisai. 

24Levinaobingwui akhokabing: Hashabiah, Sherebiah, kala Kadmielwui nao 
Jeshua athumwui chinao ngarāli ngasoda Varewui mi Davidna kaso kahai 
athishurda mai yangngasungda nganinglaga ningkashi eina seihā kasā atamli 
tanglenda hāngngaroka. 

25Mattaniah, Bakbukiah, Obadiah, Meshullam, Talmon, kala Akkub athumna 
ngavei khamayona sāda ngaveiwui zātshimli raikān sāmi. 

26Hibing hi Jozadakwui nao Jeshuana kapharā Joiakimwui thotli, kala Nehemiah 
rammungawui atamli, kala Ezr pāngmon kapimewui thotli kashokna. 

Phākhowui Dharkat 

27Jerusalemwui phākho dharkatli kortar, tingteilā, kala lyre singda khamathān, 
sokachikat kala laa kasā eina ngasoda dharkat mayon khavai athumna 
Levinaobingli apam saikorawui eina hokhuida Jerusalemli khuirā ngasaka. 

28Kala laa kasābingwui naomayarabing Jerusalem kuikhamarei pamwui eina, 
kala Netophathwui kha̱ kha̱ eina rākazipa; 

29kala Beth-gilgalwui eina kala Gebawui eina Azmavethwui eina rai, kaja laa 
kasābingna Jerusalemwui kuikhamareili athum khalattawui vang kha̱ tāsai. 

30Pāngmonbing kala Levinaobingna athum khalatta tharkhuiya; kala athumna 
mibing kala ngavei kala phākho tharngasaka. 

31Chiwui thili ina Judahwui wungnaobingli phākhotungli thānkai, kala kānglup 
khani sāda ningkashi mida kuizata. Kala akhashina yāshong Thothap Ngavei 
vāk; 

32kala athumwui thili Hoshaiah eina Judahwui wungnaobing ngakaipak, 

33kala Azariah, Ezra, Meshullam, 

34Judah, Benjamin, Shemaiah, kala Jeremiah, 

35kala pāngmonwui naobing kaikha talla̱ khongda ngasozata: Asaphwui nao 
Zaccurna pharā khamaron Micaiah, Mathaniah, Shemaiah, Jonathanwui nao 
Zechariah; 

36kala achinā ngarā, Shemaiah, Azarel, Milalai, Gilalai, Maai, Nethanel, Judah, 
kala Hanani athumna Varewui mi Davidwui laawui akap-akai zangda, kala 
kathema Ezrana athumwui mangāshong zata. 

37Ura̱ Ngaveili David keinungwui chonchak eina athumna angatar eina ngaveili 
ngareikai kala zingshoshong Davidwui shim atungli Tara̱ Ngavei eina tangda vai. 

38Ningkashi laa kasā khum khangatei akha china uishong vai, kala mi ngayarpak 
ina ngasoda, phaklāngwuitungli, Sharkha̱wui Raikānphung tungli vāda 
Khamashā phakoli vai; 

39kala chiwui eina Ephraimwui Ngaveitungli kala Kachama Ngavei eina Khai 
Ngavei kala Hananelwui Raikānphung, Shākhawui Raikānphungwui eina Yao 
Ngavei chili shurvai; kala athumna Raikānwui Ngaveili ungnganinga. 

40Chithāda ningkashi khamiwui kānglup khanini chi Varewui shimli nganinga, 
kala otshinme ngakaipakna ili ngasoi. 

41Kala pāngmon Eliakim, Ma-aseiah, Miniamin, Micaiah, Eli-o-enai, Zechariah, 
kala Hananiah athumna talla̱ eina ngasozata; 

42kala Ma-aseiah, Shemaiah, Eleazar, Uzzi, Jehohanan, Malchijah, Elam kala Ezer 
athumla zanga. Kala Jezrahiahna kathāna sāda laa kasābing china laa sai. 

43Kala chithang athumna hakmahālak eina pha̱kaphayā sāda mathāna, kaja 
Varena athumli mathān ngasaka; sha̱naobingla, naoshinaobingla 
mathānshunhaowa. Kala Jerusalemwui khamathān chi apam katāva̱ eina tangda 
shāvai. 

Pāngmon eina Leviwui Yur 

44Chithang zātshim yangmi khavai, vākshot, matheikhare athei, tithe saikora 
kazipmi khavai, ainwui athishurda pāngmonbing eina Levibingwui sharuk 
ngayarmi khavai keinungli khalei lam athishurda mi phāsanga; kaja otram 
khangatha̱ pāngmonbing eina Levinaobingli Judahna ningyāng unglakhaowa. 

45Kala David eina anaomayara Solomonna kaso kahai athishurda laa kasābing 
eina ngavei khamayonabingna tharkakhui thāda athumna tharkhuida athum 
Varewui otram khangatha̱ sapapama. 

46Kaja Davidwui thotli kala achālakha Asaphwui thotli laa kasābingwui kathān 
akhoka leisai, kala masotlaa kala Vareli ningkashi eina ngasoda masochikata. 

47Chiwui vang Zerubbabel eina Nehemiahwui thotli Israel saikorana laa 
kasābing eina ngavei khamayonabingwui vang thangthangwui yar misai; kala 
Levinaobingwui yar athumna ngateida mi; kala Levinaobingna Aaronwui 
naomayarabing wui vang ngayarshokmi. 

Nehemiah 13 

Kha̱mibingwui eina Ngatei khangasak 

1  Chithang, mibingna shākhavai athumna Moseswui lairikwui eina pai; kala chili, 
Ammonnaobing nilala, Moabnaobing nilala, Varewui yarui kazipli 
mazangpailakmana da kapihaisai; 

2kaja athumna Israelnaobingli samkaphang tharan kashakazāla tara̱la 
mamimana; kha athumli khonshi khavai Balaamli phāsanga, chithālala 
ithumwui Varena khonkashi chi sokhami ngachei ngasaka. 

3Mibingna ain chi kashā tharan, athumna yur kateiwui ara̱-azā saikora Israelwui 
eina ngatei ngasakhaowa. 

Nehemiahna Ngachei khangasak 

4Hi mashokranglakha, ithum Khorumshimwui zātshimli kapangsang kahai 
pāngmon Eliashibna Tobiahli khamashit wui vang, 

5zātshim kahakva akha Tobiah wui vang sāmathāda ngarānhaisai; khare 
kachāng rākachigata zāt, nganamkaphā thao, thongthāng, māngumwui tithe, 
drakhāthei, thao, hikathāthā, kaso kahai athishurda Levi shili, laa kasābingli, 
khāmong khamayonabingli khami, kala pāngmonbingli rākachigat ot saikora 
shim chili haihaisai. 

6Hithāmahunglakha I Jerusalemli mapamsāmana, kaja Babylonwui awunga Ar-
ta-xerxeswui thumrāda kakhane kum I awungawuili vahairasai. Atam khaleilaga 
awungali khamayā pokhuilaga, 

7Jerusalemli hanunga, kala Varewui shim kayanglungli Eliashibna Tobiahwui 
vang kā akha ngarānkhami makaphā chi ina ungtheihaowa. 

8Kala I malungvātnahaida Tobiahwui thongthāng saikora ayarli 
horshokmiserhaowa. 

9Kala ina kakaso athishurda athumna shim chi samathākhui; kala chili Varewui 
khorkhongli ngasoda muisakchigat eina nganamkaphā thao chi khuiungluishita. 

10Kala Levinaobingwui yarla athumli mamimana kajila ina theihaowa, chiwui 
vang eina, chili ot sākasā Levinaobing eina laa kasābing athum ichichāwui luili 
yāmvāserhairasai. 

11Chieina ina otva̱bingli kaharda, “Khiwui vang Varewui shim chi horkahai 
khala?” da hānga. Kala ina athumli kazipkhuiserlaga kachichāwui pamli 
chipamsera. 

12 Chiwui thili zātshimli Judah saikorana māngumwui tithe, drakhāra̱ kala thaola 
khuirai. 

13Chiwui thili Shelemiah pāngmon, kapime Zadok kala Leviwui eina Pedaiah 
athumli zātshim chiwui lansingmebing sākhavai kapangsanga, kala athumwui 

ngachonme sākhavai Mattaniahwui nao Zaccurna kapharā Hananli phāsanga; 
kaja athum shitsangkapaibingna, kala athumwui achinā ngarāli ngayarmi 
maronki kaji athumwui otna. 

14O iwui Vare, hiwui pongli ili kaphaningungmilu, kala iwui Varewui shimwui 
vang kala ali otram khangatha̱wui vang ina khamathā ot sākahai chi 
mayangkheimihaialu. 

15  Atam chitharan Judahwui mibingna sabbaththang drakhāra̱ kasur ina thei 
kala gadhāli māngum shaksālaga kachuchung phungunga; kala drakhāra̱, 
drakhāthei, khaorāthei kala ot khangatateila sabbaththang Jerusalemli 
phungsanga; kala athumna kashakazā, ot khayor chitharan ina athumli 
hāngmathina. 

16Tyrewui mibing, keinung chili kapambingnala sabbaththang khaila, otyur 
khangatateila khuirāda Judahwui mibing kala Jerusalemli khaleibingli yorsanga, 

17Chiwui vang, ina Judahwui wungnaobingli kaharda hānga, “Makaphā ot sāda 
nathumna sabbath makhao khangasak hi khiwui vangkhala? 

18Navā ngarānala hithāda masāmala, kala ithumwuitungli, kala keinung hili 
ithumwui Varena makaphā saikora hi khuikharā maningmala? Laga sabbath 
sākhamakhao eina Israelwuitungli lungvat chungmeida rāngasakluili.” 

19Sabbath marāranglakha Jerusalemwui ngaveili tangmangkaphok tharan 
khāmongbing shungserphalungra, kala sabbathwui thimāngli shophalungra da 
ina kasoi. Kala sabbaththang kharitphun makhuirāpaimara da ina ngaveili iwui 
mi kaikha haihaowa. 

20Chiwui thili leihkhalonbing, kala ot khayorbing Jerusalemwui ayarli akha 
khanishida rāpisanga. 

21Kha athumli hāngmathinda ina hānga, “Khisāda nathumna ngavei mangāli 
pikhala? Hithaluishitakha nathumwuitungli ipang parra.” Chiwui eina thuilaga 
sabbaththang athum marāluilakthuwa. 

22Kala Levinaobingli, athum khalatta tharkhuilaga ngavei mayon khavai, kala 
sabbaththang kathar eina mayon khavai ina kasoi. Hila ili kaphaningungmilu, O 
iwui Varivara, kala nawui makhangachei leikashi china ili kahuimilu. 

23  Chiwui atamli Jehudinaobingna Ashdodwui, Ammonwui, kala Moabwui 
sha̱naoli khangakumla ina thei; 

24kala anaomayara ngayarpakna Ashdod tui matui, Judah tui mamatuitheila yur 
khagateiwui tui matuiya. 

25Chiwui vang ina khararda khonkashila khonshi, kashaola shaoda samla 
maokaphotmi; kala Varewui ming singngasakta, “Nathumna nathumwui 
naongalāva̱ ngarā athumwui naomayara ngarāli mangakum ngasakpaimara; 

athumwui naongalāva̱ ngarā nathum naomayara ngarāwui vang nilala, nathum 
khalatta wui vang nilala makhuipaimara.” 

26 “Israelwui awunga Solomonla hikathā sha̱naowui vang morei kasā 
maningmala? Yur saikorawui alungli awunga Solomon kathā maleimana, kala ali 
Varena leishi, kala Israel saikorawuitungli Varena ali awunga sāngasaka; 
chithālala, yur kateiwui sha̱naona alila morei sāngasaka. 

27Chieina ithumla nathumli nganāda yur kateiwui preinao kakhui eina makaphā 
chungmeida sāda ithumwui Vareli ithum mashitsangkapaiya ngasarala?” 

28  Kala Eliashibwui nao Jehoiada pāngmon khareina kapharā nao akhana 
Horonpa Sanballatwui arihā sāsai, chiwui vang eina ali ina kashamhaowa. 

29Athumli katheimilu, O iwui Vare, khikhalajila athumna pāngmonpam kala 
pāngmonbing eina Levinaobingwui tuingashitla sākhamangmihaira. 

30Chithāda sāda yur kateiwui otsak kachiva̱wui eina ina tharkhuida 
pāngmonbing eina Levinaobingli kachichāwui otpam chi sakāmiluishita; 

31kala retkahai atamli matheikhare athei pha̱khavaiwui vang thing ina 
ngarānmi. O iwui Vare, ili phaningungmi chinglu. 

Esther 

Esther 1 

Awungva̱ Vastina Awunga Ahasu-erusli Ngakaikashi 

1  Ahasu-eruswui thotli, kaja India eina thuilaga Ethiopia vāshungda ngalei 
shākha maga̱da shini khamunga Ahasu-erusna, 

2awunga sāda Susa keinungwui wungpamkhongli pamlakha, 

3ana mungda kakathuma kum wungnaobing, raobing, Persia kala Mediawui 
raimi kathānabing kala ngalei chiwui rammungabing saikorali zātkhān akha sai, 

4wungnaowui tekhamatei kashāng-kharei, kala awui ngam sākachithei zimiksho 
shākha hangchishatthangwui vang chithei. 

5Zimikshobing chi kākapei tharan, ngalei chiwui keinung Susali awungawui 
konung yāmgui kayāngli, zimiksho shinithangwui vang zātkhān sāda, kharā mi 
kachivali kharei kateo mateila lemmet misera. 

6Yāmgui alungli vat eina kasā kachara chonrān, kala khamanaka tāwon kazaira̱ 
eina kasā khamaying eina hungreoseowui hokthāng khavai lupāsāwui huishon 
sāsangda marblewui pakra̱bingli hokhai; kala sinā eina lupāsāwui pamkhongla 
porphyry, marble, mathāmeikap kaje pearl kala aman kasaka ngalung 
manātlaga hamkahaiwuitungli haihai. 

7Mangkhavai sināwui khorāmli kala ngatatei kaji khorām ayur eina 
mangngasaka, kala awungawui khalei athishurda wungnaona khamang 
drakhāra̱la mavātla mimanga. 

8Kala ainwui athishurda mangngasakta khipālikha tandi eina mashimānmana; 
kaja mi kachiva ningkachāng athishurda sāngasaklu da awungana awui 
konungwui otva̱bingli kakaso mihairasai. 

9Awungva̱ Vastinala, awunga Ahasu-eruswui konungli, sha̱naobingli zātkhān 
akha miya. 

10Kashinethang, zam mangmangda awungawui ning mahaiuda, Awunga Ahasu-
eruswui shimli otram ngathakhame ahonga, Mehuman, Biztha, Harbona, Bigtha 
eina Abagtha, Zethar eina Carkas, athum shinili, 

11yurbing kala wungnaobingli Awungva̱ Vastiwui azak chithei khavai 
awungva̱wui kuihon ngahonlaga awungawui mangāli khuirālu da kasoi; kaja ava 
ngatikri eina yangngailaka. 

12Kha awungva̱ Vastili rālu da ahongabingli awungana kasokhavā chi marāmara 
jihaowa. Chieina awunga malungvāthaowa, kala awui malungkhavāt chi ningli 
meikachui thāhaowa. 

13Chieina atam katheia thangkhameibingli awungana ngasana— kaja ain kasing 
kala mashun khaleibingli khangasan hi awungawui khangachāna, 

14Carshena, Shethar, Admatha, Tarshish, Meres, Marsena kala Memucan athum 
Persia kala Mediawui wungnao shini hina wungramwui kharebing sāthuda ali 
ngalempama—: 

15“Awunga Ahasu-eruswui kakaso athishurda ahongabingna vākahāng chili 
Awungva̱ Vastina masāthugada ainwui athishurda ali khi sārakhala?” 

16Chieina awungawui kala wungnaobingwui mangāli Memucanna hānga, 
“Awungva̱ Vastina awungamāngli maningla, kha wungnao saikoralila kala 
Awunga Ahasu-eruswui ngaleili khalei mi saikorali khangui sāhaira. 

17Kaja awungawui otsak hi preiva̱̱ saikorana theihaoda athum gahara ngarāli 
khayāmashiluimara, kala ‘Awunga Ahasu-erusna awui mangāli awungva̱ Vastili 
khuirā khavai kasolaga mavāmana’ da hāngra. 

18Aja Persia eina Mediawui philava̱bing awungva̱wui otsak hi shālaga 
awungawui wungnao saikorali hāngserda leira, kala chili khayāmakashi eina 
malungkhavāt kachungkha shokhaora. 

19Awungana phāra jiakha, Persia eina Mediawui ain akha sāda mangacheilakla 
leikhavai kakaso akha kapimihaoranu; chiya, Vasti Awunga Ahasu-eruswui 
mangāli marāluiaranu; kala awungana ali phākhamei sha̱nao khangatei akhali 
awungva̱ pam mihaoranu. 

20Chithāda awungawui kakaso chi wungram saikorali ngayaovā kahai tharan 
wungram chirikhawui preinaobingna athum gahara ngarā kharei kateolila 
khayāshiserra.” 

21Memucanna kahāng chi awungala, wungnao kateibingla mayāngaiserhaoda; 

22awungana wungram saikorawui rammung kachida kachichā ramtui kala 
kachicharam mayek eina kapilaga, mayarana ichichā shimkhurwui akhavā 
sāphalungra kala aramtui matuiphalungra da chithi chihovāserhaowa. 

Esther 2 

Estherna Awungva̱ Ngasā kahai 

1Otshotbing hiwui thili, Awunga Ahasu-eruswui malungkhavāt vankahai tharan, 
Vastina sākahai kala awuitungli hukum mikahai chi awungana phaningunga. 

2Chieina awungali otram khangatha̱ raobingna ali hānga, “Awungawui vang azak 
khamathā kachingva̱ ngalānaobing vāphākhuiranu. 

3Kala awungana wungramwui leikhai kachivali otva̱bing phāsanglaga, azak 
khamathā kachingva̱ ngalānao saikora kazipkhuida sha̱nao haikhavai 
wungramwui hiwui keinung Susali khuirāranu, kala shanaobingli yangkhame 

awungawui ahonga Hegaiwui pāngli hairanu; kala azak mathā khavaila 
samiranu. 

4Kala awungali ningyāng ungkhangasaka ngalāva̱ china Vastiwui mahut 
awungva̱ sāranu.” Tui china awungali ningyāng ungngasakhaoda ana chithāda 
sai. 

5Atam chitharan Susa keinungli Jehudi akha, aming Mordecai hoda Benjaminshi 
Kishna kapharā Shime-iwui naomayara Jairna kapharā nao akha leisai, 

6 Judahwui awunga Jeconiahli Babylonwui awunga Nebuchadnezzarna 
Jerusalemwui eina tukkhava atamli alila tukvānar kahaina. 

7Ana Hadassah kaja Esther kahova̱, awova̱wui naongalāva̱li nganaokai, kaja a 
ava̱la avāla maleimana; sha̱naopāva̱ hi ngatikri mathāshuna; kala awui ava̱ avā 
thikahai tharan, Mordecaina awuinao tākam eina nganaokhui. 

8Chieina awungawui hukhum kala kakaso chi chishāt kahai tharan, kala Susa 
keinungli ngalānao kachungkha khuirāda Hegaiwui pāngli sangkhami tharan, 
Estherlila awungawui konungli khuivāda sha̱naoli yangkhame Hegaiwui pāngli 
horsangmihaowa. 

9Ngalāva̱ china ali ningyāng ungngasakhaowa; kala ana awui azak mathākhavai 
thao, kashakazā ngaranmida awunga keinungwui eina otram khangatha̱ 
ngalānao shinili ngalāngda khangarān sāmi kala athumli phameikap kaje 
sha̱naobing pamkhavai chili haihai. 

10Estherna awui miyur kala theisā khipalongkhala kaji machitheimana, kaja 
Mordecaina chi mahānglaklu da ali hanghairasai. 

11Kala Esther kathāda lei, kathāda sāli kaji theikhavai Mordecaina thangkachida 
sha̱nao haikhavaiwui mangāli ayangchinga. 

12Awunga Ahasu-erusli samphang khavai, sha̱naobingwui ra̱khamayang atam 
athishurda, kachāng tharuk myrrhwui thaoh, kala kachāng tharuk 
sha̱naobingwui vang neokhavai thaohyur eina nganamkaphā otyur neolaga, 
ngalānao ava̱va̱wui atam ungkashung tharan— 

13ngalānao china awungawuili kazang tharan ana ningkachāng athishurda 
sha̱nao haikhavaiwui eina awungawui konungli khuizang khavai misera. 

14Ngazin zanglaga ngathorshong kakhane sha̱nao haikhavai Sha-ashgaz 
awungawui ahonga, awungawui angashirva̱bingli khayangawui pamli latunga; 
awungana ngalāva̱ chili ningchāngda aming eina kaho maningla awungawuili 
mazangluipaimana. 

15Awungawuili zangkhavai Abihailwui naongalāva̱, Mordecaiwui awova̱wui 
naongalāva̱ Estherwui atam khaung tharan, sha̱nao haikhavaiwui khamayona, 

awungawui ahonga Hegaina hāngkachithei maningla ana khangatei khikha 
mapomana. Chitharan Estherli kathei mi saikorana ali ngahānngaisera. 

16Awunga Ahasu-erusna mungda kashine kumwui kachāng kathara Tharao 
kachāng Estherli awui awunga konungli khuikazang tharan, 

17awungana sha̱nao khangateili lāngda Estherli leishimeikaphaowa, kala 
kachingva̱ katei saikorali lāngda awungawui mikyanli lukhamashan kala 
ngahānkhangai leihaowa, chiwui vang awungva̱wui kuihon ngahonmida 
Vastiwui pamli awungva̱ sāngasakhaowa. 

18Chieina wungnao saikoralila kala rao saikorali awungana Estherwui vang 
zātkhān kahaka miya. Chili lāngda wungrambing chili shai kokmi kala 
awungawui mikhangai lemmet yaowa. 

Mordecaina Awunga Mirin Kankhami 

19Kachingva̱bing chi kazip kakhane kakhui tharan, Mordecaina awungawui 
ngaveili pamsai. 

20Mordecaina kakaso athishurda, Estherna awui athei-asā kala yur nilala 
machitheilakmana; kaja nganuilakha Estherna Mordecaiwui kahāng khanganā 
thāda aruila chithada nganai. 

21Atam chitharan, Mordecaina awungawui ngaveili pamlakha, awungawui 
ahonga khāmongphei khamayona, Bigthan eina Tereshna malungvātta awunga 
Ahasu-erusli sāthat khavai khangarān sai. 

22Tui chi Mordecaina theihaoda ana Awungva̱ Estherli hānga, kala Estherna pao 
chi Mordecaina hānga da awungali hānghaowa. 

23Tui chi khangathing tharan mashungsāhaoda anili thingtungli phāshi 
sāhaowa. Kala hi awungawui miktāli Thotrinchānwui Lairikli kapisanga. 

Esther 3 

Hamanna Jehudibingli Shiman khavai Kasā 

1Saikora hi shokkahai thili Awunga Ahasu-erusna Agagwui Hammedathawui 
naomayara Hamanli awui pam khāngkāmida ali khangaso wungnao 
saikorawuitungli pamngasaka. 

2Kala awungawui rao ngaveili khaleibing saikorana ali kui mashunzangda 
khayāshisera; kaja awungana chithada sālu da kaso kahaina. Kha Mordecaina 
chithada masamana. 

3Chieina awungawui ngaveili khalei awungawui raobingna Mordecaili, 
“Kachiwui vang nana awungawui kakaso kaihaokhala?” da ngahāna. 

4Kala athumna ali thangkachida hānglala ana manganāsangthuda, ana kayākha 
sashapnikhala yangkhuirada Hamanli hānghaowa; kaja Mordecaina a Jehudina 
da athumli hanghairasai. 

5Kala Mordecaina kuila mamashunzangma kala khayāla mashi, kaji theilaga 
Haman malungkhavātna pemhaowa. 

6Kha ana Mordecaimāngli pāng maparngaimana. Mordecai hi khiyurkhala da 
athumna Hamanli hanghairasahaoda, Ahasu-eruswui wungram tongdali khalei 
Mordecaiwui yur Jehudi saikorali shimān khavai sai. 

7Awunga Ahasu-eruswui tharāda kakhane kum, Mayo kachāngwui kachāng 
khare eina thuilaga athumna Pur, chiya kalā khayang, Hamanwui mangāli 
thangkachida; kala kachāng kachida kachāng tharāda kakhane, Marun kachāng 
eina tangda athumna yangchinga. 

8Chiwui thili Hamanna Awunga Ahasu-erusli hānga, “Nawui wungram saikorali 
kachikathā miyur akha yaoyāng eina yurbingwui alungli pamdalei; athumwui 
ain yur khangatateiwui eina ngateihanghai, athumna awungawui ain 
mamayonmana; chieina athumli khāngkapam hi awungawui vang khikha 
kānkhana maleilakmana. 

9Awungana phāra jiakha, athum saikora shimān ngasak khavai hukhum akha 
milu; kala ina awungawui ot kasābingwui pāngli lupāsā talent thingthara 
sangmida awungawui lanshimli haimira.” 

10Chieina awungana mahor namkhavai khutop apāngwui eina khuishoklaga 
Agagwui Hammedathawui nao, Jehudili yangkashe Hamanli mi. 

11Kala awungana Hamanli hānga, “Pheisāla, mila nana phāra kaji chi sākhavai 
nawui pāngli horsang kahaina.” 

12Kachāng kharewui zimiksho tharāda kakathumathang awungawui 
kapimebingli hokhuilaga Hamanna kahāng athishurda hukhum akha 
kapingasaka; kala awungawui satrapbing kala ngalei saikorali khalei 
rammungabing, yurbingwui wungnaobing, ngalei kachiva̱wui mayek, kala 
ramramwui tui eina kapi ngasaklaga ngayao ngasaka; kala lairik chi Awunga 
Ahasu-eruswui ming eina kapilaga awungawui khutop eina mahor 
namsangsera. 

13Chithi chi phungmebingna awungawui leikhaibingli phungvai; kala kachāng 
kakhanewui zimiksho tharāda kakathumathang, thangkhawui alungli, Jehudi 
saikora, khararnaosan, sha̱nao kala naoshinao mateila shimit khavai, sāthat 
khavai, saikora yaitupthat khavai kala ngapon khavai chihovai. 

14Chithang sāki kaji chi ngalei kachiva̱li hangchitheida khangarān sākhavai lairik 
chi ngalei kachiva̱li chihovai. 

15Awungawui kakaso athishurda phungmebingna  thaklāk eina vāda ngaleiwui 
keinung Susalila kakaso chi mihaowa. Awunga eina Hamanna leishiri eina 
mangpama, kha Susa keinunga pa̱ngapāhaowa. 

Esther 4 

Mordecaina Estherwui Khangachon Kapo 

1Mordecaina shokkahai saikora chi theilaga, awui kachon serkhākta bora 
ngavailaga hotla neoda malung ringda panglāk eina chaplaga keinungli vai; 

2ana awungawui ngavei zangkhavaili vāshunga; kaja awungawui ngaveilungli 
bora kachon ngavailaga khipākha mazangpaimana. 

3Kala awungawui hukhum samkaphang ngalei kachiva̱li Jehudibingna malung 
ringlak eina chapngachāda khumpama kala sifada chapngakāna, kala athum 
kachungana hotla neoda bora ngavai. 

4Estherwui rao sha̱naobingna kala ahongabingna ali rākahāng tharan, awungva̱ 
chi malung ringlakhaowa, chieina ana Mordecaili awui bora kachon shinkhavai 
kashankachon chihovai; kha ana makhuithuwa. 

5Chieina ali otram ngatha̱mi khavai kahaiya, awungawui ahonga Hathakhli 
hokhuilaga, hi khi kasakhala, khiwui vang hitha kahaikhala da Mordecaili 
angahānkhui khavai kasoi. 

6Awungawui ngavei mangāli khalei kayang khamashā chili Mordecaili 
samphang khavai Hathakhna vai, 

7kala Mordecaina awuitungli shokkahai saikora ali hāngsera, kala Jehudibingli 
shimān khavai Hamanna awungali pheisā mirada ngashit kahai chila tāzak eina 
hānga. 

8Kala Estherli ungchitheida mathālak eina unghāngpai khavai, kala awungali 
vahānglaga awui mibingli mashimān ngasak khavai saklāk eina vāpolu da Susali 
ngayaokazat hukhum lairik chi akha mi. 

9Kala Hathakhna Mordecaiwui tui saikora Estherli unghāngsera. 

10Chieina Estherna Mordecaili pao mikhavai Hathakhli hithāda hānga, 

11“Kachikathā mayarnao nilala sha̱nao nilala awungana kaho maningla 
awungawui yāngkhuplungli zangakha ain akhamāng lei, saikorali sāthatserra, 
awungana sināwui khānthing chikasin mi china ringra kaji hi awungawui rao 
kala awui ramli khaleibingna thei. Kala ilila awungawuili zangkhavai mahomada 
thumrāthang kāhaira.” 

12Chieina athumna Mordecaili Estherna hāngkahai saikora ahānga. 

13Chieina Mordecaina Estherli unghāng khavai athumli hānga, “Jehudibing 
thiserhailaga, awungawui konungli pamda namāng yāmshokpaira da 
maphaningalu. 

14Kaja hikathā atamli nana kasaikha pamhaiakha, Jehudinaobingli ngachonmi 
khavai kala huimi khavai apam khangateiwui eina leisalapai, kha na kala 
navāwui shimkhurla shimānserhaora. Hikatha atamwui vang nali awungva̱ 
sākhangasakla honthei, khipāna theira?” 

15Chieina Estherna Mordecaili ngahānkā khavai athumli hāngchithei, 

16“Zatlu, Susali khalei Jehudi saikora phākhuida iwui vang kakhum eina pamlu; 
ngashun ngayā kathumthang khikha mazā mamangalu. I eina iwui rao 
sha̱naobingla nathumwui thāda khumra. Chiwui thili, ain maninglala ina 
awungawuili vāra; kala chili I thikha thihaira.” 

17Mordecaina unglaga Estherna kakaso kachiva̱ sāsera. 

Esther 5 

Awunga eina Hamanli Estherna Phazāt Kaho 

1Kakathumathang Estherna awungva̱wui sāri shaksālaga awungawui konungli 
zangda, awungawui kahaka kāli karoda khalei awungawui pamkhavai alungwui 
yangkhupli zangnganinga. Konungli zangkhavai shong ngareishokta awungana 
konungwui alungli wungpamkhongli pamsai; 

2kala awungva̱ Estherna ayarli khanganing chi awungana kathei tharan, ali 
awungawui mikyanli ngahānkhangai leihaoda awungana awui sinā khānthing 
tāngvai. Chieina Estherna vāda khanthingwui atonli asāza̱ya. 

3 Kala awungana ali, “Khisathukhala, Awungva̱ Esther? Nawui pokhangai 
khikhala? Iwui wungram tangkhai eina tangda mira” da hānga. 

4Kala Estherna hānga, “Awungana ningyang ungakha, awunga eina Hamanna ina 
awungawui vang ngarān kahai ngazin phazat chili kharāmilu.” 

5Chieina awungana, “Estherna ningkachāng athishurda awuili aphazā khavai 
Hamanli thākta ahokhuilu” da hānga. Chithāda awunga eina Hamanna Estherna 
ngarān kahai ngazin phazātli vai. 

6Athumna drakhāra̱ mangmamānda leilakha, awungana Estherli, “Nana khi 
pokhangai leikhala? Ina mira, nawui ningkachāng khi leikhala? Iwui wungram 
tangkhai eina tangdala ungshung ngasakra” da hānga. 

7Kha Estherna hānga, “Iwui pokhangai kala ningkachāng chiya: 

8Awungana ili leishimida, kala awungali ningyāng ungngasakta iwui 
ningkachāng ungshungmira jikha, awunga eina Haman akhama aniwui vang ina 

ngarān kahai ngazin phazāt chili rāzangmilu; kala akhama awungana kahāng 
thāda chili ina ponaora.” 

Hamanna Mordecai Sāthat khavai Kasā 

9Chithang Hamanna ning mathānthup ringphālak eina thuihaowa. Kha 
awungawui ngaveili Mordecaili kathei tharan, ana awui mangāli ngakarkathuila 
mangakarthui, khangacheela maleilak kaji chi theilaga Mordecaiwuitungli 
malungkhavātna pemtinghaowa. 

10Chithālala, Haman akhalatta malungkhavāt khānglaga shimli unghaowa; kala 
mi chihoda ngasotnaobing eina apreiva̱̱ Zereshli ahokhui ngasaka. 

11Kala Hamanna awui kashang-kharei saikora athumli hāngchithei, anaomayara 
ngarāwui mashing, awungana ali pam kāngasakta awui wungnaobing kala 
raobingwuitungli kachipam saikora hāngchitheisera. 

12Kala Hamanna hithāda hānglui, “Awungva̱ Esther eina tangda, awungali 
ngasoda khipālikha ana khangarān zātkhānli maholakmana, imāngli hoi. 
Akhamala awungali ngasoda ili phakazā holuida lei. 

13Chithālala, awungawui ngaveili kapama Jehudiwui Mordecaili theilakha eina 
tangda saikora china khikha ringkaphā maleilakmana.” 

14Chieina apreiva̱̱ Zereshna kala ngasotnao saikorana ali hānga, “Khuining 
hangphangā kajuiya tārong akha sālaga, Mordecaili phāshi sākhavai 
ngathorshong awungali ahānglu; laga ningmathānlak eina awungali ngasoda 
ngazin phazāt aphazālu.” Hāngda khalei china Hamanli ningyāng 
ungngasakhaowa, kala ana tārong chi sākhui ngasaka. 

Esther 6 

Awungana Mordecaili Khayākashi Khami 

1Chithang ngayā awunga mapivāpaithuwa; chieina phaningung khangayi 
kashoshok otshot, thotchan kapisang khavai lairik chi akhui khavai kasoi, kala 
awungali chibing chi pashok chitheiya. 

2 Kala awungawui ahonga khāmong mayonkasā Bigthana eina Tereshna 
Awunga Ahasu-erusli sāthat khavai kasāwui pongli Mordecaina kathāda 
hāngkhala kaji chi kapisanghaikasā samphanga. 

3Chieina awungana hānga, “Hiwui vang Mordecaili khi maikhayā maningakha 
khi khayākashi ot sāmihairakhala?” Awungawui otram khangatha̱bing china, 
“Awui vang khikhala masāmilakmana” da hānga. 

4“Yangkhupli khalei chi khipākhala?” da awungana ngahāna. Atam chichangli, 
awungawui keinung kayāngli Haman rāchamda leisai; kaja ana ngarān kahai 
tārongli Mordecaili phashi sākhavai awungali hangkida kharāna. 

5Chieina awungawui raobingna, “Kayangli Haman nganingda lei” da hānga. “Ali 
zangngasaklu” da awungana kasoi. 

6Hamanna zanga, kala awungana hānga, “Awungana ningyāng ungda mai 
kāngasak khangaiya mi chili khi samingayikhala?” Hamanna, “Ili lāngda 
awungana khipāli ningyāng ungrakhala?” da akhalatta chukmajaya. 

7Kala Hamanna awungali hānga, “Awungana ningyāng ungda mai kāngasak 
khangai mi chili, 

8awungana khangavai wungsāri, kala awungana katonga sigui kala awungawui 
kuihon khuirāranu; 

9kala awungawui ngammeikap kaje wungnao chili milaga, awungana mai 
kāngasak khangai mi chili ana shaksāmiranu; kala ngammeikap kaji mi china 
sigui shimenlaga awungawui konung khamashā kuimareida: ‘Awungana 
ningyāng ungda mai kāngasak khangai mili hithāda sāki kajina’ da vaozatra.” 

10Chieina awungana Hamanli hānga, “Thāklu, nana kahāng thāda wungsārila, 
siguila, khuilu kala awungawui ngaveili kapama Jehudi Mordecaili chithāda 
sāmilu; nana hāngtā kahai chi akhala machithathaialu.” 

11Chieina Hamanna wungsārila, siguila khuilaga Mordecaili shaksāmi, kala 
keinungwui khamashā kuimareidali, “Awungana ningyāng ungda mai kāngasak 
khangai mili hithāda sāmiki kajina” da vaozata. 

12Chiwui thili Mordecaina awungawui ngaveili ungpamhaowa. Kha Hamanna 
shimli totot unglaga wukkhanangnāhaida kuili kachon ungkuirunpama. 

13Kala Hamanna apreiva̱̱ Zeresh, kala ngasotnao saikorali awuitungli shokkahai 
saikora hāngchithei. Chieina thangkhamabing kala apreiva̱̱ Zereshna hānga, 
“Nana mangāli kongluiphok kahai Mordecai chi Jehudinaona jiakha, na ali 
mangasungrarmara, kha awui pāngli thisangra.” 

14Athum ngazek mahungda leilakha awungawui ahongabingna rālaga, Estherna 
ngarān kahai zātkhān chili Hamanli totot eina thānthuihaowa. 

Esther 7 

1Chieina awunga eina Hamanna awungva̱ Estherli ngasoda phazākhavai zanga. 

2 Kala kakhanethang, athumna drakhāra̱ mangmamānlakha awungana Estherli 
hāngluishita, “Khi pokhangai leikhala, Awungva̱ Esther? Chi nali mira. Kala 
nawui ningkachāng khi leikhala? Iwui wungram tangkhai eina tangda mira.” 

3Chieina Awungva̱ Estherna ngahānkai, “Awungawui mikyanli ili 
ngahanngaimiakha, O Awunga, kala awungali ningyāng ungngasakakha ina kapo 
hieina imanglā kahuimilu, kala iwui yur saikorawui manglā huimilu. 

4Kaja ithumli yorsanghaira, I kala iwui yurli, shimān ngasak khavai, sāthat 
khavai, kala yaitupthat khavai ngarānhaira. Ithumli rao mayarnao, sha̱nao, 
sākhavai yorsangsi kaje, ina chingri mahaimara; kaja ithumwui kachotkachāng 
chi awungawui kashimānli chāng matampaimana.” 

5Chieina Awunga Ahasu-erusna Awungva̱ Estherli, “Hikathā sākida kaphaning 
mi chi khipākhala, kala kali leilikhala?” da ngahāna. 

6Estherna hānga, “Yangkashe! Makaphā-makhayā Haman hina!” Chieina awunga 
eina awungva̱wui mangāli Haman ngacheeshunhaowa. 

7Kala awungana malungvātnāhaida phazātwui eina ngakarthungthuilaga 
konungwui yāmguishong vāhaowa; kha Hamanna, ali awungana zakkashi 
sahenra kaji theihaoda, Awungva̱ Estherli amanglā kakanmi khavai 
popamhaowa. 

8Kala awungana konung yāmgui chiwui eina athumna drakhāra̱ 
mangkhavaipamli hankhaung eina, Estherwui pamkhavaipamli Hamanna 
ngakhumsanghailaga leisai; chieina awungana, “Iwui shimli I leilagala 
awungva̱li eina tangda ana makaphā saga kajila?” da hānga. Awungana chi 
hangkhaleoda, athumna Hamanli mai rommihaowa. 

9Kala awungawui otram khangatha̱li kazang ahonga Harbonana, “Chili lāngda 
awungali mathi khavai hāngkhame Mordecaiwui vang, Hamanna ngarān kahai 
khuining hangphangā kajui tārong chi Hamanshiwui shimli sāhaili,” da hānga. 

10“Ali chili phāshi sahaolu” da awungana hānga. Chiwui vang Mordecaiwui vang 
sākahai tārong chili Hamanli phāshi sāhaowa. Chiwui thili awungawui 
malungkhavāt nemhaowa. 

Esther 8 

Jehudibingna Ringkhavai Khangarar 

1Chithang zimik, Awunga Ahasu-erusna Jehudili yangkashe Hamanwui shimlui 
Awungva̱ Estherli mihaowa. Kala Mordecaina awungawui mangāli vai, kaja 
Mordecai ani khishokkhala kaji Estherna hānghaowa; 

2kala Hamanwui eina khuikahai mahor namkhavai khutop chi awungana 
khuishokta Mordecaili mi. Kala Estherna Mordecaili Hamanwui shimlui akhavā 
sāngasakhaowa. 

3Chiwui thili Estherna awungali hāngluishita; kala Agagwui Hamanna 
Jehudibingli zakshilāk eina sākhavai khangarān chi ngacheimi khavai, apheili 
singda chapsasui poi. 

4Kala Awungana awui sinā khānthing Estherli tāngkhami eina, 

5Estherna ngakarthuida awungawui mangāli nganinga. Kala “Kalikha hina 
awungali ningyāng ungngasakta, kala awungawui mikyanli ili 
ngahanngaimiakha, kala otsak hi awungawui mangāli mashungakha, kala ina 
awui mikyanli ningyāng ungngasakakha, awungawui ngalei saikorali khalei 
Jehudibingli sāthat khavai Hammedathawui nao Agagwui Hamanna kapi kahai 
chi khuishokmi khavai kakaso akha kapimilu. 

6Kaja iwui mibingli kalāshāt rāki kaji chi ina kararan eina khāngpamrakhala? 
Maningakha iwui mibing sākashimān chi ina kathāda yangrarrakhala?” da ana 
hānga. 

7Chieina awunga Ahasu-erusna, Awungva̱ Esther eina Jehudipa Mordecaili 
hānga, “Yanglu, Hamanwui shimlui ina Estherli mihaira, kala Hamanna 
Jehudibingli pāng parra jihaoda, ali athumna phāshi sāhaira. 

8Ara nanina Jehudibingwui vang kapi khangai chi awungawui ming eina 
kapilaga shoi khutop eina mahor nampaira; kaja awungawui ming eina kapi 
kahai kala awungawui khutop eina mahor namkahai chi mangacheiluipaimana.” 

9Atam chili kachāng kakathuma, Kharam kachāng, zimiksho maga̱da 
kakathumathang, awungawui kapimebingli hokhui; kala Jehudiwui pongli 
Mordecaina kakaso athishurda lairik akha kapida satrapbing, rammungabing, 
kala India eina thuilaga Ethiopia vāshungda khalei ngalei apamwui 
wungnaobing, ngalei shākha maga̱da shinili kachichāramtui kala mayek eina, 
kala Jehudibinglila athumwui tui kala mayek eina kapilaga chiphunvāsera. 

10Lairik chi Ahasu-erus awungawui ming eina kapida awungawui khutop eina 
mahor namlaga, wungnao siguili shaksāda kala awungawui otsakli katonga 
kathathāka sigui tonglaga kaphungabingli chihovāserhaowa. 

11Chili, keinung kachiva̱li khalei Jehudinaobingna kazipkhuida athumwui mirin 
kankhavai, kachikathā yurwui maningakha ngaleiwui raimina athumli kala 
athumwui preinaosanli rāngararda thongthāng ngapon khavai kharā tharān 
ngarar khavai, sāshimān khavai, sāthat khavai awungana khamayā mi, 

12hibing hi Awunga Ahasu-eruswui ngaleili thangkhawui vang kachāng tharāda 
kakhane, Marun kachāngli sākhavaina. 

13Kapi kahai hukhum hi ngalei kachiva̱li ava̱va̱ miki kajina, kala yur saikorali 
chishāta, kala Jehudibingna athumwui yangkashebingli athut khuikhavai 
chithang khangarān sāki kajina. 

14Chiwui vang eina pao phungmebingna awungawui otsakli katonga kathathāka 
sigui tonglaga awungawui hukhum athishurda thāklak eina apam kachida 
ngayaovai, kala Susa keinunglila hukhum mihaowa. 

15Chiwui thili Susa keinung ringphāda mathānda ngavaoda leilakha, Mordecaina 
wungnao sāri khamayinga kala kachara sāri ngavaida, sinā kuihon kahakva̱ 

ngahonlaga tāwon kachon khamanaka hungreoseo sāri shaksāda awungawui 
eina shoka. 

16Jehudibingna ringphāda mathanlakhaowa kala maiyāronghaowa. 

17Kala ngalei kachida, keinung kachida, awungawui tui kala kakaso vākashung 
pamli Jehudibingna ringkaphā khamathān eina ngasoda zāt khānglaga 
lumlaopama. Kala ngalei chiwui yur kachungkhana athumla Jehudina da 
vaoshoka; kaja athumna Jehudinaobingli khangachee leihaowa. 

Esther 9 

Jehudibingna Yangkashibingli Shaokathat 

1Chitharan kachāng tharāda kakhane, Marun kachāngwui zimiksho tharāda 
kakathumathang, awungawui kakaso athishurda sāki kaji Jehudibingli sāmira 
da leikasā chi, ngacheilaga yangkashebingli Jehudibingna khayuiya zimiksho 
ngasāhaowa, 

2Awunga Ahasu-eruswui ngalei saikorali vāpeida khalei Jehudibingna 
athumwui keinung kachida kazipkhuilaga, athumli saza̱kida kasābingli sāmi 
khavai ngarānhaowa. Khipānakha Jehudibingli mangasunglengthuwa, kaja 
athumli khangachee chi yur saikorali raza̱haowa. 

3Ngalei chiwui wungnaobing, rammungabing, satrapbing kala wungnao 
otshinmebing saikorana Jehudibingli ngachonmi, kaja athumwuitungli 
Mordecaili khangachee rāshungserhaowa. 

4Kaja awungawui shimkhurli Mordecai hakmahālak kahai sathuihaowa, kala 
ngalei saikora vāpeida awui mingkhamayāng ngayaovāhaowa; kaja Mordecai 
kaho mipawui pangshap reikhangai reisanghaowa. 

5Chithāda sāda Jehudibingna, athumwui yangkashe saikorali raighai eina 
sāthatta athumli shimān ngasaka, kala athumli yangkashebingli athumwui 
ningyāngkhaung sākhui. 

6Susawui keinungmānglila Jehudinaobingna mi shāphangā shaothata, 

7kala sākathat chili Parshan-datha, Dalphon kala Aspatha, 

8kala Poratha, Adalia, Aridatha, 

9Parmashta, Arisai, Aridai kala Vaizatha, 

10Hammedathawui naomayara Jehudili yangkashe Hamanwui anaomayara ashi 
tharā; kha athumwui ot mangaponkhuimana. 

11Chithang ngalāngda ngalei chiwui keinung Susali sāthat kahai mashing chi 
awungali ahānga. 

12Kala awungana Awungva̱ Estherli hānga, “Ngaleiwui keinung Susali 
Jehudibingna, mi shāphangā kala Hamanwui naomayarabing athum tharā 
zangda sāthathaira. Khangatei apam awungawui ngalei katongali khi 
sāhairakhala? Ara nawui pokhangai khi leili? Kala khi ningchāngluifakhala? Ina 
ungshungmira.” 

13Chieina Estherna hānga, “Awungana ningyāng ungakha, aja kasā thāda 
akhama Susa keinungli leida khalei Jehudibingna salui khavai khamayā milu. 
Kala Hamanwui naomayarabing tharā chili tārongli hokthang ngasaklu.” 

14Chieina chila sākhavai awungana khamayā mi; Susali kakaso akha sai, kala 
Hamanwui nao tharā chi tārongli hokthanghaowa. 

15Susali khalei Jehudibingna, Marun kachāngwui tharāda khamatethang 
kaziplaga Susali mi shākathum sāthata, kha athumwui ot mangaponkhuimana. 

16Awungawui ngaleibing khangateiwui Jehudibingnala athum khalatta 
kankhavai kaziplaga yangkashibingwui eina khangachee suikatā samphanga, 
kala athumli yangkakharinga yangkashebing thing hangshinida phangā sāthata; 
kha athumwui ot mangaponkhuimana. 

17Chi Marun kachāngwui zimiksho tharāda kakathuma thangna; kala tharāda 
khamatethang chi ngasāmkhuida zātkhān kasā kala khamathān zimiksho akha 
sāngasaka. 

18Kha Susali kapam Jehudibingna tharāda kakathuma thangla, tharāda khamate 
thangla kazipta tharāda kaphangāthang chi ringkaphā eina ngasāmkhuida 
zātkhān kasā kala khamathān zimiksho akha ngasā ngasaka. 

19Chiwui vang eina kha̱-kha̱li kapam Jehudibingna, Marun kachāngwui tharāda 
khamatethang chi khamathānwui zātkhān kasā kala khamathāna zimiksho akha 
sāngasaka, kala akha eina akha ot khamathāthā mingaroka. 

Purim Phanit 

20Kala Mordecaina kashok hi lairikli kapihaida, Awunga Ahasu-eruswui ngaleili 
khalei Jehudibingli apam, khanailila katālila chithi chihovāsera, 

21kala kum kachida Marun kachāngli tharāda khamatethang eina tharāda 
kaphangāthang hi, 

22yangkashebingwui eina Jehudibingna khangasām samphanghaowa da, 
wukkakhanangwui eina ringkaphā samkaphang, sikafawui eina ngasāmkakhui 
samkaphangwui vang, kum kachida, khamathānwui phanit, akha eina akha 
khamathāthā ot mingarok khavai, kachāmabingli ngachonkhami hi sachinglu da 
hānga. 

23Chieina athumna sāphok kahai thāda, kala Mordecaina kapikhava thāda 
Jehudibingna sāchinga. 

24Kaja Agagwui Hammedathawui naomayara, Jehudi saikorawui yangkashe 
Hamanna Jehudibingli shimān ngasakta mutchao khavai Pur, chiya kalā yanga; 

25kha Estherna awungali khavā eina, Jehudibingli makaphā sākhavai khangarān 
chi awuitungli tāranu da kakaso kapihaoda, a kala naomayarabinglila tārongli 
phāshi saserhaowa. 

26Chiwui vang eina athumna phanit atam hili Purwui eina Purimda hoi. Kala 
chithi chili kapi kahahai, athumna chili ngasung kahai, kala athumwuitungli 
rakashoshok saikorawui vang, 

27Jehudibingna tharchigatta athum khalatta, ara̱-azā kala athumli rākazang 
saikora zangda, kapi kahai athishurda, kum kachida zimiksho khanithang hi 
makailakla mayonchingra, 

28kala zimiksho hi mayonchingra, shimkhur kachiva̱, ngalei kachiva̱, keinung 
kachiva̱, Jehudibingna Purimli horkahai masāmara, lah ara̱-azāwui thotlila hi 
phaningungchingphalungra. 

29Chiwui thili Awungva̱ Esther, Abihailwui naongalāva̱ eina Jehudipa 
Mordecaina Purim zātkhān hi mangachei khavai kasaka kakaso eina ngasoda 
kakhane chithi kapiluishita. 

30Ahasu-eruswui wungram ngalei shākha maga̱da shinili khalei Jehudi saikorali 
chingri kahai khamashungwui tui eina chithi kapida hānga; 

31chiya, Jehudipa Mordecai eina Awungva̱ Estherna kasoda Jehudibing kala 
athumwui ara̱-azāna athumwui khumkapam, kala chapkhangachā, Purimwui 
khanithang hi hāngkahai atam chili mayonphalungra. 

32Purimwui zatkhanābing hi Awungva̱ Estherwui kakaso eina kasāna, kala hi 
kapisanghaida lei. 

Esther 10 

Ahasu-erus eina Mordecaiwui Hakkhamahā 

1Awunga Ahasu-erusna lam kachida kala shamadrupheili khalei 
athumwuitungli shai khui. 

2Kala awui pangshap khamaling eina kasāsā, chi eina ngasoda awungana 
Mordecaili khangamkhareipamli khuikakā pong saikora hi Media eina 
Persiawui awungabingwui Thotrinchān Lairikli makapiserhaimala? 

3Kaja Jehudipa Mordecai hi Awunga Ahasu-eruswui thi kazangana, kala 
Jehudiwui ngachaili ngamshun eina leisai, kala achinā ngarā katongawui 
mangāli ngachānlak eina leisai; kaja ana awui yurwui vang phākhavai mang 
hotnai, kala athumli chingri kahai tuimāng eina hānga. 

Job 

Job 1 

Satanna Jobli Chāng Khayang 

1Uz ngaleili Job hoda mi akha leisai, ava shāt makālak kaja mashungrik kahai, 
kala Vareli ngacheeda makaphāli makazanga mi akhana. 

2Awui nao mayarnao shini kala sha̱nao kathum da leisai. 

3Awui yao thingshini, ut thing kathum, langon kaphunga mukkā shāphangā, kala 
gadhā ava̱ shāphangā leisai; kala raola kachungkha leisai; chithāda sāda 
zimikshoshong khalei saikorawui ngachaili a hakmeikapta leisai. 

4Anaomayara ngarāna kachichāshi shimli hounglaga ngatak ngatāda zāt 
khāngngatheichinga; kala azara̱ kathumli phāshak phazā ngarum khavai 
ahokhuikhui ji. 

5Kala athumna morkasong kupkahaiwui thili, Jobna athumli hokhuida 
tharngasakmichinga, kala ana ngathorthakva̱ ngakarthuilaga athumwui 
mashing athishurda rikkatāchigat pha̱kaphayā chigatmimi ji; kaja Jobna 
“Inaomayara ngarāna morei sāhailaga athumwui ningli Vareli khonshi kahaila 
leipai” da hānga. Jobna chithāda sāchinga. 

6  Thang zimikshokha hithāda shoka, Varewui naomayarabing PROHOwui 
mangāli akazipsera, kala Satanla athumli ngasovai. 

7Chieina PROHOna Satanli ngahāna, “Na kachiwui eina kharākhala?” 
Satanna PROHOli ngahānkāda hānga, “Okathuili zatung zatkhavāwui eina, kala 
chiwui alungli zatshang zatkatāwui eina kharāna.” 

8Chieina PROHOna Satanli hānga, “Na iwui rao Jobli machukyanghairala, kaja, 
okathuili shāt makakā; mashungrik kahai, kala Vareli ngacheeda makaphāwui 
eina ngareikathuiya mi a katha maleimana?” 

9 Chieina Satanna PROHOli ngahānkāda hānga, “Jobna aremali Vareli 
khangacheela? 

10Nana ali, awui shimkhurli, kala awui khalalei saikorali kuimareida arāp 
kachida masākhamhaimala? Nana awui otsakli somi, kala ram hili awui lan 
mataisangkhangai mataisangmi. 

11Kha arui nawui pāng khāngkāda awui khalalei saikorali saza̱lu, chieina ana nali 
maingātlak eina khonshira.” 

Jobwui Naomayarabing kala Lan Kashimān 



928 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

12Chieina PROHOna Satanli hānga, “Yanglu, awui khalalei saikora nawui 
pangshapli leihaira; kha achangle napāng masāza̱alu.” Chieina 
Satanna PROHOwui eina thuihaowa. 

13Thang zimikshokha, ama khararawui shimli anaomayara eina anao ngalāva̱ 
ngarā phāshak phāzāsai; 

14kala paome akhana Jobli rāhānga, “Mukvābingna luili seiot sāsai kala chiwui 
ngalemli gadhābing phāshaipamsai; 

15chitharan Sabeanaobingna rākaida khuithuiserhaira, kala raobinglila raighai 
eina sāthatserhaira, pao ungmi khavai imāng ngathikashokna.” 

16Ana hāngmahungda leilakha khangatei akhala ungrāsai, kala ana hānga, 
“Varewui mei kazing eina tāda yao saikora kala rao saikora chuithatserhaira; 
kala pao hi ungmi khavai imāng ngathikashokna.” 

17Anala hāngmahungda leilakha khangatei akhala ungrasai, kala ana hānga, 
Chaldeanaobingna ashang kathum sālaga utbingli rākuinamlaga 
homthuiserhaira, kala raobinglila raighai eina sāthatserhaira; pao hi mikhavai 
imāng ngathikashokna. 

18Ana matui mahungda leilakha khangatei akhala ungrāsai, kala ana hānga, 
“Nanaomayara ngarā kala nanaongalāva̱ ngarā amawui shimli phazā phāshakta 
leilakha; 

19yanglu, lamhāngwui eina siphan panglāk eina phanungda shim chiwui 
achithek matili ungngaphita china naongarābingli tākrorda athum thiserhaira; 
kala pao hi mikhavai imāng ngathikashokna.” 

20Chieina Jobna ngakarthuida awui khangavai kachon serkhāklaga kui sihaida, 
ngaleili ngakhumshām zanglaga khoruma. 

21Kala ana hānga, “Khamasai eina I ishāva̱wui naopam eina shoka, kala khamasai 
eina ina hanungra; PROHOna mi kala PROHOna khuithuihaira; PROHO mingli 
soranu.” 

22Saikora hili Jobna morei masāmana, lah Vareli khanguila maphenmana. 

Job 2 

Satanna Jobli Chāng Yangluiya 

1Latluida thang zimikshokha Varewui naomayarabingna PROHOwui mangāli 
akazipsera, kala Satanla athumli ngasovāda PROHOwui mangāli anganinga. 

2Kala PROHOna Satanli ngahāna, “Na kachiwui eina kharākhala?” Chieina 
Satanna PROHOli ngahānkāda hānga, “Okathuili zatung zatkhavāwui eina kala 
chiwui alungli zatshang zattā kasāwui eina kharāna.” 

3Kala PROHOna Satanli hānga, “Na iwui rao Jobli machukyanghairala, kaja 
okathuili shāt makakā kala mashungrik kahai, Vareli ngacheeda makaphāwui 
eina ngareikathuia mi katha maleimana? Nana ali maram maleila shimān khavai, 
ili hānglala aruila ana ningsa ngaziplak eina nganingtitta lei.” 

4Chieina Satanna PROHOli ngahānkai, “Ahuiwui vang ahui! Mi akhana awui 
mirinwui vang khalalei saikora chihoshapra. 

5Kha ara nawui pāng khāngda awui ara̱-arā kala aphili sāza̱lu, chieina ana nali 
maingātlak eina khonshira.” 

6Kala PROHOna Satanli hānga, “Yanglu, a nawui pangshapli leihaira; awui 
manglāva makhuipaimara.” 

7Chieina Satanna PROHOwui eina thuihaowa, kala Jobli pheimayā eina thuilaga 
kuitungyāng kāshungda moksā shokngasaka. 

8Kala ana hamkai akha khuilaga asasak eina hotkazamda hotlāli ngaleopama. 

9Chieina apreiva̱na ali hānga, “Arui eina tangda ningsāngaziplak eina 
nganingtitfala? Vareli khonshilaga thihaolu.” 

10Kha ana apreiva̱li hānga, “Nala mangkhama̱ sha̱nao akha thāda matuili. 
Ithumna Varewui eina khamathāva samphanglaga makaphāva 
masamphangsila?” Saikora hilila Jobna amorchai eina morei masāmana. 

Jobwui Ngasotnao Kharā 

11Chitharan Jobwuitungli makaphā kachotkachāng kharā saikora hi shālaga 
awui ngasotnao kathum rai, athumna kachichāpamwui eina rai, Temanwui 
Eliphaz, Shuhiwui Bildad kala Naamahwui Zophar. Athumna awui kachot 
phungngarumda ning ringpha khavai ngasopamsa da atam akha kakkhui. 

12Kala athumna katāva̱ eina ali kathei tharan; ali mamachutrarthuwa; kala 
athumna akhon panglāk eina shokta chapsasuihai; kala athumna khangavai 
kachon serkhākta chifa kazingramshong horkāda athumwui kuitungli chairora. 

13Kala athumna ngashun shini, ngayā shini da ngaleili pamlaga ali ngasopama, 
kala khipānakha ali tuikhurkha mahāngmana; kaja athumna awui kachot chi 
hakmahālak theikhui. 

Job 3 

Jobna Vareli Khangayāt 

1  Hiwui thili Jobna matuiphokta awui kapharā zimiksholi khonshi. 

2Kala Jobna hānga: 

3  Ili kapharā zimiksho, kala ‘naomayara akha vaihaira’ da kahāng ngayā 
shimanhaoranu. 

4Zimiksho chi tangkhamang ngasaranu! atungshongwui Varenala chi 
maphāzataranu, kahornala mahormiaranu. 

5Kazingkashi kala tangkhamangna khuihaoranu, Muiyāna chiwuitungli 
ngapānphinranu; ngashunwui tangkhamangna ngachee ngasakranu. 

6Chithang ngayā chi tangmangting kahaina tangmangphinhaida, zingkumwui 
khamathan zimikshobing chili mangarumaranu, kachāngwui chāngshānlila 
mazangaranu. 

7Mha, chithang ngayā kashuma ngayā ngasāranu; khamathānkhon mashāranu. 

8Leviathanli kasingabing laivā kathembingna zimiksho chili khonshiranu. 

9Chithang zingthanlamwui sirābingla tangkhamang ngasāranu; kahor phālala 
akhanida maleisāranu, chithang zingthanlamwui kahor kashokla matheiranu; 

10khikhalajila chithang ishāva̱wui naopam khāmong mashungmihaithuwa, 
imikwui einala malungkharing mathummihaithuwa. 

11Pharākhaleoda khisāda I mathithu, naopamwui eina shokta khisāda 
makānthuihaisāthu? 

12Khisāda ili pharātā ngasakhaokhala? Lha khisāda I na̱ mangsākhala? 

13Chithahairasāsi kaja I pisanghaida kasaikha pamhairara; I pihaira̱ra, kala I 
ngasāmkhuida leira, 

14okathuiwui awungabing kala machinmebing, ja̱ta kahai keinungbing 
sakāluishit kajibingli ngasoda, 

15lah sinā vaida athumwui shim lupāsā pemda kahai wungnaobingli ngasolaga 
ngasāmkhuida leira. 

16Lha kahor matheilak kaje kachāng mapeila tākahai, kapharā makathei 
angangnaobing thāda ili khisāda masāmihaithukhala? 

17Chiliva makaphā makhayābingna masheikhautmana, kala chiliva 
kakhanangbing ngasāmkhui. 

18Chiliva narkahaibingla leiyāsorhai; khamayonawui kakathang akhonla 
mashāmana. 

19Chili kateola khareila leisera, kala raonaola akhavāwui eina ningkhān 
samphanga. 

20“Khiwui vang eina chotchānglak eina khalei mili kahor mikhala, kala 
ningkachota mili okthui ngasak khala, 

21  thingailala, makathe, ngathum kahai lanli thukmeida chuikazanga; 

22chikhur vāshungthang khamathān kala ringkaphaali? 

23Shongfa thummi kahaiya, kala Varena ngaveikham kahaia mi chili khisāda 
kahor misākhala? 

24Kaja iwui ningrei khāsut kahaina kashakazā sai, kala iwui khangahui tara̱ 
thāda heishoka. 

25Kaja ina ngangmeikap kaji ot chi ili rāshung haira, kala ina khangachee chi ili 
rāza̱haira. 

26I pamphup mahaimana, va̱ri kahaila maning; I ngasāmkakhui maleimana; kha 
kakhanang kaho chi rai.” 

Job 4 

Eliphazna Kahāng 
(4.1—14.22) 

1Chieina Temanwui Eliphazna ngahānkai: 

2Hāngphat hāngraiakha nana malungvātrala? Mahāngsa jilala khipāna kasaikha 
pampaira? 

3Yanglu, nana kachungkha tamchitheihaira; kala khangazanabingli pang 
ngasakhaira. 

4Phei ngaphok kahaiali nawui tuina khāngkhaningmi, kala khuksao 
khanganukabingli nana ngatar ngasakmi. 

5Kha ara nali rāshunghaoda na makhāngrarthura; nali raza̱haoda nala malung 
ringhaira. 

6Vareli khangachee hi nawui ningkhanganung, kala ningtongda ot kasā nawui 
kachihān maningmala? 

7Ara machukyanglu, khayon makhalei mi kashimānhairala? maningakha 
mashungrik kahai mili kachili katathaira? 

8Inala theikhuihaira, morei ot kasā, kala makaphā khayao athumna chi tākam 
eina hātkhui. 

9Varewui khakkhā eina athum shimāna, kala awui malungkhavātwui 
kakhangang eina athum shimāna. 

10Kazingkha̱wui kakhangang, sakashe kazingkha̱wui akhon, kala 
kazingkha̱naobingwui ahāla tekhaira. 

11Kapanga kazingkha̱ sāshai vāthaida shimānura, kala kazingkha̱ ava̱wui 
anaobing chaiyānghaira. 

12Arui tui akha ili ngathum sāda khuirāmi ikhanāna yinyinyāyā shai. 

13  Mina piphup kahai tharan, ngayāshongwui rākhamahā machuklakha, 

14khangachee khangachā ili rāda kathirra, kala china iwui ara̱kui saikora nganuk 
ngasaka. 

15Manglā akhana imangāchangli yup sāda phanrai, kuihā ngakarrikhaowa. 

16Rānganingshinghai, kha khizakkhala kaji ina mahāngrarmana. Maong akha 
imangāchangli runghai; vari eina leilakha, akhon akha hithāda shai, 

17“Thikapai mina Varewui mangāli mashungshaprala? Kasā akhavāwui mangāli 
mina tharshaprala? 

18Ana awui raobingli eina tangda mashitsangrarmana, kala awui 
kazingraobinglila khangui phena; 

19chithākha leikhontungli shim sāda, makung akhali paimeida 
khaningkachupkashapa shimphunga chifatungli kasoma athum kayākha 
ngazanmeirali? 

20Ngathor eina ngazinwui alungli athumli sākazamhaowa, kala shimānhailala 
khikha theikhami maleimana. 

21Athumwui kachonshim khara̱ sāshatmihaiakha; athum thangkhamei maleila 
mathimala?” 

Job 5 

1Arui vaolu, nali ngahānkāki kaji mi leila? Kathara kachipali nana ngakaora? 

2Mangkhama̱ali malungkhavātna kachangkat sāthata, kala yuikashina 
samkasongali shaothata. 

3Mangkhama̱na angayung sa̱kakhui I theihaira, kha kashuirak eina ina awui 
pamkhavaili khonshiya. 

4Anao ngarābing ningtāphup kahaiwui eina katāvali lei, athum ngaveili 
sākazamhaowa, kala athumli kanshokmi khavai khipākha maleisamana. 

5Awui heiun kathaiana zai, chila ka̱shātlungwui eina akakhuina, kala 
ra̱kachangana awui lanli honpama. 

6Kaja sipkasā chifawui eina mashokmana, kala kakhanang ngaleiwui eina 
makharmana; 

7kha meipāna jakkakā thāda mi hi khanang khavai pharai. 

8Iwui vanga, I Vareli phātha̱ra, kala Vareli ina iwui kasak chitheithara; 

9hakkhamahā kala phaningla makakhui ot, matakhak kahai ot mashānkharara 
kasāpā chili: 

10okathuili ana kazing romi, kala luili tara̱ ngarung ngasaka, 

11khangazanabingli ana reingasaka; kala chapkhangachā athumli tāphup 
kahaipamli khāngkai. 

12  Ana ningngai makaphābingwui awor sākhayeimi, chithāda athumwui pāngna 
ungkashung khikha maleimara. 

13Ana thangkhamabingli athumwui awor chili manngasaka, kala 
phākakhaningbingwui khangarān chi ngalāngda shimān ngasaka. 

14Athumna ngashunshong tangkhamang samphanga kala ngashunung atamli 
ngayā thāda kajupzata. 

15Kha ana avāva̱ makhaleibingli makaphā athumwui khamor eina huimi, kala 
pangshap khaleiyawui pāng eina khangazanabingli kanmi. 

16Chithāda, makhamashungwui khamor kafamihaida khavātabingna kachihān 
samphanga. 

17  “Yanglu, Varena hāngkhamathina mi chi kalā mahai; chiwui vang eina Sāshap-
pangshapana hangkhamachinli machinalu. 

18  Kaja ana khamā za̱ngasaka, kha ana rommi; ana shaoza̱lala apāng eina 
raingasaka. 

19Kachot kachāng tharukwui eina ana nali huimira, kashineli makaphāna 
masāza̱mara. 

20Chām kharā tharan ana kathiwui eina; kala raili raighai pangshapwui eina ana 
kanmira. 

21Malena khamashātwui eina nali thummihaira, kala shimān ngasak khavai 
kharā tharānlila nana mangacheemara. 

22Shiman khavai kala chāmrei atamli nana mana̱ra, kala okathuiwui sāyurlila 
mangacheemara. 

23Khikhalajila nana luili khalei lunggui saikorali longnao sāra, kala khararwui 
ramsābingna nali chingri eina ngayurra. 

24Nawui kachonshimli chingri eina kapam samphangra, kala nana nawui sha̱kei 
shānyangda kashimān maleimana kaji theira. 

25Kala nawui ara̱-azā kachungkhara kajila, kala nawui naothei okathuiwui 
khawoli ngayāra kajila nana theira. 

26Nana okpeishap okpeida, mātheina khamin eina lanpumli khuiunglaga 
ungngapokasang thāda chikhurli vāra. 

27Yanglu, ithumna phāyanghaira; hi khamashungna. Nganālu, kala nawui vang 
phākhavaina da theilu.” 

Job 6 

Job 

1Chieina Jobna ngahānkai: 

2O iwui malung kharing khān tamsi kaja, kala iwui unshimui saikora khānli 
heisangyangsi kaja chong! 

3Chithasi kaje shamadruwui situili ritmeira; chiwui vang eina ina matuitā kahai 
matheimana. 

4Kaja Pangshapawui malāthingbing ili ngathānda lei, chibingwui kathiri 
imanglāna manga; Varewui sāshat china ili rānmithaira. 

5Khawo leilakha ram gadhāna khongla, lah seizāt leilakha mukvāna 
khongkasaila? 

6Khalama otli machi masangla shaipaila? lah harra̱wui ahor khangayam 
khaleila? 

7Ikhamor mathuimada chi masāza̱ngaimana, chibing chi ningkakachai 
kashakazā thāhaowa. 

8Oh, iwui pokhangai popaisi kaja, kala iwui ningkachāng chi Varena mayāmisi 
kaja; 

9Varena ili sākazamhaingaiakha, apāng ngarānrāda ili katatmihaosi kaja chong! 

10Hi iwui ningkhalem khavaina, kachotkachāng hailaklaga masot chigatra, kaja 
Kathara A chiwui tui ina makhamayā maleimana. 

11Ngarai khavai iwui pangshap kali lei? Kala iwui angarit kali leida, ina 
khāngpamrakhala? 

12Iwui yāng lungguiwui pangshap kathāla? maningakha iwui aphi pithrai 
kathāla? 

13I khalatta ngachon khavai khikha maleikachangkhatmana, kala iwui khalalei 
saikora khuithuiserhaira. 

14Ngasotnaowui lukhamashan thatkahaia mi chi Pangshapali khangachee 
makhaleina. 

15Pālongkhur thāda kala pālongra̱ khalong thāda ichināngarā sāshilaka, 

16phāmna tākrorda kashining, kala horāmna khalatta ngayinkakhui thai. 

17Athumna lumkhaung tharan shimānhaowa; kasā atamli apam chiwui eina 
shimānhaowa. 

18Ut ashang china vāki kaji shongfawui eina ngareithuihaida; athumna 
makhaning apamli athihaowa. 

19Temawui utshang china kapeiya, Shebawui ramkazatbingna chihāna. 

20Athum ngachāngchathaowa, khikhalajila athum ningnganungsai; athumna 
chili vāda pa̱ngapāhaowa. 

21Nathum iwui vang chikathā ngasāhaira; nathumna iwui kachotkachāng 
theilaga ngachee. 

22Ili lemmet milu chi maningakha nathumwui lan eina iwui vang pheizā sāmilu 
da ina hānghairala? 

23Chimaningakha, yangkashewui pāng eina ili ngatangshokmilu, lah 
singkakharengbingwui pāng eina ili ngatangmilu da hāngla? 

24Tamchitheilu, chieina I kasaikha pamra; ina kathāda nguihaokhala kaji ili 
theikhui ngasaklu. 

25Mashuntui kayākha pangshap leikhala! Kha nawui kakharar china khi chithei? 

26Ningchotnā kahaia miwui tui masi kathānada nana hāngmachinpairada 
phaningla? 

27Avāva̱ makhalei naoli eina tangda kalā yanga, kala ngasotnaoli eina tangda leih 
ngalatngai, 

28kha ara ili khayangrāmilu; kaja ina nathumwui mangāli makapikmara. 

29Ngareirālu, khangui mashokaranu, ina kapona. Ngareirālu, ara iwui khayon 
makhalei chitheiki jihaira. 

30Imaleli khayon khaleihaola? Iwui khamazapna unshimui matheirarmarala? 

Job 7 

1Okathuili mina ot chotlak eina masāmala, kala awui mirin ngalang kaphei kathā 
maningmala? 

2Raonaona khaya̱ ningkachāng thāda, kala ngalangkaphei mina awui 
ngalangman khangarai thāda, 

3ili aremawui atam kachāng kachungkha mihaira, kala sipkasāwui ngayā 
kachungkha ili yartāmihaira. 

4Ina pikazang tharan, I katharan ngakarthuinikhala da ina hānga. Kha ngayā 
sānglaka, kala kazing kathang eina tangda I ngareishok ngareizang sāpama. 

5Iphasā ka̱lom eina chifana pemhaira; iwui ahui mararkokhaida ngarenkhai kala 
sānui shona. 

6Iwui okthot rahwui kapemli thākmei, kala kachihān maleila kuphaowa. 

7Phaningyanglu, iwui mirin khaksuikha kathāna; imikna khamathā 
matheiluimara. 

8Ili katheiya mik china ili matheiluimara; namikna ili yangda leilakha I 
thuihaora. 

9Muiyā vānmamānda shimān kahai chi tākam eina, Kathewui ramli zangkahaia 
a china mashokluimana; 

10awui shimli malatungluimana, kala awui apamna ali matheiluimana. 

11“Chiwui vang eina ina ikhamorli makhāmmara; imanglāwui lungvāt eina ina 
matuiphalungra; ining kakhālungli maringkaphā phongshokra. 

12I shamadrula, maningakha shamadruwui sārei da, nana iwuitungli khamayona 
phākasangla? 

13Iwui petna ili ringphā ngasakra, iwui ngasām khavaina iwui maringkaphā 
vānngasakra, da ina kahāng tharan; 

14nana ili mangchān eina sāmachita, kala khamahā eina ngachee ngasaka, 

15chithāda ina ira̱kuimāng eina okthuiki kajile kahungli shimetmida kathi 
phāmei. 

16Imirin sānhaira; okthuichingki kajila maning. Iningkhānhaoga, kaja iwui 
okthot khaksuikhana. 

17  Mi hi khida, nana hiyākha sakta sākhui, kala nana ali hiyākha ningsangda, 

18ngathor kachida akhayang, kala mikkhayip kachida ali chāng khayang? 

19Iwui eina na karankha mangareithuifamarakhala, ina machora̱ mayuikatā eina 
tangda imangli horhairakhala? 

20Ina morei sāda china nali khi sāhao? mibingli ra̱khayanga! Ili khisāda nawui 
rinkhavai ngasā ngasakhao? I khisāda nawui vang otrei ngasāhaokhala? 

21Khisāda nana iwui khangui mapheomithu, kala iwui khayon 
makhuithuimithu? Kaja ara I ngaleili pihaora, nana phāra, kha I maleisāmara. 

Job 8 

Bildadna Varewui Mashun Kachithei 

1Chiwui thili Shuhwui Bildadna ngahānkai: 

2Hikatha tui nana karankha hāngfara, kala nakhamorwui tui kapanga masi thāda 
phanra? 

3Varena mashun masho ngasakla? Maningakha Reikhamataia china mashunli 
makhui ngasakla? 

4Nanao ngarāna awui mangāli morei sāhaiakha, ana athumwui khayonwui 
pangshapli horsangmihaira. 

5Nana Vareli phāda kala Reikhamataiali poakha, 

6nana thar-akha kala mashungakha, mashoila nawui vang ana ngakarthuida nali 
mashungrik kahai mirinwui sāman mira. 

7Kala nawui haokaphok teosālala, naodava kachungkha ngasāhaora. 

8Kaja, ngathingyanglu, thuikahai thotwui pongli, ina kapona; mirin 
kaphaningungyanglu, kala avāva̱ ngarāna phākashok chili chukmajalu; 

9kaja ithuma ayāmang okathui kathāna, kala khikha matheithangmeimana, kaja 
ithumwui okthot hiya khaya̱ kathāna. 

10Athumna nali matamchitheimarala, kala mahāngmarala, kala athumwui 
theikakhui tuibing chi mahāngmarala? 

11“Konana rapur makhaleili phorpaila? Titina tara̱ makhaleili kharpaila? 

12Awon wonmahungda leilakha mata̱tteklala, tara̱ thengakha khawo 
khangateibingli china ngahuirihaowa. 

13Vareli malai kahai saikorawui shongfa chithai; kala Vare makathei miwui 
kachihān shimānhaora. 

14Awui ningkhalum ngakaithāmhaowa, kala awui ning horkasang kārkaopan 
kathāna. 

15Ana awui shimli shaipama, kha china manganingrarmana; ana chi singtita, kha 
china makhāngrarmana.” 

16Ana kazing masāranglakha mateka kala aphāngna yāmguili ngapānvai. 

17Angayungna lungkhorli neikazamda ngapana, kala lunghārpamli phora. 

18Awui apamwui eina shimān ngasakhaiakha, akhavāna mamayāmada hāngra, 
Ina nali matheilakmana. 

19Yanglu, hi awui khamathān apongna, kala ngalei chiwui eina khangatei phorra. 

20“Yanglu, shāt makakā mili Varena makhalanhaimara, makaphā kasābingwui 
pāngla masingkhuimara. 



938 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Ana nakhamorli khamana̱ chipemmira, namorchaili khamathānmira. 

22Nali ningkakachaibing chili kakhayakna chonvai sāngasakra, kala 
makaphābingwui kachonshim chi maleiluimara.” 

Job 9 

Jobna Ngahānkakā 

1  Chiwui thili Jobna ngahānkai: 

2Kachangkhata chithai kaji ina thei: Kha Varewui mangāli mi khipa 
mashungshaprakhala? 

3Kachikathāna Vareli ngayātngailala, thingkhawui alungli akhashidala 
mangahānkārarmara. 

4Awui thangkhamei thuklaka, kala pangshapla reilaka, —khipā ning mararshāp 
eina ali ngakaishilaga ungkashung leihairakhala?— 

5ana kaphungbing khangthui, kala athumna matheimana, awui malungkhavāt 
eina mashongachei khangasak tharan; 

6okathuili awui apamwui eina ana khanukshoka, kala chiwui pākra̱bing chi 
nganuka; 

7ana zimikli kasoi, kala mashok kachangmana; kala sirābing sāphinhai; 

8amāngna kazingram hārshoka, kala shamadru khangaphaotungli naishāna; 

9  Bear, Orion, Pleiades kala azingshongwui masaikong kahai ana sai; 

10phaningla makakhui kahaka ot ana sai, kala matakhak kahai ot 
mashānrarmana. 

11Yanglu, ana ili rāmakānlala, ina ali matheimana; ana zatvāmamāna, kha ina 
mayangkhuimana. 

12Yanglu, ana ngapaithuihaira; ali khipāna khāmshapra? Nana khi kasākhala da 
khipāna ali hāngra? 

13Varena awui malungkhavāt mangalanmara; Rahabli ngachonkhamebingla 
apheizingli khoruma. 

14Chithākha ina kathāda ali ngahānkāra, kala khitui hākhuilaga hāngra? 

15Ina kayākha tharlala ali khikha mangahānkārarmara, ili lumashan khavai 
kaphena chili poshukmara. 

16Ina ali hokhuida ana ili ngahānkāmilala, iwui akhon ana shāmida leilida ina 
mashitsangrarmara. 

17Kaja ana ili siphan zingrot eina khaningkachupa, kala angalang maleila iwui 
khamā chungsang ngasaka; 

18ana ili khak masuikhui ngasakmana, kha kakhāmāng eina chipema. 

19Yāngwui khanganurna jiakha ali yangmalu! kala mashunwui ponglina jiakha, 
ali khipāna kasirlengra? 

20Ina mashunglala, ikhalattawui khamorna ili yona jira; I shāt makālala, awui 
mangāle kāsara. 

21I shāt makāmana, I khalatta machāpmimana; iwui mirinla sānhaira. 

22Saikora akhasera, chiwui vang eina ina kahāngna, shāt makakā, kala makaphā 
khaninili ana shimān ngasaka. 

23Ka̱lāshātna kashuirak eina kathi khuikharā tharan, khayon makhalei miwui 
unshimui chili ana mana̱rora. 

24Okathui hi makhayābingwui pāngli mihaira, ana chiwui bichar kasābingwui 
mai farormihaira; hi ana maningakha khipānakhala? 

25Iwui mirin shongzā khangakhuili thākmei, khamathā kaho matheila athum 
yongthuihaira. 

26Titiwui marikhong thāda huithui, khalāngna sāshaitungli hutsāda yongkhavā 
thai. 

27Iwui mamayākhangai chi malaihaora, iwui sikafa ningngai chihohaida ning 
mathānthuphaora, da hāngakha, 

28iwui kachotkachāng hiwui vang ngacheelaka, kaja ina thei ili khayon makhalei 
mina da nana makhuimara. 

29Ili yonngasakra; chithākha khisāda aremali hithāda khanangrakhala? 

30Ina horam eina ra̱vailala, ipāng lye eina maziklala, 

31nana ili khorchopli horsanghaora, kala I khalattawui kashankachonala ili 
ningkachaira. 

32Kaja, a hi I thāda ngahānkākapai mi maningmana, kala bichar sārumkapaila 
maningmana. 

33Ini khanili pāng parda, iniwui ngachaili yangkhame maleimana. 

34Awui lijei iwui eina khuithuihaoranu, kala ali khangachee china ili machipā 
ngasakluiaranu. 

35Chieina ina ali khangachee maleila matuira; kaja I khalatta chi 
mathālengthuwa. 

Job 10 

1Iwui mirin sānshunhaira; iwui mamayākhangai phonglāk eina hāngra; iwui 
ningkakhā eina ina hāngra. 

2Ili khayon mamialu, da Vareli hāngra; ili nana khiwui vang khangarukkhala 
chitheimilu. 

3Napāngna sākahai ot chili rekakharek, ningkakachai hi phāya jilā kala makaphā 
makhayāwui arah kasāli ningyāng ungla? 

4Na phasā kakā miwui mik phonla? Mina kathei thāda nana theila? 

5Nawui okthot mikumowui thālā, maningakha nawui zingkum mikumowui 
zingkum thāhaoda, 

6iwui khayonkhamāng kala morei phāshang-phākatālā, 

7I mayonmana kaji nana theilala napāngwui eina ngatangmikashap khipākha 
malei kajila? 

8Napāngna ili sema kala sākhui, laga ara nana ili shimān khavai sāluihaira. 

9Nana ili leikhon eina sākhui kaji phaningungmilu; laga ili chifa ngasā 
ngasakluiki kajila? 

10Nana seina̱ thāda ili maheishokmalā, kala makhan thāda mashungkhuimala? 

11Nana ili ahui kala aphi eina farormi, kala ili ara̱kui eina anonānli ngasun 
ngasaka. 

12Nana ili manglā eina makhangachei leishāt mihaira, kala nawui yangkhamina 
imanglā mayonmi. 

13Chithālala hibing hi nawui ningli ngathumhai, hi nawui sākhangaina da ina 
thei. 

14Ina morei saakha, nana machuttithai, kala iwui khayon chi mapheomimana. 

15Ina maphaakha ili ringkashi ngasāranu! Ina mashungda leisālala, ikui 
makhāngkārarmana; kaja I maikashina pemhaoda kachotkachāngmāngli 
yanghaowa. 

16Kala I khalatta masochikatakha, kazingkha̱ thāda nana ili kharoma, kala 
iwuitungli matakhak kahai sākashi sālui; 

17nana iwuitungli shākhi kadhadhar phāsanga, kala iwuitungli nawui 
malungkhavāt mataisang ngasaka; kala nana iwuitungli ngarar khavai raimi 
kadhar phāsanga. 

18Khisāda nana ili naopamwui eina shokngasaksākhala? Khipānakha 
matheiranglakha mathihaisākapai. 

19I maleisālak kaji thāda; naopamwui eina chikhurli khuivāhaisāsi kaja phālakra. 

20I hunkhamāng okthuiki kaji maningmala? I kateokha ringphākhui khavai 
iningkhānhaoga, 

21ina maungluiki kaji pam chili, tangkhamanga ram, kathiwui khaya̱li ina 
mavāranglakha, ringphakhuiga, 

22tangkhamanga pa̱khangapā apam, kahorla tangkhamang kathā ram chili. 

Job 11 

1Chiwui thili Naamathwui Zopharna ngahānkai; 

2Tui hiyakha hi mangahānkāphalungmarala? Kala tui kachungkha kahāng mili 
mashun mirala? 

3Nawui matuiphāphā kaji china mili kasaikha pamngasakralā, kala nana 
mana̱kashi tharan, khipānakha nali mai mashi ngasakmarala? 

4Kaja iwui tamkachithei mashunga, kala Varewui miktāli I katharana da nana 
hānga. 

5Kha iyavo, Varena akhamor makāda nali hāngkapaini kaje, 

6kala thumkahai thangkhamei chi nali hāngchitheisi kaje! Kaja ava 
mataimeikhārda theithangmei. Chieina theilu kaja nawui khayonwui vang 
samphangrānli Varena suitāda yangmi. 

7Varewui kathuka otbing chi nana phākhuishapla? Pangshapawui akatanga 
nana phākhuishaprala? 

8Chiya kazingramli juimei—nana khi sārarra? Kathewui ramli thukmei— nana 
khi theirarra? 

9Chiwui asān-aret okathuili sāngmei, kala shamadruli mashāmei. 

10Ana rāda narhaiakha, kala bichar sākhavai hoakha, ali khipāna khāmshapra? 

11Kaja makānkhanā mili ana thei, ana khayonkhamāng kathei tharan, ana 
mamachukmarala? 

12Kha ram gadhāna mi ngasāda pharāthang, mangkhama̱ china 
theithangmeihaora. 

13“Nawui wuklung tharakha, napāng awuishong katingvāra. 

14Napāngli khayonkhamāng leiakha, katāva̱li horhaida, makaphā nawui shimli 
malei ngasakalu. 

15Chithāda sāda chukkhara̱ maleila namai ngareikāpaira; naning tāphuphaida 
mangacheemara. 

16Nawui ringshāt malaihaora, longthui kahai tara̱ thāda nana phaningungnaora. 

17Kala nawui mirin ngashunungli mathingmeihaora, kala chiwui tangkhamang 
ngathorshong thāhaora. 

18Kachihān leihaoda naning nganungra, nali yangmihaida tāphup eina 
ngasāmkhuira. 

19Nana pizangda khipānakha mangachee ngasakmara, kachungkhana nali 
ngahānngaira. 

20Kha makaphābingwui mik kalikha matangmara, athumwui yāmshok khavai 
apong shimānserhaora, kala athumwui kachihān chi athumwui khanaowa 
khaksuina.” 

Job 12 

Job 

1Chieina Jobna ngahānkai: 

2Ningkhamaong khikha maleimana, mibing chi nathumlaka, thangkhamei 
nathumli ngasoda thirumra. 

3Kha nathumwui thāda ila theikhuikathei lei; I nathumli mangazanmeimana. 
Hikathā hi makathei khipā lei? 

4I ngasotnaowui ngashimshi khavai sāthuihaira, Vareli ngakaoda ana 
ngahānkhami, khangaronga, shāt makakā I mana̱shi khavai ngasāhaira. 

5Leiyasor kahai miwui ningli khangateiwui kalākashi chi aphei 
nganaikakhuibingwui vang ngaraipama. 

6Khalebingwui pamkhavai chingrihai, kala athumwui vareli pangli hailaga Vareli 
malungvātkhangasakbing kalā mashimana. 

7Kha ramsābingli ngahānyanglu, chieina athumna tamchitheira; kala khamasaili 
khalei vānaobingli ngahānyanglu, athumna hāngmira. 

8Chi maningkha okathuiwui thingnā-ra̱hāli ngahānlu, athumna tamchitheira; 
kala shamadruwui khaihna nathumli hāngchitheira. 

9Ot saikora PROHOwui pāngna sākahaina kaji nathumwui ngachaili khipā 
matheimakhala? 

10Kharinga kachiva̱wui manglā kala mikumo saikorawui khaksuila awui pāngli 
leisera. 

11Malena kashakazā khamazap thāda, khanāna tui mashāmala? 

12Thangkhamei hi khararnaobingwuili lei; kala rarmamānakha 
theikhuimamāna. 

13Vareli thangkhamei eina pangshap lei, awuili hāngkachithei eina 
theishingkakhui lei. 

14Ana sakhaihaiakha khipānakha masākārarluimana; ana akhali 
shungnamhaiakha khipānakha mashomirarmana. 

15Ana tara̱ khāmhaiakha, thenghaowa; ana chihoakha ngaleitungli 
phongshilonga. 

16Yāng eina thangkhamei ali lei; khanguila, nguikhangasakla awuisera. 

17Ana machinmebingli mahonghat eina thānthui, kala bichar kasābingli mangma̱ 
ngasaka. 

18Awungabingwui kakhalap chi ana khalāmi, kala athumwui kashānli shānneira̱ 
neimi. 

19Ana pāngmonbingli mahonghat eina thānthuihaowa, kala kapingabingli 
konglui ngasaka. 

20Shitsangkapai miwui tuimatui ana khuithuimihai, kala ararnaobingwui 
theishingkakhui pa̱ngapāmihaowa. 

21Wungnaobingwuitungli ningkakachai heirormi, kala kapangabingwui 
shānneira̱ khalāmi. 

22Tangkhamangwui eina ana kathuka phāshoka, kala tangmangting kahai chi 
horngasaka. 

23Ana miyurbing hakngasaka, kala shimān ngasaka, ana miyur reisang ngasaka, 
kala ngahap ngasaka. 

24Okathui mikumowui akhavābingwui eina theishingkakhui ana khuithuihaida, 
apong makhalei lamhāngli ma̱zat ngasaka. 

25Kahor makhalei tangkhamangli athumna kajupzata, kala khamarip shongzā 
thāda jakchāngchāng zatngasaka. 

Job 13 

1Yanglu, imikna saikora hi theiserhaira, ikhanānā shāda theishingkhuihaira. 

2Nathumna kathei tākam eina ila thei; I nathumli mangazanmeimana. 

3Kha ina Pangshapali ngazekra, kala ina iwui tuingaphun hi Vareli ngaphatngai. 

4Nathuma, kakapik tui eina teimachara, nathum aremawui khanongmānga. 

5Iyavo, nathum kasaikha pamsersi kaja, chi nathumwui thangmei ngasāra! 

6Ara iwui theikakhui nganālu, kala ikhamorna kapo hi nganāmilu. 

7Nathumna Varewui vang nguida matuirala? kala awui vang kapikta hāngrala? 

8Nathum awui mijang zangda tuingaphun hi awui vang phayatmirala? 

9Nathumli ana phāshokhaiakha phārala? Lha mi akhana akhali mikhanam thāda 
nathumnala ali minamshaprala? 

10Nathumna ngathumda mijang saakha, ana mashoila nathumli kaharra. 

11Awui khangamkharei china nathumli mangachee ngasakmarala, kala awui 
khangachee khangachā nathumwuitungli matāmarala? 

12Nathumwui chānjam hotlāwui chānjam kathāna; nathumwui pheisin 
leikhonwui pheisin kathāna. 

13Kasaikha pamda ili matuingasaklu, kala ili rāki kaji chi rāranu. 

14I khalatta iphasāli ihāna makeira, kala imanglā ipāngli haira. 

15Yanglu, ana ili sāthathaora; I kachihān maleithura; chithālala awui mangāli 
iwui mashun hāngphatra. 

16Vareli makathei mina awui mangāli mavāmara, kaji hi iwui huikhamina. 

17Iwui tui hi ningsanglak eina nganālu, kala iwui hāngkashok hi nathumwui 
khanāli zangranu. 

18Yanglu, iwui tuingaphun ina ngarānhaira; Ili mashung ngasakra da ina thei. 

19Ili ngayātki kaji mi khipa leili? Chithākha I kasaikha pamda kathi phamei. 

20Ili ot khanimang mayāmilu; chithākha ina nawui eina mayāmngathumara: 

21napāng iwui eina katāvali makhuithuimihaialu; kala nali khangang china ili 
mangachee ngasakmialu. 

22Chiwui thili ili holu, chieina ina ngahānkāra; maningakha ili matuingasaklu 
laga nana ngahānkāmilu. 

23Iwui khayonkhamāng kala morei kayākha leihaokhala? Iwui salāng kahai kala 
morei kachitheimilu. 

24Khisāda namai ngathumhaida, ili nawui yangkashena da shānkhuikhala? 

25Phankazata thingnāli nana machitrala, kala thengkahai māfali shurzatrala? 

26Kaja nana iwuitungli kakhā otmāng kapimihaira, kala I yaronlakhawui 
khayonkhamāng chi iwui ngasā ngasakta lei. 

27  Ipheili nana zurthing sanga, kala iwui shongfa kachida nana yangkaziya: 
ipheimajali akhān akha khānsangmi. 

28Mikumo kashuiya ot thāda, kashankachon makungna shaikahai thāda 
shimānhaowa. 

Job 14 

1Sha̱naona kapharā mi hi hunkhawui vang mānga, kala kakhanangna 
pemtinghai. 

2Ana awon thāda rai kala ngahuihaowa; ana akalā thāda yongzata kala 
maleiluithuwa. 

3Hikatha akhali yanggazida, nawuili bichar sākhavai khuikharāla? 

4Makatharwui eina khipāna kathara ot khuishokshapra? Akhala maleimana. 

5Awui atam retmihaoda, chāngshān nawui pāngli lei, ana makānshokpai khavai 
nana sāphinmihaira, 

6awui eina ngareithuihaolu, makhamalu ngalang kaphei mi thāda, awui atam chi 
ringphakhuiranu. 

7Thingrongwui vānga chihān khavai lei, kalikhada katatshathailala shonshoklui 
shitra, kala anao china mathiluimara. 

8Angayungna ngaleilungli rarhaisālapai, kala angunrumna ngaleilungli thilapai; 

9kha tara̱wui nganamna shonluira, kala akhar thingrong thāda kharshokra. 

10Kha mina thida chizanhaowa; awui khanao khaksui suilaga a kali leilui? 

11Ngayiwui tara̱ katheng thāda, kala kongrāna ngahaphaida thengkahai thāda, 

12mikumonala thihaiakha mangakarthuiluimana; kazingram 
mashimānranglakha eina tangda ana mathuimara, a kapiwui eina 
mamathotkhuiluipai mara. 

13Iyavo, nana ili Kathewui ramli thummihaisasi kaje chāng, nawui malungkhavāt 
mavānranglakha eina tangda thumihaisi kaje chāng, nana iwui vang atam akha 
retmihailaga ili phaningungmisi kaje chāng! 

14Mi akhana thihailaga a ringluirala? Iwui atam maungranglakha eina tangda, 
iwui otram ngatha̱ki kaji atam peida ngaraiphalungrali. 

15Nana hora, kala ina nali ngahānkāra; napāngna sākahaibing chiwui vang nana 
honpamra. 

16Chithasi kaje nana iwui pheikār shānkhuira, iwui moreili nana 
mayangchingmara; 

17iwui makaphā kasāsā khaolungli mahor namshānhaora, kala iwui 
khayonkhamāng nana farormihaora. 

18“Kha kaphungna mintāda kaithuiya, kala lunghārla leikasāpamwui eina 
khuithuihaowa; 

19tara̱na lungguili malekthuihaowa, ngaleiwui leithao palongra̱na kheithuiya, 
chithāda miwui kachihān nana sākhaimi. 

20Nana ali yuichinga, kala ana kānthuihaowa; nana awui ningngai ngacheimida 
chishothaowa. 

21Naomayara ngarāna khayākashi chithei khavai rai, kha ava chi matheimana; 
athumli maishi ngasaka, kha chi ana matheimana. 

22Khalattawui kachotmāng thei, kala akhalattawui vangmāng sifaya.” 

Job 15 

Eliphazwui Kakhane Khangazek 
(15.1—21.34) 

1Chieina Temanwui Eliphazna ngahānkai: 

2Thangkhama mina aremawui awor tui matuiralā, kala zingshoshongwui masi 
eina awuk chipemrala? 

3Khikha makānkhana tui eina, chi maningakha phākhavai makhalei chanhān 
eina ngaphatrala? 

4Kha nana Vareli khangachee chihohaira, kala Varewui mangāli seihā kasā 
hapkhanoda lei. 

5Kaja nawui moreina nakhamorli tamchithei, kala phākakhaningwui male nana 
kapangkhui. 

6Nakhalattawui khamorna nali yonngasaka, ina maningmana; nakhalattawui 
morchaina nali makhamayā hāngkashokna. 

7Pharārimeikap kaje mi chi nala? Lha phungrābingli nali sārila? 

8Varewui kazipli na anganāhairala? Kala theithangkhamei chi nakhalatta 
shaphaira jila? 

9Ithumna makathei nana kathei khi lei? Ithumna matheishingkakhui chili nana 
khi theikakhui lei? 

10Sam charshi kahai kala khararnaobing, navāli rarkhameibing ithumwui 
ngachaili zangdalei. 

11Varena ningkhalem khavai kasā kala nali ngahuiri eina kahāng chi, nawui vang 
teonāhaola? 

12Nawui wuklungna nali khisāda khuithuihaokhala? kala khisāda namik 
kataring, 

13namanglāna Vareli mamayāmada, chikathā tui nakhamorwui eina 
shokngasakhao? 

14  Kathara mi khipā leikhala? Maningakha sha̱naona kapharā khangaronga 
khipā lei? 

15Yanglu, Varena awui katharabingli ning manganungmana, kala kazingram 
awui mangāli matharmana; 

16chithākha khayonkhamāng tara̱ thāda khamanga ningkakachaiya kala 
khamakhaowa mi chi kayākha suitāmeira! 

17Ina hāngchitheiga, nganāmilu; kala ina theikahai chi hāngmiga. 

18(thangkhamabingna hāngmi kahai, kala athumwui avāva̱ ngarānala 
makhangathum, 

19athummāngli mikahai lam chi kha̱mi khipānakha athumwui ngachaili 
marāmakānmana). 

20Makaphā mina awui mirin peida kachot lungli ngaleopama, lukhamashan 
makatha miwui vang zingkum peichaoda kazipmi kahai alungli. 

21Khanākhurli khangacheekhonmāng shai, kashāng tharan awuitungli shimān 
khangasaka rāra. 

22Tangkhamangwui eina latshokluira da ana mashitsangmana, ali raighaina 
ngaraida khaleina. 

23Kashakazā kachili leikhala? da ana phāshang phātai, tangkhamanga zimiksho 
awui pāngli leihaira da thei, 

24kakhanang kala ringkashina ali khangachee pemngasaka, awungana raiwui 
vang ngarān kahai thāda athumna ali singyuiya. 

25Kaja Vareli ana ngakaishida apāng katinga, kala Pangshapali kasira, 

26chāngvei kashā phunglaga, ngakaishilāk eina yongrora; 

27khikhalajila ava kathaona mai workhamda, kala aphurthao akashānli 
ngananda, 

28ngachakyāng kahai keinungbingli arema ngasāhaoki kaji mi akhala mapamki 
kaji shimbingli pama; 

29a mashāngmara, awui lanla maleichingmara, chili lāngda okathuili awui 
angayung maleiluimara; 



948 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

30ana tangkhamangwui eina mayāmshokrarmara; meiwonna awui aphāng 
thengngasakra, kala awui awon masina phanthuihaora. 

31khalatta minam khavai ana khamasaili mashitsangaranu; kaja khamasai kaho 
chi awui sāman ngasāra. 

32Awui atam maungranglakha hi shokhaora, kala aphāngbing chi 
mamatekluimara. 

33Drakhārongwui eina athei makhamin khanuk katā thāda, ali khanuktāhaora, 
kala oliverong thāda awui awon chi pa̱tāhaora. 

34Kaja shitkasang makhaleibingli khavāk kasā naokashumna, kala pheizāwui 
eina sākahai shimbing chi meina shimān ngasakra. 

35Athumna zakkashi otmāng machuka, kala makaphā ot pharāshok ngasaka, 
kala athumwui ning mikhanam sākhavai ngarāna. 

Job 16 

1Chieina Jobna ngahānkai: 

2Ina hikathā kachungkha shāhaira; nathum hiya khikha masā khavai 
hāngkaphanepa misera. 

3Arema tuina katang ngavārala? Chi maningakha nali khina malung 
thuingasakta ngahankakākhala? 

4Na iwui pamli leisāsi kaja, ila nana khamatui thāda matuishapra; ina kui 
khayitta nawuitungli tui kachungkha hangtāhairara. 

5Ikhamor eina nali pang ngasakshapa, kala imorchaiwui hāngkaphanep china 
nawui sikafa vānngasakra. 

6Ina matuilala iwui sikafa mavānlakmana, kala ina chi khānglala khi 
ngavengsangra? 

7Kachangkhatta Varena ili chotchāng ngasakhaira, iwui ngasotnao shimān 
ngasakserhaira. 

8Ana iphasā nganir ngasakser kahai hina ili shākhi mida lei; kala kaokhangai 
kakao hina ili shākhi mida lei, imai hinala chitheida lei. 

9Ana ili awui malungkhavāt eina serkazamda ili ningkachai; ana ahāla 
tarichithei, yangkashena ili mik taringda yanga. 

10Mibingna ili khamor makārora; athumna khayāmashilakla amaili kapheya, ili 
mamayāmada athum saikora akha sāhaira. 

11Varena shitkasang makhalei athumwui pāngli ili horsangmihaira, kala 
makaphābingwui pāngli horsangmi haira. 

12I tāphup eina leisai, kha ana ili serthamkhaimihaowa; ikahungli yonkhuilaga 
ili akha̱-akhā sāmihaira, kala ana ili rinnganao khavai sai, 

13awui malā kakāpbingna ili kuimareiya. Ana iwui amakei tophātmihaida 
mathāhaimana, kala ana iwui athi ngaleitungli heitha̱ya. 

14Ana latluida ili sākazama, raikhoka thāda ili yongrora. 

15Ina iwui ahuitungli bora khoprora, kala iwui yāng chifali heitai. 

16Kachapna imai hunghaira, kala imikkor hungping eina worhaira; 

17ipāngli khayon maleilala kala iwui seihā kasāla tharlala. 

18O ngalei, iwui ashee mafarormialu, kala iwui kachapkhon khangasām 
mavaiaranu. 

19  Arui eina tangda, yanglu, iwui shākhi kazingli lei, kala iwui nganingkhame a 
chi atungshong lei. 

20Iwui ngasotnaona ili ngashimshi; kala imikna Varewui mangāli chāra̱ tai, 

21kaja mi akhana khongnainaowui vang phayatkhami thāda mi akhana awui 
khamashung chi Varewui mangāli phayatmira. 

22Atam kasha̱khawui thili ina malatungluiki kaji apong chili vāura. 

Job 17 

1Imanglā yurhaira, iwui atam shimānhaira, iwui vang chikhur ngarānhaira. 

2Kachangkhatta mana̱kashebing ili kuimareida lei, kala iwui mikna athumna 
malung thuikhangasak chili shāptithai. 

3Iwui vang nawui khangashit akha nakhalattawuili haimilu; iwui vang 
nganingkhame khipā leikhala? 

4Nana athumwui theishingkakhui ning shungmihaoda, chiwui vang nana 
athumli mayui ngasakmara. 

5Athumwui lan ngayarkhui khavai ngasotnaobingwuitungli kaphenbing, 
naongara mik ngapeora. 

6Ili mibingna chānjam sākhavai ngasā ngasakhaira, kala mina machora̱ 
mashoror khavai ngasāhaira. 

7Wukkakhanangna imikla mamachāhaira; kala iphasā katonga aka̱la thāhaira. 

8Hi theida mashungrik kahai mibingna matakhakhaira, kala khayon makhalei mi 
china mashitkasangabingli malungvāthaira. 

9Kha khangarongana awui shongfali zata, kala pāng katharabing china 
pangkhangai panga. 

10Kha athuma katonga rāda imangali ranganinglala, ina athumwui ngachaili 
thangkhamei mi akhala masamphangmara. 

11Iwui atam kānthuihaira, iwui khangarān kala iningwui ningkachāng kuphaira. 

12Athumna ngayā ngashun onngasaka; kala kahor chi tangkhamangli 
nganaihaira da athumna hānga. 

13Kathewui ram chi iwui shim thāda yangakha, tangkhamang lungli iwui 
pamkhong runghaiakha, 

14chomli ina na ishāvāna jiakha, kala kachaili ishāva̱ maningakha ishachona 
jiakha, 

15iwui kachihān kali lei? Iwui kachihān khipāna theira? 

16China Kathewui ram khāmongli tungrala? Ithum ngarumda chifali tungrala? 

Job 18 

Bildad 

1Chieina Shuhwui Bildadna ngahānkai: 

2Karankha hāngkhavai tui phāzatra? Phaningkachunglu, chiwui thili ithumna 
hāngra. 

3Kachiwui vang ithumli sha̱kei thāda shānkhuihaokhala? Khisāda nawui 
mikyanli mangkhama̱ ngasāhao? 

4Nakhalatta malungvāt eina serkakazamna, nawui lungvātwui vang eina okathui 
hi horhaosila? lah lunghārla leikasā pamwui eina khuithuihaorala? 

5  Mha, makaphā miwui kahor chi sāshimithaowa, awui meiwonna mahormana. 

6Awui shimlungli kahor chi tangmangtinghai, kala awuitungli khalei thaomei 
sāshimithaira. 

7Awui kapanga pheikār sha̱sang ngasaka, kala akhalattawui khangarāna konglui 
ngasaka. 

8Kaja akhalattawui pheina ali khailanli hersanga, kala ana sāchomwuitungli 
zatvāda, 

9khalenna pheimaja̱la yonkhuida, khalenna ali mantithaira. 

10Ngaleilungli awui vang khara̱ akha thumhai; shongfalila awui vang khalen 
sanghai. 

11Ngachee khangasakbing china apam kachida ali ngachee ngasaka, kala awui 
thi kharomzata. 

12Awui yāng vānhaira kala aphei ngaphok khavai unshimui ngarānhaira. 

13Awui ahui aka̱na shaingakanhaira, kathiwui naochizai chinala pheipāng 
shaimi. 

14Ana shitsangkasā shim chiwui eina serkazamda, khangacheewui awungali 
thānvai. 

15Awui shimli awui ot makhaningbing lei, awui pamkhavaipamli khamaling 
meithā chaiserhaira. 

16Azingshong awui angayung thengphoka, kala atungshong aphāng ja̱phoka. 

17Awui ningphun ngaleitungwui eina shimānphoka, kala shongfali awui ming 
maleiluimara. 

18Kahorwui eina tangkhamangli hersangda, ali apuk-apagwui eina 
kashamhaowa. 

19Yur ngachaili awui naothei, maningakha ara̱-azā mavaimana, ana pamkhavai 
chili awui shimkhur kharing akhala maleimana. 

20Awui atam chili zingtunshongwui mina matakhakhai, zingshoshongwui mila 
khangachee-khangachāna nganglakhaowa. 

21Kachangkhat eina makaphabingwui shimpān chi hithai, kala Vareli 
makatheiya a chiwui apam chi hithālaka. 

Job 19 

Job 

1Chieina Jobna ngahānkai: 

2Karankha nathumna ili rekharekra, kala tui eina hāngkharotra? 

3Tharāshida nathumna ili hāngmachinhaira; ili lāngkhangasak nathum 
makhayakmala? 

4Khikateikhada ina langhaisālala, khalāng chi iwuili leira. 

5Kalikhada iwuitungli nathumna maiyā khangaiwui vang, kala iwui 
sitkhamahuiwui vang ili khayon phenda khangaphatakha, 

6hi theilu kaja Varena ili yonkhangasakna, kala ili awui khalen sangphin kahaina. 

7Yanglu, ina ‘khangashao!’ da vaoshoka kha ili mangahānkāmimana; ina pangda 
vaowa, kha chili mashun bichar sākhami maleimimana. 

8Ana iwui shongpong ngaveikhamhaida makanpaithuwa, kala iwui apong 
tangmang ngasakhaowa. 

9Ana iwui tekhamatei iwui eina raimihaira, kala ikuiwui eina kuihon 
khuithuihaira. 

10Ili uiui yāyā ana sākazamhaida I kuphaira; kala iwui kachihān thingrong thāda 
ana phurthathaira. 

11Awui malungkhavāt iwuitungli tāshungda awui yangkashe akha thāda 
shānkhui. 

12Awui raimi khokkha sāda rai; kala shongfa ngarānphina, kala iwui kachonshim 
kuimareida rairum rāsai. 

13Ichina ngarā iwui eina ana katāvali haimihai, kala iwui zakmai theikhamasui 
chi midhar thāngasakhaowa. 

14Iwui athei-asābingna kala ngahānkhangai ngasotnaobingna ili nothāhaira; 

15Iwui shimli shimzun sākasābingna ili malaihaira; rao sha̱naobingla ili kha̱mi 
akha thada khui; athumwui miktāli iya ram khangateinao thāhaowa. 

16Ina iwui raoli holala mangahuimana; ikhamorna ngakaolala mangachonmana. 

17Ipreiva̱na ili chinhao, ishāva̱wui naomayarabingnala ningkachaihaowa. 

18Naoshinaobingnala ili ningkachaiya, Ina ngakarkathui tharan athumna ili 
makhamayā tui matui. 

19Iwui khangavapa ngasotnaobingna ili yangkharingserhaira; kala ina 
leikashibing china mamayāthura. 

20Iwui ara̱-arā aphi eina ahuili ngasunhaira, ahāwui ahuim ang leimaya. 

21Ili khalumashanmilu, ili khalumashan milu, O iwui ngasotnaobing, kaja 
Varewui pāngna iwuitungli rasāza̱haira! 

22Varena kasā thāda nathumna khisāda ili kakharomkhala? Iphasāli nathumna 
ningyāng maungkharar khiwui vang khala? 

23Iyavo, iwui tui kapikhuisi kaja! Iyavo, lairik akhali makapisangkapai! 

24Iyavo, lunghārtungli mariwui kala mishiwui kolom eina mashimānla 
manamsangkapai! 

25Kaja ina thei, ili ngatangkhame ringdalei, kala naomeithuida ana okathuili 
nganingra; 

26iwui ahui chithada kazātna shaikahaiwui thili, iwui asā eina ina Vareli theira. 

27Ali ina iwui ngalemli theilakra, khangateina maningla imikna theilakra. Iwui 
yāng kānhaira! 

28Kalikhada nathumna ‘Ali ithumna kathāda kharomra!’ kala, ‘Otshot hiwui 
angayung awuili lei’ jiakha; 

29raighai chili ngacheelu; kaja malungkakangna raighai chiwui shongrān 
khuirai, chieina nathumna mashun bichar leili da theikhuira. 

Job 20 

1Chieina Naamathwui Zopharna ngahānkai: 

2Chiwui vang iwui chukamajana ngahānkāmida lei, iwui malungkakatungwui 
vang 

3Iwui hāngkhamachinli khamashat ina shāhaira, kala iwui theishingkakhuiwui 
eina ili manglāna ngahānkāmi. 

4Okathuili mikumo kasāwui eina thuida, achālakhawui eina nana hi 
matheirangla, 

5kaja makhayā miwui khāngkachikat kasha̱khawui vangna, kala 
mashitkasangawui khamathān hunkhawui vang mānga kaji? 

6Awui kachui kazingram kāshunglala, awui kui muiyā kāzoklala; 

7a khalattawui pai thāda ala katang mavaila shimānhaora; ali theikasābingna a 
kali leili? da hāngra. 

8Ana mang thāda yongthuihaora, kala masamphangluimara; mha, ngayāshong 
mahākhami thada ali kashamhaora. 

9Ali katheia chinala ali matheiluimara; awui pamkhavainala ali mayangluimara. 

10Anaongarāna kachāmabingwui lumkakā phāra, kala akhalattawui pāngna 
awui lan hanmiluira. 

11Awui ara̱kui saikora yaronlakhawui pangshapna pemtinghai, kha ali ngasoda 
chifalungli thihaora. 

12Makhayā ot chi akhamorli shimlala, ana chi awui malezingli thumhailala; 

13kala ana chi sānhaida horhaingailala; kala akhamorlungli ngahomlala, 

14awui zāt wukli mayui katā eina chi awui alungli khalei phara̱wui kakhā hu 
ngasāhaowa. 

15Ana kashāng-kharei mayuisanglala, maloshokluiya; awui wukwui eina Varena 
khuishokmihaowa. 

16Ana phara̱wui hu zimmangra; hu kaphunga phara̱ malena ali mara̱thatra. 

17Khuira̱ eina makhan khalong, kongrei kongrā khalong chi ana matheimara. 

18Ana vāsang kahai heiun chi hanmiluira kala chi mamayuisangmara, kala ana 
leihkhalonwui tongkakhui eina ana ringkaphā masamphangmara. 

19Kaja ana kachāmabingli rekharekta horhaowa; ana masākakā shim ana 
ngapaikhui. 

20“Khikhalajila awui kākharām chi katang mavaithuda, ana ningkachāng ot 
akhala makazipkhuimara. 

21Ana zāsang kahaiwui thili khikha mataimana, chiwui vang eina awui kashāng 
chi masangleimara. 

22Ana mavātlakthura kaji atamli kalāshāt rāra; kachotkachāng saikorawui 
pangshap awuitungli rāra. 

23Ana thoting eina wuk chipemkhui khavai Varewui sākashi malungkathui awui 
kashakazā sāda awuitungli rotāra. 

24Ana mari zeighai ngahāwui eina yāmzatra, kala pithraiwui malāna ali 
kāpngarui utra. 

25Ngakhunkhuida aphasāwui eina khuishokra, kahānna malāton athiwui eina 
sutshoka; awuitungli khangacheena pemhaowa. 

26Tangmangting kahai chi awui lanwui vang kaziphaira; makhamita meina ali 
chuitāra, awui shimli taikahai chila chuitā ngasakhaora. 

27Kazingramna awui khayonkhamāng phongmira; kala okathuina ali 
mamayāmara. 

28Awui shimkhurli kazipsang kahai chi khuithuihaora, Varewui malungkakang 
zimiksholi awui lan saikora longthuihaora. 

29Hi makhayā miwui yar Varewui eina kharāna, awui vang Varena yartā kahai 
shimluina. 

Job 21 

Job 

1Chieina Jobna ngahānkai: 

2Iwui tui ningsangda nganālu, kala hina nawui ningkhalem khavai sālu. 

3Ina hānglakha kasaikha pammilu, kala ina hāngkhui kahaiwui thili 
mana̱shinaolu. 

4Ina maringkaphā phongkashok mili rinhaol? Khisāda I makhāngsānmarakhala? 

5Ili yanglaga matakhakhailu, kala nakhamor napāng eina kafalu. 

6Ina hi khamajuk tharan, I malungringa; kala iphasā katonga kathira. 

7Kachiwui vang makaphābingna asārlam eina tangda okthui, kala pangshap 
leilakhao? 

8Athumwui naongarā athum leilakha sakāserhaowa, kala athumwui ara̱-azā, 
rarkakā eina tangda thei. 

9Athumwui shimkhur ning tāphuphai, kala Varewui lijei athumwuitungli 
maparmana. 

10Athumwui mukvāna khangalāt chi mashoingayaomana, athumwui seiva̱na 
anao pharāda anaoli mahorhailakmana. 

11Athumna athumwui angangnaobingli yao ashangva̱ thāda chihoi, kala 
athumwui naongarāna pheichak sai. 

12Athumna tambourine kala tingteilā singda laa sai, kala sipa̱khon nganāda 
ringphai. 

13Athumna shāngshun eina okthui, kala chingri eina Kathewui ramli vāhaowa. 

14Athumna Vareli hānga, ithumwui eina thuihaolu! Ithumna nawui 
theithangkhameiwui shongfa chi maningchāngmana. 

15Sāshapvāshapa chi khida ithumna ali otram ngatha̱rakhala? Kala ithumna ali 
seihā sāda khi kānkhanā samphangra? 

16Yanglu, athumwui mataikasang chi athumwui pāngli maleimala? Makhayāwui 
hāngkachithei chi iwui eina katāvali lei. 

17Makhayāwui thaomei kayākhashida sāshimitkhala? Athumli unshimui 
kayākha shida rākhala? Varena awui malungkhavāt eina kachot 
mangayarmiserhaira? 

18Athum chi masiwui mangāli lanji kathā, kala ahik siphanna phanthui kahai 
kathāla? 

19Awui khayonkhamāng anaongarāwui vang Varena kaziphaida lei da 
nathumna hānga. Sāman chi akhalatta samphangranu, chieina athumna 
theikhuira. 

20Kashimān chi athumwui mik eina theiranu, kala pangshapawui malung 
kakang mangsangranu. 

21Athumwui okthot mapeila alungli katat kahai tharan, athumwui shimkhurwui 
vang phaningmi khavai khi leikhala? 

22Juimeikap kajibinglila Varena bichar sai kaji theilaga ali khipāna awor 
tamchitheirakhala? 

23Kaikhana ringphālak eina kala tāphup eina okthuida reisanglak eina thi, 

24awui phasā thaotunhai, kala ara̱kuiwui angatingla ya̱shohai. 

25Khangatei kaikhana ningwui kakhālungli shaikaphā kaho mamazaplakla thi. 

26Athum ngaraichāda ngaleili chifaya, kala kachaina athumli rommithai. 

27Yanglu, nawui kaphaning kala ili nguingasakida kasā nawui khangarān ina 
thei. 

28Kaja “Wungnaowui shim kali lei? Makhayā miwui apam kachili lei?” da nana 
ngahāna. 

29Shongfali kazatabingli na mangahānyangrangla, kala athumna hāngkaphat chi 
na makhamayā maningmalā 

30kaja makhayābingli unshimui atamli huikhui, kala malungkathui atamli 
kankhui kaji? 

31Khipāna khalattawui acham awui mangāli phongmishapra, kala ana sākahai 
chi khipāna runshapra? 

32Ali chikhurli khuikhavā tharan mibingna awui chikhur mayonpama. 

33Tampākwui leitangbing chi awui vang shima; mi saikorana athi shurvai, awui 
mangāli khavābing chi mashānrarmana. 

34Chithākha nathumna ili khikha makhaninga khamasai eina khi ningnganung 
ngasakra? Nawui ngahankakā chi makhamashung maningla khikha maleimana. 

Job 22 

Eliphaz 

1Chiwui thili Temanwui Eliphazna ngahānkai: 

2  Mina Varewui vang kānnākapai leila? Kachangkhatta thangkhama mi chi 
akhalattawui vang kānnā khavaina. 

3Nana khangarongana kajiwui vang Sāshap-pangshapali ningyāng ungkhavai 
leilā, maningakha nana shāt makāthuwada awui vang tongkazā leila? 

4Nana ali khangacheewui vang, ana nali hāngmachinda nali ana bichar kasāla? 

5Nawui makaphā makhayā mahakmahāmala? Nawui khayonkhamāng katang 
mavaimana. 

6Kaja khikha makhaningwui vang nachināwui eina mikhavai khangashit nana 
khuihaira, kala makhangavaibingwui kashankachon raithuimihaira. 

7Kachot kachāngbingli nana tara̱ mangkhavai mamimana, kala kathaibingli 
zākhavai mamimana. 

8Pangshap khalei mi chiwui lam ngavai, kala ngahānkhangaibingna chili okthui. 

9Ra̱meinaoli nana khamasai eina chihoi, kala avāva̱ makhalei naobingwui 
pāngthei sātekmi. 

10Chiwui vang nali kuimareida khalen lei, kala kashuirak eina nali khangacheena 
yuihaira; 

11namik mathei khavai kahor chi tangmang ngasakhaira, kala tara̱ kaphongna 
nali kuinamhaira. 

12Vare kajuia kazingramli maleimala? Juimeikap kaji sirā chili yanglu, athum 
kayākha juikhala? 

13Chiwui vang nana hānga, “Varena khi theida? Ana tangmangting eina bichar 
sāshaprala?” 

14Muiya kashā ali khaluiphinhaida chiwui vang ana matheimana, ana kazing eina 
ngalei ngasun khavaipamli zata. 

15Makhayā mibingna zatkhavai shongfa kachama chili nana zatchingrala? 

16Athumle athumwui atam maungshungranglakha khuithuihaowa, athumwui 
shimphunga pheothuihaira. 

17Athumna Vareli ithumwui eina thuihaolu, Sashap-pangshapana ithumli khi 
sāshaprakhala? da hānga. 

18Chithālala ana athumwui shim khamathā otmāng eina chipemmi— kha 
makhayāwui hāngkachithei chi iwui eina katāvali lei. 

19Khamashungbingna chi theida ringphai; kala khayon makhaleibingna zeilaga 
mana̱shida, 

20ithumwui yangkashebing katathaira, kala athumna nothā kahaibing chi meina 
chuitāhaira da hānga. 

21“Vareli mashitkhuida chingri eina pamlu; chithākha nali kaphā chi rāra. 

22Akhamorwui eina tamkachithei chi khuilu, kala awui tui naningli thumhailu. 

23Sāshap-pangshapali nana latungda nakhalattana hamsangakha, 
khayonkhamāng saikora nashi shimwui eina katāvali khuithuihaiakha, 

24nana sinā chi chifali phumhaiakha, kala Ophirwui sinā chi kongwui lunggui 
lungli phumhaiakha, 

25kala Sashap-pangshapali nawui aman kasaka sinā lupāna da phaningakha, 

26chitharan nana Sashap-pangshapali nakhalatta ringkaphā samphangra, kala 
Vareli namai yangkānaora. 

27Nana ali seihā sāda, ana nali shāmira, kala nana khangashit mira. 

28Nana sākida khangarān ot chi, nawui vang ana sākāmira, kala kahor china 
nawui shongfali hormira. 

29Kaja Varena langkaso chili nemtā ngasaka, kha khangazana mi chili ana huimi. 

30Khayon makhaleibingli ana kanmira; kala napāng katharwui vang nalila 
kanmira.” 

Job 23 

Job 

1Chieina Jobna ngahānkai; 

2Ajala iwui makhamayā khāshihai, iwui ringkhangātungli awui kharita pāng 
parza̱da lei. 

3Iyavo, ali samphang khavai pam ina theisi kaje, awui pamkhavaili vāpaisi kaje! 

4Iwui tuingaphun awui mangāli khuivāra, kala iwui hāngkapapai ikhamor eina 
hāngserra. 

5Ana ngahānkāki kaji tui chi ina tamkhuira, kala ana ili hāngki kaji chi 
theishingkhuira. 

6Awui hakkhamahā pangshap chi eina ili ngaphatrala? Maningmana; ana ili 
nganāmira. 

7Chili mashungrik kahai mina ali ngasoda ngazek ngarokra, kala iwui bichar 
sāmena mashimānda ili mashun mida chihora. 

8Yanglu, ina mangāshong vālala, a maleisāmana; khanukshong unglala ali 
matheikhuirarmana; 

9Uishong ina ali phai, kha kathei masamphangmana; yāshong ngareiunga, kha 
ali matheirarmana. 

10Kha ina kazat shongfa chi ana thei, ana ili chāng yanghaiakha I sinā thāda 
shokra. 

11Ipheina awui pheichon yuntita; ina awui thishurda mangareithuimana. 

12Amorchaiwui ningkhami chiwui eina ina mapākthuiranga; akhamor eina 
kashok tui chi ina iwui kathuka ningli phārihaida lei. 

13Kha ava mangacheikapaiana, khipāna ali ngachei ngasakshapra? Awui 
ningkachāng chi ana sai. 

14Kaja iwui vang ngarānmi kahai chi ana kupsangmira, kala chikathā 
kachungkha awui ningli lei. 

15Chiwui vang eina awui mangāli I ngacheeshuna; Ina khamachuk tharan, I ali 
ngacheelaka. 

16Kachiwui vangkhala kaja Varena ili malung tātungngasaka; Sāshap-
pangshapana ili ngachee ngasaka; 

17kaja ili tangkhamang china khaluirorhai, kala imaili tangmangting kahai china 
farormihai. 

Job 24 

1Sāshap-pangshapana khisāda bichar kasāwui atam makahaikhala, kala ali 
katheibingna awui zimiksho khisāda matheithukhala? 

2Mibingna thari phura; athumna yao ashangva̱ ngapaikhui kala chi hompama. 

3Marānaobingwui gadhā athumna kashammihai, ra̱meinaowui mukkā 
tuingashit sākhavai khuimihai. 

4Kachāmabingli shongfawui eina heishoka; okathuiwui kachāma saikorana 
athum khalatta yāmngathuma. 

5Yanglu, ram gadhāna siwukli kazat thāda athumna ot sāzata, athumwui 
naongarāwui kashakazā sākhavai lamhāngli phāzata. 

6Athumna luili seizāt phāzata, kala makaphābingwui drakhā yāmguili atham 
phāzata. 

7Athumna kachon mafasangla khamasai eina ngayā pongda piya, kasik atamlila 
kachon mangavaimana. 

8Kaphungwui zingrotra̱na athum ya̱sophai, kala ngayin khavai maleithuda 
lunghārli ngayinkhui. 

9(Avāva̱ makhalei nao chili mathikwui eina ngapaikhui, kala leiman chiwui vang 
kachāmawui nao chi khuithuimihai.) 

10Athumna kachon mangavaila mahonghat eina zata; kala kathai eina māvām 
vamzata; 

11Makhayābingwui olive yāmguili athumna thao shireiya; athumna atheira̱ 
shunglala ra̱changa. 

12Keinung ayarli thikida khaleibingna ringngai, kala khamā kaza̱bingwui 
manglāna khangachon poi; chithālala Varena athumwui seihā kasā 
mashāmimana. 

13Kahorli ngakaikashi mi kaikha lei, athum chiwui shongpong matheimana, kala 
chiwui shongfali mazatmana. 

14Shaokathata china tangkhamangli ngakarthuiya, kachāma khavātabingli 
sāthat khavai; ngayāshong khale akha ngasāhaowa. 

15Phokaphā miwui mik chinala māmāchā kahai atam ngaraida hānga, mik 
akhanala ili matheimara; kala azak mathei khavai maili kachon kuiruna. 

16Tangkhamangli athumna miwui shimli leiutkai; ngashunshonga shimli pamda 
athumna kahor matheimana. 

17Kaja athum saikorawui vang tangmangting kahai hi ngathorna, kaja 
tangmangting kahaiwui khangachee hi athumwui khavāknaona. 

18Nathumna hānga, athumli thaklāk eina tara̱tungli khuivāhaowa; athumwui yar 
lam chili khonshihaowa; athumwui drakhā yāmguili surkhami khipākha 
mavāmana. 

19Kazing kakāng eina kasāna phāmra̱ thengngasaka; chithāda Kathewui ramna 
morei kasābingli khuithuihaowa. 

20Keinungwui kayāngkhareina athumli malaihaowa; athumwui ming 
maphaningungluimana; chithāda makaphā makhayā chi thingkatek thāda 
tekngasaka. 

21“Athumna nao kashum kala nao makhalei sha̱naobingli uipamda, ra̱meinaoli 
kapha khikha masāmimana. 

22Kha kapanga athumli Varewui pangshap eina okpeingasaka; mirinwui 
ningkachot atamli athumna ngakarthui. 

23Ana athumli ningtāphuphai ngasaka, kala ana athumli katommiya; kala awui 
mikna athumwui kazazatpamli yangmi. 

24Athumli kasha̱kha maiyā ngasaka, hunkhawui thili shimānhaowa; thingnā-
ra̱hā thāda ngahuiya kala thenghaowa; māmazan thāda athumli hātkhuihaowa. 

25Chimathasi kaje, I kapikhaira da khipāna hāngshapra; kala ina kahāng hili 
khikha maningmana da chitheishaprala?” 

Job 25 

Bildad 

1Chieina Shuhwui Bildadna ngahānkai: 

2“Pangshap eina khangachee Varewuili lei; atungshong awui kazingli ana 
chingrihai ngasaka. 

3Awui raimi mashing shānshapla? Khipāwuitungli awui kahor 
mashokmimakhala? 

4Chithākha Varewui mangāli mina kathāda mashungpaira? Sha̱naona kapharā 
mi chi kathāda tharpaira? 

5Yanglu, kachāng eina tangda mahormana, kala awui mangāli sirāla 
matharmana; 

6chithākha mathan kathā mina, kala miwui naomayara, kachai kathāna kayākha 
suitāmeira!” 

Job 26 

Jobna: 

1Chieina Jobna ngahānkai: 

2Pangshap makhaleiya chili nana kathāda ngachonmihaira! yāng makhalei 
pāngthei chili kathāda huimihaira! 

3Thangkhamei makhalei mi chili nana kathāda hāngchitheihaira, kala khavāt 
maleilakla theikhui ngasakhaira! 

4Khipāwui khangachon eina nana khamatui, kala khipāwui manglā nawui eina 
shok? 

5Azingshong khalei khaya̱, tara̱ kala chili khalei saikora chila nganuka. 

6Varewui mangāli Kathewui ram mahonghathaiya, kala Abaddon faror khavai 
maleimana. 

7Ana atungshong khamasaili katingshanga, kala okathui hi khamasaitungli 
hokthanghai, 

8Ana muiyā kashāli tara̱bing romhai, kala muiyā chi makāklakmana. 

9Ana kachāngwui mai fakhamhaida, awui muiyā eina khayinmi. 

10Ana tara̱tungli leiret akha sāmihai, kahor eina tangkhamang ngachaili. 

11Kazingramwui pākra̱bing nganuka, kala awui kakhararli ngacheeranghai. 

12Awui pangshap eina ana shamadru va̱rihai ngasaka; awui theikakhui eina 
Rahabli ngaphita. 

13Awui khaksui eina kazingram malimathai; awui pāngna yāmkazata phara̱li 
rungthata. 

14Yanglu, hibing hi awui themsakwui ayarnao kathāna, kala awui khon kayākha 
teoda ithumna shāli! Kha awui pangshapwui kazing khangashum chi khipāna 
theishingkhuirarrakhala? 

Job 27 

Job 

1Kala ngazek khangarokwui pong chili Jobna hānglui: 

2“Varena katheina, ana iwui mashun khuithuimihaowa. kala Sāshap-
pangshapna imanglāli khanang ngasaklala; 

3ina khaksui kateokha leilakha eina tangda, kala Varewui manglāna ili khak 
suingasaklakha eina tangda; 

4imorchaina kakapik tui mamatuimara, kala imalena mikhanam tui 
mahāngmara. 

5Na mashunga da ina kachilikha mahānglakmara; I mathiranglakha eina tangda 
iwui ningsākhangazip machiholakmara. 

6Ina iwui khamashung khangarongli singtita, kala machihomara; imanglāna 
thangkhanidawui vang mahāngmachinlakmana. 

7Iwui yangkashe chi makhayā mi kathā ngasāranu, kala ili mamayāmada 
khangasunga chi makhamashunga ngasāranu. 

8Kaja Varena ali katat kahai tharan, awui manglā Varena khuithui kahai tharan, 
vare makhaleiyawui kachihān khikhala? 

9Kasak kharā tharan, awui khangakao Varena shāmirala? 

10Sāshap-pangshapali ana mathānrala? Ana Vareli ngakaochingrala? 

11Ina Varewui otsak apongli nathumli tamchitheira; Sāshap-pangshapawuili 
khalalei ina mathumlakmara. 

12Yanglu, nathum saikora khalattana hi theihaira; chithākha khisāda nathum 
arema ngasāserhao? 

13Varewuili hi makaphā miwui yarna, kala rekakharekabingna Sāshap-
pangshapawui eina shimluikat samkaphangna. 

14Awui naongarā mataisanglala, chiya raighaiwui vangna; kala awui 
naotunbingna zāvaishap maleisāmana. 

15Ali thili kathibingli mimaona chithita, kala athumwui ra̱meiva̱bingna 
machapngachāmana. 

16Ana lupāsā chifa thāda kaziphailala, kala kashankachon leikhon thāda 
khorhailala; 

17ana kaziphaisālapai, kha khamashungabingna ngavaira, kala khayon 
makhaleibingna lupāsā chi ngayarhaora. 

18Ana sākakā shim chi karkaopān kathāna, raikānwui rāmnao kathāna, 

19Ana kashānga ngasāda petli pilapai, kha chi mathāchingmara; amik thuikharak 
eina awui lan katonga maleisāthuwa. 

20Khangachee khangachana tara̱ kaphong thāda ali yuihaowa; ngayāshong 
surna ali khuithuihaowa. 

21Zingshoshongwui masina ali khuithuihaida shimānhaowa; awui apamwui eina 
phanthuihaowa. 

22Lukhamashan maleila ali kahaitāhaowa; pangshap chiwui eina ana kui 
khāngda yāma. 

23China ali pāng kapherora kala apam chiwui eina ali kasirora. 

Job 28 

1Kachangkhat eina lupāsā shokkhavai pam lei, kala sinā langkhavai pam lei. 

2Mari hi ngaleiwui eina samphanga, kala pithrai maringalungwui eina 
mengkhui. 

3Tangkhamang kathukli khalei mariyur, achikun matili phākhuida tangkhamang 
chi mina tangngasakhaowa. 

4Mi pamda khaleiwui eina lāchāda athumna tampākli leikhur phuta; athumli 
ram kazatbingna malaihaowa, miwui eina katāva̱li hokthanghaida ngayitung 
ngayitva sai. 

5Ngaleitungwui eina kashakazā shoka; kha ngaleizingshong mei thāda chuiya. 

6Chiwui lungguibing chi sapphirewui apamna, kala sināwui akha̱la lei. 

7Apong chi sā kashaiya vānaona matheimana; kala khalāngwui mikna 
matheiranga. 

8Sakashe sāyurna chili mazatlakranga; kazingkha̱la chili makānlakranga. 

9Mina meizailungli sāza̱da, kaphung aphei zangshungda phuta. 

10Lunghārli ana shongfa sākhui, kala amankasaka ot amikna theisera. 

11Kongbing ana phinhaida mangayishokmana, kala ngathum kahai ot chi ana 
kahorli khuishoka. 

12Kha thangkhamei kali samphangra? Kala theishingkakhuiwui apam kali leili? 

13Mina chiwui apong matheimana, kala chi kharingbingwui lamli 
masamphangmana. 

14Kathukana hānga, chi iwuili maleimana, kala shamadruna hānga, chi iwuili 
mazangmana, 

15Sinā eina malopaimana, lupāsā eina aman sāda mangatampaimana. 

16Ophirwui sinā eina mangachākpaimana; aman kasaka onyx kala sapphire 
einala. 

17Sinā eina mingshennala mangaraichārarmana; chili lāngda kasaka sināwui 
chara̱-chasān einala mangatha̱paimana. 

18Kahana coral lah mathingri kahai einala mapāntampaimana; thangkhameiwui 
aman pearlli mataimei. 

19Ethiopiawui topaz eina chāng tamkapai maleimana, chili lāngda sinā kashenga 
einala aman mangachākpaimana. 

20Chithakha thangkhamei kachi eina rākhala? Kala theishingkakhuiwui pam kali 
leikhala? 

21Chi kharinga saikorawui mik eina thummihaira, kala yongkazata 
vānaobingwui eina thumhaida lei. 

22Abaddon eina Kathina hānga, hiwui pongli kakharop ithumwui khanā eina 
shāhaira. 

23Hiwui apong Varena thei; kala chiwui apamla ana thei. 

24Kaja ana okathuiwui katanga eina tangda theivai; kala kazingli khalei saikora 
theisera. 

25Masili ana kharitkhami kala tara̱li ngarakkhami tharan; 

26ana kazing rokhavai kala kazing ngashumda rikhān ngashei khavai kakaso 
tharan; 

27ana chi theida hānga; ana sākakhuina, kala ana phākashokna. 

28  Kala ana mi chili hānga, “Yanglu, PROHOli khangachee hi thangkhameina; kala 
makaphā horkahai hi theishingkakhuina.” 

Job 29 

Jobwui Tuingaphun Khanao Tui 

1Jobna latluida hānglui. 

Job 

2Iyavo, khare kachāng, Varena ili yangkhami chithāda leisasi kaje chāng; 

3awui thaomei na ikuili hormida; tangkhamang lungli awui kahorli zatvākapai 
thāda; 

4Varena ili ngasotnao sāmida iwui shimli yangmilakha; iwui mirin maholak eina 
leilakha; 

5Sāshap-pangshapana ili ngasomida inao ngarā ili ngayurpamlakha; 

6iwui pheichonbing seina̱ eina pheoda, kala ngalungna iwui vang thao woklakha 
chi! 

7Ina keinungwui ngavei kanvāda, yāngreili pamkhavai ngarānda leilakha; 

8yaronnaobingna ili theida hanthuihaowa, kala kasarnaobingla nganingkai; 

9wungnaobingna mamatuilengmada, apāng eina khamor kafahai; 

10khangambingwui khonla vihaowa, kala athumwui male khamorlungli 
katimsanga. 

11Khanā eina kashābingna, ili kalākhamahai hoi, mikna kathei tharan mayai; 

12khikhalajila kachāmana khangakao tharan ina kanshokmi, kala avāva̱ 
makhaleiali ngachon khavai makhalei tharan, Ina ngachonmi. 

13Thihaoki kaji miwui sokhami ili tāshungmi, kala ra̱meiva̱wui ningli 
khamathānwui vang ina laa sāngasaka. 

14Ina khamashung khangarong chi sangda china kashankachon thāda ngavaimi; 
iwui mashun wungnao kachon eina kuitei thai. 

15Ina mik khangapeobingwui mik sāmi, phei katekbingwui phei sāmi. 

16Kachāmabingwui vang ina avāva̱ ngasāmi, kala ina makatheiya a chiwui vang 
maram phākhuimi. 

17Makhamashung miwui hu khalei ahā chi, ina sātekmida ana sheikaphung 
sāshai chi akhamor eina hortā ngasaka. 

18Chieina ina hithāda, iwui mirinwui zimiksho situiyākha mataisangda, iwui 
athipli thisangra; 

19iwui angayung tara̱ khaleipam ngayao vāda, aphāng kachiva̱ ngayā pongda 
ikra̱ zimda, 

20iwui malā dharlak eina ipangli leichingra, kala iwui tekhamatei khayā 
nganaozaohaichingra da phaningsai. 

21Mibingna ili nganāsanga, iwui hāngkachitheili chingri eina nganākhui. 

22Ina hāngkahaiwui thili athumna mamatuiluimana, kaja iwui tui athumna 
khuisanga. 

23Zingrot honkapam thāda athumna iwui tui honpama; kala mayo kachāng tara̱ 
ningkachāng thāda, athum khamor makāpama: 

24Athumna mashitsangkharar tharan, ina mana̱rimhaida; iwui ningngai 
khamathā chi athumna horkahai masāmana. 

25Athumwui shongfa ina phāmi, kala akhavā thāda pama, kala ina awunga 
akhana awui raimiwui lungli somkapam thāda, kala chapkhangachā mili ning 
lumkhangasak thāda sai. 

Job 30 

1Kha ara athumna ili ngareo nganaohaira; ili nganuikhameibing, athumwui 
avāva̱ ngarāli iwui yaoshangli ngakuikazata fa eina tangdalila mazatrum ngasak 
khangaibing chi. 

2Yāng makakā athumwui pāng eina khi kānkhanā samphangrakhala? 

3Thaichāmhaoda athumna ngaleikatheng manirkachupa; 

4athumna thingnā-ra̱hā rāmshaiya, shimphut thingwui angayung eina athumna 
lumkhavai sai. 

5Mibingwui eina athumli kashamhaowa; kala khaleli khavao thāda athumwuili 
vaowa. 

6Athum palongkhur, ngaleikhur, lungkhurli somphalungrali. 

7Athumna khararlungli ngavaowa, ka̱shāt zingli ngahei kaziruma. 

8Ning makhalei, khayā makhangarin nao thāda, ngalei chiwui eina athumli 
kashamhaowa. 

9Ara I athumwui laaphor sānganaohaira, athumwui chānjam sānganaohaira. 

10Ili ningkachaida athumna iwui eina tāthuihaira; ili kathei eina machora̱ 
mashororkida katharin maleithura. 

11Khikhalajila Varena ili hamsang khavai iwui khara̱ sāchatmihaoda, athum ili 
theilaga malungkhavāt makhāmrarthuwa. 

12Iwui yāshong yarui ashangva̱na ili kashama, kala ili shimān khavai shongfa 
phai. 

13Iwui shongfa sāphinhaida kachotkachāng mataisang ngasaka; khipānakha 
athumli makhāmmimana. 

14Kakai akhurwui eina longkhaung thāda athumna rai; khaningkachupta 
longthuihaowa. 

15Khangacheena ili pemhaowa; iwui khayākakāli masikaphan thāda kharoma, 
kala ina mathuikakhui muiyā thāda kānthuiserhaira. 

16Ara iwui ningli khalei imanglā yurhaira; kakhanang atamna ili singtithaira. 

17Ngayāna ira̱kui chāngkharenga; kala ili khamakei kathā khangashei china 
mangasāmkhuimana. 

18China iwui phahon yonkhuida; phahon thāda ikahungli hokthanga. 

19Varena ili rāhuklungli horsanghaira, kala I chifa hotlākathā ngasāhaira. 

20Ina nali ngakaowa kha nana mangahānkāmimana; ina nganingkālala 
matheimimana. 

21Na ili sāshilak kahai ngasāthuihaira; napāngwui pangshap china ili rekhareka. 

22Nana ili masitungli khāngkai, kala nana ili chili tongngasaka; kala siphan 
zingrot khangashumlungli ili phanung phanvā ngasaka. 

23Mha, nana ili chithitra, kala kharing saikorawui vang haikhami shim chili 
khuivāra. 

24Kha ngayānglaga khum kahaipamli khalei ana kalāshāt atamli ngachonmi 
khavai pāng maphayaishokmala? 

25Saklak eina okthuikasā awui vang ina machapmala? Kachāmawui vang ining 
machotmala? 

26Kha ina kaphā phākazat tharan makaphā rai; kala ina kahor honakha 
tangkhamang rai. 

27Ining ningrākhaowa, va̱ri mahailakthura; kakhanang kachot atamna ili 
rāngarokhaira. 

28Ina yumsi eina zata, kha zinghāmna maningmana, yarui kazipli ina 
thuinganingda ngachonmi khavai vaowa. 

29I ramfawui achinā ngasāthuihaira, kala ostrichbingwui khavāknao sāhaira; 

30Iwui ahui kānghaida ngahokshokhaira; ira̱kuina mei thāda chui. 

31Iwui lyre sikafa sāthuihaira; iwui sipa̱khon kachapa athumwui khon 
sāthuihaira. 

Job 31 

1Imikli ina khangashit sāhaira, laga, ina kachingva̱ akhali kathāda yangpaira? 

2Atungshong Varewui eina iwui yar, kala kajuili kapama Sāshap-pangshapawui 
eina iwui shimluikat khi leira? 

3Makhangarongawuitungli kalāshāt matāmala; kala kalākashi khayonkhamāng 
kasābingwui maningmala? 

4Ana iwui shongfa theida pheikār saikora mashānhaimala? 

5Ina khangui otsakli zatta, ipheina mikhanamli shurakha; 

6(Chiwui vang ili chālak kahai tamkhavai eina onranu, kala Varena iwui 
ningsākhangazip theiranu!) 

7Iwui pheikārna shongfa chiwui eina thuihaiakha, kala iningna imikwui thi 
shurakha, ipangli achuk akha eina tangda kāsākha; 

8ina yaora, kateina zāranu; kala iwui vang kakhar theishirai phurthathaoranu. 

9Iwui ningna sha̱nao akhali ningchānghaida, khongnainaowui khāmongli ina 
rimsākha; 

10ipreiva̱na kateiwui mā rungmiranu, kala kateina ali ngasopiranu. 

11Kaja chi masākapai yomna; hikathā morei kasāli bichar kasābingna tandi mira; 

12kaja chi Abaddonwui mei kathāna, kala china iwui mataikasang angayung 
vāshungda chuitāra. 

13Iwui rao sha̱nao, lah rao mayarnaona maringkaphā phongkashok tui khuirāda 
ina makhuisangmiakha; 

14Varena thuikhanganing tharan ina khi sāra, kala khi ngahānkāra? 

15Ili naopamli kasema china alila kasā maningmala? Kala ithumli naopamli 
ngaraichāda ana sāser kaji maningmala? 

16Kachāmana ningkachāng ina singshānhaiakha, lah rameiva̱wui mik ngapeo 
ngasakakha, 

17lah imang mortong salaga, avāva̱ makhaleibingli mamizaakha, 

18(kaja a nganuilakhawui eina ina avāva̱ sāda ali nganaokhui, kala ava̱va̱wui 
naopamwui eina thuida ina ali thānmi); 

19kachon mangavaimada thikahai, lah fapi khavai makhalei kachāma mi 
theiakha, 

20aphasāna ili masomiakha, kaja iwui yaohah kachon eina a khalum 
masamphangakha, 

21ngaveipheili ili khangachona leili kajiwui vang avāva̱ makhaleiali ipāng kākha; 

22chikathāwui vang iyartuiwui ara̱kui chakshokhaoranu; kala ipāngthei 
chakshokhaoranu. 

23Kaja I Varewui eina unshimui rāki kajili ngacheeya, kala awui ngam chili mai 
mangasungrarmara. 

24Sināli ina ningshai khavai, lah sinā kachangli iwui kachihān ngasāhaiakha, 



969 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

25iwui lan kachungkha khaleiwui vang, lah ipāngna kachungkha 
samphanghaowada ina mathānsākha; 

26zimik kahor chi theilaga kachāngna mathingrik kazat chi yanglaga, 

27ngathumda iningna malungchāngda, kala khalatta pāngli maya̱khuiakha, 

28hila moreina da bichar kasābingna tandi mipai, kaja atungshongwui Vareli ina 
makhamayā ngasāhaora. 

29Ili yangkakharing miwui kashimānli ina mathānakha, lah ali kalākashi kharā 
tharan ringphaakha 

30(Awui mirin khonshimihaoluda poda ina ikhamorli morei masa ngasakmana); 

31iwui kachonshimi kaleia china “awui sā shaida mathorang kaji mi khipā 
leikhala? da mahāngrangsaakha, 

32(kha̱mi khipākha ayarli mangasāmmana, ramkazatawui vang ina iwui 
khāmong shomihai); 

33iwui khayonkhamāng miwui eina thumhaida iwui morei imakāli thumhaiakha, 

34khikhalajila yaruili ngacheenā haoda, kala shimkhurwui kakaharli 
ngacheehaoda, chiwui vang ina kayāng mashoklengla shimlungli kasaikha 
pamhaiakha— 

35Iyavo, ili nganāmi khavai akha leisāsi kaja chong! (Hi iwui shoina! Sāshap-
pangshapa china ili ngahānkāra!) Iyavo, iwui yangkashena ili kaphen akha leisi 
kaja chāng! 

36Kachangkhat ina chi iyartuili ngava̱ra; kuihon thāda ikuili ngahonra; 

37iwui kasā saikora apong ali hāngserra; wungnao akha thāda ali asamphangra. 

38“Kalikhada iwui luina ili mamayāmada, kala tinkhurbing china chaprumakha, 

39aman mamila ina chiwui heithei khuishaida akhavāli chithit haiakha, 

40māwui mahut ka̱shat kharranu, nāpaiwui mahut khawo kharranu.” Jobwui tui 
ngachang haira. 

Job 32 

Elihuna Khamatui 
(32.1—39.24) 

1Chithāda ashi kathum china Jobli ngahankakā ngasāmhaowa, khikhalajila 
akhalattawui miktāli a khangarongana. 

2Chieina Ramwui shimkhur, Buzli khalei Barachelwui naomayara Elihuna 
malungvāthaowa. Ana Jobli malungvāta kaja Varena mashunga majila awui 
mashunli nganinghaowa; 

3ana Jobwui ngasotnao kathumlila malungvāta kaja Job yonhaira da 
phongshokhailaga ali ngahānkā khavaiva maleithuwa. 

4Elihuna Jobli ngazek khavai ngarai, kaja athumna ali rarmei. 

5Kala athum kathumna ngahānkā khavai makhalei chi kathei tharan Elihu 
malungvāthaowa. 

6Barachelwui nao Elihuna ngahānkai: “I zingkum einava nganuifaya, nathum 
khararnaomanga; chiwui vang eina iwui kaphaning nathumwui mangāli 
mahāngkhalengna. 

7Ina kahangva, ‘Atamna matuimiranu, zingkumna thangkhamei 
tamchitheiranu.’ 

8Kha Sashap-pangshapawui khaksui mi akhawuili kazang manglā china ali 
theishingkhui khangasakna. 

9Khararnaomang thangkhamei maningmana, kasarnaomang mashun chi kathei 
maningmana. 

10Chieina ina kahāngna, ‘Ili nganāmilu; ilila iwui kaphaning kahāngshok 
ngasakmilu.’ 

11“Yanglu, nathumna khi hāngnikhala da ngaraiya, nathumna khi hangra̱khala 
da apong phālaga, nathumwui thangmei tui chi ina nganāpama. 

12Ina nathumwui tui nāshumda nganai, kala yanglu, Jobli khipānakha 
mangaphatrarmana; lah awui tuili nathum mangahānkārarmana. 

13Ning ngasharlu, ‘Ithum thangkhamei samphanghaira; mina maningla Varena 
ali ngahānkara’ da hāngpaishina. 

14Ana awui tui ili marinmana, kala ina nathumwui tuimatui eina ali 
mangahānkāmara. 

15“Athum khakshingakhaira, mangahānkāthura; tuikhurkhala hāngkhavai 
maleithura. 

16Athumna makhamatuiwui vang, ina ngaraifarala, kaja athumna chili 
nganinglaga mangahānkamana? 

17Ila iwui ngahānkāra; iwui kaphaningla phongshokra. 

18Ila hāngkhavai pemda lei, Kaja iwuili khalei manglana ili kasatmida lei. 

19Yanglu, iwui ning hi asham makhavai drakhāra̱ kathāna; kadhara drakhāra̱ 
sangkhavai khao thāda ngawokkhaiki jihaira. 

20Ning taphik haikhavai hāngphalungrali; ikhamor makāda ngahānkāra̱li. 

21Khipālikha mijang masāmara, lah khipālikha masot mamimara. 

22Kaja iya kathāda sotmasaorakhala da matheimana, ina chi saakha iwui Kasā 
Akhavāna ili thaklak eina khuithuihaora. 

Job 33 

1Kha ara, iwui tui nganaulu, O Job, kala iwui tui saikora nganākhuilu. 

2Yanglu, ikhamor makāda, imale eina khamatuina. 

3Iwui tuina iwuklungwui mashungrik kahai kachitheina; kala imorchaina kathei 
chi ningkathar tui khamatuina. 

4Varewui manglāna ili sai, Sāshap-pangshapawui khaksuina ili ringngasaka. 

5Nana shapakha ili ngahānkālu; iwui mangāli tui chi khare khanao sāda 
haikhuilu; machukkhuilu; 

6Yanglu, ila nawui thāda Vareli yangda lei; ilila leikhonnao eina sākakhuina. 

7Yanglu, ili khangacheena nali machipaaranu; iwui otsak hina nawuivang 
kharita mangasāranu. 

8Mhah, imiktāli nana hānghaira, kala nawui khamatuikhon ina shāhaira. 

9Nana, ‘I thara, morei maleimana, I tharzāhai, khayonkhamāng iwuili 
maleimana. 

10Yanglu, ana ili phenkhavai apong phai, ili awui yangkashena da shānkhui; 

11  ipheili ana zurthing sanga, kala iwui kazazatli ana yanga’ da hānga. 

12Yanglu, hili na mamashungmana, nali ina ngahānkāra. Varena mili reimei. 

13Ana iwui tui akhala mangahānkāmara da nana kathāda ali phaningpaira? 

14Kaja Varena apong akha eina hāngriya, laga apong khangatei akha einala 
hānga, chithālala mina mamachukmana. 

15  Ngayāshong mina petli piphup kahai tharan mangli, kala rākhamahāli, 

16ana mibingwui khanā mathing ngasakta, hāngmachinda ngachee ngasaka, 

17mina awui otsakwui eina ngateithui khavai, kala miwui eina langkaso 
khuithuihai khavai; 

18Chomwui eina amanglā thummi, raighaina amanglā mashimān khavaina. 

19Mili hāngmachinda pettungli pingasaka, ara̱kui ngasheishon ngasheithai 
ngasaka; 

20chiwui vang mirinli zāt mazāngaimana, zākaphāla khamor mashimmana. 

21Asā thenghaida matheirarmana, matheikasā ara̱-arā theisera. 

22Awui manglāna Chomli kala awui mirin kathi khuikharabingli vānganaiya. 

23Thingkhawui ngachaili tuisak sāme, miwui mashun hina da chitheikhame, 
kazingrao akha awui vang leisasi kaje; 

24kala ana ali lumashanmida hānga, Kathichom lungli zanghaoki kajiwui eina ali 
kankhuilu, Ina ngatangman akha samphanghaira; 

25awui aphi yaronlakhawui thāda ungranu; kala yaronlakhawui pangshap thāda 
ungluiranu da hāngsi kaje, 

26chieina mina Vareli seihā sāda ali khuisangmi, awui khaleipamli mathānthup 
eina ana rai. Awui huikhami tui mili hāngchitheiluiya, 

27kala miwui mangāli laa sāda ana hānga, khamashungli yonngasakta ina morei 
sāhaira, kala chiwui eina ili yangmihaowa. 

28Chomli zangki kajiwui eina ana imanglā ngatangkhui, kala iwui rinna kahor chi 
theira. 

29Yanglu, saikora hi Varena kasāsera, mi akhali khanishi, kathumshi shokhaira, 

30kharingawui kahor chi theikhavai, Chomwui eina awui manglā chi 
khuiungmiluiya, 

31O Job, nganātitkhuimilu, ili nganālu, kasaikha pamlu, ina hāngga. 

32Nana hāngkhavai leiakha ili ngahānkālu, hānglu, kaja ina nali mashungmingai. 

33Maningakha, nganālu, kasaikha pamlu, ina nali thangmei tamchitheira. 

Job 34 

1Chieina Elihuna hānga: 

2Thangkhamabing, iwui tui nganālu, katheiabing nathum, ili nganāmilu; 

3  kaja malena kashakazā mazapkhayang thāda, khanāna tui tamyanga. 

4Khamashung chi ithum kapangkhuisa; kaphā chi khikhala da ithum khalatta 
theikhuisa. 

5Kaja Jobna hānga, ‘I khayon maleimana, laga Varena iwui mashun 
khuithuihaira; 

6iwui mashun leileilaga ili kakapikli shānsanga; iwui sākhalāng maleilaga iwui 
khamā maraikapai ngasāda lei, 

7Job kathā mi, zeikakharuili tara̱ thāda khamanga, 

8makaphā kasā mibingli khangayur, kala makhayābingli yaothuikharuma khipā 
leikhala? 

9Kaja ana hānga, Vareli ringphā khangasakli mina tongkazā maleimana. 

10Chiwui vang eina nganālu, theithangkhamabing! Varena makaphā masāmana, 
Sāshap-pangshapana khangui masāmana. 

11  Kaja kachichāwui otsak athishurda kachichāna samphangra, kala awui apong 
athishurda hi awuitungli tāra. 

12Kachangkhat eina Varena zakkashi ot masālakmana, kala Sāshap-
pangshapana mashunli mangui ngasakmara. 

13Khipāna okathui hi ali chisin, kala apuk-apagva̱̱ katonga hi awui pāngli 
haimikhala? 

14Awui manglā a khalattana khuiluihaosi kaje, khaksui hanthuihaosi kaje, 

15asā khavai saikora shimānrumserhaora, mikumo chifa sāthuiluihaora. 

16Nana theikhui kathei leiakha, hi shākhuilu, Ina kahāng nāshunglu. 

17Mashunli ningkakachaiya china mungrala? Khamashunga kala sāshapa, 

18awunga akhali ‘Makānkhanā’ kala khangamali ‘Makaphā mi’ da kahānga, 

19wungnaoli mijang makazanga; kachāmali lāngda kashāngali khayākashe, chili 
nana yonngasakrala, kaja saikora hi awui pāng eina kasā maningmala? 

20Mik khayipkhawui alungli athum thihaowa; ngayāsailung sheikhanukta athum 
thuiserhaipai, kala pangshapabingli mipang makhaning eina khuithuihaowa. 

21Kaja miwui kazatpam chi amikna thei, kala awui pheikār saikora ana theisera. 

22Makaphākasā mina athum khalatta ngathum khavai khangami kala 
tangmangting kahai maleimana. 

23Kaja Varewui bicharli vākhavai ana mi akhawui vang atam 
mangachākhaimana. 

24Pangshap khaleiali mangathinglakla katangtai, kala athumwui pam 
khangateili mi. 

25Hithāda athumwui ot kasā theiserda thangngayākhali athumli 
mashongacheimihaida athum akha̱ sāngasakhaowa. 

26Athumwui makaphāwui vang miwui mangāli tandi mi, 

27khikhalajila awui thi mashurthuda, kala awui kakaso manganāthuda; 

28kachāmawui kachap ali shavāngasaka; kala ringkashibingwui ringkhangā ana 
shai— 

29Ana kasaikha khalei tharan, khipāna ali khayon phenra? Amai ngathum kahai 
tharan, mi akharanu, yurranu, khipāna theirarrakhala?— 

30kaja vare makathei mina mamungpaimara, mibingli khalen masangphalung 
mara. 

31“Kaja kachikathāna Vareli, ‘Ili hāngmachin kahaina, khayon masāluimara; 

32ina makathei chi tamchitheimilu; ina morei sāhaiakha masāluilakmara, da 
hānghairala? 

33Laga nana chi makhamayāwui vang, nali bichar sākhavai ana poluirala? Na 
khalatta kapangkhuilu; ina masāmimara; chieina nawui kathei chi hānglu. 

34Theithangkhamabingna ili hāngra, kala ili nganāda khalei thangkhama mina 
hāngra: 

35‘Jobna theikakhui maleila hānga, awui tuili kathuk tui mazanglakmana.’ 

36Makaphā miwui thāda khamatuiwui vang, Jobli katang eina tangda 
chotngasaksi kaja chong! 

37Kaja ana morei tungli ngakaikashi ngarora: ithumwui alungli ana pāng 
kapheya, kala Vareli makhamayā tui mataisang ngasaka.” 

Job 35 

1Kala Elihuna hānga: 

2“Hi mashunga da na phaningla? ‘Varewui mangāli hi iwui mashunna’ kajilamā, 

3kaja nana ngahāna, ‘Iwui katong khi lei? Ina morei sāhairakha phākhamei khi 
lei?’ 

4Nali kala nali ngasopamda khalei ngasotnaobingli ina ngahānkāga: 

5Kazingli ngashānkāda yanglu; kala nathumli juikhamei muiyā chili yanglu. 

6  Nana morei sāhaiakha awui vang khi ungshungmikhala? Kala nana 
chonmakānchingakha, nana ali khi sākhala? 

7Nana ngarongakha, ali khi mi; lah napāngwui eina ana khi samphangkhala? 

8Nawui zakkashina kateili khanang ngasaka, kala nana kaphā kasā china athumli 
ngachonmi. 

9“Khikhalajila rekakharek chungnā kahaiwui vang mina chapa; sāshapabing 
chili mayuithuda ngachonkhami poi. 

10Kha khipanakha ‘Ili Kasaa, ngayā laa sākhangasaka, 

11okathuiwui sāyurli lāngda ithumli tamchitheikhame, kazingramwui vānaoli 
mataimeida ithumli thangmei khangasaka, Vare chi kali leikhala’ da 
mangahānmana? 

12Athumna ringngai, kha makaphā miwui langkasowui vang eina ana 
mangahānkāmimana. 

13Kachangkhat eina pophāphā kajili Varena manganāsangmana, Sāshap-
pangshapa china mahengsangmana. 

14Chithākha, nana ali namik eina matheimana da hāngda leilaga nali kayakha 
suitāda nganāmira, kaja tuingaphun chi awui pāngli lei, kala na ali ngaraida lei! 

15Arui awui malungkhavātna tandi mamithuda, kala morei kasāli tarākha 
manganāsangmithuda, 

16Jobna khamor makāda hangphāphai, kala ana thangkhamei maleila tui 
mataisang ngasaka. 

Job 36 

1Elihuna hānglui: 

2“Khānglaga ili kasha̱kha nganāmilu, Ina hāngmiga, kaja Varewui mathun eina 
khikakha hāngkhavai khaleifaya. 

3Iwui aworkathem katonga katāwui eina phākhuira, kala ili Kasaali khamashung 
khangarong mira. 

4Kaja iwui tui hi khangui maninglakmana, awor themlāk kahaiya akha nali 
ngayurpamda lei. 

5“Yanglu, Vare hi sāshap-pangshapana, ana khipālikha machinmana; 
theishingkakhuiwui pangshap leilaka. 

6Makhayāli ana maring ngasakmana, kha kakhanang athumli mashun mi. 

7Khamashungwui eina awui mik mangareithuimana, kha awungabingli ngasoda 
wungpamkhongli katang mavaila athumli chipamlaga khayā kāngasaka. 

8Kala athumli mari khanghuili khalapta, kakhanangwui khara̱li manhaikha, 

9athumna lāngsolak eina kasā, athumwui sākhalāng, kala athumwui otsak chi 
ana phongchitheimi. 

10Hāngkhamachin shākhui ngasaka, kala moreiwui eina mai ngareiung khavai 
ningmi. 

11Athumna kahāng nganāda ali otram ngatha̱akha, athumna mirin peida khavāt 
maleilakla peida okthuiya. 

12Kha athumna manganāsangakha, raighai eina shimāna, kala theithangkhamei 
maleila thiya. 

13“Vare makathei mina malungkhavātli akachang sai, athumli ana kakhalap 
tharan, ngachonmi khavai mangakaomana. 

14Athum yaronshap eina thi, kala athumwui mirin khayākhamalā eina 
ngachanghaowa. 

15Kakhanangbingli kachotwui eina kankhui, kala chotchān eina khanā mathing 
ngasaka, 

16Kakhanang ringkashiwui eina khamashā apamli ana nali khuishoka, kala 
nawui tableli kashakazā rungkhami chi khamathāmāngna pemtinghai. 

17“Kha nava makhayaali bichar pemtinghai; bichar eina mashunna nali 
singhaira. 

18Ning ngasharlu, maningakha malung khavatna nali mana̱kashili 
ngakhunsangra; kala ngatangmanna kachung china nali mangareithuihai 
ngasakaranu. 

19Nawui kachapna kachotkachāngwui eina, lah nawui yāng pangshap saikorana 
nali ngachonmishaprala? 

20Yurbingli athumwui pam eina katathaoki kaji ngayā chili mangaraipamalu. 

21Ningngasharlu, moreili mazangalu, hiwui vang kachotkachāngli langkhamei 
nana kapangkhuihaira. 

22Yanglu, Vareli awui pangshapli khāngchikata, a kathā chishutme khipā leida? 

23Awui vang awui apong khipāna phāmi, lah na yonhaira da khipāna hāngshap? 

24Awui otsakli masot mikhavai phaningunglu, chiwui vang mina laa sāhaira. 

25Mi saikorana chili yangsera; katāva̱wui einala yangrai. 

26Yanglu, Vare hi reimatai kachangkhata, ithumna ali matheimana; awui 
zingkum maphākhuirarmana. 

27Kaja tara̱ zingpā ana kazipkhui, kala leichui zingrotlungli sikhui 

28chi kazingna rotāmi, miwuitungli mavātla tāmi. 

29Muiyā ngapān khangasak kala awui pamli kazing khangashum khipāna 
theikhuishapta? 

30Yanglu, awui kuikhamareili rikhān ngashei ngasaka, kala shamadru kathuk 
zangshung ngasaka. 

31Kaja hibing hi eina ana yurbingli bichar sai; ana kashakazā mavātla mi. 

32Awui pāng eina rikhānli farorhai, kala kharinpam chili za̱ngasaka, 

33Chiwui katāk china awui apong phongchithei, ana malungvātta moreili 
mamayāmana. 

Job 37 

1“Hiwui vang einala ining kathirda malungtātunghaowa. 

2Awui khangashumkhon kala akhamorwui eina kakhangang chi nganālu. 

3Kazingram peida vāshung ngasaka, kala okathui achikun mati peida awui 
rikhān ngasheingasaka. 

4Chiwui thili awui khon nirvai; awui khangamkhon eina kakhanganga awui khon 
kashā tharan, rikhān khangashei ana makhāmmana. 

5Varena tekmateilak eina ngashum ngasaka; ithumna matheikhuikharar 
hakkhamahā kachungkha sai. 

6Kaja horamli ana ngaleitungli tālu da hānga; kazing khamar eina zingrotlila 
pangmeilu da hānga. 

7Awui otsak mi saikorana theikhavai mi kachiva̱wui pāng ngasām ngasaka. 

8Chieina sāyurna athumwui ngayin khavai apamli ungda, akhurli ungpama. 

9Sikhurwui eina sur khaningshoka, kala masi kaphanwui eina khamakui shoka. 

10Varewui khakkhā eina phāmkok shoka. Kala tara̱ sorkhangasai chi thākta 
ngachinghaowa. 

11Ana muiyā kashā chili nimngasaka; awui rikhān muiyāna chaivai. 

12Okthuikapai apuk-apagwuitungli athumli ana kaso kahai saikora chi 
ungshungpai khavai, awui thankhami eina athumli kuizat ngasaka. 

13Mashungkhui khavai nilala, lah awui ngaleiwui vang, lah leikashiwui vang ana 
hithāda shokkhangasakna. 

14O Job, hi nganālu; ngasāmkhuida Varewui matakhak kahai ot hi machukkhuilu. 

15Varena athumli kathāda kasoda, kala muiyāwui rikhān khangashei kathāda 
horngasakhala kaji na theila? 

16Theikakhui kākashungawui matakhak kahai otsak, muiyāna kathāda 
ngaraichāda ngashingzatkhala kaji theila, 

17azingshongwui masina okathui hi va̱rihap kahai tharan, nawui 
kashankachonbing kasāna thengkhangasak nana theila? 

18Khamakanga sākharik kahai mingshen kathā kazingram hi nana awui thāda 
phayaishokshaprala? 

19Ali ithumna khi hāngrakhala da ithumli tamchitheilu; tangkhamangwui vang 
ithumwui tuingaphun makhuishokrarmana. 

20Ina matuira kaji ali hāngrala? Mi akhana ali mayuisang khavai kahaokasaila? 

21“Masina phanthuihaida kazingram tharzā kahai tharan, kazingram chi 
horchāmrihaiakha mina kahorli mayangkārarmana. 

22Atungshongwui eina sināwui tekhamatei shoka; Varena mahāngkharar 
tekhamatei eina sāri shaksai. 

23Pangshapa chili ithumna maphākhuirarmana; a pangshap eina mashun 
hakmahālaka, makhavāta khamashung khangarong ana masāshimānmara. 

24Chiwui vang eina ali mina ngachee, thangmeikharek konkathembingli ana 
machāpmimana.” 

Job 38 

PROHOna Jobli Ngahankakā 

1Chiwui thili PROHOna sur akhanin eina Jobli ngahānkai: 

2Awor kathem maleila hāngmachinphāphā kaji hi khipākhala? 

3Mayarnao thāda shānneira̱ neilu, ina nali ngahānra, nana ili ngahānkālu. 

4“Ina okathuiwui shimphunga kasā tharan na kali leisā? Ili hānglu, nana 
theikakhui leiakha. 

5Khipāna chiwui asān-aret onkhala— nana theida leira! Lha khara̱ chi khipāna 
chiwuitungli ngakhunvā? 

6Khiwuitungli chiwui pākra̱bing khaningkhui, lah lungkhoka chi khipāna shun, 

7ngathor sirābingna laa sākhangarum, kala Varewui naomayarbingna mathānda 
khavao katharankhala? 

8“Naopamwui eina ngawokhaikashok tharan khipāna shamadru khāmong 
shung; 

9ina muiyā chi chiwui sāri sāmi, kala tangmangting kahai china naokhalui sāmi, 

10  kala chiwui thari shommi, kala khāmong kala phākashut sāsangda, 

11‘Hirankha vālu, chili malāngvāpaimara, nawui kapanga khangaphao hieina 
tangra” da mahāngmala? 

12Nawui atam haokaphok eina thuida ngathorli nana kakasoyanghairala, kala 
zingthanlamli awui pam kachitheihairalā, 

13chithāda okathuiwui amareili singkhuida, makhayābingli kathantārala? 

14Leikhonli mahor namda kala kachon machu teihaida ngachei khangasaka 
kathāna. 

15Makhayābingwui eina kahor khuithuihaowa, kala athumwui pangshap yāng 
katathai. 

16Yireiwui ura̱bing chi nana zangtheihairalā, maningkha kathuka chiwui alungli 
kazathairala? 

17Kathiwui ngaveibing nali chithei hairalā, lah kathuka tangmangting kahaiwui 
ngaveibing nana theihairala? 

18Okathuiwui khamashā machukhuihairala? Hāngchitheilu, nana saikora hi 
theiakha. 

19Kahor pamkhavaili vākhavai shongfa kachishong lei, tangkhamangwui apam 
kali lei, 

20chiwui ramli nana thanvāda, shim chiwui shongfa chi nana chitheishaprala? 

21Nana thei, kaja nali chitharan pharāhaira̱sai, na rarshunhaira! 

22Horam kazipshimbingli na zanghairalā, kala theih kazipshimbing na 
theihairalā, 

23chibing chi khonkazar atamwui vang kala rai kasā atamwui vang ina kazip 
kahai maningmala? 

24Kahor ngayar khavaipamwui shongfa kachi, lah okathuili zingshoshongwui 
masi kachi eina phanshok? 

25Zingrot rotā khavai khipāna akhur sāphut, kala lāngpar tākkhavai khipāna 
apong sem, 

26mi makhaleipamli kazing rokhavai, mi makhalei siwuktungli; 

27ngalei khamasai eina mina ramphoda horkahai ngaleili chirchom khavai kala 
thingnā-ra̱hā phorkhavai maningmala? 

28Zingrotwui avāva̱ leila, lah iknguira̱li khipāna pharā? 

29Phāmkok hi khipāwui naopam eina shok, kala kazing eina katā phāmli khipāna 
pharā? 

30Tara̱na ngalung thāda mararhaowa, kala kathukawui amai ngachinghaowa. 

31  Sirā Pleiadeswui mari khanghuibing nana khalapshaprala? lah Orionwui 
khara̱bing nana khalāshaprala? 

32Mazzarothli athumwui atam athishurda thānvāshapralā, lah Bear eina anaoli 
nana thānzatshaprala? 

33Kazingramwui shiyan-chikan na theila? Athumwui zatkhanā chi okathuilila 
nana zatnāshap ngasakshaprala? 

34Nali tara̱na phongror khavai muiyāli nana vaokāshapla? 

35Nana rikhān chihoshokta china vālaga ‘Ithum hili leili’ da 
hāngngasakshaprala? 

36Muiyālungli thangkhamei ning, lah leichuili theithangkhamei khipāna 
sangmikhala? 

37Thangkhamei eina khipāna muiyābing shānkhuishapkhala? Lha khipāna 
kazingramwui tara̱ham heitha̱shaprakhala, 

38chifana ngaching kahai tharan kala leitang sākahai tharan khipāna 
shānkhuishapra? 

39Kazingkha̱wui sāshai nana rengmishaplā, lah kazingkha̱naobingli nana 
phauishapla? 

40athum akhurli pamlakha, maningakha athumwui ngathum khavaili leilakha? 

41Kashakazā khavātwui vang kuiung kuivāda hangkhā anaobingna Vareli 
ngakaokakā tharan, hangkhāli khipāna zākhavai mikhala? 

Job 39 

1Kaphungwui mebing katharan pharākhala kaji na theila? Chaolāna nao kapharā 
na yanghairala? 

2Athumna karankha vaikhala, kala katharan pharārakhala kaji theila, 

3ngaleili ngakhumsangda athumwui nao kapharā chi theila? 

4Anaobing china pangsangda ramreili rarsanga; athumna thuihailaga ava̱ngarāli 
malatungluimana. 

5Khararwui gadhāli khipāna chipenhaokhala? Kathaka gadhāli kakhalap 
khipāna khalāhao, 

6khangaipam awui shim ngasā khavai kala machipamli awui ngasām khavai ina 
ali khami maningmala? 

7Keinungwui khonkazar chili ana mana̱shi; thaokazatawui khavaokhon 
mashāmimana. 

8Awui seihomphung sāda kaphung kuimareida phāshaizata, kala khamateka 
thingnā-ra̱hā kachiva̱ chi phāzata. 

9Khararwui mukvāna nali otram ngathangaila? Nawui seishimli thangngayākha 
pisangngairala? 

10Ngarā kachangli ali seipeng eina hokhaishapralā, maningkha tampāk chi 
nawuivang ana khuimirala? 

11A panglākhaowada nana ali chihamlā, nawui ngalang chi ali haimirala? 

12A latungluira kala nawui ranpumli māthei phungungmira da shitsangla? 

13Ostrich vānaona langsosor angachāng kathana kha chi leikashiwui angachāng 
kala ahahla? 

14Ana ara̱ phara̱hailaga ngaleili nothāhaida khalatta lumngasaka, 

15pheina naiza̱ra kala ramsāna naikazamra kajila malaihaowa. 

16Awui nao makhaning thāda anaongarāli sāshida sai; awui ngalang aremana 
jilala khikha mangangmana, 

17khikhalajila Varena ali thangkhamei malai ngasakhaowa, kala theikhuikathei 
ali mayarmana. 

18Ana yāmthui khavai ngakarkathui tharan, sigui eina katongali ana mana̱rora. 

19Siguili awui pangshap nana mila? akahungli nana yāng sangmila? 

20Nana ali khaoh thāda ngawok ngasakla? Awui kakhahek khangachee khonna. 

21Ana tampākli kathanga, awui pangshapli langsoi; zeighai ngahāli ngasung 
khavai angaroka. 

22Khangachee chili ana mana̱rora, malungla maringmana; raighaiwui eina 
mangalanmana. 

23Awuitungli malākhong khalongkazama, kahāna zeipa̱ kala kazei 
pharkachupvai. 

24Sākashi kala malungkhavāt eina ngalei mayuisanga, talla̱khonli ana kasaikha 
manganingrarmana. 

25Talla̱ kakhong tharan, ‘Aha!’ ji. Katāva̱wui eina rai khangarar chi ana theishapa, 
kathānabingwui khavaokhon raikhon raikhak. 

26“Khalāngna kajuiva̱li yongkakā kala azingshong angachāng hārlaga khayong 
nawui thangkhamei einala? 

27Khalāngna yongkāda kajuiva̱li athip kākasā nana kakasola? 

28Khamakanga kajuiya lungkaitungli awui shim sāda soma. 

29Chiwui eina awui sāshai ra̱yanga; amikna chi katāvali theivāshapa. 

30  Anao ngarāna ashee zima; kala kathi khaleipam chili a lei.” 

Job 40 

1Kala PROHOna Jobli hānga: 

2“Khayon phākazata mina Sashap-pangshapali ngasungrala? Vareli khangayāta 
china hi ngaha̱nkāranu.” 

3Chieina Jobna PROHOli ngahānkai: 

4“Yanglu, iya khikhala maningmana, ina nali khi ngahānkāra? Ipang eina khamor 
kafaya. 

5Akhashida hānghaira, mangahānkāluimara; khani shida ina mahangluimara.” 

6Chieina PROHOna sur akhanin eina Jobli ngahānkai: 

7“Mayarnao akha thāda shaneira̱ neikhuilu; ina nali ngahānra, nana phongmilu. 

8Nana ili khayon eina tangda yonngasakrala? Na mashung khavai ili phenrala? 

9Napāngthei Varewui thālā, na awui khon thāda ngashumshapla? 

10Chieina ngam kala khayākakā eina ngasoda na khalatta shaksāhailu, 
tekhamatei eina ngasoda na khalatta chonvai sālu. 

11Nawui malungkhavātna pemkahai chi heitha̱haolu, kala langkaso kachiva̱li 
yangvālu, ali khayāmalā ngasaklu. 

12Langkaso mi kachiva̱li yangda, ali nemta ngasaklu; kala makhayā mibingli 
nganingson eina naitālu. 

13Chifalungli athum saikora thumserhaolu, athumli kathiramli khalaphaihaolu. 

14Chithākha na khalattawui yāpāngna nali khayui mishapada ina shānkhuira. 

15Yanglu, Behemothli, nali kasa thāda alila ina sākhui; ana mukkā thāda khawo 
shai. 

16Yanglu, awui kashanli awui yang; kala awukwui aphili awui pangshap lei. 

17Akhamei chi cedarthing thāda marar ngasaka; akhaishāngwui anonanbing 
sākkhamānga. 

18Ara̱kui pithraiwui utongna, arapthingra̱ maringum thai. 

19Varena sākhare chi ana, ali kasaa china awui raighai ngalemli khuirāranu! 

20Kaja ramsā saikorana ngareo khavai kaphungbing chili awui zākhavai shokmi. 

21Thambalrong kathui azingli titi hurning kahai apamli ana ngaleopama. 

22Kaja thambalrongna fakham khavai khaya̱ sāmi; kongpheili kaphor 
faborthingna ali kuimarei. 

23Yanglu, kong thuilala ana mangacheemana; Jordanna khamorli longsanglala 
ning lumturhai. 

24Ali khipāna khaisui eina suikhuishapra, lah khipāna khalen eina 
nārenmishapra? 

Job 41 

1  Leviathanli nana khaisui eina suikhuishapralā, lah amale khara̱ eina 
hokkhuishaprala? 

2Nana narenmishapralā, lah amakhāli mari eina ruisangshaprala? 

3Ana nali chihomi khavai porala? Ana nali khanim tui eina hāngrala? 

4Katang maleila nawui rao sākhavai ana nali tuingashit sārala? 

5Vanaoli ngareokhanganao thāda alila ngareopairalā, lah narao sha̱naobingwui 
vang ali narhaipairala? 

6Leihkhalonbingna longairala? Athumna ali leihkhalonbingli ngayarmirala? 

7Awui ahuili zeisa̱nao eina lah akuili zeimajo eina ngashumda zangrala? 

8Ali napāng parlaga rai khangarar phaningyanglu, na masārarluilakmara. 

9Yanglu, miwui kachihān maungshungrarthura; awui mikyanli a teolakhaira. 

10Khipākha sāshilakhaowada ali mangakarthui ngasaklengmana. Chithākha 
iwui mangāli nganingshapki kaji a chi khipākhala? 

11  Ina runlui khavai khipāna ili chishuthaikhala? Kazingram azingli khalalei 
katonga iwuisera. 

12“Awui pheipāng lah yāng kapang phasā mathālak kahaiwui pongli ina kasaikha 
mapammara. 

13Awui kachon khamato khipāna raimishaprakhala? Awui phahon khangapho 
chili khipāna ngataiphupsangshapkhala? 

14Awui mai khāmong khipāna shoshaprakhala? Awui kuikhamarei ahā chi 
khangacheena. 

15Akhumkhor chāngvei pareng eina sāsangda mahor namshāntit kahai thāda 
sakahaina. 

16Akha eina akha ngavapnāhaida angachaili masi mazangrarmana. 

17Akha eina akha napshān ngarokhaida makhalākhaipaimana; 

18Ana hākthiakha kahor kāpshoka, amik zingthanlamwui kahor thai. 

19Akhamorwui eina meirāwui meiwon shokta meiwui meipā pha̱pha̱ shoka. 

20Phinam kachui kala ham khangatarwui eina meikhut kashok thāda awui 
nātangkhurwui eina meikhut shoka. 

21Awui khakkhāna mahaila mei sākai, kala akhamorwui eina meiwon shoka. 

22Akahungli yāng lei, awui mangāli khangachee leishon leithai. 

23Awui aphi katonga napshānserda mangatha̱ ngasakrarmana. 

24Amalung ngalunggui khamarar thai, mā rungkhavai lunggui thāda marara. 

25Ana ngakarkathui tharan kapangabingna ngachee; kakathang eina athum 
khalatta yāma. 

26Raikhai eina ali shātlala mazangmana, kazeila shilenkhara̱la zeimajola chisera. 

27Awui vang marila lanji, pithraila thingpār kathāna. 

28Malā eina ali makashamrarmana; awui vanga thailungtheila lanji kathāna. 

29Thinghunla lanjikung kathāna; zeimajo kapharkhonli mana̱rora. 

30Awukshong kazana hamkai kathāna; kala manuisa̱ kahai leipātungli mā 
shaokhavai karhui thāda ana ngayaipi. 

31Kathuka chi ana ham thāda ngatar ngasaka; shamadrula neokhavai thaokhong 
ngasā ngasaka. 

32Akhanukli kahān shokngasaka, kathuka chi charshihaira da mina phaningra. 

33Khangachee makhavai a kathā okathuili maleimana. 

34Ana kajujui kachiva̱li yanga; ana langkaso naomayara saikorawui awungana.” 

Job 42 

Job: 

1Chieina Jobna PROHOli ngahānkai: 

2“Nana ot saikora shapsera kaji ina thei, kala nawui sākhangai akha eina tangda 
mahorhaipaimana. 

3  ‘Theikakhui maleila hāngkachithei thumkahai khipākhala?’ Chiwui vang eina 
ina matheikhuila hāngphāphāhaira, ina makathei matakhak kahai otbing chi. 

4  Nganāmilu, ina hāngra; ina nali ngahānka, kala nana ili hāngchitheilu! 

5Nawui pongli ikhanā eina shāhairasai, kha ara imik eina nali theihaira; 

6chiwui vang I khalatta ningkachaiya, kala chifa eina hotlālungli ining ngateili.” 

Akup 

7 PROHOna ali tui hi hāngkahaiwui thili Temanwui Eliphazli PROHOna hānga: “Na 
eina nawui ngasota khanili khamashung tui makhamatuiwui vang iwui 
malungkhavāt tāshunghaira; kaja iwui rao Job thāda iwui pongli nathumna 
khamashung chi mamatuimana. 

8Chiwui vang eina mukkā shini, yaovā shini khuilaga iwui rao Jobwuili nathum 
khalattawui vang rikkatāchigat chigatlu; kala iwui rao Jobna nathumwui vang 
seihā sāmira, kaja nathumwui mangma̱sak athishurda nathumli masā khavai 
awui seihā kasā ina khuisangmira; kaja iwui rao Jobna kasā thāda iwui pongli 
nathumna khamashung chi mamatuimana.” 

9Chieina Temanwui Eliphaz, Shuhwui Bildad, kala Naamathwui Zopharna vāda 
athumli PROHOna hāngkahai chi sai; kala PROHOna Jobwui seihā kasā 
khuisangmi. 

10  Awui ngasotabingwui vang Jobna seihā sākhami tharan, PROHOna Jobwui lan 
hanmiluishita. Kala awui rida leikasā chili khanishida mataida mi. 

11Chiwui thili agato ngarā, azara̱ ngarā, kala ali rida theikasābing saikorala 
awuili rāda awui shimli phazāngaruma; kala PROHOna awuitungli 
kachotkachāng khamiwui vang lukhamashan chitheida ali ringphā ngasaka; kala 
mi kachiva̱na lupā akharip, sinā khutop akharip da mi. 

12Kala PROHOna Jobwui shingāshongwui mirin kharewui mirinli 
chungmeikharda somi; ana yao thingtharāda mati, ut thingtharuk, mukkā 
thingkha, kala gadhā ava̱ thingkha da leisai. 

13Naomayara shini, naongalāva̱ kathum da pharai. 

14Khararpāva̱wui ming Jemimah hoi, kakhanepāva̱wui ming Keziah kala 
kakathum pava̱wui ming Keren-happhuch hoi. 

15Kala apam kachiva̱li Jobwui naongalāva̱ kathā khamathā maleisāmana; kala 
avāva̱na naomayarabingli ngarumda athumlila shimlui miya. 

16Chiwui thili Jobna kum shākha hangmati ringvāda, anaomayara, 
naomayarawui naomayarabing, thot mati eina tangda thei. 

17Kala Jobna kasāngkha okpeida rarlak eina thihaowa. 

Laa 

Laa 1 

LAIRIK I 
(Laa 1—41) 

Akachanga Ringkaphā 

1  Makaphaawui khamachinli makazata, morei kasaawui ngalemli 
makhanganinga, mana̱shi kazāra mili mangayurkapama mi chi sokhamina; 

2kha awui ningyāngkhaung PROHOwui ainli lei, kala awui ain chili ngashun-
ngayā ana chukmajaya. 

3  Chikathā mi chi kongrā tara̱pamli lingsang kahai thingrong, angasut khaung 
tharan athei khamatheiya, kala anā makhangahui kathāna. Ana kasāsā saikorali 
mataisanga. 

4Kha makaphaabinga chi mathāmana; athuma masina phanthui kahai lanji 
kathāna. 

5Chiwui vang makhayābingna bicharli manganingmara, morei kaphungbingnala 
khamashungabingwui kazipli manganingmara; 

6kaja PROHOna khamashungabingwui apong chi yangda lei, kha makhayāwui 
apongva shimānra. 

Laa 2 

Varena Hākakhui Awunga 

1  Yurbingna khisāda tui suikhala, kala mibingna khisāda aremali makaphā 
ngarānkhala? 

2Okathuiwui awungabingna athum khalatta chipama, kala ngalei 
khamungbingna tui ruma, PROHO eina awui thao neomi kahaiali mamayāla 
hānga, 

3“Aniwui khangashik sākhaimihaida, ithumwui eina aniwui khara̱ chi 
katathaosa.” 

4Kazingramli kapama ana mana̱ya; PROHOna athumli mana̱shiya. 

5Chiwui thili awui malungkhavāt eina athumli hāngra, kala malungkhavāt lungli 
ngachee ngasakta hāngra, 

6“Iwui kathara Zion kaphungli, ina iwui awunga chipamhaira.” 

7  PROHOwui hukhum ina hāngra: Ana ili hānga, “Na inaomayarana, aja I nawui 
avāva̱ ngasāhaira. 

8  Ili polu, chieina yur saikora ina nawui shimluikat sāngasakra; kala okathui 
vākatangbing nawui ngasā ngasakra. 

9  Nana athumli mari khāmshui eina shaokhaida, hamkasaawui ham thāda akha̱ 
sāda shirkhaira.” 

10Chiwui vang eina ara, O awungabing, thangmeilu; O ngalei khamungabing, 
ning ngasharlu. 

11 KHANGACHEE EINA PROHOli otram ngatha̱lu; kathirriri eina 

12apheili maya̱lu, maningakha a malungvāthaida, nathum kashuirak thipaishina; 
kaja a malung thuithaklāka. Ali ngayinkakhuibing sokhamina. 

Laa 3 

Anaomayara Absalomwui eina Khayām Atamli Davidwui Laa. 
(2 Sam 15.13—17.22) 

1O PROHO, ili yangkashe mi kayākha leihao! Ili makhamayā kachungkha leihaira. 

2Kachungkhana iwui maramli hānga, Varewuili awui vang khangachon 
maleimana. 

3Kha O PROHO, na iwui kuikhamareiwui chāngveina, Iwui tekhamatei, ikui 
khangkākhamena. 

4Ina PROHOli ngakaowa, kala ana kathara kaphungwui eina ili ngahānkāmi. 

5Ina ngayaizangda pi; Ina ngakarthuilui, kaja PROHOna ili mayonmi. 

6Ili mamayāmada kuikhamarān athum mi thingtharā chili ina mangacheemana. 

7Ngakarthuilu, O PROHO! Ili kanmilu, O iwui Vare! Kaja ili yangkashe saikorawui 
maisorli nana kapheya, makhayāwui ahābing nana shaotekmi. 

8Kankhami hi PROHOwuina; nawui sokhami nawui yurbingwuitungli leiranu. 

Laa 4 

Ngachonmi khavai Ngazinwui Seihā 

1Ina kaho tharan ngahānkāmilu, O iwui mashunwui Vare! Ina ringkashi tharan 
nana ili ngachonmi. Ili lumashanmida iwui seiha kasā kashāmilu. 

2O mibing, ili karankha maishi ngasakpamrakhala? Arema tuili nathumna 
karankha leishifara kala kakapik phāfara? 

3Kha kaphā kasapali PROHOna akhalattawui vang ngatei ngasakhaira kaji theilu; 
Ina PROHOli kaho tharan ana shāmi. 

4  Malungvātlu, kha morei masaalu, pilakha nathum khalattawui ningli 
machukkhuilu, kala kasaikha pamlu. 

5Khamashung pha̱kaphayā chigatlu, kala nathumwui shitkasang PROHOli hailu. 

6“Iyavo, ithumna kaphā katheisi kaja chong! O PROHO, nawui zakmai kahor 
ithumli chitheimilu!” da kahāng kachungkha lei. 

7Athumwui theishirai kala drakhāra̱ khavāt makhaleiwui ringkaphā chili 
lāngmeida, nana iningli khamathān sangmi. 

8Chingri eina I ngayaizangda pihaora, kaja O PROHO, namāngna ili ning 
nganungkhung eina okthui ngasaka. 

Laa 5 

Ngākmi khavai Seihā Kasā 

1Iwui tui khanganāmilu, O PROHO; iwui ringkhangākhon kashāmilu. 

2Iwui khavao khon hi kashāmilu; iwui Awunga, iwui Vare, kaja ina nali seihā 
kasāna. 

3O PROHO, ngathorshong iwui akhon nana shai; ngathorshong ina nawui vang 
pha̱kaphayā akha ngarāna kala hona. 

4Kaja na makhayāli ningyāng khaunga Vare maningmana; makaphā china nali 
mangasozatmara. 

5Langkaso china nawui miktāli manganinglengmara, makaphā kasābing 
saikorali nana ningkachai. 

6Kakapik tui khamatuia athum chili nana shimān ngasaka; ashee ra̱kachanga 
kala mikhanama mibing chili PROHOna ningkachai. 

7Kha iva nawui makhangachei leikashiwui makhavāta chiwui mangā eina nawui 
shimli zangra, ina nawui kathara khorumshim chili khangachee eina nali 
khorumra. 

8Ili thānmilu, O PROHO, nawui khamashung-khangarongli, khikhalajila iwui 
yangkashebingwui vang; iwui mangāli nawui shongfa ngatar ngasakmilu. 

9  Kaja athumwui khamorli khamashung maleimana; athumwui wuklung chiya 
shimān khangasakana, athumwui kharok phutkahai chikhurna, athumna male 
eina sotmasaowa. 

10Athumwui khayon chi athumli phungngasaklu, O PROHO; athum khalattawui 
hāngkachithei china athumli konglui ngasakranu, athumwui khayonkhamāng 
kachungkha chiwui vang athumli horshokhaolu, kaja, athumna nali 
ngakaishihaira. 

11Kha nali ngayinkakhuia saikora mathānranu, athum khamathānwui laa 
sachingranu; kala nana athumli ngākmilu, chithāda nawui mingli leikashe 
athumna nawui alungli mathānranu. 

12Kaja khamashung-khangarongali nana somi, O PROHO; nana ngahānkhangai 
eina ali chāngvei thāda nana farormi. 

Laa 6 

Kakhanang Tharan Seihā Kasā 

1  O PROHO, nawui malungvāt eina ili makhararmialu, kala malungkangda 
marākmialu. 

2Ili khalumashanmilu, O PROHO; kaja I reorangdalei, O PROHO, ili raimilu, kaja 
iwui ara̱kuibing tāchokhaira. 

3Iwui manglāla khananglākhaira. Kha na, O PROHO kharankha ngaraifarakhala? 

4Ngareiungmilu, O PROHO, imanglā huimilu; nawui makhangachei leikashiwui 
vang, ili khāngkhuimilu. 

5Kaja kathiliva nali phaningkhaung maleimana; Kathewui ramli, nali khipāna 
masotchigatra? 

6Iwui ringkhangāna I khananghaira; ngayā kachida chāra̱na iwui pet nima; iwui 
khumkuila yasophai. 

7Kakhanangwui vang imik matheithura, yangkashebingna chotkhangasakwui 
vang, imik ngazanmamānhaira. 

8  Makaphā kasā nathum saikora, iwui eina yāmthulu; kaja PROHOna iwui 
kachapkhon shāmihaira. 

9 PROHOna iwui kapo shāmihaira, PROHOna iwui seihā kasā khuisangmi. 

10Iwui yangkashe saikora khayakhaora kala khananglākhaora; athumna 
ngareithuihaora, kala ngalāngda maishingasakhaora. 

Laa 7 

Mashunwui vang Seihā Kasā 

1O PROHO, iwui Vare, ina nali ngayinkhuiya ili kakharomabingwui eina huimilu, 
kala kanshokmilu, 

2kazingkha̱ thāda athumna ili serkazamhaipaishina, kanmi khavai maleithuda 
shimenthuihaipaishina. 

3O PROHO iwui Vare, ina hi sāhairasaakha, iwui pāngli khangui leisaakha; 

4iwui ngasotali ina makaphā eina hanmihairasaakha, lah iwui yangkasheli 
maram maleila sākhayāngmihairasaakha, 

5iwui yangkashena kharomrāda ili ngaphankhuiranu, kala imanglā hi ana 
ngaleili naikazamranu, kala imanglā chifalungli horsangranu. 

6Ngakarthuimilu, O PROHO, iwui yangkashebingwui malungkakang chili nawui 
malung kathui chieina nganingmilu; thuilu, O iwui Vare, nana bichar atam 
ngarānhaira. 

7Kazip chiwui mibingna nali kuimareida pamranu; chiwuitungli, nawui pam 
kajuitungli khuimilu. 

8 PROHOna yurbingli bichar sai; O PROHO, iwui khamashung-khangarong 
athishurda, kala iwuili khalei ningsā khangazip chiwui athishurda ili bichar 
sāmilu. 

9  Iyavo, makaphābingwui zakkashi chi tanghaoranu, kha khamashungbingli 
nana sākāmilu. ning kala wuklung tamkhayanga, na khamashunga Varena. 

10Iwui chāngvei Varewuili lei, wuklung khangatarbingli huikhamena. 

11Vare hi khamashung-khangarong bicharwona, kala makaphāli thangkachida 
khayon khame Varena. 

12Kachikathāna ning mangateiakha, Varena awui raighai kharāra, kala awui 
malā hunpinghaira. 

13Khangachee-khangachām khutlai ana ngaranpinghaira, kala malāthingli meiri 
sanghaira. 

14Yanglu, makaphā mi china zakkashi phaningpama, kala saphāphā kaji ningli 
phumpamda kakapik vātshoka. 

15Ana chuida chom akha sākhui, kala chom chili khalatta tāzanga. 

16Awui saphāphā kaji chi awui kuili latunga, kala khalattawui sāshat chi 
awuitungli ungtai. 

17 INA PROHOli awui khamashung-khangarongwui vang ningkashi mirān chi mira, 
kala juikhamataiya PROHOwui mingli ina laa sāda masot mira. 

Laa 8 

1O PROHO, ithumwui PROHO, okathui kuimareida nawui ming teokha hakmahāle! 
nawui tekhamatei kazingram kāshunga, da 

2  naoshinao kala angangnaobingwui khamor eina laa sai, kaja yangkashe kala 
athut kakhuiyali va̱rihai khavai nana raipan sāhaira. 

3Ina nawui kazing, nawui themsak, nana sākahai kachāng, sirā saikora khayang 
tharān; 

4  nana hiyākha ningkasang mikumo hi khida, kala nana miwui naomayarawui 
vāng phaningkhami hi khida? 

5Chithālala ali nana Vareli kateokha suitāmeida sākhui, tekhamatei eina khayā 
ngashomda ngahonmi. 

6  Napāng eina sākahai otbingwuitungli akhavā sāngasaka; ot saikora awui 
pheizingli haimi, 

7yao kala mukvā saikora, tampākli khalei sāyurbing, 

8khamasaili yongkazat vānaobing, ngayilungli khalei khaihla kala 
shamadrutungli kanung-kānvāda kazat ayāyāva̱la nana awui pheizingli haimi. 

9O PROHO, ithumwui PROHO, okathui kuimareida naming teokha hakmahāle! 

Laa 9 

Mashun Otsakwui vang Vareli Ningkashi 

1Ining tongchaoda, ina PROHOli ningshira; nawui matakhak kahai otsak saikora 
ina pheira. 

2Nawui mangāli ina mathānra kala ringphāra; namingli Ina masotlaa sāra, O 
Juikhamataiya! 

3Iwui yangkashebingna ngalankathui tharān; athumwui phei ngaphokta nawui 
mangāli shimāna. 

4Kaja iwui mashunwui vang nana nganingmihaira; nana wungpamkhongli 
pamda khamashung bichar samidalei. 

5Nana yurbingli hāngmachinhaira, makhayābingli sāshimānmihaira, katang 
mavaila athumwui ming nana shimitmihaira. 

6Yangkashebing katang makhavai khangayānglungli shimānhaira, athumwui 
keinungla nana phurshokmihaira; athumli phaningkhaung eina tangdala 
shimān ngasakhaira. 

7Kha PROHOva katang mavaila wungpamkhongli pama; bichar sākhavai ana 
wungpamkhong ngarānhaira; 

8  kala ana apuk-apagva̱̱li khamashung-khangarong eina bichar sāmi, yurbingli 
ngaraichā eina bichar sāmi. 

9 PROHOva rekharek kahaiyabingwui ngayin khavaina, kakhanang atamli ngayin 
khavaipamna. 

10Kala nawui ming kathei athum china nali ning horsanga, kaja O PROHO, nali 
kaphā athumli nana mahorhaimana. 

11Zionli kapama PROHO chili masotlaa sālu! Awui otsak yurbingwui alungli 
hāngmilu! 

12Kaja asheewui vang athut kakhuiya Ishameina kachotbingwui vang 
phaningtita, kakhananga athumwui khavao chi ana mamalaimana. 

13Ili khalumashanmilu, O PROHO! Yanglu, ili yangkakharingabingwui pāngli ina 
kathāda khanangli, kathi ngaveiwui eina kanshokmilu, O PROHO! 

14Chithāda ina nawui masot saikora shānkhuiluira, kala Zion naongalāva̱wui 
ngaveibingli, nawui kankhamilungli ina mathānra. 

15Yurbing athumna sākahai chom chili tāzanghaira; athumna ngathumda 
sangkahai khalen chili athumwui phei khalatta manhaira. 

16 PROHOna akhalatta chitheimihaira, awui bichar sākuphaira, makaphā 
makhayābing china athumwui pāng eina sākahai khalen chili mana. 

17Makaphābing, Vareli malai kahai yur saikora Kazeiramli vara. 

18Kaja khavātabingli atam kachida mamalaimara; kala kachāmabingwui 
kachihān mashimānchaomara. 

19Ngakarthuilu, O PROHO! mikumona mayuiaranu; miyurbingli nawui mangāli 
bichar sāranu! 

20Athumli ngachee ngasaklu, O PROHO! miyur saikora athum khalatta mikumona 
da theikhuiranu. 

Laa 10 

Mashunwui vang Seiha Kasā 

1Khisāda katāva̱li anganinghaokhala, O PROHO? Kakhanang atam tharan khisāda 
ngathumhaokhala? 

2Makhayā mi china langsoda khangazanali kharoma; athumna sākakhui 
themsak chili athum khalatta tāzangranu 

3Kaja makaphā china wukli ningkachāng chieina lāngsoi, kala kakharāma mi 
china tongzā khavai PROHOli mamayāla khonshi. 

4Makaphā china awui langkasowui vang Vareli maphāmana, awui kaphaning 
saikorali “Vare maleimana” kaji mānga. 

5Atam kachida awui apong mataisanga; nawui bichar china awui theikashapli 
juimeikhāra; awui yangkashe saikorali mana̱shi. 

6Ana awui ningli phaninga, “Ili mangatha̱ ngasakrarlakmara; mithot peida I 
yangkashe masamphanglakmara.” 

7  Akhamorli khonkashi, kakapik kala rekakharekna pema; awui maleli makaphā 
kasā kala khayonkhamāng mānga. 

8Ana kha̱ kha̱li rimpama; khangathum pamli khayon makhalei mili shaothata. 
Awui mikna makathukbingli ra̱yanga. 

9Kazingkha̱na awui ngathum khavaipamli ngathumda rimkapam thāda, ana 
khangazanali tukkhui khavai ngathumpama, ana awui khalenli kashamsanglaga 
ana khangazanali tukkhui. 

10Khangazanabingli akha̱ sāmihaira, athum kongluiya; awui pangshapwui 
azingli athum pisanga. 

11Awui ningli, “Varena malaihaira, a ngathumhaira, ana kachilikha 
matheiluimara” da phaninga. 

12Ngakarthuilu, O PROHO, O Vare, napāng khāngkālu; kachotabingli 
mamalaihaialu. 

13Kachiwui vang eina makhayā mi china Vareli mamayāla awui ningli, “Nana 
danti mamimarada” phaningkhala? 

14Nana thei; mha, kakhanang kala malungkakang nana theisera, napāngli nana 
kakhuisingmisi kaja; makathukana akhalatta nali misangli; Nava avāva̱ 
makhaleibingwui ngachonkhamena. 

15Makhayā kala zakkashi kasā chiwui pāngthei nana sātekmilu; awui makaphā 
chi makānranglakha eina tangda nana phākhuimilu. 

16Mashimānda PROHO hi awungana; yurbingna awui ngaleiwui eina 
shimānserra. 

17O PROHO, malungkhanimawui ningkachāng chi nana shāmira; athumwui 
wuklung nana pingngasakra, nana nāshungmira, 

18avāva̱ makhalei nao, kala rekharek kahaibingwuitungli mashun sāmikhavai, 
chieina okathuili khalei mina sāshida masāluimara. 

Laa 11 

PROHOli Ning Kashai 

1 PROHOli ina ngayinkhui; nana khisak eina “Vānao thāda phungreili yāmvāulu, 
da ili hāngpairakhala; 

2kaja yanglu, makhayābingna malā huna, athumna malā khara̱li malāthing 
sanghaira, tangkhamangli khangarongabingwui malungli kāpsangmi khavai; 

3shimphungabing chi sakhaihaiakha khamashungbingna khi sāurakhala”? 

4 PROHOna awui kathara khorumshimli lei. PROHOwui wungpamkhong 
kazingramli lei; ana apam saikorali khalei mibingli yanga, kala athumna 
khisālikhala kaji thei, 

5 PROHOna khamashunga kala makhayālila tamyanga, kala amanglāna 
khangashaoli malungkachānga chili yangkharinga. 

6Makhayābingli ana meitha eina meiwon rotā ngasakra. Sākhamatai siphan 
athumwui tengkotwui yar ngasāra; 

7Kaja PROHO khamashung-khangarongana, khamashung-khangarong otsakli 
ana leishi; mashungrik kahaiyana awui zakmai theira. 

Laa 12 

Ngachonmi khavai Seihā Kasā 

1Ngachonmilu, PROHO, kaja kathara akhala maleithura; kaja shitkasangabing 
miwui naomayara ngarawui eina shimānserhaira. 

2Mi kachiva̱ awui khongnaili kapika; khamorli sotmasaolaga ning khani sāda 
matui. 

3Sotkhamasao morchai, kagapik-kakhayanga male chi PROHOna rimtamiranu; 

4“Ithumwui male hieina ithumna yuira, ithumwui morchai ithumwuli kai, 
ithumwui akhavā khipā leikhala” da kahāngabing chilila rimtāmilu. 

5“Khikhalajila kachāmali ngaponmihaoda, khikhalajila khavātana ringngāhaoda, 
I ara ngakarthuiura” da PROHOna hānga, “Ana ningkachānga ning tāphup 
kahaipam chili ali ina haimira.” 

6 PROHOwui ngashit kahai chiya kathara tuingashitna; sharkha̱li shini shida 
mathing ngasak kahai lupāsā kathāna. 

7Nana kha-ngākmilu, O PROHO, mithot hiwui eina thuida ithumli mayonmilu. 

8Makaphā chili mibingwui naomayara ngarāna khangmasothaoda, kuimareida 
makaphā kasābingna zata. 

Laa 13 

Ngachonmi khavai Seihā 

1Karankharakhala, O PROHO? Nana ili malaichaohaorala? Karankha namai iwui 
eina thumhaorakhala? 

2Karankha imanglāli khangashei khāngpamda thangkachida iningli 
khanangchingrakhala? Karankha iwuitungli yangkashena mathānrakhala? 

3Phaningmida ili khanganāmilu, O PROHO, iwui Vare; imik mathing ngasakmilu, 
kathi apet eina I pivāhaipaishina; 

4“Ali ina yuihaira” da iwui yangkashena hāngpaishina, khikhalajila I 
kongluihaida yangkashena mathānpaishina. 

5Kha nawui makhangachei leikashili ina ning horsanghaira, nawui huikhami 
alungli iwui wuklungna mathānra. 

6 PROHOli ina laa sāra, khikhalajila ana ili mavāt ngasakmana. 

Laa 14 

Mibingwui Makaphā 

1   Mangkhama̱ china awui ningli “Vare maleimana” da hānga. Athum chiya 
kateikazā, ningkakachai ot kasābingmangā. kapha kasa akhala maleimana. 

2Thangkhamei otsak kasa, Vareli kaphā mi maleikhala da, PROHOna 
kazingramwui eina miwui naobingli yangtai. 

3Athum saikora shongfa ma̱thuihaira, athum saikora kateizā ngaraichāsera; 
kaphā kasā akhala maleimana, maleimana, akhanidala maleimana. 

4Makaphā kasā saikora, athumna khamui kashai thāda iwui mibingli kashaibing 
athum awor maleithula, kala PROHOli mangakaomala? 

5Chili athum ngacheekhailakhaora, kaja khamashungawui mithotli Varena 
ngasomi. 

6Nathumna kachāmawui khangarān pa̱ngapā ngasaka, kha PROHOna awui 
ngayin khavaina. 

7Iyavo, Israelwui vang kankhami Zionwui eina rāsija! PROHOna awui mibingwui 
lan hanmiluishit kaji tharan, Jacobna mathānra, kala Israelna ringphāra. 

Laa 15 

Varewui Ningkachāng 

1O PROHO nawui kachonshimli khipāna leirakhala? Nawui kathara kaphungli 
khipāna pamrakhala? 

2Ningkathar eina kazata, khamashung eina kasaa, kala wuklung eina 
khamashung tui khamatuia; 

3male eina makhamashāta, ngasotnaoli makaphā makasā, kala awui khongnaiali 
khayon makaphena; 

4awui mikyanli makaphāli ningkakachaiya, kha PROHOli khangacheebingli 
khayākashe; kakhanang kayākha rālala ngashit kahai chieina makhangacheia; 

5pheisā tarkhui khavai makachishuta, kala khayon makhaleiya mibingwui eina 
pheiza makazā, mi china sompamra. Hikathā kasā mibing chi mangatha̱lakmara. 

Laa 16 

Ning Taphuphai khavai Seihā 

1Ili khamayonmilu, O Vare, kaja ina nali ngayinkhui. 

2Ina PROHOli hānga, “Na iwui PROHOna; nawui eina ngateida iwui kaphā 
maleimana.” 

3Ngalei hiwui katharabing chi khamashungana; athumli iwui ningyāngkhaung 
lei. 

4I maningla vare khangatei kapangkakhuibing, athumwui kakhanang 
mataisangkhuia; athumwui asheewui ra̱shakchigat ina maheitāmimara! lah 
athumwui mingla imorchaili masingmara. 

5 PROHO iwui kapangkhui kahai yarna kala ili chipemkhamena; iwui kashi 
kaphārin nawui pāngli lei. 

6Iwui vang ramthari ringkaphā pammāngli ungtai, mha, iwui shimlui mathālaka. 

7Ili machinkhame PROHO chili ina sochikata, ngayāshongla iningna ili tamchithei. 

8  Atam kachida PROHOli ina imangāli haichinga; khikhalajila A iwui yāshong lei, 
ili manganung ngasakmara. 

9Chiwui vang eina ining ringphai, imanglāna mathāna; kala iphasāla 
ninganungkhung eina okthuiya. 

10  Kaja nana ili Kazeiramli machihovamana; nawui kathara chili Chomli 
mavāngasakmana. 

11Nana ili kharinga apong chitheimi; nawui mangāli khamathān pemtinghai, 
nawui yāpangli katang makhavai ringkaphā lei. 

Laa 17 

Davidwui Seihā 

1Mashun ashot hi shāmilu, O PROHO; iwui khavao nganāmilu. Ningkathar 
morchai eina seihā kasā nganāmilu. 

2Iwui mashun tharshokkhami nawui eina rāngasakmilu! Khamashung chi nawui 
mik eina theingasakmilu. 

3Iwui ning nana chāng yanglala, ngayāshong nana ili rāyanglala, nana ili 
tamyanglala, makaphā masamphangmara; ikhamor eina khalāng masāmana. 

4Mikumowui otsak apongli, nawui morchai eina kashok tui eina, ina 
khangashaobingwui shongfa eina yāma. 

5Nawui shongfali ina zatchinga, iphei manganaithuilakmana. 

6O Vare, ina nali ngakaoli kaja nana ili ngahānkāmira, nana nāshungmida iwui 
tui kashāmilu. 

7Nawui makhangachei leikashi chi matakhak eina kachitheimilu, nawui yāpāngli 
yāmngayin khavai kaphābingli O huikhamiya. 

8Namikna yangkhangai akha ngasāda ili mayonmilu, nawui angachāng khaya̱li 
ili thummilu, 

9ili ngapon khavai makhayā, sakashe yangkashebingna kuinam kahaiwui eina. 

10Athumwui wuklungli lukhamashanwui khāmong shunghaira, athumwui 
khamor eina langsolak eina matui. 

11Athumna ili yunzatta, ara ili kuinamhaira; ili ngaleili horsang khavai, athumna 
yangtitta lei. 

12Athum serkazamkhangaia kazingkha̱ akha kathā thai, kazingkha̱naowui thāda 
rimda lei. 

13Ngakarthuilu, O PROHO! Athumli ngasungmilu, athumli thuiyuimilu. Kala 
makaphābingwui eina iwui mirin nawui raighai eina kankhuimilu, 

14okathuiwui ningmāng eina okathuiya mibingwui eina O PROHO, athumwui 
vang nana kazipmi kahai chieina athumwui wuk chipemranu; athumwui 
naongarānala kashapli lāngda samphangranu, athumwui angangnaobingwui 
vangla kataimiranu. 

15Kha iva khamashung-khangarong eina nali yangra, ina ngakarkathui tharan 
nazak theilaga ningyāng unglakhaora. 

Laa 18 

Davidna Khayuiwui Laa 
(2 Sam 22.1-51) 

PROHOna ali awui yangkashewui pāng eina kankhami, kala Saulwui pāng eina 
kankhamiwui vang PROHOwui rao Davidna kachigat laana. 

1  Ina nali leishi, O PROHO iwui pangshapa. 

2 PROHOna iwui lunghārna, iwui ngaveina, kala ili kankhamena, iwui Vare, iwui 
lunghār, ina ali ngayinkhui, iwui chāngvei, kala iwui huikhamiwui angajina, iwui 
raikānphungna. 

3Masot mikhangayi PROHOli ina ngakaoda, yangkashebingwui eina ili huimi. 

4Kathiwui khara̱na ili rānnama, kashimānwui kongna ili kheizata. 

5Kazeiramwui khara̱li I neishāna, kathiwui khalenna ili ngasunga. 

6Iwui kakhanang tharan PROHOli ina ngakaowa; ili ngachonmi khavai ina iwui 
Vareli vaowa. Awui khorumshimwui eina iwui khon ana shāmi, kala iwui khavao 
chi akhanāli vāshunga. 

7Chieina okathuina nganingda nganuka, phungreibingwui shimphungala 
kathirkazamda nganuka, khikhalajila a malungvāthaowa. 

8Anātangkhurwui eina meikhut shoka, akhamorwui eina meiwon shoka, 
malingting kahai meithā awui eina hānshoka. 

9Kazingram nemzang ngasakta ana tai; tangkhamang kashā chi awui pheizingli 
lei. 

10Ana cherub akhali tongda yonga, ana masiwui angachāngtungli thaklāk eina 
rai. 

11Ana tangkhamang awui fakham khavai sai; leijui muiyā kashā eina tara̱ chi 
awui khaya̱larna. 

12Awui mangāli horchāmri kahai chiwui eina, awui muiyāli kaishokta, theih eina 
meithā shoka. 

13 PROHOna kazingramlila ngashuma, kala Juimataimeikap kaji china kahāng 
eina, theih eina meithā shoka. 

14Kala ana awui malāthing chaiyang eina chihoshoka; rikhānla ana ngashei 
ngasakta athumli sākathāna. 

15Chiwui thili shamadruwui apong chi theihaowa, kala apuk-apagwui 
shimphungala ngahāhang eina theihaowa; O PROHO, nana kakharar eina, na 
nātangkhur kakathang eina. 

16Kazing eina ngarāntāda ili yonkhui, tara̱ kachungkhawui eina ili khāngshokmi. 

17Ili yangshishun kahaibing, kala yangkakharingbing chiwui eina ana ili 
thānshokmi; kaja iwui vang athum hi pangnāhaowa. 

18Iwui unshimui atamli, athumna ili rāngasunga; kha PROHOva iwui 
shaikhavaina. 

19Ana ili khamashā apamli thānshokmi, ana ili kanshokmi, khikhalajila ana ili 
ningyāng unglaka. 

20Iwui khamashung-khangarongwui athishurda PROHOna ili sāman mi, 
ipangwui kathar athishurda ana ili hanmiluira. 



999 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Kaja ina PROHOwui ainbing chi mayona, kala ina zakshilāk eina Varewui eina 
mapākthuimana. 

22Kaja awui hukhumbing ina mayona, kala awui shiyan-chikān ina 
mahorhaimana. 

23Awui mangāli I shāt makāmana, kala ikhalatta khayonkhamāngli 
mazangkhavai sai. 

24Chiwui vang eina iwui khamashung athishurda, kala awui mikyanli ipāng 
kathar athishurda PROHOna ili hanmi. 

25Shitkasang khangatara chili nanala shitkasang khangatar chitheiya, shāt 
makakā chili nanala shāt makakānada chitheimi; 

26Kathara chili nakhalattawui kathar chitheimi; makhangaronga chili nakhalatta 
makhangarong eina chitheimi. 

27Kaje khangahuiabingli nana kanmi, kha hiksor kahai chili nana ngakhuntai. 

28Mha, nana iwui thaomei shārkāmi; iwui Vare PROHOna iwui tangkhamang 
horngasaka. 

29Mha, nawui mangā eina ina raimibingli shimān ngasakshapa, kala iwui 
Varewui mangā eina ina phākhotungli yongkānshapa. 

30Varewui apong chi ungpei-vāpeiya. PROHOwui khangashit makahatlakmana da 
chitheimi; ana ali khangayina saikorawui changveina. 

31Kaja VARE chi khipakhala jiakha PROHO china? Ithumwui Vare maningla 
lunghār khipā leikhala? 

32Ili pangshap shaksākhame, kala iwui shongfa ningnganung khangasaka 
Varena. 

33  Ana iphei chaophei thāda sāmi, kala kajujuilila ili ning tāphup eina haimi. 

34Ana ipāng rai ngarar khavai tamchitheimi, chieina ipangtheina eina pithraiwui 
malā hunshapa. 

35Nawui huikhamiwui chāngvei chi ili mihaira, kala nawui yāpang eina ili 
ngachonmi, kala nawui khangachon chieina ili reingasaka. 

36Iphei chonkhavai nana mashālak eina samida iphei manganaithuimana. 

37Yangkashebingli kharomda ina ngaphankhui; athum mayumranglakha eina 
tangda masa̱naungmana. 

38Ina rungphutm haida athum mangakarthuirarmana; athum ipheizingli 
saosanga. 

39Kaja raiwui vang nana ili pangshap eina sāri shaksāmi; ili rākhangasungabingli 
ipheizingli pitā ngasaka. 

40Yangkashebingli nana iwui eina ngareithui ngasaka, kala ili 
yangkakharingabingli ina sāshimāna. 

41Athumna kanmi khavai ngakaowa, kha huimi khavai khipākha maleisāmana, 
PROHOli athumna ngakaowa, kha ana mangahānkāmimana. 

42Athumli ina shaokazamda masina phankazat chifa thāda sāmi; kala 
chanreiwui leipā thāda ina athumli kathantai. 

43Mibingli ngarar khangarok chiwui eina nana ili khāngshokmi; nana ili 
yurbingwui akhavā sāngasaka; ina makathei yurna ili otram ngatha̱mi. 

44Athumna iwui pongli shākhaleoda iwui kahāng nganai; yur kateibingna 
imangāli ngayumlaga rai. 

45Yur kateibingna ningsuitai, kala athumwui raipanwui eina kathirriri rai. 

46 PROHO kharingana, iwui lunghārli soranu, iwui huikhame Vare reimatairanu, 

47ili athut hāngsangkhame Varena, ana mibingli iwui azingli leingasaka; 

48iwui yangkashebingwui eina ana khāngshokmi, mha, yuikashebingwuitungli 
ili maiyā ngasaka; khangama̱-khangazai athumwui eina ili khāngshokmi. 

49  Hiwui vang O PROHO, yur saikorawui alungli ina nali sochingra, namingli 
masotlaa sāra. 

50Awui awungali hakkhamahā khayui chi ana mi, awui thao neomikahaiya, 
David kala awui ara̱-azālila awui makhangachei leikashi chitheimi. 

Laa 19 

Varewui Ots kala Ningkhami 

1Kazingramna Varewui tekhamatei phongda lei, kala khamasaina awui themsak 
vaomalānmi. 

2Ngashunna ngashunli hāngmi, kala ngayāna ngayāli awor chitheimi. 

3Tuimatui malei, tuikhurnilala mavai, athumwui khonla mashāmana. 

4  Chithalala athumwui khon okathui saikorali peichaoda vāshunga, athumwui 
tui apuk-apagva̱ akatangli vāpei. Chiwui alungli zimikwui vang kachonshim 
sakai, 

5shakazā mayarana shimlungwui eina kashok thāda, kala kapanga mi akhana 
mathānthup eina shongzā khangakhui thāda yongzata. 



1001 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

6Awui zatphok khavai kazing marei eina thui, kala kuikhamarei chiwui atang 
khavai angarit vāshunga, kala awui kasā chili khipākha mangathumpaimana. 

7 PROHOwui ain chiya ungshung vāshungchaowa, manglāli mathuk ngasaka; 
PROHOwui hāngkahai mangapatlakmana, khikha makatheiyali thangmei 
ngasaka. 

8 PROHOwui acham-aram khamashungana, wuklung mathān ngasaka, PROHOwui 
ningkhami mashungrikhai, mik mathing ngasaka. 

9 PROHOli khangachee kathar otna, mashimānda leichinga; PROHOwui 
hukhumbing mashunga, kala khamashung-khangarongmānga. 

10Sināli lāngmeida hibingli ningchāngki kajina, akachanga sinālila mataimeida, 
khuira̱lila shimmeiya, kala khuihāng eina ngaya̱katā khuira̱lila shimmei. 

11Chili lāngda athumna nawui raoli hāngmathina, chi khamayonli sāman kahaka 
lei. 

12Kha khalattawui khangui theikhui kashapa khipā leikhala? Thumkahai 
khangui khalāng nana ili sāmathāmilu. 

13Morei sākhangai ningwui eina narao ili mayonmilu, chibingna iwuitungli 
mamung ngasakmialu! Chieina I shāt makāmara, kala hakkhamahā 
khayonkhamāng chiwui eina khayon maleimara. 

14Ikhamor eina kashokshok tui kala iwui ningli chukkhamaja̱, nawui mangāli 
khuisang kapai ngasā ngasakmilu, O PROHO, iwui lunghār, kala ili ngatangkhame! 

Laa 20 

Raiyotwui vang Seihā 

1Kakhanang samkaphang atamli, PROHOna nali ngahānkāmi! Jacobwui Varewui 
ming china nali mayonmiranu. 

2Katharapamwui eina ana nali ngachonkhami shirātranu; kala Zionwui eina nali 
ngachonmiranu! 

3Nawui kachigat saikora ana phaningungmiranu, kala nawui rikkatā 
pha̱kaphayā chi theimiranu. 

4Ana nawui ningkachāng mayāmiranu, kala nawui khangarān saikora 
ungshungmiranu! 

5Kala nawui khayui chili ithumna mathānda vaoranu, kala ithum Varewui mingli 
ithumwui philān khāngkāra! Nawui kapo saikora PROHOna ungshung 
ngasakranu! 

6Awui thao neomi kahaia chili PROHOna ngachonmira kaji ara ina thei; awui 
kathara kazingram eina ana ngahānkāmira, khayuiya yāpang eina ngasoda. 

7Kaikhana siguigariwui vang, kaikhana siguiwui vang langsoi, kha ithumna 
ithumwui Vare PROHOwui mingli langsora. 

8Athum pitāda kongluihaora, kha ithum ngakarthuida nganingshinghaora. 

9O PROHO, awunga chili khayui milu; ithumna kaho chitharan ngahānkāmilu. 

Laa 21 

Raiyotwui vang Masotlaa 

1O PROHO, awungana nawui pangshapli mathāna; kala nawui ngachon khamili 
ana kayākha mataida mathānhao! 

2Awui ningna ningkachāng chi nana mihaira, kala awui morchai eina kapo chi 
nana makhalanmana. 

3Kaja nana ali mathālak kahai sokhami samphang ngasaka; akachanga sināwui 
kuihon akuili ngahonmi. 

4Ana mirin sangmei khavai poi; nana ali kasāngkha okkapei miya. 

5Nawui ngachonkhami mangā eina awui tekhamatei hakmahālaka; khayākakā 
kala ngam nana awuitungli heirormi. 

6Mha, nana ali mashimānda sokhami mataimeikapta mi, nawui ngasokhamiwui 
khamathān china, nana ali ringphā ngasaka. 

7Kaja awungana PROHOli shitsanga; kala Juikhamataiyawui makhangachei 
leikashi mangā eina ana mangatha̱lakmara. 

8Napāngna nawui yangkashe saikorali phāshokra; nawui yāpangna nali 
yangkakharingbingli phāshokra. 

9Nana rākachithei tharan nana athumli meifa thāngasakra, PROHOwui 
malungkhavātna athumli mayuisanghaora; kala meina athumli chuitāhaora. 

10Nana athumwui naothot, kala athumwui naongarā miwui naomayara 
ngarawui eina sāshimānra. 

11Athumna nali makaphā sāngailala, athumna zakkashi khangarān sālala, chi 
maungshungmara. 

12Kaja nana athumli yāmngasakra; athumwui maili nawui malāthing eina rinra. 

13O PROHO, nawui yāng chili masot miranu! nawui pangshap chili ithumna laa 
sāra kala masot mira. 

Laa 22 

Ringkhangākhon kala Masotlaa 

1  Iwui Vare, iwui Vare. Ili khisāda horhaokhala? Ili mangachonmila, iwui 
ringkhangātuiwui eina khisāda chiyakha khalāthuihaokhala? 

2O iwui Vare, ina ngashun ngakaowa, kha nana mangahānkāmimana, ngayā 
jiakha khangasām masamphangmana. 

3Kha nava katharana, Israelna sokachikata china. 

4Ithumwui avā ngarāna nali shitsanga, athumna shitsangda nana athumli kanmi. 

5Athumna nali ngakaowa, chieina kahui samphanga; athumna nali shitsanga 
kala ngachangkachat masamphangmana. 

6Kha iva kachaina, mi maningmana; saikorana makashita kala yurna ningkachai 
kahaiana. 

7  Ili kathei saikorana ili mana̱shi; athumna ili khamor chipitta kui khanuka; 

8  “Ana PROHOli chihāna, chieina ali huimiraanu, ali kanmiranu, kaja ana awui 
lungli mathāna!” 

9Ili naopamwui eina khuishok khame chi nana; ishāva̱wui na̱ mangda leilakha 
nana nganaomi. 

10Ili kapharāwui eina thuida nawui pāngli horsanga; ili ishava̱na kapharāwui 
eina thuida na iwui Varena. 

11Iwui eina matāmihaialu, kaja kakhanang kachot rārādalei kala ngachonmi 
khavai khipākha maleimana. 

12Mukka kachungkhana ili rākuinama, Bashanwui mukkabingna ili kuinama. 

13Kathai kala khangang kapama kazingkha̱ thāda athumna ili khamor 
makāchithei. 

14I ngaleili tara̱ heikatā thāhaira, kala iwui ara̱kui saikora ngacheihaira; iwui 
wuklung khuira̱ thāhaira, iwui wuklungli menghaira, 

15iwui yāng hamkai thāda thenghaira, kala imalela makhāli ngashanghaira, nana 
ili kathiwui chifalungli chipethai. 

16Mha, fabingla ili kuimareida lei, makaphā sākhangarumabingna ili 
kuinamhaira; kala iphei ipāng khamā za̱mihaira— 

17Iwui ara̱-arā ina shānkhuishapa— athumna ili yangda mathāna; 

18  iwui kachon athumna ngayara, iwui sāri kalā yangngaroka. 

19Kha O PROHO na, iwui eina matāthuimihaialu! O iwui ngachonkhame, thākta 
kharāngachonmilu. 

20Raikhaiwui eina imanglā kanshokmilu, iwui mirin fawui pangshap eina 
kankhuimilu! 

21Kazingkha̱ khamorwui eina ili kanmilu, ramsei angachiwui eina, imanglā 
kachot hi kanmilu. 

22  Ichinā ngarāli ina namingwui pongli hāngmira; ashangva̱wui kakazipli ina 
nali masot chigatra; 

23 PROHOli khangachee nathum, ali masot milu! Jacobwui naobing, ali tekmatei 
ngasaklu, Israelnao saikora, awui mangāli khayāshida nganinglu! 

24Kaja ana kakhanangbingwui kakhanang chili, maningkachaimana lah 
mayangkharingmana; awui eina amai mathumhaimana, kha ana khavao tharan 
chi shāmi. 

25Kahaka yarui kazipli iwui masotkhami nawui eina samphanga; nali 
khangacheebingwui mangāli iwui khangashit sāra. 

26Chotchāng kahaibingna zāda thora; ali kaphābingna PROHOli sochikatra! 
Nathumwui ning katang mavaila ringranu! 

27Okathui akatang saikorana PROHOli phaningungda ngareiungra; kala yur 
kachiva̱wui shimkhurna awui mangāli khorumra. 

28Kaja khamungla PROHOwuina, kala ana miyurbingwuitungli mungra. 

29Mha, okathuiwui langkasobingna ali khuktida khorumra: Chifalungli 
kazangbing saikora, akhalatta maringkharar mi chila ali khuktida khorumra. 

30Rākhanao thotna ali otram ngatha̱ra; mibingna khanuithotli PROHOwui pongli 
hāngmaronra, 

31kala mapharārang kaje yurli awui kankhami tui phongchitheira, kaja ana hi 
khuirāmihaira. mibingna 

Laa 23 

PROHO Ithumli Homkhame 

1 PROHO ili homkhamena, Ina mavātmara; 

2  ana ili wonui katimpamli ngayaipi ngasaka. Ana ili nimshimri kahai tara̱pamli 
thānvāmi; 

3ana imanglā shirinluishita. Amingwui vang, ana ili khamashung-khangarong 
shongfali thānzatmi. 

4Ina kathi khaya̱wui tampākli zatlala makaphā chili ina mangacheemana; kaja 
nana ili ngayurmi, nawui lijei kala khāmshuina ili ninglumngasaka. 

5Iwui yangkashebingwui mangāli nana ili kashakazā ngarānmi; ikuili nana thao 
neomi, iwui tengkot pemtha̱mi. 

6Makahatlākla khamathā kala lukhamashan china iwui mirin peichaoda ili 
shurzatra; Kala katang mavaila PROHOwui shimli ina okthuira. 

Laa 24 

Reikhamatai Awunga 

1  Okathui kala chiwui alungli pemting kahai, apuk-apaga kala chiwui alungli 
khaleibing PROHOwuisera. 

2Kaja hi shamadrutungli ana sakā kahaina, kala kongtungli lingkā kahaina. 

3 PROHOwui kaphungli khipāna kārakhala? Kala awui katharapam chili khipāna 
nganingrakhala? 

4  Apāng tharda khaleia, ning kathara, makānkhana otli awui manglāna 
makakahao, kala mikhanam eina ngasoda mamingkazaiapa china. 

5 PROHOwui eina ana sokhami samphangra, kala awui huikhame Varewui eina 
athut khuikhami chi samphangra. 

6Ali kaphā, kala Jacobwui Varewui mai kaphā athum chi chikathā mithotna. 

7O ngaveibing, nathumwui kui khangkālu! O achālakhawui khāmongbing, 
khangkālu! tekhamateiwui awungali zangvairanu. 

8Tekkhamateiwui awunga chi khipākhala? PROHOna, kapanga kala sāshapa, rai 
mangāli sāshapa PROHOna. 

9O ngaveibing, akui khangkālu! O achālakhawui khāmongbing, khangkā haolu! 
tekhamateiwui awungali zangvairanu. 

10Tekkhamateiwui awunga chi khipākhala? Ashangva̱wui PROHOna, a 
tekhamateiwui awungana. 

Laa 25 

Ngākmida Thānmi khavaiwui Seihā 

1O PROHO, imanglā nali yangkāli. 

2O iwui Vare, Ina nali shitsanga, ili mamaishi ngasakalu; iwui yangkashena 
iwuitungli mamathānranu. 

3Mha, nali honda khalei khipālikha mamaishi ngasakranu; maphākhuilakla 
yansaikazatbingli kakhayak ngasāranu. 

4Nawui apong ili theingasakmilu, O PROHO; nawui shongfa ili tamchitheimilu. 

5Ili nawui khamashungli thānmilu kala ili tamchitheimilu, kaja na iwui 
huikhamiwui Varena; ina nali langpongda ngaraipama. 

6O PROHO, nawui lukhamashan, makhangachei leikashi, phaningmilu, kaja chi 
achālakhawui eina leichinga. 

7I yaronlakhawui morei, kala iwui khayonkhamāng chi maphaningmialu; 
O PROHO, nawui makhangachei leikashi, nawui kaphā chiwui mangā eina ili 
phaningungmilu! 

8Kaphā kala mashungrik kahai chi PROHOna, chiwui vang eina morei 
kaphungbingli ana apong chi tamchitheimi. 

9Malung khanimali ana khamashung chili thānmi, kala khanimabingli awui 
apong tamchitheimi. 

10Tuingashit kala hāngkahai khamayon athumwui vang, khangachei makhalei 
leikashi kala ningtongda shitkasang hi PROHOwui apongna. 

11O PROHO, namingwui vang eina iwui khayonkhamāng kapheomilu, kaja hi 
haklakhaowa. 

12 PROHOli khangachee mi chi khipākhala? Chipāli ana kapangkhuiki kaji apong 
chi ali tamchitheimira. 

13Ana ringphālak eina okthuira, kala awui ara̱-azāna ram chi samphangra. 

14Ali khangacheebingli PROHOna, ngasotnao sāmi, awui tuingashit athumli ana 
theingasaka. 

15Ina PROHOli yangchinga, kaja ana khalenwui eina iphei khuishokmi. 

16Iwuishong ngareirāda ili lumashanmilu; kaja I ngachakyang eina 
chotchānghaira. 

17Ining kachot raimihaida sipkasāwui eina thānshokmilu. 

18Iwui kakhanang eina kachotkachāng hi kaphāningmilu; kala iwui morei 
saikora kapheomilu. 

19Iwui yangkashe kayākha leili kaji machukmilu, kala athumna khi sāshat 
yangkakharing eina ili yangkharingda lei. 

20Iyavo, imanglā mayonmida kanshokmilu, nali ngayinkakhuina, ili mamaishi 
ngasakmilu. 

21Ningsā khangazip kala mashungrik kahai china ili mayonmilu, kaja ina nali 
ngaraili. 

22Kakhanang saikorawui eina Israelli ngatangmilu, O Varivara. 

Laa 26 

Kaphā Miwui Seihā 

1Ili mashun hāngsangmilu, O PROHO, kaja ina iwui ningsā khangazip alungli zata, 
kala ina mangacheilakla PROHOli shitsanga. 

2O PROHO, ili katamla tamyangda machutkakhuila sāyanglu, iwui wuklungla, 
ningla yangkhuilu. 

3Kaja nawui makhangachei leikashi iwui mangāli haida nali shitsangchaoda ina 
zata. 

4Makhamashung mili ina mangayurpamana, lah phakakhaningabinglila 
masakrumana. 

5Makaphā kasābingli khangayur ina yangkharinga, kala ina makhayā mili 
mangayurpamara. 

6Khayon makhalei theikhavai ipāng mazika, O PROHO, nawui hanphutli 
kuimareizata, 

7ningkashiwui laa panglāk eina sāda nawui matakhak kahai otsak saikorawui 
pongli hāngzata. 

8O PROHO, nawui pamkhavai shim, kala nawui tekhamatei leikhavai pam chili ina 
leishi. 

9Morei kaphungbing eina ashee ra̱kachangbingli ngasoda imanglā 
makhuithuimihaialu, 

10pāngli makaphā ara khangarānabing, yāpang pheisā kazā otna pemtingkahai 
athumli ngasoda. 

11Kha iva iwui ningsākhangazip alungli zata; lumashanda ngatangkhuimilu. 

12Ipheina ashātli nganinga, yarui ashangva̱ kakazipli ina PROHOli sochikatra. 

Laa 27 

Masotwui Seihā 

1 PROHO iwui kahor kala ili huikhamena; ina khipāli ngacheerakhala? PROHOna 
imirinwui raipanna; khipāli ina ngangrakhala? 

2Makaphā kasā mina ili mamayāmada mashātlala; ili yuikashe kala 
yangkashebing chi pheingaphokta kongluira. 

3Rai ashangva̱ akhana mamayāmada ili rairum sālala, iningli mangacheemara; 
ili mamayāmada rai tālala, ining nganungkhunghaira. 

4 PROHOwui eina ot akha ina pokahai chiya, iwui mirin peida PROHOwui shimli 
pamkhavai, PROHOwui khamathā chi yangpam khavai, kala Khorumshimli ali 
phākhui khavaina. 

5Kaja kakhanang atamli ana ili awui ngayin khavaipamli thumira; awui 
kachonshimlungli fakhamida ili thumira, ana ili lunghār tungli khāngchipamra. 

6Ara ili kuinam kahai yangkashebingwuitungli ili mai kāngasakra; kala 
khamathān eina ngasoda awui kachonshimli ina pha̱kaphayā chigatra; PROHOli 
nimshimri eina laa sāra. 

7Shāmilu, O PROHO, ina khangakao tharan ili lumashanda ngahānkāmilu. 

8“Ili phalu” da nana hānga. Iningna, “PROHO, ina phali” da nali hānga. 

9Namai iwui eina mathumhaialu. Nawui raoli malungvātta mahorhaialu, ili 
ngachonkhame chi nana. Ili machihomihaialu, ili mahormihaialu, O ili huikhame 
Varivara! 

10Kaja ishāva̱ ishāvāna ili horhailala, PROHOna ili khāngkhuimira. 

11O PROHO, nawui apong ili tamchitheimilu; kala ashāt shongpongli thānzatmilu; 
khikhalajila iwui yangkashibingwui vang eina, 

12iwui yangkashebingwui pāngli mahorsangmialu; kaja minama shākhibingna 
iwuitungli phena, kala athumna sākashi ot sai. 

13Kharingabingwui ramli, PROHOwui phākhamatai ina theira da shitsanga! 

14 PROHOli ngarailu; kaping eina ngasoda malung zanglu; mah PROHOli ngarailu! 

Laa 28 

Ngachonmi khavai Seihā 

1O PROHO, nali ina vaoli; iwui lunghār, ili manātengmihailu, nana kasaikha 
pamhaiakha, ila Chomli khavābing thāhaora. 

2Ngachonmi khavaiwui vang ina nali polakha, nawui katharapamli, ipāng 
khāngkāda leilakha; iwui kapokhon shāmilu. 

3Makaphā ot kasābing, khongnainaobingli chingri kahai tui matuilaga, wuklungli 
zakkashi kaphuma, athumli ngasoda ili makhuithuimihailu. 

4  Athumwui otsak thāda makaphā chiwui athishurda, athut hāngsangmilu; 
athumwui pāng eina kasā athishurda, athumwui sāman milu. 

5Khikhalajila PROHOna sākahai ot, kala awui pāngthem eina sākahaili athumna 
matheimimana, ana athumli shaokhaitāhaida masākāluimara. 

6 PROHOli sorali! kaja iwui kapokhon ana shāmihaira. 

7 PROHOna iwui yāngna kala chāngveina; ali iningna shitsangtita; chithāda ana ili 
ngachonmida imanglā mathānlaka, iwui laa eina ngasoda ina ali ningkashi mi. 

8 PROHOna awui yurwui pangshapna, awui thao neomi kahaia ngayin khavaina. 

9Nawui miyurli huimida nawui shimluikatli somilu, nana athumwui yaokahoma 
sāmilu, kala athumli atam kachida phungzatmilu. 

Laa 29 

Siphan Zingrotli PROHOwui Akhon 

1  PROHOli mikharān milu, O kazingli khaleibing, tekhamatei pangshap PROHOli 
mikharān milu. 

2Amingwui tekhamatei PROHOli milu, kathara sāri sāda PROHOli khorumlu. 

3 PROHOwui khon tara̱tungli lei; PROHO, tekhamateiwui Varena, hakkhamahā 
tara̱tungli ngashuma. 

4 PROHOwui khon pangshap leilaka, PROHOwui khon ngamna pemtinghai. 

5 PROHOwui khonna cedarthing teka, Lebanonwui cedarthingla PROHOna sāteka. 

6Lebanonli ana seinao thāda, kala Sirion kaphungli ramseinao thāda ngalong 
ngasaka. 

7 PROHOwui khonli meiwon shoka. 

8 PROHOwui khona lamhāng nganuka, PROHOna Kadeshwui lamhāng nganuk 
ngasaka. 

9 PROHOwui khona shimrimthing ngayit ngasaka, kala ngahong ngaingasaka; 
kala awui khorumshimli saikorana, “Tekkhamatei” da vaosera. 

10 PROHOna khangaphaotungli munga; atam kachida awunga sāda PROHOna 
wungpamkhongli pama. 

11Awui mibingli PROHOna pangshap miranu! PROHOna awui mibingli chingri 
kahai eina somiranu! 

Laa 30 

Ningkashi Khamiwui Seihā 

1O PROHO, ina nali masot mira, kaja ili khāngshokmihaowa, kala iwui 
yangkashebingli iwuitungli mamathān ngasakmana. 

2O PROHO iwui Varivara, ina nali khangachon poi, kala nana ili raimihaira. 

3O PROHO, Kathewui ramwui eina imanglā nana khuishokmihaira, chomli 
vākahaibingwui ngachai eina imanglā kankhuimida ringngasaka. 

4O awui kathara nathum, PROHOli masotlaa sālu, awui katharamingli ningshilu. 

5Kaja awui malungkhavāt hunkhamānga, kala awui ngahānkhangai mithot pei. 
Thangngayākhawui vang chapngachālapai, kha zingthan ngasha̱da khamathān 
ngasorai. 

6Iwui vanga, iwui nganantāp kahai atamli “I mangatha̱luimara” da hānga. 

7Nawui ngahānkhangai eina, O PROHO, nana ili kapanga kaphung thāda 
sakāmihaira, namai ngathumhaiakha, I malungringhaowa. 

8O PROHO, ina nali vaoli; kala PROHOli ina kapo hina; 

9“Thihaida Chomli vāakha iwui tongkazā khi lei? Chifana nali masot mirala? 
China nawui ningkatong hāngmirala? 

10Nganāmilu, O PROHO kala ili khalumashanmilu. O PROHO, na ili ngachonkhame 
kasāmilu.” 

11Iwui chapkhangachā, nana pheichak onngasaka; iwui borashi raimihailaga 
khamathān eina shānneira̱ neimi. 

12Chieina imanglā kasaikha mapamla nali sochikatra. O PROHO, iwui Vare, ina 
nali ningshichingra. 

Laa 31 

Vareli Shitkasangwui Seihā 

1O PROHO, nali ngayin khavai ina phai; ili mamaishi ngasakmilakalu; nawui 
khamashung-khangarongli ili kanmilu. 

2Ili kha-nāshungmilu, thākta kahuimilu. Na iwui vang ngayin khavai lunghār 
kasāmilu, huimi khavai iwui kapanga raipan ngasāmilu, 

3Mha, na iwui lunghār kala raipanna; namingwui vang ili thānzatmilu kala 
ngakuimilu, 

4ngathumda ili khalen sangkahai chiwui eina kakhuishokmilu, kaja na iwui 
ngayin khavaina. 

5  Imanglā napāngli horsangkhamina; O PROHO, nana ili ngatangmihaira, 
shitkasang makhangacheia Varivara. 

6Khikha masā khavai meoma̱li kaphaning athumli nana yangkharinga; kha 
iya PROHOli shitsanga. 

7Nawui makhangachei leikashiwui vang ina ringphāda mathānra, khikhalajila 
nana iwui sipkasā theimihaira, iwui yangkashebingli nana theikhuihaira, 

8kala yangkashewui pāngli ili mahorsangmimana; nana iphei khamashā pamli 
haimiya. 

9O PROHO, ili khalumashanmilu, kaja I ringkashilungli leili; chapkhangachāwui 
vang imik, imanglā kala iphasāla kānhaira. 

10Kaja iwui mirin kakhananglungli kānthuihaira, iwui zingkum sifafada peihaira. 
I ringshātwui vang yāngla kānhaira, ira̱kuila tāchiphaira. 

11Iwui yangkashebingna mana̱shi khavai, khongnainaona ngachee khavai 
sāthuihaira, ngasotnaobingwui vang khangachee-khangachā ngasāhaoda, 
chānreili samkaphangbingna iwui eina yāma. 

12Kathinao thāda ili malaihaira; I ngayāng kahai hamkai ngasāthuihaira. 

13  Mha, kachungkhana suikasa ui, ui, yā, yā khangachee ina shai! Ili makhamayā 
athumna sakrumda athumna imanglā khuithui khavai ngarāna. 

14Kha, O PROHO, ina nali shitsanga. “Na iwui Varena” da ina hānga. 

15Iwui atam napāngli lei, ili yangkashe, rekakharekbingwui pāng eina 
kakankhuimilu! 

16Namai narao iwuitungli hormida, nawui makhangachei leikashiwui alungli ili 
kahuimilu! 

17Ili makhayak ngasakmialu, kaja O PROHO, ina nali ngakaoli makaphābing 
maishiranu, athum khakshumda Kathewui ramli vāranu. 

18Langsoda kala temshida mashunli mamayāmada, matheimiphutla khamatui 
kakapika morchaibing khak ma̱haoranu. 

19O nali khangacheebingwui vanga, teokha phāda ngarānmihaili, nali 
ngayinkakhuibingli mibingwui miktāli teokha phāda sāmi kachangle! 

20Nawui mangāli nana athumli makaphā kasā mibingwui eina thumihai; athumli 
nawui ngayin khavai azingli malewui khamashātwui eina chingri haimiya. 

21 PROHOli sochikatlu, kaja keinung khuithui kahai thāda ili kuinamkahai tharan, 
ana matakhak eina makhangachei leikashi chi ili chitheimi. 

22Malung tātunghaida “Ili nawui eina katāva̱li kashamvāhaira” da hānga. Kha 
ngachonmi khavai ina kapo tharan nana shāmi. 

23Awui katharabing, PROHOli leishilu! Ningkatongabingli PROHOna mayonmi, kha 
ngamchoto eina kasābingli ana athut hāngsanga. 

24Panglu, kala nathumwui malung pingngasaklu, PROHOli kachihāna nathum 
saikora! 

Laa 32 

Ningkhangatei Kala Pheokhami 

1  Khayonkhamāng pheomi kahai, kala morei farormi kahai mi chi sokhamina. 

2 PROHOna khayon makaphen, kala amanglāli mikhanam makhalei mi chi 
sokhamina. 

3Ina morei mahāngphathang, langpongda khangahuina iphasā shimāna. 

4Kaja ngashun ngayā iwuitungli napāng ritlak eina parhai; lumkachāngwui 
kasāwui vang thāda, iwui yāng thenghaira. 

5Nawui mangāli iwui morei sākahai I mayai, kala iwui khayonkhamāng 
mathumhaimana; “PROHOli iwui khayonkhamāng hāngphatra” da ina hānga; 
chieina nana iwui khayon morei pheomi. 

6Chiwui vang shitkasanga mi kachiva̱na nali seihā sāranu; kakhanang atamli, 
tara̱ kaphong atamli athumna ali marāza̱rarmara. 

7Na iwui ngathum khavai pamna, kakhanangwui eina nana ili thummi; nana ili 
huikhami eina ili kuinammi. 

8Nana zatki kaji shongfa chi ina hāngchitheira kala tamchitheira; imikna 
yangmidai ina nali hāngchitheira. 

9Theithangkhamei makhalei sigui kala gadhā kathā mangasālu; athumle nārenra 
khalapmiphalungra maningkha nali mangayurzatmara. 

10Makaphā-makhayā miwui khangashei kachungkhaya; kha PROHOli 
shitkasangale makhangachei leikashina kuinama. 

11O khamashungbing, PROHOli mathānda ringphalu, kala ningli mashungrik 
kahaibing, khamathānwui vang vaolu. 

Laa 33 

Masotlaa 

1O khangaronga nathum, PROHO mingli mathānlu! Mashungrik kahaile masot 
mingayia, 

2 PROHOli tingteilā huida masot chikatlu, kala khara̱ tharā kakā tingteilā eina 
nimshimri laa sālu. 

3Ali laa kadhar sālu, panglāk eina vaoda tingteilā khara̱ huikazaklu. 

4Kaja PROHOwui tui mashungrikhai; kala awui ot saikora ningtongda sākhui. 

5Ana khamashung khangarong eina mashunli leishi; okathui hili PROHOwui 
makhangachei leikashina pemtinghai. 

6 PROHOwui tui eina kazingram sākhui, kala awui khaksui eina chili khalei 
ashangva̱ sākhui. 

7Liklili thaikahai thāda shamadru tara̱ katonga ana kazipkhui; ana kathukthuk 
chi kazipshimli kaziphai. 

8Okathui saikorana PROHOli ngacheeranu, apuk-apagali khalei huptana awui 
mangāli ngacheerang eina nganingranu! 

9Kaja ana kahāng eina chithāda ngasāthuihaowa; ana kasoi, chieina 
nganingshinghaowa. 

10Miyurbingwui theithangkhamei, PROHOna khikha makhaning ngasāngasaka; 
yurbingwui khangarān masāvai ngasakmana. 

11 PROHOwui hāngkachithei mashimānda leichinga, awui ningwui kaphaning, 
mithot saikora vāpeichaowa. 

12 PROHOli Vare sāda kakhui yur, awui shimluikat sākhavai, kapangkhui kahai 
mibing sokhami ngasaranu. 

13 PROHOna kazing eina yangtai, ana mibingwui naomayara ngarā saikorali thei; 

14ali chipam kahai wungpamkhong eina, okathuili kapam saikorali yanga, 

15mibingwui ning sangkhame ana, kala saikorawui otsak theisera. 

16Awungali awui shipai kachungna kankakhui maningmana, raikapingala awui 
yāng eina khayui maningmana. 

17Rai yuikhavaiwui vang rai siguili kachihān aremana; awui pangshap kharei chi 
eina mayuirarlakmana. 

18Yanglu, PROHOli khangacheebingli, kala awui makhangachei leikashili 
kachihānabingli ana yangmi, 

19kaja athumwui manglā kathiwui eina ana kanshokmira, kala chāmrei atamli 
mathingasakmana. 

20Ithumwui manglāna PROHO wui vang honda lei, ana ithumwui ngachonkhame 
kala changveina. 

21Mha, ithumwui ning awui lungli mathāna, kaja awui katharaming chili ithum 
shitsanga. 



1014 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

22Nawui makhangachei leikashi, O PROHO, ithumna nali kachihān thāda ithumli 
tāshungmilu. 

Laa 34 

Varewui Kaphāwui Masot Kachikat 

1Atam kachida ina PROHOli sochikatra; ikhamorli awui masot kachigat 
leichingra. 

2 PROHOwui mangāli imanglā lāngsoi; kakhanangabingna shālaga mathānranu. 

3O PROHO mingli, ili ngasoda songarumlu, kala ithum ngarumda awui mingli 
masot misa. 

4Ina PROHOli phāda ana ngahānkāmi, kala khangachee saikorawui eina ili 
kanshokmi. 

5Ali yangda horngasaklu, chithāda na mamaishimara. 

6Khangazana mi hina ngakaowa, kala PROHOna shāmi, kala kakhanang saikora 
eina huimi. 

7 PROHOwui kazingraona ali khangacheebingli kuinama, kala athumli 
kanshokmi. 

8  O PROHOli mazapyangda awui kaphā theikhuilu! Ali khangayina mi chi 
ringphai! 

9O, katharabing, PROHOli ngacheelu, kaja ali khangacheebing khavāt maleimana. 

10Kazingkha̱ anaola vāthaida thai; kha PROHOli kapha mibing khamathā ot 
mavātmana. 

11Ralu, O naomayara ngarā, ili nganālu, PROHOli khangachee ina tamchitheira. 

12  Okpeishun eina ningyāngkhaung mirin sāngaiching kaje chi khipākhala? 

13Makaphā kala mikhanam tui namale, kala namorchaiwui eina mashok 
ngasakalu. 

14Makaphāwui eina pākhaida kaphā sālu, chingri kahai phālu, kala chi shurlu. 

15Khangarongabingli PROHOna yangmi, kala awui khanāna athumwui khavao chi 
shāmi, 

16Makaphā kasābingli PROHOna mamayāngaimana, okathuili athumli 
maphaningung khavai. 

17Ngachonmi khavai khangarongana khavao tharan PROHOna shāmi, kala 
athumwui kakhanang saikorawui eina kanshokmi. 

18Malung sipkasābingli PROHOna nganaimi, ningkathengbingli huimi. 

19Khamashungabingwui sipkasā kachungkhana, kha PROHOna ali saikora chiwui 
eina kanshokmi. 

20 PROHOna ali saikorali yangmida ara̱kui akhala matek ngasakmana. 

21Makaphāna makhayāli shaothatra; khangarongabingli yangkakharingabing 
athumli kashong lāngra. 

22 PROHOna awui raobingwui mirin ngatangkhui; ali ngayinkakhui khipālikha 
kashong malāngmara. 

Laa 35 

Ngachonmi khavaiwui Seihā 

1O PROHO, ili khangasungbingli ngasungmilu; ili khangararbing chili ngararmilu! 

2Chāngvei ra̱pheng phungda ili thuingachonmilu! 

3Ili kakharombingli kazei kala zeivār eina pharmilu! kala “I nawui huikhamena” 
da imanglāli hāngmilu! 

4Imanglā khuikhavai kasābingli maishida khayak ngasaklu! Ili mamayāmada 
makaphā khangarānbing pa̱ngapāda latung ngasakmilu! 

5Māhik masili phankathui thāda PROHOwui kazingraobingna athumli 
kashamhaoranu! 

6 PROHOwui raobingna kharomda, athumwui apong tangmating eina 
khanganaila nganairanu! 

7Kaja maram maleila athumna ili khalen sanga; maram maleila imanglā khuikida 
chom chuiya. 

8Matheisālakla athumli kashimān shokranu, khalen kasang chili athum khalatta 
manranu, shimān khavai athum chili tāzangranu! 

9Chieina PROHOli imanglāna ringphāra, awui huikhamili sochikatra. 

10Ira̱kui saikorana hāngra, “O PROHO, khangazanali nana huimi, pangmeikhar 
kajiwui eina khangazan khavātabingli shimān khavai kasā chiwui eina 
kankhame, na kathā khipa leili!” 

11Minama shākhibing thuinganinga; ina makathei otwui pongli athumna 
ngahāna. 

12Kaphāwui vang athumna ili zakkashi hanmi; imanglā chānghaira. 

13Kha athum kakazā tharan, ina borashi ngavai, ikhalatta khumda khananga. 
Ikui mathiktungli ngasunda seihā sai, 

14ngasotnaowui, maningkha ichināwui vang kakhanang thāda; kui mashunda 
ava̱va̱wui vang sikafa thāda ina chapzata. 

15Kha iphei khangaphok tharan athumna mathānda kazipta ringphai, ina 
makatheiya makaphā kasābingna khamashāt mathāhaimana. 

16Athumna ahā tarilaga ili marmei khangai marmeida mana̱shipama. 

17O PROHO, nana karankha yangfarakhala? Athumwui sakakathānwui eina, 
kazingkha̱wui eina imanglā ngatangkhuimilu. 

18Chieina ina kahaka yarui kazipli ningkashi mira; hakkhamahā kazipli ina 
masot chigatra. 

19  Iwui mashitsangkapai yangkashebingna iwuitungli mamathān ngasaklu, ili 
maram maleila yangkakharingbing mik makathap ngasaklu. 

20Kaja athumna chingri kahai mamatuimana, kha ram chili kasaikha 
kapambingli athumna kachipat tui machukkhui. 

21Ili mamayāmada athum khamor makāchitheida, “Ahay, ahay, ithumwui mikna 
chi theihaira” da hānga. 

22O PROHO, nana theihaira; kasaikha mahaimialu! O PROHO, iwui eina 
matāmihaialu! 

23Iwui mashunwui vang kala iwui vang, iwui Vare kala iwui PROHO nana 
nganingmilu! 

24O PROHO, iwui Vare, ili mashun hāngsangmilu, nawui khamashung-
khangarong athishurda; kala athumna iwuitungli mamathān ngasakalu. 

25“Ahay, ithumwui kaphaning ungshunghaira.” da athum khalatta mahāngranu, 
“Ali ithumna mayuisanghaira” majiranu. 

26Ili unshimui leihaoda khamathān athum pa̱ngapāda khayakrumranu! 
Micahshi, khayā khamala athumwui kashan kachon sāda ngavairanu, 

27Ili athut khuimikhangaibing china, mathānda vaoranu kala ringphāranu, 
“Awui raowui phākhavaili ningyāngkhaunga, PROHO hi reikhamataiyana” da 
vaochingranu. 

28Chieina nawui khamashung khangarong pongli imalena hāngra, kala 
langpongda masochikatra. 

Laa 36 

Miwui Makhayā 

1  Chonkhamakānana makaphā-makhayaali awui kathuka wuklungli ngazeka; 
awui mikyanli Vareli khangachee chi maleimana. 

2Kaja awui makaphā morei maphāshokrarmara kala mayangkharingmarada 
akhalatta chuilak eina sotmasaoya. 

3Akhamorwui tui makaphā eina mikhanamānga; ana thangmeida kaphā kasā 
maleiluimana. 

4Pilakha yankasai ot machukpi; khalatta makaphā shongfali zata; ana makaphāli 
mangakheimana. 

5O PROHO, nawui makhangachei leikashi kazingram kāzoka, nawui ningkatong 
muiyā kāshunga. 

6Nawui khamashung-khangarong Varewui phungrei thai; kala nawui bichar 
thukkhamatai kathuka thai; O PROHO, mila, sāyurla nana huikhui. 

7O Vare nawui makhangachei leikashi aman kayākha sakkhala! Miwui 
naomayarana nawui angachāng khaya̱li ngayinkhui. 

8Khavāt makhalei nawui shimli athumna phāshak-phāzai, kala nawui 
ningyāngkhaung kongwui tara̱ nana athumli mimanga. 

9Kaja nawuili kharinga ura̱ lei; nawui kahorlungli ithumna kahor thei. 

10O makhangachei leikashi chi nali katheibingli leichingranu, kala ning 
khangarongabingli nawui huikhami leichingranu! 

11Kala lāngkasowui phei iwuitungli manairanu, makaphāwui pāngnala ili 
makashamhairanu. 

12Makaphā kasābing ngakhumshām eina pizanga, athumli nursanghaida 
mangakarthuithukthura. 

Laa 37 

Kaphaa eina Makaphaawui Akatang 

1Makaphaawui vang wukmakhanangalu, khalāng kasā mili mayuishialu! 

2Kaja athum thingnā thāda thākta shimānhaora, kala khawo thāda ngahuihaora. 

3 PROHOli shitsanglu kala kaphā sālu, chieina nana ram chili sompamra, kala ning 
tāphuphaira. 

4 PROHOli ningyāng unglu, chithākha ana nawui ningkachāng mira. 

5Nawui apong chi PROHOli horsangmihaolu; ali shitsanglu, chithākha ana sāmira. 

6Nawui athut hāngkasang kahor thāda, kala nawui mashun ngashun thāda ana 
athut khuirāmira. 

7 PROHOwui mangāli chingrihailu, kala ali ning nganungkhun ngaraipamlu; mina 
awui apongli reikasang eina, makaphā arah kasābingwui vang makhanangalu! 

8Malung mavātalu, malungkathui chihohaolu! nakhalatta makhanangalu; china 
makaphāmāngli thānvai. 

9Kaja makaphā makhayāli katathaora; kha PROHOli khangaraibingna ram chi 
samphangra. 

10Kasha̱kha leilaga, makaphā chi maleiluimara; awui pamli nana mathāda 
yanglala, ava chili maleisāmara. 

11  Kha khanimbingna ram chi samphangra, kala nganantāp okthuida ningyāng 
unglakra. 

12Khangarongali makaphaana shimān khavai sai, kala awui ahā ali tarichithei; 

13kha PROHOna makaphaali mana̱rora, kaja awui atam rārādalei da ana thei. 

14Makaphaana raighai sutkhui kala malā huna, kachāmkhangaibingli khuitā 
khavai, ngarongrik eina kazatbingli sāthat khavai; 

15athumwui raighai athum khalattawui malungli zangra, kala athumwui 
malāthing tekhaora. 

16Makaphaa kachungkhana mavātlakla khaleiliva, khangarongana kateokha 
khaleina phāmei. 

17Kaja makaphaawui pāng sātekmihaora, kha khangarongali PROHOna 
yangmira. 

18Shāt makakābingwui zimiksho PROHOna thei, kala athumwui shimlui 
mashimānda leira. 

19Makaphā atamli athumli makhayak ngasakmana, chāmrei atamli athumna 
mavātla leira. 

20Kha makaphā chi shimānhaora; PROHOwui yangkashebing chi wonnui 
katimwui tekhamatei kathāna; athum shimānra—meikhut thāda athum 
shimānhaora. 

21Makaphaana shukkhui, kala marunrarmana, kha khangarongava sailāmlaka 
kala mishoka; 

22 PROHOna somi kahaiya athum china ram chi samphangra, kha ana khonshi 
kahaibing chile katathaora. 

23Miwui pheikār PROHOwui einana, kala awui ningyāngkhaung apongli kazata 
chili ana sakāmi; 

24ana kongluilala, mashoda mahortāmara, kaja PROHO awui ngasāmkhui 
khavaina. 

25I nganuisai, ara rarhaira; chithālala khangarongali horkahai ina 
matheilakmana, lah awui naongarā zāt pozākazatla matheimana. 

26Ava mingairereo mi, kala chishuta; kala awui naongarābing sokhami ngasai. 

27Makaphā horhaida kaphā sālu, chithākha na leichingra. 

28Kaja PROHOna mashunli leishiya, ana awui katharabingli mahorhaimara. 
Khamashung-khangarongbingli mashimān ngasaklakmara, kha makaphaawui 
naongarāli katathaora. 

29Khangarongana ram chi samphangra, kala chili mashimānda pānra. 

30Khangarongawui khamor eina thangkhamei tui matui; amale eina mashun tui 
hānga. 

31Varewui ain awui ningli hai, awui pheikār manganaithuimana. 

32Makaphaana khangarongali yangpama, kala ali sāthat khavai phāzata. 

33 PROHOna ali awui pangshapli mahorsangmimara! lah ali bichar atamli khayon 
mamimara. 

34 PROHOli ngarailu, kala awui apongli zatlu, chithākha ana ram chi samphang 
khavai nali sochikatra; nana makaphaawui kashimān chi theira. 

35Makaphaa mina hennā kahai ina theihaira, kala Lebanonwui cedarthing 
mashonshei kahai thai, 

36ina chi kānvaluishita, kala yanglu, a maleisāthuwa, ina phālala 
masamphangmana. 

37Shāt makakā mili machutkhuilu, kala mashungrik kahai chili yanglu, kaja 
chingri kahai miwui mataikasang lei. 

38Kha chonkhamakānbingli shimānchao ngasakra, makaphā miwui athei 
katathaora. 

39Khangarongawui huikhami PROHOwui eina samphanga; kakhanang atamli ana 
athumwui ngayin khavaina. 

40 PROHOna athumli ngachonmi kala kanshokmi; makaphā makhayābingwui 
eina athumli ana kanshokta huimi; kaja athumna ali ngayinkhui. 

Laa 38 

Kakhanang Miwui Seihā 

1O PROHO, nawui malungvāt eina ili makhararmialu, malungkangda ili 
mamachinmialu! 

2Kaja nawui malāthing ili ngaphumhaira, kala nawui pāng iwuitungli 
tāshunghaira. 

3Nawui malungkhavāt chiwui vang, iphasāli kaching maleimana; iwui moreiwui 
vang ira̱kuili pangshap mazangthura. 

4Kaja iwui khayonkhamāng ikui kankāhaira; china otphun thāda iwui vang 
ritnāhaowa. 

5Iwui mangkhama̱wui vang iwui khamā torngataida nganamshihaira, 

6ikui mashunzangda ngakhumsangchaohaira; langpongda ina sifazata. 

7Kaja ikashan mei kachui thāda pemhaira, iphasāli kaching maleilakmana. 

8Iphasā ngazanhaida tāyānghaira, iningkachotwui vang ina ringngādalei. 

9 PROHO, iwui ningkachāng saikora nana theisera, iwui sitkhamahui nawui eina 
mathumhaimana. 

10Imalung tuktukhai, iwui yāng kānhaowa; imikwui kahor— chila iwui eina 
thuihaira. 

11Iwui kazātwui vang eina ngasotnaobing, ngayurkazatabing katāva̱li 
thuihaowa; kala athei-asāla katāva̱li nganinga. 

12Imanglā khuikhavai ili kaphābingna khalen sanga; ili chotkhavai 
phākazatbingna shimān khavai matui, kala yansai khavai langpongda machuka. 

13Kha iva khanā khangakhok thāda mashālakmana, khak khama̱ khamor 
makhamakā mi thai. 

14Mha, iva khangakhoka mi thai, khangasha̱ thada khamor mamakāmana. 

15Kha O PROHO, ina nali ngaraili; O PROHO, iwui Vare, ngahānkāmiki kaji chi nana. 

16“Iphei khanganai chitharan langkaso athumna iwuitungli mamathān 
ngasakmilu!” da ina seihā sali. 

17Kaja I kongluisangki jihaira, iwui khangashei ili leichingda lei. 

18Iwui khayonkhamāng hāngphatli, Iwui moreiwui vang I wukkhananga. 

19Maram maleila ili yangkashe athum panglaka, apong maleila ili yangkakharing 
athum kachungkhaya. 

20Iwui kaphāwui vang makaphā kasābing chi iwui yangkashebingna, 
khikhalajila ina kaphā chili shurhaowa. 

21O PROHO, ili mahormihaialu! O iwui Vare, iwui eina matāthuimihaialu! 

22O PROHO iwui huikhame, ili thākta khangachonmilu. 

Laa 39 

Kakhanang Miwui Ningkhangatei 

1“Yangkashebing leilakha eina tangda, iwui shongfa ngasharlak eina zatra, iwui 
malena morei masā khavai ikhamor kafara” da ina hānga. 

2I khak ngasha̱da kasaikha pama, ina chingri eina kapam aremana; iwui kachot 
mataimei, 

3iwuklung mei thāda sai. Ina phaningnganaopamda, mei yumhaowa; chieina ina 
imale eina matuida hānga: 

4“PROHO, iwui khangachang atam chitheimilu, kala iwui mirin karankha 
leifakhala; imirin kayākha sha̱khala ili theingasakmilu!” 

5Yanglu, iwui atam nana pāngmayārankhamāng sāmi, kala nawui mikyanli iwui 
mirin atam khikha makhaning kathāna. Kachangkhatta, mi kachiva̱ khaksuikha 
kathāna. 

6Mi hiya kachangkhat eina akalā thāda zatung-zatva sai! Kachangkhat eina 
khikha makhaningwui vang athumna khananga; mina sorngasaida hai, kha 
khipāna chi kazipkhuirada matheimana. 

7Ara PROHO, ina khili khangaraikhala? Iwui kachihān nawuili lei. 

8Iwui khayonkhamāng saikorawui eina kanshokmilu. Ili mangkhama̱bingwui 
mana̱shi khavai masā ngasakmilu! 

9I khak ngasha̱ya, ikhamor mamakāmana; kaja hi nana sāmi kahaina. 

10Ili kashao hi thahaimihaolu, napāng eina kashaona I kānhaira. 

11Moreiwui vang nana mili hāngmachinda kakahar tharan, awui sakmeikap kaji 
lan makungna kazā thāda nana shimān ngasaka; kachangkhatta, mi kachiva̱ 
khaksuikhamaya! 

12“O PROHO, iwui seihā kasā nganāmilu, kala iwui khavao khanganāmilu; iwui 
chāra̱ katā mayangkheimihailu. Kaja ila ishāvā ngarā thāda nawui kha̱mi, ram 
kazata kathāna. 

13I kānthuida shimānchao majiranglakha, ringkaphā samphang khavai, ili 
khayangkheimilu!” 

Laa 40 

Masotlaa 

1Ina PROHOli ning nganungkhung eina ngaraipama; ana ili nganāmida iwui 
khavao shāmi. 

2Ngachakyāng kahai chom, khangavāt rāpurwui eina ili ana khāngshokmi, kala 
iphei lunghārtungli haimi iwui pheinai ngatar ngasaka. 

3Ikhamorli ana laa kadhar sangmi, ithumwui Vareli masot khamiwui laa. 
Kachungkhana theida ngacheera, kala PROHOli athumna shitsangra. 

4 PROHOli awui shitsang khavai kasā mi, lāngkasoli mangareikathuiya, 
makhamashung varebingli thi makashura athum chi sokhami ngasaranu. 

5O PROHO, iwui Vare, nawui matakhak kahai otsak, ithumli phaningkhami, 
mataisangmihaira; nali khipānakha mangatamrarmara! Saikora hi ina chishātta 
hāngra jilala shānla makhuimara. 

6  Pha̱kaphayā kala kachigat nana ningkachāng maningmana, kha shākhavai 
nana ili khanā mathing ngasaka; rikkatā kachigat kala suiham chigat nana 
maningchāngmana. 

7Chieina ina hānga, “Yanglu, I rārāli; khalui kahai lairiklungli iwui pongli 
kapihaida lei; 

8O iwui Vare, nawui kaphaning chi ina sāmingailaka; nawui ain iwuklungli lei.” 

9Kanshokkhamiwui ringkaphā chānpao hakkhamahā yarui kazipli ina 
hānghaira. Yanglu, O PROHO, nana kathei thāda imorchai morthum maleimana. 

10Iningli nawui khangachon huikhami chi mathumhaimana; nawui huikhamila, 
ningtongda shitsang kapaiwui ponglila ina matuihaira; nawui makhangachei 
leikashi kala ningtongda shitkasangla ina mathumhailakla hakkhamahā yarui 
kazipli hāngsanga. 

11O PROHO, iwui eina nawui lukhamashan makhuithuimihaialu, nawui 
makhangachei leikashi kala ningtongda shitkasang china ili ngākmichinglu. 

Ngachonmi khavaiwui Seihā 

12Kaja mashānkharar makaphāna ili kuinamhaowa; iwui khayonkhamāngna ili 
khuithuihaira, ina matheikharar eina tangda; athum chiya ikuisamli chungmei; 
I malung tātunghaira. 

13  O PROHO, lumashanda ili kakanshokmilu! O PROHO, ili ngachomi khavai 
kathākmeilu! 

14Imanglā khuikida kasā athumli pa̱ngapāda maishi ngasaklu. Ili chotngasak 
kajibingli khalatta pa̱ngapāda maishi ngasakmilu. 

15Ili, “Ahay, Ahay” kajibing, athum maishida ngacheeranu. 

16Kha nali kaphā saikora ringphāda mathānranu; nawui huikhamili 
leikashibingna “Hakkhamahā chi PROHOna” da hāngranu. 

17Iya, kachāma kala khavātana; kha PROHOna iwui vang phaningmi, Na iwui 
huikhame, kala ngachonkhamena; O iwui Vare, mahui nganongalu! 

Laa 41 

Kakazā Atamwui Seihā 

1Kachāmbingli phaningkhamibingli sokhami ngasāranu! Kakhanang 
atamli PROHOna athumli khāngshokmi. 

2 PROHOna athumli mayonmida ringngasaka; kala ram chili athumli sokhami da 
hoi, nana athumli yangkashewui ningkachāng chili mahorsangmihaimana. 

3Athumwui kakazā petli PROHOna athumli yangmi, kala athumwui kakazā chili 
nana athumwui kakhanang saikora raimi. 

4Iwui vanga ina hānga, “O PROHO, ili khalumashanmilu; ili raimilu, kaja ina nali 
mamayāla morei sāhaira!” 

5Iwui yangkashebingna ningkhāda “A katharan thida aming shimānrakhala?” da 
hānga. 

6Mina ili samphang khavai kharā tharan awui ningli zakkashi kazipsanghailaga 
ana makakachang tuimang matui; ana ayarli kashok tharan, chi kayāng 
khamashāli hāngzata. 

7Ili yangkakharingbingna iwui pongli suisāda kasup ngaruma; athumna iwui 
vang zakshimeikap kaji chi phaninga. 

8Athumna, “Thikapai otna ali katanshānhaira, a pida khalei chiwui eina 
mangakarthuiluimara” da hānga. 

9  Ina shitkasanga iwui khamashita ngasotnao, iwui zāt kazā ā eina tangda, ili 
mamayāla aphei khānghaira. 

10Kha, O PROHO, nana ili khalumashanmiphalungda, ili khāngmathotmilu, 
athumli athut khuiga! 

11Nana ili ningyangunga kaji hieina ina thei, kaja yangkashena iwuitungli 
mayuimana. 

12Kha iwui ningsā khangazipwui vang ili nana khāngkhaningmi kala nawui 
ngalemli ili haimichinga. 

13  Israelwui PROHO, Vare chili, katang makhavaiwui eina katang mavaila 
sochingranu! Amen! Amen! 

Laa 42 

LAIRIK II 
(Laa 42—72) 

Raithā kahai Kaikhawui Seihā 

1Chaona longkazata kongrāra̱ ningkachāng thāda, imanglānala nali ningchanga, 
O Varivara! 

2Kharinga Varewui vang imanglāna Varewui vang ra̱changa, Varewui mai ina 
katharan atheirakhala? 

3Ngashun ngayā iwui chara̱na kashakazā sai, mibingna ili ngahānchinga, “Nawui 
Vare kali leikhala?” 

4Ina iwui ning kakhalā tharan, hibing hi phaningunga: yarui ashangvana phanit 
salakha ringkaphawui khavao kala ningkashiwui laasak eina ngasoda ina yaruili 
kathada ngayurzatsā, athumli kathada khorumshimli thānvāsā khala kaji. 

5Khisāda sifakhala imanglā! Khisāda iningli chingri mahaimakhala? Vareli 
chihānlu; kaja ina ali latluida masot chikatluira; iwui ngachonkhame kala iwui 
Vare. 

6Iwui wuklungli manglāna sifaya, chiwui vang eina Jordan kala Harmon 
ngaleiwui eina, Mizar Kaphungwui eina ina nali phaningunga. 

7Nawui tara̱ kaherkatāwui khangashumkhonli kathukna kathukli hoi; nawui 
tara̱ khangaphao kala khamalaona ili tumhaira. 

8Awui makhangachei leikashi chili PROHOna ngashun kasoi; ngayā peida awui 
laana ili ngasomi, iwui ringkhavai Vareli seihā kasā eina ngasoda. 

9Ina Vare, iwui lunghārli hānga, “Khisāda ili nana malaihaokhala? 
Yangkashebingna rekakharekwui vang khisāda ina chapngachāzatrakhala?” 

10Thikhavai khamā iphasāli leihaoda yankakasaibingna ili zeilaga “Nawui Vare 
kali leikhala?” da hānga. 

11Khisāda sifakhala, O imanglā, khisāda iningli chingri makahaikhala? Vareli 
chihānlu, kaja ina ali masot chigatluishitra, iwui ngachonme, kala iwui Vareli. 

Laa 43 

Ngatangmi khavai Kapo 

1O Vare, ili mashun hāngsangmilu, shitkasang makhalei yurwui eina, ili 
nganingmilu; mikhanama kala makhamashunga mibingwui eina ili 
kakhāngshokmilu. 

2Kaja iwui ngayin khavai Vare chi, nalaka, khisāda ili horhaokhala? 
Yangkashebingna rekakharekwui vang khisāda I chapngachāzatrakhala? 

3Iyavo, nawui kahor kala khamashung chihomida, athumna ili thānmiranu. 
nawui kathara kaphungli kala nawui somkhavai chili athumna ili kathānung 
ngasakmilu. 

4Chieina ina Varewui hanphutli kāra, iwui mathānkhamatai Vareli; kala ina 
tingteilā khongda nali masochikatra, O Vare, iwui Vare. 

5O imanglā, khisāda sifakhala, khisāda iningli chingri makahaikhala? Vareli 
chihānlu; kaja ina ali masot chikatluishitra, iwui ngachonkhame kala iwui Vare. 

Laa 44 

Ngākmi khavaiwui Seihā 

1Ithumwui khanā eina shāhaira, O Vare, Ithumwui avā ngarāna ithumli 
hanghaira, achalakha athumwui atamli nana sākahai nawui otsak: 

2nana yurbingli nawui pāng eina kashamshoka, kha nana nawui mibingli 
lingsanga; yurbingli nana khanang ngasaka, kha nawui mibingli ningkhān 
ngasaka; 

3kaja athum khalattawui raighai eina ram chi yuikakhui maningmana; athum 
khalattawui pāngthei einala yuikakhui maningmana; kha nawui yāpang 
pāngthei eina, kala namaiwui kahor chinana; kaja nana athumli ningyāngunga. 

4Na iwui Awunga kala Varena, Jacobwui vang rai khayui nana tharchisina. 

5Nawui mangā eina yangkashebingli ithumna namtai; namingwui mangā eina 
ithumna khangararbingli naitai. 

6Kaja iwui malāli shitkasang maningmana, iwui raighainala huimirarki kaji 
maningmana. 

7Kha yangkashebingwui eina nana ithumli huimi, kala ithumli 
yangkakharingbingli nana pa̱khangapā sangmi. 

8Varewuilungli ithum lāngsorāchinghaira, kala namingli ithumna mashimānda 
ningkashi mira. 

9Kha, nana ithumli horhaida chamalā ngasaka, kala ithumwui raimili ngasoda 
mavāmana. 

10Yangkashebingwui eina nana ithumli yāmngasakta; yangkashebingna 
rāngaponkhui. 

11Taithatki kaja yao thāda nana ithumli sai, kala yurbingwui alungli ithumli 
yaoyānghaowa. 

12Khikha makhaning aman eina nana nawui mibingli yorhaowa, athumwui vang 
aman chungdala mapomana. 

13Khongnainaona mana̱shi khavai; ithumli kuimareida khaleibingwui zeikhavai 
kala mana̱kashi samphang khavai nana sāmi. 

14Yurbingna meisum chān sākhavai, mibingna ngashan sānganao khavai ithumli 
sāmihaowa. 

15Langpongda iwui maikashi iwui mangāli lei, kala maikashina imai 
fakhamhaira, 

16khamashātbing kala zeikakharuibing, athutkakhui kala yangkashebingwui tui 
china. 

17Ithumna nali mamalailala, lah nawui tuingashit mayonlala saikora hi 
ithumwuitungli tāhaira. 

18Ithumwui ning mangacheimana, nawui pongwui eina ithumwui pheikār 
masa̱na̱ungmana; 

19chithālala ramfawui pamli ithumli nana sākachupta, kathuka tangkhamang 
eina ithumli farorhaira. 

20Ithumna Varewui ming malaihaida makathei vareli pāng tāngthuihaiakha, 

21Varena chi maphāshokmarala? Kaja khangathum ningla ana thei. 

22  Kha nawui vang ithumli langpongda sāthatpamda lei, kala taithat khavai yao 
thāda shānkhuihaira. 

23O PROHO, khisāda pihaokhala? Nakhalatta ngakarthuilu! Thuimilu! ithumli 
mahorchaomi hailu! 

24Khisāda nana namai thumhaikhala? Khisāthuda ithumwui kachotkachāng kala 
ithumli rekakharek malaihaokhala? 

25Kaja ithumwui manglā chifali ngakhorda; ithumwui phasā ngaleili 
nganarshānhaira. 

26Ngakarthuida ithumli ngachonmi khavai ralu! Nawui makhangachei leikashi 
mangā eina ithumli kakhāngshokmilu. 

Laa 45 

Wungnao Ngalā Shakzāt Laa Kaphok 

1Tuipong khamathā akha iningli malaotha̱ya; ina awungali laa phoka; imale 
kapikakhuiawui kolom thai. 

2Mibingwui nao ngachaili na mathāmeithuiya, namorchaili lukhamashan 
heirora, chiwui vang Varena nali mashimānda somi. 

3O pangshapa, nawui tekhamatei, khangamkharei eina ngasoda nawui raighai 
kashānli hokthānglu. 

4Nawui khangamkharei eina khamashungwui vang, kala mashun ngākmi khavai 
khayuia sāda mangāshong vālu; nawui yāpāngna nali khangachee otsak 
tamchitheiranu! 

5Awungawui yangkashebingwui malungli nawui malāthing zanlaka; 
miyurbingna nawui mangāli pitai. 

6  Nawui kathara wungpamkhong mashimānda mashimānla lei, nawui 
khānthing 

7khamashungli nana leishi kala makaphāli yangkharinga. Chiwui vang eina Vare, 
nawui Varena nali khamathānwui thao chi ngasotnaobingli lāngmeida nali 
neomihaira, 

8nawui wungsārila nganamkaphā myrrh, aloe kala cassia thungthunghai. 
Mafahā eina sākahai konungwui eina tingteilā huida nali mathān ngasaka; 

9awungawui naongalāva̱ ngarā, nawui khayākakā achon ngarāwui ngachaili 
zanga, awungva̱ chi Ophirwui sinā eina shaksāda nawui yāshong nganinga. 

10Nganālu, O naongalāva̱, chukmajalu kala nakhanā nāshunglu; nawui mibing 
kala navāwui shimkhur malaihaolu; 

11kala awungana nawui khamathā chi ningchāngra. A nawui akhava 
ngasāhaoda, ali khorumlu. 

12Tyrewui mina nali lemmetyur eina suira, shāngmeikap kaji mibingna lan 
ayuryur singlaga. 

13Wungnao ngalāva̱ sinā rukkasang sāri ngavaida awui kāli ngavaipama; 

14machu kachungkha sākasanga kachon ngavaida awungawui mangāli thānvai; 
kachingva̱ awui ngasotnaobingna ali ngasoda thānlaga. 

15Awungawui konungli athumna kazang tharan, ringkaphā khamathān eina 
athumli thānkhuiya. 

16Navā ngarāwui mahut nathumwui naongarāna shinra; nana athumli okathui 
saikorali wungnaobing sāngasakra. 

17Ina mithot saikorali nawui ming phaningung ngasakra, chithāda mibingna 
mashimānda mashimānla nali masot chigatra. 

Laa 46 

Varena Ithumli Ngasomida Lei 

1Vare ithumwui ngayin khavai kala pangshapna, kakhanang atamchangli 
ngachonkhamena. 

2Chiwui vang eina okathuina ngacheilala ithum mangacheemara, 
shamadrulungli kaphungna ngaphaokazamlala; 

3chiwui tara̱na ngaphaoda malaokazamlala, chiwui pa̱khangapāna kaphung 
nganukkazamlala; mangacheemara. 

4Varewui keinungli mathān khangasak kong akha lei, Juikhamataiawui kathara 
pamkhavaina. 

5Chiwui alungli Vare lei, a mangacheimara; Varena ngalāngda ali ngachonmira. 

6Miyurbingna malungvāta, wungrambing nganuka; ana awui akhon vaowa, 
okathui menga. 

7Ashangva̱wui PROHO ithumli ngasomida lei; Jacobwui Vare ithumwui ngayin 
khavaina. 

8Ralu, PROHOwui otsak rāyanglu, okathuili ana kathāda ngachakyāng 
ngasakhaikhala? 

9Ana okathui peida rai kasā tangngasaka; malā chi huntekmi, kala kazei sātekmi, 
ana siguigari mei eina thottami! 

10“Chingrihailu, kala I Varena da theilu. Miyurbingwui alungli I maikhayāna, 
okathuili I mai kakāna!” 

11Ashangva̱wui PROHO chi ithumli ngasomida lei; Jacobwui Vare chi ithum 
ngayin khavaina. 

Laa 47 

Juikhamatai Akhavā Lammunga 

1Miyur saikora, nathum pāng kaphelu, khamathānwui laakhon Vare mangāli 
pangda vaolu! 

2Kaja Juimataimeikap kaje PROHO hiya khangachee khangachāna, okathui 
saikorawuitungli kahaka awungana. 

3Ana mibingli ithumwui azingli hamsang ngasaka, kala ithumwui pheizingli 
yurbing hamsang ngasaka. 

4Ithumwui shimlui ana kapangkhuimi, ana leikashe Jacobwui maikhayāna. 

5Khamathānkhon alungli Vare kāhaira, talla̱khon eina ngasoda PROHO kāhaira. 

6Vareli masotlaa sālu, masotlaa sālu! Ithumwui awungali masotlaa sālu, 
masotlaa sālu. 

7Kaja Vare hi, okathui saikorawui awungana; laa eina masot chikatlu. 

8Yur saikorawuitungli Varena munga, Varena awui kathara wungpamkhongli 
pama. 

9Abrahamwui Varewui mibing thāda, yurwui awungabing kazipa. Kaja 
okathuiwui chāngvei Varewuina; khayākakā malangluimana! 

Laa 48 

Varewui Keinung Zion 

1Reikhamatai PROHOlaka, khayāshilak eina sochikatrali ithum Varewui 
keinungli, 

2  Juikhamatai khamathā awui kathara kaphung, okathui saikorawui mathān 
khavaina, atungshong katāva̱li khalei, khareia Awungawui keinung Zion 
kaphung. 

3Chiwui raipanbingwui alungli Vare akhalattana makhangapat nganingme sāda 
chitheimihaira. 

4Kaja yanglu, awungabing kaziphaira, athum rāngarumhaira. 

5Athumna chi rātheikhaleoda khakshingaka, athum pa̱ngapāhaowa, athum 
yāmhaowa; 

6sha̱naona naokhara̱ kachot thāda, athum chili kathirkapophaowa, 

7Tarshishwui jahasbing chi nana zingshoshongwui masi eina sākakhui chithāda. 

8Ithumna shākahai thāda, ithumnala theihaira ashangva̱wui PROHOwui 
keinunglungli, ithum Varewui keinungli, chi Varena katang mavaila sakā 
kahaina. 

9O Vare, nawui makhangachei leikashi chi nawui khorumshimli ithumna 
phaningkhui. 

10Nawui ming mara̱sa̱da, O Vare, nawui masot okathui vākatanglila vāshunga. 
Nawui yāpangli khayuina pemtinghai; 

11Zion Kaphung mathānranu! Judah naongalāva̱ nawui bicharwui vang 
mathānranu! 

12Zionli kuiung-kuivālu, ali kuimareizatlu, awui dolanbing mashing shānkhuilu. 

13Chiwui raipan yangkhui kazaklu, awui khamashonpambing yangvapeilu; 
chithāda nana khanuithotli hāngchitheipaira. 

14Kaja mashimānda makashimān Vare hi ithumwui Varena. Mashimānda ana 
ithumwui thānkhame sāra. 

Laa 49 

Lanli Ning Horkasangwui Mangkhama̱ 

1Hi nganālu, yur saikora! Nashunglu, apuk-apagali khalei mi saikora, 

2khareila kateola, kachāmala kashāngala! 

3Ikhamorna thangkhamei tui matuira, iningli khamachuk chi theishingkakhuina. 

4Chānjamwui tuili ikhanā nāshungra; iwui pakhon lyre eina ngasoda 
hāngchitheira. 

5Kakhanang atamli, ili rekakharekbingwui makaphāna kuinam kahai tharan, ina 
khiwui vang ngacheerakhala, 

6khalattawui lanli kachihānbing kala lan makhavātwui langkasobing chiwui 
vang khisāda ngacheera? 

7Kachangkhata, khipānakhala khalatta mangatangkhuirarmara; maningkha 
amanglāwui vang Vareli aman mamirarmara, 

8kaja amanglāwui ngatangman saklaka, kalikha mashaplakmara, 

9kaja ana ringchingda chom chi matheilakmara majirarmana. 

10Mha, thangkhamala thi kaji ana theira, mangkhama̱ eina makhanganingala 
khanini shimānra; kala athumwui lan kateili haimira. 

11Lam athum khalattawui aming phoklala, athumwui somkhavai pam 
thothotwui vāngna, athumwui chikhur athumwui shim sāchingra. 

12Mina awui kashang-kharei eina maokthuirarchingmara, ava shimānhaoki kaji 
sāyur kathāna. 

13Hi mangma̱sak eina shitkasangbingwui kalāna, kachichāwui yarli 
ringkaphābingwui akatangana. 

14Yao thāda athum Kathewui ramwui vang ngarān kahaina; Kathe china 
athumwui kahoma sāra; chikhurli ngatarda athum tāzangra, kala athumwui 
phasā shimānhaora; Kathewui ram chi athumwui shim ngasāra. 

15Kha Kathewui ramwui pangshapwui eina Varena imanglā ngatangkhuimira, 
kaja ana ili khuisangmira. 

16Mi akha kashāng tharan, ashi shimkhurwui tekhamatei mataikasang tharan, 
mangacheelu. 

17Kaja a kathi tharan ana khikha maphungvāmara, awui tekhamateina awui thili 
mashurvamara. 

18A ringlakha ringphai da akhalatta shānkhuilala, a khalattawui vang khamathā 
kasā tharan mina solala, 

19kahora matheiluilaki kaji avāva̱ ngarāwui ngalemli ana vāra, 

20Mina awui hekhamahei chieina okthuiching majirarmara, ava shimānhaoki 
kaji sāyur kathāna. 

Laa 50 

Akachanga Khokharum 

1Pangshapa, Vare PROHOna, zimik kashokwui eina thuida katun eina tangda 
matuida okathuili hokhui. 

2Khamathā kākashunga Zionwui eina, Varena horshoka. 

3Ithumwui Varena rāda kasaikha mapamana, awui mangāli chuikakachupa mei 
lei, ali kuimareida siphan zingrot lei. 

4Awui yurli bichar sākhavai atungshong kazingramli, kala okathuili ana hoi. 

5“Pha̱kaphayā eina ngasoda ili tuingashit kasā, ningtongda shitsangbing iwui 
ngalemli kaziplu!” 

6Kazingramna awui khamashung khangarong phongmi, kaja Vare a khalatta 
bichar kasaana. 

7“Nganālu, O iwui yurbing, chieina ina hāngra, O Israel, ina nawuitungli 
hāngphatra. I Vare, nawui Varena. 

8Nathumna pha̱kaphayāwui vang ina nathumli khamachin maningmana; 
nathumwui rikkatā kachigat thangkachida iwui ngalemli lei. 

9Nathumwui shim eina ina mukkā makhuimara, nathumwui yaoshangwui eina 
mevāla makhuimara. 

10Kaja ngahongwui sā kachiva̱, kaphung thingthingli khalei sha̱keila iwuina. 

11Yongkazata vānao saikora ina thei, kala ngaleili kazat saikorala iwuina. 

12“I thaisāsi kaje, ina nathumli mahāngmara; kaja apuk-apaga kala chili khalei 
saikora iwuina. 

13Ina seiwui asā shaila, lah meshee mangla? 

14Ningkashiwui pha̱kaphayā Vareli chigatlu, Juimeikap kachipāli nana 
khangashit sākahai chi milu; 

15kala kakhanang atamli ili ngakaolu; Ina nathumli kanshokmira, nathumna ili 
tekmatei ngasakra.” 

16Kha makaphā makhayābingli Varena hānga, “Iwui shiyan nathumna hangtā 
khavai khimashun leikhala? Maningkha iwui tuingashit nathum morchaili 
parhai khavai khi mashun leikhala? 

17Kaja nathum kharākli yangkharinga, iwui tui nathumna khanukshong horhai. 

18Nathumna khale mi theiakha awui ngasotnao sai, kala phokaphābingli nathum 
ngasozata. 

19“Makaphā otli nathumwui khamor makhāmmana, kala nathumwui male eina 
mikhanam ot sai; 

20Nathumna pamda nachināli makaphā tui hāngpama; nava̱wui naoli nana 
mashāta. 

21Hikatha hi nathumna sāhaira, kala ina kasaikha pama, ila nathum kathā 
akhanada nathumna phaninga. Kha ara nathumwui mangāli kaphen khuishokta 
ina kakaharna. 

22“Hi machutkhuilu, Vareli malaikahai nathum; maningakha ina serkazamda 
khipākhana kanshokmi khavai maleisāmara! 

23Ningkashi pha̱kaphayā sāda khuikharābing ili khayākashina; apong 
mashungrik kahai chili ina Varewui huikhami chitheira!” 

Laa 51 

Pheomi khavai Seihā 

1O PROHO, nawui makhangachei leikashi athishurda, ili lumashanmilu; nawui 
makhavāta lukhamashan athishurda iwui sāyon kahai sāshimitmihaolu. 

2Iwui makaphā makhayā saikorawui eina pheomilu, kala iwui moreiwui eina 
tharmilu! 

3Kaja iwui khayonkhamāng ina thei, kala iwui morei iwui mangāli leichingda lei. 

4  Nali, namāngli ina morei sāhaira, kala nawui mikyanli makaphā chi sāhaira, 
chieina nana tuitak tākhami chi mashunga kala nawui bicharli shāt maleimana. 

5Yanglu, moreilungli ili ishava̱na vaikhui, ili khayonlungli pharai. 

6Yanglu, nana alungli khamashung chi ningchānga; Chiwui vang eina 
khangathuma wuklungli ili awor tamchitheimilu. 

7Maharnā eina pheomilu, chieina I tharhaora; ili pheomilu, chieina I horāmli 
charmeihaora. 

8Ili ringkaphā khamathān eina chipemilu; nana sātekmi kahai ara̱kui chi 
mathānranu. 

9Iwui khayonkhamāng pheomiserhaida, iwui morei saikora kha-yangkheimilu. 

10O Vare, ili wuklung kathar semsangmilu, kala kadhara kala khamashunga 
manglā sangmilu. 

11Nawui pamwui eina ili makhuithuimihaialu, kala nawui kathara Manglā iwui 
eina makhuimihaialu. 

12Nawui huikhamiwui ringkaphā chi ili sangmilu, kala ili kahāng nganāngairareo 
kahai ning sangmilu. 

13Chieina nawui apong khayon kasābingli ina tamchitheira, chieina morei 
kaphungbingna nali latungra. 

14O Vare, ashee eina khangui kasāwui eina ili kanshokmilu, ili huikhame Vare, 
kala imalena nawui ngatangkhamiwui laa pangda vaora. 

15O PROHO, nana imorchai makā ngasakmilu, chieina ikhamorna nawui masot chi 
chitheira. 

16Kaja pha̱kaphayāli nana mamathānmana; Ina rikkatā kachigat chigatra jilala 
nana ningyāng maungmara. 

17Varena khuisangkapai pha̱kaphayā chiya, yurkahaiya kala kakhanang manglā 
chili O Vare, nana maningkachaimara. 

18Nawui ningyat atamli, Zionli kaphā sāmilu, Jerusalemwui phākho 
sakāmiluishitlu, 

19chieina khamashung pha̱kaphayāli nana ningyāng ungra; rikkatā kachigat, 
kala katonga rikkatā kachigat kasali; chieina nawui hanphutli mukkābing 
chigatra. 

Laa 52 

Varewui Bichar Kala Lukhamashan 

1O pangshapa, khisāda varekathei mili zakkashi kasāwui vang langsokhala? 
Langpongda nana 

2shimān khavai sai. Namale kazana kuisighai thai, yankasai ot kasaa na. 

3Kaphāli lāngmeida nana makaphāli leishi, khamashung khamatuile kakapik 
chungmei. 

4Zakshi khavai tui kachiva̱ nana leishi, O mikhanama male! 

5Kha Varena nali katang mavaila sakhaichanghaora, nawui kachon shimwui eina 
ana shimenkhuida nali serkazamhaora, kharingabing okthui khavai pamwui 
eina ana nali phurshokhaora. 

6Khamashungabingna theira, kala ngacheera, kala ali mana̱rorda hāngra, 

7“Yanglu, Vareli awui ngayin khavai masākhangaia, kha awui makhavāta lanli 
shitkasanga, kala awui lanli ngayin khavai phāthui kahaia chi!” 

8Kha iva Varewui shimli khamateka oliverong kathāna. Varewui makhangachei 
leikashi chili ina katang mavaila shitsanga. 

9Ina nali ningshichingra, nana sāmi kahai chiwui vang. Naming ina vaora, kaja hi 
kaphā otna. 

Laa 53 

Miwui Makhayā 

1  Mangkhama̱na awui ningli “Vare maleimana” da hānga. Athum chiya 
kateikazā, ningkakachai khayonkhamāng ot sai, kaphā kasā akhala maleimana. 

2Varena kazingramwui eina yangtai mi saikorawuitungli; Vareli khangachee 
thangkhama mazanglikhala da. 

3Athum kongluiserhaira; athum saikora ngaraichāda mamashungsermana; 
kaphā kasā khipākha maleimana, akhala maleimana. 

4Vareli khangakao makhalei, iwui mibingli khamui thāda kashaibing, makaphā 
ot kasā athum, theishingkakhui maleimala? 

5Athum chili ngacheeshun eina lei, chikathā khangachee mashoklakrangli! Kaja 
makaphā athumwui ara̱kui, Varena chaikathān ngasakhaora; athumli khayak 
ngasakra, kaja Varena athumli mamayāmana. 

6Iyavo, Israelwui vang ngatangkhami Zionwui eina rāsi kaja! Varena awui 
mibingwui lan hankhami tharan, Jacobna ringphāra, Israelna mathānra. 

Laa 54 

Yangkashebingwui eina Ngākmi khavai Seihā 

1O Vare naming mangā eina ili kahuimilu, kala nawui pangshap eina ili mashun 
hāngsangmilu. 

2O Vare, iwui seihā kasā shāmilu; ikhamor eina kapo kashāmilu. 

3Kaja achei makathei mibingna ili mamayāmada ngakarthuihaira, 
sakashebingna imanglā khuikhavai phai; Vareli athumna matheimimana. 

4Yanglu, Vare iwui ngachonkhamena, PROHOna imanglā yangkhamena. 

5Iwui yangkashebingwui zakkashi eina ana athut khuimira; nawui ningkatong 
chieina athumli shimānchao ngasakhaolu. 

6Mingairareo kachigat eina ina nali pha̱phayāra; namingli ningkashi ina mira, 
O PROHO, kaja hi kaphaana. 

7Kaja kakhanang kachiva̱wui eina nana ili khāngshokmi, kala iwui 
yangkashebingli khayui chi imik eina theihaira. 

Laa 55 

Athut Khuimi khavai Seihā 

1O Vare, iwui seihā kasā nāshungmilu; Ina kapowui eina nakhalatta 
mangathummihailu! 

2Ili yangmilu, kala ngahānkāmilu; ili kakhanangna yuihaira. I khanangnāhaira 

3yangkashebingwui akhonna; makaphābingna singkharenghaoda. Kaja 
athumna iwuitungli kakhanang khuirai, kala malungkhavāta athumna ili 
yangshilāka. 

4Ining chotnāhaira, kathiwui khangachee iwuitungli rāshunghaira. 

5Khangachee kakathir ili rāhaida khangachee khangachāna pemhaira. 

6“Iyavo, ila nāsha̱ thāda angachāng kasi kaje! Ina yongthuihaida chingri 
angasāmhaora. 

7Mha, ina katāva̱li thuihaida, lamhāngli vāpamhaora. 

8Siphan zingrot khangasha̱wui eina ngayin khavai thākta akha vāphākhuihaora” 
da ina hānga. 

9Athumwui khangarān sakhaimihaolu, O PROHO athumwui tui onmihaolu; kaja 
keinungli khangama̱ khangashao ina thei. 

10Ngashun ngayā athumna phākho kuimareida zata, chiwui alungli zakkashi 
khonkazarmāng lei, 

11ja̱tā kahai chiwui alungli lei, rekakharek eina namkazā leihngapha̱ chiwui eina 
mapakthuimana. 

12Yangkashemāngna ili ngashimkashisi kaja— ina khāngshapra; 
yuikashemāngna sālākrada zakshida kasāsi kaje ina awui eina 
yāmngathumshapra. 

13Kha ili ngaraikachā, iwui khavāknao, theikakasaiya ngasotnao chi nana. 

14Ini leishiri eina chān ngazekrumrum jiya; Varewui shimli ngarumda 
yaothuirumsai. 

15Athumli kathi rāshungranu; kharing eina Kathewui ramli vāranu; khangachee 
khangachā eina chikhurli zangranu. 

16Kha ina Vareli ngakaowa; kala PROHOna ili huimira. 

17Ngazin eina ngathor kala ngashun mateila ina maringkaphā hāngphatta 
ngahuipama, kala ana iwui khon shāmira. 

18Ina rai ngararda khaleiwui eina imanglā ana chingri haimira, kaja 
kachungkhana ili mamayāmada kaziphaira. 

19Achālakhawui eina wungpamkhongli chipam kahai ana shāmida athumli 
hamsang ngasakra; khikhalajila athumna ain mamayonmana, kala Vareli 
mangacheemana. 

20Iwui ngasotana awui ngasotnaobingli mamayāmada pāng khāngda awui 
tuingashit sākhai. 

21Awui tui seina̱khanli lāngda nganaimei, kha wuklungli raiwui ning mānga; 
awui tui thaoli lāngda mayomei, kha athum chiya raighai kasing kathāna. 

22  Nawui otphun PROHOli ngavātalu, ana yangmira; khangarongali ana 
mangatha̱ ngasaklakmara. 

23Kha, O Vare, nana athumli thukmeikap kaji chomli horsanghaora; ashee 
ningkachāngbing kala kachipatabing, athumwui mirin tangkhaila 
maokthuimara. Kha iva nali shitsangtha̱ra. 

Laa 56 

Vareli Ning Horkasang Seihā 

1O Varivara, ili khalumashanmilu, kaja mibingna ili naikazamda lei; langpongda 
yangkashebingna ili rekhareka; 

2langpongda ili yangkashebingna naikazampama; kaja kachungkhana langsolak 
eina ili ngararpama. 

3Ina khangachee tharan nali ining horsanga. 

4Awui tuili ina masot kachikata Vare, khangachee maleila Vareli ina shitsanga. 
Phasā khavaiana ili khi sāthukra? 

5Langpongda athumna ili khanang khavai sai; athumwui ning ili zakkashiwui 
vang māng phaninga. 

6Athum khalatta kharupkhuilaga ngarumda rimpama, iwui pheikār athumna 
ra̱yangpama. Athumna imanglā khuikida khangaraiwui vang, 

7athumwui khayon chiwui vang athumli athut hāngsangmilu; O Vare, lungvāt 
eina mibingli maikashi milu! 

8Ina ngareishok ngareizang kasā nana shānkhuihaira; iwui chāra̱ nawui liklili 
thaimihailu! Chi nawui lairikli mazangmala? 

9Chieina ina kaho atam tharan iwui yangkashebing ngareiungra, Vare iwui 
vangna kaji hi ina thei. 

10Awui tuili ina masot khamia Vare, awui tuili ina masot khamia PROHO, 

11Vareli ina khangachee maleila shitsanga, mina ili khi sāthukrakhala? 

12O Vare, ina nali ngashit kahai chi sālakra, Ina nali ningkashiwui kachigat mira. 

13Kaja nana kathiwui eina imanglā khāngshokmi, ina Varewui mangāli kharinga 
kahorli zatkhavai, mha, iphei makonglui ngasakmana. 

Laa 57 

Ngachonmi khavai Seihā 

1Ili khalumashanmilu, O Varivara, ili khalumashanmilu, kaja imanglāna nali 
ngayina; nawui angachangwui khaya̱li, sākashimāna siphan zingrot 
mavānranglakha eina tangda, ina ngayinra. 

2Juikhamataia Vare, awui khangarān ili ungshungkhame Vare chili ina 
ngakaowa. 

3Ana kazingram eina chihorāda chieina ili huimira, ili naikakazambingli ana 
maishi ngasakra. Varena awui makhangachei leikashi kala ningtongda 
shitkasang chitheira! 

4Miwui naomayarabingli kārāmda kashaia kazingkha̱bingwui alungli, ina 
ngayaipama; athumwui ahā kazei kala malāthing thai, athumwui male kazana 
raighai thai. 

5O Varivara, kazing atungshong sochikatranu! Nawui tekhamatei okathui 
peiranu. 

6Iwui chonsang khavai athumna khalen sangda; ining suitāhaowa, iwui 
shongfali athumna chom chuiya, kha athum khalatta chili tāzanga. 

7  Ining mangacheimana, O Vare, ining mangacheimana! Ina laa sāda nimshimri 
ngasakra! 

8Thuilu, imanglā! Thuilu, O sipa, tingteilā! Ina kazing kathangli mathotra! 

9Nali mibingwui alungli ina ningkashi mira, O PROHO! nali yurbingwui alungli ina 
masotlaa sāra. 

10Kaja nawui makhangachei leikashi kazingramli reilaka, nawui ningkatong 
muiyā kāshunga. 

11Kazingram atungshong sochikatranu, O Vare! Nawui tekhamatei okathui 
saikora peiranu! 

Laa 58 

Makhayāli Danti Mikhavai Seihā 

1Khamungabing, nathumna khamashung eina hukhum sāla? Saikorali 
mashungrik eina bichar sāla? 

2Maningmana, nathumwui ningli makhamashungmāng ngarāna; okathuili, 
nathumwui pāngna sākashi ot sai. 

3Makaphābingna naopamwui eina apong ngateida zata, athumna kapharā eina 
thuida khayon sai, kakapiktui matuiya. 

4Athumna phara̱wui hu thāda hu phunga, leijanākhok thāda mashāmimana, 

5chithāda suikatheibingwui akhonla I mashāmana lah kathembingwui kahola 
mashāmana. 

6O Vare, athumwui khamorli hā sātekmihaolu; O PROHO, kapanga 
kazingkha̱naobingwui hārana sheitāmihaolu! 

7Longthui kahai tara̱ thāda athum shimānhaoranu; khawo thāda athumli 
naikharothaoranu kala ngahuihaoranu. 

8Khripaili khorpungla kathi thāda, kachāng makapei nao zimik kahor matheilak 
kaji thāda athumlila chitharanu. 

9Athumna chi matheiranglakha, athumli khawo thāda katattāhaowa; athumna 
ringda leilakhala, Varewui malungkhavāt alungli, athumli phanthuihaoranu. 

10Athut kakhui chi kathei tharan, khamashung-khangarongana mathānra; 
makaphaawui asheelungli aphei pheora. 

11Mibingna, “Khamashung-khangaronga miwui vang sāman leikachangkhata; 
okathuili bichar sakhame Vare leikachangkhata,” da hāngra. 

Laa 59 

Ninganung khavai Seihā 

1O iwui Varivara, iwui yangkashebingwui eina ili kakhāngshokmilu, ili 
mamayāla ngakarkathuibingwui eina ngākmilu, 

2makaphā ot kasābingwui eina ili kanmilu, kala ashee ra̱kachanga mibingwui 
eina ili huimilu. 

3Kaja yanglu, athumna imanglā khuikida rimda lei; sākashe mibing athum 
khalatta ngarumda ili ngasunga. O PROHO, iwui khayonkhamāngwui vangla 
maning, moreiwui vangla maning, 

4iwui khangui maleila athumna ili sākida yunzatli. Na ngakarthuida 
rāngachonmilu, kala khayangmilu. 

5Na, ashangva̱wui Vare PROHOna, Israelwui Varena. Miyur saikorali tandi 
mikhavai thuimilu; makaphā sāki kajebing akhala mataihaialu. 

6Ngazin kachida athumna hanunglaga keinung kuimareida fa thāda khongzata. 

7Athumna khamor eina khongzatta morchai eina nira, kaja “Khipāna ithumli 
shārakhala?” da athumna phaninga. 

8Kha, O PROHO, athumli nana mana̱shiya, yur saikorali nana mana̱rora. 

9O iwui Pangshapa, ina nali masotlaa sāra; kaja O Vare, na iwui raipanna. 

10Makhangachei leikashewui alungli iwui Varena ili ngachonmira; 
yangkashebingwui maikashi chi ili iwui Varena ngashān ngasakra. 

11Athumli masāthathaialu, iwui mibingna malaihaipaishina; nawui pangshap 
eina athumli yuichachang zatngasakta nemphak tāngasaklu. O PROHO, ithumwui 
chāngvei! 

12Kaja athum khamorwui morei, athum morchaiwui tui, athumwui langsotli 
manranu. Kaja athumna kapikta khonkashiwui vang, 

13lungvāt eina athumli shimān ngasaklu, athum makupranglakha eina tangda 
shimān ngasaklu, chieina Jacobwuitungli okathui peida Varena munga kaji mina 
theikhuira. 

14Ngazin kachida athumna hanunglaga keinung kuimareida fa thāda khongzata. 

15Athumna kashakazā kuimareida phāzatlaga masamphangakha nira. 

16Kha ina nawui pangshapwui vang laa sāra; makhangachei leikashiwui vang ina 
ngathorshong laa sāra. Kaja nana iwui kakhanang atamli iwui ngayin khavai 
raipan sāmi. 

17O iwui Pangshapa, ina nali masotlaa sāra. kaja, O Vare, na iwui raipanna, ili 
makhangachei leikashi chitheikhame Varena. 

Laa 60 

Ngatangmi khavaiwui Seihā 

1O Vare, nana ithumli horhaida ithumwui raipanbing sātekmihaira. Na 
malungvāthaowa; iyavo, ithumli kahuimiluilu. 

2Ngalei nana nganuk ngasaka, sākakhaila nana sakhaihaira; kaikahai chi 
chiphomilu, kaja chi nganukhaira. 

3Nana nawui mili kasaka ot kachungkha phungngasakhaira; nana ithumli 
mangkhavai zam mida china ithumli nganing ngasaka. 

4Nali khangacheebingwui vang nana philān shunmihaira, malāwui eina chili 
kuimarei khavai. 

5  Chithāda nawui khalumali khāngkhui khavai, nawui yāpang eina khayuiya 
mida ithumli ngahānkāmilu. 

6Varena awui katharapamwui eina hānghaira: “Mathānthup eina ina Shechem 
ngayarkhaira kala Succothwui tampāk ngayarshokra. 

7Gilead iwuina, Manasseh iwuina; Ephraim iwui kuihona; Judah iwui 
khānthingna. 

8Moab iwui pāng mazik khavai khongsaina, Edomli iwui pheihop haivai; 
Philistiali ina raiyotlaa vaowa.” 

9Raipan sākahai keinungli khipāna ili khuiungrakhala? Edomli ili khipāna 
thānvārakhala? 

10O Vare, nana ithumli horkahai maningmala? O Vare, nana ithumwui raimili 
mangasomimana. 

11Iyavo, yangkasheli yuikhavai ngachonmilu, kaja miwui khangachon aremana. 

12Vareli ngasoda ithum pinglak eina sāra; yangkashebingli pheinai sāki kaje chi 
ana. 

Laa 61 

Ngākmi khavai Seihā 

1O Varivara, iwui khavao shāmilu, iwui seihā kasā nganāmilu; 

2okathui akatangwui eina ina nali vaowa, iwui ning ngazan kahai tharan. Ili 
juikhamei lunghār chili nana kathānvamilu; 

3Kaja na iwui ngayin khavaina, yangkashebingwui eina ngākmi khavai kapanga 
dolanna. 

4Nawui kachonshimli katang mavaila I okthuiga! Iyavo, nawui angachāng 
khaya̱li ning nganungkhunghaisi kaje chāng! 

5Kaja O Vare, nana iwui khangashitbing shāhaira, namingli khangachee 
athumwui shimlui nana ili mihaira. 

6Awungawui mirin okpei ngasakmilu; thot saikorali aming leichingranu! 

7Varewui mangāli awunga sāchingranu; makhangachei leikashi kala 
ningkatongna yangmichingranu! 

8Chithāda thangkachida ina namingli masotlaa sāchingra, Ina thang-thang 
khangashit kasā eina ngasoda. 

Laa 62 

Varena Ngākhamili Ningkhanganung 

1Varewui vang māng imanglāna chingri eina ngaraili; awui eina iwui huikhami 
rai. 

2Amāngna iwui lunghārna kala huikhamena, iwui raipanna; I mangatha̱lakmara. 

3Kongluinanai khalei raipam, pithuinanai khalei hokhaithing kathā mi chili, 
nathumna ali karankha shaopamfarakhala? 

4Awui khangampamwui eina ngakhuntā khavaimāng athumna ngarāna. 
Khangui otsakli athumna ringphai. Athumna khamor eina somi kha alungshong 
athumna khonshiya. 

5Varewui vang māng imanglāna chingri eina ngaraili; kaja iwui kachihān awuili 
lei. 

6Amāngna iwui lunghār kala iwui huikhamena, iwui raipanna; I 
mangatha̱lakmara. 

7Iwui khayā kala huikhami Varewuili lei; iwui pangshapa lunghār, ngayin khavai 
Varena. 

8O mibing, ali atam kachida shitsangchinglu; nathumwui ning ali milu; Vare hi 
ithum ngayin khavaina. 

9Khangazana mibing khaksuikha kathāna, kashang-khareibing thankhanguiana; 
khān tamakha athum khāngkār kai; athum ngarumserlaga khaksuikhali 
ngavengmei. 

10Minamda kakhuili akachanga masaalu, likazāli machihānphāphaalu; lan 
mataikasang tharan, naning chili mahaialu. 

11Varena hāngkhashiya; Ina shākhani shiya: kaja pangshap Varewuina; 

12  kala O PROHO, makhangachei leikashi nawuina. Kaja miwui otsak athishurda 
nana hanmiya. 

Laa 63 

Vareli Kahon 

1O Varivara, na iwui Varena, ina nali phai; imanglāna nali ra̱changda; katheng 
lamhāngli tara̱ makhalei thāda imanglā vānhaida nali phai. 

2Chiwui vang nawui kathar shimli ina yangda nawui tekhamatei kala pangshap 
ina thei. 

3khikhalajila nawui makhangachei leikashi mirinli phāmei; imorchaina nali 
masot mira. 

4Chiwui vang ina ringlakha eina tangda nali sora; ina ipāng khāngkāda namingli 
ngakaora. 

5Imanglāna athao eina angating kashai thai, kala khamathāna imorchai eina 
ikhamorna nali masot chigata; 

6Ina iwui pettungli nali phaningkhaung, kala ngayāshongwui atamli nali 
khamachuk tharan; 

7kaja nana ili ngachonkhamena, kala angachāng khaya̱li khamathānwui vang ina 
laa sai. 

8Imanglāna nali shaitita; nawui yāpangna ili singmi. 

9Kha imanglā shimān khavai kasā athum okathuiwui kathuka chili zangra; 

10athumli raighaiwui pangshapli horsangmira, athum ramfawui shaikhavai 
ngasāra. 

11Kha awungana Vareli mathānra, awui ming kasinga saikora tekmateira; kaja 
kakapika miwui khamor khāmmihaora. 

Laa 64 

Ngākmi khavaiwui Seihā 

1O Varivara, iwui maringkaphā kahāng hi kashāmilu; yangkashebingli 
khangacheewui eina imanglā yangmilu, 

2makaphā makhayāwui ngathumsak chiwui eina ili kathummilu; makaphā awor 
kasābingwui einala, 

3athumwui male raighai thāda kakharā, kakhā tui eina malātheira̱ thāda kharina, 

4shāt makakāli khangathumpam eina kāpa; athumna kashuirak khangachee 
maleila kāpa. 

5Athumwui makaphā kasāli singtita; athumna ngathumda khalen kasangwui 
pongli ngazeka, “Ithumli khipāna theirakhala? 

6Ithumwui khayon khipāna phāshokrarra? Ithumna themlāk eina sākakhui 
apong phāshokhaira.” da hānga. Kaja miwui ning kala wuklung thuklaka! 

7Kha Varena athumli malā thairāra; kashuirak eina athum khamā za̱ra. 

8Athumwui malewui vang eina ana shimān ngasakra; athumli katheibingna kui 
khayitra. 

9Chieina mi saikorana ngacheera; Varena khi sāmi kahaikhala kaji athumna 
hāngra, kala ana khi samihairakhala da chukmaja̱ra. 

10Khamashungana PROHOli mathānranu, kala ali ngayinkhuiranu! Wuklung 
mashungrik kahaibingna ali masot mira. 

Laa 65 

Masot eina Ningkashi Khami 

1Zionli khalei, O Varivara; masot nali mingayiya, kala nali khangashit sāserra. 

2O seihā kasā shākhame na! Phasā khavaia saikorana nali rāsera. 

3Ithumwui khayonkhamangna ithumli yuikahai tharan, chi nana pheomi. 

4Nana kapangkhuida nganai khangasak, nawui shimli kapama a chi sokhamina! 
Nawui kathara shim, nawui shimwui kaphā kasā china ithum ningyāng 
unghaora! 

5Matakkhak kahai otsak eina nana ithumli ngatangkhami eina ngahānkāmi, O 
ithumwui huikhame Vare; okathui achikun saikorali khalei, kala vākhamayar 
shamadru saikorawui kachihāna chi nalaka; 

6nawui pangshap eina phungrei sākhuida, nawui pangshap chithei; 

7shamadruwui khangaphao, tara̱wui khangaphao, miwui khonkazar nana 
chingngasaka; 

8chieina okathuiwui akatangli khalei a china nawui otsak theida ngachee; 
ngathor ngazinwui kashok kazang nana samida, khamathānwui vang 
vaongasaka. 

9Nana okathuili yaorāda chili tara̱ chaimi, chili nana ngalei tumngasaka. Varewui 
kong tara̱ pemtinghai; nana athumwui athāyur ngarānmi, chithāda nana ngarān 
kahaina. 

10Chāngkahaiya luili nana mavātla tara̱ chaimi, kajujui chi khayammihaida, 
zingrotna ngalei chorngasaka, kala somilaga reisang ngasaka. 

11Nawui makhavāt zingkum peida sāmi, nawui siguigari shongfa kachida thao 
ngayiya. 

12Lamhāngwui seizātpam wonnui timda pemtaiya, kaphungbingna 
mathānthuphai, 

13seihomphung yaoshangna pemtinghai, luiwuk hupta māthei hammithai, 
khamathānwui vang athumna laa sāngarumda vaoshoka. 



1044 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Laa 66 

Masot kala Ningkashi Laa 

1Okathui hupta Vareli khamathānkhon vaolu; 

2amingwui tekhamatei laa sālu, ali tekhamatei masot milu! 

3Vareli hānglu, “Nawui otsak kayākha ngacheekhala! Nawui pangshap 
hakmahālakhaoda nawui yangkashebing namangāli khangacheena 
ngayumhaowa. 

4Okathui huptana nali khoruma, athumna nali masotlaa sai, namingli sochikatta 
laa sai.” 

5Rāyanglu, Varena khi sahairakhala: miwui alungli ana sākahai otsak 
ngacheekapaiana. 

6  Ana shamadrula katheng ngalei onngasaka, mina kong chili phei eina 
makānkai, chili ithumna ali ringphai, 

7awui pangshap eina mashimānda munga, awui mik miyurbingwuitungli 
yangmi— ngakaikashibing athum khalattana makhāngchikataranu. 

8Ithumwui Vareli solu, O mibing; ali kasokhon shāranu, 

9kharingabingwui alungli ithumli haikhame, ithumwui phei manganaithui 
ngasakmana. 

10Kaja, O Vare, nana ithumli tamyanghaira; lupāsāli ruikhayang thāda nana 
ithumli tamyanghaira. 

11Nana ithumli khalenli manngasaka; kala ithumwui kashānli kharita otphun 
chiphuna; 

12ithumwui kui nana mili naiza̱ ngasaka; meilunglila tara̱lunglila ithum zata; kha 
nana ithumli khamashāpamli thānshokmi. 

13Nawui shimli ina rikkatā kachigat eina ngasoda zangra; iwui khangashit ina 
nali mira, 

14ina khananglakha imorchaina matuitā kahai kala ikhamorna ngashit kahai chi. 

15Asa kakā rikkatā kachigat nali chigatra, yaovā pha̱kaphayāwui meikhut eina 
ngasoda; ina mukkā kala mevāwui kachigat sāra. 

16Ralu, kala nganālu, Vareli khangacheebing, chieina iwui vang ana khi 
sāmihaira̱ khala kaji ina hāngchitheira. 

17Ina ali panglāk eina vaowa, kala imale eina ali masot chikata. 

18Iningli makaphā makhayā kasā ning zangsi kaja PROHOna mashāmisamara. 

19Kha kachāngkhat Varena shāmihaira; iwui seihā kasākhon ana shāmihaira. 

20Vareli sochikatranu, khikhalajila ana iwui seihā makhalanmimana; lah awui 
makhangachei leikashila iwui eina makhuithuimihaimana. 

Laa 67 

Ningkashi Khami Laa 

1Varena ithumli lumashanmiranu, kala somiranu, kala awui mai ithumwuitungli 
hormiranu, 

2chithāda nawui apong okathuili theikhuipaira, nawui huikhami pangshap 
miyur saikorawui alungli theikhuipaira. 

3O Varivara, mibingna nali masot miranu, mi saikorana nali masot miranu! 

4Miyurbingna mathānranu kala ringkaphāwui vang laa sāranu, kaja nana 
miyurbingli ngaraichāda bichar sāmi, kala miyurbingli okathui hili thānmi. 

5O Vare, yurbingna nali masochikatranu; yur saikora nali masochikatranu! 

6Ngaleina theishirai shokngasaka; Vare, ithumwui Varena ithumli somihaira. 

7Varena ithumli latluida somiranu; okathui hupta ali ngacheeranu. 

Laa 68 

Yurna Khayui Laa 

1Varena ngakarhuiranu, awui yangkashebing chaiyānghaoranu; ali 
yangkakharingbing awui mangāli yāmhaoranu. 

2Meikhut phanthui kahai thāda athumli kashamhaoranu; meili khuira̱ khameng 
thāda, Varewui mangāli makaphā makhayā chi shimānhaoranu! 

3Kha khangaronga mi mathānranu, athumna Varewui mangāli maiyāranu; 
athum mathānda ringpharanu! 

4Vareli laa sālu, amingli sochikatta laa sālu, muiyātungli katonga chili laa vaolu; 
awui ming PROHOna, awui mangāli mathānlu! 

5Avāva̱ makhaleibingwui avāva̱, ra̱meinaobingli yangkhame sāda, Varena awui 
katharapamli lei. 

6Ngachakyāng kahaiali pamkhavai Varena shim mi, narkahaibingli ana 
mataikasang pamli thānshokmi, kha ngakaikashena tākok kahai ngaleili pama. 

7O Vare, nana nawui mibingwui mangāli kazat tharan, nana lamhāngli kazat 
tharan, 

8  okathui nganuka, kazingramna zingrot rotai, Vare mangāli; Sinai kānda 
nganuka, Vare Israelwui Varewui miktāli. 

9O Vare, nana apam hupta makhavāta kazing rotā ngasaka; nawui shimluina 
kakhanangwui eina nana hanmilui. 

10Nawui yao ashangva̱na sompam khavai samphanga, O Vare, nawui kaphā 
kasāwui alungli khavātabingli mizāi. 

11 PROHOna kakaso miya; paokaphā phungkhami ashangva̱ chi hakmahālaka: 

12“Raimibingwui awungabing, athum yāma, athumna yāma!” Sha̱naobingna 
ngaponkakhui shimli ngayara, 

13athumna yaoshangli ngasopamlala— lupāsā eina romphin kahai nasha̱wui 
angachāng, pheimareng khamateka sinā eina kasā chi. 

14Pangshapana awungabingli kashamyāng kahai tharan Zalmonli horām thaka. 

15O hakkhamahā phungrei, Bashanwui phungrei; O kaphungton kachunga 
phungrei, Bashanwui phungrei! 

16Khisāthuda yuishāt eina yangkhala, O kaphungton kachunga phungrei, Varena 
ningkachāng awui pamkhangai kaphung chili, mha, PROHOna mashimānda 
somkhavai chili? 

17Pangshapa siguigarili ngasoda, thingtharā khanishida thingthingwuitungli 
thingthing, PROHOna Sinaiwui eina katharapamli rai. 

18  Narkahaibingli thānda nana kaphung kajuili kai; mibing kala 
ngakaikashebingwui einala kachigat khuiya; kaja apam chi PROHOna sompam 
khavaina. 

19Thangkachida ithumli khāngkhui khame PROHO chili soranu, Vare ithumwui 
huikhamena. 

20Ithumwui Vare hiya huikhame Varena; kala kathiwui eina ngatangkashok chi 
VARE, Prohowuili lei. 

21Kha awui yangkashebingwui kui, khayon apongli kazata ahākazara awui 
wungkuihon chi Varena shaokhaira. 

22 PROHOna hānga, “Athumli Bashanwui eina ina khuiungra, ina kathuka 
shamadruwui eina khuishokra, 

23chieina nathum ashee eina phei pheora, kala nathumwui fawui malena 
yangkashebingwui eina yar samphangra.” 

24O Vare, nawui mi ngaher eina kazat thei, kathara shimlungli iwui Awunga, iwui 
Varewui mi longzanga. 



1047 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

25Laa kasābingna mangāli, laawui akap-akai kasingbingna naowa, angachaili 
ngalānaobingna timbrel shaozata: 

26“Hakkhamahā yarui kazipli PROHO Vareli soranu, O Israelwui ura̱ nathum.” 

27Athumwui ngachaili teomeikap kaje Benjaminna thāna, chili Judahwui 
wungnaobing, Zebulunwui wungnaobing, Naphtaliwui wungnaobing zanga. 

28O Vare, nawui pangshap kazipkhuilu, nawui yang chitheilu, O Vare, ithumwui 
vang sākhame. 

29Nawui Khorumshim Jerusalemli leihaoda awungabingna nali lemmet 
phungrāmi. 

30Kaharlu Egypt, khararli khalei ramsāli, yurbingli kaharlu, seinaobingli 
khangayur seishang chili. Shai khangamarbing chili phei eina naikazamlu; raili 
khamathānabing chili kashamyānghaolu. 

31Egyptna pithrai rāchigatranu, Ethiopiana Vareli pāng khāngkhavai thākta 
rāranu. 

32O okathuiwui wungrambing, Vareli masotlaa sālu; PROHOli masot chikatlu, 

33kazingram, achālakhawui kazingramli tongkazatali, yanglu, awui 
pangshapakhon, awui khon vaotāda lei. 

34Israelwuitungli ngam khalei Vare chiwui pangshap chitheilu, awui pangshap 
kazingli lei. 

35Awui kathara shimlui Vare hi khangachee khangachāna, Israelwui Vare, ana 
yāng pangshap awui mibingli mi. Varivarali soranu! 

Laa 69 

Ngachonmi khavai Khangakao 

1Ili huimilu, O Varivara! Kaja tara̱na akahung kāshunghaira. 

2I pheinganin makhalei rāhukli tāzanga; I kathuka tara̱li zanghaoda, tara̱ 
khangaphaona ili kheirora. 

3I chapsānhaira, iwui kharokla thenghaira; Vareli khangaraiwui vang imikla 
tangmanghaira. 

4  Maram maleila ili yangkashebing ikuisamli chungmei; kapikta ili 
khangashaobing, ili shimān ngasakki kaji athum panglaka. Ina maleekakhui ara 
ina runphalungrala? 

5O Varivara, iwui mangkhama̱ nana thei, Ina salāng kahai nawui eina thumkahai 
maleimana. 

6Nali kachihānabingli iwui mangā eina makhayak ngasakalu, O saikorawui 
Proho VARE; nali kaphābingli iwui mangā eina mamaishi ngasakalu, O Israelwui 
Vare. 

7Kaja ina misui kaphung hi nawui vangna, chiwui vang eina khayā khamalāna 
mai pemhaira. 

8Ichinā ngarāli kha̱mi thāhaira, pharākhangarum ishava̱wui ichina ngarāli 
zakmai makathei thāhaowa. 

9  Kaja nawui shimwui vang ningkasangna mei thāda chuihaira, kala nali 
kazeibingwui kazei chi iwuitungli tāhaira. 

10Khumda imanglā hamsang khangasak tharan, chi iwui khayon phākhavai 
ngasāhaowa. 

11Ina ngavai khavai porākachon kasā tharan, athumwui vang I chansā khavai 
ngasāhaowa. 

12I hi ngaveili kapambing ngazeknganao khavai sāthuihaowa; kala 
khamaripabingna ili laa phoksanga. 

13Kha O PROHO, iwui vanga, iwui seihā kasā nalina. Nana mayākapai atamli, 
khavāt makhalei makhangachei leikashi eina ngahānkāmilu. Nawui 
makhangachei ngachonkhami eina 

14rāhukli tākazangwui eina ili kanmilu; yangkashebingwui eina kala kathuka 
tara̱wui eina ili kanmilu. 

15Ra̱phongna ili mangaphaoror ngasakalu, lah kathukanala mamayuisang 
ngasakalu, lah chomnala iwuitungli khamor mashungkhamhairanu. 

16Ngahankāmilu, O PROHO, kaja nawui makhangachei leikashi chi phālaka; 
nawui makhavāta lukhamashan athishurda, ili ngareira milu. 

17Naraowui eina mai mangareithuimi haialu; kaja I chotchāngdalei, ili thākta 
ngahānkāmilu. 

18Ili rānganaimilu, ili kahuimilu, ili yangkashebingwui eina ningkhān 
ngasakmilu! 

19Iwui khayonkhamāng, iwui khayākhamala kala iwui maikashila nana thei; 
iwui yangkashebing nana theisera. 

20Zeikakharuina ining ngayānghaira, chiwui vang eina I chihān khavai 
maleithura. Ili lumashanmi khavai vang phai, kha akhanida maleimana; kala 
ninglum khavai phai, kha ili akhala masamphangmana. 

21  Zātwui vang athumna ili kathiri mi, kala iwui ra̱chanwui vang mangkhavai 
kathurra̱ mimanga. 

22  Athumwui zākhavai tablena khalatta khalen ngasāranu; pha̱kaphayā 
zātkhānala khalen ngasāranu. 

23Athumwui mik tangmangmihaida matheiranu, athum kashān 
nganukkapopchingranu. 

24Nawui malungkhavāt athumwuitungli heirorlu, nawui malungkathuina 
athumli ngaphankhuiranu. 

25  Athumwui rāmrah ngachakyānghaoranu, athumwui kachonshimli mi 
khipākha mapamranu. 

26Kaja nana tandi mikahaiya chili athumna rekhareka; kala nana khamā za̱mi 
kahaia chili athumna mataida khanang ngasaka. 

27Athumli tandiwuitungli tandi ngarormilu; nawui eina athum chihokhami 
masamphangranu. 

28  Athumli kharinga lairikwui eina ming sāshimithaoranu; athum 
khamashungabingwui alungli aming machanaranu. 

29Kha iva saza̱haida ngasheida lei; O Vare, nawui huikhami china ili kajuitungli 
haimiranu! 

30Varewui mingli laa eina na masotmira; ningkashi eina ali ina reingasakra. 

31Hina mukkāli lāngda PROHOli ningyāng ungngasakra; angachee kala asho kakā 
chilila lāngmeida. 

32Rekkakharek samkaphanga china theida mathānranu; Vareli kaphā nathum, 
nathumwui wuklung china ning mathukranu. 

33Kaja khavātali PROHOna shāmi, kala narhaida khalei akhalattawui mili 
machinmahaimana. 

34Kazing eina ngaleina ali soranu, ngayi kala chiwui alungli ringda khalei 
saikorala. 

35Kaja Varena Zionli huimira, kala Judahwui keinung sakāluishitra; kala awui 
raobingna chili pānda chi khuira; 

36awui raobingwui naomayarana shimlui khuira, kala amingli leikashebingna 
chili pānra. 

Laa 70 

Ngachonmi khavai Seihā 

1O Varivara, ili kanmilu! PROHO, ili arui ngachonmilu! 

2Ili sāthat khavai phākazatbingli pa̱ngapāda khayak ngasaklu! Iwui 
kalākashiwui vang khamathānabing chi latung ngasakta maishiranu. 

3Ili, mana̱kashebing chi athumwui maikashiwui vang khanangranu. 

4Nali kharā hupva̱li mathānda ringphāranu. Nawui huikhamili ningkashi 
saikorana “Vare kayākha reimataikhala” da hāngchingranu. 

5Iva ngazana kala khavātana; ili thākta ngachonmilu, O Varivara. Na iwui 
huikhamena, O PROHO ili ngachonmi khavai thākta rāmilu! 

Laa 71 

Mirar Akhawui Seihā 

1O PROHO, ina nali ngayinkhui; ili mai mashi ngasaklakalu! 

2Nawui khamashung khangarong chili ili huimida kanmilu; ili nāshungmilu, kala 
kahuimilu! 

3Na iwui ngayin khavai lunghār, kapanga raipanna, ili huimi khavai kasāmilu, 
kaja na iwui lunghār kala iwui raipanna. 

4O iwui Vare, makaphāwui sākashi pāng, mashun makhalei kala sākashewui 
pāng yonkakhuiwui eina ili kakanmilu. 

5Kaja, O PROHO, na iwui chihān khavaina, O PROHO, I nganuilakha eina thuida na 
ina shitkasangana. 

6Kapharā eina thuida ina nali shaipama; ishāva̱wui naopam eina ili khuikhami 
chi nana. Ina masot mishon kaji chi nawui ponglina. 

7I athum kachungkhawui mangāli sākachithei kathā thāhaowa, kha na iwui 
kapanga ngayin khavaina. 

8Langpongda ikhamor nawui tekhamatei kala masotna pemtinghai. 

9Ili asārlam machihomihaialu; iyang kānkahai tharan mahormihaialu. 

10Kaja imanglā khuikida khangarānbingna ngasan ngarokta hānga, 

11“Varena ali horhaira; kharomda ali tukkhuilu, kaja ali kankhame 
maleiluimana” ji. 

12O Varivara, iwui eina matāthuimialu; O iwui Vare, ili thākta khangachonmilu! 

13Ili kaphenabingli maikashi mida shimānhaoranu; ili saza̱ khavai 
phākazatbingli yangkakharing kala maikashina romhaoranu. 

14Kha ina katang mavaila chihānchingra, kala nali chungmeikhangai 
chungmeida sochikatra. 

15Ikhamorna nawui khamashung otsak, nawui huikhamiwui otsak langpongda 
hāngra, kaja athumwui mashingna iwui aworli mataimeihaowa. 

16Proho VAREwui pangshap otsak eina ngasoda ina rāra, ina nawui khamashung 
khangarongmāng chili sochikatra, 

17O Varivara, nganuilakhawui eina thuida nana ili tamchitheimihaira, kala ina 
arui eina tangda nawui matakhak kahai otsak vaochingda lei. 

18Chieina sarhaida kasārsam kashok atamlila, O Varivara, ili horkahai 
masāmialu, rāki kaji thot saikorali nawui pangshap ina mahāngseranglakha eina 
tangda. 

19O Varivara, nawui pangshap kala khamashung khangarong kazingram 
kāshunga. Hakkhamahā ot sāmi kahaia, O Varivara, na kathā khipā lei? 

20Ili nana kakhanang chungmeikharda theingasaka, kala mathuk ngasakluira; 
okathuiwui kathukawui eina nana ili khangshokluira. 

21Iwui khayākakā nana mataisangmira kala ili ning lum ngasakluira. 

22O iwui Vare, nawui ningkatongwui vang, ina tingteilā einala nali masotlaa 
chikatra; ina nali mazui einala masotlaa sāra, O Israelwui Kathara! 

23Ina nali masotlaa kasā tharan, imorchaina khamathānwui vang ngatangkhuimi 
kahai imanglānala vaora. 

24Langpongda imalena nawui khamashung ngachonkhami tui hāngra, kaja ili 
sāza̱ khavai kasā athumli nana maishi ngasakhaira. 

Laa 72 

Awunga wui vang Seihā 

1O Varivara, nawui mashun awungali milu, kala nawui khangarong chi wungnao 
mayarali milu! 

2Khamashung eina nawui mibingli, mashun eina nawui kachāmabingli bichar 
samiranu. 

3Phungreibingna mibingwui vang mataikasang phungrāmiranu, kaphungbingna 
khamashung phungrāmiranu. 

4Kachāmabingwui vang ana nganingmiranu, khavātabingli kanshokmiranu, kala 
rekakharekabingli sākachupranu. 

5Zimik kachāng leilakha eina tangda, thot saikorali vāpeida ali okpeiranu. 

6Katatmicham kaje khawotungli kazing rokatā thāda, zingrotna okathuili tara̱ 
chaikharor thāda, ala chikathā ngasāranu. 

7Awui atamli khangarongna shokpemranu, kala kachāng makhalei eina tangda 
chingri kahai leichingranu. 

8  Yirei akhawui eina khangatei akha vāshungda, Kong chiwui eina thuilaga 
okathui akatang eina tangda ana mungranu. 

9Awui yangkashebingna ali khorumranu, kala athumna chifa malekranu. 

10Tarshish kala shamadru ngaleiwui awungabing ali shai miranu. Sheba eina 
Sebawui awungabingna lemmet khuirāranu. 

11Awungabing saikora ali khorumranu, miyur saikorana ali otram ngatha̱ranu. 

12Kaja khavātana khangakao tharan ana ali kanshokmi, khangachon makhalei 
kachāmabinglila kanshokmi. 

13Khangazana, khavātabingli ana lumashana, kala khavātabingwui manglā 
huimi. 

14Rekkakharek kala khangashaobingwui eina athumwui manglā ana ngatangmi; 
awui miktāli athumwui ashee aman saklaka. 

15Ali okpeimeiranu, Shebawui sinā ali miranu! Awui vang seihā sachingranu, 
kala awui vang sokhami langpongda pomirānu! 

16Ngalei chili makhavāta mā samphangranu, kaphungtonbing theishiraina 
pemranu; chiwui athei Lebanonwui tharanu; Luiwui khawo thāda keinungwui 
eina mibingla mayāsangranu. 

17Aming leichingranu, zimik leilakha eina tangda awui ming zatchingranu! Awui 
ming eina mibing athum khalatta soranu, yur saikorana ali somi kahaia horanu. 

18Israelwui Vare PROHOli soranu, amāngna matakhak kahai ot sai. 

19Awui tekmateilak kahai mingli sochingranu, awui tekhamatei okathui hupta 
pemranu, Amen, Amen! 

20Jessewui naomayara Davidwui seihā kasā kuphaira. 

Laa 73 

LAIRIK - III 
(Laa 73—89) 

Varewui Mashun-Makhui 

1Kachangkhat eina ningkhangatar kala ningkathar athumli Vare phālaka. 

2Kha iva phei ngaphoknaikhaya, iwui pheikār nganaithuinaikhaya. 

3Kaja makaphābingwui mataikasang chi theilaga, ina athumwui langkaso chili 
mikpaishiya, 

4kaja athum kakhanang kachot maleimana; athumwui phasā tāngpat 
nganaiyokhai. 

5Kateiwui thāda athum kakhanang mavaimana; mi katei thāda athum 
kakhanang kakazā maleimana. 

6Chiwui vang eina lāngkasona athumwui chā sai khangashaona kachon thāda 
fakhama. 

7Thaonāhaida athumwui mikla mazoshoka, athumwui ning mangkhama̱na 
puitinghai. 

8Athumna mana̱shiya kala sāshida matuiya, lāngsosor eina rekakharek tui 
hāngmachitzata. 

9Athumna kazingramli makhamayā matuiya, okathui vāpeida male sosor 
hāngzata. 

10Chiwui vang mibingna ngareiungda athumli sochikata; kala athumwui khayon 
matheimana. 

11Kala athumna “Varena kathāda theira, Juikhamataiya chili theikashap leila?” 
da hānga. 

12Yanglu, hi makhayābingna; atam kachida leiyāsorhai, athum shāngsanga. 

13Ining tharzā kahai, ipāng khalāng ot makasā saikora aremana. 

14Kaja langpongda ining chotchānga, ngathor kachida ili hāngmachina. 

15“Chithāda Ina matuira” da ina hānghaisaakha nawui naomayarawui thotli ina 
kahatna. 

16Kha ina hi kathāda theikhuirakhala da kaphaning tharan hi khananglāk kahai 
otna, 

17Varewui kathara shimli mazangranglakha eina tangda athumwui akatanga 
matheimara. 

18Kachangkhat eina nana athumli khanganai pamli haimi, athumli konglui 
ngasakta shimān ngasaka. 

19Hunkhawui alungli khangachee khangachā eina, athumli kathāda shimān 
ngasakchaohaokhala! 

20Athum chiya khamathuk tharan mangshong thai, khamathuk tharan 
athumwui amāhā chili nana ningkachai. 

21Iningli khajir kahai tharan, iningli kashātna kharung thākahai tharan, 

22I mangma̱tot eina matheithangkhamei, nawui mangāli I sāyur thāhaowa. 

23Chithālala ina nali shurzatchingda lei, iwui yāpang nana singmi. 

24Nana hāngkachithei eina ngasoda ili thānmi, kala naoda nana tekhamatei eina 
ili samphangra. 

25Na maningla kazingramli iwui vang khipā leikhala? Okathuili na maningla ina 
kakahao khangatei maleimana. 

26Iphasā eina imanglā ngazanlapai, kha Vare iningwui yāng kala katang 
makhavai iwui yarna. 

27Kaja yanglu, nawui eina tāda khaleibing shimānserra; nali kachipatbingli nana 
tangngasakhaora. 

28Kha iwui vanga Vareli khanganai phāshuna, Proho VAREli iwui ngayin khavai 
sāhaira, chiya ina nawui otsak saikorawui pongli hāngra. 

Laa 74 

Yurli Kankhui khavai Seihā 

1O Varivara, ithumli khisāda nana chihochaohaokhala? Nawui seihomphungwui 
yaobingli khisāda malung khākhala? 

2Achālakhawui eina nana nganaokhui kahai nawui miyurbingli phaningungmilu, 
nawui shimluikat sāda ngatangkhui kahaibingli phaningungmilu! Nana sompam 
khavai Zion Kaphungli phaningungmilu. 

3Ngayānglaga leiching kaje keinungli yaorāmilu; katharashimli khalei kachiva̱ 
yangkashena sākazammiserhaira! 

4Nawui yangkashebingna nawui katharapamli khangangpama; athumna athum 
khalattawui machut khavai philān khāngkai. 

5Atowui zangkhavaili thing sakakā pheinai chi athumna ngahā eina 
mara̱tekhaira. 

6Kala thing eina yekkakhui saikora athumna yāmkarnao kala ngahānao eina 
ngaphitkhaitāmiserhaira. 

7Nawui kathara shim athumna mei sa̱tai, naming sompam khavai 
sāmakhaomida. 

8“Athumli ithumna yuikhuichaora” da athum khalatta hāngngaroka; athumna 
ngalei chili khalei Vareli khorum khavaipam saikora sa̱tāserhaowa. 

9Ithumwui machut khavai ithumna matheimana, marān maleiluimana, atam 
karankharakhala da kathei ithumwui alungli akhala maleithura. 

10O Vare, yangkashebingna karankha mana̱shira? yangkashena namingli 
mashātchingrala? 

11Khisāda napāng kasaikha haihaokhala? khisāthuda nawui yāpang namathik 
tungli haipamkhala? 

12Chithālala Vare, iwui Awunga, achālakhawui eina okathuili huikhamiwui ot 
kasāna. 

13  Nawui pangshap eina shamadru ngakaimi, tara̱tungli dragonbingwui kui 
napāng eina shaokhai. 

14  Leviathanwui kui nana katitkhai, kala lamhāngwui sāwui vang kashakazā 
sāda chishai. 

15Ura̱la, kongrāla nana urngasaka; longshon longthai kaji kongrā thengngasaka. 

16Ngashun nawuina, ngayāla nawuina; zimikla, kahora saikorala nana sākhui. 

17Okathui kuimareida angarit nana sāmihaira; zur-kān nana sāmihaira. 

18O PROHO, hi phaningungmilu, yangkashena kathāda mana̱shili, mashitkasanga 
mina namingli mashāta. 

19Nawui nāsha̱wui manglā ramsābingli mamihaialu, nawui khangazanawui 
mirin mamalaimichaohaialu. 

20Nawui tuingashit phaningungmilu; kaja ram hiwui tangkhamangpam kachiva̱ 
khangashao miyurna pemtinghaira. 

21Khangazanali mai mashi ngasakalu; kachāma kala khavātabing namingli 
masot chigatranu. 

22O Varivara, thuilu, nawui angalang phayatmilu; phaningungmilu, 
mashitkasangana langpongda nali kathāda mana̱shilikhala? 

23Yangkashebingwui maikhareo chi, kala nawui yuikashe bingwui khonzarshon 
kaji chi mamalaimihaialu. 

Laa 75 

Vare Bicharwo 

1O Vare, ithumna nali ningkashi mili, ithumna nali ningkashi mili; namingli 
ithumna ngakaowa kala nawui matakhak kahai otsak shānkhuiluishita. 

2Ina kapangsang kahai atam chili mashun eina ina bichar sāra. 

3Okathuila, chili khalaleila khanganuk tharan, pākra̱ mangatha̱ khangasak chi 
ina. 

4Langkasobingli ina hānga, “Malangsolu” kala makhayābingli hānga, “Nawui 
talla̱ makhāngkālu; 

5nawui talla̱ kajuili makhāngkālu, lah kahungla kharekta mamatuilu.” 

6Kaja zingtun einala, zingsho einala, lamhāng einala masot kharā maningmana; 

7kha Vare china bichar sāda akhali nemngasaka, akhali juingasaka. 

8Kaja PROHOwui pāngli mathāda manāt kahai amalao kakā zam tengkot akha lei; 
ana chiwui eina heikatā tharan, okathuili khalei makhayābing saikorana akhan 
eina tangda mangra. 

9Kha Ina mathānchingra, ina Jacobwui Vareli masotlaa sāra. 

10Makhayābingwui pangshap ana katathaora, kha khangarongabingwui 
pangshap khāngchikatra. 

Laa 76 

Khayuia Vare 

1Judahwui eina Vareli theisera; Israelli aming haklaka. 

2Awui ngasām khavai Salemli sakā kahaina, awui pamkhavai Zionlina. 

3Chili hingpik kahai malāthing, chāngvei, raighai, kala raiwui khutlai ana sāteka. 

4Na tekmateilaka, makashimān phungreibingli nana khayā kāmei. 

5Kapingabingwui khalei ngaponkhuida athum mik pivāhaowa, raimibing 
saikora pāng makhāngthukthuwa. 

6O Jacobwui Vare, nana kakharar eina mila, siguila nganingung eina 
pisanghaowa. 

7Kha nava sāshikachangkhata! nawui malung thuikahai tharan, namangāli 
khipāna nganinglengra? 

8Kazingramwui eina bichar tuitak nana hāngmi; okathuina ngacheeda va̱rihai, 

9okathuiwui rekharek kahai saikorali huikhami bichar tuitak khuikhavai Varena 
ngakarkathui tharan. 

10Kachangkhatta, mibingwui malung kakangna nali sochikatra; malung 
kakangwui taikashokbing nali shaksāmira. 

11Nawui PROHO Vareli khangashit khuida chi sālu; ngachee khangayia a chili 
kuimareida khalei saikorana ali lemmet khuirāmiserlu, 

12Wungnaobingwui manglā katat mikahaia, okathuiwui awungabingli ngachee 
khangasaka chili. 

Laa 77 

Kakhanang Atamli Ningkhalum 

1Ina Vareli panglāk eina ngakaowa, ana ili shāmi khavai Vareli pangda 
ngakaowa. 

2Iwui kakhanang atamli ina PROHOli phai; kachot maleila ngayā ipāng katingthai; 
imanglāli ningnganung khavai hānglala mamayāmana. 

3Ina Vareli phaninga, kala ina ngahuiya; Ina machuka, kala imanglā vānhaowa. 

4Imik mamikpi khavai nana rakngasaka; I khanangnāhaida tuila 
mamatuithukmana. 

5Ina achālakhawui atam chi phaningkachunga, Ina kasāngkha thuikahai 
kumbing chi phaningunga. 

6Ngayā iningkhalat eina chan ngazeka; Ina machuka kala imanglā kapeoyanga: 

7“PROHOna mamayāchingmarala, kala mangahānngailui arala? 

8Awui makhangachei leikashi ngasāmchang kahaila? Awui tuingashitbing 
tangchang tangkahaila? 

9Varena lukhamashan malaihaola? Malung vavāt eina awui lukhamashan 
shungkham kahaila?” 

10Chieina ina hānga, “Juikhamataiawui yāpang ngachei kahai hi iwui vanga 
kakhanangna.” 

11Ina PROHOwui kasāsā ningli phaningkhuira; mha, acha nawui matakhak 
kahaibing chi ina phaningungra. 

12Ina nawui ot kasā saikora; kala nawui hakkhamahā otsak phaningra. 

13O Varivara, nawui apong katharana. Ithumwui Vare thāda reikhamatai vare 
khipā lei? 

14Matakkhak kahai ot kasā yurbingwui alungli nawui pangshap hakmahā 
khangasaka Vare chi nana. 

15Napāng eina nawui mi, Jacob eina Josephwui naomayarabingli ngatangmi. 

16O Varivara, tara̱na nali kathei tharan, tara̱na nali kathei tharan, athum 
ngacheehaowa, mha, kathuka china kathira. 

17Muiyābingna zingrot heitai, kazingna ngashuma; nawui malā apam kachida 
thaivai. 

18Nawui kazing khangashumwui langpar surwui alungli lei; nawui rikhānna 
apuk-apagali horvada okathui kathirda nganuka. 

19Nawui shongfa shamadru kānvai, nawui apong tara̱tungli kānvai; chithālala 
nawui pheichon matheimana. 

20Nawui mili yao ashangva̱ thāda thānzat, Moses eina Aaronwui pāng eina. 

Laa 78 

Vare eina Awui Mibing 

1O iwui mibing, iwui tamkachithei nganākhuilu, ikhamorwui tuili nathumwui 
khanā nāshunglu. 

2  Ikhamor eina chānjam tui matuira; Ina achālakhawui thumkahai tui chi 
matuira; 

3Ithumna shākahai kala theikahai, ithumwui avāva̱ ngarāna hānghaikasā chi. 

4Athumwui naongarāwui eina chi ithumna mathumhaimara, kha shokrārāda 
khalei thotli hāngchitheira, PROHOwui tekhamatei otsak kala awui pangshap, 
kala ana sākahai matakhak kahai saikora chi. 

5Ana Jacobli khangashit sāda Israelli awui ain mi; chi athumwui naongarāli 
tamchithei khavai ishāvā ngarāli kasoi. 

6Chithāda chi shokrāda khalei thotna theikhavai, mapharārang kaja naongarāna 
thuishālaga anao ngarāli hāngmaronda, 

7chiwui vang athumna Vareli kachihān leikhavai, kala Varewui otsakbing 
khamalai masāla, awui ningkhami mayon khavaina; 

8kala athumna avāva̱ ngarāwui thāda, ning khamakanga kala ngakaikashi 
mithot, wuklung makhangatara mithot, Vareli maningkatonga mashitkasanga 
thāda masā khavaina. 

9Ephraimnaobingna malā shaksālaga, rai sāthanghon yāmhaowa, 

10Varewui tuingashit athumna mamayonmana, awui ain athishurda mazatmana. 

11Ana khi sāmihailikhala kaji malaihaowa, kala ana athumli tekhamatei 
sāchithei kahaila. 

12  Egypt ngaleiwui Zoan tampākli leilakha, avāva̱ ngarāwui miktāli matakhak 
kahaibing sāchithei. 

13  Ana shamadru ngakaimihaida tara̱ ui-ya kazip ngasaklaga alungli kankā 
ngasaka. 

14  Ngashun ana muiyā eina, kala ngayā pongda meiwon kahor eina athumli 
thānmi. 

15  Lamhāngli lunghārbing shomida athumli chirchomlak eina shamadruwui 
tara̱ thāda shimāna. 

16Ana lunghārwui eina kongrānaobing shokngasakta tara̱ kong thāda longtā 
ngasaka. 

17Chithālala athumna ali mataimeida morei sai, lamhāngli leilakha 
Juimataimeikap kajeli ngakaishi. 

18  Athumna ningkachāng kashakazā polaga, athumwui ningli Vareli tamyanga. 

19Athumna Vareli mamayāmada hānga, “Lamhāngli Varena zāt 
rungmihaishaprala? 

20Ana lunghārli ngaphitta chieina tara̱ wokshokta kongrābing phongshilonga. 
Zātla mishapta, awui mibingwui vang sāla ngaranmishaprala?” 

21Chiwui vang PROHOna chi kashā tharan, a malungkhavātna pemtinghaowa; 
Jacobwuitungli mei kāhaowa, Israelwuitungli awui malungkhavāt 
mataisanghaowa; 

22khikhalajila athumna Vareli shitkasang maleithuwa, kala awui huikhami 
pangshapli mashitsangthuwa. 

23Chithālala ana atungshong khalei kazingramli kasoi, kala kazingramwui 
khāmongbing shomi; 

24  kala ana zākhavai manna rotāmi, kala kazingramwui kashakazā mizai. 

25Mina kazingraobingwui kashakazā zai, ana kashakazā mavātlakla athumli 
chihotāmi. 

26Ana kazingramli zingshoshongwui masi phanngasaka, kala awui pangshap 
eina ana azingshongwui masi phanshok ngasaka; 

27chifa thāda ana athumwuitungli sā rotāmi, shamadruwui situi ngayāda 
angachāng kakā vānao rotāmi; 

28athumwui rāmrah alungli ana chihotāmi, athumna pamkhavai kuikhamareili. 

29Kala athumna zāda thotinghaowa, kaja athumna ningkachāng chi ana 
mihaowa. 

30Kha athumna ningkachāng chi mapenranglakha, zāt athumwui khamorli 
zāmahunglakha, 

31Varewui malungkhavāt athumli tahaowa, kala ana athumwui kapangabing 
chili shaothata, kala Israelwui khamataiabingli nemngasaka. 

32Chithālala athumna morei sāchinga, matakhak kahai theilala athumna 
mashitsangmana. 

33Chieina athumwui atam khaksuikha thāda ana shimān ngasaka, kala 
athumwui mirinla ngachee ngachālak eina okthui ngasaka. 

34Ana athumli shaokathat tharan, ali athumna phai; athumna ningngateida 
thuklak eina Vareli phai. 

35Vare athumwui lunghārna da athumna phaningunga, Juikhamatai Vare 
athumwui ngatangkhamena da. 

36Kha athumna khamor eina ali sotmasaowa; athumna ali athumwui male eina 
kapika. 

37  Ali athumna shitsangchao majithuwa; awui tuingashitli athum mashungda 
masārarthuwa. 

38Chithālala ava lumashanhaoda athumwui khayon pheomi, kala athumli 
masāshimānmana; kasangkharei malungkathui khāmhaiya, kala awui 
malungkhavāt saikora mamathuk ngasakmana. 

39Athum phasā khavaiana da ana phaningunga; masi phanthuihaida 
malatkhaunga kathāna. 

40Lamhāngli kayākhashida athumna ali ngakaishikhala, kala siwukli ali ning 
saza̱ ngasakkhala! 

41Latlui latluida athumna ali tamyanga, kala Israelwui kathara chili malung 
thuingasaka. 

42Awui pangshap athumwui ningli maleimana, lah yangkashewui eina athumli 
ngatangkhami zimiksho chila athumwui ningli maleimana, 

43Egypt ngaleili ana awui khamachut sākachithei, kala Zoanli matakhak kahai ot 
kasā saikora. 

44  Ana athumwui kong ashee onngasakta, chiwui vang kongrāra̱ mamangpai 
khavai sai. 

45  Hachāng sursur jihoda athumli mahāngkharar chotchāng ngasaka, kala khaifa 
eina athumli shimānngasaka. 

46  Ana athumwui kashakazā kalomli chishai, kala athumwui shairanra̱ tākahai 
athei-arai khaoyurli shaingasaka. 

47  Ana athumwui drakhārong thei eina shimān ngasaka, kala athumwui 
sycamorebing pham eina tākthata. 

48Ana athumwui seishangli theih eina, kala athumwui yaoshangli langpār eina 
chithita. 

49Ana athumwuitungli malung sākashi, lungvat, malungkakang, kakhanang, 
shimān khangasakwui kazingraobing chishota. 

50Awui malungkhavātwui vang apong akha sākhui; athumli ana kathiwui eina 
mayāmshok ngasakmana, kha mimao eina thingasaka. 

51  Ana Egyptwui naochizai saikora shaothata, Hamwui kachonshimli athumwui 
yaronshapwui naopharat kharebing chi. 

52  Chiwui thili awui mibingli ana yaonaobing thāda thānshokta lamhāngli yao 
ashangva̱ thāda ngakuizata. 

53  Ana kalā mashi khavai pongli thānzata, chieina athum mangacheemana; kha 
shamadruna athumwui yangkashebingli ngaphum ngasaka. 

54  Kala ana awui kathara ngaleili athumli thānvai, kala awui yāpangna yuikakhui 
phungrei chili. 

55  Ana miyur khangateibingli athumwui mangāli kashamihai, ana athumwui 
shimlui ngayarmi, kala Israelwui shangbingli athumwui kachonshimli chipama. 

56  Kha athumna Juikhamataiali tamyanga kala ngakaishi, kala awui ningkhami 
mamayonthuwa, 

57kha avāva̱ ngarāwui thāda ngareithuihaida yansailak eina sai; malā hunkashi 
thāda shireiung shireivai. 

58Kha athumwui kajuipambing sakāda china ali malung thuingasaka; athumna 
athumwui sākakhui meoma̱bing eina ali yuikashi mathuk ngasaka. 

59Varena kashā tharan, a malungvātlakhaowa, kala ana Israelli 
khalanchaohaowa. 

60  Mibingli ngasoda leikasā Shilohwui, kachonshim pam chihohaowa, 

61  kala narhaikasābingli pangshap mihaowa, kala awui tekhamatei 
yangkashebingwui pāngli sangmihaowa. 

62Awui mibing raighaili misanghaowa, kala awui lungvāt awui 
shimluikatwuitungli tāngasaka. 

63Meina athumwui yaronnaobing chuitai, kala naongalāva̱ ngarāna shakkazā laa 
masāthuwa. 

64Athumwui pāngmonbing raighai eina pitai, kala athumwui ra̱meiva̱ ngarāna 
chapkhangachā maleimana. 

65Chieina kapiwui eina khamathuk thāda PROHO ngakarthui, yarkhoka 
mangthung kahai thāda vaowa. 

66Kala yangkashebingli yuichaohaida ana athumli katang maleila maishi 
ngasaka. 

67Ana Josephwui shimkhurli khalanhaowa, ana Ephraimwui shangli 
makapangkhuimana; 

68kha ana leikashe Judahwui shang, Zion Kaphungli kapangkhui. 

69Ana kazingram thāda awui kathara shim sākhui, ana katang mavaila sakā 
kahai okathui thāda. 

70  Ana awui rao Davidli kapangkhui; kala ali yaoshangwui eina khui; 

71anao khangathān yaova̱ homkasāwui eina ali hokhui, awui mi Jacobli, awui 
shimlui Israelli homkhavai. 

72Ningkhangatar eina ana athumli homa, kala themlāk eina ngakuizatmi. 

Laa 79 

Yurli Kankhui khavai Seihā 

1  O Varivara, mashitkasangbing nawui ngaleili rāzanghaira; athumna nawui 
kathara khorumshim sākhamānghaira, athumna Jerusalem sākathānhaira. 

2Athumna naraobingwui phasā khamasaili khayonga vānaobingli chishaihaira, 
nawui katharabingwui asā okathuiwui ramsābingli chishaihaira. 

3Athumwui ashee athumna tara̱ thāda Jerusalem kuimareida heishokhaira, kala 
athumli chizan khavai akhala maleisāmana. 

4Ithum khongnainaowui zeikhavai ngasāhaira, ithumli kuimareida khaleibingna 
zeikharuida mana̱shiya. 

5O PROHO, na karankha malungvātfarakhala? Nawui yuikashiwui lungvat mei 
thāda chuirala? 

6Nali makathei miyurbingwuitungli nawui malungkhavāt heirorlu, kala 
namingli makhangakao wungrambingli! 

7Kaja athumna Jacobli shaihaira, kala awui pamkhavaila sākathānmihaira. 

8Ishāvā ngarāwui khayonkhamāng chi ithumwuitungli maphaningshānmialu; 
nawui lukhamashan ithumli thākta tāshung ngasakmilu, kaja ithum kachihān 
shimānchaohaira. 

9Ithumli khangachon milu, O ithumwui huikhame Varivara, namingwui 
tekhamateiwui vang; ithumli kanmilu, kala ithumwui morei pheomilu, nawui 
mingwui vang. 

10“Athumwui Vare kali leikhala” da miyurbingna khisāda hangrakhala? 
Naraobingwui ashee tākhangasakwui vang athut kakhui chi miyurbingli 
theikhangasak chi ithumwui mikna theiranu. 

11Narkahaibingwui ringkhangā chi nawui mangāli rāshungranu; thihaokida 
khalei athumli nawui pangshap kharei eina phārimilu! 

12O PROHO, khongnainaobingna nali zeikakharui chi shini shida athut 
hāngsangmilu! 

13Chieina seihomphungli khalei nawui mibing ithumna nali mashimānda 
ningkashi mira; thot kachida ithumna nawui masot shānkhuira. 

Laa 80 

Israelli Khuisangluishit khavai Seihā 

1  O Israelli Homkhame, khanganāmilu, Josephli yao thāda homkhame! 
Cherubimtungli kapama na, horshoklu 

2Ephraim kala Benjamin kala Manassehwui mangāli! Nawui pangshap 
khuishoklu, kala ithumli rākanmilu! 

3O Varivara, ithumli kakhuisangmiluishitlu; ithumli huimi khavai namai 
kahormilu! 

4O PROHO ashangva̱wui Varivara, nawui mibingwui seihā kasāli karankha 
malungvātfarakhala? 

5Chāra̱wui khamui eina athumli nana phauihaira, Athumli chāra̱ mangkhavai 
pemtha̱da mihaira. 

6Ithumli nana khongnainaowui mana̱shi khavai sāmihaira, ithumwui 
yangkashebingna athum khalattawui alungli mana̱shipama. 

7O ashangva̱wui Varivara, ithumli khuisangmiluishitlu! ithumli huikhui khavai 
namai kahormilu. 

8Egyptwui eina nana drakhārong akha khuishokmi, kala miyurbingli 
kashamhaida nana chi lingsanga, 

9Nana chiwui vang ngalei sāmathai, china ngalei pemda angayung sa̱vai. 

10Phungreibing chiwui khaya̱na fakhama, kahaka cedarthingwui aphāngbing 
china; 

11aphāngbingna shamadru vāshunga, atonbingna Kongrei vāshunga. 

12Chithākha khisāthuda nana chiwui phākho sakhaimihao, apong chi 
rākakānbingna athei chi phākhui khavaila? 

13Ngahongli khalei sivāna sākazama, kala luili kazata saikorana chi phāshai. 

14O ashangva̱wui Varivara, khangareiungmilu! Kazingram eina yangtāmilu, kala 
theimilu; drakhārong hili khayangsangmilu; 

15nawui yāpang eina lingsang kahai arong hi. 

16Athumna chi mei eina thota, athumna chi yortekhaira; nana malungkhavāt 
eina yangda athum shimānranu. 

17Kha napāng nawui yāpangli khaleipā chili tāshungranu, nakhalattawui vang 
kapanga sākakhuipa chi. 

18Chithada sāda ithumna nawui eina mangareithuiluilakmara; ithumli mathi 
ngasakalu, chieina ithumna namingli ngakaora; 

19O ashangva̱wui Varivara, ithumli kakhuisangmiluishitlu! ithumli huikhui 
khavai namai kahormilu. 

Laa 81 

Phanitwui Laa 

1Ithumli ngākkhame Vareli khamathānwui vang vaolu, Jacobwui Vareli masotlaa 
sālu. 

2Laa sāda timbrel shaolu; leishiri lyre eina ngasoda tingteilā khonglu. 

3  Phanitwui vang talla̱ khonglu, kachāngna khawok kala khangani tharan. 

4Kaja hi Israelwui vang ainna, Jacobwui Varewui shiyana. 

5Ana Josephli hukhum sārum kahaina, ana Egypt ngalei makānkhavā tharan. Ina 
makathei akhon akha shai: 

6“Nayartuiwui kharitphun na ngavātāmihaira; sopkaiwui eina napāng 
masaimihaira. 

7  Kakhanang alungli nana ngakaowa, kala ina nali khāngkhuimi; khangathuma 
langpar katāk atamli ina nali ngahānkāmi; Meribahwui tara̱li ina nali tamyanga. 

8Ina nathumli hāngmachinlakha nganālu, O iwui mibing! O Israel, nathumna ili 
nganāsi kaje chāng! 

9  Nathumwui ngachaili makathei varebing maleisāmara; yur kateiwui vareli 
makhorummara. 

10I nathumwui Vare PROHOna, Egypt ngaleiwui eina thānshokkhame china. 
Nathum khamor mashāda makālu, chieina ina chipemmira. 

11“Kha iwui mibingna iwui khon manganāmana; Israelna ili akhala 
makhuisangmana. 

12Chiwui vang ina athumwui ngakaishitingting kahai ning eina vaingasaka, 
athum khalattawui hāngkachithei shurkhavai. 

13Iyavo, iwui mibingna iwui kahāng nganāsasi kaje, Israelna iwui apongli zatsāsi 
kaje! 

14Athumwui yangkashebingli ina ngalāngda hamsang ngasakra, kala ipāng 
athumwui yangkashebingwuitungli parra. 

15 PROHOli yangkakharingbing chi awui mangāli ngayuma; kala athum chithāda 
leichinghaora. 

16Ina nathumli mathāmeikap kaja zāt mizāra, kala lunghārwui khuira̱ eina 
nathumli ningyāng ungngasakra.” 

Laa 82 

Reikhamatai Khamunga Vare 

1Varena awui hanga̱pamli pamhaira; varebingwui alungli ana bichar sai: 

2“Nathumna karankha mamashungla bichar sara̱kala makaphābingli mijang 
sarakhala? 

3Khangazan kala avāva̱ makhaleibingli mashun milu; kakhananga kala 
khangazana athumwui mashun chi singmilu. 

4Khangazana eina khavātabingli makhayābingwui pāng eina kanmilu.” 

5“Athum awor kala theikakhuila maleimana, athum tangkhamangli kuiung-
kuivā sāzata; okathuiwui shimphunga saikora nganukhaira. 

6  Ina hānga, ‘Nathum varebingna,’ ‘Nathum saikora Juikhamataiwui 
naomayarasera;’ 

7chithālala nathum mikumo thāda thira, wungnao kathā thāda pitāserra.” 

8Thuilu, O Vare, okathuili bichar sāmilu, kaja yur saikora nawuisera. 

Laa 83 

Israelwui Yangkashebingli Yuikhavai Seihā 

1O Varivara, kasaikha mapammihaialu; chingri va̱ri eina mathāmihaialu, O Vare! 

2Kaja yanglu, nawui yangkashebing ngurngurhaira, nali yangkakharingbing 
athumwui kui khāngphokhaira. 

3Athumna nawui mibingli khangathum arek sai; nana ngākkhammi kahaibingli 
mamayāmada athum ngasanngaruma. 

4Athumna, “Rālu, yur akha khangasā hi shimit khavai sāsa; Israel kaho ming 
maphaningungluiranu” da hānga. 

5Mha, athum mijang khoma; nawuitungli mamayāla tuingashit sai— 

6Edom kala Ishmaelnaobing, Moab eina Hagrinaobing. 

7Gebal eina Ammon kala Amalek Philistia kala Tyreli khalei saikorala zanga; 

8Assyriala athumli zanghaira; athum chiya Lotwui naongarāwui ngachaili 
kapanga chi ashina. 

9  Nana Midianaoli kasā thāda, Kishon kongli Sisera eina Jabinli sākhami thāda 
sāmilu, 

10Endorli shaothatta ngaleipar sathui kahai thāda athumlila sāmihaolu. 

11  Athumwui khangamabingli Oreb eina Zeebwui thāngasaklu, kala athumwui 
wungnaobing saikora Zeban eina Zalmunna thāda, 

12“Varewui seihomphung ithumna khalattawui vang khuisa” da kahāngabingli 
sākhami thāda sāmilu. 

13O iwui Vare, athumli sur kakhaning chifa thāda, masiwui mangāli māhik thāda 
sāmilu. 

14Ngahong meina chuikatā thāda phungrei meiwonna kachui thāda, 

15nawui siphan zingrot eina kharomilu, kala nawui sur kakhaning eina athumli 
sāmachitmilu! 

16Athumwui mai kakhayakna chipemmilu, chithāda athumna, O PROHO, namingli 
phāranu. 

17Athumli khayak ngasakta ning chotchingranu, athum maishida shimānranu. 

18 PROHO kaho na okathui katongali Juikhamataiyana kaji chi athumli theiranu. 

Laa 84 

Varewui Shimwui vang Kahon 

1Nawui pamkhavai kayākha leishikhala, O saikorawui PROHO! 

2 PROHOwui shimwui vang; imanglāna malungchāngda vānhaira; imanglā eina 
iphasāna kharinga Vareli mathānda laa sai. 

3Konghinao eina tangdala athip samphanga, kala yāngyaola khalattawui athip 
lei, chili anaobing sha̱khui, nawui hanphutpamli, O saikorawui PROHO, iwui 
Awunga kala iwui Vare. 

4Nawui shimli pamda nawui masotlaa sāching kajebing sokhamina. 

5Nawuili yang khalei athum chi sokhamina, athumwui wuklungli 
Zionwui chanrei lei. 

6Athumna Bacawui tampākli zatvāmamānda athumna chi ura̱wok pam 
sāngasaka; zingrot rokharenala tara̱ puingasaka. 

7Athum pangshaptungli pangshap eina muivai; Zionli varebingwui Vareli theira. 

8O PROHO ashangva̱wui Vare, iwui seihā kashāmilu; khanganāmilu, O Jacobwui 
Vare! 

9O Varivara; yanglu, ithumwui chāngvei; nawui thao neomi kahaia awui mai 
khayangmilu! 

10Kaja khangatei apamli zimiksho thingkhale nawui shimli thangkha phamei. 
Makhayāwui shimli pamki kajile Varewui khāmong khamayona sāngaimei. 

11Kaja PROHO Vare hiya zimik kala changveina; ngahānkhangai eina khayākakā 
ana mi. Mashungrik eina kazatbingwui vang kapha otli ana makhāmhailakmana. 

12O saikorawui PROHO, nali shitkasanga mi chi sokhamina. 

Laa 85 

Yurrinwui vang Seihā 

1 PROHO nawui ngaleili nana ngahānngaiya, Jacobwui lan nana hanmiluishita. 

2Nawui mibingwui khayonkhamāng nana pheomi; nana athumwui morei 
saikora pheomi. 

3Nana nawui malungkhavāt saikora khuithuimihaowa; nawui malung kasāwui 
eina ngareithuimihai. 

4O ithumwui huikhame Vare, ithumli khuisangmiluilu, kala ithumwui eina 
nawui malungkhavāt khuithuimihaolu! 

5Ithumli malungvātchinghaorala? Nawui malungvāt thot-thot vāfarala? 

6Nawui mibing nawuili mathān khavai Ithumli mamathuk ngasakluimarala? 

7O PROHO, nawui makhangachei leikashi ithumli chitheimilu, kala ithumli nawui 
huikhami milu. 

8Vare PROHOna khi hāngrakhala da ina nganāka, kaja awui mibingli ana chingri 
kahai tui hāngra, awui katharabingli, ning ngateida latkhaungbing chili. 

9Kachangkhatta, ali khangacheebingwui vanga huikhami nganailakhaira, kaja 
tekhamatei chi ithumwui ngaleili leira. 

10Makhangachei leikashi eina ningkatong leirumra, khangarong eina chingri 
kahai akha eina akha pāngkhumra. 

11Ngaleiwui eina ningkatong shokra, kala khangarongana kazing eina yangtāra. 

12Mha, PROHOna kaphā chi mira, ithumwui ngalei mataisangra. 

13Khamashung khangarongna ali rida zatra, kala awui pheikārna apong sāmira. 

Laa 86 

Ngachonmi khavai Seihā 

1Nāshungmida khangahānkāmilu, O PROHO, kaja iva khangazana khavāta mina. 

2Iva varekathei mina, imanglā phārimihailu, nali shitkasanga naraoli kahuimilu. 
Na iwui Varena; 

3ili khalumashanmilu, O PROHO, kaja ina nali langpongda ngakaowa. 

4Naraowui manglā mathān ngasakmilu, kaja imanglāna nali yangkai, O PROHO. 

5Kaja nava, O PROHO, kaphā kala pheokhamena nali khangakaobingli 
makhangachei leikashi pemting eina mi. 

6O PROHO, iwui seihā kasā hi khanganāmilu, iwui kapowui khavaokhon 
kakhuisangmilu. 

7Iwui kakhanang tharan nali ngakaowa, kaja nana ili ngahānkāmi. 

8Nakathā Vare varebingwui alungli maleimana O PROHO, nawui otsak kathāla 
maleimana. 

9  Nana sākahai miyur saikora nawui mangāli rāda rākhorumra, O PROHO, kala 
naming sochikatra. 

10Kaja nava reimatailaka kala matakhak kahai ot sai, Vare chi namānga. 

11Nawui apong tamchitheimilu, O PROHO, chithāda ina nawui khamashung chili 
zatra; namingli ngacheethei khavai iningli ngarum ngasakmilu. 

12Ining tongtingda nali ina ningshi, O PROHO iwui Varivara, kala ina namingli 
katang maleila sochikatra. 

13Kaja nawui makhangachei leikashi iwui vang hakmahālaka; Kathewui ramwui 
kathuk eina nana imanglā ngatangkhuimihaira. 

14O PROHO, mashātkhangaibingna ili mamayāthura; sākashebingna imanglā 
khuikida sai, nalila athumna matheimimana. 

15Kha O PROHO, nava lukhamashan leikashi Varena, malung mavatkazāra kala 
makhangachei leishikatha ningkatong Varena. 

16Ngareiungda ili khalumashanmilu, naraoli nawui yāng sangmilu, kala narao 
sha̱naowui naomayarali kahuimilu. 

17Nawui ngahānkhangai khamachut ili chitheimilu, chieina ili 
ningkakachaibingna chi theilaga khayakranu khikhalajila PROHO, nana ili 
ngachonmida ninglum ngasakhaira. 

Laa 87 

Jerusalemli Sokachikat 

1Ana sakakā keinung kathara kaphungtungli lei. 

2Jacobwui pamkhavai saikorawui alungli lāngda Zionwui ngaveili leishimei. 

3O Varewui keinung, nawui pongli tekhamatei kachungkha matuiya. 

4Ili katheibingwui alungli ina Rahab eina Babylonli shānsangra; Yanglu, Philistia, 
Tyre, Ethiopiala zangda athumna “Hipā hi hili pharai” da hānga. 

5Zionwui pongli hithāda hāngra, “Hila chila preiva̱ china pharai.” Kaja 
Juikhamataiya china ali sākāmira. 

6 PROHOna mibingli mingchan khuida “Hipā hi chili pharai” da aming kapikhui. 

7Laa kasābingla, pheichak kasābingla “Iwui ura̱wok saikora nawuili lei” da 
hāngsera. 

Laa 88 

Ngachonmi khavai Khangakao 

1O PROHO, iwui Vare, ngachonmi khavai ngashunshong ina ngakaowa, nawui 
mangāli ina ngayāla ngakaowa. 

2Iwui seihā kasā nawui mangāli kāshungranu, iwui khavao nāshungda 
nganāmilu! 

3Kaja iwui ning kakhanangna pema, kala imanglā Kathewui ramli 
vānganaimamānhaira. 

4Chomli khavābingwui alungli ilila shānsanga; Iva yāng makhalei mina, 

5kathiwui ngachaili horkahaiya kathāna, shaothatta chikhurli chizan kahai 
kathāna, nana maphaningungluilak kaji kathāna, kaja athum napāngwui eina 
katatchao kahaina. 

6Nana ili Chomwui kathukali sanghaira, tangkhamang kathuka apamli. 

7Iwuitungli nawui malungkhavāt ritlak eina lei, kala nana nawui ra̱phongbing 
china ili ngaphaoror ngasaka. 

8Iwui ngasotnaobingna ili nothahai khavai nana sāmihaira; I hi athumwui vang 
ngachee-ngachā khavai sāmihaira. Ina mayāmshok khavai ili tuknarhaira; 

9kakhanangna imikla māmāchahaira. O PROHO thangkachida ina nali ngakaowa; 
Nali ina ipāng khangkāda seiha sai. 

10Kathebingwui vang nana matakhak kahai ot kasāla? Khaya̱na ngakarthuida 
nali masot mila? 

11Nawui makhangachei leikashi chikhurli phongmila, maningakha nawui 
ningkatong Abaddonli chitheila? 

12Nawui matakhak kahai tangkhamang lungli theila, lah nawui huikhamiwui 
ngachonkhami malaikazarpamli phaningungla? 

13Kha, O PROHO, ina nali vaoli, ngathorshong iwui seihā nawui mangāli sai. 

14O PROHO, ili khisāda horhaokhala? Khisāda namai iwui eina thumhaokhala? 

15Yaronlakha eina thuida kachotna thinanaichinga, Ina nawui khangachee 
khānga; I khikha masāthukthura. 

16Nawui malungkhavāt iwuitungli phanrāhaira; nawui khangachee 
hukkachihāna ili yuihaira. 

17Tara̱ kaphong thāda ili langpongda kuimareiya; athumna ngarumda ili 
kuinamhaowa. 

18Ngasotnaola, leikashibingla ili mangayur khavai nana khāmmihaowa; iwui 
ngasotabing tangkhamanglungli lei. 

Laa 89 

Yur Kakhanang Atamwui Laa 

1Nawui makhangachei leikashi pongli ina laa sāchingra, O PROHO, nawui 
ningkatong thot kachida ikhamor eina vaora. 

2Kaja nawui makhangachei leikashi katang mavaila sakāhaira, nawui 
ningkatong kazingram thāda ngazipa. 

3  Nana hānghaira, “Iwui kapangkhui kahaibingli tuingashit sāhaira. Iwui rao 
Davidli ina ngashit kahaina: 

4  ‘Nawui ara̱-azā mashimānda ina sakāmira, kala nawui wungpamkhong mithot 
peida sakāmira.’” 

5O PROHO, kazingramna nawui matakhak kahai chili soranu, nawui ningkatong 
katharabingwui kaziplila. 

6Kaja kazingli PROHOli ngaheokapai khipā lei? kazingli khaleibing PROHO kathā 
khipā lei, 

7katharabingwui hanga̱pamli, ali kuikhamarei ngachaili awui thāda khayākakā 
khangamkharei khipā lei? 

8O PROHO, ashangva̱wui Vare, nawui thāda sāshapa, ningkatonga khipā leikhala? 

9Tara̱wui sākashili nana munga, khangaphao tharan nana chingrihai ngasaka. 

10Kathingun thāda nana Rahabli sākachupa, nawui kapanga pangtheina 
yangkashebingli kashamkhayānghai. 

11Kazingram nawuina, okathuila, apuk-apaga kala chiwui lungli khalei saikora 
chila nana sākhuiser kajina. 

12Atungshongla, azingshongla, nana sākhuisera, Tabor eina Harmonna 
mathānlak eina namingli sochikatli. 

13Nawui pāngthei reimataiya, nawui kajuiya yapāng panglaka. 

14Khamashung khangarong kala mashun nawui wungpamkhongwui 
shimphungana; makhangachei leikashi eina ningkatongna na mangāli rizata. 

15Zātkhānwui vang khavao katheibing, O PROHO, nawui zakmai kahorli 
kazatabing sokhamina, 

16langpongda namingli mathāna kala nawui khamashung chiwui vang masot 
chikata. 

17Kaja na athumwui yangwui tekhamateina, nawui ngahānkhangai eina ithum 
khayā kai. 

18Kaja ithumwui chāngvei PROHOwuina, ithumwui awunga Israelwui Kathara 
chili. 

19Shitkasangbingli achālakha nana khamahā eina hāngmida “Pangshap khalei 
akhali ina kuihon sangmihaira, mibingwui eina kapangkakhuia chili ina 
reingasaka. 

20  Iwui rao Davidli ina phākhuihaira, iwui kathara thao eina ina ali neomihaira; 

21chieina ipāngna ali ngasozatmichingra, ipāngtheinala ali pangngasakra. 

22Yangkashebingna ali mayuirarmara, makhayābingna ali mamaishi 
ngasakrarmara. 

23Awui yangkasheli ina awui miktāli sākachupra kala ali yangkakharingabingli 
shaothatra. 

24Iwui ningkatong kala iwui makhangachei leikashi ali ngasomira; kala imingli 
awui pangshap wui vang ali khayā kāngasakra. 

25Awui pāng ina shamadrulungli haimira, kala awui yāpang kongtungli haimira. 

26Ana ili, ‘Na ishāvāna, iwui Varivara, iwui huikhamewui lunghārna’ da 
vaoshokra. 

27  Kala ina ali naochizai sāngasakra, okathuiwui awungabingwui juimeikap kaje 
ngasāra. 

28Iwui makhangachei leikashi ina awui vang haimichingra, kala iwui tuingashit 
awui vang makailakmara. 

29Ina awui shimkhur sakāmida leichingra, kala awui wungpamkhong 
kazingramwui atam thāngasakra. 

30“Anao ngarāna iwui ain horhaikha, kala iwui ain athishurda mazatakha, 

31kalikhada athumna iwui shiyan-chikan sakhaida iwui ningkhami 
mamayonakha, 

32athumwui khayonkhamāngwui vang lijei eina shongrān sāra, khangui 
khalāngwui vang lijei eina shaora; 

33kha iwui makhangachei leikashi awui eina makhuithuimara, iwui ningkatong 
mangacheimara. 

34Iwui tuingashit ina masākhaimara, lah imorchai eina shokkahai tui chila 
mangacheimara. 

35“Iwui tharkhamatheng eina ina akhashida ngashithaira; ina Davidli 
makapikmara. 

36Awui wungpam leichingra, zimik leilakha eina tangda awui wungpamkhong 
imangāli leichingra. 

37  Kachāng thāda mashimānla leichingra, kazing leilakha eina tangda, 
mangatha̱mara.” 

38Kha ara nana mamayāmada horshokhaira, thao neomi kahaiali nawui 
malungkhavātna pemhaira. 

39Naraoli tuingashit kasā chi nana makhuimithura; nana awui wungkuihon 
chifali sākhamāng ngasaka. 

40Nana awui phākho sakhaimihaira, nana awui raipan ja̱ta ngasakhaira. 

41Khaung khavā saikorana ali sākazama, awui khongnaiwui mana̱shi khavai 
ngasāhaira. 

42Nana awui yangkashewui yāpang reingasaka, nana awui yangkashe saikorali 
mathān ngasaka. 

43Mha, awui raighaiton nana ngareiung ngasaka, kala nana ali raiphungli 
manganingrar ngasakmana. 

44Khānthing awui pāng eina nana khuithuihaira; kala awui wungpamkhong 
ngaleitungli hortāmihaira. 

45Mirin malingshap nana katatmihaowa; nana ali maikashina pemngasaka. 

46O PROHO karankharali? Nakhalatta ngathumchinghaorala? Nawui 
malungkhavāt mei thāda karankha chuifara? 

47Phaningmilu, O PROHO, mirin atam karankhakhala, kaja khi makankhanawui 
vang nana mibingwui naomayara saikora sākahaikhala! 

48Mi khipāna ringda kathi matheilakmakhala? Kathewui ramwui pangshap eina 
khipāna amanglā huikhuishaprakhala? 

49 PROHO, achālakha nawui makhangachei leikashi, ningtongda shitsangkapai 
chieina ngasoda Davidli khangashit chi kali vahao? 

50O PROHO naraoli kathāda khonshihaira kaji kaphaningungmilu; mibingwui 
zeikakharui iningli kayākha chotta phung, 

51khieina nawui yangkashena manashi, O PROHO, khieina nawui 
yangkashebingna thao neomikahaia awui pheikarli mana̱shikhala. 

52 PROHOli mashimānda soranu. Amen, Amen. 

Laa 90 

LAIRIK IV 
(Laa 90—106) 

Vare eina Mikumowui Apong 

1 PROHO, thot saikorali na ithumwui ngasām khavaina, 

2Phungreibing masāshokranglakha, okathui kala apuk-apaga eina tangda 
masāranglakha, katang makhavaiwui eina katang makhavai vāpeida na Varena. 

3Nana mili chifali latung ngasakta “O mibingwui naongarabing, chifali latvālu” 
da hānga. 

4  Zingkum thingkha nawui vang thangkha kathāna; athum chiya ayā thāda, 
thuihaira, lah ngayāwui pung akha kathā thai. 

5Mili nana khuithuihaowa; athum chiya mangshong thai; ngathor 
nganaoungkhalui khawo kathāna: 

6Ngathor nganaozao hailuishita; ngazin ngahuida thenghaowa. 

7Kaja ithumli nawui malungkhavātna yuihaowa, nawui malung kakangna 
yuithuihaowa. 

8Ithumwui khayonkhamāng namangāli nana haiya, thumkahai ithumwui 
moreila nawui kahorli thei. 

9Kaja ithumwui mirin saikora nawui malungkakang alungli kānthuiya, ithum 
zingkum khaksuikha thāda kuphaowa. 

10Ithum mirin kum hangshiniya, lah phasā phāhaoda hangchishat ringpai; 
chithālala chila chotchānga kala ringshiya; athum thākta thuihaowa, ithumla 
yongthuihaowa. 

11Nali khangacheewui pangshap chili nawui malungkakangwui khangachee 
athishurda khipāna machukvākhala? 

12Chieina ithumwui mirin shankhuithei khavai tamchitheimilu, chieina ithumna 
aworwui ning samphangra. 

13O PROHO, ngareiungmilu! Karankharakhala? Naraobingli khalumashanmilu! 

14Makhangachei leikashi chieina ithumli ngathor ningyāng ungngasakmilu, 
chieina mirin peida ithumna ringphāda mathānra. 

15Nana khanang ngasak kahai chirankha, kala makaphā theingasak kahai 
zingkum chiyākha ringphā ngasakmilu. 

16Nawui otsak naraobingwuitungli, kala nawui tekhamatei pangshap nanao 
ngarāwui lungli reisang ngasakranu. 

17Ithumwui Vare PROHOwui ngahānkhangai ithumli tārormiranu, kala ithumwui 
pāng eina sākahai ithumwuitungli sakāmilu, mha, ithumwui pāngna sākahai ot 
nana ungshungmiranu. 

Laa 91 

Vare Ithumwui Ngākkhame 

1Juikhamataiawui ngayin khavaili kapama, Pangshapwui khaya̱li khangasāma 
china, 

2 PROHOli, “Iwui ngayin khavai kala raipan; ina shitkasanga iwui Vare” da hāngra. 

3Kaja khalen kasangawui eina kala kazātkashi kharāwui eina ana nali 
kanshokmira. 

4Pheimareng eina ana nali farormira, kala angachāng zingli nana ngayin khavai 
samphangra; awui ningkatong hi chāngvei kala shānneira̱na. 

5Nana ngayāwui khangachee khangachāli kala ngashun malā thaikharā chili 
mangacheemara, 

6tangkhamangli kazātkashi yunkazat kala ngashunshong kashimān shoklala 
mangacheemara. 

7Thingkha nawui ngalemli rāpitalapai, thing tharāna nawui yāvāk; kha china 
nangalemli marāza̱rarmara. 

8Nana namik eina yangmara, kala makhayāli athut kakhui chi theira. 

9Khikhalajila PROHOli nana nawui ngayin khavai sāhaoda, Juikhamataia nawui 
pam sahaoda, 

10nawuitungli makaphā marātāmara, shimkhurli kalāshāt maramara. 

11  Kaja nawui kazat pam saikorali mayonmi khavai awui kazingraoli kasora. 

12Ngalungli naphei ngaphokpaishina da athumwui pāng eina nali khāngkāmira. 

13  Kazingkha̱li, phara̱li, nana naira, kazingkha̱naoli, phara̱li nana napheizingli 
naikazamra. 

14Khikhalajila ana ili leishida ngavaphaoda, ina ali kanshokmira, imingli 
shitkasangwui vang ali ina mayonmira. 

15Ana ili kaho tharan, ina ngahānkāra; ali kakhanang tharan ina ngasomira, ina 
ali ngatangkhuida maiyā ngasakra. 

16Kasangkha okpeida ina ali ningyāng ungngasakra, kala iwui huikhami ali 
chitheira. 

Laa 92 

Masotkhami Laa 

1 PROHOli ningkashi khami kaphāna, namingli masotlaa kasā, O Juikhamataia; 

2ngathorshong nawui makhangachei leikashi, kala ngayā nawui ningkatong 
phongkashok, 

3sipa̱ tingteilāwui laa kasā ningkhamayung laa eina ngasoda. 

4Kaja O PROHO, nawui otsakna; ili mathān ngasaka, napāngna sāmi kahaiwui 
vang mathānda ina laa sai. 

5O PROHO, nawui otsak teokha hakmahāle! Nawui ning thuklaka! 

6Mangkhama̱na matheirarmara, mathangkhama̱ mina hi matheikhuirarmana: 

7kaja, makhayā mina wonnui thāda shonlala, kala makaphā kasā mina 
shāngsanglala, athumva shimānchaohaoki kajina, 

8kha nava, O PROHO, kajuipamli leichingra. 

9Kaja yanglu, O PROHO, nawui yangkashe, kaja yanglu, nawui yangkashebing 
shimānhaora, makaphā kasā saikora chaiyānghaora. 

10Kha nana ramsei ngaji thāda ili pangngasaka, ikuili kadhara thao nana 
heirormi. 

11Imikna yangkashebingwui kongkhalui theihaira; ikhanāna makaphābingwui 
kashimān chi shāhaira. 

12Khangarongana khaneirong thāda mataisanga, kala Lebanonwui cedarthing 
thāda phora. 

13Athumli PROHOwui shimli lingsanghai, Varewui kayāngli reisanga. 

14Athumna rarhailala athei matheichinga, thingra̱ zatta matekchinga, 

15Vare hi khangarongana da theikhavaina; a iwui lunghārna, kala awuili 
makhangarong maleilakmana. 

Laa 93 

Vare Awunga 

1 PROHOna munga; a ngamkharei eina wungsāri shaksai, PROHOna pangshap eina 
shānneira̱ sai. Mha, apuk-apaga sakāhaira; mangatha̱luilakmara; 

2nawui wungpamkhong achālakhawui eina sakā kahaina, nava katang 
makhavaiwui einana. 

3O PROHO, tara̱ kaphongnala ngaphaokāhaira, tara̱ kaphongna athumwui akhon 
juikai, kala ngashum-kakanghai. 

4Tara̱ kachungkhawui khangashumli lāngda pangmei, shamadruwui 
khangaphaoli lāngda pangmei, atungli khalei PROHO panglaka. 

5Nawui hāngkahai mangapatmana, tharkhamathengna nawui shim pema, 
O PROHO, katang mavaila. 

Laa 94 

Saikorawui Bicharwo Vare 

1O PROHO, athut kakhuia Vare, athut kakhuia Vare, horlu! 

2Ngakarthuilu, O okathuiwui bicharwo; langkasobingli athumwui 
samphangkhangayi chi hāngsangmilu. 

3O PROHO, makhayā athumna, makhayā athumna karankha mathānfarakhala? 

4Athumna langsolak kahai tuimatui, makaphā kasā saikorana langsoi. 

5Athumna nawui mibingli ngataikachupa, O PROHO, kala nawui shimluikatli 
chotchāng ngasaka. 

6Athumna ra̱meinao eina ramkazatali shaothata, avāva̱ makhaleiyali sāthata; 

7kala athumna, “PROHOna matheimana, Jacobwui Varena matheirarmana” da 
hānga. 

8Theikhuilu, mangma̱meikap kajebing! mangkhama̱bing, nathum katharan 
thangmeinaorakhala? 

9Khanā shomkhame china mashāmala? Mik wutkhame china matheimala? 

10  Miyurli hāngkhamachina china mamachinmala? Mili theithangkhamei 
tamkachitha, 

11  PROHOna miwui kaphaning thei, chiya athum khaksuikha kathāna. 

12O PROHO, nana hāngkhamachin, kala nawui ainwui eina tamkachitheia mi chi 
sokhamina 

13kaja makaphābingwui vang chom machuikhuiranglakha, ali kakhanang 
atamwui eina ngasāmkhui ngasaka. 

14Kaja PROHOna awui mibingli mahorhaimara; ana awui shimluikatli 
machihohaimara; 

15kaja mashun china khangarongabingli hanungra, kala ning khangatarbingna 
chili shurra. 

16Makhayāwui eina iwui vang khipāna nganingmi? Makaphā kasaali iwui vang 
khipāna nganingmi? 

17 PROHOna iwui ngachonkhame maningsāsi kaja akhon akhak makashāpamli 
imanglā pamhairara. 

18“Iphei nganaithuihaira” da ina kaphaning tharan O PROHO, nawui 
makhangachei leikashina khāngkhuimi. 

19Iningli kakhanang kachungkha khalei tharan, nawui ninglumkhamina imanglā 
ringphāngasaka. 

20Makaphā khamungabingna makhamashung ain sākakhui chili nana 
sakrumpairala? 

21Khangarongawui mirinli mamayāmada athumna ngarumda khuma, khalāng 
makhalei mili thikhavai khayon mi. 

22Kha PROHOna iwui ngavei ngasāhaira, kala iwui Varena iwui ngayin khavai 
lunghārna. 

23Ana athumwui khangui khalāng athumli hanmiluira, makaphā kasāwui vang 
yaituphaora; ithumwui PROHO Varena athumli yaitupmihaora. 

Laa 95 

Masotlaa 

1Ralu, ithum PROHOli masotlaa sāsa, ithumwui huikhame lunghār chili mathānda 
vaosa. 

2A khaleipamli ithumna ningkashi eina ngasoda zangsa; ithumna ali masotlaa 
eina ngasoda khamathānkhon vaosa! 

3Kaja PROHOhi reikhamataia Varena, kala varebing saikorawuitungli 
reikhamatai Awungana. 

4Okathuiwui kathuka awui pāngli lei, phungreiwui kajui chila awuina. 

5Yireila awuina, kaja ana chi sākakhuina, kaja ngalei katheng apāng eina sākhui. 

6O ralu, ithum ali ngakhumshamhaida khorumsa, ithumli kasā PROHOwui 
mangāli khuktisa! 

7  Kaja a ithumwui Varena, kala ithum awui seihomphungwui mibingna, kala 
awui pāngwui yaonaona; O aja nathumna awui akhon nganāsi kaje chāng! 

8  Meribahpamli kasā thāda, Massah lamhāngli leilakha kasā thāda nathum ning 
mamararlu, 

9iwui otsak thatheilaga nashāvā ngarāna ili tamyangda chithei khavai 
sākhangasak thāda. 

10Kaja zingkum hangmatiwui vang ina thot chili ningkachai, “Athum ning 
makathara, iwui pongli matheikhame mibingna” da ina hānga. 

11  Chiwui vang ina iwui malungkhavātli athum iwui ngasāmkakhuili 
mazangaranu da hangtā kahaina. 

Laa 96 

Reikhamataia Awunga Vare 

1  PROHOli laa kadhar sālu, okathui hupta PROHOli laa sālu! 

2 PROHOli laa sālu, amingli solu; awui huikhami thangkachida hānglu. 

3Awui tekhamatei miyur saikorawui alungli hāngmilu, awui matakhak kahai 
otsak mi saikorali phongmilu. 

4Kaja PROHOhi reikhamataiana, kala hakmahālak eina masot mikhangayiana, 
vare kateibingli lāngda ali khayāshiki kajina. 

5Kaja mibingwui vare saikora meoma̱sera; kha PROHOna kazingram sai. 

6Ngam kala khayākakā awui mangāli lei; yāng eina khamathā awui kathara 
shimli lei. 

7  O yurbingwui shimkhurbing PROHOli solu, tekhamatei kala pangshap PROHOli 
milu. 

8Amingli masot mikhangayi tekhamatei chi PROHOli milu; kachigat khuirālu, kala 
awui shimli zanglu. 



1079 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

9Kathara sāri sāda PROHOli khorumlu; okathui saikora, awui mangāli ngacheelu. 

10Yurbingwui alungli, “PROHOna munga! Mha, apuk-apaga sakāhaira, 
mangacheiluilakmara; ana yurbingli mashun eina bichar sāmira” da hānglu. 

11Kazingramna mathānranu, kala okathuina ringpharanu, shamadruna 
ngaphaoranu, kala chili khalei saikorala; 

12luila, chili khalalei huptala mathānranu! Chieina ngahongli khalei thing saikora 

13 PROHOwui mangāli khamathān laa sāra, kaja ana okathuili bichar sākhavai rai. 
Ana khamashung khangarong eina ngasoda apuk-apagali kala mibinglila 
khamashung eina bichar sāra. 

Laa 97 

Reikhamataia Khamunga Vare 

1 PROHOna munga, okathuina mathānranu; ngayipheili khalei ngalei 
kachungkhana ringpharanu. 

2Muiyāla kala tangmangting kahai chila awui kuikhamareili lei; khamashung 
khangarong kala mashunna awui wungpamkhong rungkhavaina. 

3Awui mangāli mei shoka, kala awui ngalemli khalei yangkashebingli 
chuitāserhaowa. 

4Awui rikhān apuk-apagali horvai; okathuina chi thei kala kathira. 

5 PROHOwui mangāli phungreibing khuira̱ thāda menga, okathui 
saikorawui PROHOwui mangāli. 

6Kazingramna awui khamashung khangarong phongmi; kala yurbing saikorana 
awui tekhamatei thei. 

7  Meoma̱li khokharum saikorali maishi ngasaka, makānkhana meoma̱wui vang 
langkasobing chili; vare saikorana PROHOwui mangāli khoruma. 

8Zionna shāda ringphai, kala Judahwui nao ngalāva̱bing mathāna, O Vare, nawui 
mashun bicharwui vang. 

9Kaja na, O PROHO, okathui saikorali na juimeikapa; varebing saikorawuitungli 
nali somataimeikapa. 

10Makaphāli ningkakachaibingli PROHOna leishi; awui katharabingwui manglā 
ana kanmi; makhayābingwui pāng eina ana kanshokmi. 

11Khamashung khangarongbingwui vang kahor shokngasaka, kala wuklung 
khangatarbingwui vang ringphāngasaka. 

12 PROHOli ringphalu, O khamashungabing, kala awui katharamingli ningshilu. 

Laa 98 

Okathui Khamunga Vare 

1O PROHOli laa kadhar sālu, kaja ana matakhak kahai ot sāmihaira! Awui yāpāng 
kala kathara pāngthei eina ali rai yuingasakhaira. 

2 PROHOna awui khayui chi chitheimihaira, ana athut kakhui yur saikorawui 
mikyanli phongmihaira. 

3Israel shimkhurli awui makhangachei leikashi, kala ningkatong 
phaningungmihaira. Ithumwui Varena khayui okathui akatang saikorana 
theihaira. 

4Okathui saikora PROHOli mathānda vaolu; khamathān laa sāphokulu kala 
masotlaa sālu! 

5Tingteilā eina PROHOli masotlaa sālu, tingteilā kala nimshimri kahai khon eina! 

6Talla̱ kala angajikhon eina PROHO Awungawui mangāli ringkaphākhon vaolu. 

7Yirei kala chili khalei saikorala solu; apuk-apaga kala chili kharing saikorala! 

8Tara̱ kaphongnala pāng kapheranu; kaphungbingnala ringkaphā laa 
sārumranu 

9 PROHOwui mangāli, kaja ana okathuli bichar sākhavai rai. Ana apuk-apagali 
khamashung khangarong eina bichar sāra, kala mibingli mashun eina bichar 
sāra. 

Laa 99 

Reikhamataia Khamunga Vare 

1  PROHOna munga, mibingna kathirranu! Ana Cherubtungli pama; okathuina 
nganukranu! 

2Zionli PROHO reikhamataiana, miyur saikora vāshungda ali masot chikata. 

3Nawui reikhamatai, khangachee mingli athumna sochikatranu! Kathara chi 
ana! 

4Pangshapa awunga, mashunli leikashe, nana mashun chi sakāmihaira, nana 
mashun-makhui yangmihaira, kala Jacobli khamashung khangarong chi sakāmi. 

5Ithumwui PROHO Vareli solu; awui pheizingli khorumlu! Kathara chi ana! 

6Moses eina Aaron awui pāngmonbingli zangsai, Samuella awui mingli 
khangakaoli zangsai. Athumna PROHOli ngakaowa, kala ana athumli 
ngahānkāmi. 

7  Muiyāwui pākra̱ eina ana athumli ngazekmi; athumna awui hāngkahai, kala 
ana mikahai shiyan-chikan mayona. 

8O ithumwui PROHO Vare, nana athumli ngahānkāmi; na athumli pheokhame 
Vare sāsai, kha athumwui khalāng chili athut kakhuiana. 

9Ithumwui Vare PROHOli sochikatlu, kala awui kathara phungreili khorumlu, 
kaja ithumwui PROHO Vare katharana. 

Laa 100 

Masot Khamiwui Laa 

1Ngalei hupva̱na PROHOli mathānda vaolu! 

2 PROHOli mathānthup otram ngatha̱lu! Laasak ngasha̱da awui mangāli rālu. 

3 PROHO hi Varena kaji theilu! Ithumli kasaa chi ana, ithum awuina; ithum awui 
mibingna, kala awui seihomphungwui yaonaobingna. 

4Awui ngaveili ningkashi khami eina ngasoda zanglu, kala awui kayāngli masot 
eina ngasoda! Ali ningshilu, amingli solu! 

5  Kaja PROHO hi kaphaana; awui makhangachei leikashi chichinga, kala awui 
ningkatong chi thot kachida mangacheimana. 

Laa 101 

Awungawui Tuingashit 

1Khayākashi eina mashunwui laa ina sāra, O PROHO, nali ina laa sāra. 

2Shātmakakā apong chili ina zatra, Iyavo, na katharan iwuili rārakhala? Iwui 
shimli iwuklungwui ningsākhangazip eina ina zatra. 

3Makaphāna kaji otli imikna mayangsangmara. Ning ngacheithui kahaibingli ina 
yangkharinga; china ili mangavapmara. 

4Wuklung khamakhao iwui eina tāthuihaora; makaphā kaho ina 
mayangsangmara. 

5Khongnainaoli ngathumda khamashāt, ali ina shimān ngasakra. Hiksor kahai 
kala langkaso mili ina mamayāmara. 

6Ina ngalei chili khalei shitkasangbingli ngahānkhangai eina yangmira, chithāda 
athumna ili ngasopamra; shātmakakā apongli kazatana ili otram ngatha̱ra. 

7Mikhanam ot kasābing iwui shimli mapampaimara; kakapik tui khamatuiana 
iwui ngalemli maleipaimara. 

8Ngalei chili khalei makhayābing saikora chi, ngathor kachida ina shimān 
ngasakra, PROHOwui keinungwui eina makaphā kasā saikorali katathaora. 

Laa 102 

Kakhananga Yaronawui Seihā 

1O PROHO, iwui seihā kasā nganāmilu, iwui khavao nawuili rāshungranu. 

2Iwui kakhanang atamli namai iwui eina mangathumihaialu! Ili nganāmida ina 
kaho tharan zimiksho chili ngahānkāmilu. 

3Kaja iwui atam meikhut thāda thuihaowa, kala ira̱kui sharkha̱ thāda chuiya. 

4Ining khawo wutkahai thāda thenghaowa, zātla kazā malaihaowa. 

5Panglak eina ringkhangāwui vang ara̱kuimāng ngasāhaira. 

6Iva lamhāngli khalei khalāng sāshaia thāhaira, khararzingwui pawung thāhaira. 

7I mapivāmana, iva shimtungli ngachakyāng eina kapam vānao thāhaira. 

8Langpongda iwui yangkashebingna ili mana̱shi, ili mana̱kharor athumna 
khonshida iming singpama. 

9Kaja ina hotla zāt thāda zai, chāra̱ ra̱shakli manāta, 

10nana malungkangda malungkhavātwui vang; nana ili khāngkālaga 
horvāhaowa. 

11Iwui mirin zingyinlamwui khaya̱ kathāna; khawo thāda I thenghaowa. 

12Kha PROHO, nava mashimānda wungpamkhongli pamchinga; naming mithot 
saikora leichinga. 

13Nana ngakarthuida Zionli lukhamashan leimira; ali lumashanmirānhaira; 
langchin ungshunghaira. 

14Kaja naraobingna awui ngalungli saklak eina khui, kala awui chifachihāli 
lumashana. 

15 PROHOwui mingli miyurbingna ngacheera, kala okathuiwui awunga saikorana 
nawui tekhamatei chili ngacheera. 

16Kaja PROHOna Zion semkāra, ana awui tekhamatei eina rāra; 

17khangazanabingwui seihā kasā ana khuisangmira, kala athumwui kapo chili 
maningkachaimara. 

18Tui hi rāki kaji thotwui vang kapihailu; chieina mapharārang kaje 
mibingna PROHOli masot chikatpaira: 

19kaja awui kathara kajuipam eina yangtāmi, kazingramwui eina 
okathuili PROHOna yangtāmi, 

20narkahaibingwui ringkhangā shāmi khavai, thihaoki kaje athumli chihomi 
khavaina; 

21chithāda Zionli mina PROHOwui ming phongmi khavai, kala Jerusalemli ali 
masochikat khavaina, 

22mibing kala wungrambingna kazipta PROHOli khokharum tharan. 

23I nganuifalaga iwui yāng ana ngayāngmihaira, ana iwui mirin sha̱sang 
ngasakhaira. 

24Ina hānga, “O iwui Vare, iwui mirin angachāpatli makhuithuimihaialu, nawui 
zingkum thot thot leichinga.” 

25  Achālakhawui eina okathui khaning khavai nana sai, kala kazingrambingla 
napāngwui themsakna. 

26Athum shimānra, kha nava leichingra; athum saikora kashankachon thāda 
kakhaora. Kashankachon thāda nana ngacheimi, kala athum kānthuihaowa; 

27kha nava chichinga, kala nawui zingkum katang mavaimana. 

28Naraobingwui naongarābing tāphup eina pānra. nawui mangāli athumwui 
ara̱-azāli sakāmira. 

Laa 103 

Varewui Leikashi 

1 PROHOli solu, O imanglā; iwuklungli khalei tongdana kathara amingli solu, 

2O imanglā, PROHOli solu, awui sākhami saikora mamalaihaialu, 

3nawui khayon saikora pheokhame, nawui kakazā saikorala raikhame, 

4Chomwui eina namanglā ngatangkhuime, makhangachei leikashili 
lukhamashan eina nali ngarormi, 

5na ringlakha eina tangda khamathān eina ningyāng ungngasaka, nawui yarthot 
khalāng thāda pangngasaka. 

6Rekkharek kahaiabingwui vang PROHOna mashun athut hāngsangmi. 

7Awui apong Mosesli chitheimi, awui otsak Israelli theikhui ngasaka. 

8  PROHO lumashan leishi katha̱ana, malung mathuizarmana makhangachei 
leikashina pemtinghai. 

9Ana makhararchingmara, malungla mavātchingmara. 

10Ithumna morei kasā athishurda khayon kasānilala chiwui athishurda tāzak 
athut makhuimana. 

11Kaja kazingna okathuili juimeikharda khalei thāda, ali khangacheebingli awui 
makhangachei leikashi hakmahālaka; 

12zingshona eina zingtunwui katā thāda ana ithumwui eina ithumwui 
khayonkhamāng tālak eina khuithuimihai. 

13Avāva̱na anaomayarali lukhamashan thāda, ali khangacheebingli PROHOna 
lumashana. 

14Kaja ana ithumli khi eina sākhuikhala kaji ana thei, ithum chifana kaji ana 
phaningunga. 

15Miwui mirinva khawo kathāna; luili khawon awon kathāna; 

16chiwuitungli masina phankaza̱ eina shimānhaowa, kali leikhala kaji 
matheiluimana. 

17  Kha PROHOwui makhangachei leikashi, katang makhavaiwui eina katang 
makhavai chi ali khangacheebingwuitungli lei, kala awui khamashung 
khangarong chi naongarābingwui naongarātungli lei; 

18awui tuingashit khamayonabing, kala awui ningkhami athishurda kasābingli 
leishi. 

19 PROHOna awui wungpamkhong kazingramli sākāhaira, kala awui wungramna 
saikorawuitungli mungsera. 

20 PROHOli solu, O awui kazingrao nathum, awui kakaso kasā kapanga nathum, 
awui khon chili khanganābing! 

21Awui mi hupta PROHOli solu, awui kaphaning sāda otram khangathabing! 

22 PROHOli solu, awui ot saikora, awui khamung apam saikorali. PROHOli solu, O 
imanglā! 

Laa 104 

Kasemali Masotkhami 

1 PROHOli solu, O imanglā! O PROHO, iwui Vare, na reikhamataiana! Khayā eina 
wungngam nawui sārina, 

2kahorna kachon thāda na khalatta ngavai, kachonshim thāda kazing chi nana 
hārhai, 

3tara̱tungli nawui shimwui khāngen haida, muiyāli nawui siguigari sāngasaka, 
masiwui angachāngtungli tongkazata, 

4  masili nawui paophunga sāngasaka; mei kala meiwonna nawui otram 
ngatha̱mi. 

5Okathuili nana awui shimphungali rungshinghai, chithāda manganuklakmara. 

6Kathuka china kachon sāda nana khaluimi; phungreitungli tara̱na nganingkai, 

7Nana kakharar eina athumna yāma; nawui khangashumkhon kashā eina athum 
yāmhaowa. 

8Kaphungna juikai, tampākna nemzanga, nana sāmi kahai kachichāwui pamli. 

9Athumna makānshok khavai nana thari akha eina sākhammihai, chieina 
athumna okathui machipemlui khavaina. 

10Nana tampākli ura̱ shokngasaka; kala kaphung ngachaili kong longngasaka. 

11Ramsābingna khamang tara̱ samphanga; ram gadhābingna chi mangda 
ra̱kachang chirkhui. 

12  Chibingna khamasaiwui vānaobing pamkhavai samphang ngasaka; athumna 
thingphānglungli laa sai. 

13Nawui kajuiyapam eina nana phungreili tara̱ chaimi; nana sakahaiwui athei 
shaida okathuina ningyang unga. 

14Sha̱keiwui vang nana khawo thuingasaka, mina lingsang khavai arong 
leingasaka, mili khangachona sayurwui vang azāt shokngasaka; chithāda ana 
ngaleiwui eina zākhavai shokngasak khavaina, 

15kala mina ning mathān khavai drakhāra̱, mai horkhavai thao, miwui ning 
pangsang khavai kashakazāla mi. 

16 PROHOwui thingrongbingli mavātla tara̱ chaimi, ana lingsang kahai 
Lebanonwui cedarthingli. 

17Chiwui alungli vānaobingna athumwui athip sai; vārokna matangrongli shim 
sai. 

18Phungrei kajujui siraowui vangna; lunghārbing badgerbing ngayin khavaina. 

19Zurkān theikhavai kachāng sāmi; zimikna awui katun atam thei. 

20Nana tangkhamang sai, kala chi ngayāna, ngahongwui sāyur saikorana atam 
chili ngara̱zatphoka. 

21Kazingkha̱naona sāshaiwui vang khanganga, Varewui eina athumwui 
kashakazā samphangkhavai. 

22Zimik kashok eina hanungda athumwui akhurli ungpihaowa. 

23Mina awui otpamli vāda kazing mayingranglakha eina tangda awui ot sāpama. 

24O PROHO, nawui otsak shānla makakhui! Saikora hi nawui worthem eina 
sākakhuina; okathuili nawui manglākapaina pemtinghai. 

25Vāklaida shamadru haklak eina kala mashālak eina lei, chili shānla makakhui 
manglākapai lei, kharei kateo kharingyur. 

26  Chili jahasna zata, kala nana semkahai Leviathanna chili ngareowa. 

27Athum saikorana nali yangkai, mikharān atamli athumwui kashakazā 
mikhavai. 

28Nana khami tharan athumna kazipkhui, napāng khuikashok tharan, chi 
khamathāna otna pemtinghai. 

29Nana namai ngathum kahai tharan, athum malung ringhaowa, nana athumwui 
khaksui khuithui kahai tharan, athum thihaida chifali hanunghaowa. 

30Nana nawui Manglā chihokharā tharan, athumli semkhui; kala nana 
okathuiwui amai dharngasaklui. 

31 PROHOwui tekhamatei mashimānda leichingranu, PROHOna awui otsakli 
mathānranu, 

32ana okathuili yangda chi nganuka, kaphungli sāza̱da meikhut shoka! 

33I ringlakha eina tangda PROHOli ina laa sāra, I leilakha eina tangda iwui Vareli 
ina masot chigatra. 

34Ina PROHOli khamachuk ningyāngungranu, kaja ina PROHOli mathāna. 

35Morei kaphungbing okathuiwui eina shimānhaoranu, kala makhayābing 
maleiluiranu! PROHOli solu, O imanglā! PROHOli solu! 

Laa 105 

Vare eina Awui Mibing 
(1 Thot 16.8-24) 

1  O PROHOli ningkashi milu, amingli ngakaolu, awui otsak yurbingli 
theingasaklu! 

2Ali laa sālu, ali sokachikat laa sālu, awui matakhak kahai otsak saikora 
hāngmilu. 

3Awui katharamingli tekmateiranu, PROHOli kaphābingwui ning mathānranu! 

4 PROHO kala awui pangshap chi phālu, awui nganaikhami phāchinglu. 

5Ana matakhak kahai ot sāmi kahai, awui tekhamatei, kala mashun tui hāngmi 
kahai chi phaningunglu. 

6O awui rao, Abrahamwui ara̱-azā, ana kapangkhui kahai Jacobwui 
naomayarabing! 

7A ithumwui PROHO Varena; awui bichar okathui saikorali lei. 

8  Awui tuingashit ana phaningungchinga, awui kaso kahahai tui thot 
thingthingwui vang, 

9  ana Abrahamli tuingashit kasā, Isaacli ana mingzaida khangashit sākahai, 

10  Jacobli shiyan akha sāda hāngmiluishit kaji, Israelli makashimān tuingashit 
sāda, 

11“Nawui shimlui sākhavai yar sāda, ina nali Canaan mira” da hānga. 

12Athum mi mashing teolakha, michākli mazangphayola, chili ramkazata sāda, 

13yur akhawui eina akhali yaozata, wungram akhawui eina khangatei akhali, 

14  ana athumli khipānakhala marekharek ngasakmana; awungabingli 
athumwui vang hāngmachina, 

15“Ina thao neomi kahaibingli masāza̱paimara, iwui marānbingli zakkashi 
masāpaimara.” da hānga. 

16  Ana apam chili zāt kasak rākhangasak tharan, kala kashakazā masamkaphang 
tharan, 

17  ana athumli rida mi akha chihoi, raonao akha thāda yorkasanga, Josephli. 

18  Aphei zurthingna ngahaka, akahungli mari hungkham ngachāmi; 

19ana hāngkahai chi maungshungranglakha eina tangda, PROHOwui tuina ali 
chāng yanga. 

20  Awungana chihovāda ali shokngasaka, mibingli khamungana ali ningkhān 
ngasakmi; 

21  awui shimli ali akhavā sāngasaka, kala awui khalei saikorawui khamunga 
sāngasaka, 

22awui wungnaobingli awui ningkachāng tamchithei ngasaka, khararnaobingli 
awor tamchithei khavai. 

23  Chiwui thili Israelna Egyptli vai; Jacobna Hamwui ngalei vai. 

24  Kala PROHOna awui mibingli kachungkha mayāsang ngasaka, kala athumli 
yangkashebingli pangmei ngasaka. 

25Awui mibingli yangkharing khavai, mibingli ning ngacheimihaida raobingli 
themlāk eina chipat ngasaka. 

26  Ana awui rao Moses, kala ana kapang kahai Aaronli chihovai. 

27Athumwui mangāli anina machutkakhui sāchithei, kala Ham ngaleili 
masākharar kachungkha sai. 

28Ana tangkhamang chihovāda apam chi tangmang ngasaka; athumna awui tuili 
ngakaishi. 

29  Ana athumwui tara̱ ashee onmihaida athumwui khai thingasakserhaowa. 

30  Athumwui ram khaifana pema, awungabingwui shim eina tangdalila. 

31  Ana kahāng eina hachāng asur eina rai; kala athumwui ngalei koktui hāpa̱na 
pemhaowa. 

32  Zingrotwui vang athumli ana theih tāngasaka, kala athumwui ngalei peida 
rikhān ngasheiya. 

33Ana athumwui drakhārong, khaorārong sāshimānmi, kala aramwui 
thingrongbing sātekmi. 

34  Ana kahāng eina khaoh shoka, khaohnaobing mashānrarmana; 

35china athumwui thingnā-ra̱hā shaitupmihaowa, kala aram ngaleiwui athei-
arai shaimiserhaowa. 

36  Athumwui ngaleili ana athumwui naochizai saikora shaothata, athum 
saikorawui yaronshaplakhawui naochizaibing. 

37  Chiwui thili sinā lupā eina ngasoda Israelli ana thānshoka; kala awui shang 
ngachaili khipāshikha phei mangaphokmana. 

38Athum thuikahai tharan Egyptna mathāna, kaja athumli khangachee 
chiwuitungli tāhairasai. 

39  Khayinkham khavai ana muiyā phayaimi, kala ngayāshong horkhavai mei mi. 

40  Athumna poda ana kongkui vānao khuirāmi, kala khavāt maleila kazingram 
eina kashakazā mi. 

41  Ana lunghār shomida tara̱ wurshoka; siwukli kong thāda longa. 

42Kaja ana awui kathara khangashit, kala awui rao Abrahamli phaningunga. 

43Chiwui vang ana awui mili mathānthup thānshokmi, awui kapangkakhuibingli 
laasak ngasha̱da. 

44Kala ana yurbingwui ngalei athumli mi; kala mina vāsang kahai chiwui athei 
athumna hāta, 

45khanao eina tangda athumna awui ain kala shiyan chikan mayon khavaina. 
PROHOli solu! 

Laa 106 

Awui Mibingli PROHOwui Kaphā 

1  PROHOli solu! O PROHOli ningkashi milu, kaja a phālaka; awui makhangachei 
leikashi leichinga. 

2 PROHOna hakkhamahā sākahai chi khipāna hānglengrakhala, lah awui masot 
saikora chitheirarrakhala? 

3Mashun khamayonabing sokhami ngasāra, atam kachida khamashung 
khangarong ot kasā athum chi! 

4O PROHO, nawui mibingli ngahānkhangai chitheikhami tharan, ilila 
kaphaningungmilu; athumli nana kankashok tharan, ili khangachonmilu; 

5chieina nana kapangkakhuibingwui mirin, mataikasang inala theira, chieina 
nawui miyurwui khamathān chili I ringphāra; chieina nawui shimluikat eina ina 
tekmateira. 

6Ishāvā ngarāla, ithumla morei sāhaira; ithumna khangui ot sāhaira, ithumna 
makhayāwui ot sāhaira. 

7  Ishāvā ngarā Egyptli leilakha nawui matakhak kahai ot mamachukkhuimana; 
nawui makhavāta makhangachei leikashi athumna maphaningungmana; kha 
Juikhamataiali Red Seali ngakaishi. 

8Chithālala awui mingwui vang ana athumli huimi, chi eina ana awui sāshap 
pangshap chithei khavaina. 

9  Ana Red Seali kahara, kala chi thenghaowa; kala ana ngalei kathengli kazat 
thāda athumli kathuka eina thānshoka. 

10Chieina ana yangkashebingwui pāng eina athumli huimi, kala 
yangkashebingwui pangshap eina kankhui. 

11Kala athumwui yangkashebingli tara̱na ngaphum ngasakhaida, akhala 
mataimimana. 

12  Chieina athumna awui tui shitsanga; athumna awui masotlaa sai. 

13Kha ngalāngda awui otsak athumna malaihaowa; awui hāngkachithei 
athumna mangaraithuwa. 

14  Kha athumna lamhāngli sākhangaingai sāthuihaowa, kala siwukli Vareli 
tamyanga; 

15athumna kapo chi ana mi, kha shimān khangasaka kazāt rāngasaka. 

16  PROHOwui kathara Moses eina Aaronli athumna yuikashi tharan, 

17ngaleina ngachakkhaida Dathanli mayuisanghaowa, kala Abiramlonglila 
ja̱rorserhaowa. 

18Athumwui ngachaili meila chuishoka, makhayābingli meiwonna 
chuithathaowa. 

19  Horebli athumna seinao sākhui, kala heikakhui ama̱li khoruma. 

20Varewui tekhamatei chi khawo kashaia seiwui ama̱ eina athumna 
ngatha̱haowa. 

21Athumwui huikhame Vare, Egyptli hakkhamahā ot sāmi kahaiali malaihaowa; 

22Hamwui ngaleili matakhak kahai ot, kala Red Seali khangachee-khangachā ot 
sakhame chili. 

23Chiwui vang ana athumli shimān ngasakra da hānga— kha ana kapangkakhui 
Mosesna awui mangāli nganingkhamida, athumli sāshimānki kaji awui 
malungkhavāt makhuithui ngasaksasi kaje athum shimānra. 

24  Chiwui thili awui ngashit kahaili shitkasang maleithuda, ringkaphā ngalei 
chili yangkharinghaowa. 

25Athumwui kachonshimli kapumpama, kala PROHOwui akhon manganāthuwa. 

26Chiwui vang apāng khāngkālaga, athumli khangashit sai, kaja ana athumli 
lamhāngli thisang ngasakra, 

27  kala yurbingwui alungli athumwui ara̱-azā ngalei saikorali chaiyānghaora. 

28  Chieina athumna Peorwui Baalli vāngaruma, kala katheli kapha̱ sā shaiya; 

29athumwui otsak eina PROHOli malungvātngasaka, chieina athumwui alungli 
kazātkashi shokngasaka. 

30Phinehasna thuihāngkhami eina kazāt chi phāhainaowa. 

31Chithāhaoda ali khamashung khangaronga da thot kachida shānkhuichinga. 

32  Meribahwui tara̱pamli athumna ali malungvātngasaka; athumwui vang 
Mosesli makaphā phena; 

33kaja awui ning khāngasakhaowa, kala ana sākashi tui matui. 

34  PROHOna kakaso thāda athumna mibing chili mashaothatmana, 

35kha athumna yur kateili ngasoda athumwui kasāsā sha̱khui. 

36Athumna athumwui meoma̱li sheba sai, china athumwui vang khalen 
sathuihaowa. 

37  Athumna kameobingli athumwui naomayara ngarā, kala naongalāva̱ ngarā 
pha̱phayai; 

38  athumna khayon makhaleili ashee tāngasaka; athumwui naomayara kala 
naongalāva̱ ngarāwui ashee, Canaanwui meoma̱li pha̱phayāda; ngalei chi ashee 
eina makhao ngasaka. 

39Chithāda sāda athumwui otsak eina athum makathar ngasāhaowa, kala 
athumwui otsak khayorva̱̱wui otsak sāthuihaowa. 

40  Chiwui vang PROHOwui malungkhavāt awui mibingwuitungli tāhaowa, kala 
ana awui shimluili ningkachaihaowa; 

41ana athumli miyurbingwui pāngli mihaowa, chithāda sāda athumli 
yangkakharingbingna athumwuitungli munga. 

42Athumwui yangkashebingna rekhareka; kala athumwui pangshapwui azingli 
haihaowa. 

43Kachungkha shida ana athumli kanshoka, kha ngakaikashi ot sāchinghaowa, 
chieina athumwui khayonwui vang maishi ngasaka. 

44Chithālala ana athumwui khangakao shākhami tharan, athumwui ringshāt chi 
ana theimi. 

45Athumwui vang awui tuingashit chi phaningungda, awui makhangachei 
leikashi athishurda awui ning nemtā ngasaka. 

46Athumli tukkhanarbingna lumashanmi khavai ana sāmi. 

47  Ithumli kahuimilu, O PROHO ithumwui Vare, kala miyurbingwui eina nana 
kazipkhuimilu, chithāda nawui katharamingli ithumna ningkashi mira kala 
masot khamili tekmatei ngasakra. 

48Israelwui Vare PROHOli sochikatranu! katang makhavaiwui eina katang 
mavaila! Kala mi saikorana “Amen” da hangranu! 

Laa 107 

LAIRIK V 
(Laa 107—150) 

Varewui Kaphāli Masot Khami 

1  O PROHOli ningkashi milu, kaja a phālaka; kaja awui makhangachei leikashi 
chichinga! 

2 PROHOna ngatangkhui kahaibingna hāngranu, kachotwui eina ngatangkhui 
kahaibing 

3kala apam saikorawui eina hokhui kahaibing, zingshoshongwui eina kala 
zingtunshong eina, atungshongwui eina kala azingshongwui eina. 

4Kaikhana siwuk khamasaili zata, keinungli pamkhavai apong 
masamphangthuda; 

5thaihao kala ra̱changhaoda, athumwui wuklungli manglā vānhaowa. 

6Chieina athumwui kakhananglungli athumna PROHOli ngakaowa, kala ana 
athumli ringshātwui eina kanshokmi; 

7athumna pānkhavai keinung maungshungchaoranglakha, ana khangatar 
shongfa akha eina thānmi. 

8Awui makhangachei leikashiwui vang athumna PROHOli ningshiranu, miwui 
naomayarabingli matakhak kahai ot sākhamiwui vang. 

9Kaja ana ra̱kachangli chirmi, kala kathaili khamathā kashakazā eina 
thongasaka. 

10Kaikhana tangkhamang kala ngamirut kahaili pama, mari eina khalaplaga 
tuknar kahaia kakhanangabing, 

11kaja athumna PROHOwui tuili mamayāla ngakaishihaowa, kala 
Juikhamataiawui hāngkachithei makhuisangmana. 

12Ot kasā chotnāhaoda athumwui ning chothaowa; athumna kongluisangda 
khipānakha mangachonmimana. 

13Chieina athumwui kakhanang eina PROHOli ngakaowa, kala ana athumwui 
ringshāt eina kanshokmi; 

14ana athumli tangkhamangwui eina khuishokmi, kala athumli narkahai eina 
khalāmi. 

15Awui makhangachei leikashiwui vang athumna PROHOli ningshiranu, miwui 
naomayarabingwui vang ana matakhak kahai ot sākhamiwui vang! 

16Kaja ana pithraiwui khāmong sakhaimi, kala mari phākashut ahun khani 
sāngasaka. 

17Athum kaikhana moreiwui vang kazai, kala athumwui khayonkhamāngwui 
vang kachot samphanga; 

18athumna kashakazā saikora ningkachaiya, kala athumna kathi ngaveili 
vānganaiya. 

19Chieina athumna kakhanang alungli PROHOli ngakaowa, kala ringshātwui eina 
ana athumli kanshokmi; 

20ana awui tui chihovāda athumli raimi; kala shimānki kajiwui eina athumli 
kanshokmi. 

21Awui makhangachei leikashiwui vang athumna PROHOli ningshiranu, ana 
mibingli matakhak kahai ot sākhamiwui vang! 

22Kala athumna ningkashiwui pha̱kaphayā chigatranu, kala ana sākhami chiwui 
vang khamathān laa eina soranu. 

23Kaikhana jahas tongda ngayili vai, shamadrutungli leihkhalon ot sai; 

24athumna kathukali PROHOwui matakhak kahai, sākahai chi thei, 

25kaja ana kasoda siphan zingrot ngaphaokai, china shamadruwui tara̱ 
kaphekai. 

26Athumna kazingramli juikai, kala kathukali zangshunga; athumwui kaping 
athumwui makaphā alungli shimānhaowa; 

27Athumna khamaripnao thāda yuichachang zata, athumwui thangkhamei 
vātanghaowa. 

28Chiwui thili athum kakhananglungli PROHOli ngakaowa, kala athumli 
ringshātwui eina ana kanshokmi; 

29ana siphan zingrotli va̱rihai ngasaka, kala shamadruwui ra̱phaola kasaikha 
vānhaowa. 

30Chieina athumna ringphai, khikhalajila athum va̱rihaowa, kala ana athumwui 
ningkachāng ngasām khavaipamli thānungmi. 

31Awui makhangachei leikashiwui vang athumna PROHOli ningshiranu, ana 
miwui naomayarabingli matakhak kahai ot sākhamiwui vang! 

32Yarui kazipli ali soserranu, kala khararnaobingwui kazipli ali masot 
chikatranu. 

33Ana kongla siwuk onngasaka, ura̱pamla ngalei katheng onngasaka, 

34ngalei katumpam masāvaikapai khamararpam onngasaka, apam chili 
kapambingwui makaphāwui vangna. 

35Ana siwuk ra̱khong onngasaka, thengkhamareng lam ura̱ wokngasaka. 

36Kala ana chili kathaibingli okthui ngasaka, kala athumna pamkhavai keinung 
sakai; 

37athumna athei-arai linga, drakhāthei lingsanga, kala athei kachungkha mathei. 

38Awui sokhami eina athum kachungkha mataisanga; kala ana athumwui 
sha̱keila masuitā ngasakmana. 

39Rekakharek, kakhanang, kachot, ringkashi eina athum suitā kahai tharan, 

40ana wungnaobingli khayāmashi ngasakmana kala athumli shongfa makhalei 
lamhāngli yaozat ngasaka; 

41kha khavātabingli ana kachotwui eina khāngkhuimi, kala yao ashangva̱ thāda 
ana shimkhurli mayāmi. 

42Mashungrik kahaibingna chi theida mathāna; kala makaphā makhayā 
saikorana khamor kafakhamhaowa. 

43Thangkhamabing, hāngda khalei hi theikhuiranu; PROHOwui makhangachei 
leikashi mibingna chukmajakhuiranu. 

Laa 108 

Yangkashebingli Khangasungli Ngachonmi khavai Seihā 
(Laa 57.7-11, 60.5-12) 

1  Ining khangachei maleimana, O Vare, iningli khangachei maleimana! Ina 
nimshimri laa sāra! Thuilu, imanglā! 

2Ngakarthuilu, O tingteilā kala lyre! Ina zimikli mathotkhuira! 

3O, PROHO, mibingwui alungli, ina nali ningkashi mira, yurbingwui alungli ina 
nali masotlaa sāra. 

4Kaja nawui makhangachei leikashi kazingram atungshong hakmahālaka, nawui 
ningkatong muiyā kāzoka. 

5O Varivara, kazing atungli reingasaklu! Nawui tekhamatei okathui saikorali 
leiranu. 

6  Chithāda nawui leikasheli kanmiranu, nawui yāpang eina ngachonmilu, kala ili 
ngahānkāmilu. 

7Katharapamli Varena ngashita: “Khamathān eina ina Shechem ngakaira, 
Succothwui Tampāk ngayarshokmira. 

8Gilead iwuina; Manasseh iwuina; Ephraim iwui kuihonna; Judah iwui 
khānthingna. 

9Moab iwui pangmazikhongna; Edomwuitungli iwui pheihop haiya; 
Philistiawuitungli ina mathānda vaowa.” 

10Raipan sākahai keinungli khipāna ili thānungra? Edomli khipāna ili thanvāra? 

11O Varivara, nana ithumli horkahai maningmala? O Vare, nana ithumwui raimili 
mangasovāmana. 

12Ithumli yangkashebingwui eina ngachonmilu, kaja mina ngachonkhami 
aremana! 

13Vareli ngasoda ithum pinglak eina sāra; ithumwui yangkashebingli naitāki kaji 
chi ana. 

Laa 109 

Kachikatha Akhana Kachot Atamli Maringkaphā Hāngkaphat 

1Kasaikha mapamihaialu, O ina masot khame Vare! 

2Kaja makaphā kala kachipat khamorbing ili mamayāla makāda lei, kakapik 
male eina ili mamayāla matuili. 

3Athumna ili yangkakharing tuimāng matuiya kala angalang maleila ili ngarara. 

4Ina leishida seihala sākhamiwui vang, athumna ili phentha̱ya. 

5Chithāda athumna ili kaphāwui vang makaphā hanmi, iwui leikashiwui vang 
yangkakharing hanmi. 

6Awuitungli makaphā makhayā mi akha phākhuilu, ali kaphena akhana bichar 
sākhavai khuirāranu. 

7Ali bichar kasā tharan, ali yonngasaklu, awui seihā kasā moreina da 
shānkhuiranu! 

8  Awui atam kasha̱khamāngmaranu; awui otpam katei akhana khuithuihaoranu. 

9Anao ngarā avāva̱ makhalei ngasāranu, apreiva̱̱ ra̱meipamranu! 

10Anao ngarāna kuimareida pozāzatranu; ja̱tā kahai athumwui shim eina 
kashamshokhaoranu! 

11Kashināmbingna awui khalalei saikora ngapaikhuiranu; makathei mina ana 
shairanra̱ tāda vāsang kahai heithei ngaponzāranu! 

12Ali khipānakha malumashanaranu, lah avāva̱ makhalei awui naobingli 
malumashanaranu! 

13Awui ara̱-azā katathaoranu; thot kakhaneli aming shimithaoranu! 

14Avāva̱ ngarāwui khayon PROHOwui mangāli phaningungranu, kala avāva̱wui 
moreila mashimitmiaranu! 

15Saikora chi PROHOwui mangāli leichingranu; kala ali phaningkhaung 
okathuiwui eina malaichaohaoranu! 

16Kaja ana lumashan khavai maphaningungmana, kha kachāma kala khavāta 
kala ning kachotabingli thikhavai kharomzata. 

17Ana khonshingailaka, khonkashi awuitungli tāranu! Ana sokhami 
maningchāngmana; sokhami awui eina katāva̱ thuihaoranu! 

18Khonkashi kachon thāda akhalatta ngavaiya, china aphasāli tara̱ thāda, 
ara̱kuili thao thāda yizangranu! 

19Ana khangavai kachon thāda, thangkachida neikazat shānneira̱ tharanu! 

20Iwuitungli makaphā khamatuibing chili PROHOna sāman chithāda miranu! 

21Kha O Vare iwui PROHO, iwui mathun eina namingwui vang kasāmilu; 
khikhalajila nawui makhangachei leikashi phālaka, ili kanshokmilu! 

22Kaja iya khangazana khavātana, iwui wuklungli ining khanangnāhaira. 

23Zingyinlamwui khaya̱ thāda I thuihaira; khaohyur thāda ili kathantāhaira. 

24Khumkapam eina ikhuksaola nganukhaira, phasāla kaothekhaira. 

25  I hi ili kaphenabingna mana̱shinganao khavai ngasāhaira; ili athumna kathei 
tharan athum kui khayita. 

26O PROHO, iwui Vare, ili khangachonmilu! Nawui makhangachei leikashina 
kahuimilu! 

27Napāngna kasānada athumli theingasakmilu, O PROHO, hi nana kasāna! 

28Athumna khonshiranu; kha nana somilu! Ili khangararbing maishiranu, narao 
mathānranu! 

29Ili kaphenabing maishāt eina sāri sāranu! chonkhaluilungli khalei thāda 
maishātna athum khalatta khaluiranu! 

30Ikhamor eina PROHOli ningkashi tui kachungkha hāngra, yaruilungli ali ina 
masot chikatra. 

31Kaja ana khavātabingwui yāshong nganingmi, sāthat khavai kasābingwui eina 
ngatangkhuimi khavai. 

Laa 110 

PROHO eina Ana Hākakhui Awunga 

1  PROHOna iwui ameili hānga: “Nawui yangkasheli nawui pheinai masāranglakha 
eina tangda, iwui yāshong pamlu.” 

2Zionwui eina PROHOna nawui pangshapwui khānthing chihorai. Nawui 
yangkashebingwui alungli munglu! 

3Kathara phungreitungli, nawui ashangva̱li thānthanghon nawui mibingna 
khalem eina chigatra. Ngathorwui naopam eina ikra̱ katā thāda, nawui yaron-
ngalābina nali rāra. 

4  PROHOna ngashithaira, kala awui ning mangacheimara; “Nala Melchizedekwui 
thili kazang pāngmon akha ngasāchingra.” 

5 PROHOna nawui yāshong lei; a malungvātthang awungabingli akha̱ sāngasakra. 

6Miyurwui alungli ana bichar sāra, athumli mingun chipemra; okathui vāpeida 
akhavābingli ana akha̱ sāngasakra. 

7Shongfapheiwui kongrāra̱ ana mangra; chiwui vang ana akui mangeikāra. 

Laa 111 

PROHOli Masotkhami 

1 PROHOli sochikatlu. Ining tongda PROHOli ina ningkashi mira, ningkhangatara 
ashangli ngasoda yarui kazipli. 

2 PROHOwui otsak hakmahālaka, chili ningyāngkhaung saikorana 
theishingkhuingai. 

3Awui otsak khayākakā kala ngamkakāmānga, kala awui khamashung 
khangarong katang mavaimana. 

4Ana awui tekhamatei ot phaningung ngasakhaira; PROHOva lumashan leishi 
kathāna. 

5Ali khangacheebingli ana kashakazā ngarānmi; awui tuingashitli 
mamalailakmana. 

6Awui mili awui pangshap otsak chithei; miyurbingwui shimlui athumli 
khuikhangasak chieina. 

7Apāngwui otsakbing tāzakhai kala ningtonga; awui hāngkachithei saikora 
khuisangkapaimānga, 

8saikora chi katang makhavaiwui vang sākahaina, ningtongda mashungrik eina 
sākhavaina. 

9Ana awui mili ngatangkakhui chihorai; ana awui tuingashit katang 
makhavaiwui vang kasohaira. Awui ming kathara kala khangacheeana. 

10  Thangmeiwui haophok khavai chi PROHOli khangachee hina. hotkhanā 
saikorana kaphā theishingkakhui leira. Awui masot katang mavaimana. 

Laa 112 

Kaphā Miwui Ringkaphā 

1 PROHOli solu! PROHOli khangachee mi sokhamina, awui ningkhamili 
ningyāngkhaunga chi! 

2Awui ara̱-azā ngalei chili pangshap leilakra; mashungrik kahaiawui mithotli 
somira. 

3Kashang-kharei awui shimli lei; awui khamashung khangarongna 
nganingchingra. 



1098 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

4Mashungrik kahaibingwui vang tangkhamanglila kahor shokmi; PROHO hiya 
lukhamashan, leikashi, kala khamashungana. 

5Mingairareo kachishuta, khamashung eina kasaa, mi chiwui vang kaphāmānga. 

6Kaja khamashung khangaronga chili mangatha̱ ngasaklakmara; ali 
phaningungchingra. 

7Makaphā chanpaoli ana mangacheemana; PROHOli shitsangda awui ning 
ngazipa. 

8Awui ning marungkhunghaida, ana mangacheemara, awui yangkasheli 
mayuiranglakha eina tangda. 

9  Ana khalem eina yaowa, ana kachāmabingli mi; awui khamashung khangarong 
leichinga, awui pangshapli maiyāda masot mira. 

10Makhayā mina theida malungvāta, ahā kachāta kala shimānhaowa, makhayā 
miwui ningkachāng khikha makhaning ngasahaowa. 

Laa 113 

PROHOwui Kaphāli Masotkhami 

1 PROHOli solu! Solu, O PROHOwui raobing, PROHO mingli solu! 

2Arui eina thuida katang mavaila, PROHO mingli soranu! 

3Zimik kashok eina thuida katun eina tangda, PROHOwui mingli sochikatra! 

4Yur saikorawuitungli PROHO lei, kala awui tekhamatei kazingramli juimei! 

5Atungshong pamda khalei, ithumwui Vare PROHO kathā khipā lei, 

6kazingram eina okathuili ngashāntāda khalei ali? 

7Chifawui eina ana kachāmabingli khāngkhui, kala hotlāpamwui eina 
khavātabingli khāngkhui, 

8athumli wungnaobingli ngasoda pamrum khavai, awui mibingwui 
wungnaobing eina. 

9Naokashumva̱li ana shim mi, ali naongarābingwui khamathāna ava̱ sāngasaka. 
PROHOli solu! 

Laa 114 

Makānkhami Laa 

1  Egyptwui eina Israelna kashok tharan, atui-arā makashā yurwui eina, Jacob 
shimkhur kathui tharan, 

2Judahna awui katharapam ngasāhaowa, Israelna awui wungram sai. 

3  Yireina theilaga yāmhaowa, Jordan ngalanhaowa. 

4Phungreina yaovā thāda, kaphungna yaonao thāda chaka. 

5O Yirei, nali khina ngazan ngasakhaoda khayāmkhala? O Jordan, khisāda 
ngalanhao? 

6O phungrei, yaovā thāda khisāda chakkhala, O kaphung, yaonao thāda khisāda 
chakthuihao? 

7O okathui, PROHOwui mangāli, Jacobwui Varewui mangāli, 

8  lunghārli tara̱ shokkhangasaka, meizailung eina ura̱ okkhangasakali 
ngacheelu. 

Laa 115 

Akhamāng Kaje Khamashunga Vare 

1Ithumli maningla, O PROHO, ithumli maningla, kha tekhamatei namingli miranu, 
nawui makhangachei leikashi, kala nawui ningkatongwui vang! 

2“Athumwui Vare kali leikhala” da yurbingna khi hāngkhavai lei! 

3Ithumwui Vare kazingli lei; awui ningkachāng athishurda ana sai. 

4  Athumwui varebingva sinā lupāsāna, miwui pāng eina kasāna. 

5Athum khamor kai, kha mamatuimana, mikla kai, kha matheimana. 

6Athum khanā kai, kha mashāmana; nātangla kai, kha manganamana. 

7Athum pāng kai, kha sākaza̱ matheimana; pheila kai, kha mazatpaimana; kala 
athumwui kharokli akhonla mashokmana. 

8Athumli sākakhuibing chi athum tākamhai; chili shitkasangbingla chipapama. 

9O Israel, PROHOli shitsanglu! Ana athumwui ngachonkhame kala chāngveina. 

10O Aaronwui shimkhur, nathumwui shitkasang PROHOli hailu! Ana athumwui 
ngachonkhame kala chāngveina. 

11 PROHOli khangachee nathum, PROHOli shitsanglu! Ana athumwui 
ngachonkhame kala chāngveina. 

12 PROHOna ithumli mamalailakmana; ana ithumli somira; ana Israelwui 
shimkhurli somira; Aaronwui shimkhurli somira; 

13  PROHOli khangachee athum khareilila kateolila khaninili ana somira. 

14 PROHOna nathumli mataisangmiranu, nathum kala nathumwui naongarāli! 

15Kazing ngalei kasaa PROHOna, nathumli somiranu! 

16Kazingram PROHOwui kazingramna, kha okathui ana mibingwui naomayara 
ngarāli mikahaina. 

17Kathibingna PROHOli mamasochikatmana, kazeiram zangkahaibingnala. 

18Kha ithumna PROHOli sora, arui eina thuilaga katang eina tangda. PROHOli solu! 

Laa 116 

Kathiwui eina Kanmi kahai Kachikathana Vareli Masotkhami 

1Ina PROHOli leishiya, khikhalajila iwui akhon kala kapo ana shāmi. 

2Khikhalajila ana ili nāshungmihaoda, chiwui vang ina ringlakha eina tangda ali 
ngakaochingra. 

3Kathiwui khalenna ili kuinama, Kathewui ramwui kachotna ili singkhuida, I 
kakhanang sikafa samphanga. 

4Chieina ina PROHOwui mingli ngakaowa: “O PROHO ina nali kapona, imanglā 
kahuimilu!” 

5 PROHOhi lumashankatha̱a kala khangarongana; ithumwui Vare 
lumashantheilaka. 

6Ichachamabingli PROHOna pharimihai, I kalākashi tharan ana kanmi. 

7O imanglā, latunglu, nawui ngasām khavaili; kaja PROHOna nali mavātlakla 
sāmihaira. 

8Khikhalajila kathiwui eina nana imanglā kanshokmihaira, imik charāwui eina, 
iphei khangaphokwui eina; 

9kharingabingwui ramli, ina PROHOwui mangāli yaothui, 

10  “I chotmatailakhaira” da ina kahāng tharanlila iwui shitkasang leichinga. 

11Ina malungkharing lungli, “Mikumo hi aremawui chihan khavaina” da hānga. 

12Ili ana sākhami saikorawui vang, ina PROHOli khi runra̱khala? 

13Huikhamiwui tengkot ina khāngkāra kala PROHOwui mingli ngakaokāra. 

14Awui miyurwui ngachaili, ina ngashit kahai chi PROHOli mira. 

15 PROHOwui mikyanli aman kasak hiya awui katharabing kathi hina. 

16O PROHO, I nawui raona; I naraona, narao sha̱naowui naomayarana. Ili khalap 
kahai nana khalāmihaira. 

17Ningkashiwui pha̱kaphayā ina nali chigatra, kala PROHOwui mingli ngakaora. 

18Awui miyur saikorawui mangāli ina khangashit chi PROHOli mira. 

19 PROHOwui shim kayāngli, nawui alungli, O Jerusalem. PROHOli solu. 

Laa 117 

PROHOli Masotkhami 

1  Miyur saikora, PROHOli solu! Yur saikora ali masot milu! 

2Kaja awui makhangachei leikashi ithumwui vang hakmahālaka, kala PROHOwui 
ningkatong katang mavaimana. PROHOli solu. 

Laa 118 

Khayuiwui Ningkashi Seihā 

1  PROHOli ningshilu, kaja a phālaka; awui makhangachei leikashi katang 
mavaimana! 

2Israelna, “Awui makhangachei leikashi katang mavaimana” da hangranu. 

3Aaronwui shimkhurna, “Awui makhangachei leikashi katang mavaimana” da 
hangranu. 

4 PROHOli khangachee saikorana, “Awui makhangachei leikashi katang 
mavaimana” da hangranu. 

5Ina kakhanang tharan PROHOli ngakaowa; PROHOna ili ngahānkāmi, kala ili 
ningkhān ngasaka. 

6  PROHOna ili nganaimilakha ina mangacheemara. Mina ili khi sathukrakhala? 

7Ili ngachonmi khavai PROHOna iwui shong leidalei; ili yangkashebingli 
mathānda ina yangra. 

8Mili chihanki kajiwui vanga, PROHOli ngayinkakhuina phāmei. 

9Wungnaobingli chihanki kajiwui vanga PROHOli ngayinkakhuina phāmei. 

10Yur saikorana ili kuinama; PROHOwui mingli ina athumli yuiya! 

11Athumna ili kuinama, ari arāp kuimareida athumna ili kuinama, PROHOwui 
mingli Ina athumli yuiya. 

12Athumna ili khui thāda kuinama, athumna ka̱shat kachui thāda chui; 
PROHOwui mingli ina athumli yuiya. 

13Ili yāng eina rāsha̱da I kongluinaikhaya, kha PROHOna ili ngachonmi. 

14  PROHO iwui pangshap kala iwui laana; a iwui huikhame ngasāhaira. 

15Khamashungabingwui kachonshimli khayuiwui khamathān laa kasā nganālu; 
“PROHOwui yāpāngna rai yuimihaira, 

16 PROHOwui yāpāngli masot miya; PROHOwui yāpāngna pinglak eina sāmihaira!” 

17I mathimara, kha I ringra, kala PROHOna sāmi kahai hāngchitheira. 

18 PROHOna ili chotchānglak eina hāngmachina, kha ana ili kathiva mathi 
ngasakmana. 

19Ili khamashung khangarongwui ngaveibing shomilu, ina chieina 
zangda PROHOli ningkashi mira. 

20Hi PROHOwui ngaveina; khamashung khangarongabingna chieina zangra. 

21Ili ngahānkāmida iwui huikhame ngasā kahaiwui vang nali ningshi. 

22  Shim kasābingna khalan kahai lunggui chi, achikunwui akhoka pākra̱ 
ngasāhaira. 

23Hi PROHOna kasāna, ithumwui mikyanli matakhakhai. 

24 PROHOna sāmi kahai zimiksho chi ajana; ithumna chili ringphāda mathānsa. 

25  O PROHO, ithumli kanmi khavai ithumna nali poli! O PROHO, ithumna nali poli! 
ithumli maikhayā milu! 

26  PROHOwui mingli kharā mi sokhami ngasāranu! ithumna PROHOwui shim eina 
nathumli somi. 

27 PROHO hi Varivarana, kala ana ithumli kahor mihaira. Hanphutwui angaji pam 
vāshungda, ringkaphāwui thingphāng singvālu. 

28Na iwui Varena, kala ina nali ningkashi mira; na iwui Varena, ina nali 
sochikatra. 

29O PROHOli ningkashi milu, kaja a kaphaana, kaja awui makhangachei leikashi 
katang mavaimana! 

Laa 119 

PROHOwui Ain 

1 PROHOwui ainli kazatabing, shātmakakā athum chi sokhamina, 

2Awui ningkhamili kashurabing; ali ningtongda kaphābing sokhamina, 

3khangui otla masāla, kha awui shongfali kazata chi. 

4Nawui hāngkachithei chi ningsanglak eina mayon khavai hāngmihaira. 

5O nawui shiyan khamayonli iwui apong mangacheilaksi kaje jong! 

6Chieina nawui ningkhami saikorali yangchingda, Ili kakhayak masamphang 
ngasakmara. 

7Ina nali ngarongrik kahai wuklung eina masot mira, nawui khamashung 
shiyanbing tamkhui kahai tharan. 

8Ina nawui ain mayonra; O ili horchao kahai masamialu! 

9Yaronlakha kathāda awui apong tharda hairakhala? Nawui tui athishurda 
khamayon einana. 

10Ina ningtongda nali phai; nawui ningkhamibingwui eina ili mama̱thui 
ngasakmialu! 

11Ina nawui tui iningli shāptithaira, chithāda ina nali morei masāmara. 

12O PROHO, nali soranu; ili nawui ain tamchitheimilu. 

13Nakhamorwui shiyan saikora imorchai eina ina phongshokra. 

14Kashāng-kharei chiyākha thāda nawui ningkhamiwui apongli ina mathāna. 

15Nawui hāngkachitheili ina machukra, kala nawui apongli ina yangchingra. 

16Nawui ainli ina ringphāra, nawui tui ina mamalaimara. 

17Naraoli mavātlakla sāmilu, chithāda sāda ina okthuida nawui tui mayonra. 

18Imik rakngasakmilu, chieina ina nawui ainwui eina matakhak kahai otbing 
theipaira. 

19Iva okathuili kha̱ramkazat mina; nawui ningkhami iwui eina mathummihaialu. 

20Atam kachida nawui shiyanbing theikhangaiwui vang ining thenghaira. 

21Nawui ningkhamibingwui eina ma̱thui kahaia, achei makathei, khonshi kahaia 
chili nana kharara; 

22athumwui khamashāt kala mana̱kashi iwui eina khuithuimihaolu, kaja ina 
nawui tui mayona. 

23Wungnaobingna ili ngathumda ngarānlala, naraona nawui shiyan 
mayonchingra. 

24Nawui tui iwui ringkaphāna, chi iwui hāngmachinkhamena. 

25Imanglā chifali pizanghaira, nawui tui athishurda ili mathuk ngasakmilu! 

26Iwui apong kahāng tharan nana ili ngahānkāmi, nawui ain ili tamchitheimilu. 

27Nawui tamkachitheiwui apongli ili theishingkhui ngasakmilu, kala nawui 
matakhak kahai otli ina machukra. 



1104 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

28Kakhanangwui vang imanglā yurhaira, nawui tui athishurda ili 
pangngasakmilu. 

29khangui apong iwui eina katāva̱li haimilu, kala lumashanmida nawui ain 
tamchitheimilu! 

30Ina ningkatongwui apong hākhuihaira, Ina nawui shiyanbing imangāli hai. 

31O PROHO, nawui hāngkahai chi ina shurchinga ili makhayak ngasakalu. 

32Nawui ningkhami athishurda Ina ngasamzatra, iwui theikakhui nana 
mataisangkhami tharan. 

33Nawui ainwui apong ili tamchitheimilu, O PROHO; kala khanao eina tangda ina 
mayonra. 

34Theishingkakhui chi ili milu, chieina ina nawui ningkhami mayonra, kala ining 
tongda mayonra. 

35Nawui ningkhamiwui shongfali ili thānmilu, kaja ina chili ningyāng unglaka. 

36Nawui hāngkachitheili ining ngareiung ngasakmilu, tongkazā maphāthui 
ngasakhaialu. 

37Makānkhanā otwui eina imik ngareithuihailaga nawui apongli ili okthui 
ngasakmilu. 

38Nali makhangacheebingli ngashit kahai chi, naraoli ungshungmilu. 

39Ina khangachee malungkhavāt chi iwui eina khuithuimihaolu; kaja nawui 
shiyan phālaka. 

40Yanglu, ina nawui chitheikhami chi ningchānga; nawui khamashung 
khangarong chiwui alungli ili okthui ngasakmilu. 

41Nawui makhangachei leikashi ili tāshungmilu, O PROHO, nawui khangashit 
athishurda nawui huikhami chi; 

42chithāda ili kazeibing chili ngahānkā khavai leisāra, kaja ina nawui tui chili 
shitsanga. 

43Khamashung tui chi ikhamorwui eina khuithuichao majimihaialu; kaja iwui 
kachihān nawui shiyanbingli lei. 

44Ina katang mavaila nawui ain mayonchingra; 

45kaja nawui chitheikhami ina khamayonwui vang, ina ningkhān eina 
yaothuizatra, 

46awungabingwui mangāli ina nawui ningkhamila matuira, kala mai mashi 
ngasakmara; 

47kaja nawui ningkhamili ina leishida khamathān samphanga. 

48Ina leikashiya nawui ningkhamili ina khayāshiya, kala ina nawui shiyan 
athishurda machukra. 

49Narao ili chihān khangasaka nawui tui chi ili phaningung ngasakmilu 

50Iwui kakhanang atamli nawui tuingashitna ili okthui ngasaka kaji hina ning 
lumngasaka. 

51Vare makatheibingna ili zakshilak eina zeiya, kha ina nawui ain eina 
mangareithuimana. 

52Nawui achālakhawui shiyanbing ina phaningkhaung tharan, O PROHO, ina 
ningluma. 

53Nawui ain makhamayonwui vang, malungkhavātna pema. 

54Ina manglārin kazat shimli nawui ainna iwui laa sai. 

55O PROHO, ina ngayā naming phaningpiya, kala nawui ain mayona. 

56Nawui hāngkachithei ina mayonhaoda, sokhami hi ili tākashungna. 

PROHOwui Ainli Ning Horkasang 

57 PROHO chi iwui yarna; nawui tui mayonra da ina ngashithaira. 

58Ining tongda nawui ngahānkhangai kapona; nawui ngashit kahai athishurda 
ili khalumashanmilu. 

59Ina nawui apongli chukkhamaja̱ tharan, nawui hāngkahai chili zata. 

60Ina nawui ningkhami mayonkida, kapan maleilakmana. 

61Makhayābingwui khara̱na ili khalen sanglala, Ina nawui ain mamalaimana. 

62Nawui khamashung ainbingwui vang, ngayā thuimathukta ina nali 
masochikata. 

63Nawui chitheikhami khamayonabing, nali khangachee saikora iwui 
khavāknaona. 

64O PROHO, okathuila, nawui makhangachei leikashina pemtinghai; nawui shiyan 
ili tamchitheimilu! 

PROHOwui Ainwui Kānkhanā 

65Nawui kahāng athishurda, O PROHO, naraoli mathalāk eina sāmihaira. 

66Kaphā bichar, theishingkakhui ili tamchitheimilu; kaja ina nawui ningkhamili 
shitsanga. 

67Kakhanang masamphangranglakha, ina zatkhangaili zatsai; kha ara ina nawui 
tui mayona. 

68Na kaphaana, kaphā ot sai; nawui ain ili tamchitheimilu. 

69Mashitkasangbingna ili kakapik phena; kha ining tongda ina nawui 
chitheikhami mayona; 

70athumwui ning athao thāda sānlaka, kha iya nawui ainli ringphālaka. 

71Ina nawui shiyan tamkhui khavai khanang khangasak chi phālaka. 

72Sinā kala lupāsā thingthingle, nakhamor eina khami ainna iwui vang phāmei. 

PROHOwui Ainwui Mashun 

73Napāng eina ili sākhuida semihaira, nawui ningkhami chi tamkhui khavai 
theishingkakhui ning ili milu. 

74Nali khangacheebingna ili kathei eina mathānra, khikhalajila ina nawui tuili 
chihāna. 

75O PROHO, nawui bichar mashunga da ina thei; kala nawui ningkatong alungli ili 
nana chotkhangasakna. 

76Nawui makhangachei leikashi china naraoli ninglum khavai ngaranmilu; 
naraoli nawui ngashit kahai athishurda. 

77Ina ringkhavai nawui lukhamashan kharāza̱milu; kaja nawui ain iwui 
khamathānna. 

78Mashitkasangbingli maishi ngasaklu, khikhalajila athumna ili nguingasaka; 
iwui vanga, nawui chitheikhamili ina machukpamra. 

79Nali khangacheebingna ili rāranu, chithāda athumna nawui hāngkahai 
theikhuira, 

80Ina maikashi masamphang khavai, nawui shiyanwui pongli, iningli shāt 
makāngasakalu. 

Kanshokmi khavai Seihā 

81Nawui huikhami kahonna imanglā vānhaira, nawui tuili ina chihantitli. 

82Nawui ngashit kahai chili yangda imik ngazanhaira; “Nana katharan ili 
ninglum ngasakrakhala” da ina ngahāna. 

83Kaja I chāngpongli sharkahai drakhāra̱ sangkhavai khao thāhaira, chitha-ilala 
nawui shiyan ina mamalailakmana. 

84Naraona karankha khāngfarakhala? Ili rekakharekbingli katharan nana bichar 
sārakhala? 

85Mashitkasang mibingna iwui vang chom chuihaira, nawui ain 
makashurbingna. 

86Nawui ningkhami saikora makahatlakmana; minamda athumna ili rekhareka; 
ili khangachonmilu! 

87Okathuili athumna ili thitchang khavai sai; kha ina nawui chitheikhami 
mamalailakmana. 

88Nawui makhangachei leikashi alungli imanglā kahuimilu, chieina 
nakhamorwui ningkhami ina mayonpaira. 

PROHOwui Ainli Shitkasang 

89O PROHO, nawui tui kazingramli ngaziplak eina katang mavaila leichingra. 

90Thot saikorali nawui ningkatong mangacheimana; okathui nana sākahaina, 
kala chi leichinga. 

91Nana sākahai athishurda, aja eina tangda lei, kaja ot saikora nawui raosera. 

92Nawui ainli ina mamathānsi kaja, ina kakhananglungli thihaira̱ra. 

93Nawui tamkachithei ina mamalailakmara, kaja chieina nana ili 
ringkhangasakna. 

94I nawuina, kahuimilu; kaja ina nawui tamkachithei phai. 

95Makhayāna ili shimān khavai rimpama, kha iva nawui mashun tui 
phaningchinga. 

96Kākashung kaho hi angaret leiserada ina theikhui, kha nawui ningkhami 
mashālāka. 

PROHOWUI Ainli Leikashi 

97Iyavo, nawui ainli leikashi! Langpongda ina chiwui pongli machuka. 

98Nawui ningkhamina ngasomichingda iwui yangkashebingli I thangmeimei. 

99Nawui tamkachitheili ina machukpamhaoda, ili chishutkhamebing saikorali 
ina theimei. 

100Nawui ningkhami khamayonwui vang, khararnaobinglila I theimei. 

101Nawui tui mayon khavai, makaphā shongfali iphei makārsangmana. 

102Nawui shiyanbingwui eina ina mangareithuimana, kaja nana ili tamchithei. 

103Ina mazapkhayangli nawui tui kayākha shim, khuira̱li lāngda shimmei! 

104Nawui ningkhami mangā eina, ina theithangkhamei samphanga; chieina 
makhamashung apong saikorali ina yangkharinga. 

PROHOwui Ainwui Kharā Kahor 

105Nawui tui ipheiwui thaomei na, iwui shongfawui kahorna. 

106Nawui khamashung shiyanbing mayon khavai, ina khangashit sāda chi 
mayāhaira. 

107I khanangnāhaira; O PROHO, nawui tuiwui athishurda ili ringngasakmilu! 

108O PROHO, iwui masokachikat khuimilu, kala nawui shiyanbing 
tamchitheimilu. 

109Iwui mirin ipāngli haichinga, kha ina nawui ain mamalailakmana. 

110Makaphā-makhayāna ili khalen sanga, kha nawui kakasowui eina ina 
mayāmlakmana. 

111Nawui ningkhami mashimānda iwui shimluina; mha, chi ining mathān 
khavaina. 

112Nawui shiyan khanao eina tangda mayon khavai iningli haimilu. 

PROHOwui Ainli Ningkhanganung 

113Ning khani kasā mibingli ina yangkharinga, kha nawui ainli ina leishi. 

114Na iwui ngayin khavaina kala chāngveina, ina nawui tuili chihāna. 

115Makaphā kasābing, iwui eina thuihaolu, chithākha Varewui ningkhami ina 
mayonpaira, 

116Ina ringkhavai nawui ngashit kahai athishurda singmilu, kala iwui kachihān 
chiwui vang makhayak ngasakmialu. 

117Ili hapkakhano malei khavai mayonmilu, kala katang mavaila nawui shiyanli 
yangmilu! 

118Nawui shiyanwui eina ma̱thui kahai athum saikorali nana khalanhai; mha, 
athumwui theithangkhamei aremana. 

119Okathuiwui makaphā saikorali nana maripai thāda khui; chiwui vang ina 
nawui tamkachitheili leishiya. 

120Nali khangacheena iphasā kathira, kala nawui bicharli ina ngacheeya. 

PROHOwui Ainli Khanganā 

121Ina mashun kala khangarong khikhala kaji sai, ili rekakharekbingwui pāngli 
mahorsangmihaialu. 

122Kaphā sāmirada naraoli ngashitmilu; mashitkasangabingna ili marekharek 
ngasakalu. 

123Nawui huikhamiwui vang ngashānkapam imik ngazanhaira, kala nawui 
khamashunga tuingashit ungkashungwui vang. 

124Nawui makhangachei leikashi athishurda naraoli khayangmilu, kala ili nawui 
shiyan tamchitheimilu. 

125I nawui raona; theishingkakhui ili milu; chieina ina nawui tamkachithei 
theikhuipaira. 

126 PROHOna saki kaji atamna, kaja nawui ain sākhaihaira. 

127Chiwui vang sināli, sinā kachangali lāngmeida ina nawui ningkhamili leishi. 

128Chiwui vang iwui pheikār kachida nawui tamkachithei athishurda zata; 
makhamashung apong saikora ina yangkharinga. 

Prohowui Ain Nganākhavai Kakahao 

129Nawui tamkachithei matakhakhai; chiwui vang eina imanglāna chi mayona. 

130Nawui tui khalākashokna kahor mi; ningkashambingli theikhui ngasaka. 

131Ikhamor makāda honpama, kaja ina nawui ningkhami ningchānga. 

132Yangmida ili khalumashanmilu, namingli leikashibingli sāmikhangai thāda. 

133Nawui ngashit kahai athishurda iwui pheikār mayonmilu; khayonkhamāngna 
ili mayuiaranu. 

134Nawui tamkachithei mayonpai khavai, rekakharekwui eina ili kanmilu. 

135Naraowuitungli nawui kahor tāshungmilu, kala ili nawui shiyan 
tamchitheimilu. 

136Imikna chāra̱ kong thāda longa, khikhalajila mibingna nawui ain 
mamayonmana. 

PROHOwui Ainwui Mashun 

137O PROHO! Nava khamashungana, kala nawui bichar khamashungana. 

138Khamashung khangarong kala ningkatongwui lungli nana nawui ningkhami 
haimihaira. 

139Iningli iwui malungkhavāt mei thāda chuihaira, khikhalajila iwui 
yangkashebingna nawui tui malaihaowa. 

140Nawui tuingashit kayākha mashungkhala; kala naraona chi leishiya. 

141Chinkhamahaiya kateowa mina jilala, nawui tamkachithei mamalailakmana. 

142Nawui khamashung khangarong chichinga, kala nawui ain khamashungana. 

143Kakhanang ningkachot ili rāza̱haira, kha nawui ningkhami chi iwui 
ringkaphāna. 

144Nawui tamkachithei mashungchingra, I ringkhavai theishingkakhui milu. 

Kanshokmi khavai Seihā 

145Wuklung tongtingda ina ngakaoli; khangahānkāmilu! O PROHO! Nawui shiyan 
ina mayonra. 

146Ina nali vaoli; ili kahuimilu; chieina ina nawui tamkachithei mayonra. 

147Kazing mathangranglakha ina ngakarthuida ngachonmi khavai ngakaowa; 
ina nawui tuili chihāna. 

148Nawui ngashitmi kahai chili machuk khavai ngayā pongda imik rakpama. 

149Nawui makhangachei leikashi alungli iwui khon kashāmilu; O PROHO, nawui 
mashun alungli imanglā haimilu. 

150Makaphā ningngai eina rekakharekbingna ili rānganaiya; athum nawui 
ainwui eina tālaka. 

151Kha O PROHO, nana nganaimi; kala nawui ningkhami saikora mashunga. 

152Nawui tamkachithei eina ina acha theihairasai chiya nana katang mavaila 
phāshok kahaina da. 

Ngachonmi khavai Kapo 

153Iwui kakhanang hi yangmida kakanshokmilu, kaja nawui ain ina 
mamalaimana. 

154iwui vang nganingmida huimilu; nawui ngashit kahai athishurda ili 
ringngasakmilu. 

155Makhayābingwui vang huikhami katāvali lei; kaja athumna nawui shiyan 
maphāmana. 

156O PROHO, nawui lukhamashan hakmahālaka; nawui mashun athishurda ili 
ringngasakmilu. 

157Ili rekakharek kala yangkashe kachungkhana; kha ina nawui tamkachithei 
eina mangacheilakmana. 

158Shitkasang makhaleibingli ina ningkachailak eina yanga, khikhalajila 
athumna nawui ningkhami mamayonmana. 

159Ina nawui tamkachitheili kayākha leishikhala phaningmilu! Nawui 
makhangachei leikashi thishurda ili okthui ngasakmilu. 

160Nawui tui khamashungna, kala nawui khamashunga shiyanbing mashimānda 
leichinga. 

Prohowui Ainli Kachigat 

161Maram maleila wungnaobingna ili rekhareka; kha iningna nawui tuili 
khayāshiya. 

162Kahaka ngaponkakhui samkaphang thāda, ina nawui tuili mathānlaka. 

163Mikhanamli ina yangkharinga kala ningkachaiya, kha nawui ningkhamili ina 
leishi. 

164Nawui khamashung shiyanbingwui vang, thangkhali ina shinishida 
masochikata. 

165Nawui ainli leikashibing hakkhamahā chingri kahai lei; khikhana athumli 
phei mangaphok ngasakrarmara. 

166O PROHO, ina nawui huikhamili chihāna, kala ina nawui ningkhami chi sai. 

167Imanglāna nawui ningkhami mayona, ina leishi kachangkhata. 

168Nawui tamkachithei kala ningkhami ina mayona; kaja iwui apong saikora 
nawui mangāli lei. 

Ngachonmi khavai Seihā 

169O PROHO, iwui kapo nawui ngalemli kāshungranu; nawui tuiwui athishurda ili 
theishingkakhui milu. 

170Iwui kapo nawui mangāli kāshungranu; nawui tuiwui athishurda ili 
kanshokmilu. 

171Nawui shiyan ili tamchithei khavaiwui vang, imorchaina masochikatra. 

172Ningkhami saikora khamashungwui vang imalena nawui tuingashit apongli 
laa sāra. 

173Ili ngachonmi khavai napāng ngarānmilu, kaja ina nawui tamkachithei 
kapangkhuihaira. 

174O PROHO, nawui huikhami chili ina ngaraili; kala nawui ain iwui ringkaphāna. 

175Nali masot mikhavai, ili ringngasakmilu; kala nawui shiyanbingna ili 
ngachonmiranu. 

176Shiman kahai yao thāda I ma̱zatli, naraoli kaphākhuimilu; kaja ina nawui 
ningkhami mamalailakmana. 

Laa 120 

Ngachonmi khavai Seihā 

1Ningkachot tharan ina PROHOli ngakaowa; ana ili ngahānkāmi khavai; 

2“O PROHO kakapik morchaiwui eina, kachipat malewui eina ili kanmilu.” 

3Nali khi mirakhala? Kala hili lāngda khi samirakhala kakapika male eina? 

4Raikapingawui kazana malāthing, meithā thāda khamaringa! 

5Meshechli ina ram kazat, Kedarwui kachon shimli ngayurkapam iwui 
kalākashi! 

6Chingri kahai yangkakharingbingli I sāngnā ngayurpamhaira. 

7Ina chingri kahai ningchanga. Kha ina khamatui tharan, athumna raiwui tui 
matui! 

Laa 121 

Ithumli Ngākkhame PROHO 

1Ina imik kaphungli ngashānkai. Iwui khangachon kachi eina rārakhala? 

2Iwui khangachon PROHOwui eina rai, kazing eina ngalei kasaa chi. 

3Naphei ana mangatha̱ ngasakmara; nali mayonkhame chi mapivāmara. 

4Yanglu, Israelli mayonkhame chi, masingutmara, kapila mapivālakmara. 

5 PROHOna nawui mayonkhamena; nawui yāshong PROHOna nawui khaya̱ sami. 

6Ngashun zimikna lah ngayā kachāngnala mashaoreo ngasakmara,. 

7 PROHOna makaphā saikorawui eina mayonmira, ana nawui mirin mayonmira. 

8 PROHOna nawui khaung khavā arui atam eina thuida katang mavaila 
mayonmira. 

Laa 122 

Jerusalemwui vang Masot Khami 

1“PROHOwui shimli vausa” da athumna ili kahāng tharan ina ringphai! 

2O Jerusalem! nawui ngaveili ithum rānganinghaira! 

3Keinung thāda sākahai Jerusalem, ngaziplak eina sāhaira, 

4chili yurbingna vai, PROHOwui yurbing, Israelwui vang kaso kahai chithāda, 
PROHO mingli ningkashi mi khavaina. 

5Chili bichar sākhavai wungpamkhong haili, Davidwui shimkhurwui 
wungpamkhong. 

6Jerusalem chingrihai khavai seihā sālu, “Nali leikashibing ringphameiranu! 

7Nawui keinunglungli chingrihairanu, kala raikān tāronglungli ning 
tāphuphairanu!” 

8Ichināngarā, ngasotnaobingwui vang; Ina, “Nali chingrihairanu” da hāngra. 

9Ithumwui PROHO Varewui shimkhurwui vang, nawui kapha ina phākhuira. 

Laa 123 

Lumashanmi khavaiwui Seiha 

1Nali ina imik eina yangkāli. O kazingram wungpamkhongli chipam kahaia! 

2Yanglu, raona akhavāwui pāngli khayang thāda, raopava̱na achonva̱wui pāngli 
khayang thāda, ithumna chithāda ithumwui Vare PROHOli yanga, ana ithumli 
malumashanmiranglakha eina tangda. 

3Khalumashanmilu, ithumli, O PROHO, khalumashanmilu ithumli, kaja ithumli 
khangui kaphen chungnā leihaira. 

4Leiyasor eina kapambingwui zeikakharui, langkasobingna khangui kaphen 
china ithumwui manglā penhaira. 

Laa 124 

Awui Mibingli Ngākkhame Vare 

1Ithumwuishong khaleiPROHO maningsāsi kaje, Israelna hithāda hāngranu— 

2“PROHOna ithumwui shong manganingmisāsi kaje, mina ithumli mamayāmada 
khangasung tharan, 

3ithumli athumna kharing eina mayuitāhairara; athumna ithumli malungkhavāt 
tharan; 

4tara̱ kaphongna ithumli khuithuihairara; pālongra̱na ithumli longrorhairara; 

5chithāsi kaja ithumli kapanga tara̱na kheithuihairara.” 

6Athumwui ahāwui vang sāshai sākhavai da ithumli mamikashoka, PROHO chili 
soranu! 

7Khalen kasangawui eina vānao yāmkashok thāda, ithum yāmshokhaira; khalen 
chathaida, ithum yāmshokhaira. 

8Ithumwui ngachonmi khavai, kazing eina ngalei kasā PROHOwui mingli lei. 

Laa 125 

Varewui Mibingwui Ningkhanganung 

1 PROHOli shitkasangbing, khangachei makhalei, katang makhavai Zion Kaphung 
kathāna. 

2Kaphungna Jerusalemli kuikhanam thāda, PROHOnala awui mibingli kuinammi, 
arui eina thuida katang makhavai eina tangda. 

3Kaja makaphābingwui khānthingna, khamashungbingli mikahai ngalei chili 
mamungmara, maningsi kaja katharabingna athum pāng zangda khayon ot 
sāhaipai. 

4O PROHO, kaphaa athumli, kala ning khangatarbingli kaphā samilu! 

5Kha makaphā shongfali ngareithui kahaibingli, PROHOna makaphā kasābingli 
ngasoda kashamshokhaora! Israel chingrihairanu! 

Laa 126 

Kanshokmi khavai Seihā 

1 PROHOna Zionwui lan hankhami tharan, ithum mang kashiman thāda leisai. 

2Chieina ithumna khamor makāda mana̱ya, kala ithumwui male eina mathānda 
vaowa; chieina athumna miyurbingwui alungli hithāda hānga, “PROHOna 
athumwui vang kahaka ot sāmihaira.” 

3 PROHOna ithumwui vang ot kahakva sāmihaira; ithum ringphai. 

4O PROHO, Negebwui tara̱ khalong thāda, ithumwui lan hanmiluishitlu! 

5Chara̱ eina yaokahaibing china, khamathān eina hātkhuiranu! 

6Athā yaokhavaiwui vang phunglaga chapkazatbing chi, māvam phungda 
mathānda khavao eina ngasoda shimli ungra. 

Laa 127 

Varewui Kaphāli Masotkhami 

1 PROHOna shim chi masāmiakha, shim kasābing chiwui ngalang aremana. 
PROHOna keinung chi mamayonmiakha, keinung khamayona china 
mayonthailala aremana. 

2Nana thorlak eina ngakarthui, huilak eina pilaga ningkashaklak eina 
vākasangwui kashakazā kazā aremana; kaja awui ngahānkhangaiali ana pikhui 
ngasaka. 

3Yanglu, naomayara ngarā hi PROHOwui shimluina, naopamwui athei sāmanna. 

4Yaronlakhawui naomayara ngarā raikapinga akhawui pāngli khalei malātheira̱ 
kathāna. 

5Chikathāna malākhong pemda khalei mi chi ringphai! Ngaveili awui 
yangkasheli chānkasā tharan ali maimashi ngasakmara. 

Laa 128 

PROHOwui Kahāng Khanganāwui Saman 

1 PROHOli khangachee, awui apongli kazata mi kachiva̱ sokhamina! 

2Napāngna khanangda ot kasā chiwui heithei nana zāra; na ringphahaora, kala 
china kaphā ngasāra. 

3Nawui shilungli napreiva̱̱ chi athei pemta khamathei drakhārong kathā 
ngasāra; nanaongarā nawui table kuimareida kahai oliveshonbing thāhaora. 

4Yanglu, chithāda PROHOli khangachee mi chi sokhamina! 

5Zionwui eina nathumli PROHOna somi! Nathum mirin peida Jerusalemwui 
leikhayā theiranu! 

6Nanao ngarāwui naongarāli kathei samphangranu! Israelwuitungli 
chingrihairanu! 

Laa 129 

Israelwui Yangkasheli Makhamayā Seihā 

1“I yaronlakhawui eina athumna ili khanang ngasaka,” ara Israelna hāngranu— 

2“I yaronlakhawui eina athumna ili khanangngasaka, kha athumna ili 
mayuirarmana. 

3Seiot kasingana iwui akhumli okkaithing eina tāka; tinkhur kasāngkha 
harkhui.” 

4 PROHO katharana; makhayābingwui khara̱ ana sāshatmihaira. 

5Zionli yangkakharing saikora khayakta ngalanhaoranu. 

6Athum shimtungli kaphor khawo mahaksangranglakha ngahuitheng kahai 
chithāhaoranu, 

7chikathā china mā kahātnaowui pāng machipemmana; lah mā khavamnaona 
mavamkhuimana, 

8Kala chili vākakānbingnala, “PROHOwui sokhami nawuitungli tashungmiranu! 
PROHOwui ming eina ithumna nali sokhamina” da mahāngmana. 

Laa 130 

Ngachonmi khavai Seihā 

1O PROHO, kathukawui eina ina nali khangakaona! 

2 PROHO, iwui akhon kashāmilu! iwui kapokhon hili nāshungilu! 

3  O PROHO, nana khayonkhamāng phaningchingsi kaja, PROHO, khipāna 
nganingrarrakhala? 

4Kha nali ngacheepai khavai, nawui huikhami lei. 

5Ina PROHOli hona, imanglāna hona; kala awui tuili ina chihāna; 

6Imanglana PROHOli hona, khamayonana kazing kathang kahonli lāngmeida, 
khamayonana kazing kathangli lāngmeida kahon thada. 

7O Israel, PROHOli chihānlu! Kaja PROHOwuili makhangachei leikashi lei, kala 
awuili huikhamila sorngasaida lei. 

8  Khayonkhamāng saikorawui eina Israelli ana huimira. 

Laa 131 

Hamda Ning Horkasangwui Seihā 

1O PROHO, iningli malāngsomana, imikna chuilak eina mayangmana; iwui vang 
haklak kahai kala matakhak kahai otli ina ningkachāng maningmana. 

2Kha naona ava̱wui mathikli chingri kahai thāda, imanglā chingrihai; chingri 
kahai nao thāda imanglāla chingrihai. 

3O Israel, PROHOli chihānlu, arui eina thuida katangmavaila. 

Laa 132 

Khorumshimwui vāng Masotkhami 

1Phaningungmilu, O PROHO, Davidli ngahānkhangai mangā eina, ana 
kachotkachāng phungkahai saikora; 

2ana kathāda PROHOli ngashithai, Jacobwui Pangshapa chili, 

3“Ina iwui shimli mazangmara, petlila makāmara; 

4Imik mapikhui ngasakmara, imikphung mangasākhui ngasakmara, 

5 PROHOwui vang apam akha ina maphākhuiranglakha, Jacobwui Pangshapawui, 
pamkhavai masamphangranglakha eina tangda.” 

6  Yanglu, hiwui apongli ithumna Epharathahli shai, Jaarwui luili ithumna chi 
samphanga. 

7“Ithum awui pamkhavaili vausa; apheizingli ithum akhorumsa!” 

8Ngakarthuilu, O PROHO, kala nawui ngasāmkhui khavaipamli vaulu, na kala 
nawui pangshapa oko eina ngasoda. 

9Nawui pāngmonbingna khamashung khangarong eina chonvai sāranu; nawui 
katharabing khamathānwui vang vaoranu. 

10Narao Davidwui mangā eina, thao neomi kahaiawui mai 
mangareithuimihaialu. 

11  PROHOna Davidli kachangkhat ngashita, chiwui eina ana masa̱na̱ungmara: 
“Nanao akhali ina nawui wungpamli chipamra. 

12Nanao ngarāna iwui tuingashit kala ina athumli tamchitheiki kaji chi athumna 
mayonakha, athumwui naomayara ngarāla nawui wungpamkhongli 
pamchingra.” 

13Kaja PROHOna Zionli kapangkhuihaira; awui pamkhavaiwui vang ningchanga. 

14“Hi katang mavaila iwui ngasām khavaina; hili ina pamra, kaja ina hi 
ningchānga. 

15Kashakazā shokkhavai mavātlakla ina somira, awui kachāmabingli ina 
thotinghai ngasakra. 

16Awui pāngmonbingli ina huikhami eina sāri ngavaimira; kala awui 
katharabingna khamathānwui vang vaora. 

17  Chili ina Davidwui vang angaji akha shokngasakra; iwui thao neomi 
kahaiawui vang thaomei akha ngarānmihaira. 

18Ali yangkashebingli ina maikashi eina sāri shaksāmira, kha awuitungli awui 
kuihon hānkhailakra.” 

Laa 133 

Chingri eina Okkathuiwui vāng Masotkhami 

1Yanglu, chinaongarā khokkha sāda okkathui kayākha ringkaphā kala 
khamathānkhala! 

2Hiya aman kasaka thao kuili teilaga morhāli ngaya̱katā, Aaronwui morhāli 
ngaya̱katā, kala awui sāritungli longkharor kathana. 

3Hiya Hermonwui iknguira̱, Zionwui phungreili katā kathana! Kaja 
chili PROHOna mashimānda ringkhavai sokhami mihaira. 

Laa 134 

Vareli Masot Mikhavai Khangahot 

1Ralu, PROHOli sochikatlu, PROHOwui shimlungli ngayā nganingthathai 
kajibing PROHOwui rao saikora! 

2Katharapamli nathumwui pāng khāngkālu, kala PROHOli solu! 

3Kazing eina ngalei kasaa PROHOna Zion eina nathumli somiranu! 

Laa 135 

Masotkhami Laa 

1 PROHOli sochikatlu, PROHO mingli sochikatlu, O PROHOwui raobing, 
masochikatlu, 

2 PROHOwui shimlungli khanganinga nathum, Varewui yāngkhuplungli 
khaleibing! 

3 PROHOli solu, kaja PROHO kaphaana; amingli laa sālu, kaja a lumashankathana! 

4Kaja akhalattawui vang PROHOna Jacobli kapangkhui, Israelli awui vang 
sākhangasak thāda. 

5Kaja PROHO khareianada ina thei, kala ithumwui PROHONA varebing 
saikorawuitungli lei. 

6 PROHOna ana ningyāngkhaung chi sai, kazingramlila, okathuilila, 
shamadrulunglila, kathuk saikoralila. 

7Okathui akatang eina muiyā ngasuikā khangasak, kazing rokhavai rikhān 
ngashei khangasak; awui kazip khavai chikhurwui eina masi phankhangasaka 
chi alaka. 

8Egyptwui naochizai, mi kala sā thikhangasaka chi ana; 

9O Egypt nawui alungli, Pharaoh kala rao saikorawuitungli, matakhak kahai kala 
khamachut chihorai, 

10miyur kachungkha sāthata kala kapangpanga wungnao shaothata, 

11Amorwui awunga Sihon, Bashanwui awunga Og, kala Canaanwui wungram 
saikora, 

12kala awui mi Israeli shimluikat sāda athumwui ngalei shimluikat sāda mi. 

13Naming, O PROHO, leichingra, O PROHO, naming kazat, thot saikora vāshungra. 

14  Kaja PROHOna awui mibingli athut khuimira, kala awui raobingli 
lumashanmira. 

15  Miyurbingwui varebingva pāng eina sākakhui lupāsā eina sinana. 

16Athum khamor kai, kha mamatuipaimana; athum amik kai, kha athum 
matheirarmana, 

17athum khanā kai, kha athum mashāmana; lah athumwui khamor eina khakla 
masuimana. 

18Athumli sākakhuabing chila athum tharanu! mha, athumli shitkasanga 
kachiva̱. 

19O Israelwui shimkhur, PROHOli solu! 

20O Aaronwui shimkhur, PROHOli solu! O Leviwui shimkhur, PROHOli solu! 
PROHOli khangachee nathum, PROHOli solu! 

21Zionwui PROHOli solu, Jerusalemli kapambing, PROHOli solu! 

Laa 136 

Ningkashiwui Laa 

1  O PROHOli ningkashi milu, kaja a kaphaana, awui makhangachei leikashi katang 
mavaimana. 

2O varebingwui Vareli ningkashi milu, kaja awui makhangachei leikashi katang 
mavaimana; 

3O prohobingwui PROHOli ningkashi milu; kaja awui makhangachei leikashi 
katang mavaimana; 

4hakkhamahā matakhak kahai kasaa chimāngli, kaja awui makhangachei 
leikashi katang mavaimana; 

5  theishingkakhui eina kazingram kasaa chili, kaja awui makhangachei leikashi 
katang mavaimana; 

6  tara̱tungli okathui phayaikhavaa chili, kaja awui makhangachei leikashi katang 
mavaimana; 

7  horchamri kahai kahor kasaa chili, kaja awui makhangachei leikashi katang 
mavaimana; 

8ngashun zimikna mungkhavai kasaa chili, kaja awui makhangachei leikashi 
katang mavaimana; 

9ngayā mungkhavai kachāng sirā kasaa chili, kaja awui makhangachei leikashi 
katang mavaimana. 

10  Egyptwui naochizai sākathata chili, kaja awui makhangachei leikashi katang 
mavaimana; 

11  kala athumwui alungwui eina Israelli khuishokhame chili, kaja awui 
makhangachei leikashi katang mavaimana; 

12kapanga pāng eina pāngthei katingda kankashoka chili, kaja awui 
makhangachei leikashi katang mavaimana; 

13  Red Sea ngalākpak khangasaka chili, kaja awui makhangachei leikashi katang 
mavaimana; 

14kala chiwui alungli Israelli kānkā khangasaka chili, kaja awui makhangachei 
leikashi katang mavaimana; 

15kha Red Seali Pharaoh kala awui ashangva̱li yuikhame chili, kaja awui 
makhangachei leikashi katang mavaimana; 

16awui mili lamhāngli peichaoda thānkhame chili, kaja awui makhangachei 
leikashi katang mavaimana; 

17kahaka awungabingli sākathata chili, kaja awui makhangachei leikashi katang 
mavaimana; 

18kala aming kazata awungabingli sākathata chili, kaja awui makhangachei 
leikashi katang mavaimana; 

19  Amorwui awunga Sihonli, kaja awui makhangachei leikashi katang 
mavaimana; 

20  kala Bashanwui awunga Ogli, kaja awui makhangachei leikashi katang 
mavaimana; 

21kala athumwui ngalei shimlui sāda kākhangasaka, kaja awui makhangachei 
leikashi katang mavaimana; 

22awui rao Israelli shimlui kākhangasaka chili, kaja awui makhangachei leikashi 
katang mavaimana. 

23Ithum ngazanlakha phaningungkhame chi a laka, kaja awui makhangachei 
leikashi katang mavaimana; 

24ithumwui yangkashebingwui eina ngatangkhame, kaja awui makhangachei 
leikashi katang mavaimana; 

25asā khavai saikorali kashakazā mikazaa chili, kaja awui makhangachei leikashi 
katang mavaimana. 

26O kazingramwui Vareli ningkashi milu! kaja awui makhangachei leikashi 
katang mavaimana. 

Laa 137 

Raithā kahaipamli Israelnaobingwui Chapkhangachā 

1Babylon kong ngalemli ithumna pamzanga, chili Zion phaningkhaung tharan 
ithumna chapa. 

2Chiwui shumthingtungli ithumwui tingteila hokthānghai. 

3Chili ithumli tukkakhuabingna, thumli laa sālu ji, kala ithumli 
rekakharekabingna ngashan sānganao khavai; “Zionwui laa akha ithumli 
sāchitheilu” da hānga. 

4 PROHOwui laa kathāda ithumna mi ngaleili sāpaira? 

5O Jerusalem, ina nali malaihaiakha, iwui yāpang thihaoranu! 

6Imale akārakli ngavepshanhaoranu, Ina nali maphaningakha, Jerusalem iwui 
vang ringphāmeikap kajena da makhuiakha! 

7O PROHO, Edomnaobingna sākahai, mathāhaila phaningungmilu; Jerusalem 
khuithang athumna, “Chi shaokhaitālu, chi shaokhaitālu! apam 
tāshungngasaklu!” da kahāng chi. 

8  Sakakathānva̱, O Babylonwui naongalāva̱! Nali athut kakhui a chi ringphāra, 
ithumli sākahai chiwui vang! 

9Nawui kateoabingli khuilaga lungguili ngaphitkashānbing chi ringphāra! 

Laa 138 

Ningkashiwui Seihā 

1O PROHO, ining tongda nali ningkashi mili; varebingwui mangāli ina nawui 
masotlaa sai; 

2Nawui makhangachei leikashi kala ningkatong chiwui vang, nawui kathara 
shimshong khorumda namingli ningkashi mi; kaja nana saikorawuitungli 
naming kala nawui tui china khayākai. 

3Ina ngakaothang, nana ili ngahānkāmi, imanglāwui yāng nana mataisangmi. 

4O PROHO, okathuiwui awunga saikorana nali masochikatra, kaja athumna 
nakhamorwui tui shāhaira; 

5kala PROHOwui apongli athumna laa sāra, kaja PROHOwui tekhamatei 
reimatailaka. 

6Kaja PROHO chi reikhamataiyana jilala, khangazanabingli ana phaningmi; kha 
lāngkasobingli ana katāva̱ eina yanga. 

7Ina kakhanangwui alungli zatlala, imanglā nana phārimihai; iwui 
yangkashebingwui malungkhavātli napāng katingshoka kala nawui yāpāngna ili 
kanshokmi. 

8 PROHOna ili sāngasakhangai chi ana ungshungmira, O PROHO nawui 
makhangachei leikashi katang mavaimana. Napāng eina sākhui kahai chi 
mahormihaialu. 

Laa 139 

Varena Tongtingda Kathei kala yangkhami 

1O PROHO, nana ili kapeoyangda theihaira! 

2Ina pamlala kala nganinglala nana thei; katāva̱wui eina iwui ning nana thei. 

3Iwui shongfa kala pikhavaila nana phāshokhuiya, kala iwui otsak saikora 
theisera. 

4Imaleli tui akha eina tangda mahangranglakha, yanglu, O PROHO, nana chi 
theiserhairasai. 

5Khanuklila shingālila na lei, kala napāng iwuitungli haimi. 

6Hikatha thangkhamei hi iwui vang tekmateinai; hi juināhaida I 
makāshungrarmana. 

7Nawui Manglāwui eina I kali thuirakhala? lah na ngalemwui eina I kali 
yāmvārakhala? 

8Ina kazing kālala na chili lei! Ina Kathewui ramli pet semlala na chili lei! 

9Ina ngathor yāmda shamadruwui akatangli pamlala, 

10chilila napāngna ili thānmira, kala nawui yāpangna ili singmira. 

11Kalikha ina, “Tangkhamangmāngna ili farorhaida, ili kuikhamarei kahorla 
ngayāhaoranu,” da hānglala, 

12tangkhamang chieina tangda nale matangmangmana, ngayāla ngashun thāda 
hora; kaja tangkhamangla nawui vanga kahorna. 

13Kaja iwui alungshongla nana sai, ishava̱wui naopamli nana ili ngarumda 
sākazakzak kahaina. 

14Ina nali masochikatli, kaja nava khangachee kala matakhak kahaiana. Nana 
sākahai matakhakhai! Nana ili theitithaiya; 

15ngathumda ili kasā tharan, iphasā nana theisera; okathui kathukawui alungli, 
ningmanolak eina sākakhuina. 

16Izak mashokranglakha namikna theiserhairasai; otsak kachiva̱ nawui lairikli 
kapihairasai; iwui vang semmi kahai atambing saikora chi masemranglakhala. 

17O Vare, nawui ninglan iwui vanga kayākha aman sakkhala! Saikora chi 
kaziplaga kayākha khamashā! 

18Ina shānsi kaja chi situili chungmeira. Ina thuikhamathuk tharan, nana 
ngayurmisai. 

19O Vare, makhayā mili nana sāthathaosi kaja, kala asheewui mi chi iwui eina 
pākthuihaosi kaje jong, 

20nali zakkashi sāngailak eina ngakaikashibing, makaphā sākhavaiwui vang 
athum khalatta nali ngakaikashi mibing! 



1123 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21O PROHO, nali yangkakharing athumli ina mayangkharingmala? 

22Ina athumli kachangkhat ningkachai, Ina athumli yangkashena da shānkhui. 

23Kapeoyanglu O Vare, iwui wuklung theimilu! Chāng yangda iwui ninglan 
theimilu! 

24Kala iwui alungli makaphāwui apong maleikhala yangmilu kala katang 
makhavai apongli kathānmilu. 

Laa 140 

Ngākmi khavai Seihā 

1O PROHO, makaphā miwui eina ili kakanmilu; kala sākashebingwui eina 
phārimilu, 

2makaphā ningmāng phaningda, rai sāshon sāthai kajibingwui eina. 

3  Athumwui male phara̱wui thāda zanngasaka; kala athumwui morchaizingli 
phara̱wui hu lei. 

4O PROHO, makhayāwui pāng eina ili khamayonmilu; sākashi miwui eina ili 
phārimilu, iphei phatkhavai kasābingwui eina. 

5Hiksor kahaibingna ili khalen sanga, khara̱ rānlaga athumna mankhavai sai; 
shongfapheili iwui vang khalen sanghai. 

6Ina PROHOli hānga, Na iwui Varena; iwui kapokhon hi khanganāsangmilu, 
O PROHO! 

7O PROHO, iwui PROHO, iwui pangshapa kankhame, rai atamli nana ikui 
rommihai. 

8O PROHO, makaphā makhayaawui ningkachāng mamialu, awui makaphā otsak 
mazatva ngasakalu! 

9Ili kuinam kahaibingna kui mangeikai, athumwui morchaiwui makaphā china 
athumli yuihaoranu! 

10Ngānda khalei meitha athumwuitungli tāranu! Athumli chomli horsangda 
mashokluiaranu. 

11Mashātkazarbing ngalei chili maokthuiluiaranu; sākashi mili makaphāna 
thākmei rengthathaoranu! 

12Ina thei kaja PROHOna kakhanangabingwui athut hāngsangmi, kala 
khavātabingwui vang mashun mi. 

13Khangarongabingna kachāngkhat eina namingli ningkashi mira; mashungrik 
kahaiana nawui mangāli okthuira. 

Laa 141 

Ngazinshongwui Seihā 

1O PROHO, nali ina holi, ili thākta rāmilu! Ina nali khangakao tharan nāshungmilu! 

2  Iwui seihā kasā nganamkaphā ot thāda namangāli shānkhuimilu, kala 
ngazinshongwui pha̱kaphayā thāda ipāng khāngkakā! 

3O PROHO, ikhamorli khamayona haimilu, imorchai khāmongli khamayonmilu! 

4Makaphā akhalinidala ining mayuithui ngasakmialu, morei otsak kasābingli 
ngarumda, makaphā otsakli I khalatta ngalangmazar ngasakmialu; kala 
athumwui zākapha mangkaphā chi mazā-mamang ngasakmialu! 

5Kaphā mina lukhamashan eina ili shaoranu lah machinranu, kha makaphā 
miwui thao ikuili maneomiranu; kaja athumwui makaphā chili mamayāmada 
ina seihā sāchinga. 

6Athumli yonngasaki kajibingwui pāngli horsangkhami tharan, PROHOwui tui 
mashunga da athumna theikhuinaora. 

7Ngaleitungli lunggui shaokhaida ngapha̱ kahai thāda, athumwui ara̱kuila 
Kathewui ram khamorli yaoyānghaora. 

8Kha O PROHO, Vare, imik nawuishong yangchinga; ina nali ngayinkhui khavai 
phai, ili kankhami makhalei thāda mahormihaialu. 

9Athumna iwui vang khalen sangkahai chiwui eina mayonmilu, kala makaphā 
kasābingwui khalenwui eina! 

10Ina yāmshokhaida, makaphā makhayā athum katonga khalattawui khalenli 
tāzangranu. 

Laa 142 

Ngachonmi khavai Seihā 

1Ina PROHOli iwui akhon eina ngakaowa, iwui akhon eina ngasoda ina PROHOli 
poi; 

2Iwui maringkaphā awui mangāli phongshoka, Iwui kakhanang ali hānga. 

3Imanglā vānkahai tharan, iwui apong nana thei! Ina kazata shongfali athumna 
iwui vang khalen ngathumda sanga. 

4Ina yāshong kapeivāda yanga, kha ili theikhami khipākha maleimana; iwui 
ngayin khavai maleiluimana, khipākhana ili maphaningmimana. 

5O PROHO, ina nali ngakaowa; ina hānga, na iwui ngayin khavaina 
kharingabingwui ramli iwui yarna. 

6Iwui khangakao kashāmilu; kaja I kakhananglungli ngaphumhaira; Ili 
rekakharekbingwui eina kakanshokmilu, kaja athum iwui vang pangnāhaowa. 

7Phātopwui eina ili khuishokmilu, chieina namingli ina ningkashi mira! 
Khamashungabingna ili kuinamra; kaja nana ili mavātlakla sāmira. 

Laa 143 

Ngachonmi khavai Seihā 

1O PROHO, iwui seihā kasā kashāmilu; iwui kapo khuisangmilu! Ningtongda 
nawui khangaronglungli ili khangahānkāmilu. 

2  Naraoli bichar masāmialu; kaja nawui mangāli khamashung eina kharing mi 
maleimana. 

3Kaja yangkashena ili kharomhaira; imirin ana ngaleili sākachupmihaira; achā 
thikahai thāda ana ili tangkhamangli pamngasaka. 

4Chiwui vang imanglā vānhaira, iwuklungli ngacheekhaihaowa. 

5Achālakhawui atam ina phaningunga, nana sāmi kahai saikora ina machuka; 
Napāngna sāmi kahai ina phaningkachunga. 

6Ipāng katingda poli; imanglāna ngalei katheng thāda nali ra̱changa. 

7Kathakta ili khangahānkāmilu O PROHO! Imanglā vānhaira! Iwui eina namai 
mathummihaialu, maningakha ila chomli khavābing thāhaipaishina. 

8Nawui makhangachei leikashi ngathorshong ili shāngasakmilu, kaja ina nali 
shitsanga. Ina zatki kaji apong chi ili tamchitheimilu; kaja nali imanglāna 
yangkakāna. 

9O PROHO, ili yangkashebingwui eina kanshokmilu! Ngayinkhui khavai ina nali 
yāmkharāna. 

10Nawui ningkachāng sākhavai tamchitheimilu; kaja na iwui Varena! Nawui 
kaphā manglā china, shongfali ashātli thānzatmilu. 

11Namingwui vang, O PROHO, imanglā phārimilu! Nawui khamashung 
khangarong alungli ili kakhanangwui eina khuishokmilu! 

12Kala nawui makhangachei leikashilungli iwui yangkashebingli 
katattāmihaolu, kala iwui yangkashebing saikora sāshimānmihaolu; kaja I 
nawui raona. 

Laa 144 

Rai Khayuiwui vang Awungana Vareli Ningkashi 



1126 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

1Sochikatlu, PROHO iwui lunghārli, raiwui vang ipāng, ngarar khavaiwui 
ipāngmareng tamkachitheia; 

2Iwui ngayin khavai lunghār kala iwui raipan, kankhame iwui chāngvei, ali ina 
ngayinkhui, mibingwui pangshap awui azingli kahaiali. 

3  O PROHO, mikumo khikachangda nana ali theikhami, lah miwui naomayara 
khinida awui vang phaningkhami? 

4Mi hi khaksuikha kathāna, awui atamva kanthuimamān kaji khaya̱ kathāna. 

5O PROHO, nawui kazingram nemzangmida tungmilu! Phungreili saza̱mida 
meikhut shokranu! 

6Rikhān ngasheikazamda athumli chaiyāngmihaolu, nawui malātheira̱ thaivāda 
athumli kupmichaohaolu! 

7Atungshongwui eina napāng katingshokmilu, kathuka tara̱wui eina kanmida ili 
kahuimilu, makatheia mibingwui pāng eina, 

8kakapik tui khamor eina khamatuia, athumwui yāpang che makhamashunga 
yāpangna. 

9O Varivara, namingli ina laa kadhar akha sāra; khara̱ tharā kakā tingteilā ina 
huida, 

10awungabingli khayui khame, narao Davidli ngatangkhuikhame! 

11Sākashi raighaiwui eina ili kanmilu, kala makatheia mibingwui eina ili 
kanshokmilu. athumwui khamorna kakapik tui matui, kala athumwui yāpangva 
thānkhangui yāpangna. 

12Ithumwui naomayara ngarā athum yaronlakha rarkahai thingrong tharanu, 
ithumwui naongalāva̱ ngarā keinung sākhavai chithekwui pākra̱ sākhui 
kahaibing tharanu; 

13Ithumwui zātshim pemranu, kashakazā ayur saikora eina; ithumwui luili yaola 
thingthing ngarumsangranu; 

14sha̱keibingna anao kachungkha mataisangranu, anao vaida kalāshāt 
maleiaranu; lah mapharākharar maleiranu; ithumwui chanreili kachotwui 
ringkhangākhon mashālakaranu! 

15Hikatha sokhami samkaphang mibing khamahaina! PROHO Varivarawui 
mibing kalā mahai! 

Laa 145 

Masot Khamiwui Laa 

1Iwui Vare kala Awunga, Ina nali masot chikatra, kala namingli katang mavaila 
sochingra. 

2Thangkachida ina nali sora, kala namingli katang mavaila sochikatchingra. 

3 PROHOhi hakmahālaka, kala hakkhamahā eina songayi, awui kharei chi 
mavāshungrarmana. 

4Thot akhawui eina khangatei akhali nawui otsak masot mimaronra, kala nawui 
pangshapa otsakbing phongmira. 

5Nawui khayākakā yāngla makakhui tekhamatei, kala nawui matakhak kahai 
otsak chili ina phaningchingra. 

6Nawui khangachee-khangachā otsak mibingna vaomalānra; kala nawui 
hakkhamahā ina hāngchitheira. 

7Nawui makhavāta kaphā mingkazat athumna vaoshokra, kala nawui 
khamashung khangarongwui laa panglāk eina sāra. 

8 PROHO lumashan leishitheilaka, malung mavātzarmana kala makhangachei 
leikashi mavātmana. 

9 PROHO saikorali phai, kala awui lukhamashan ana sākahai saikorawuitungli lei. 

10O PROHO, nana sākahai ot saikorana nali ningkashi mira; kala nawui 
katharabing saikorana nali sora! 

11Nawui wungramwui tekhamatei athumna matuira, kala nawui pangshapwui 
pongli hāngra; 

12nawui hakkhamahā otsak mibingwui naomayara ngarāli chithei khavai; kala 
nawui wungramwui hāngkhavai makhalei tekhamatei chila. 

13Nawui wungram katang makhavai wungramna, kala nawui khamung thot 
kachida leichingra. PROHOna hāngkahai saikora mangacheimana, kala awui 
kasāsā saikora lukhamashanmānga. 

14Kongluida khalei saikorali PROHOna singkhāngmi, ngakhumsang kahai 
saikorali khāngmathotmi. 

15Nali saikorawui mikna yanga, kala nana athumwui kashakazā atam atamli mi. 

16Nana athumli kashap chi mi kala saikorawui kaphaning ungshungmi. 

17 PROHOva saikorali khamashung khangarong eina sai, kala awui kasāsā saikora 
lukhamashanmānga. 

18Ali khangakao saikorali PROHOna nganaimi, ningkathar eina khangakao 
saikorali. 

19Ali khangachee saikorawui ningkachāng ana ngarānmi, ana athumwui khavao 
shāmi kala athumli huimi. 

20Ali leikashe saikorali ana ngākmi; kha makaphā makhayāli ana shimān 
ngasakra. 

21 PROHOli ina masochikatchingra; asā khavai saikorana awui katharamingli 
mashimānda sochingranu. 

Laa 146 

Huikhame Vareli Masotkhami 

1 PROHOli sochikatlu! PROHOli sochikatlu, O imanglā! 

2I ringlakha eina tangda PROHOli Ina sochingra; I manglā leilakha iwui Vareli 
masotlaa sāchingra. 

3Nawui ninglum wungnaobing, miwui naomayara ngarā, khangachon 
mamikhararra athumli mahaialu. 

4Awui khaksui pākthui kahai tharan a ngalei ngasāthuiluihaora; chithang awui 
khangarān shimānhaora. 

5Jacobwui Varivarali ngachonme sākhangasaka, 

6  kazing eina ngalei kasaa, shamadru, kala chili khalei saikora; shitkasang 
leiching kaje; 

7rekakharek kahaibingwui vang mashun sākhame; kathaiali kashakazā mikazaa, 
awui PROHOli kachina mi chi ringkaphana. PROHOna narkahaibingli chihomi. 

8 PROHOna khangapheowui mik rakngasaka; PROHOna khangazanabingli 
khāngmathotmi; khangarongali PROHOna leishi. 

9 PROHOna ram kazatabingwuitungli yangmi, ana ra̱meinao kala avāva̱ makhalei 
naobingli nganaomi; kha makaphā makhayābingwui apong ana shimān ngasaka. 

10O Zion, nawui PROHO Varena mashimānda thot kachida mungchingra. 

Laa 147 

Reikhamataia Vareli Masotkhami 

1 PROHOli solu! Kaja ithumwui Vareli masotlaa kasā hi kaphāna; kaja a 
lumashantheilaka, chieina masot mingayilaka. 

2 PROHOna Jerusalem sakai, Israelwui raithā kahaibingli kazipkhui. 

3Ana ning kathengbingli raimi, kala athumwui khamā ngahāmi, 

4Ana sirāwui mashing shānkhui, athum saikorawui aming ana phokmi. 

5Ithumwui PROHO reikhamataiana, pangshapla mavātmana; awui 
theishingkakhui ngashānla machaomana. 

6Khangazanabingli PROHOna khāngmathota; makaphā makhayābingli ana 
ngaleili hortai. 

7Ningkashi eina ngasoda PROHOli masotlaa sālu; ithumwui Vareli nimshimri eina 
tingteilā huilu! 

8Ana kazingram muiyā eina fakhami, okathuiwui vang zingrot ngarānmi, kala 
kaphungli khawo kharngasaka, 

9sāyurbingli ana kashakazā mizai, kala kakhonga hangkhānaolila mizai. 

10Awui ningyāngkhaung siguiwui pangshapli maleimana; miwui pheilila ana 
khamathān maleimana, 

11kha ali khangachee athumli awui ringkaphā lei, awui makhangachei leikashili 
kachihānbing. 

12 PROHOli solu! O Jerusalem! Nawui Vareli solu, O Zion! 

13Kaja ana nawui ngaveithing makang ngasakmi, nanaongarāli ana somi. 

14Ana nawui tharilungli chingrihaimi, ana phameikap kaje zāt mizai. 

15Ana okathuili awui ningkhami chihoshoka, awui tui thaklāk eina ngayaovai, 

16sāhā thāda ana horam tāmi; ana hotlā thāda pamkok yaomi. 

17Ana atangtang eina phāmkok shokngasaka; khamakui chiwui mangali khipāna 
nganingshapkhala? 

18Ana awui tui chihoda, athum chi mengngasaka; ana awui masi phanngasaka, 
kala tara̱ longngasaka. 

19Ana Jacobli awui tui phongmi, Israelli awui ainbing kala shiyan-chikan hāngmi. 

20Yur khangateili chithāda ana masālakmana, athumna awui ainbing 
matheimana, PROHOli solu! 

Laa 148 

PROHOli Masot Mikhavai Haorihaorangli Khangahot 

1 PROHOli solu! Kazingramwui eina PROHOli solu! kajuiwui eina ali solu! 

2Awui kazingrao saikora ali solu, ali solu, awui ashangva̱ saikora! 

3Zimikla, kachāngla, ali solu; kahora sirā saikora ali solu! 

4Juimeikap kaja kazingramla solu, kazingramwuitungli khalei tara̱la! 

5Athumna PROHO mingli soranu! Kaja ana kasoda athumli sākhuiya. 

6Kala ana athumli katang makhavaiwui vang sākhui; athumwui leiret ana sāmi 
kahai chili makānshokrarmana. 

7Okathuiwui eina PROHOli solu, ngayiwui sāyur kala kathuka nathum, 

8mei eina theih, horām kala phām, siphan-zingrot, awui ningkhami ungshung 
ngasaka! 

9Phungrei kala phungrā saikora, atheirong kala cedar saikora! 

10Sāyur kala sha̱kei saikora, ngawokazata yurbing, kala kapaia vānaobing! 

11Awungabing kala okathuiwui mi saikora, wungnaobing kala okathuili 
khamunga saikora! 

12Yaronnao ngalānao ngarumda, kasarnaola naoshinaola! 

13Athumna PROHOwui mingli soranu; kaja amingmāngli khayā kakāna; awui 
tekhamatei okathui kala kazingli juimei. 

14Awui mibingwui vang ana angaji akha shokngasakhaira; awui katharabingwui 
vang solu, awui ngalemli khalei Israelnaowui vang. PROHOli solu! 

Laa 149 

Masot Khamiwui Laa 

1 PROHOli solu! PROHOli laa kadhar akha sālu! Shitkasangabing kazipli masotlaa 
sālu! 

2Israelna ali kasaali mathānranu! Zionwui mibingna athumwui Awungali 
mathānranu! 

3Pheijak eina ngasoda amingli athumna sochikatranu, timbrel kala mazui 
khongda nimshimri kahai laa sālu! 

4Kaja PROHOna awui mibingli ningyāng unga; malungkhanimbingli maiyāda 
yuingasaka. 

5Shitkasang ningkatongbingna tekhamatei eina soranu! khamathānwui vang 
athumwuipamli laa sāranu! 

6Vareli athumna masot kachikat panglāk eina vaoranu, zankhangasung raighai 
pāngli singda, 

7miyurbingli athut khuikhavai, mibingli hāngmachin khavai, 

8athumwui wungnaobingli mari khānghui eina khalap khavai, kala athumwui 
wungnaobingli mari eina narkhavai, 

9kapi kahai bichar chi sākhavai! Shitkasang saikorawui vang hi tekhamateina. 
PROHOli solu! 

Laa 150 

PROHOli Masot Milu 

1 PROHOli solu! Awui kathara shimli Vareli solu; awui reikhamatai siraramli ali 
solu! 

2Hakkhamahā ot sākahaiwui vang ali solu; awui reimataikhailak kahai thishurda 
ali solu. 

3Talla̱khon eina ngasoda ali solu; sipa tingteilā singda ali solu! 

4Timbrel eina pheijak ngasha̱da ali solu; tingteilā kala sipa̱ singlaga ali solu! 

5Akhon kashok kortar singda ali solu; panglāk eina kortar shaoda ali solu! 

6Khaksuida khalei kachiva̱na PROHOli soranu! PROHOli solu! 

Chānsam 

Chānsam 1 

Chānsamwui Kankhanā 

1  Davidwui naomayara, Israelwui awunga, Solomonwui chānsam: 

2Kaja mibingna awor kala hāngkachithei, kathuka tuibing theikhui khavai, 

3thangkhamei eina ot kasāwui pongli hāngkachithei, khamashung khangarong, 
mashun-makhui, kala ngaraikachā mashun samphang khavai; 

4kaja ningkashambingli thangkhamei mikhavai; theishingkakhui kala khalatta 
machukathei khanuithotli mikhavai— 

5thangkhameibingnala shālaga tamkakhui mataisang khavai, kala 
theishingkakhuibingna kathem samphang khavai, 

6chānsamla, akachangla theikhui khavaina. 

Yaronnaoli Hāngkachithei 

7  PROHOli khangachee hi theishingkakhui haokaphokana; Mangkhama̱bingna 
thangkhamei kala hāngkachitheili yangkharinga. 

8Nganālu, inaomayara, navāwui hāngkachithei, kala nava̱wui tamkachithei 
manganākasang masaalu; 

9hi nakuili mayong pāsi khangakham, kala nakahungli chā khangachā kathāna. 

10Inaomayara, morei kaphungbingna nali suiakha mamayaalu. 

11Athumna, “Ithumli shurlu, ithum ngathumda phama̱ ashaosa, khayon 
makhalei mili ngathirai asāsa; 

12Kathewui ram thāda ithumna athumli kharing eina tongtingda 
mayuisanghaosa, Akhurli tāzang kahaiabing thāda: 

13ithumna aman kasaka ot kachungkha samphangra, ithumwui shim 
ngaponkakhui ot eina chipemra; 

14nathumwui yar hili horsangngarumda ithum saikora lupākhao akha 
ngarumra” jilala, 

15inaomayara athumwui apongli mangayurzatalu, athumwui shongpong eina 
naphei ngalanhaolu; 

16kaja athumwui pheina makaphāli vai, kala athuma ashee shokkhangasak 
thāklaka. 

17Kaja vānao akhawui miktheili khalen kasang aremana; 

18kha mibing hina khalatta thikhavai athumna honpama, kala khalattawui 
manglā khuikhavai rimpama. 

19Sāshāt eina katong samkaphang mi saikorawui apong hithai; akhavāpāwui 
mirin khuithuimihaowa. 

Thangkhameina Kaho 

20  Aworna chanreili panglāk eina vaowa; leihngapha̱lungli ana awui akhon 
chuimei ngasaka; 

21phākho matungmeikap kachiwui eina ana vaowa, kala keinung ngaveili ana 
matuiya: 

22“O ningkashambing, nathum karankha ningshamfarakhala? 
Mashātkatheibingna karankha khamashātli mathanra̱ kala mangkhama̱bingna 
aworli ningkachaira? 

23Iwui hāngkhamachinli nganālu, yanglu, ina iwui kaphaning nali hāngsera; iwui 
tui ina nali chitheira. 

24Kaja ina nali hoi, chithālala nana makhuisangmana, ipāng katingshoka kala 
khipākha makhuisangmana, 

25kala iwui hāngkachithei saikora nathumna matheimithuwa, hāngkhamachin 
akhala makhuisangmana, 

26nawui unshimuili inala mana̱ra; khangachee kharā atamli ina ngashan 
sanganaora, 

27khangacheena siphan zingrot thāda, kala nathumwui unshimui sur kakhaning 
thāda kharā tharan, kachotkachāng nathumli kharā tharan ina mana̱shira. 

28Chieina athumna ili ngakaora, kha ina mangahānkāmara; athumna ili 
phāshang phātālala masamphangmara. 

29Khikhalajila athumna aworli yangkharinga kala PROHOli khangachee athumna 
makapangkhuimana, 

30Iwui hāngkachithei akhala makhuimana, kala iwui hāngkhamachin saikorali 
chinhaowa, 

31chiwui vang eina athumna athumwui apongli kazatwui athei shaira, kala 
khalattawui khangarān eina sānra. 

32Kaja ning kashambing ning khangachei eina thi, kala ichachamabingna 
theithangkhamei khavāt eina khalatta shimāna; 

33kha ili nganākasanga china ning nganungkhung eina okthuira, kala makaphāli 
mangacheela leiyāsa eina pānra.” 

Chānsam 2 

Thangkhameiwui Sāman 

1Inaomayara, iwui tui nana khuida iwui ningkhami mayonakha, 

2thangmeiwui pongli nganāsangda, theishingkakhuili ningsangakha; 

3mha, nana kalikhada kathuka theikhavai ngakaoakha, kala theishingkakhuiwui 
vang poakha, 

4nana lupāsā kaphā thāda phaakha, kala ngathum kahai lan kaphā thāda 
phaakha; 

5 PROHOli khangachee chi theikhuira kala Varewui awor chi samphangra. 

6Kaja PROHOna thangkhamei chi mi; akhamorwui eina awor kala 
theishingkakhui shoka; 

7mashungrik kahaibingwui vang kaphā thangkhamei kazipmihai; ningsā yinglak 
eina okathuia miwui vang chāngvei sāmi, 

8mashun shongpong mayonmi, kala awui katharabingwui apong phārimi. 

9Chieina khamashung mashun-makhui kaphā apong saikora nana theikhuira; 

10kaja thangkhamei kaho chi naningli zangra, awor china namanglāli ningyāng 
ungngasakra; 

11mashun ningna nali yangmira; theishingkakhuina nali ngākmira; 

12makaphā apongwui eina nali kanmira, matuiphāphā kaji mi, 

13khamashung khangarong apong horhaida, tangkhamang shongfali kazata, 

14makaphā kasāli khamathāna kala makaphā otsakli ningyāngkhaunga; 

15kha̱khamakhei shongfali kazata athum, athumwui apongla mangatarmana. 

16Shuikhangareo sha̱naowui eina nali huimira, makhangatunva̱wui chānhān 
khamathāwui eina; 

17ngalālakhawui khavāknaoli nothā kahaiva̱ kala awui Varewui tuingashit malai 
kahaiva̱; 

18awui shim kathilungli ngaphuma, kala awui shongfa kathi khaya̱pam vāhaowa; 

19ali khavā khipākha malatungmana, lah athumna kharing shongfala 
masamphangluimana. 

20Chiwui vang nana kaphā miwui apongli zatki kajina, kala khangarongawui 
shongfali mayonrali. 

21Kaja khangarong mina ram chili okthuira, kala ningsā khangazipa mina chili 
pānra; 

22kha makaphā makhayābingli ngalei chiwui eina katathaora, kala 
khayomabingli chiwui eina phurshokhaora. 

Chānsam 3 

Yaronnaobingli Hāngkachithei 

1Inaomayara, iwui tamkachithei mamalaihaialu; kha iwui ningkhami hi nawui 
wuklungli hailu; 

2kaja nali china nawui mirin okkapei kala leikhayā mirin mira. 

3Khayākashi kala ningkatongna nali mahorhairanu; chibing chi nakahungli 
neihailu, athum chi naningli kapisanghailu. 

4  Chithākha Varewui mangalila kala miwui mangalila, ngahānkhangai kala 
khamasho samphangra. 

5Naning tongda PROHOli horsanglu, na khalattawui theikhavā chili machihānalu. 

6Nawui apong saikora ali theingasaklu, chieina ana nawui shongfa ngarong 
ngasakra. 

7  Na khalattawui mikyan eina na thangmeiya majialu; PROHOli ngacheelu, kala 
makaphāwui eina ngareithuihaolu. 

8China nawui asā kharai kala nara̱kui khangaveng ngasāra. 

9Nawui khalalei kala matheikhare theishirai eina ngasoda PROHOli khayāshilu; 

10chithākha nawui zatchum kachungkha mataisangra, kala nawui vaichumla 
pemtha̱-pemtai ngasakra. 

11  Inaomayara, PROHOwui kharākli maningkachaialu awui hāngkhamachinli 
masānhaialu, 

12kaja PROHOna leikashe mili hāngmachina, avāva̱na khaluma naoli kasā thāda. 

13Thangkhamei samkaphanga mi, kala theishingkakhui khalei mi chi ringphai, 

14kaja chiwui tongkakhui china lupāsāwui eina tongkakhui kala, kala chiwui 
mataisangkakhuina sināwui eina mataisangkahuili phāmei. 

15Ana muktāli lāngda aman sakmei, kala nana ningkachāng ot akhala chili 
ngaheokapai maleimana. 

16Okkapei awui yāpāngli lei, kala awui uishong kashāng eina khayākakā lei. 

17Awui apong ningyāngkhaung mānga, kala awui shongfa saikora chingri kahai 
mānga, 

18ali khuikasangbing chi kharingwui thingrong kathāna; ali singtit kajibingli 
ringkaphā hoi. 

19Thangkhamei eina PROHOna okathui sai; theishingkakhui eina ana kazingram 
sākai; 

20awui aworna kathuka chi ngachakkhaishok ngasaka, kala muiyāna ikra̱ tāmi. 

21Inaomayara, kaphā thangkhamei eina ngasoda mashunning singtitlu; 
namikyanwui eina athumli mayām ngasakalu, 

22china namanglāwui kharing ngasāra, nakahungwui sāri ngasāra. 

23Chieina nawui apongli nana ningnganungda zatra; kala naphei 
mangaphokmara. 

24Nana pamzanglala mangacheemara, nana ngayaikasang tharan nawui 
pikakhui shimlakra. 

25Kashuirak kahai khangachee, lah makaphaali shimān khangasak rālala 
mangacheealu; 

26kaja PROHOna nawui ningshai khavaina, kala ana naphei maphatthui khavai 
mayonmira. 

27Kaphā sāmikharānbingli masānhaialu, nana sāmikashap chi leilakha. 

28Nawui pāngli laleilaga, nawui khongnaiali, “Ungsalu, rāluinaolu, akhama ina 
minaora” da mahāngalu. 

29Nali ning horsangda khongnaikapama athumli, makaphā sākhavai khangarān 
masaalu. 

30Nali khikha khayon masālaga, maram maleila makhararalu. 

31Sākashe mili mayuishilu, kala awui apong akhanidala masha̱alu, 

32kaja thānkhangui mi chi PROHOwui mangāli ningkakachaina, kha khangatara 
mi chili ana shitsangchaowa. 

33 PROHOwui khonkashi chi makaphābingwui shimli lei; kha khamashungwui 
pamkhavaili ana somi. 

34  Mashātkazarbingli ana mashāta, kha khanimbingli ana ngahanngai. 

35Thangkhamana khayākakā samphangra, kha mangkhama̱na maikashi 
samphanga. 

Chānsam 4 



1137 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Thangkhameiwui Katong 

1O, inaomayara, avāva̱ akhana tamkachithei nganālu, machuktheishap khavai 
nganākhui kazaklu; 

2kaja ina kaphā ningkhami khamina, iwui tamkachithei hi mahorhailakalu. 

3Ishāvāwui mangāli naomayara sāda nganuizon eina leilakha, akhamāng kaje 
sāda ishāva̱wui miktāli leilakha, 

4ana ili tamchitheida hānga, “Iwui tui naningli shāptithailu; iwui ningkhami 
nganāda okthuilu; 

5chi mamalaihaialu, kala ikhamorwui tui hiwui eina mangareithuihaialu. 
Thangkhamei khuilu; theikakhui khuilu. 

6Ali mahorhailakalu, ana mayonmira; ali leishilu ana nali ngākmira. 

7Thangkhamei haophok khavai chi hina: Thangkhamei phākhuilu, kala 
samkaphaphang chili, ningli shāphailu. 

8Aman saklakada phaninglu, chieina ana nali mai kāngasakra; ali ngavapakha, 
nali khayā kāngasakra. 

9Nakuili ana khamathā pāsi ngakhāmmira; ana khamathā kuihon ngahonmira.” 

10Nganālu, inaomayara iwui tui khuisanglu, chieina na okpeimeira. 

11Thangkhameiwui apongli ina nali tamchitheihaira; ina mashungrik kahai 
shongfali nali thānzathaira. 

12Nana kazat tharan, nawui pheikār mahapkhanomara; kala nana yonglala 
mangaphokmara. 

13Tamkachithei singtitta machihohailakalu; ali mayonkhuilu, kaja a nawui 
mirinna. 

14Makaphābingwui apongli mazangalu, kala makaphā kasābingwui shongfali 
mazatalu. 

15Chili mazangalu, chili mavaalu; chiwui eina ngareithuida kānthulu. 

16Kaja athumna khalāng ot masāranglakha eina tangda mapimana, mili phei 
mangaphok ngasakranglakha eina tangda mik sip majimana. 

17Kaja athumna makaphāwui kashakazā zai, kala khangashaowui ra̱shak manga. 

18Kha khangarongbingwui shongfava zingthanlamwui kahor thāda, 
mangashunranglakha eina tangda horkhangai hora. 

19Makaphāwui aponga kathuka tangkhamang thai; athumna khili phei 
ngaphokkhala da matheimana. 

20Inaomayara, iwui tui nganātitkhuilu, kahāng saikora nganākhuikazaklu. 

21Chibing chi nawui mikyan eina mayāmthuihailakaranu; naningli haichinglu. 

22Kaja chi samkaphang a chiwui vanga manglā ringkhavaina, phasā kakazā 
saikora raikhavaina. 

23Nawui wuklung ningmazingda hailu; kaja chiwui eina kharing ura̱ woka, 

24kha̱khamakhei tui mamatuialu, kala mikhanam tui khamatui katāva̱li 
horhaolu. 

25Namik mangāshong ngatartei hailu, kala ngarongri namangāli ngashānlu, 

26  Napheina kazat shongfa ngasharda zatlu; chithākha nawui kazat kachiva̱ 
mangapatmara. 

27Yāshongla uishongla makārsangphaphālu, naphei makaphāwui eina 
ngareithuihaolu. 

Chānsam 5 

Phokaphāwui pongli Hāngkhamathin 

1Inaomayara, iwui thangkhamei hi nganākhuilu, iwui theishingkakhuili 
nāshunglu; 

2chi eina nana mashunmakhui theikhuishapra, kala namorchaina 
theithangkhamei mayonra. 

3Kaja kapākhayong sha̱naowui morchaili khuira̱ ngaya̱tai; kala awui tuimatui 
thaoli nganaimei; 

4kha naoda ava thingkhā thāda khai; zankhangasunga raighai thāda zana. 

5Apheina kathi pamli zata; awui pheikārna Kathewui ramwui shongpongli 
shurvai; 

6ana kharingawui apongli mazatmana, apong ma̱zatphaphada kali zatlikhala 
kaji ana matheimana. 

7Chieina ara, O naomayarabing, ili nganālu, kala ikhamorna kahāng tui hi eina 
mapākthuihaialu. 

8Shanao chiwui eina nawui apong katāvali hailu, kala awui shim khāmong 
ngalemli mavaalu; 

9maningakha nana nawui khayā kateili mihaipai kala nawui mirin atam 
lukhamashan makathei mili mihaipai; 

10makathei mina nawui yāng eina chipemkhuihaida, nawui chotchān 
yangkashebingwui vang ngasāhaipaishina; 

11naoda naphasā, aphila kānhaida athitlam nana ringāda hāngra, 

12“Kharākli ina kayākha ningkachaisākhala, kala hāngkhamachinli iningna 
kayākha yangkharingsakhala! 

13Chishutmebingwui tamkachithei ina makhuisangmana, lah ili 
hāngkachitheiabinglila manganāsangmana. 

14Yarui ashangva̱wui kakazip alungli I shimānchaoki jihairasai.” 

15Nawui tara̱hamwui eina manglu, nawui ra̱khongwui eina longkashoka tara̱ 
manglu. 

16Nawui ura̱ longphaphāda chanreili tara̱ longngasakrala? 

17Chi nawui vangmāng sāranu, kha̱mibingwui vang mangasaaranu. 

18Nawui ura̱ sokhami ngasāranu, na yāronlakhawui preiva̱li ningyang unglu; 

19seichuinao thāda leishiri kahai, chaonao thāda yangkhangai. Awui leikashina 
atam kachida nali ningyāng ungngasakchingranu, awui leikashili 
malungchāngchingranu. 

20Inaomayara, khisāda nana kapākhayong sha̱naoli malungchāngra, kala 
makhangatunva̱li hungrei khuirakhala? 

21Kaja miwui shongpong chi PROHOwui miktāli lei, kala ana awui shongfa saikora 
yangda lei. 

22Makaphā miwui khayonkhamāngna ali khalen sanga, kala awui morei 
kasālungli ali mana. 

23Hāngkachithei khavātwui vang a thi, kala awui mangkhama̱wui vang a 
shimānhaowa. 

Chānsam 6 

Latluida Hāngkhamathin 

1Inaomayara, nakhongnaiwui vang nana nganingmiakha, kha̱miwui vang 
khangashit samiakha; 

2namorchaiwui tuimatuili manhaiakha, makhamorwui tuiwui eina 
tukkhuihaiakha, 

3hithāda sālaga nakhalatta huikhuilu, inaoamayara; kaja na nawui khongnaiwui 
pāngli tāzanghaira; thaklāk eina nawui khongnaili achamnākhuilu. 

4Mapilakalu, sikhangutla masingutalu; 

5sā kharengawui eina chaonaona, khalen kasanga pāngwui eina vānaona 
khayām thāda na khalatta yāmshokhaolu. 

6Zālingli ayanglu, O chāngshe! awui otsak yangkhuilu, kala thangmeilu. 

7Akhokala, otshinmela, khamungala maleila, 

8ana lumkachāng kashakazā ngarānsanga, kala māhāli zākhavai kazipkhui. 

9O chāngshe, na chili karankha pifarakhala? kapiwui eina na katharan thuira? 

10  Kasha̱kha pikakhui, hunnakha ngasāmkakhui, kasha̱kha pāng masa̱da 
ngasāmkakhui eina, 

11kachām kaho china zaikazā mi thāda nali rāra, rai khavā mi thāda khavāt rāra. 

12Makānkhanā makaphā mina kha̱khamakhei tui matuizata, 

13mik kashiya, phei khayita, pāngmareng eina chiza̱zata, 

14makhamashung ning eina makaphā ngarānkhuiya, kakai katek yaoshon-
yaothai; 

15chiwui vang eina unshimui awuitungli kashuirak eina rāra; hunkhawui alungli 
ngayānghaida masākhuiluipaimara. 

16 PROHO na ningkakachai tharuk lei, kashine hi awui yangkakharing otna: 

17ngamsor kahai mikyan, kakapika male, khayon makhaleili ashee tākhangasak 
pāng, 

18makaphā makhayā khangarān ning, makaphā otwui vang yongkazata phei, 

19kakapik matuishokta khangui shākhi kasā, kala chinaongarāwui alungli kakai 
katek yaokasang. 

Maphophā khavai Khamathin 

20Inaomayara, navāwui ningkhami mayonlu, kala nava̱wui tamkachithei 
mahorhaialu. 

21Naningli atam kachida shāptithailu, nakahungli khalaptithailu. 

22Nana kazatli athumna nali thānmira, nana pikazang tharan athumna nali 
mayonmira; kala nana ngakarkathui tharan athumna nali ngazekngarumra. 

23Kaja ningkhami hi thaomei na, kala tamkachitheina kahorna; kala kharākwui 
hāngkhamachin mirinwui apongna, 

24makaphā sha̱naowui eina nali phārimi khavai, makhangatunva̱wui nganaipat 
kahai malewui eina kanmi khavaina. 

25Naningli awui azak khamathā chili maningchāngalu, kala awui mikhā china 
nali matuknarhaiaranu; 

26kaja khayorva̱̱li zāt ngahomkha eina masākhuipai; kha 
phokaphāva̱na mayarnaowui mirin sāshimānmishapa. 

27Mi akhana makāli mei romphungda awui kachon machuimarala? 

28Chi maningakha mi akhana kasā meithātungli zatta aphei machuimarala? 

29Chithāda khongnai preiva̱li ngasokapi mi chi chikathāna; ali sākaza̱ mi 
saikorali tandi mamila mathuimana. 

30Thaihaoda thokhavai khale chili mina maningkachaimala? 

31Kala ali tukkhuihaiakha, ana khum shini shida runra; awui shimli khalalei 
saikora mishokra. 

32Phokaphaa che ning mazangmana; chithāda kasā a che khalatta 
sākashimānna. 

33Khamāla za̱ra, maikashila samphangra, kala awui maishāt 
mapheothuipaimara. 

34Kaja yuikashina mi akhali malung thuingasaka, kala athut kakhui tharan 
mataimilakmara. 

35Shimān kahai runkakā chila ana makhuimara, nana mataida milala 
mamayāmara. 

Chānsam 7 

1Inaomayara, iwui tui mayonlu, kala iwui ningkhami naningli kaziphailu. 

2Iwui ningkhami mayonda okthuilu, iwui tamkachithei namikli khamathā ot 
thāda hailu; 

3napāngmarengli khalapshānhailu, naningli kapisanghailu. 

4Thangmeili “Na izarva̱na” da hānglu; kala theishingkakhuili nawui khamashita 
ngasotnao da holu; 

5kapā-khayong sha̱naowui eina nali phārimi khavai, makhangatunva̱wui 
chanhān khamathā chiwui eina. 

Kapā-khayong Sha̱nao 

6Kaja iwui shimwui charfakhur eina ina yangshoka, 

7kala ina ningkashambingwui alungli theihaira, ina khanuithotbingwui alungli 
theihaira, ning makhalei yaronnao akha, 

8ngalāva̱shi shimwui achikun ngalemli shongpong makānvāda shim chili 
vākhavai zata 

9ngazinshong, meirong ngamānshap atamli. 

10Kala yanglu, sha̱nao akhana ali rāngaroka, khayorva̱̱wui kachon ngavailaga, 
tengkuilak eina samphanga. 

11Ava mai shālak eina zatphāphā kaje, shimli phei mashongkaza̱ sha̱naona; 

12chānreili, leihngapha̱li, achithek kachida ana ngaraipama. 

13Ana mayara chili yonkhuilaga maya̱ya, kala maishālak eina hānga: 

14“Ina pha̱kaphayā chigatkida lei, ina aja khangashit sāhaira; 

15chieina nali samphang khavai kharāna, nali phākhuiphalungra da, 
samphangkachanghaira. 

16Iwui pet masankazazakhaira, Egyptwui machu kashoka chonsā khamathā 
hamlaga; 

17iwui pet ina myrrh, aloe kala sākom eina heirorhaira. 

18Rālu, ngathor marāranglakha eina tangda leikashi chipemkhuisa, leikashi eina 
ini khalatta ningyāng ungrumsa. 

19Kaja igahara shimli maleimana, a kharam katāvali vāhaira; 

20ana pheisā khaokhatkha khuiphungda thuihaira, kachāng nganikhawui thili 
ungnaora.” 

21Chikathā suikaphanep tui eina ali suikhui, tāngpat kahai tui eina tandi sākhui. 

22Sā khayorpamli mukkā shimen khavā thāda, lah seichui tukkhui kahai thāda, 
ali konkon shurthuwa 

23akharili malāthing makāpza̱ranglakha; vānaona khalenli yongkasang thāda, 
awui manglā shimānra kaji mayara china matheimana. 

24Ara O inao ngarā, ili nganālu, ikhamorwui tui nganātitkhuilu. 

25Nawui ning ngalāva̱wui pongli mazangaranu, awui shongfali mazataranu; 

26kaja kachungkhali ana shimān ngasakhaira; mha, ana chithit kahai shānla 
makhuimana 

27Awui shim Kathewui ramwui apongna, kathi ram vākhavai apongna. 

Chānsam 8 

Thangmeili Masotkhami 

1  Thangmeina mahomala, Theishingkakhuina mangavaomala? 

2Shongfaphei kajujuili, shongjan shongjanli ana nganinga; 

3keinungwui ngavei ngalemli, zangkhavaipamlila ana pangda vaowa; 

4“O mibing ina nathumli kahona, kala iwui khavao hi mi saikoralina. 

5O ningkashambing, thangkhamei tamlu; O mangkhama̱bing, nganātitkhuilu. 

6Nganālu, kaja ina kaphātui hāngra, kala imorchaiwui eina khamashung chi 
shokra; 

7kaja ikhamorna mashuntui matuira; imorchaili makhayā chiya ningkachai. 

8Ikhamorwui tui saikora khamashung khangarongsera; chili kapikung 
kapikkhavā lah kha̱khamakhei maleimana. 

9Theishingkakhuibingwuivanga saikora khangatarmānga, kala awor 
samkaphangbingwui vanga khamashungna. 

10Lupāsāwui mahutle iwui tui khuitha̱lu, kasaka sinale awor khuitha̱lu. 

11“Kaja chara̱-chasānli thangkhamei phāmei, nana ningkachāng saikora ali 
pāntam khavai maleimana. 

12Thangmei, iva, thangkhameipamli pama, kala ina awor eina mashun phākhui. 

13 PROHOli khangachee hina makaphāli yangkakharingna. Lāngkaso kala 
khayāning khanganinga kala makaphāwui apong kala kapik kakhayang tuimatui 
ina yangkharinga. 

14Hāngkachithei kala akachanga thangkhamei ili lei, theishingkakhui kala yāng 
ili lei. 

15Iwui mangā eina awungabingna munga, ngalei khangākabingna tāzak tārak 
kahai mashun mi; 

16iwui mangā eina wungnaobingna munga, kala khangambingna okathui munga. 

17Ili leikashibing chili ina leishi, kala ili ningsanglak eina kaphābingna ili 
samphanga. 

18Kashāng kala khayākakāla iwuili lei, makashimān lan kala mataikasangla. 

19Iwui athei sināli phāmei, phākhamatai sinālila, iwui eina kashok kaphā ot 
lupāsālila phamei. 

20Khamashung khangarongwui apongli ina zata, mashun shongpongli, 

21ili leikashibingli lan eina ngasoda somi, kala athumwui kazipshimbing 
pemngasaka. 

22  “PROHOna awui ot haophokkhareli ili sākhui, achālakhawui sākharena. 

23Achalakha ili sākahaina, okathui masāranglakha ili sāri. 



1144 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

24Kathuka chi maleiranglakha, makhavāt ura̱bing malongranglakha ili 
sāhairasai. 

25Phungreibing masāranglakha, phungrānao maleiranglakha ili sāhairasai; 

26okathui kala lui zangda masāranglakha, apuk-apagawui khare chifa-chihā 
maleiranglakha. 

27Ana kazingram sākakā tharan I chili leihairasai, ana kathuka chiwui atung 
kuimareida kakhan tharan, 

28ana atungshongwui kazingram ngaziplak eina kasā tharan, kathuka chiwui ura̱ 
sākashok tharan, 

29shamadruwui angarit sākhami tharan, awui kakaso kaida tara̱na 
malongzatphāphāpai khavai ana okathuiwui apam ngayeikhami tharan, 

30I awui ngalemli leisai, ot sākatheia akha thāda; kala ina awui thangkachidawui 
ningyāngkhaunga sāsai, awui mangāli atam kachida mathānsai, 

31awui apuk-apaga chili ringphāda kala mikumo naomayarabingli 
ningyāngunga. 

32“Ara inaomayarabing, ili nganālu: iwui apong khamayonbing chi ringkaphāna. 

33Hangkachithei nganākhuida thangmeilu, kala chi mapairekhaialu. 

34Iwui ngaveili thangkachida mayonpamda, iwui khāmongpheili nganingpamda, 
ili khanganā mi chi ringkaphā ngasāra. 

35Kaja ili samkaphang china kharing samphanga, kala PROHOwui eina 
ngahānkhangai samphanga; 

36kha ili phāyon kahaibing khalatta khamā za̱khui; ili yangkakharingbing 
saikora kathili leishi.” 

Chānsam 9 

Thangkhamei eina Mangkhama̱ 

1Thangmeina awui shim sākhui, ana awui pākra̱ shini shunhaira. 

2Awui sā taithathaira, awui ra̱shak-shirei ana manāthaira, awui tablela 
ngarānhaira. 

3Keinung apam juikhamataibingwui eina ahokhui khavai, rao sha̱naobingli 
chihohaira, 

4“Ningkashambing saikora, hili rāranu!” Ningmakhaleibingli ana hānga, 

5“Rālu, iwui kashakazā zalu, kala ina manāt kahai ra̱shak-shirei rāmanglu. 

6Ningkasham chihohaida okthuilu, kala theishingkakhuiwui apongli zatlu.” 

7Mana̱shikatha̱ali hāngkhamachin akhalatta tui pokhui, kala makaphā makhayā 
mili khamachina a chi khamā za̱khui. 

8Mana̱shikatha̱ali machinakha nali ningkachaira, thangkhamali 
hāngmachinakha ana nali leishira. 

9Thangkhamei mili hāngchitheilu, chieina a thangmeimeiluira; khangaronga 
mili tamchitheilu ana chungmeida tamkhuira. 

10  PROHOli khangachee hi thangmei haokaphokana, kala Katharapawui awor chi 
theishingkakhuina. 

11Kaja iwui mangā eina nawui atam mataisangra, kala nawui mirinli zingkum 
ngarumsangra. 

12Na thangmeiakha, nakhalattawui vang thangkhameina; nana mana̱shiakha, chi 
nakhalatta phungra. 

13Mangkhama̱ sha̱nao khonzāra, maphākakhuiana, kala kakhayakla 
matheimana. 

14Ana awui khāmongpheili pama, kala keinungwui apam kajujuili pamda, 

15rākakānbingli hoi, shongfa ngarongri eina kazatbingli, 

16“Ningkapai saikora hili rālu!” Kala ning makhaleiya mayara chili sha̱nao china 
hithāda hānga, 

17“Likhamang tara̱ shima, kala ngathumda kazā zāt ngayama.” 

18Kha kathebing chili lei kaji ana matheimana, kaja sha̱naopava̱wui mibing 
kathuka Kathewui ramli lei. 

Chānsam 10 

Solomonwui Chānsam 

1Thangkhama naobingna avāva̱li ringphāngasaka, kha mangkhama̱ naona 
ava̱va̱wui malung kharingna. 

2Makaphā-makhayā eina tongkhuida kazipkasang tongkazā maleimana, kha 
khamashung khangarongna kathiwui eina kankhuimi. 

3Khangaronga mili PROHOna thaida mazat ngasakmana; kha ana 
makhayābingwui khangarān pa̱ngapā ngasaka. 

4Pāng makhangarapna chāmngasaka, kha khamakhunawui pāngna 
shāngngasaka. 



1146 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5Lumkachāng kazipkasang naomayara chi thangkhamana, kha māhāli kapi 
naomayara chi kakhayak samphanga. 

6Sokhami hi khangarongbingwui kuili lei, kha makhayāwui khamorli 
sākashimāng thumhai. 

7Khangaronga mili sokhaminada phaningunga, kha makhayā miwui aming 
shuitāra. 

8Thangkhamawui ningna ningkhamili khuisanga, kha morsaptap kahai 
mangkhama̱ mi kashimānli zangra. 

9Ningsāngazipta kazata china tāphup eina zatra, otsak makhamashunga chi 
phongshokhaora. 

10Mik kakashina khonzār ngasaka, kha pinglak eina hāngkhamachin china 
chingrihai ngasaka. 

11Khangarongawui khamor kharinga ura̱na, kha makhayāwui khamorli sākathat 
ngathumhai. 

12  Yangkakharingna khanganang shokngasaka, kha leikashina khayon saikora 
fakhammi. 

13Theishingkakhuia awui morchaili thangkhamei samphanga, kha lijei hi 
ningmakhalei mangkhama̱wui khumkhorwui vangna. 

14Thangkhama mina theikakhui kaziphai, kha mangkhama̱wui matuiphāphā 
kajina kashimān rānganai ngasaka. 

15Kashāngawui lan awui khangazipa keinungna, kachāmawui chāmna 
athumwui kashimānna. 

16Khangarongawui sāmanna kharingli thanvāmi, makhayāwui katong moreina. 

17Hāngkachithei khuikasang mi kharing pongli kazatna, kha hāngkhamachin 
makhamayā mina ma̱thuihaowa. 

18Yangkakharing kathumawui morchaili kakapik lei, kala khamashāt tui 
khamatui chi mangkhama̱na. 

19Kachungkha matui kahai tharan, khalāngla mavātmana, kha mamatuiphāphā 
kaje mi thangkhamana. 

20Khangarongawui male khamathā lupāsāna, makhayāwui ning aman 
teomeikhameina. 

21Khangarongawui morchaina kachungkhali mizai, kha mangkhama̱na ning 
khavātwui vang thi. 

22 PROHOwui sokhamina shāngngasaka, kala chili ana wukkakhanang 
mangarumsangmimana. 

23Mangkhama̱wui vang khayon ot kasā hi ngareokhanganao kathāna; kha 
thangkhamawui achamna theishingkakhui miwui ningyangkhaungna. 

24Makhayāna khangachee chi awuitungli tāra, kha khangarongawui 
ningkachāng chi ungshungmira. 

25Siphan zingrot kharā eina makhayā chi maleiluithuwa, kha khangarong mi 
mangatha̱la leichingra. 

26Ngachāngmakakā mili kachiho athumwui vanga ahāli kathura drakhāra̱ kala 
mikli meikhut khangami kathāna. 

27 PROHOli khangacheena okpeingasaka, kha makhayā miwui mirin sha̱ra. 

28Khangarongawui kachihān ringkaphā eina atanga, kha makhayā miwui 
ningkashai arema ngasāra. 

29Mashun eina kazata miwui vanga PROHOna awui ngayin khavaina, kha 
makaphā kasāwui vang shimān khavaina. 

30Khangaronga mi mangacheilakmara, kha makhayā mina ram chili 
mapānmara. 

31Khangarongawui khamorna thangkhamei shoka, kha masho-khangacheiya 
miwui male katathaora. 

32Khangarongawui morchaina khuisangkapai tui thei, kha makhayāwui 
khamorliva, mashokhangachei tuimānga. 

Chānsam 11 

1Makhamashunga khāntam PROHOwui mangāli ningkakachai otna, kha 
khamashunga khāntam awui ringkaphāna. 

2Lāngkaso zangkahai tharan, maikashi shoka; kha malungkhanimali 
thangkhamei ngasoi. 

3Mashungrik kahaiwui ningsā khangazipna athumli thānmi, kha 
makhangatunwui kha̱khamakhei china athumli sākazama. 

4Malungkhavat atamli lanwui kānkhanā maleimana; kha khamashung 
khangarongna kathiwui eina kanmi. 

5Shāt makakāwui khangarong china awui apong ngarongngasaka, kha makhayā 
ana awui makaphā makhayā eina thi. 

6Mashungrik kahaiwui khangarong china athumli kanshokmi, kha mikhanamli 
athumwui khamathangna tuknarhai. 

7Makhayaana kathi tharan, awui kachihān shimāna, kala shitkasang makhalei 
miwui ningkashai arema sāthuihaowa. 

8Khangarongali kakhanangwui eina kanshokmi, kha makhayaana chiwui alungli 
zangtha̱ya. 

9Shitkasang makhalei miwui khamor eina awui khongnaili shimān ngasaka, kha 
awor eina khangarongali kanshoka. 

10Khangarongbingna ringkaphā tharan, keinung chi mathāna; kala makhayā 
kashimān tharan khamathān akhon vaowa. 

11Mashungrik kahaiwui sokhamina keinung khayā kāngasaka, kha makhayāwui 
khamor eina kongkhalui samphang ngasaka. 

12Khongnainaoli makachāpa chi ning makazangna, kha theishingkakhui mina 
kasaikha pama. 

13Chānpao phungkazata thāda kuimareikazata china khangathum tui 
phongsera, kha shitsangkapai mi china thumhai. 

14Chiza̱khame maleiakha mibing konglui; kha machinkhame makhavāt tharan 
ning taphuphai. 

15Makathei miwui vang nganingkhame a china chiwui vang ningkharik 
phalungra; kha nganingkhami maningkachānga a chi ning tāphuphai. 

16Lumashankatha sha̱nao masot samphanga, kala sākashe mibingna kashāng 
samphanga. 

17Lumashankatha mi akhalatta kānkhanā samphanga; kha sakashe mi akhalatta 
saza̱khui. 

18Makhayaa mina kakapika ngalangman pheikhui, kha khamashung 
khangaronga khayao mi china makahatlak kaji sāman samphanga. 

19Khamashung khangarongli nganingtit kaje china ringra, kha makaphāli 
kakharoma chi thira. 

20Ningkhamakhui mi PROHOwui miktāli ningkakachai otna, kha shāt makakā 
athum awui ningyangkhaungna. 

21Theishingkhuilu, makaphā mili kashong marāngla mathui ngasakmara, kha 
khangaronga athumli kanshokmira. 

22Kashi-kaphā makatheiya ngalā khamathāva chiya, hok morsoli sinā unra̱ 
sangkahai kathāna. 

23Khangarongawui ningkachāng chi khamathāmāng eina tanga, makhayāwui 
ningkashai chi malungkhavāt eina vai. 

24Thada khame china shāngsanga; miphalungki kaji makhame a chiya khavāt 
samphanga. 

25Pāng katonga mili shāngngasakra, tara̱ chaikhame a chili chaimira. 

26Zāt makachishota mili mibingna khonshi, kha yorkhame chiwuitungli sokhami 
lei. 

27Ningsanglak eina kaphā phākazata a china ngahānkhangai phāzata, kha 
makaphāli kaphā mi china makaphā samphangpapama. 

28Khalattawui kashāngli shitkasanga a chi ngahuihaora, kha khangarongana 
khamateka thingnā thāda timpamra. 

29Shimkhurli rotmarāt khangasaka china khamasai samphangra, kala 
mangkhama̱ china thangkhamawui rao sāra. 

30Khangarongawui atheiva mirinwui thingrongna, kha ain makhangākana 
manglā khui. 

31  Khangarong mili okathuili athut khuiakha, makhayā kala morei kaphungali 
kayākha mataida khuira? 

Chānsam 12 

1Hāngkhamachinli leikashe chi aworli leikashina, kha hāngkhamachinli 
ningkakachaia chi mangkhama̱na. 

2Kaphā mina PROHOwui ngahānkhangai samphanga, kha makaphā khangarān 
mili ana khayon mi. 

3Mi hi makhayāna masomkāmana, kha khangarongawui angayung 
mangatha̱lakmara. 

4Kaphā preiva̱̱ hiya gaharawui kuihonna, kha maikashi phungsangkhamiva̱ 
chiya gaharawui ara̱kui shuikhangasak kathāna. 

5Khangarongawui kaphaning tāzak hai; makhayā miwui hāngkachithei 
mikhanamānga. 

6Makhayāwui tuina ashee shokkhavai rimpama, kha mashungrik kahaiwui 
khamorna mibingli kanshokmi. 

7Makhayābingli ngakhuntāhaida maleiluimana, kha khangarongawui shim 
nganingchingra. 

8Mi akhali ningkakāwui athishurda sochikata, kha ningkhamakhui mili 
yangkharinga. 

9Khangam-kharei sāreklaga zākhavai makhaleiliva, ngazanlala khalatta 
nganingkazā chongmei. 

10Khangaronga mina awui sha̱keiwui manglāwui vang phaningmi, kha 
makhayāwui lukhamashan sāshilaka. 

11Kachichāwui lui khavā mina makhavāta kashakazā samphangra, kha 
makānkhanāli kharomkazata mi chiya ning makhaleina. 

12Makhayāwui khamakanga dolan arema sāthuihaowa, kha khangarongawui 
angayung nganingshinghai. 

13Makaphā mi amorchaiwui khayon chili manna, kha khangaronga china 
kakhanangwui eina yāmshoka. 

14Mi akhali awui tuiwui athei china kaphā eina ningyāng ungngasaka, kala mi 
akhawui pāng eina kasā ot chi ali latunga. 

15Mangkhama̱wui otsak khalattawui miktāli mashungrikhai, kha thangkhama 
mina hāngkachithei nganākhui. 

16Mangkhama̱wui malungkhavāt theipailaka, kha shingā katheia thangkhama 
mina kazeili matheimimana. 

17Khamashung tui khamatui ana mashun shākhi mi, kha makhamashung 
shākhina kachipat tui matui. 

18Chānhān makhaungawui tui zeisa̱nao eina kasa̱ thai, kha thangkhamawui 
malena khamā raimi. 

19Mashuntui nganingchinga, kha kakapika male hunkhawui vangmānga. 

20Mikhanam hi makaphā khangarānbingwui ningli lei, kha kaphā khangarān 
athumwuili khamathān lei. 

21Khangarongali kalāshāt marāza̱mana, kha makaphāle kakhanangna pema. 

22Kakapik hi PROHOwui mangāli ningkakachai otna, kha ningtongda kasābing 
awui ningyāngkhaungna. 

23Thangkhamei mina awui awor thumhai, kha mangkhama̱bingna athumwui 
mangkhama̱ vaozata. 

24Khamakhuna miwui pāngna mungra, chāngsheli tandi ot sāngasakra. 

25Ningkachot hina mili ngazan ngasaka, kha khamathā tuina ali mathān ngasaka. 

26Khangarong mina makaphāwui eina ngareithuihaowa, kha makhayāwui 
apongna athumli ma̱zat ngasaka. 

27Chāngshe mi zākhavai masamphangmara, kha khamakhuna mina kasaka lan 
samphangra. 

28Khangarong shongfali kharing lei, kha khanguiwui apongna kathili thānvai. 

Chānsam 13 

1Thangkhama naomayarana avāva̱wui tamkachithei nganai, kha 
mana̱shikazārna hāngkhamachinli manganāsangmana. 

2Akhamorwui atheiwui eina kaphā mina kaphā shai, kha mikhanamawui 
ningkachāng khangashaomāngna. 

3Khamorli khangarin mina awui mirin phārihai, morsham makhavai mi chi 
kashimānli zanga. 

4Chāngshewui ningna ningchāngphāphai kha khikha masamphangmana; 
chitharab khamakhunawui manglāli kachungkha ngarumsangmi. 

5Khangaronga mina makhamashung otli yangkharinga, kha makhayā mina 
khayaklak eina kala maishilak eina otsai. 

6Khangatara mili awui khangarongna kanmi, kha makhayāli moreina yui. 

7Mi akhana shāngreka, kha khikha mangavāmana; khangatei akhana chāmreka, 
kha lan kachungkha lei. 

8Mi akhawui mirin ngatangman awui lanna, kha kachāma chiya ngatangmi 
khavai maleimana. 

9Khangarongawui kahorna mathāna, kha makhayāwui thaomei sāshimithaora. 

10Mahengkasangana achei matheila khanganang shoka, kha hāngkachithei 
khuikasangbing chi thangkhameina. 

11Hunkhali samkaphang lan shimān ngalāngra, kha teomamei kazipkakhui china 
mataisang mamānra. 

12Kachihān kaikahaina ning kazā ngasaka, kha ningkachāng ungkashung chi 
mirinwui thingrongna. 

13Tui makhuikasanga chi khalatta kashimān khuirāra; kha ningkhamili 
khayākashi mili sāman mira. 

14Thangkhamawui tamkachithei mirinwui ura̱na, china kathi khalenwui eina 
yāmshokshapa. 

15Kaphā ningna ngahānkhangai samphanga, kha mashitkasangawui shongfa 
athumwui kashimāna. 

16Ots kachiva̱li thangkhamana awor eina sai, kha mangkhama̱na awui 
mangkhama̱ hāngchitheizata. 

17Makaphā pao kaphungana mili khanang ngasaka, kha ningkatonga 
paophungmena kharai khuirāmi. 

18Hāngkachitheili matheikhami chile kachāmkhangai kala maishāt rāshunga, 
kha hāngkhamachin khuikasanga chili khayāshi. 

19Ningkachāng ungkashung hi wuklungli shima; kha makaphā apongwui eina 
ngareithuiki kaji mangkhama̱wui vang ningkakachai otna. 

20Thangkhamei mibingli ngayurkazata a chi thangmei, kha mangkhama̱bingwui 
ngasotnao kakhanang samphangra. 

21Morei kaphungbingli kalākashina shurzata, kha khangarong mili khamathā ot 
eina sāman mi. 

22Kaphā mina naomayarawui ara̱-azāli shimlui haimi, kha morei 
kaphungbingwui lan khangarongbingwui vang kaziphai. 

23Kachāmawui lamshālui heiun unglaka, kha makhamashung eina khuithui 
ngakānhaowa. 

24Lijei makasinga mi chi anaoli yangkakharingna, kha naoli leikashi china 
themlāk eina rāka. 

25Khangaronga mina awui thokhavai kachungkha lei, kha makhayāwui wuk 
masaichinga. 

Chānsam 14 

1Thangmeiva̱na awui shim sākai, kha mangkhama̱va̱na khalattawui pāng eina 
pheitai. 

2Mashungrik eina kazata china PROHOli ngachee, kha khangui mina awui apongli 
ningkachaiya. 

3Mangkhama̱wui chānmatui akhumkorwui lijeina, kha thangkhamawui 
morchaina athumli phārimira. 

4Mukkā makhalei pamli, zātla maleimana; kha makhavāta theishirai mukkāwui 
pangshap einana. 

5Ningkatonga shākhina makapikmana, kha kakapika shākhina kakapik 
matuishoka. 

6Mana̱shikathana aremali thangkhamei phai, kha thangkhamei miwui vanga 
awor hi kapaina. 

7Mangkhama̱ mi khaleipamli mapamalu, kaja chili awor masamphangmara. 

8Thangkhama miwui thangkhamei chi awui apong theikhui khavaina, kha 
mangkhama̱ miwui maphākakhuina thānngui. 

9Makhayāli Varena mana̱shi, kha mashungrik kahaina awui ngahānkhangai 
samphanga. 

10Ningna akhalattawui kakhā chi thei, kala khipānakhala chiwui khamathān 
chila mangayarpaimana. 

11Makhayāwui shim sāshimānhaora, kha mashungrik kahaiwui kachonshim 
reisangra. 

12  Mi akhawui vang apong khamashung akha khalei thāda lei, kha chiwui 
akatang chi kathiwui apongna. 

13Khamana̱ atamlila ningva khananga, kala khamathānwui akuplam 
ningkachotna. 

14Ningkhamakhui mi awui apong athishurda awui atheina pemra, kala kaphā 
mina awui ot kasāwui athishurda pemra. 

15Ningkashambingna saikora shitsanga, kha shingā kathei mina kachishong 
vāra̱khala kaji yanga. 

16Thangkhama mina ngashara kala makaphāwui eina ngareithuihaowa, kha 
mangkhama̱na khangashar horhaida paireka. 

17Malungvatkazārana mangma̱sak eina sai, kha kashi kaphā kathei mina 
ngarina. 

18Ningkashamana mangkhama̱ phākhui, kha shingā katheia chili 
theishingkakhui ngahonmi. 

19Makaphāna kaphāli khoruma, makhayāna khangarongawui ngaveili khoruma. 

20Kachāmali awui khongnai eina tangdala maningchāngmana, kha kashāngava 
ngasotnao kachungkha lei. 

21Khongnainaoli ningkakachaia chi morei kaphungana, kha kachāmabingli 
lumashankhame chi ringkaphāna. 

22Makaphā khangarānbing chi mayonmala? Kapha khangarānbingna 
khayākashi kala ningkatong samphanga. 

23Khanangda ot kasā saikorali tongkazā lei, kha tuimāngakha vātshona. 

24Thangkhamawui kuihon aworna, kha mangkhama̱wui otsak chi 
mangkhama̱bingwui pāsina. 

25Mashun shākhina mirin kachungkha huikhui, kha kakapik khamatui chi 
yorkazāna. 

26 PROHOli khangacheeli ningshai khavai lei, kala anaongarāna ngayin khavai 
samphangra. 

27 PROHOli khangachee hi mirinwui ura̱na, kathi khalenwui eina yāmshok 
khavaina. 

28Awungawui tekhamatei ayaonao kachungkhawuili lei, kha ayaonao maleila 
wungnao khikha masāvaimana. 

29Malung mavātkazāra mi chi theishingkakhui kahakva lei, kha 
malungvātkazārana maphākakhuili masot mi. 

30Chingri kahai ningna phasāli ringngasaka, kha yuikashina ara̱kui shuingasaka. 

31Kachāmali kachipata mi china awui Kasā akhavāli zeikakharuina, kha mili 
lukhamashan chi ali khayākashina. 

32Makhayā mili awui makaphāna chithita, kha khangarong mina awui 
ningsākhangazipwui mangā eina ngayin khavai samphanga. 

33Thangkhamei hi theishingkhuikathei miwui ningli lei, kha hi 
mangkhama̱bingwui ningli mazangmana. 

34Khamashung khangarongna yurli mai kāngasaka, kha moreina miyur saikorali 
maishi ngasaka. 

35Thangmeilak eina kasā rao china awungawui ngahānkhangai samphanga, kha 
kakhayak otsak kasaa chiwuitungli malungkakang tāshunga. 

Chānsam 15 

1Khanima chānhāna malungkhavāt vān ngasaka, kha chānhan makhaungna 
malung thuingasaka. 

2Thangkhamawui malena awor ngayarmi, kha mangkhama̱wui khamor eina 
mangkhama̱ tui heishoka. 

3 PROHOwui mik apam kachiva̱li lei, kaphālila kashelila ana mayonserda lei. 

4Khanima male hi kharingawui thingrongna, kha sākashi chānhanna khamā 
za̱ngasaka. 

5Mangkhama̱na avāva̱wui tamkachitheili ningkachai, kha hāngkhamachinli 
khuikasanga thangkhamana. 

6Khangaronga miwui shimli lan kachungkha lei, kha makhayā miwui heiun 
kakhanangmānga. 

7Thangkhamawui morchaina awor yaosangmi, mangkhama̱wuiva chi 
mathāmana. 

8Makhayāwui pha̱kaphayā PROHOwui mangāli ningkakachaina, kha mashungrik 
kahaiwui seihā kasā awui ningyāng khaungna. 

9Makhayāwui apong hi PROHOwui miktāli ningkakachaina, kha khamashung 
khangarongli kakharomali ana leishi. 

10Khamashung apongli makazatabingli saklāk eina rākra, hāngkhamachinli 
kachin mi chi thira. 

11Kathewui ram eina Abaddon PROHOwui mangāli ngahāhang eina lei, 
mibingwui wuklung kayākha mataida leirakhala! 

12Mana̱shikazārana ali mahāngmachin ngasakngaimana, ana thangkhamawuili 
mavāmara. 

13Khamathāna wuklungna ningngai mathai, kha wukkakhanangna ning 
thengngasaka. 

14Theishingkakhuiwui ningna awor phāzata, kha mangkhama̱bingwui 
khamorna khanguili kashakazā sai. 

15Kakhanangbingwui mirin zakkashina, kha khamareo ningna lumlaochinga. 

16Lan kachungkha leilaga khanangki kajiwui vānga, kateokha leilaga PROHOli 
khangachee phāmei. 

17Yangkharing ngaroklaga kathao mukkā taithatshaiki kajiwui vanga, leikashi 
eina hanthing-hanrā kashai phāmei. 

18Malung vātkazar mina nganang ngasaka, kha malung khanimna tuikashokli 
chingrihai ngasaka. 

19Chāngshewui shongfa ka̱shatna pukrorhaowa, kha khamashungawui apong 
shongfa ashatva̱na. 

20Thangkhama naomayarana avāva̱li mathān ngasaka, kha mangkhama̱ mina 
ava̱va̱li ningkachai. 

21Ning makhalei awui vanga mangkhama̱ otsak hi khamathānna, kha 
theishingkakhui mina mashungrik eina zata. 

22Hāngkachithei mazangakha khangarān nguithuihaowa, kha tarākha 
hāngkachithei eina ot ungshunga. 

23Tāzakta ngahānkakāna mili mathān ngasaka, kala machuk kazak kahai tui 
kayākha kaphā otkhala! 

24Thangkhamei miwui shongfana juikhamei mirinli thānkāmi, chithāda 
Kathewui ramwui azingli mavāmara. 

25Langkaso miwui shim PROHOna pheitāmi, kha ra̱meiva̱wui thari phārimi. 

26Makhayāwui kaphaning PROHOwui mangāli ningkakachaina, katharawui tuina 
ali ningyāng unga. 

27Makhamashung eina tongkazā khavaiwui vang khangamar mi chi awui 
shimkhurli khanang ngasaka, kha pheizā kazāli ningkakachai mina ringra. 

28Khangaronga mina khi ngahānkārakaji chukmaja̱ya, kha makhayāwui 
khamorli kashi  otmāng heishoka. 

29Makhayāwui eina PROHOna katāva̱li lei, kha ana khangarongawui seihā kasā 
shāmi. 

30Mikwui kahorna ningli mathān ngasaka, kala kadhar chānpaona ara̱kui 
nganaoung ngasaka. 

31Akachang hāngkachitheili nganākasang mi thangkhameiwui alungli okthuira. 

32Tamkachitheili makhuikasanga mi chi akhalatta kachipatna, kha 
hāngkhamachin khuikasang mi theishingkakhui samphanga. 

33 PROHOli khangachee hi thangkhamei tamkachitheina, kala khangahuina 
khayākakā samphangngasaka. 

Chānsam 16 

Mirinwui Acham 

1Ning eina khangaran kasā hi miwuina, kha male eina ngahānkakā PROHOwui 
einana. 

2Mi akhawui apong saikora awui mikyanli tharda thei, kha PROHOna manglāli 
chāng yanga. 

3Nawui otsak PROHOli mihaolu, chieina nawui khangarān sakāmira. 

4Ot kachiva̱ kharin leilaga PROHOna sākahaina, makhayā chila kakhanang 
zimiksho chiwui vangna. 

5Yākhangai hi PROHOwui mangāli ningkakachai otna, ali tandi mamila 
machihomara kaji theilu. 

6Khayākashi kala ningkatong eina morei pheomi, kala PROHOli khangacheewui 
vang mina makaphā masāmana. 

7Mi akhawui apongna PROHOli ringphā khangasak tharan, awui yangkashe eina 
tangda ana chingrihai ngasaka. 

8Makhamashung eina kachungkha samphangki kajiwui vanga mashun eina 
kateokha khalei phāmei. 

9Miwui ningna awui apong ngarāna, kha PROHOna awui pheikār chiza̱mi. 

10Kasatkhami tuitakbing awungawui morchaili lei; bichar kasāli awui khamorna 
morei masāmana. 

11Khamashung khān kala khāndam PROHOwuina, khaoli onsang kahai saikora 
awui otsakna. 

12Khalāng kasā hi awungabingwui vang ningkakachaina, kaja wungpamkhong hi 
khangarong eina sākai. 

13Khamashung morchai awungawui ningyāngkhaungna, kala khamashung tui 
khamatuili ana leishi. 

14Awungawui malungkhavāt kathiwui paomena, kala thangkhamana 
ngachammira. 

15Awungawui mai kahorli kharing lei, kala awui ngahānkhangai mayokachāng 
muiyāna zingrot khuirākhami kathāna. 

16Sināle thangkhamei samkaphang phāmei, lupāsāle theishingkakhui 
kapangkhuitha̱ra. 

17Khangarongawui apong kashiwui eina ngareithuihaowa; imawui shongfa 
khamayon china khalattawui mirin phāriya. 

18Kashimān marāranglakha langkasona ri, kala makongluiranglakha khayāning 
khanganingna ri. 

19Langkasoali ngasoda ngaponkakhui ngayarki kajiwui vanga, kachāmali 
ngasoda ngahuiri kahai ningngai khalei phāmei. 

20Tamkachitheili nganākasang china reisangra, kala PROHOli shitkasanga mi 
ringkaphāna. 

21Ningwui thangkhamei chili mashun-makhui kathei hoi; kala chānhan 
khamathāna ngahānngaimwi ngasaka. 

22Thangkhamei khaleia a chiwui vanga thangmei chi kharingwui ura̱na, kha 
mangkhama̱ otsak hi mangkhama̱bingwui machin khavaina. 

23Thangkhameiwui ningna mashuntui matui, morchaili seihā ngarumsanga. 

24Kashima tui khuira̱ thai, manglāli shimngasaka kala phasā phāngasaka. 

25  Mashungrik kahai thada miwui mangali apong akha lei, kha chiwui akatang 
chi kathiwui apongna. 

26Kathaia mina zākhavai ot sai, akhamorna ali ot sāngasaka. 

27Makānkhanā mina kashi  ngarāna, kala awui chānhan mei kachui thai. 

28Ning khamakhui mina khanganang ngayao ngasaka, kala kasupkazat mina 
ngasotnao kachachang kaingasaka. 

29Ngashaokazar mina khongnainaoli suikhui kala ali makaphā shongfali thānvai. 

30Mik kakashi mina makhamashung otsak ngarāna, morchai kakatim mina 
makaphā shokngasaka. 

31Kuingapoktham kahai hi khayākakāwui kuihonna; hi khangarongawui mirinli 
samkaphangna. 

32Malung mathuikazar mi china pangshap khaleiali phāmei, khalatta 
ngarinkashapa china keinung khuikashapali kachangmei. 

33Mikumona kalā yanga, kha PROHOwui khamayā eina kashokna. 

Chānsam 17 

1Shim pemting eina khanganang zātkhānliva katheng eina chingri phākazāna 
phāmei. 

2Thangmeilak eina kasā raonao china makhangatun naomayarawuitungli 
mungra, kala chinaongarā akha thāda shimlui samphangra. 

3Khāng lupāsāwui vāngna, sharkha̱ sināwui vāngna, kala PROHOna ning 
tamyanga. 

4Makaphā kasā mina makhayā morchaiwui tui khui; kala kakapika mina 
sākashewui maleli shitsanga. 

5Kachāmali mana̱kashe mi chi awui Kasā Akhavāli zeikakharuina, miwui 
kalākashili ringkaphā mi chili kashong malāngla mathāhaimara. 

6Ara̱ ngarāna awova̱wui kuihonna, kala anao ngarāwui khayā avāva̱ ngarāna. 

7Chānhan khamathā mangkhama̱awui vanga makhangayi tuina, khangui 
tuimatui wungnaowui vang mangayimeikharmana. 

8Pheizā kasā hi khamewui mikyanle lunghaila kathāna; ana ngareikhavāvāli 
reikasang samphanga. 

9Khayon pheokhamena leikashi phai, kha otsak akha chi latlui latluida kasā 
tharān ngasotnao pākngasaka. 

10Mangkhama̱a akhali shākha shida kashirle, theishingkakhui mi akhali 
hāngmachinkha kashina thukmeida theikhui. 

11Makaphā mina khangashaomāng phai, kala awuitungli sākashi paome akha 
chihovāra. 

12Mangkhama̱a akhali awui mangma̱sakwui alungli samphangki kajile, anao 
tukthui kahaiya singom ava̱li samphangtha̱ranu. 

13Kaphā sākhamiwui vang makaphā hanmiakha, makaphā chi awui 
shimkhurwui eina mathuimara. 

14Khanganang haokaphok hi tara̱ longshok khangasak kathāna, chieina 
makhararphokranglakha thāhaolu. 

15Makhayaali mashun khami, khamashungli yonkhangasaka chi PROHOwui 
mangāli ningkakachai ot thathuiya. 

16Ning makhalei mangkhama̱ana thangkhamei lokhavai awui pāngli pheisā leida 
khi sāvaira? 

17Ngasotnaona atam kachida leishi ngaroka, kala achinā hi kalāshāt atamwui 
vang kapharāna. 

18Ning makhalei mina khangashit sai, kala awui khongnainaowui mangāli shākhi 
nganingmi. 

19Khayon-khamāng ningkachāng mina nganangngailaka, khāmong kajui 
sakakāna kashimān phākazatna. 

20Zakkashi ning kaphaning mina mareisangngayaomana, kala matuiphāphā kaji 
malena kalākashili tāzanga. 

21Mangkhama̱ nao avāva̱wui vang wukhanang khavaina, kala mangkhama̱awui 
avāva̱na khamathān masamphangmana. 

22Mareojao kahai hiya kaphā arina, kha shipur kahai ningngaina ara̱kui 
thengngasaka. 

23Mashunli masho ngachei ngasak khavai makhayaana ngathumda pheizā zai. 

24Theishingkakhuia mina thangkhameili yanga, kha mangkhama̱awui mikna 
okathui vākatangshong lei. 

25Mangkhama̱a naomayara chi avāva̱wui vang wukhanang khavaina kala ali 
pharākakhuiva̱ ning chotkhavaina. 

26Khamashung mili kashong khalāng maphāmana; khayākakā mili kashao 
mamashungmana. 

27Tui kathuma chi theithangkhamei lei, malungkhanima chi theishingkakhui 
mina. 

28Mangkhama̱ana kasaikha pamkahai tharan thangkhameina da khui; amorchai 
katim kahai tharan, a thangmeiyada shānkhui. 

Chānsam 18 

1Ngakhei kahai mina khamashunglila nguikhavai phayatshang phayattai. 

2Mangkhama̱ana theishingkakhuili khamathān maleimana; kha awui kaphaning 
kahāng chimāngli ringphai. 

3Makaphā makhayā kharā tharan, khayā makashila rai, maikashiwui eina 
khayāmakakā rai. 

4Mi khamorwui tui hiya kathuka tara̱na, thangkhamawui ura̱ chi longkazata 
kongna. 

5Makhayā miwui mijang kazang kala, khangarongawui mashun shimān 
khangasak makaphāna. 

6Mangkhama̱wui morchaina nganang ngasaka, kala akhamorna kashao 
reokhuiya. 

7Mangkhama̱wui khamor awui shimān khavaina, kala amorchaina khalattawui 
khalen kasangna. 

8Kasupkazata miwui tui han shaikaphā thai, phasāli vāshunga. 

9Khalattawui ot kasāli ngachāngkachata mi chi sākashimān miwui achināna. 

10 PROHOwui minga khamakanga dolanna, khangarong mina chili yāmzangda 
chingri kahai samphanga. 

11Kashānga miwui lan chiya awui khamakanga keinungna, kala kajuiya pan 
thāda ali ngākmi. 

12Kashimān marāranglakha miwui ning ngamreka, kha ngahuiri kahaina 
maikhayā mangāli zata. 

13Mi akhana manganākhuiranglakha ngahankaakha, chi awui mangkhama̱ otsak 
kala khayā khamalāna. 

14Miwui manglāna kakazā khāngshapa; kha manglā yurkahai chi khipāna 
phungrarrakhala? 

15Ning kazanga china theithangkhamei samphanga, kala thangkhamawui 
khanāna theithang khamei phāya. 

16Lemmet khamina miwui apong sāmida khangamkharei miwui ngalemli 
zangpai. 

17Khangatei akhapana rāda mamanāranglakha hangkharepā chiwui tui 
khamashung thai. 

18Lungsanlāk eina ngapai khangarok chili, kalā khayangna tui kupngasaka. 

19Achināli khangachon hi khangazipa keinung thai, kha kharar khangarok hiya 
shimreiwui ngaveithing thai. 

20Akhamorwui atheina katho samphanga, amorchaiwui eina khamathei china 
katho samphanga. 

21Kathi kala kharingla malewui pangshapli lei, chili leikashibingna chiwui athei 
kashai samphangra. 

22Preiva̱ samkaphanga chi kaphā ot samphanga, kala PROHOwui eina 
ngahānkhangai samkaphangna. 

23Kachāma mina khamayo seihā tui shichina, kha kashāngana hāngngeingeihai. 

24Ngasotnao sārek kaji ngasotnao lei, kha chinaongarāli nganaimeida 
khangavapa ngasotnaola lei. 

Chānsam 19 

1Tui masho ngacheida khamatuia mangkhama̱a chile, ningsā ngazipta kazata 
kachāmana phāmei. 

2Theikakhui makhalei hi miwui vang maphāmana, kala aphei thakkhanāla awui 
apong shimāna. 

3Mi akhawui mangkhama̱ otsakna awui apong kashimān khuikharā tharan, 
PROHOli mamayāla malungvāta. 

4Lanna ngasotnao kadhar kachungkha hokhui, kha kachāmale ngasotnaona 
nothāhaowa. 

5Minama shākhi kasā mili kashong marāngla machihomara, kala kakapik tui 
khamatui mi chi mayāmshokmara. 

6Pāngkatong miwui ngahānkhangai kachungkhana phai, kala mi kachiva̱ lemmet 
khamewui ngasotnaosera. 

7Kachāmali chinao ngarāna yangkharingsera; ngasotnaobingna kayākha 
mataimeirakhala? Ana athumli tui eina suiya, kha chinala kānkhanā maleimana. 

8Thangkhamei mina khalatta leishi, theishingkakhui khaleina reisangra. 

9Minama shākhi kasā mili kashong malāngla machihomara, kala kakapik tui 
khamatui mi shimānra. 

10Mangkhama̱ mina ngatorngakoklak eina okathui mangayimana, raona 
wungnaowuitungli khamung mangayimeimana. 

11Ning khamathāna mina malung mavātzarmana, kala miwui sākhangui 
yangkhumkhami chi awui khayākakāna. 

12Awungawui malung kathui kazingkha̱ kakhangang thai, kha awui 
ngahānkhangai thingnā-ra̱hātungli ikra̱ katā thai. 

13Mangkhama̱ naomayara avāva̱wui shimān khavaina, kala preiva̱wui kakharar 
zingrotra̱ ngayishon kaji thai. 

14Shimlui kala lan avāva̱ ngarāwui eina samphanga, kha thangkhamei 
preiva̱̱ PROHOwui einana. 

15Ngachāng makakāna piphuphai ngasaka, kala chāngshena kathai samphangra. 

16Ningkhami khamayon mina kharing samphanga; tuili ningkakachaia chi thira. 

17Kachāmali lumashankhami chi PROHOli kachishutna, kala awui kaphā sākahai 
chiwui sāman PROHOna runmira. 

18Kachihān leilakha nanaomayarali rāklu; awui shimān khavai maphaningalu. 

19Malung thuikazara mina chiwui kashong runra; nana ali kanshokmiakha nana 
sāluipapamra. 

20Hāngkachithei khuisanglu kala tamkachithei nganākhuilu, naodawui vang 
thangmeimei khavaina. 

21Miwui ningli khangarān kachungkha lei, kha sākashok chi PROHOwui ning eina 
vaira. 

22Mi akhawui eina ningkachāng chi khangavapna, kala kakapikale kachāma 
phamei. 

23 PROHOli khangacheena kharingli thānzanga; chi khalei mina ningyāng ungda 
chingrihai; ali kalākashi marāmara. 

24Chāngshena khongpheili zangparlala khamorli makāshungmara. 

25Mashātkazarali shaolu, ningkapaina thangkhamei tamkhuira; theishingkhui 
kathei mili hāngmachinlu, chieina ana theikakhui mataisangra. 

26Avāva̱li khangashaowa, ava̱va̱li kakashama naomayara china mai shingasaka 
kala tui kapo shokngasaka. 

27Inaomayara nana tamkakhui ngasāmhaiakha, tamkhui kahai saikora 
yanglāhaora. 

28Makānkhana shākhi kasā mina mashunli mana̱shi, kala makhayāwui 
khamorna khangui khalāng shaisanga. 

29Mashātkazar mili shongrān tāra, kala mangkhama̱bingwui khumkhorli lijei 
parra. 

Chānsam 20 

1Zam hi mana̱kashena, zamshei hi khonkazār khangashaona, kala china thānthui 
kahai mi mathangmeimana. 

2Awungawui meichot malungkhavāt chiya kazingkha̱ kakhangang kathāna; ali 
malungvātkhangasaka chi manglā shimāna. 

3Khanganangwui eina tākathuia mi chi khayākakāna; kha mangkhama̱ 
kachiva̱na kaharpamra. 



1163 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

4Chāngshena luisao atamli masaosangmana, ana māhātli phāda khikha 
masamphangmara. 

5Miwui ningli kharin hi kathuka tara̱ kathāna, kha theithangkhama mina chi 
khuishokshapa. 

6Mi kachungkhana khalattawui khamatha vaozata; kha ningkatonga mi khipāna 
samphangshapra! 

7Khangarong mina ningsāngazipta zatakha— naoda naongarā mahai! 

8Bichar wungpamkhongli kapama awungana awui mik eina zakkashi  saikorali 
mā kaham thāda hamshoka. 

9“Ining tharngasakhaira; I moreiwui eina tharzāhaira” da khipāna hāngshapra? 

10Makhamashung khāntam, makhamashung napon, khanini 
ngaraichada PROHOwui mangāli yangkakharing otna. 

11Naoshinao akha eina tangda akhalattawui otsak eina chithei, ana sāda khalei 
chi khamashungna katharna kajila. 

12Shākhavai khanā, theikhavai mik khanini PROHOna sākahaina. 

13Kapili malungmachāngalu, chām rāpaishina; namik raklu, chieina na 
kashakazā kachungkha samphangra. 

14Khaloapana, “Hi maphāmana, hi maphāmana” da hānga, kha ana thuikahai 
tharan, ana lāngsoi. 

15Sinā kala makhavāta aman kasaka ngalungla lei; kha theithangkhameiwui 
morchai aman kasaka chāra̱-chāsānna. 

16Makatheiawui vang nganingkhami tharan awui kachon akha khuilu, kala 
lamkatā miwui vang nganingkhami tharan awui eina khangashit khuihailu. 

17Kapikkazā kashakazā shimlāka, kha naoda akhamor lunghaila pemra. 

18Ngarān kahai chi ngasan khangarok eina sakai; thangkhamei thānkhami eina 
rai vai. 

19Misui sākazat mina khangathum phongshoka, chiwui vang mangma̱lak eina 
kahāngbingli mangayuralu. 

20Avāli nilala, ava̱li nilala khonshiakha, awui thaomei shimitmihaida 
tangmangtinghai ngasakra. 

21Haokaphokli thāklāk eina mathuikakhui lan mazāpong ngayaomana. 

22“Ina kashi  hanmira” da mahāngalu, PROHOli ngarailu, ana ngachonmira. 

23Makhamashung khāntam PROHOwui mangāli ningkakachaina, makhamashung 
sheron maphāmana. 

24Miwui pheikār PROHOna ngarān kahaina, chithākha mina awui apong kathāda 
theira? 

25“Hi katharna” da hāngphāphā kaji, kala tuingashit khuikahaiwui thili 
chukmajanao kaji hi awui vang khalenna. 

26Thangkhamei awungana makaphābingli hamshoka, kala akāng 
athumwuitungli taka. 

27Miwui manglā PROHOwui thaomei na, awui thukmeikap kaja alung saikora 
phai. 

28Khangavap kala ningkatongna awungali phārimiya, kala khamashung 
khangarongna awui wungpamkhong lungkhangasakna. 

29Yaronnaobingwui tekhamatei hi athumwui yāngna, kha kasarsam hi 
khararnaowui khamathāna. 

30Khamā za̱da shirkhamina kashi thuingasaka, kashaona kathuka alung 
tharngasaka. 

Chānsam 21 

1 PROHOwui pāngli awungawui ning kongrāna; awui vāngasak khangangaili ana 
ngareivā ngasaka. 

2Mina awui kasāsā chi awui miktāli mashunga da phaninga, kha PROHOna ning 
onyanga. 

3Pha̱kaphayāle khamashung khangarong eina mashun kasā PROHOna 
khuisangngaimei. 

4Khanganing mikyan eina lāngkaso ning, makhayāwui thaomei moreina. 

5Ningkazanawui khangarāna makahatlākla makhavātli thānvai, kha teikakatā 
kachiva̱na chām samphanga. 

6Kakapika male eina kazipkasang lan phankazata akahur kala kathiwui khalen 
kathāna. 

7Makhayāwui khangashaona athumli khuithuihaora, khikhalajila athumna 
kaphā ot masāngaimana. 

8Khayonawui apong makhuikazama, kha katharawui acham khamashungana. 

9Khamarāk sha̱naoli pamrumki kajiwui vanga, shimtung achithek akhali 
ngateikapam phāmei. 

10Makhayāwui manglāna kashi  ot ningchānga; awui khongnaina awui mikyanli 
lukhamashan masamphangmana. 

11Mashātkazarali kashong khalāng tharan ningkapaina thangmeihaowa; 
thangkhamali tamkachithei tharan, ana theithangkhamei ngarumsanga. 

12Khangarongana makhayāwui shimpānrin ngashānpama, makhayā chili 
shimān ngasaka. 

13Kachāmabingwui ringkhangāli manganākasang mi chile ana ringkhangā 
tharan alila mashāmimara. 

14Ngathumda ngachonkhamina malungkhavāt suitā ngasaka, kala maingātta 
khami pheisāna malung thuingasaka. 

15Mashun bicharli khangarong mina mathāna, kha makaphā kasābingwui vanga 
ningchota. 

16Theishingkakhui apongwui eina thuikahai mina kathewui kazip khavai lungli 
ngasāmra. 

17Ringkaphā lumlao ningkachānga chi kachāma mi ngasāra; zamkhor kala thao 
ningkachāng mi mashāng ngayaomana. 

18Makhayā hi khangarongawui kala mashitkasang hi khamashungawui ngatang 
khavaina. 

19Khamarāk kala khonkazāra sha̱naoli ngasokapamle siwukli okkathuina 
phāmei. 

20Kasaka lan thangkhamawui shimli lei, kha mangkhama̱ mina sāshimana. 

21Khamashung khangarong eina lukhamashan kaphā mina khayākakā kala 
kharing samphangra. 

22Kapingana khikha mathamara da kachihan keinung chi thangkhama 
tamkazaklaga sākhai. 

23Maleli kala akhamorli khāmshapa china khalatta kakhanang 
masamphangmara. 

24“Mashātkazar” kaho hi langkasobing, khayāning khanganing, kachorkashi ot 
kasā miwui amingna. 

25Ot kasāli pāngmareng masāza̱ngaithuda ngachāng makakāle awui 
ningkachāng china sāthata. 

26Langpongda makhayaana ngamarpama, kha khangarong mina khamila mi 
kashivāmla maleimana. 

27Makhayaawui pha̱kaphayā ningkakachai otna, kashi ningngai eina khuikharā 
tharan kayākha marmeirakhala! 

28Minama shākhi shimānra, kha mi akhana shākahuia tui chiya mashimānmara. 

29Makhayā mi mai shālaka, kha khamashung mina awui otsak chukmaja̱kazaka. 

30Thangkhamei, theishingkakhui, hāngkachithei, PROHOna mamayākha 
masamphangrarmana. 

31Raikasā zimikshowui vang siguili shaksāmi, kha khayui chi PROHOwuina. 

Chānsam 22 

1Kashāng-khareile kaphā aming kapangkhuitha̱ra, kala sinā lupāle mina 
ngahānkhangai phāmei. 

2Kashānga eina kachāma samphanga; PROHOna khaniniwui kasā akhavāna. 

3Thangkhama mina kalākashi theida akhalatta yāmngathuma, kha 
ningkapaibingna vāmamānda chiwui kakhanang samphanga. 

4 PROHOli khangachee, ngahuiri kahaiwui sāman kashāng, khayākakā kala 
kharingna. 

5Ningkhamakhuibingwui apongli ka̱shāt khalen pemtinghai; khalatta khangarin 
china chiwui eina katāva̱li lei. 

6Naona zatvārān apong chi tamchitheilu, ana kharar tharan chiwui eina 
mapākthuimara. 

7Kachāmali kashāngana munga, kala kashuka chi kachishutawui raona. 

8  Makhamashung yaokasang mina kakhanang hātkhuira, kala awui lungthot lijei 
khikha masāvaimara. 

9Mili yangmikathale somira, kaja kachāmali awui kashakazā ngayarzai. 

10Mashātkatha̱li kashamhaolu, khanganangla yāmhaora; kala nganang 
khangazai vānhaora. 

11Ningkatharli leikashe, kala tuimatui leishiri kahaia, awungana awui ngasotnao 
sāra. 

12 PROHOwui mikna aworli yanga, kha shitkasang makhaleiawui tui ana 
horhaowa. 

13Chāngshena “Ayarli kazingkha̱ lei! Ili chanreilli sāthathaora” da hānga. 

14Morkasāp sha̱naowui khamor kathuka chomna; PROHOna malungkhavāt mi chi 
chili tāzangra. 

15Mangkhama̱ hi naoshinaowui ningli lei; kha kharākwui lijei china katāva̱li 
kashamvāhaora. 

16Khalattawui lan chungsang khavai kachāmali rekakhareka, lah kashānga mili 
khame chi khavāt leichingra. 

Thangmei Chansam Thumra 

17Nakhanā nāshunglu, kala thangkhameiwui tui nganākhuilu; kala nawui ningli 
iwui theithangkhamei sha̱khuilu; 

18kaja nawui ningli chi thumhaiakha china nali ringphā ngasakra, saikora hi 
nakhamorli ngarānhaiakha. 

19Nawui ningkatong chi PROHOli leikhavai ina aja hāngkachitheina, nalina. 

20Hāngkhamachin eina theithangkhameiwui pongli chānsam thumra ina nawui 
vang makapimimala, 

21khamashung khangarong chi nali chitheikhavai, rākhangahānbingli mashun 
tui nana ngahānkāshap khavai maningmala? 

22Kachāmali a chāmhaowada matakzaalu; lah kakhananga mili ngaveili 
marekharekalu; 

23kaja PROHOna athumwui vang nganingmida sākakazam athumwui mirinla 
sākazammira. 

24Malung thuikazarali ngasotnao masaalu, thurkazar mili mangayuralu, 

25nala awui sha̱khuida nakhalatta khalenli manpaishina. 

26Kashukawui vang nganingmida leimanwui vang hamkahaia mi mangasaalu. 

27Nana khikha runkā khavai maleiakha khisāda nawui pet khuithuirakhala? 

28Achālakha navā ngarāna shunkahai thari maphuralu. 

29Them kathemawui ot kasa makatheihaira? ana awungawui mangāli 
nganingra, ana matheithangkhameia mibingwui ngalemli manganingmara. 

Chānsam 23 

1Khamunga akhali phazā ngarum khavai pamkazang tharan, namangāli khi 
leikhala da yangkazaklu; 

2na morkahāka mina jiakha nakharokli khainao tosanghailu. 

3Awui shaikaphā zākaphā chi maningchāngalu, kaja chibing chiya phākakhaning 
kashakazāmānga. 

4Lan chungda samphang khavai ngalang mazarlu, aya tungda sālu. 

5Namikna chi theikhaleoda chi thuihaora; kashuirak angachāng kālaga 
khalāngwui thāda kazingram yongkāhaora. 

6Urkashe miwui zāt mazaalu; awui zākaphā makahaoalu; 

7kaja ava ningli aman shānkapama kathāna. “Zālu, manglu” da ana hānga, kha 
awui ningva nawuili maleimana. 

8Nana zāsang kahaibing chi maloshokra, kala nawui ningkashi tui arema sāra. 

9Mangkhama̱ana kashāpamli mamatuialu, kaja nawui thangkhamei tui chili ana 
ningkachaira. 

10Achālakhawui thari maphuralu, lah avāva̱ makhaleiawui luili mazangalu, 

11kaja athumwui Ngatangkhame panglaka; ana athumwui vang nganingmira. 

12Tamkachitheili ningsanglu, theithangkhamei tui nganākhuilu. 

13Naoshinaoli kharāk machihohaialu, nana ali lijei eina kashao eina a 
mathimara. 

14Nana ali lijei eina shaoakha, nana awui mirin Kathewui ramwui eina huikhuira. 

15Inaomayara, naning thangmeiakha, iwui ningla mathānlakra. 

16Nakhamorna mashuntui khamatui tharan imanglā ringphāra. 

17Naning morei kaphungbingli mayuishiaranu, kha thangkachida PROHOli 
ngacheechingranu. 

18Shingā leichaowa kala nawui kachihān makaimara. 

19Inaomayara, nganālu, kala thangmeilu, kala nawui ning khamashung 
apongvāk zatngasaklu. 

20Zamkhor khamaripbingwui alungli mazangalu, sā morhāklāk eina 
kashaibinglila mashuralu; 

21kaja khamaripa kala morkahākbing chāmphalungra, pikhangaina mili 
karopkui thāda ngavaimira. 

22Nali pharākakhuia navāwui tui nganālu, kala sārkahai tharan nava̱li 
maningkachaialu. 

23Khamashung lokhuilu, kala chi mayorhaialu; thangkhamei, tamkachithei, kala 
theishingkakhui lokhuilu. 

24Khangarongawui avāva̱ mathānkhailakra, thangkhamei naomayara 
pharākakhui a chi ringphāshunra. 

25Nava̱ eina navāli ringpha ngasaklu, nali vaikakhuiva̱li mathān ngasaklu. 

26Inaomayara, nawui ning ili milu, kala iwui apong namikna yangkhuiranu. 

27Kaja khayorva̱̱ chi kathuka chomna, makhangatunva̱ khamashā ra̱khongna. 

28Pha̱ma̱ kashao thāda ana shongrimda mashitkasang mi mataisang ngasaka. 

29Khipā ningchot? Khipā wukkhanang? Khipāna nganang? Khipāna phen? 
Angalang maleila khipāna khamā za̱li? Khipāwui mik hungda lei? 

30Zamli honkapambing, khamanata zamkhor khamangbingna. 

31Zamna hungda leilakha, khoramlungli khamalao tharan, kala nganaipat eina 
mangkasang chili mayangalu. 

32Naolak eina phara̱ thāda makeira, chaoshai thāda mara̱ya. 

33Namikna makhanining theira, naningna masho ngacheida tui matuira. 

34Nala shamadrulungli kape mi thāhaora, jahas kachon chiphan khavailungli 
kapi akha thāda. 

35“Athumna ili shaowa, khamāva maza̱mana, ili shaowa, kha I kachot 
matheimana. Ina katharan ngakarthuira? I mangkhavai phaluishitra.” da nana 
hāngra. 

Chānsam 24 

1Makaphā mili mayuishialu, athumli ngayurga dala malungmachāngalu; 

2kaja athumwui ningna khangashao ngarāna, kala athumwui morchaina 
zakkashimāng matui. 

3Thangkhamei eina shim sākai, theishingkakhui eina shim pāna; 

4awor kathem eina kābing aman kasaka kala khamathā lan eina chipema. 

5Kapinga miliva thangkhamei mina pangmei, yāng khaleia mili 
theithangkhameina pangmei; 

6kaja thangkhameiwui thānkhami eina nana rai sāshapa, kala hāngkachithei 
makhavātwui mangā eina rai yui. 

7Mangkhama̱wui vang thangkhamei juilaka; ngaveili ana akhamor 
mamakāmana. 

8Kashi  sākhavai khangarānali zeingaruikashe hora. 

9Mangkhama̱wui khangarān hi moreina, kala mashātkathei hi mina ningkachai 
khavaina. 

10Kasak kharā tharan, na vānhaiakha, nawui yāng ngazanlaka. 

11Thikhavai thanvāhaoki kajebingli ngatangkhuilu; shaothat khavaipam 
khangaphokbingli ngakhunkhuilu. 

12Nathumna “Yanglu, ithum hi matheisamana” da hāngakha, ningla theiser kaje 
china matheimarala? Namanglā mayonkhame china matheimarala? Kala ana 
kachichāwui kasā athishurda athut makhuimimarala? 

13Inaomayara, khuira̱ manglu, hi phālaka; khuihāngwui eina ngaya̱kata chi 
nakhamorli shimlaka. 

14Theilu thangkhamei kaho hi manglāli chikathāna; nana chi samphangakha, 
naoda phākhavai lei, kala nawui kachihān makaimara. 

15Khangarongawui pamkhavaili makhayā mina kasā thāda marimzatalu, ashi 
shimkhurli sāshida masaalu; 

16kaja khangarong mina shini shida kongluiya, kala ngakarthuiluishita; kha 
makhayābingli unshimuina yuihaora. 

17Nawui yangkashe kongkhalui tharan mamathānalu, kala aphei khangaphok 
tharan naningli mamathānalu; 

18 PROHOna chi theida maringphāpaishina, kala awui malungkhavāt awui eina 
ngareithuipaishina. 

19Kashi  kasābingwui vang na khalatta maningkharikalu, kala makhayāli 
mayuishialu, 

20kaja makaphā miwui vang naoda chihān khavai maleimana, makhayāwui 
thaomei shimitmihaora. 

21Inaomayara, PROHOli kala awungali ngacheelu, khaninili kahāng makhanganā 
masaalu; 

22kaja aniwui eina kashuirak kalāshāt rāpaishina, kala shimān khangasak aniwui 
eina rāra kaji khipāna theira? 

23Hila thangkhamabingwui chānsamna. Bichar kasāli mijang kasā maphāmana. 

24Makhayāli “Nawui khalāng maleimana” jiakha, mina khonshira, yurna 
yangkharingra; 

25kha makhayā mili hāngkhamachin mi chi ningyāngkhaung samphangra, kala 
athumwuitungli kaphā sokhami tārorra. 

26Khamashung tui ngahānkakā mina morchaili khamaya̱ samphanga. 

27Ayārli nawui ot ngaranfalu, luili nawui ot kachiva̱ khangarān sahaifalu; kala 
chiwui thili nawui shim sānaolu. 



1171 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

28Angalang maleila nakhongnaiwuitungli shākhi masāphāphaalu, kala na 
morchai eina maminamalu. 

29“Ana ili kasā thāda inala ali sāmira; ana sākahai chiwui vang ina ali hanmira” 
da mahāngalu. 

30Chāngshewui lui, ning makhaleiwui drakhā yāmgui ina kanvai; 

31kala yanglu, saikora chi ka̱shatna pukrorserhairasai; ngaleila kuivāna 
pemhairasai, kala chiwui lungkhomla kaitaserhairasai. 

32Chi theilaga ina machuka; ina yanga kala tamkakhui samphanga. 

33Kasha̱kha pikakhui, hunnakha ngasāmkakhui, kasha̱kha pāngmasa̱da 
khangasām eina, 

34chām kaho chi nali phama̱ kashao thāda, kala khavāt kaho chi zeighai kasing 
mi thāda rāra. 

Chānsam 25 

Solomonwui Chānsam Katei 

1Hibing hila Judahwui awunga Hezekiahwui mibingna namkakhuia Solomonwui 
chānsambingna. 

2Khangathum hi Varewui tekhamateina, kha awungabingwui tekhamateiva chi 
phāshok khavaina. 

3Kazingramwui kajuiyākha, kala okathuiwui kathukrankha thāda 
awungabingwui ning maphākhuirarmana 

4Lupāsāwui eina maripai khuishokhaiakha, mari kasaana ham sākhavai asa 
samphanga; 

5makhayā chi awunga khalei chiwui eina khuithuihaolu, chieina awui 
wungpamkhong khamashung khangarong eina sākāra. 

6  Awungawui mangāli na khalatta makhāngchikatalu, khangamawui ngalemlila 
manganinglu; 

7kaja wungnaowui mangāli maishiki kajiwui vanga, “Hili rālu,” da hokakhuina 
phāmei. Namikna theikahai chi, 

8bichar shimli totot eina makhuirālu, kaja nawui khongnaina nali maishi 
khangasak tharan na naoda khi sārakhala? 

9Nawui tuingaphun nakhongnaili na khalatta ngayātkhuilu, kala mi kateiwui 
khangathum tui maphongmiphāphālu; 

10maningakha kashā mina nawuitungli kakhayak khuirāpaishina, kala nawui 
aming zakkashi katang mavaimara. 

11Tuiyar chālak eina khamatui, lupāsāli sināwui theithukthei yeksang kahai 
kathāna. 

12Nganākasangali thangkhamei tui hāngkachithei, sināwui khutop lah sināwui 
ngachān sāri kathāna. 

13Ningtongda shitsangkapai paome hiya kachihopa chiwui vang, mahā 
kachāngwui khamakui horam kathāna, akhavāwui manglā ringphā ngasaka. 

14Khikha mamilaga lemmet khami tākam eina langkaso mi chi zingrot makazang 
muiyā eina masi kathāna. 

15Ningzinghāringda khamungalila suikhuipai, kala kashima malena ara̱ sātekra. 

16Nana khuira̱ samphangakha, nawui kashap chimāng manglu, sānhaida 
malopaishina. 

17Nawui khongnaiwui shimli naphei mavākārsangchingalu, ana nali sānhaida 
yangkharingpaishina. 

18Khongnaiwuitungli makhamashung shākhi kasā mi chi raizaithing lah, raighai 
lah kazana malāthing kathāna. 

19Rotkhamarāt atamli shitkasang makhalei mili kachihān, ahā kashui lah phei 
nganaikathui kathāna. 

20Wukkakhanangali laa sākasanga mi chi, sikachāng kachon raimi kahai 
kathāna, khamāli drakhāra̱ kathur kasang kathāna. 

21  Nawui yangkashena thaiakha, ali zāt mizālu; kala ana ra̱changakha, ali 
mangkhavai tara̱ milu; 

22kaja athumwui kuitungli nana meithā parkahaina, kala PROHOna nali sāman 
mira. 

23Atungshongwui masina zingrot khuirai; kala mashātkathei malena thurshi 
eina yanga. 

24Tui shokkazar sha̱naoli ngasokapamle, shimtung chithek akhali ngateikapam 
phāmei. 

25Ngalei katāva̱wui eina khamathā pao samkaphang hi, ra̱kachanga mina 
khamakui tara̱ khamang kathāna. 

26Khangarong mina makhayāli mayākhami hiya, makhuipit kahai ura̱ 
maningkha sāmakhao kahai tara̱ kathāna. 

27Khuira̱ tarākha kazā maphāmana, chieina sotkhamasao tui machungnālu. 

28khalatta mangarinkathei mi hiya, keinungli sākhaizanglaga phākho maleila 
haikahai kathāna. 

Chānsam 26 

1Lumkachāng horam kathak lah māhāli kazingkharo thāda, khayākakā hi 
mangkhama̱wui vang matik machāmana. 

2Konghi ngashingkazat thāda, yāngyao yongkazat thāda, kashong maleila 
khonkashi matāmana. 

3Sajei siguiwui vang, nārenra̱ gadhāwui vang, kala lijei mangkhama̱ 
khumkhorwui vāngna. 

4Mangkhama̱li awui mangkhama̱ thāda mangahānkālu, na khalattala a 
thāhaipaishina. 

5Mangkhama̱ali awui mangkhama̱ thāda ngahānkaakha, a khalatta thangmeiya 
da phaningra. 

6Mangkhama̱a akhali pao kachiphun khalatta phei katathaida khangashao 
samphang khavaina. 

7Mangkhama̱ miwui chānsam tui phei katekawui phei kānkhanā maleila 
hokkathāng kathāna. 

8Mangkhama̱ mili khayākashi khami hiya kachākli thailungthei khalapshān 
kahai kathāna. 

9Mangkhama̱bingwui khamor chānsamva khamarip miwui pāngli ka̱shāt kazang 
kathāna. 

10Mangkhama̱a kala maripkazāra mili ngalang phākasang hiya, malā kakāpana 
mi kachiva̱li kapphāphā kaji kathāna. 

11  Malotā kahai fana ungzāluishit kaji thāda mangkhama̱a china mangkhama̱ 
otsak latlui latluida sai. 

12khalattawui thangkhama mina da kaphaning mi nana katheila? Chikathā 
miwui vanga mangkhama̱awui kachihān kachangmei. 

13Chāngshena, “Shongfali kazingkha̱ lei, chānreili kazingkha̱ lei” da hānga. 

14Khāmongna chiwui kābijā eina khanganing thāda, chāngshela awui pettungli 
chithāda nganinga. 

15Chāngshena khongpheili zangpara; khamorli kāsang khavai chāngnāya. 

16Horzakta ngahānkākathei mi shinili, chāngshena a khalattawui ningli a 
thangmeimeiya da phaninga. 

17Miwui kakhararli awui thāda zangphāphā kaje mi chiya, shongfali zatkasā fa 
khanāli yonkakhui kathāna. 

18Kapā mina meira̱hun, malā kala thikapai ot eina herkhanganao kathā, 

19mi chi awui khongnaili kapiklaga, “Ina ngashānkasāna” da kahāng chikathāna. 

20Thing yumhaiakha mei mitkahai thāda, kasupta khamatui mi makhalei chile 
kahar khangarok vānhaowa. 

21Meithāna mahaili, meiwonna thingli kachui thāda, khararkazara mina 
chithāda nganang khavai thotsanga. 

22Kasupta khamatui tuihan zākapha zāt thai, chibing chi phasā alung 
zangshunga. 

23Makaphā ningwui tāngpat kahai morchai ngaleiham ashamli ari neokahai thai. 

24Mili yangkakharingna amorchaili hāngphaneplaga awui ningli kakapik 
phaningzata. 

25Ana leishilak eina kahāng tharan ali mashitsangalu, kaja awui ningli 
ningkakachai shini lei; 

26phākhaningda yangkakharing thumhailala, awui makhayā otsak yarui mangāli 
phongshokra. 

27Chom kachuiana chili tāzangra, ngalung kashireoawui khumkhorli lungguina 
ungshireororra. 

28Kakapika malena awui shaili yangkharinga, kala sotmasaokathei khamorna 
shimānkhavai sai. 

Chānsam 27 

1  Akhamawui vang malāngsoalu, kaja zimiksho china khi khuirārakhala da na 
matheimana. 

2Kateina nali soranu, nakhalattawui khamor eina mahāngalu; makathei mina 
hāngranu, namorchai eina mahāngalu. 

3Ngalung ritlaka, situi khāngla makāmana; kha mangkhama̱ana khareo khanini 
hili ritmei. 

4Malungkathui sāshilaka, malungkhavāt hakmahālaka; kha yuikashili khipāna 
nganingshaprakhala? 

5Ngathumda leikashilia phongda khamachin phāmei. 

6Ngasotnaowui eina khamā za̱lala leikashina; yangkashewui maya̱kakhui 
mithitkha̱na. 

7Sānkahai mina khuira̱ ningkachai, kha thaida khalei mile kakhā ot saikora 
shimserhaowa. 

8Shimwui eina thuikahai mi che, athipwui eina māngthui kahai vānao kathāna. 

9Thao eina nganamkaphā otna ning mathān ngasaka, kha rotkhamarātna 
manglā sākhai. 

10Nawui ngasota, kala navāwui ngasotali mahorhailakalu; kala nawui kalāshāt 
atamli nachināwui shimli mazangalu. Tāda khalei achināli nganaida khalei 
khongnai phāmei. 

11Inaomayara, thangmeimeilu, kala ining mathān ngasaklu, ili kakharar mili ina 
ngahānkāpai khavai. 

12Thangkhama mina kalākashi theida akhalatta yāmngathuma; kha ningkapaina 
ningpai eina chota. 

13Kha̱miwui vang nganingkhami tharan awui kachon akha khuilu, kala 
makatheia miwui vang nganingkhami tharan awui eina khangashit khuihailu. 

14Ngathorthakva ngakarthuida khongnainaoli panglāk eina vaoda sokhami chi 
khonkashina da shānkhuira. 

15Kazing rothang tara̱ ngayishon kaje eina nganangshon kaje sha̱nao ngaraichai, 

16sha̱nao chili kakhām chi masili kakhāmna, lah awui yapāng eina thao 
yonkakhui kathana. 

17Marili marina zanngasaka, kala mi akhali khangatei mi akhana zanngasaka. 

18Khaorārong khamayon china chiwui athei kashai samphanga, akhavāli 
mayonkapama china maikhayā samphanga. 

19Tara̱lungli khalatta mai kathei thāda, mi chiwui ningna mi chi theikhuipai. 

20Kathewui ram eina Abaddonna ningyāng khaung masamphanglakmana, kala 
miwui mikna ningyāngkhaung mavailakmana. 

21Khāng lupāsāwui vāngna, sharkha̱ sināwui vāngna, mili awui kaso eina 
theikhui. 

22Mangkhama̱ali mā kharung thāda runglala awui mangkhama̱ otsak awui eina 
mathuilakmara. 

23Nawui seihom theikazazakta nawui yao ashangva̱li yangpamlu; 

24kaja kashāng chi chithāching majimana; kala kuihon thot saikorali 
rungchingla? 

25Khawo thihaida kadhar kashon tharan, kala phungrei thingnā timfa kahai 
tharan, 



1176 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

26yaonaobingna nawui ngavai khavai kashankachon mira, mewui eina luiman 
samphangra; 

27zāshap mewui ana̱ eina samphangra, nashi shimkhur zākhavai, kala napreiva̱ 
ngarāli uikhavai. 

Chānsam 28 

Makhayā eina Khangaronga 

1Khipānakha makharomlala makhayā mina yāmzata, kha khangarongbingva 
kazingkha̱ thāda malung pinga. 

2Ngalei akha rotmarāt kahai tharan khamunga kachungkha shoka; kha 
theishingkakhui eina theithangkhamei miva chingri eina okthuivāshumra. 

3Kachāmana kachāmali rekakharek hi kazingna theishirai tāktāmiser kahai 
kathāna. 

4Ain horkahai mina makhayā mili masot mi, kha ain khamayonbingna athumli 
mamayāmana. 

5Makaphā mina mashun matheithangmeimana, kha PROHOli kaphā mibingna chi 
theishingkhui. 

6Shānglaga apong masho ngacheida kazatle ningsāngazipta kazata kachāma 
phāmei. 

7Ain khamayona chi thangkhama naomayarana, kha morkahākli khangaso china 
avāva̱li maishi ngasaka. 

8Awui lan atar eina chungsang khangasaka kala mataisang khangasaka chipāwui 
lan kachāmali lukhamashan katheia awui vang kazipmi kahaina. 

9Mi akhana ain manganāsangla ngareithuihaikha, awui seihā kasā eina tangdala 
ningkakachai otna. 

10Khangaronga mili makapha  apongli thānkhangui mi chi awui chomli khalatta 
tāzangra; kha shāt makakā mina khamathā shimlui khuira. 

11Kashānga mina a khalatta thangmeiya da phaninga, kha theishingkakhui 
kachāma china ali phāshokra. 

12Khangarong mina khayui tharan, mi saikorana lumlao sai; kha makhayā mina 
reikasang tharan, mibingna athum khalatta yāmngathuma. 

13Khalattawui morei ngathum kahai mina mamataisangngayaomana, kha 
hāngphatta chiho kahaibingna lukhamashan samphanga. 

14 PROHOli ngacheeching kaji mi sokhamina; kha wuklung khamakang mina 
kakhanangli tāzangra. 

15Kazingkha̱ kakhangang thāda, singomna kakharom thāda, makhayā awungana 
kachāmabingli chithāda sai. 

16Theishingkakhui makhavai khamunga chi sākashe rekakharekana; kha 
makhamashung eina tongkazāli ningkakachai mina sāngmeida okpeira. 

17Mi akhana khangateili ashee tāngasakakha, mathiranglakha eina tangda 
yāmkazata ngasāranu; ali khipānakhala mangachonmiaranu. 

18Ningsāngazipta kazata mili kanmira, kha masho ngachei khangasaka mi 
chomli tāzangra. 

19Luikhavā mina kashakazā kachungkha samphangra, kha masā khavai 
phākazata mi chiya chāmkhamatai samphangra. 

20Ningtongda shitkasang mili sokhamina pemtinghaora, kha thākta 
shāngkhangai mi chili kashong malāngla machihomara. 

21Michang kasā maphāmana; kha zāt ngahomkhawui vang mina khalāng ot sai. 

22Wokhari mina lanli kharoma, kala khavāt kaho awuitungli rāra kaji 
matheimana. 

23Sotkhamasaoli lāngda hāngkhamachinna naoda lumkāmei. 

24Ava̱ maningakha avāva̱wui eina leekhuilaga “Hi chonkhamakān maningmana” 
kaji mi chi shimān khangasaka miwui khavākna. 

25Kākharam mina nganang ngasaka, kha PROHOli shitkasang mili shāngsang 
ngasakra. 

26Khalattawui ningli shitkasang mi chi mangkhama̱na, kha thangkhamei eina 
kazat mili kanshokmira. 

27Kachāmali khamibing chi mavātmara, mikning kahaibing khonkashi 
kachungkha samphangra. 

28Makhayā mina reikasang tharan mibingna athum khalatta yāmngathuma; kha 
athum shimān kahai tharan, khangarongana mataisanga. 

Chānsam 29 

1Hāngmachinchinglala manganākasang mi chi, kashuirak eina ngapokhaida 
masākhuiluipaimara. 

2Khangarong mina pangshap kasing tharan mibing mathāna, kha makhayā mina 
khamung tharan mibing ringngai. 

3Thangkhameili leikashi naomayarana avāva̱li mathān ngasaka, kha khayorva̱li 
khangayur mina awui lan sāshimāna. 

4Mashun eina awungana ngalei chingrihai ngasaka; kha pheizā khuikazā mina 
chi shimān ngasaka. 

5Khongnainaoli sotkhamasaoa che apheili khalen kasangna. 

6Makaphā mina awui chonkhamakān khalenli manna, kha khangarong mina laa 
sāda mathāna. 

7Khangarong mina kachāmawui mashun thei; makhayā mina chikathā 
theithangkhamei maleimana. 

8Mashātkazar mina keinung sa̱tai, kha thangkhamana malungkhavāt ngalanthui 
ngasaka. 

9Thangkhamei mina mangkhama̱ali tui ngaphatakha, mangkhama̱ana thurda 
mana̱ya, kala va̱ri kahai maleimana. 

10Ashee ra̱kachanga mina shāt makakā mili yangkharinga, kala makhayā mina 
awui manglā khuikhavai sai. 

11Mangkhama̱ana awui malungkhavāt kashokahok tai, kha thangkhamei mina 
kasaikha thumhai. 

12Khamungana khangui tui khuisangakha, awui otva̱bingla makhayā sāthura. 

13Kachāma eina rekakhareka samphangruma; khaninili PROHOna mikli kahor 
mi. 

14Kachāmali awungana mashun bichar sāmiakha, awui wungpamkhong 
mashimānla leichingra. 

15Lijei eina khamachina thangmei ngasaka; kha makhamachin naona ava̱va̱li 
khayak ngasaka. 

16Makhayaana pangshap kasing tharan, chonkhamakān mataisanga; kha 
khangarongna athumwui kashimān yangra. 

17Nanaoli rāklu, nali ana ngasāmkhui ngasakra; ana naningli mathān ngasakra. 

18Marānkhami makhaleipamli mibingna khangarin maleimana, kha ain 
khamayon mi chi sokhamina. 

19Tuina da chimāng eina raoli mamachinpaimana, kaja ana theikhuihailala, 
mahensangmara. 

20Machukmajala totot matuikashoka mi katheila? Aliva mangkhama̱li kachihāna 
kachangmei. 

21Nganuilakhawui eina lumkā kahai rao china naoda awui shimlui 
khuihairasāra. 

22Malungvātkazar mina nganang ngasaka, malungthuikazar mina khangui 
khalāng shok ngasaka. 

23Langkasona ali maishi ngasakra, kha ningngai ngahuiri kahai mina maikhayā 
samphangra. 

24Khalewui angasotana akhalattawui rinli yangkharinga, khonkashi chi ana shai, 
kha mahāngphatmana. 

25Miwui khangacheena khalen sanga, kha PROHOli khangachee mi khikha 
mathāmana. 

26Kachungkhana khamungawui ngahānkhangai phai, kha PROHOwui eina mina 
mashun samphanga. 

27Makhamashung mi hi khangarongawui vang ningkakachai otna, kha mashun 
apongli kazat mi hi makhayāwui yangkakharing otna. 

Chānsam 30 

Agurwui Tui 

1Massali khalei Jakehwui naomayara Agurwui tuina. Mi china Ithi-elli hānga, 
Ithi-el eina Ucalli: 

2Mi akha khangasā kachangkhat eina I mangma̱nāhaira. Mi akhawui 
theishingkakhui iwuili maleimana. 

3Thangkhamei ina matamkhuimana, Katharapāwui ponglila I 
matheithangmeimana. 

4Khipāna kazingramli kālaga tunghaira? Khipāna masi apāng eina 
ngashumkhuihaira? Khipāna kachon eina tara̱ romkhuihaira? Khipāna okathui 
achikun peida sākhui? Awui ming khipa ho, anao mayarawui ming khi ho? Nana 
theilaka! 

5Varewui tui kachiva̱ khamashungnada theikhui; ana ali khangayinbingwui 
chāngvei sami. 

6Awui tuili malāngsangalu, ana nali kaharpaishina kala nali kakapikna 
chipaishina. 

7Ina nali ot khani poli; I mathiranglakha ngga majimialu: 

8Khangui eina kakapik iwui eina katāva̱li khuithuimihaolu; ili kachām nilala 
kashāng nilala mamialu; iwui vang zāvaishap kashakazā ili mizālu, 

9chi maningakha I thohaida nali malaihaipaishina, kala “PROHO khipākhala?” da 
hāngpaishina, maningkha I chāmhaida lihaipai, kala iwui Varewui ming makhao 
ngasakpai. 

10Raoli akhavāwui mangāli mamashātalu, ana nali khonshida khayon 
mipaishina. 

11Avāva̱ ngarāli khonkashe mi kala ava̱va̱ ngarāli makaso mi lei. 

12Khalattava tharzārihaiya da khuihailaga, athumwui thuikhanāmva 
masākhamathā mi lei. 

13Mi kaikhava mikyan lāngsolaka, mikkor kayākha juida yangkākhala! 

14Kachāmabingli okathuiwui eina, khavātabingli miwui alungwui eina 
shaikhavai raighai katha ahā, ghainao katha ahā kakā mi lei. 

15Mahutwui naongalāva̱ khani lei, “Milu, milu” da anina poi. Ningyang 
maungphut kaji kathum lei; matina “Shaphaira” da mahānglakmana. 

16Kazeiram, nao kashumva̱, ra̱changching kaja okathui, kala “Shaphaira” da 
mahānglak kaje mei. 

17Avāva̱li mana̱kashe, ava̱va̱li khayā makashiawui mik chi tampākwui 
hangkhāna mara̱shokmihaida lāngjāna shaihaora. 

18Iwui vang otyur kathum hi matakhakhainai, mati ina matheirarmana: 

19kazingli yongkazat khalāngwui apong, lungkaili khalei phara̱wui apong, 
hakkhamahā shamadruli huikazat marikhongwui apong, kala mayarnao akha 
eina sha̱nao akha khangasowui apong. 

20Hi shāmkasā sha̱naowui apongna: ana zālaga, khamor mithailaga “I khayon 
masāhaimana” da hānga. 

21Ot kathumwui azingli okathui nganuka; matiwui azingli hi maphungrarmana: 

22raonaona awunga khangasā tharan, kala mangkhama̱na kashakazā katho-
kachir tharan; 

23chinkhamahai sha̱naona gahara samkaphang tharan; kala raopāva̱na 
akhavaiva̱ khangasā tharan. 

24Okathuili kateo ot mati lei, kha athum thangmeishuna; 

25zāling hi kapanga yur maningmana, kha athumna lumkachāng athumwui 
kashakazā ngarānsanga; 

26sākharei kapinga yur maningmana, kha lungkaili athip sai; 

27khaohwui awunga mangavāmana, kha asur eina ngawokzata; 

28chirang nathumna pāng eina tukkhuishapa, kha awungawui dolanli pama. 

29Otyur kathumwui kazat yangngailaka, matina ngamlak eina kārzata: 

30sāwui ngachaili pangmeikap kaje kazingkha̱ khipālikha makapeikhaunga; 

31yokyaksak kahai harvā, mevā, kala awungana awui mibingwui mangāli kazat. 

32Mangma̱da nakhalatta sosaakha, lah makaphā ning phaningsaakha khamorli 
napāng matamlu. 

33Seina̱ shireilaga makhan shoka, nātang shireilaga ashee shoka, kala 
malungkhavāt eina khanganang shoka. 

Chānsam 31 

Awungali Hāngkachithei 

1Ava̱va̱na tamkachithei, Massawui awunga Lemuelwui tui: 

2Khikhala, inaomayara? Khikhala, iwui naopamwui inaomayara? Khikhala, iwui 
tuingashit inaomayara? 

3Nawui yāng sha̱naobingli mamihaialu, awungabingli shimān 
khangasakbingwui apongli mazatalu. 

4Awungabingwui vang maningmana, O Lemuel, zam khamang hi 
awungabingwui ot maningmana, lah zamshei ningkachāng hi khamungabingwui 
ot maningmana; 

5manglaga hukhum tāmikahai tui chi malaihailaga, kakhanangbingwui mashun 
masho-ngacheimihaipaishina. 

6Thiuki kajibingli zamshei shimanlu, kala ningchotlak kahaibingli drakhāra̱ 
shimanlu; 

7manglaga athumwui kachām-khangai malaihaoranu, kala athumwui sipkasā 
maphaningluiranu. 

8Khak khangasha̱bingwui vang matuimilu, mikyan mayangsangmila 
horkahaibing chiwui mashunwui vang. 

9Nakhamor makāda khamashung eina bichar sālu, khavāta kachāmabingwui 
mashun yangmilu. 

Sākashapa preiva̱ 

10Kaphā preiva̱ khipāna phākhuishapra? Aman kasaka chāra̱-chāsānlila ana 
aman sakmei. 

11Agaharana ali ning tongchaowa, kala ana mavātlakla katong samphanga. 

12Awui mirin peida gaharali kaphā samichinga, makaphā masālakmana. 

13Ana sahā kala khamanaka tāwon kachon phākhuida sāngairereo kahai pāng 
eina ot sai. 

14Ava leihkhalonawui jahas thāda, apam katāva̱wui eina kashakazā khuiunga. 

15Ana kazing mathangranglakha ngakarthuida, awui shimkhurwui kashakazā 
ngarānmi, kala rao sha̱naobingna sākhavai athumwui ot ngayarmi. 

16Ana shimlui machuklaga lokhui; apāngwui eina samkaphang athei chieina 
drakhā yāmgui vāsanga. 

17Kashānli yang eina shānneira̱ neiya kala pāngtheili yāng kāngasaka. 

18Awui leihkhayor ot kānkhanā thei. Awui thaomei ngayā mamitmana. 

19Apāng eina tareng singa, kala shirei khavai chi apāng eina singa. 

20Kachāmabingli pāng tonga, kala khavātabingli awui pāng vāshunga. 

21Ashi shimkhurwui vang phāmli mangacheemana, kaja awui shimkhur saikora 
hungping kahai kachon ngavaiya. 

22Akhalattawui ngavai khavai kachon sākhui; awui kachonva hungrisi 
khamanakana. 

23Kha̱wui khararnaobingli ngasoda ngaveili kapam tharan, agaharali mina 
theimi. 

24Ana khamanaka kachon raklaga yora; leihkhayornaoli shānneira̱ yorsanga. 

25Pangshap kala khayākakā chi awui sārina, kala naodawui vang ana ringphai. 

26Akhamorwui eina thangkhamei tui matui, kala amaleli lumashankatheiwui 
tuimānga. 

27Shimkhurwui pongli khamathāmāng ngarāna, ngachāng makakāwui zāt 
mazāmana. 

28Naongarāna sokhamiva̱ hoi; agaharanala ali masot mida hānga: 

29“Sha̱nao kachungkhana mathālak kahai ot sai, kha nawuina athum 
saikorawuili mataimeiya.” 

30Yangkhangai hi kapiklaka, khamathā aremana, kha PROHOli khangachee 
sha̱naoli songayiya. 

31Awui pāng eina kashok athei ali milu; kala ngaveili awui otsakna ali soranu. 

Hāshokme 

Hāshokme 1 

Mirin Hi Aremana 

1Davidwui naomayara, Jerusalemwui awunga hashokmewui tuina. 

2Aremawui arema, da hashokmena hānga, aremawui arema! saikora aremana. 

3Zinghamli mikumona ngalangkazār saikora hiwui eina khi tongkakhui leikhala? 

4Thotkha thui, thotkha rai, kha okathui chichinga. 

5Zimikna shoka kala zimikna tuna, kala ana shokkhavaipamli unglui. 

6Masina azingshong phantai, kala atungshong kuishanga; kuimareida masi china 
kuizata, kala awui shongfali hanunglui. 

7Kong saikora shamadruli longsanga, kha shamadru kapem mavaimana; kongna 
longrā khavai shong chili thada longpapamluia. 

8Ot saikora kakhanangna pema, mina mahangrarmana, kathei chi eina mikna 
mapenmana, lah kashā chin khanā mapemrarmana. 

9Shokkahai chi shokluira; sākahai chi saluiki kaji chipapama; kala okathuili 
kadhar maleimana. 

10“Yanglu, hi kadharana” da hāngkahai ot khaleila? Chiya achālakhawui eina 
ithumli rida leihairakasana. 

11Rida shokkahai chi maphaningluimana; naoda rākashok chila 
maphaningluimara 

Hāshokmewui Theikakhui 

12Hāshokmena Jerusalemli Israelwui awunga sāsai. 

13Kala okathuili sāda khalei saikora thangmei eina phākhui khavai kala phashok 
khavai ina iwui ning horsanga; mikumowui naomayarabingwui ningli Varena 
ngalang zarkhavai mikahai hi maringkaphā otna. 

14Okathuili kasāsā ot kachiva̱ ina theiserhaira; kala yanglu, saikora aremana, 
masili khangahom kathāsera. 

15Khamakhei chi mangatar ngasakluipaimana, kala khavāt chi 
mashānkhuirarmana. 

16Ina I khalatta hānga, “Ili rida Jerusalemli leikasābingli langmeikharda ina 
thangkhamei haklak eina tamkhuihaira; kala iwui ningna awor kala 
thangkhameiwui theikakhui kachungkha samphanghaira.” 

17Kala mangma̱sak, kapā kala thangkhamei theikhavai iwui ning 
horsangchaowa. Ina theikhuiya kaja hila khangatei maningmana kha masili 
khangahom kathāna. 

18Kaja thangmeimei, kakhanang mataimei, kala theimataikhamei mi chi 
chotmataimei. 

Hāshokme 2 

1I khalatta hānga, “Ara rālu, ningyāngkhaung ina mazap ngasakra; nakhalatta 
ringphākhuilu.” Kha yanglu, hila arema ngasasai. 

2Khamana̱li “Hi kapāna” kala ningyangkhaungli “Hi khi kānāda?” da ina hānga. 

3Mikumona kazingramwui azingli athumwui mirin kasha̱khawui alungli 
ringlakha sāphalungki kaji kaphā ot chi ina theipai khavai, kathāda 
mangkhama̱li singtitra̱khala kala kathāda iwui phasā, zam eina mathān 
ngasakrakhala da, iwui thangkhamei ning eina ngasoda phāzata. 

4 Ina ot kahahak sai, ina shim sai, kala ikhalattawui vang drakhā yāmguila 
vāsanga; 

5I khalattana yāmgui eina ngasāmphung sālaga chili atheirong yur saikora 
lingsanghai. 

6Thingrong phorrāda khalei ngahong chi tara̱ chaimi khavai I khalattana 
ra̱khong khonkhui. 

7 Ina rao sha̱naola mayarnaola losanga, kala iwui shimli pharākasang raola lei; 
Jerusalemli ili rida leikasābingli lāngda ina seishang yaoshang kachungkha 
ngavai. 

8 Awungabing kala rammungabingwui sinā-lupala, lanla I khalattawui vang ina 
kazipkhui; laa kasā sha̱nao, mayarnao, kala mayarnaowui ningyang ungkhavai 
angashirva̱ kachungkhala ina hai. 

9 Hithāda sāda I hakmahālaka, kala ili rida Jerusalemli leikasābingli ina 
lāngmeisera; kala iwui thangkhameila ili ngasoda leichinga. 

10Kala iwui mikna ningkachāng saikorawui eina I matāthuimana; kala iwui 
ningna malungkachāng mathāhaimana; kaja ina kasāsā ot saikora chili ina 
ningyangunga; kala chi iwui ot kasā saikorawui sāmanna. 

11Chiwui thili ina ipāng eina sākahai saikora kala chi kasāli ngalang zangkahai 
saikora ina chukmaja̱yanga, kala yanglu, saikora aremana, masili khangahomna, 
kala okathuili tongzākapai khikha maleilakmana. 

12Chieina ina thangkhamei, kapā kala mangkhama̱ hibingwui apongli 
chukmaja̱luishita; kaja awungawui pam kakā mi china khi sāshapkhala? Ana 
rida sākahai chimānga. 

13Chieina kahorna tangkhamangli mataikhamei thāda thangkhameina 
mangkhama̱li mataimeida ina theikhui. 

14Thangkhamawui kuili mik shoma; kha mangkhama̱na tangkhamangli zata; 
chithālala athum saikorawui angasut ngaraichāsera da theikhui. 

15Chieina ina I khalattali hānga, “Mangkhama̱ali kashok chi ilila rāshokra; 
chithākha khisāda I hiyākha thangmeisakhala?” Ina hila aremana da I khalattali 
hānga. 

16Kaja thangkhama alila, mangkhama̱ alila maphaningungchingmara, kaja 
khanao atamliva saikora hi malaikhokhaora. Mangkhama̱a thāda thangkhama 
ala kathāda thikhala! 

17Chiwui vang eina ina mirinli yangkharinga, khikhalajila okathuili kasāsā chi ili 
khanang ngasaka; kaja saikora aremana kala masili khangahomna. 

18Okathuili ina ngalangkazār iwui thili rāki kaje mi chili haimihaora kaji 
phaninglaga iwui ngalangkazār saikora yangkharinga; 

19kala khipāna theira, a chi thangmeinika, mangmanikhala? Chithālala okathuili 
iwui thangkhamei shichinda ngalangzār kahai saikorawui akhavā ana 
thuisāhaora. Hila aremana. 

20Chieina ina ngareiung ngareivai, okathuili ina ngalangzār kahai saikora chiwui 
vang ngachāng chatlakhaowa; 

21khikhalajila marakkhale mi akhana thangkhamei, theikakhui kala kathem eina 
ot sāsang kahai hi khikha ngalang makazar mi akhali ringphā khavai haimiser 
kahaila lei. Hila aremana, kala maphālak kaji akhana. 

22Mina okathuili ngalangzarlak eina chotchāngda ot kasā saikora chiwui eina khi 
samphangkhala? 

23 Kaja awui mirin peida kachotna pema, kala awui otva ning kakhanangna; 
ngayāshongla awui ning mangasāmkhuimana. Hila aremana. 

24  Miwui vanga, phākashak, phākazā kala awui ot kasāli ringphākakhui chili 
lāngda phākhamei khikha maleimana. Hila ina thei, kaja, Varivarawui eina 
kashokna; 

25kaja awui eina maningla khipāna phazā, phāshak kala ringphāshapkhala? 

26 Kaja ali ningyāng ungkhangasak mi chili Varena thangkhamei, awor kala 
khamathān mi; kha morei kaphungbingli kazipkhui khavai khami hiya, Vareli 

ningyāng ungkhangasaka chili mikhavaina. Hila aremana, kala khamasaili 
kasāna. 

Hāshokme 3 

Ot Kachiva̱wui Atam 

1Ot kachiva̱wui vang zur-kān ngavai, okathuili khalei ot kachiva̱wui vang atam 
lei: 

2kapharā atam lei, kala kathi atam lei; lingkasang atam lei, kala lingsang kahai 
chi phurkashok atam lei; 

3shaokathat atam lei, kala raikhami atam lei; sakakhayāng atam lei, kala sakakā 
atam lei; 

4sikafa atam lei, kala khamana̱ atam lei; chapkhangachā atam lei, kala pheichak 
kasā atam lei; 

5ngalung horkahai atam lei, kala ngalung ngamuikakhui atam lei; ngavamkakhui 
atam lei, kala khamahei atam lei; 

6kaphā atam lei, kala kashimān atam lei; phākhari atam lei, kala horkahai atam 
lei; 

7serkakhāk atam lei, kala khopkakhui atam lei; kasaikha kapam atam lei, kala 
khamatui atam lei; 

8leikashi atam lei, kala yangkakharing atam lei; raikasa atam lei, kala chingri 
kahai atam lei. 

9Ot kasaa china awui ngalangkazārwui eina khi tongzākhala? 

10Varena miwui naomayara ngarāli ngalang zārkhavai mikahai ot chi ina 
theihaira. 

11Ana ot kachiva̱ kachichāwui atamli mathāsek eina sāhai; kala mikumowui 
ninglila ana katang makhavai sangmi; kha chithālala Varena haokaphok eina 
thuilaga katang eina tangda khi sahaikhala kaji maphāshokrar khavai sāmihai. 

12Athum ringda leilakha ringphākakhui, kala mathānkakhui chili lāngda 
athumwui vang phākhamei khikha maleimana da ina thei; 

13kala mi kachiva̱ phāshak phazālaga ringkaphā, ot sālaga ningyāngkhaung hi 
Varewui lemmetna da thei. 

14Varena kasāsā ayāyāva̱ leichinga kaji ina thei; chili khikhala 
mangarumsangpaimana, kakhuila makhuishokpaimana; mikumona ali ngachee 
khavai Varena hithāda sākahaina. 

15Khalei chi rida leihairakasāna, shokki kaji chi rida shokkahaina, kala thuikahai 
chi Varena phādalei. 

Okathuili Mashun Makhalei 

16Chili lāngda okathuili ina thei kaja mashun bichar pamlila makaphā makhayā 
lei, kala khamashung khangarongwui pamlila makaphā makhayā lei. 

17Ina ningli phaninga, Varena khamashungalila, makhayaalila bichar sāra; kaja 
ana ot kachiva̱ kala otsak kachiva̱wui vang atam akha rethaira. 

18Mikumowui naomayarabingwui pongli ina iningli phaninga, kaja Varena 
athum hila sāyurna da theikhavai chāng khayangna. 

19Kaja mikumowui angasut eina sābingwui asut ngaraichai; akhana kathi thāda 
akhapāla thipapama. Athum saikora khaksui ngaraichai, kala mina sābingli 
mataikhamei maleimana; kaja saikora aremana. 

20Saikora apam akhali vai; saikora chifawui einana, kala saikora chifali 
latungluira. 

21Miwui manglāna atungshong kai, kala sāwui manglāna ngalei zingshong zanga 
kaji khipāna theikhala? 

22Chiwui vang eina mina awui ot sāda ringkaphāli lāngda khikha maleimana kaji 
ina thei, kaja chi awui yarna; awui thili sāshokki kaji chi khipāna ali 
chitheishapkhala? 

Hāshokme 4 

1Okathuili rekakharek ot kasā saikora chila ina theiluishita. Kala yanglu, 
rekharek kahaibingwui chāra̱, athumli ringphā khangasaka khipākha 
maleimana! Athumli rekakharekbingna pangshap lei, kala athumli ringphā 
khangasaka khipākha maleimana. 

2Kala ringda khaleibingli lāngda thihaira̱kasābingna mahaimeida ina phaninga; 

3kha khanini chili phakhamei chiya, mapharārang kaje, okathuili makaphā sāda 
khalei  otsak matheirang kaje mi china. 

4Ngalangkazar hila, kathem hila khongnainaoli mikpaikashi eina kashokna da 
ina thei. Hila aremana, kala masili khangahomna. 

5Mangkhama̱na pāngmasa̱da akhalattawui asā shaipama. 

6Va̱ri kahai pāng ngashumkhana ngalangkazār kala khamasaili sākazat 
panghom khanili phāmei. 

7Latluida ina okathuili arema ot theiluiya: 

8khipākha makhangavā mi akha, anaomayarala, achināla makhalei, kha ngalang 
zārshon zārthaida ngasāmkakhui makhavai, kala kashāng chi amikna yanglaga 
shaphaira kaji makhangavā china “Ina khipāwui vang ngalang zārzatta I khalatta 
maringphakhui kajikhala?” da akhalatta mangahānlakmana. Hila aremana, kala 
maringkaphā otsak akhana. 

9Akhale khani phamei, khikhalajila aniwui ngalangkazārwui sāman khamathā 
akha lei. 

10Kaja akhana kongluiakha akhapāna khangmathotra; kha amānghaida konglui 
kahai tharan khāngmathot khavai khangatei makhalei mi chiya kalākashina. 

11Chili lāngda mi khani petrumakha luma; kha akhamāngna kathāda lumra? 

12Mi akhana akhamāng kaje mi akhali yuishaplapai, mi khaniva nganurshapra. 
Akhara̱ kathum eina kashirei seipeng thākta machatmara. 

13Sarkahaia mangkhama̱a, hāngkachithei makhuikasanga awungale kachāma 
thangkhamei yarona phamei, 

14phātopwui eina wungpamkhongli rākakā misālala, lah awui wungramli 
chāmda pharākasang ngasāsālala. 

15Okathuili zatta khalei manglākapai saikora, awui pamli nganingki kaje yarona 
chila ina theihaira; 

16mibing saikora chi katang mavaimana, athum saikorawuitungli ana munga. 
Chithālala naoda rākazangabing chiya awuili ringkaphā masamphangmara. 
Kachangkhat hila aremana, masili khangahomna. 

Hāshokme 5 

Khangashit Masāphāphālu 

1Nana Varewui shimli khavā tharan nawui pheikār yangkazaklu; 
mangkhama̱bingwui pha̱kaphayā kachigatle nganaida anganākakhuina phamei; 
kaja athumna makaphā  kasāna da athum matheimana. 

2Nakhamor mathāknālu, kala Varewui mangāli tui hāngkida malung 
makatungnālu, kaja Vareva kazingramli lei, nava okathuili khaleina; chieina 
nawui tui teomeikhamaranu. 

3Kaja kachungkha machukakha mangsa̱ya, kha mangkhama̱na tui kachungkha 
matuiya. 

4 Nana Vareli tuingashit kasā tharan, chi khamili mahuinganongalu; kaja ana 
mangkhama̱bingli ningyāngkhaung maleimana. Nana ngashit kahai chi milu. 

5Khangashit sāhailaga makhamile khangashit makasāna phamei. 

6Nakhamorna nali morei masā ngasakalu; kala paomewui mangāli chi khayonna 
da mahāngalu; khisāda Varena nawui tuili malungvātta nawui pāngsak 
sāshimānmirakhala? 

7Kaja mang chungmei tuipai chungmei: kha nava Varivarali ngacheelu. 

Mirin Aremana 

8Ngalei akhali kachāmali rekharekta mashun bichar kala khamashung chipatta 
khuithui kahai theiakha, chikathā otsakli matakhak kahai masaalu; kaja kajui 
otvali juikhameiya akhana yangdalei, kala athumwuitungli juikhamei leiluishita. 

9Ngaleiwui kānkhanā chiya mi katongawui vāngna; awungala vāsang kahai 
ngalei chiwui eina katong samphanga. 

10Pheisāli leikashe mi che pheisā eina ningyang maungrarmara; lanli leikashe 
mi chila chipapama, hila aremana. 

11Kashakazā mataikasang tharan kazā mila mataisanga; chieina akhavāwui 
vanga mik eina theikakhuili lāngda khi kānkhana leikhala? 

12Teoda zālala, chungda zālala ot kasā mi che piphuphai; kha kashānga chiya 
awui sorkhangasai lan china mapivāpaimana. 

13Okathuili zakshilak kahai makaphā akha ina thei; chiya lan khangavā china a 
khalatta kalāshi khavai kaziphai, 

14kala lanbing chi makaphā leihsak akhali ashimanserhaowa; nao mayarnao 
akha pharālala awui pāngli khikha maleithuwa. 

15 Ava̱va̱wui naopam eina kashok takam eina ana thuiluihaora, asāmsai eina 
kharā thāda, ana mathuisang kahai akhala apāngli singthui khavai maleimana. 

16Hila zakshikhailak kahai makaphā akhana: ana kharā tākam eina 
zatthuipapamra; khamasaiwui vang ngalang zarda khi kannara, 

17awui mirin peida wukakhanang eina tangkhamanglungli okthuida, ningyāng 
maunglakla, kazāt khāngda, malungvātchir eina pamrala? 

18Yanglu, okathuili Varena mikahai athishurda mirinli shukshuk sāda 
kachichāna mathuisang kahai chi phāshak phazālaga ringphākakhui chi kaphā 
kala sākhangayi ot akhana da ina thei, kaja chi awui yarna. 

19Mi kachiva̱li Varena khami khalalei lan saikora kala chi shichin khavai kala 
kachichāwui yar mayākhuida awui mathuisang kahai chieina ringphākhui 
khavai kashap mihaira— hi Varewui lemmetna. 

20Kaja awui mirinwui zimikshobing chi chiyākha maphaningungmara, kaja 
Varena awui wuklungli khamathānna pemngasakhaira. 

Hāshokme 6 

1Okathuili ina theikahai makapha  akha lei, kala china mibingwuitungli ritlak 
eina shirena: 

2chiya mi akhali lan, sha̱kei kala khayākakā mida, chieina ana ningkachāng 
saikora mavātlakmana, kha Varena ali chi singlaga ringphākhui khavai 
pangshap mamimana; kha makathei mi akhana chi shichinthuihaowa; hi 
aremana kala kakhanang kahaka akhana. 

3Mi akhana nao shākha pharākhuida kasāngkha okthuida okpeilaklapai, kha 
mirinwui ringkaphā masamphangakha, kala chizankhamila maleiakha, ina 
kahāngna, kachāng mapeila pharātāda thikahaia china ali phāmei. 

4Kaja chi aremali rālaga tangkhamangli vāhaowa, kala aming tangkhamangna 
farorhai; 

5chili lāngda nao china zimik matheimana, khikhala matheimana; kha okkapei 
mi chili lāngda ana ngasāmkhui. 

6Mipa china zingkum thingkha thingkha da khani shida okthuilala kaphā ot 
masamphangakha — athum saikora apam akhali mavāmala? 

7Mikumowui ngalangkazār saikora awui khamorwui vangna, kha awui 
zākhangai kapen mavailakmana. 

8Thangkhameia china mangkhama̱ali mataikhamei khi leikhala? Kala kachāma 
mi akhana mirin hi kathada ngasungrakhala da kathei china khi phākhamei 
leikhala? 

9Ning eina kakahaole mik eina katheina phāmei; hila aremana, kala masili 
khangahomna. 

10Leikahai ot saikora rida aming phokping kahaina, kala mi hi khikhala da 
theikahaina, ali pangkhamei mili mangararrarmana. 

11Tui chungmei, makānkhanā chungmei, mina phākhamei khi lei? 

12Kaja khaya̱ thāda, kanthui kahai aremawui mirin ringlakha miwui vang kaphā 
chi khikhala kaji khipāna theikhala? Kaja awui thili okathuili khi shokrakhala 
kaji khipāna hāngshapra? 

Hāshokme 7 

Mirinwui pongli Khamachuk 

1  Mingzat khamathāna aman kasaka thaoli phāmei; kala kathi zimikshona 
kapharā zimiksholi phāmei. 

2Zātkhān kasā shimli akazangle chapkhangachāwui shimli akazangna phamei; 
kaja hi mi saikorawui akatangana, kala ringda khaleiana chi ningli haira. 

3Wukkakhanangna khamana̱li phamei, kaja wukkakhanang maina ning mathān 
ngasaka. 

4Thangkhamawui ning chapkhangachā shimkhurwui alungli lei, kha 
mangkhama̱wui ninga lumlao kasāwui shimli lei. 

5Mangkhama̱wui laa khanganāle thangkhamawui khamachin khanganāna 
phamei. 

6Ham azingli ka̱shātthingna khangawok thāda, mangkhama̱wui khamana̱la 
chithai; hila aremana. 

7Kachangkhat eina rekakharekna thangkhamei mili mangma̱ ngasaka, kala 
pheizāna ning makhao ngasaka. 

8Ot kakupana haokaphokli phāmei, kala khāngkathei ningna lāngkaso ningli 
phāmei. 

9  Malung mathuithāk alu, kaja malungkhavāt hi mangkhama̱bingwui makāli 
kazuna. 

10“Khisāda khare atamna hili phameihaokhala?” da mahānglu. Kaja nana hi 
khangahān hi thangkhameiwui eina khangahān maningmana. 

11Thangkhamei hi shimluikakā thāda phai, kharingbingwui vang kānnālaka. 

12Kaja thangkhameiwui ngākkhami chi pheisāwui ngākkhami thai; kala 
theithangkhameiwui kānkhanāva aworna awui mirin phārimi. 

13Varewui otsak machukyanglu; ana makhuida sākahai chi khipāna ngatar 
ngasakshaprakhala? 

14Reikasang atamli mathānlu kala kalākashi atamli chukmaja̱lu; Varena akhala 
akhala kasāna, mikumona awui thili rāshoki kaji maphākhuipai khavaina. 

15Iwui arema mirinli ina ot saikora theihaira; khangaronga mina awui 
khamashung khangarongli shimān kahai lei, kala makaphā sālaga okapeia 
makhayā mila lei. 

16Mamashunghenalu, kala na khalatta mathangmeihenalu; khisāda nakhalatta 
sashimānrakhala? 

17Mazakshinālu kala mangkhama̱la mangasālu; nawui atam 
maungshungranglakha khi thisānikhala? 

18Hi singtit kahai phai, kala napāng machiholakalu; kaja chiwui eina Vareli 
khangachee mi shokra. 

19Thangkhameina thangkhamei mili keinung akhawui khamunga tharāli 
pangkhamei yāng mi. 

20Kachangkhat okathuili morei masālak kaji kaphāmang kasā khangaronga mi 
akhala maleimana. 

21Mina kahahāng saikora makhuisangalu, nawui raona nali khonkashi nana 
shāpaishina. 

22Nawuklungna thei kaja na khalattanala kateili tarākha shida khonshihaira. 

23Saikora hi ina thangkhamei eina tamyanghaira; ina hānga “I thangmeira”; kha 
chi iwui eina tālakhaowa. 

24Khalei chila, tālak eina lei, kathukla thukmatailak eina lei; khipāna 
phāshokrarrakhala? 

25Chieina ina thangkhamei phāshok khavai kala ot saikorawui apong phākhavai, 
kala mangkhama̱wui makaphā makhayā kala kapāwui mangkhama̱ chi theikhui 
khavai kapeiung kapeivai. 

26Kala pāngli mari khānghui, wuklungli khalen eina khailan khalei kathili lāngda 
khākhamei sha̱nao chi ina samphanga; Vareli ningyāng ungkhangasaka china 
awui eina yāmshoka, kha morei kaphunga chili ana khuithuihaowa. 

27Yanglu, akachanga chi phāshok khavai ot akhali akha ngarumsangda ina 
samphang kahai chi hina da Hāshokmena hānga, 

28iwui ningna latlui latluida phai, kha masamphangmana. Mi thingkhawui 
alungli mayarnao akha samphanga, kha saikora hiwui alungli sha̱nao akhanidala 
masamphangmana. 

29Yanglu, ina himang samphanga, kaja Varena mikumoli mashunglak eina 
sāmihai, kha athumna mareimarā kachungkha phashokkhuihaowa. 

Hāshokme 8 

1Khipana thangkhamei mi thākhala? Kala khipāna ot akhawui tuikhalat 
theikhala? Mi akhawui thangkhameina awui mai horngasaka, kala awui 
ningngaila ngachei ngasaka. 

Awungawui Kahāng Nganālu 

2Awungawui kakaso nganālu, kala nawui kathara tuingashitwui vang 
wukmakhanangalu; 

3awui maiyan eina zathaolu, ringkaphā khavāt tharan mahuinganongalu, kaja 
ana sākhangai chi sai. 

4Kaja awungawui tuina mataimeikapa, kala ali khipāna “Na khi kasākhala” da 
hangshaprakhala? 

5Kakaso khanganā mi chi kalākashi masamphangmara, kala thangkhamei miwui 
ningna atam kala apong theira. 

6Kaja ot saikorawui atamla apongla leisera, kasak china mili ritlak eina 
shirenhailala. 

7Kaja ana khi rāshoknikhala da matheimana, kaja hithalakra kaji ali khipāna 
hangmishaprakhala? 

8Khipākha manglā ngakhamsingkashap lah kathi zimikshowui akhavā sakashap 
pangshap maleimana; rai sāmahunglakha ngasāmkhuikapaila maleimana, kala 
makaphā sākhavai mikahaibinglila china makanmirarmana. 

Makhayā eina Khangaronga 

9Okathuili sāda khalei saikora, mi akhana akhali chipatta khamā zakhami, 
saikora hi ina iwui ning horsanglaga munlak eina yanga. 

10Chieina makaphā makhayābingli chifa kahai ina thei; athumna kathara apamli 
shokzang sāsai, kala athumna keinungli kaphākasāwui vang masot samphanga. 
Hila aremana. 

11Khikhalajila makhayā  otsak kasabingli danti miki kaji chi ngalāngda 
makhamiwui vang, mibingwui ningli makhayāmāng sāngai. 

12Morei kaphungana makaphā shākhashida sālaga okpeilaklala, Vareli 
khangacheebingli kaphā sāmira da ina thei, khikhalajila athumna Vareli 
ngachee; 

13kha makaphā makhayaale chi mathāmara, awui mirinla akalā thāda 
masāngsangmara, khikhalajila ava Vareli mangacheemana. 

14Okathuili ngarokho kahai akha lei, khangarongbingna makhayābingna awui 
otsak athishurda samkaphang thāda samphanga, kala makhayābingnala 
khangarongbingna awui otsak athishurda samkaphang thāda samphanga. Hila 
aremana da ina kahāngna. 

15Kala iya ringphākakhui hi phameikapa jira, kaja okathuili mikumowui vang 
phākashak phākazā kala khalatta ringphākakhui maningla kaphā ot katei 
maleimana; kaja Varena ali khami hi mirin peida awui ngalangkazārli 
ngasovāshumra. 

16Thangkhamei chi theikhavai, okathuili kashokshokla yangkhui khavai ina 
iningli machuklaga ngashun ngayā mina makapi hila thei; 

17chieina okathuili shokta khalei Varewui otsak mina maphākhuirarmana kaji 
ina theikhuihaira. Mina kayākha ngalangzārda phālala ana maphashokrarmara; 
thangkhama mina theikhuihaira da hānglala, ana chi masamphangrarmara. 

Hāshokme 9 

1Khangarongala, thangkhamala kala athumwui otsak saikora Varewui pāngli 
kathāda leikhala da iningli khaluizālaga thei, kaja leikashila, yangkakharingla 
mina matheirarmana. Athumwui mangāli khalei saikora aremana. 

2Khamashungali ranu, katharali ranu, makatharali ranu, ali pha̱kaphayāli ranu, 
ali mapha̱kaphayāli ranu, makaphāli ranu, kaphā mila morei kaphungawui 
thāda kala khangashit kasā mila makasaawui thāda saikorawui angasut 
akhamanga. 

3Miwui ningli makaphāna pemtinghailala, kala athumna ringlakha kapā kaho chi 
athumwui wuklungli leisālala, atam khaung tharān thisera kaji hi okathuili 
kalākashi akhana. 

4Kha kharinga saikorali khangashika chiya kachihān lei, kaja thikahaia 
kazingkha̱li kharinga fana phamei. 

5Kaja kharingbingna athum thira da thei, kha kathena khikha matheimana, kala 
athumwui sāman maleiluimana; athumli phaningkhaungla maleiluimana. 

6Athumwui leikashi, athumwui yangkakharing kala athumwui yuikashi saikora 
shimānhaira, kala okathuili sāda khalei chili athumwui yar maleiluimana. 

7Vāda, ningyangunglak eina aphāshak aphāzālu; kaja nana kasāsā chi Varena 
mayāmi kahaina. 

8Nawui kashankachon charching ngasaklu; nakuili kuithao mavāt ngasakalu. 

9Okathuili mikahai nawui makankhanā mirin hili nana leikashi napreiva̱li 
ngasoda mirin ringphākhuilu, khikhalajila okathuili ngalangzārda ringkhavai 
nali yarkahaina. 

10Nawui pāngna sākhavai khalei kachiva̱ nawui yāng eina sālu; kaja nana vāki 
kajipam Kathewui ram chili ot kasāla, chukhamajala, theithangkhameila, aworla 
maleimana. 

11Kala ina theiluiya kaja okathuili shongzā khangakhuili kathaknala 
maningmana, railila kapangnala maningmana, thangkhameimāngnala 
mazāmana, ningkazanmāngnala mashāngmana, kathemāngli lumkakā 
maningmana; kha saikorali atam athishurda kashoksera. 

12Kaja mina awui atam matheimana. Khailenli khai mankahai thāda, kala 
khalenli vānao mankahai thāda, kalākashi atam kashuirak eina mibingli kharā 
tharan khalenli manhaowa. 

Thangkhamei eina Mangkhama̱ 

13Okathuili thangkhameiwui machutkhui khavaila ina kathei samphanghaira, 
kala hi iwui vang hakmahālaka. 

14Mi kateokhamāng okkathui keinungnao akha leisai; kala kahaka awunga 
akhana rangapaikhuilaga raipan sakchangda ngaveiya. 

15Kha chili kachāma thangkhameia mi akha leisai; kala ana awui thangkhamei 
eina keinung chi kankhui. Chithālala mi khipānakha kachāma mi chili 
maphaningungmana. 

16Kha ina kahāng hina kaja, kachāma chiwui thangkhameili chipatsālala kala 
awui tuili mahengsangsālala thangkhameina pangshapli phāmei. 

17Mangkhama̱bingwui alungli khamungana khavaopale thangkhamawui khon 
kasainakha kahāng nganākakhuina phamei. 

18Thangkhamei hi raiwui khutlailila phāmei, kha morei kaphunga akhana kaphā 
kachungkha sashimānshapa. 

Hāshokme 10 

Mangkhama̱wui Athei 

1Hachāng kathina nganamkaphā thao nganamshi ngasaka; chithāda sāda 
mangma̱sak kateokhana thangkhamei kala khayākakāli ritmeiya. 

2Thangkhamei miwui ningna ali yāshong yuivā ngasaka, kha mangkhama̱wui 
ningna uishong yuivā ngasaka. 

3Mangkhama̱na shongfali zatlala ning maleimana, kala ana mi kachiva̱li a 
mangkhama̱na da hāngzata. 

4Khamungana nawuitungli malungvātlala nawui pam machihohaialu, kaja 
pāmkasangna hakkhamahā kashong ngachei ngasaka. 

5Okathuili khamungawui eina kashok khayon khalei chi ina theihaira: 

6mangkhama̱li kajuipam kachungkhali chipama, kala kashāngana khanempamli 
pama. 

7Raonaona sigui katong, kala wungnaobingna raonao thāda phei eina kazat ina 
thei. 

8  Chom kachuia china khalatta chili tāzangra; kala phākho kapheiyali phara̱na 
mara̱ra. 

9Ngalung kaharali ngalungna tāka; kala thingkakazarali china kalā shingasaka. 

10Ngahā ngama̱haoda zankhavai makharakha awui yāng chungmeida zangra; 
kha thangmeina ot kasā ungshung ngasaka. 

11Phara̱na manuiranglakha makeihaiakha, nuikhangasaka chiwui kankhanā 
maleimana. 

12Thangkhama khamorwui tuimatui eina ali lum kai; kha mangkhama̱ 
morchaina a khalatta shimān ngasaka. 

13Mangkhama̱ana mangma̱t tui eina haophoklaga, makhayā kapā tui eina kupa. 

14Mangkhama̱ana matuishonlala khi sāsānikhala da khapanakha matheimana, 
kala awui thili khirakhala kaji khipana ali hāngshapra? 

15Mangkhama̱ awui ngalangkazārna ali khanang ngasakhaoda ana keinungli 
zangkhavai apong matheithuwa. 

16O ngalei, nawui awunga nganuilakha nawui wungnaobingna ngathorshong 
morkasong chi kalākashina! 

17O ngalei, nawui awungana ningkakhānwui naomayara, kala wungnaobingna 
malip khavai maningla, yāng shokkhavai atam chāda morkasong chi na 
ringkaphāna. 

18Ngachangmakakā eina shimtung ja̱tai, kala ot masākhangai eina shim ngaya̱na. 

19Zāt hi mathān khavaina, drakhāra̱na mirin mareo khavaina, kala pheisāna 
saikora sāpai. 

20Naninglila awungali makhonshialu; ngayaipilakhala kashāngali 
makhonshialu, kaja vānaona ahānghaora, angachāng kaphon yurnala ashihaora. 

Hāshokme 11 

Thangkhama Miwui Acham 

1Nawui kashaikashak tara̱li horsanglu, kaja chi sha̱rākhawui thili samphangra. 

2Shinili khumkha milu, lah chishatli eina tangda milu; kaja okathuili khi 
kalākashi shoknikhala kaji na matheimana. 

3Muiyā zingrotna pemtinghaiakha, athum chi okathuili heitamihaowa, kala 
thingrongna azingshong nilala atungshong nilala pitaakha pikatāvāk chi leisara. 

4Masi khayanga che athā mayaosangmara, kala muiyā khamachuta che 
mahātkhuimara. 

5Naokhavaiva̱ sha̱naowui naopamli kazang ara̱kui chili manglā kathāda 
rāzangkhala da nana makathei thāda, otsak saikora kasā Varewui ot nana 
matheirarmana. 

6Ngathorshong nawui athā yaolu, ngazinshongla napāng mangasāmhaialu, kaja 
hinagā, chinagā maningakha khanini ngaraichāda phānikhala da na 
matheimana. 

7Kahor hiya leishirihai, kala zimik kathei hi mikwui vang ringphālaka. 

8Kachikathā mi akhana kum kasāngkha okthuiakha, chi chupta mathānranu; kha 
tangkhamang zimiksho kachungkha lei kajila mamalaiaranu. Kashoshok saikora 
aremasera. 

Yaronnaoli Hāngkachithei 

9Mathānlu, O Yaronnao, na yaronshaplakha, yaronshaplakha ningngasa̱ta eina, 
nawui ningwui kala nawui mikwui apongli zatlu; kha ot saikora hiwui vang 
Varena nali bicharpamli khuirāra kaji theilu. 

10Malung vātkhangasak nawuklungwui eina khuishokhaolu, kala naphasāwui 
eina kachot horhaolu; kaja yaronshap atam kala mirin haokaphok hila aremana. 

Hāshokme 12 

1Makapha atam rāhaida kala atam angasut nganaihaida “Chikathali iwui 
ringkapha maleimana” da kahāng atam mararanglakha yaronshaplakha nawui 
Kasā akhavali phaningunglu; 

2zimik, kachāng, sirābing matangmangranglakha kala zingrot muiyā 
makhaluiranglakha; 

3shim khamayona manganukkachokranglakha, kala kapangana akhum 
matekranglakha, kala mā kharungana teohaowada ngasām kahai, kala charfa 
eina yangshoklala ngamiting kahai; 

4kala chanreipheiwui khāmong mashungranglakha; mā kharungkhon nemtā 
kahai tharan, vānaokhon nganāda ngakarkathui, laa kasa naongalāva̱bingli nem 
ngasakhaida, 

5athumna kajuiyalila nganga, kala shongzāli khangachee lei, almond arong awon 
khawon, khaohna ngamen kazat kala pangshap kashimān; mina awui katang 
makhavai shimli khaung, chapkhangachabingna chanrei kuikazat; 

6lupāsāwui khara̱ masāshatranglakha, sinā tengkotla masākhairanglakha, 
ra̱khongli tara̱hamla masākhairanglakha, ham semlakha kāngpheila 
matekranglakha; 

7kala chifana ngaleili horzakta mahanungranglakha, kala manglānala Varewuili 
latkhaung atam marāranglakha phaningunglu. 

8Aremawui aremana da Hāshokmena hānga; saikora hi aremana. 

Kharupkakhui 

9Awui thangkhameili lāngda, Hashokmena mibingli awor kala kharit 
khangaveng ngaraklaga, chānjam kachāchā phākhuilaga tamchithei. 

10Hāshokmena tuiyar khamathāthā phākhuilaga mashun tui chi ngaronglak eina 
kapiya. 

11Thangkhamawui hāngkahai tui hi yaokahomana hāngkahai, karhui kala yotpi 
shaoshantit kahaiwui chānsam chithai. 

12Inaomayara, hili lāngkahaibing chili ningngasharlu. Lairik kachungkha kapi 
khavaiwui vanga katang mavaimana, kala kachungkha kapāla phasā 
chotkhavaina. 

13Naomeikapta; saikora shāhaira. Vareli ngacheelu, kala awui ningkhami 
mayonlu; kaja hi mi akhana sāphalungki kaji otna. 

14Kaja kaphāla kashila, ngathum kahai saikora bichar sāthang Varena 
khuishokserra. 

Solomonwui Laa 

Solomonwui Laa 1 

Ngalāva̱ 

1Laabingwui Laa hi Solomonwuina. 

2O nakhamor eina nana ili maya̱khuisi kaja! Kaja nawui leikashi drakhāra̱lila 
phāmei, 

3nawui thao khaneo nganamphāshuna, naming thao heikashoklaka; chiwui vang 
ngalānaobingna nali leishi! 

4Nali nganai ngasakmilu, ini thakusa. Awungana ili awui kāli thānzanga, ithumna 
mathānda nali ringphārumra; drakhāra̱li lāngda nawui leikashili ithumna sora; 
athumna nali leishikachangkhata. 

5O Jerusalemwui naongalāva̱ ngarā! Iya ziklaka, kha ningshāt kai; Kedarwui 
kachonshim kala Solomonwui chonrān thai. 

6Kazikwui vang ili mayangkazilu, zinghāmna zikkhangasakna. Ishāva̱wui 
naomayara ngarāna ili malungvāta, athumna ili drakhā yāmgui khamayona 
sāngasaka; kha, I khalattawui drakhā yāmgui mamayonmana! 

7Hāngmilu, imanglāna leikashe, nawui yao kali phāchizātkhala, ngashun kali 
chipamkhala, kaja kachiwui vang eina ina yaokazatabing thāda nawui 
ngasotabingwui yaoshang ngalemli pamzatrakhala? 

Mayara 

8O ngalānaobingwui ngachaili mathāmeikap kachiva̱, nana matheiakha 
yaoshangwui pheichon kazunda, nawui yaonaoli phāshai ngasaklu, yao 
kahomnaobingwui kachonshim ngalemli. 

Mākkhāmkahaia eina Mākkhāmkahaiva̱ 

9Iwui leikashiva̱, ina nali Pharaohwui siguigariwui siguili pāntama. 

10Namaisor ngachān sāri ngayishun, nakahungla chāra̱-chāsān pengpeng 
kangayishun. 

Chorus 

11Sināwui ngachān sāri, lupāsā rukkasang, ithumna nawui vang sāmira. 

Ngalāva̱ 

12Awungana awui petli leilakha, iwui nardwui anganam kha̱shoka. 

13Iwui leikashe, nava iwui vanga iwui sungthei marakli kahai nganamkaphā 
myrrh arom thai. 

14Iwui leikashe, nava iwui vanga En-gedi yāmguiwui henna asur eina khawon 
thai. 

Mayara 

15Yanglu, nawui khamathā, iwui leikashiva̱; yanglu, na mathākachangkhata; 
namik nāsha̱nao thai. 

Ngalāva̱ 

16Yanglu, nawui khamathā iwui leikashia, mathākachangkhata, iniwui pet 
matekchimhai; 

Mayara 

17ishi shimwui khangen cedar thingna, matang eina khanji sai. 

Solomonwui Laa 2 

Ngalāva̱ 

1Iva Sharonwui awona, tampākwui timrāwona. 

Mayara 

2Ka̱shātlungli timrāwon kaphor thāda, iwui leikashiva̱ ngalānao ngachaili lei. 

Ngalāva̱ 

3Ngahongthing alungli theithukrong thāda, iwui leikashela yaronnaobingwui 
alungli chithai. Mathānlak eina awui khaya̱zingli ina pamkhui, kala awui athei 
ina khamazap tharan shima. 

4Ana ili morkasong pamli thānvai, kala iwuitungli awui leikashina philān sai. 

5Ili drakhātheikao eina phauimilu, theithukthei eina ning mathing ngasakmilu; 
kaja ili leishāt kazāt za̱haira. 

6Iyavo, awui uipāngna ikuizingli, yāpāngna ili vamsi kaje chong! 

Mayara 

7O Jerusalemwui naongalāva̱bing, seichui kala ramwui chaonao mingsinda ina 
kahāngna, leikashi ningyāng maungranglakha, makharakmialu, khamathotla 
mamathotmialu. 

Ngalāva̱ 

8Iwui leikashewui akhon! Yanglu, a rārāli, phungreili ngawokkai kaphungnaoli 
ngalongshang ngalongtā da. 

9Iwui leikashe seichuinao thai, kala chaonao thai. Yanglu, ishi phākho 
khanukshong nganingda lei, charfa eina yangzangda lei, phākhokhurli ra̱yangda 
lei. 

10Iwui leikashena ili hānga, “Thuilu, iwui leikashiva̱, iwui khamathāva̱, rālu; 

11kaja yanglu, si kānhaira, zingrot kupta thuihaira. 

12Ngaleili awon wonphokhaira, laa kasā atam rāhaira; nāsha̱wui kakhong iramli 
shāhaira. 

13Khaorārongna athei matheiphokhaira, kala drakhārongna awon wonuda; 
anganam shokphokura. Ngakarthuilu, iwui leikashiva̱, iwui khamathāva̱, rālu. 

Mayara 

14Lunghārtungli khaleiva̱ O iwui nāsha̱, lungkai tungli khangathumva̱, nazak ili 
kachitheilu, nakhon ili kashā ngasaklu, kaja nakhon leishirihai, kala nazak 
ningshāt kai! 

15Ramfabing chi tukkhuimilu, yāmgui sākazamkhame ramfabing chi, kaja 
ishiwui drakhārong wonmahungda lei.” 

Ngalāva̱ 

16Iwui leikashe iwuina, I awuina, ana awui yao timrāwon ngachaili phāshai 
ngasaka. 

17Kazing mayingranglakha, khaya̱ mayongthuiranglakha, seichuinao thāda kala 
kaphungtungli kazata chaonao thāda latunglu, iwui leikashe. 

Solomonwui Laa 3 

Khām kahaiva̱wui Ringkaphā 
Ngalāva̱ 

1Ngayā iwui pettungli imanglāna leikashe ali phāzata; ina ali phai, kha ali 
masamphang; ina hoi, kha ana mangahuimana. 

2“I ara ngakarthuiura kala keinungli, chanreili kala shongrāli imanglāna leikashe 
ali phāvāra.” Ina ali phai, kha ali masamphangmana. 

3Khamayonabingna ili samphanga, athum keinungli yaozatlakha. “Imanglāna 
leikasheli nathum katheila?” 

4Athumli ina kanthuichamlaga, imanglāna leikasheli samphanga, ina ali 
yonkhuida ishava̱wui shimli, ili vaikhui khavai kāli mathanungranglakha eina 
tangda machihomana. 

Mayara 

5O Jerusalemwui naongalāva̱bing, seichui kala ramwui chaonaowui mingsinda 
kahāngna, leikashi ningyāng maungranglakha, makharakmilu, khamathotla 
mamathotmialu. 

6lamhāngwui eina rākharā, meikhut khangapān kathā, nganamkaphā myrrh 
eina frankincense eina ngasoda, leihkhalonbingwui nganamkaphā katonga chi 
khikhala? 

7Yanglu, hi Solomonwui dolaina! Israelwui kapangabingwui ngachaili 
pangmeikap kaje mi hangtharuk zatta lei, 

8saikora raighai thāngripa, rai kapingbing, mi kachiva̱ raighai ghaishāng 
tāshungda ngayā rairim pama. 

9Awunga Solomonna Lebanonwui thing eina awui vang dolai sākhui. 

10Chiwui aphei lupāsā eina, akhum sinā eina, pamkhavai mayingrisi hungrisi 
eina; alungshong leishilak eina Jerusalem naongalāva̱bingna sāsanga. 

11O Zionwui naongalāva̱bing, vaulu, kala Awunga Solomonli ayanglu, awui ngalā 
shakzāthang awui ning ringkaphā zimikli, ava̱va̱na ali ngahonkhami kuihon 
khangahon chi. 

Solomonwui Laa 4 

Khām kahaiana Khām kahaiva̱li Kaso 
Mayara 

1Yanglu, nali yangngaishuna, iwui leikashiva̱, yanglu, nali yangngaishuna! Namik 
nāsha̱nao thāda mairārli theizanga. Nakuisam Gilead kaphungli me ashangva̱ 
kazat thai. 

2Nahāna, yaohah chichāp kahaia anao makashumva̱, khanini ngathānkazata 
ra̱vailaga kashok thai. 

3Namorchai kazaira̱ hungping kahai thai, kala nakhamor yangngailaka. 
Namaisor kabothei ngakaipak kahai thai nawui mairār alungli. 

4Nakahung Davidwui tārong thai, kapingbingwui chāngvei, talla̱ thingkha 
kāngyui khavai pam thai. 

5Nasungthei chaonao khani thai, seichuinaowui ngashirkatā timrāwon pamli 
phākashai thai. 

6Kazing mayingranglakha, khaya̱ makānthuiranglakha, myrrhwui phungreili 
frankincensewui kaphungli ina totot vāhaora. 

7Nava yikransanhai, iwui leikashiva̱; nawuili khavāt maleimana. 

8Lebanonwui eina ili ngasothuiusa, iwui khām kahaiva̱, Lebanonwui eina ili 
ngasothuiusa. Amanawui kaphungton eina, Senir kala Harmonwui kaphungton 
eina, kazingkha̱khurwui eina, kuirāng kaphung eina, thuiusa. 

9Ining nana sākazamhaira, izarva̱, iwui khām kahaiva̱, nawui miktheknao akha 
eina, ining nana sākazamhaira, nawui chāra̱-chāsān akha eina. 

10Nawui leikashi teokha shimle! izarva̱, iwui khām kahaiva̱, drakhāra̱lila nawui 
leikashina shimmeikhāra, nawui thao nganamkaphā khangateili henmeikhāra! 

11Iwui khām kahaiva̱, namorchai khuira̱ thāda shima; namaleli khuira̱ eina seina 
lei; nawui kachonnganam Lebanon nganam thai. 

12Izarva̱, iwui khām kahaiva̱, yāmgui ngavei kahai, ngaveitit kahai yāmgui, 
saphintit kahai ura̱na. 

13Nawui ashon kabothei yāmgui mathameikap kaje athei, henna eina nardna 
pema. 

Mayara 

14Nard, saffron, calamus, sākom khamatataiya frankincense thingyur pema, 
myrrh kala aloe khamataiya nganamkaphā ayur eina ngasoda— 

15yāmguiwui ura̱, kharinga tara̱wui ra̱khong, kala Lebanon eina longkatā kong! 

16O atungwui masi, thuilu, O azingwui masi, phanrālu! Iwui yāmguili phanda, 
anganam ngayaoranu. Athei mathāmeikap kaji chi iwui leikashena 
rāphāshairanu. 

Solomonwui Laa 5 

Mayara 

1Ina iwui yāmguili rai, izarva̱, iwui khām kahaiva̱, iwui nganamkaphāphā ot eina 
ngasoda ina myrrh kazipkhui, ina iwui khuihāng eina ngasoda khuira̱ shai, ina 
drakhāra̱ eina ngasoda seina̱ manga. Zālu O ngasotnaobing, kala manglu: 
kachungkha manglu, O leikashebing! 

Kapāngwui Kakhanang 
Ngalāva̱ 

2Ina pilala iningva mapivāmana. Nganālu! iwui leikashena khāmong shaoda lei. 
“Izarva̱, iwui khām kahaiva̱, iwui nāsha̱nao, iwui kākashungva̱ ili shomilu; kaja, 
ikui ikra̱na ya̱haira, samsa̱la ngayāwui muiyāra̱na ya̱haira.” 

3I kashankachon raihaira, I kathāda ngavaikhuiluira? Ipheila pheohaira, kathāda 
makhaoluira? 

4Iwui leikashena khāmong rarkhavaili apāng rapokta imalung malaokai. 

5Ipāngli myrrh ngaya̱mamānda, ipāngmarengli myrrh thao ara̱mang eina iwui 
leikasheli shomi khavai, khāmong rarkahai chi ina thuisinga. 

6Iwui leikasheli ina shomi, kha ava thuihairasai. Ana khamatui tharan ining 
shimānkida sai. Ina ali phai, kha masamphangmana; Ina ali hoi, kha ana 
mangahānkāmana. 

7Khamayonabingna keinungli yaozatlakha, athumna ili samphanga; athumna ili 
shaoda khamā za̱mi, iwui kachonla ngapaithuihao, phākho khamayonabing 
china. 

8O Jerusalemwui naongalāva̱bing, ina kahāngna, iwui leikasheli theiakha; ali 
kahāngmilu, kaja I leishināhaira. 

Khām kahaiva̱na Khām kahaiali Kaso 
Mayara 

9Nawui leikahena khangateiwui leikasheli khi mathākhamei lei, O mathāmeikap 
kachiva̱? Nawui leikashena khangateiwui leikasheli khi mathākhamei leida, 
ithumli kachihamkhala? 

Ngalāva̱ 

10Iwui leikashe chiya horchamrihai kala maiwon shokshuna, thingtharāwui 
ngachaili ngateihanghai. 

11Akui mathāmeikap kaje sinā thai; awui samnaola nganirlaga, hangkhā thāda 
zika. 

12Amik ura̱pam ngalemli khalei nāsha̱nao thai, seina̱ eina ra̱vaida charshuna, 

13Amaisor nganamkaphā thao lingkhavaipam thai. Amorchaina myrrh ara̱ 
sikakhui timrāwonna. 

14Awui pāngthei hirā rukkasang sinā angumna. Aphasā sapphire heikashān 
mafahāwui themsak thai. 

15Apheina sinātungli alabaster pākra̱ khaning kahai thai. Awui azakna Lebanon 
thāda khamathā cedarthing kathāna. 

16Awui akhon shimmeithuiya, kala tongda ningchang kapaimānga. Hi iwui 
leikashena, iwui khavāknaona, O Jerusalemwui naongalāva̱bing! 

Solomonwui Laa 6 

Ngalānaobing 

1Sha̱naobingwui ngachaili mathāmeikap kajiva̱, nawui leikashe kali vāhaokhala? 
Nali ngasoda ithumna ali phākhavai, nawui leikashe kachishong vāhaokhala 
ithumli hānglu. 

Ngalāva̱ 

2Iwui leikashe awui yāmguili vāhaira, balsamthing thuikhavai yāmguili. Ana 
awui yaoshangli yāmguilungli phāshai ngasakta lei, kala timrāwon ahekhaira. 

3I hi iwui leikashiawuina, kala a iwuina; a awui yao timrāwon pamli hompama. 

Khām kahaiana Khām kahaiva̱li Kaso 
Mayara 

4Iwui leikashiva̱, nava Tirzah thāda mathai, Jerusalemwui ningshāt thai, philān 
kasing raimi thāda khangachee azakna. 

5Iwui eina namik ngareithuihaolu, kaja ili china vaishi ngasaka— Nakuisam 
Gilead kaphungli me ashangva̱ kazat thai. 

6Nahāna, yaova̱bing anao makashuma, khanini ngathānkazata ra̱vailaga kashok 
thai. 

7Namaisor kabothei ngakaipak kahai thai, namai mairār alungli. 

8Awungva̱ hangtharuk, angashirva̱ hangchishat, kala mashankharar ngalānao 
lei. 

9Iwui nāsha̱nao, iwui kākashungva̱, ava̱va̱wui khalumva̱ akhamānga; 
khangakhai makhaleiva̱na pharākhui. Ngalānaobingna theilaga ali ringkaphāva̱ 
hoi; awungva̱bing kala angashirva̱ ngarānala ali sosera. 

10“Ngathor kazingkathang kathāva̱, kachāng thāda yangkhangaiva̱ zimik thāda 
kahorva̱, raimi thāda sākashe philān kasinga kathāva̱ chi khipākhala?” 

11Ina theiga̱thei yāmguili vai, tampākwui wonshivar yangkhavai, drakhāthei 
ashon mashokphokhairakhala da, kabothei mawonphokhairakhala da 
yangkhavai. 

12Ina khikha matheiranglakha, wungnao akhali ngasoda, siguigarili pamkharum 
iwui ningli machuka. 

Chorus 

13Latunglu; latunglu, O Shulamnao, latunglu, latunglu, ithumna nali 
khayangkhuiga. Raimi khani ngachaili pheichak kachak thāda, khisāda 
Shulamnao chili yangrakhala? 

Solomonwui Laa 7 

Mayara 

1Naphei pheihop teokha tongngayili O awungva̱ kathava̱! khanguma 
nakhaishāng khanganee kathemana sākakhui chāra̱-chāsān thai. 

2Nahaitong drakhāra̱ mavatlak kaje khoramnaona, nawukva timrāwonna 
kuinam kahai kehu mathun kahaina. 

3Nasungthei khanini chaonao khani, ngashirkatā thai. 

4Nakahung mafahāwui dolan thai, namikna Bath-rabbim ngaveiwui Heshbon 
ra̱khong thai. Nanātāng Damascus ngashāntāp kaje Lebanonwui dolan thai. 

5Nakuina nali Carmel kaphung thāda ngahonmi, nawui mengjin kahai kuisamna 
khanganaiya kachon thai; Nawui sam theilaga awungala mayāmrarmana. 

Khām kahaiva̱li Ringphākharum 

6Na teokha ngatikrihaikhala, O leikashiva̱, yangkhangaiva̱! 

7Asho-alep khaneirong mangatei! Nasungthei khaneithei mazān mangapei! 

8Khaneirongli yakkāda ina aphāng kāyonkhuira da ina hānga. Iyāvo, nasungthei 
che drakhāthei mazān mathāphalung! kala nakhakkhā theithukthei khut 
mathāphalung, 

9nawui maya̱kakhui ahā eina morchaili nganaiyok eina mathāmeikap kaji 
drakhāra̱ longkatā thai. 

Ngalāva̱ 

10I iwui leikashewuina, kala awui malungkachāng ilina. 

11Rālu, iwui leikashe, ini luili yaothuisa kala kha̱kha̱li zunvāsa; 

12ngathorthakva̱ drakhā yāmguili vāda ashon mashonhairakhala ayangsa; 
drakhārong awon mangachakkhaihaira kala kabotheila mawonhairakhala? Chili 
iwui leikashi nali chitheira. 

13Mandrake nganamphokhaira, athei kadharla, kachamla athei shaikaphā 
saikora khāmongpheili iniwui vang ina kaziphaira, O iwui leikashe. 

Solomonwui Laa 8 

1Iyāvo na ipā thasalala, ishava̱wui na̱ eina nganaokhuisālala! Ina nali ayarli 
samphangsi kaje, ina nali maya̱khuira, kala khipānakha ili mayangkharingmara. 

2Ina nali ishāva̱wui shimli, kala ili vaikhui khavai kāli thanungra. Ina nali 
nganamkaphā khamanata drakhāra̱ mangkhavai mira, kabotheira̱la mimangra. 

3Iyavo, awui uipāngna ikuitungli yāpāngna ili vamsi kaja! 

Mayara 

4O Jerusalemwui naongalāva̱bing, ina kapona, leikashi ningyāng 
maungranglakha makharākalu, khamathotla mamathotalu. 

Khām kahaiva̱li Ringphākharum 
Chorus 

5lamhāngwui eina ungkharā awui leikasheli shaikazatvā chi khipākhala? 

Mayara 

Theithuktheipamli ina nali mathotkhui. Chili nava̱na naora̱sai, nali 
pharākakhuiva̱ naora̱sai. 

6Napāngtheili mahor khanam thāda ili naningli namshanmilu; kaja leikashi hi 
kathi thāda panga; yuikashi chikhurwui sākashi thai. Chi mei thāda chuishoka, 
sakashe meiwon thāda ngasheiya. 

7Tara̱ kachungkhana leikashiwui ra̱kachang mavānmirarmana, tara̱ 
kaphongnala makheithuirarmana. Mi akhana leikashiwui vang awui shimwui 
lan saikora ngatha̱sa jilala machāpmimara. 

Chorus 

8Izarva̱ kateona akha lei, ana̱ maokranga. Izara̱li rākhangahān tharan ithum 
kathausikhala? 

9A phākho sāsāsi kaje, lupāsāwui raipan sākhuira; kha a khāmong sāsāsi kaje, 
ithumna ali cedar chikhai eina romphinhaora. 

Ngalāva̱ 

10I phākho sāsai, isungthei dolan thai; chieina I awui mikyanli chingri kahai 
khuikharāva̱ thai. 

11Baal-hamonli Solomonwui drakhā yāmgui akha lei; kala drakhā yāmgui 
khamasaali mihaowa; athum ava̱va̱na atheiman lupāsā thingthing khuirāmiki 
kajina. 

12Iwui drakhā yāmgui, iwui chi, I khalattawui vangna; O Solomon, nana thingkha 
leilapai, kala athei khamasābingna shākhani leilapai. 

13O yāmguili kapamana, iwui ngasotnaobingna nakhon nganāli; ili 
kashāngasakmilu. 

14Thaklu, iwui leikashiva̱, seichuinao, chaovānao thāda nganamkaphā 
kaphungtungli. 

Isaiah 

Isaiah 1 

1  Judahwui awungabing Uzziah, Jotham, Ahaz kala Hezekiahwui atamli 
Amozwui naomayara Isaiahli mahāmida ana Judah eina Jerusalemwui pongli 
kathei. 

Varena Awui Mibingli Kakahar 

2Nganālu, O kazingram; nashunglu, O okathui; kaja PROHOna hānghaira; “Ina 
nganaokhuida naomayarabing rarhaira, kha athumna ili ngakaishiya. 

3Mukkāna awui akhavāli thei, gadhāna akhavāwui khon shai; kha Israelna 
matheimana, iwui mibingna matheishingkhuimana.” 

4Iyavo, morei kaphunga yur, khayonkhamāngna shiren kahai mibing, makaphā 
kasābingwui naotun, khamakhao otsak kasā naomayarabing! Athumna PROHOli 
horhaowa, athumna Israelwui Katharapā chili ningkachaihaowa, athum 
ma̱thuichaohaowa. 

5Nathumna ngakaishichinghaoda shaochingrala? Kui kazānahaira, kala ning 
thengchaohaira. 

6Pheimayā eina thuilaga kui kāshungda, chili tāphi kahai maleilakmana; kha 
khangahak kala khangator, ashee kashok khamāmānga; kasurla masurshok, 
kharomla marom, arila maneomana. 

7Nathumwui ngalei ngachakyānghaira, nathumwui keinungbingla meina 
chuitāmihaira; nathumwui miktāli yangkashebingna nathumwui ngalei 
ngaponmihaira, yangkashebingna yuihaida chi ngachakyānghaira. 

8Kala Zionwui naongalāva̱li drakhālui rāmrah thāda nothāhaira, karoptheiwui 
luirām thāda, kala ngaponthui kahai keinung thāda. 

9  Ashangva̱wui PROHOna ithum khani kathumli mataimihaisāsi kaja, Sodom 
kathā kala Gomorrah kathā ngasāhairara. 

10Sodom ngalei khamunga nathum! PROHOwui tui nganālu, Ithumwui Varewui 
hāngkachithei nganālu, Gomorrahwui mibing nathum! 

11  “Nathumna kachungkha pha̱kaphayā chi iwui vang khikhala?” da PROHOna 
hānga; Yaovābingwui rikkatā kachigat sānhaira kala keimathao kahai sha̱kei ina 
penhaira; seiwui, yaowui, mevāwui ashee ina maningchāngmana. 

12“Nathumna khorum khavai iwui mangāli kharā tharan, khipāna nathumli 
hikatha hi khuiphungda iwui yāngkhupli rākārsanglu jikhala? 

13Makānkhana kachigat makhuirāluilu; nganamkaphā ot ile ningkachai. 
Chāngwok phanit, sabbath khamayon, yarui kakazip, makaphā makhayāwui 
phanitphanao chili ina maja̱mirarmana. 

14Nathumwui changwok kala nathumwui retkahai phanit phanaobing iningna 
yangkharinga; chibing chi iwui kharita otphun ngasāhaira, I phungsānhaira. 

15“Nathumna pāng phayaikashok tharan, imik nathumwui eina thumhaora; 
nathumna seihā kachungkha sālala, ina manganāsangmara; nathumwui pāng 
asheemānga. 

16Nathum khalatta pheohaolu; nathum khalatta samathākhuilu; nathumna sāda 
khalei makaphā otsak chi imikwui eina khuithuihaolu; makaphā kasā thāhaolu. 

17Kaphā kasā tamkhuilu, mashun phālu, rekakharek mashungkhuilu, avāva̱ 
makhaleibingli ngākmilu, ra̱meinaowui vang phayatmilu.” 

18“Ralu, ithum bhab tāda ngazekrumkhuisa, da PROHOna hānga: nathumwui 
morei hungpinghailala, horam thāda charshihaora; ashee thāda hungshihailala, 
sāhāh kachar thāhaora. 

19Nathumna mayāngaida kahāng nganaakha, ngalei chiwui kaphā athei shaira; 

20Kha nathumna mamayāmada ngakaishiakha, raighai shaira; kaja PROHOwui 
khamor eina hānghaira.” 

Moreina Kaphung Keinung 

21Ningtongda shitkasanga keinung chi kathāda khayorva̱̱ sha̱nao 
ngasāhaokhala, mashuna kapemva̱ chi! Khamashung khangarong ali 
ngasāmkhuisai, kha ara khayumabingmānghaira. 

22Nathumwui lupāsa maripai sāthuiserhaira, drakhāra̱la tara̱ manāthaira. 

23Nathumwui wungnaobing ngakaikashe kala khalebingwui ngasotnaona. Mi 
kachiva̱na pheizā ningchānga, kala khalem eina khamili kharomzata. Avāva̱ 
makhaleibingli manganingmimana, kala ra̱meiva̱wui kasakli 
mayangsangmimana. 

24Chiwui vang eina PROHO, saikorawui PROHO, Israelwui Pangshapa china hānga, 
“Ah, iwui malungkhavāt iwui yangkashibingwuitungli tāraphalung, kala iwui 
pheiva̱bingli I khalattana athut ha̱ngsangra. 

25Ipāng nathumwui shong khareiungra kala reti eina maripai kashutkor kahai 
thāda, nathumli khamanāt chi sāmathākhuira. 

26Kharewui thāda nathumwui bicharwobing hanmiluira, hāngkachitheibingla 
haokaphokwui thāda mira. Naoda nathumli khamashung khangarongwui 
keinung hora, ningtongda shitkasang keinung jira.” 



1210 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27Zionli mashun eina ngatangkhuira, kala chili khaleibingna khangarong eina 
ningngateiakha ngatangkhuira. 

28Kha ngakaikashebing eina morei kaphungbing ngarumda shimān ngasakra, 
kala PROHOli horkahaibing shimān ngasakra. 

29Kaja nathumna ningmachānkasā shirimthing chiwui vang kakhayak 
samphangra, nathumna kapangkhui kahai yāmgui chiwui vang khayāmalāra. 

30Kaja nathum thingnah ngahui kahai shirimthing thāra, kala tara̱ makhalei 
yāmgui thāra. 

31Kala kapanga chi khara̱rong ngasāhaora, awui otsak meipā thāra; kala khanini 
chuirumda sāshimitmi khavai khipakha maleisamara. 

Isaiah 2 

Katang Makhavai Chingrikahai 
(Mic 4.1-3) 

1Amozwui naomayara Isaiahna Judah eina Jerusalemwui pongli kathei tuina. 

2  Naoda hithāda rāshokra kaja PROHOwui shimwui phungrei chi 
phungreibingwui ngachaili juimeikap kaje phungrei sāda sākāra; kala 
phungrābingwuitungli juimeira; kala yur saikora chili longsangra, 

3kala yur kachungkhana rāda hāngra: “Ralu, ithum PROHOwui phungreili, 
Jacobwui Varewui shimli kāsa; chieina ana ithumli awui apong tamchitheida 
ithumna awui shongfali zatra.” Kaja Zionwui eina ain chi shokra, kala PROHOwui 
tui Jerusalemwui eina shokra. 

4  Yurbingwui ngachaili ana bichar sāmira, kala miyur kachungkhawui vang 
tuikup khuirāmira; kala athumwui raighai tin sākhuihaora, kazei chi khainao 
sākhuihaora; miyur akhana yur khangatei akhali rai masāmara, rai khavā kaho 
matamluimara. 

5O Jacobwui shimkhur, rālu, PROHOwui kahorli ithum yaothuisa. 

Lāngkasobingli Shimān Ngasakra 

6Kaja nawui mibing, Jacobwui shimkhurli nana makhuisangthuwa, khikhalajila 
athum zingshoshongwui meowor khamachutabingna pema, Philistinenaobing 
thāda khanongbingmānga; kala athumna yur kateili ngashikta ot sai. 

7Athumwui ngaleili sina eina lupāsana pemtinghai, kala athumwui lan chi kakān 
mavaimana; athumwui ngalei siguina pema, kala awui siguigari shānla 
makhuimana. 

8Athumwui ngalei meoma̱na pemtinghai; athumwui pāng eina sākakhui, 
pāngmareng eina sākhui kahai ot chili athumna ngakhumsangda khoruma. 

9Chithāda mili maishi ngasaka, kala ngazan ngasaka athumli mapheomialu! 

10  PROHOwui khangachee-khangachā chiwui eina, kala awui shingam chiwui 
tekhamatei eina lungharlungli yāmsangda, chifali ngathumhaolu. 

11Mibingwui ngamsor kahai mikyanli nemngasakra, mibingwui langkasoli 
maishi ngasakra; chithanghon PROHOmāngli masot mira. 

12Kaja lāngkaso kala masosei kahai, mina lumkakā kala khāngkachikata athumli 
saikorawui PROHOna makhamayā atam lei; 

13masosei kaphora Lebanonwui cedarthing saikorali makhamayā; Bashanwui 
shirimthing saikorali makhamayā; 

14kajuia phungrei saikora; masosei kahai phungrā saikorali; 

15dolan kajui kachiva̱li, khangazipa raipan kachiva̱li; 

16Tarshishwui marikhong saikora, kala khamathā pāngthem saikoralila. 

17Hiksor kahai mili maishi ngasakra, miwui langkaso ning nemta ngasakra; 
chithang PROHOmāngli masot mira. 

18Meoma̱ saikora shimānserhaora. 

19Kala okathuina ngachee khavai PROHOna ngakarkathui tharan, awui 
khangachee-khangachā chiwui eina, awui shingam tekhamatei chiwui eina, 
mibingna lunghārwui akhurli yāmsangra, ngaleikhurli yāmngathumra. 

20Chithanghon athumna khorum khavai athum khalattana sākakhui lupāsāwui 
meoma̱, sināwui meoma̱bing chi, kafabing kala kongharbingli hormihaora; 

21okathuina ngachee khavai PROHOna ngakarkathui tharan, awui khangachee-
khangachā chiwui eina, awui shingamwui tekhamatei chiwui eina, 
lungharbingwui akhurli, kala amaitarenwui akhur-akhaili yāmngathumra. 

22Nātangkhurli khaksui khalei mi chiwui eina yāmlu, kaja awuili kānkhanā khi 
leikhala? 

Isaiah 3 

Jerusalemli Pa̱khangapā 

1Kaja yanglu, PROHO, katongawui PROHOna, Judah eina Jerusalemwui nganing 
khavai, ngazung khavai, kashakazā samphang khavai, tara̱ samphang khavai; 

2kapinga mi eina raimila, bichar kasaa eina marānla, kazei kazanga eina 
khararnaola, 

3hangphangāwui raithāna eina khangamala, machinme eina laivā kathemala, 
kala mitrang kathemabingla khuithuihaora. 



1212 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

4Kala ina mayarnao naoshinaobingli wungnao sāngasakra, kala 
angangnaobingna athumwuitungli mungra. 

5Mibing akha eina akha rekharek ngarokra, ngasotnao eina ngasotnaola, 
khongnainao eina khongnainaola; khanuinaona khararnaoli, khangazanala 
khangamali machāpmimara. 

6Avāva̱wui shimkhurli mi akhana, achināli singkhuida, “Na nawui ngavai lei, 
nana ithumwui kathāna sāra, kala tek-kaida shiman kahai saikora hi nawui 
azingli leira” da hānga; 

7chithanghon ana matuishokta, hāngra: “I raikhame masāmara; iwui shimli 
kashakazāla; kashan-kachonla maleimana; nathumna ili mibingwui kathāna 
masā ngasakpaimara.” 

8Kaja Jerusalem phei ngaphokhaira, kala Judah kongluihaira; khikhalajila 
athumwui tuimatui, kala otsak PROHOli mamayāmana, ana tekmateida 
khaleipam chili athumna ngaruka. 

9Athumwui mimai khayang china chitheida lei; athumwui morei Sodomwui 
thada vaomalānzata, athumna chi thumkahai maleimana. Athumli kakhanang 
ngasaranu! Kaja athum khalattana athumwuitungli kashi  khuirahaira. 

10Khangarongabingwui vanga, kaphā ngasāra da hānglu kaja athumwui otsak 
athishurda athumna kazā samphangra. 

11Makhayāli kakhanang ngasāranu! Awui vang kakhanang ngasāra, kaja apāng 
eina sākahai thāda alila sāmira. 

12Iwui mibingwui - naoshinaobingna athumwui rekakharekana, kala 
sha̱naobingna athumli munga. O iwui mibing, nathumwui kathānabingna 
nathumli thannguiya, kala nathumwui shongfawui apong masho ngacheimiya. 

PROHOna Awui Mibingli Bichar Sai 

13Kharar khavai PROHOna awui pam khuihaira, awui mili bichar sākhavai 
nganingdalei. 

14Khararnaobing eina wungnaobingli ngasoda PROHOna bichar haophoka: 
“Drakhā yāmgui sākakathāna chi nathumna, kachāmbingwui ngaponkakhui chi 
nathumwui shimli lei. 

15Iwui yurbingli kashiren khi kakhalatkhala? Kachāmbingwui mai nurkakazam 
hi khi kakhalatkhala?” da saikorawui PROHO VAREna hānga. 

Zionwui Shanaobingli Hāngkhamathin 

16 PROHOna hānga: Khikhalajila Zionwui naongalava ngarāna hiksorsor, kui 
khalekta yaothuizata, kakhayak maleila mik thekzata, pheikār kashut kaseoda 
zata; 

17 PROHOna Zionwui naongalavabingwui kuili raiji shokngasakra, kala PROHOna 
athumwui kui tāngngasakra, 

18Chithanghon PROHOna athumwui khamathā kazao, pheikom, kuirom, kuitei; 

19unra̱, kazao, khungnei kachon; 

20pāsi, hār, sihup, thao oko, ahaikhong, 

21shoikhutop, nātang-ngathet, 

22phanit kachon, katuma phahon, pāngkhao, 

23kala kalāra̱ngayot, khamanaka sāribing, kuihon kala kachonbing 
ngapaithuiserhaora. 

24Nganamkaphāwui mahutli kashuikhanām; shānneira̱wui mahutli khara̱; sam 
sekkazak kahaiwui mahutli kui khangai; khamathā kashan-kachonwui mahutli 
bora; khamathawui mahutli kakhayak ngasāra. 

25Nathumwui yaronnaobing raighai eina thira, nathumwui kapingabing raili 
yumra. 

26Awui ngaveina sifada chapngachāra kala ngachakyānghaora; ana ngaleitungli 
pamra. 

Isaiah 4 

1Chithang sha̱nao shinina mayarnao akha ngakhunkhuida hāngra, “Ithumna 
ithumwui kashakazā zāra, ithumwui kashankachon ngavaira; ithumwui 
khayākhamala khuithui khavaiwui vangmāng naming eina 
theikhuingasakmilu.” 

Jerusalemli Hankhuiluishitra. 

2  Chithanghon PROHOwui aphāng chi mathāshunra kala tekmateilakra, kala ram 
chiwui athei china Israelwui ringda khaleibingwui vang langso khavai kala 
tekmatei khavai ngasāra. 

3Kala Zionli nothāhaida Jerusalemli pamkahaibing, Jerusalemli mirin peidawui 
ming chankahaibing; 

4Zionwui naongalava̱ ngarāwui khamakhao PROHOna sāmathāmida 
Jerusalemwui alungli ashee neokatot kahai chi, bicharwui manglā kala 
kachuiawui manglāna tharmihaida athumli kathara hora. 

5 Chiwui thili Zion kaphung kuimareida kala chiwui ngalemli khalei saikora 
chiwuitungli ngashunshong muiyā akha kala ngayāshong meikhut kala kahora 
meiwon akha PROHOna shokngasakra. Tekhamatei saikora chiwuitungli 
khaya̱lar eina tārong leira. 

6China ngashun kasāwui eina khayinmi khavai, kala siphan zingrotwui eina 
ngayinkhui khavaina. 

Isaiah 5 

Drakhā yāmguiwui Laa 

1  Iwui leikashewui drakhā yāmguiwui pongli ina leishātlaa akha sāga: Iwui 
leikashena ngalei katum kaphungtungli drakhā yāmgui akha leisai. 

2Ana chi changa kala chiwui lungguibing hāshokserhailaga, drakhāthei 
khamathā yur lingsanga; chiwui alungli ana tārong akha sai; kala chili vaichum 
akhala khonhai; kala ana athei khamathei honpama, kha ramwui samkāngra̱thei 
matheihaowa. 

3Chieina ara, O Jerusalemwui ramnaobing, kala Judahwui mibing; athei yāmgui 
iniwui ngachaili bichar sāmilu. 

4Iwui yāmgui hili ina sāphalungki kaji khi makasā leikhala? Ina drakhāthei 
matheira da yangpamlaga, khi sāthuda ramwui samkāngra̱thei khamatheikhala? 

5Ara iwui yāmguili ina khi sarakhala kaji ina nathumli hangga. Chiwui 
ngaveithing ina pheihaora, kala chi sākathānhaora; chiwui phākho ina 
sākhailaga chi naikazamhaora. 

6Ina chi rampho ngasakra; aphāng makatatmimara, kachangla machangmimara, 
kala phānāng eina ka̱shāt kharshokra; muiyālila chiwuitungli kazing marotaalu 
da ina kasora. 

7Kaja saikorawui PROHOwui yāmgui chi Israel shimkhurna, kala Judahwui 
mibing yangkhangai akharna; ana mashun phai, kha yanglu, ashee katāmāng; 
khangarong phai, kha yanglu, chapkhangachā samphang! 

Mibingna Kasa  Makaphā 

8Apam mangaziranglakha eina tangda, shim pharonsangmamān kaje, lui 
ngarumsangmamān kaje, lam chili nathummāng pamra da kasā athumli 
kakhanang ngasāranu! 

9Saikorawui PROHOna iwui nāshātli tuingashit sāhaira, “Kachangkhat eina shim 
kachungkha ngachakyānghaora, kahaka kala khamathāthā shimbing mi 
mapānmara. 

10Drakhā yāmgui acre tharāwui eina liter chishatmāng khuira, kala theimaji 
shungkhana khuilukhamāng khuira.” 

11Ngathorthakva̱ zamshei thuikaphābing, zingyinlam eina tangda 
kakharombing zamna phasā maminranglakha eina tangda kakhanang 
ngasāranu! 

12Athumna morkasongli lyre, tingteilā, kortar, kala sipa̱la zam eina ngasoda 
singa, kha athumna PROHOwui otsakli matheimimana; awui pāngna sākahai 
otbing mayangsangmana. 

13Chiwui vang eina iwui mibingna theikakhui khavātwui vang raithā kahaina; 
athumwui khayākakābing kakhum eina thiki jihaira, kala athumwui mibing 
ra̱kachangna kaorenghaira. 

14Chiwui vang Kathewui ramwui kathai mataisanghaira; kala khamorla 
mangatamkharar sāda makātaranga, kala Jerusalemwui khangamkhareibing, 
kala awui yarui katonga, awui mibing kala ali kasobing chili tāzangaa. 

15Mikumoli mashunzangda, mai shingasaka, kala hiksor kahaibingli khayak 
ngasaka. 

16Kha saikorawui PROHOli mashunlungli sochikata, kala Kathara Varena 
khangarong lungli tharchithei. 

17Chiwui thili athumwui seihomphungli yaobingna phākashai thāda chili 
phāshaira, keikhamathao kala yaonaobingna ngayāng kahai chiwui alungli 
phāshaira. 

18Mikhanamwui khara̱ eina khayonkhamāng ngakhun kakhuibing, morei 
seipeng eina hokkakhuibing kakhanang ngasāranu, 

19athumna hānga, “Ali thākngasaklu, ithumna theikhavai awui ot kasā chi 
thākngasaklu; Israelwui Katharapa chiwui kharin chi rānganairanu, kala chi 
rāranu ithumna theikhavai” 

20Kashili kaphā ho, kaphāli kashi ho, kahorli tangkhamang sā, tangkhamangli 
kahor sā, kashimwui vang kakhā sangkhame, kakhāwui vang kashim 
sangkhamebing kakhanang ngasaranu! 

21Khalatta thangmeiada kaphaningbing, ngakaishitingting kahaibing, 
kakhanang ngasāranu! 

22Zam khamang kapangbing, zamshei manātkhamangli malung kapingbing, 

23khayonali pheizā khuilaga chiho kahai, kala khayon makhalei mili athumwui 
samphangrān masamphang khangasak athum chi kakhanang ngasāranu. 

24Meiwonna mafakung chuikatā thāda, kala khawo katheng meili kashimān 
thāda, athumwui angayung shuihaora, athumwui awon chifa sāthuihaora, kaja 
athumna saikorawui PROHOwui ain makhuisangmana, kala Israelwui 
Katharapawui tuili ningkachaihaowa. 

25Chiwui vang eina PROHOna awui mibingli malungvāthaowa, kala ana awui 
pāng katingvāda athumli shaowa; kala phungreibingna nganuka; kala athumwui 

kathinguna shongfa kachida thothap horkahai thai. Saikora hiwui vang awui 
malungkhavāt chi masuitāranga, kala awui pāng arui eina tangda katingdalei. 

26Katāva̱li khalei yur akhali ana machut chitheira, kala okathui akatangawui eina 
masikhon eina hokhuira; kala yanglu, ngalāngda thaklāk eina rai! 

27Khipākha makhanangmana, khipākha phei mangaphokmana, khipākha 
masingutmana, kapila mapivāmana, shānneira̱la mangachomana, pheihop 
khara̱la machatmana, 

28athumwui malāthing zanlaka, malāthing saikora hunhaira, athumwui siguisho 
lunghaila thai, kala athumwui kāngpheina sur kakhaning thai. 

29Athumwui khon kazingkha̱ kakhangang thai, kazingkha̱nao thāda khanganga; 
athumna nirda sāshai tukshai, tukthuihaida khipānakha mangapaikhuirarmana. 

30Yirei khangaphaokhon thāda chithanghon athumna chiwuitungli nirrāra. Kala 
kachikathāna ngalei kathengli yangakha tangkhamang eina kakhanang theira; 
kala kahor chi chiwui muiyāna tangmangphinhaora. 

Isaiah 6 

Isaiahli Marān Sakhavai Varena Kaho 

1Awunga Uzziah thikum, juilak eina khāngchikat kahai wungpamkhong 
akhali PROHOna kapam chi ina thei; kala awui katuma sārina khorumshim chi 
pema. 

2Awui atungli seraphimbing chi nganinga; ava̱va̱na angachāng tharukrip kai; 
khani eina amai fakhama, khani eina aphei fakhama kala khani eina ana yonga. 

3 Akhana akhali hongarokta hānga: “Kathara, kathara, kathara chi 
saikorawui PROHOna; okathui tongda awui tekhamateina pema.” 

4  Kala awui vaokashokhon china khamong shimphungbing chi nganuka, kala 
shim chi meikhutna pemtinghaowa. 

5Chieina ina hānga, “Iyavo I kalākashi! I shimānchaohaira; kaja iva morchai 
makathar mina, kala morchai makathar miwui ngachaili okthuida lei; kala 
imikna saikorawui Awunga PROHOli theihaira!” 

6Chiwui thili seraphim akhana apāngli changjee eina hanphutwui meithā akha 
singlaga pairai. 

7Kala ana ikhamorli sāza̱da hānga: “Yanglu, hina namorchaili saza̱haira; kala 
nawui khayon khuithuimihaira, kala nawui morei pheomihaira.” 

8Kala PROHOna hithāda kahāngkhon chi ina shai, “Ina khipāli ina chihorakhala, 
kala khipāna ithumwui vang vārakhala?” Chieina ina hānga, “I hili leili! Ili 
chihomilu.” 

9 Kala ana hānga, “Vada mibing hili hānglu: ‘Shāshāhaira, kha makhuisangmana; 
theitheihaira, kha mamachukhuimana.’ 

10Mibing hiwui wuklung thaongasaklu, kala athumwui khanā ritngasaklu, mik 
khamimihaolu; athumwui mik eina theihaipaishina, kala athumwui khanā eina 
shāhaipaishina, kala athum wuklung eina theikhuida ning ngateida kharai 
samphanghaipaishina.” 

11Chieina ina “O PROHO, karankharakhala?” da ngahāna. Chieina ana hānga, 
“Keinungbing mi maleila maramphoranglakha, kala shimli mi mangavāla kala 
lam chi ngachakyāng majichaoranglakha eina tangda, 

12kala PROHOna mibing katāva̱li khuithuihaida, kala apam chili horkahai lam 
kachungkha maleiraranglakha eina tangda. 

13Kala akhum tharāwui akha chi leisalala chila chuitaluihaora, terebinth lah 
shirimthing thāda, ta̱tek kahai tharan angunrummang nganingda khalei thara.” 
Kathara atha chi angunrum china. 

Isaiah 7 

Awunga Ahaz wui vang Pao Akha 

1  Jothamwui naomayara awunga Ahaz, Uzziahwui ara̱na Judahli munglakha rai 
shokhaowa. Syriawui awunga Rezin eina Remaliahwui naomayara Pekah, 
Israelwui awungna, Jerusalemli rai ratai, kha makhuirarthuwa. 

2Davidwui shimkhurli, “Syria eina Ephraim ngashikhaira,” da kahāng eina 
awunga eina awui mibing masili thingrongbing khanganuk thāda kathirhaowa. 

3Kala PROHOna Isaiahli hānga, “Nawui naomayara Shear-jashub nani ngasoda 
chānrei ngalemli khalei Fullerwui Lui chiwui ra̱khong atopāwui ra̱sho khamor 
chili Ahazli asamphanglu, 

4kala ali hānglu, kahāng nganālu, kasaikha pamlu, mangacheealu, kala Rezinwui, 
Syriawui kala Remaliah naomayarawui malungkhavāt, meira̱hun kachui khani 
chiwui vang ning mashimānhaialu. 

5Khikhalajila Syriana Ephraim eina Remaliahwui naomayarali ngasoda nali 
makaphā sākhavai ngaranda hānga, 

6“Ithum Judahli shangsa kala ali sāmachitsa, ithumna yuikhui khavai sāsa, kala 
Tabe-elwui naomayarali awunga sāngasaksa.” 

7Proho VAREna hānga, chithāda mashokmara, ungkashungla maungshung 
mara.” 

8Kaja Syriawui akui Damascusna, kala Damascuswui akui Rezinna. (Zingkum 
hangtharukta phangāwui alungli Ephraim ngayānghaora chieina miyur akha 
mangasāluimara). 

9Ephraimwui akui Samariana, kala Samariawui akui Remaliahwui 
naomayarana. “Nana mashitsangakha, kachangkhat na manganingrarmara.” 

Immanu-elwui pongli Machutkakhui 

10 PROHOna Ahazli hāngluishita; 

11“Nawui PROHO Varewui eina machutkakhui akha polu; chi Kathewui ram 
rankha thukranu, kazingramwui rankhala juiranu.” 

12Kha Ahazna, “Ina machutkakhui mapomara, kala ina PROHOli chāng 
tamkhayang masāmara” da ngahānkai. 

13Chieina Isaiahna hānga, “Chieina nganālu, O Davidwui shimkhur! Mibingli 
khanang khangasak chi mashapmada iwui Varelila khanang ngasakki kajila? 

14 Chiwui vang eina PROHO akhalattana nathumli machut akha mira. Yanglu, 
ngalānao akhana nao vaida mayarnao akha pharāra kala awuiming Immanu-
el  hora 

15Ana kashi-kaphā kapangkhuikathei tharan, seina̱ akhan eina khuira̱ zāra. 

16Kaja nao china makaphāli makhamayā, kala kaphā 
makapangkhuitheiranglakha eina tangda nathumna ngacheeda khalei awunga 
khaniwui ngalei chi ramchohaora. 

17Assyriawui awunga Ephraimna Judahwui eina pākthui kahaiwui eina thuilaga 
mashoklakrang kaji atam akha nathumwuitungli, nathumwui mibingwuitungli, 
kala nashāvāwui shimkhurwuitungli khuirāra.” 

18“Chitharan Egyptwui kong khamorli khalei hāchāng kala Assyria ngaleili 
khalei khui PROHOna masikhon eina hokhuira. 

19Kala athum saikora, kongrā kathuthukli, lunghārwui amaitarenli, ka̱shāt 
kashoshok pamli kala seihomphungli rāpamserra. 

20“Chitharan kong makānda khalei Assyria awungawui eina kuisighainao 
masākhuilaga kuila, pheihāla, morhāla sikoktāmihaora. 

21“Chitharan mi akhana simuknao akha kala yao khani kharing eina keisāra; 

22kala chiwui eina seina̱ mavātla samkaphangwui vang ana seina̱khan zāra; kaja 
lam chili nothā kahai mi kachiva̱na seina̱khan eina khuira̱ zāra. 

23“Chitharan lupāsā thingthingwui man drakhārong thingthing leikasā yāmgui 
kachiva̱ phānāng eina ka̱shātna pemhaora. 

24Mibingna malāthing eina kachākthing singlaga sā rengra; kaja, ngalei saikora 
phānāng eina ka̱shātna pemhaora. 

25Kala tin eina lui vāsangkasā kaphung saikora chi phānāng eina ka̱shatli 
khangacheewui vang nathum marāmara, kha sha̱kei chihosang khavai kala yao 
hompam khavai apam ngasāhaora.” 

Isaiah 8 

Isaiahwui Naomayarana Mibingwui Khudam Khangasā 

1 PROHOna ili hānga, “Kapisang khavai kahaka lungphek akha khuilaga 
chiwuitungli saikorana kathei ‘Maher-shalal-hashbaz wui’ mayek eina kapilu.” 

2Kala iwui vang nganingmi khavai shitsangkapai shākhi khani, pāngmon Uriah 
eina Jeberechiahwui naomayara Zechariah samphanga. 

3Kala ina marānva̱li angasoi, kala ana nao vaida mayarnao akha pharai. Chiwui 
thili PROHOna ili hānga, “Awui ming Maher-shalal-hashbaz holu, 

4kaja nao china ‘Ava̱’ lah ‘Avā’ da mahotheiranglakha Damascuswui lan kala 
Samariawui ngaponkakhui chi Assyriawui awungawui mangāli khuivāhaora.” 

5 PROHOna ili hāngluishita, 

6“Khikhalajila chingri eina khalonga Shiloahwui tara̱ mibing hina khalanhaowa, 
kala Rezin eina Remaliahwui naomayarawui mangāli khangacheena menga; 

7chiwui vang eina yanglu, PROHOna Kong chiwui tara̱ kachungkha hakmahālak 
eina, Assyria awunga kala awui tekhamatei chi athumwuitungli khuirāra; kala 
chiwui ra̱shong katonga pemkāda kongpheilila vāshungra; 

8kala china Judahli phongshilongvāra, phongshilongvāda akahung eina tangda 
kāshungra; kala chiwui angachāng hārkashok china nawui ngalei aret pemra, O 
Immanu-el.” 

9Ngayānghaolu, mibing nathum, kala ning suitāhaolu; nganālu, katāva̱li khalei 
ngalei nathum; raisāri shaksākhuilaga maishihaolu; raisāri shaksākhuilada 
maishihaolu. 

10Ngasanngarumlu, kha china khikha mashokmara; tui akha matuilu, kha 
kakhalat maleimara; kaja PROHOna ithumli ngasomida lei.  

PROHOna Marānli Hāngkhamathin 

11Kaja PROHOna awui kapanga pāng eina ili sāza̱da hānga, kala mibing hiwui 
shongfali mazat khavai hithāda hāngmathina: 

12 “Mibingna mithit khalentui khamatui da kaho chili mithit khalentui khamatui 
da maholu, kala athumna khangachee chili ning chipāda khangacheela 
mangacheelu. 

13Kha saikorawui PROHOli katharana da phaningki kajina; nana ngacheeki kaji 
kala nganaki kaji chi a ngasaranu. 

14 Kala ana katharapam ngasāda, nganingkakham lunggui, Israelwui shimkhur 
khaninili phei ngaphok khavai lunghar, kala Jerusalemwui mibingli mankhavai 
khalen ngasāra. 

15Kachungkhana chili ngaphokra; kongluida kaikazamhaora; athumli khalen 
sangda khuithuihaora.” 

16Pao hi kazipkhuilu, iwui sākhangatha̱bingwui alungli tamkachithei hi mahor 
namhaolu. 

17 Jacob shimkhurwui eina mai thumhaida khalei PROHOli ina ngaraira, kala ina 
ali chihānra. 

18 Yanglu, ila kala PROHOna mikahaiya naongarābing hila, Zion kaphungli pamda 
khalei saikorawui PROHOwui eina khami hi Israelli kachithei kala 
khamachutbingna. 

19Kala athumna, “Kapumkakaseowa kazei kazangbingli kala khanongbingli 
ngasanlu” jiakha, miyur akhana athumwui Vareli mangasan ngayimala? 
Kharingbingli maningla kathebingli ngasanrala? 

20Tamkachithei kala shākhili yanglu! Athumna matuida khalei tui chili zingthan 
maleimana. 

Kakhanang Atam 

21Athumna chotlak eina kala thailak eina ngalei chi kānvara; kala athumna 
thaikahai tharan, athumna malungvātshunhaora kala athumwui awunga eina 
Vareli khonshira, kala athumwui mai atungshong ngareikāra; 

22kala athumna okathuili yangra, kha yanglu, kachotmāng, tangkhamangmāng, 
sipkasāwui khangamimāng theira; kala athumli ngamiting kahai chili horsang 
haora. 

Isaiah 9 

Naodawui Awunga 

1   Kha sipkasāwui alungli leikasāpa̱vawui vang matangmangluimara. Khare 
kachāng Zebulun eina Naphtali ngaleili yonhaira da ana khuisai, kha khanaowui 
atamli shamadruwui apong Jordan kānda khalei miyurbingwui Galilee chi 
tekmatei ngasakra. 

2  Tangkhamangli zatkasābingna kahaka kahor akha theihaira; tangmangting 
kahai ramli okthuikasabing, athumwuitungli kahor hormihaira. 

3Nana miyur chili mayāsang ngasakhaira, athumwui ringkaphā nana 
mataisangmihaira. Mā kahātli ringkaphā thāda, ngaponkakhui ot khangayar 
tharan mibingna ringkaphā thāda, athumna nawui mangāli mathāna. 

4Kaja, awui otphun kashai, awui yārtuili parkahai khāmshui, ali rekakharekawui 
lijei, Medenaowui atamwui thāda nana sātekmihaira. 

5Kaja raiwui khonkazarli naikazamzat khavai raikapingawui pheihop kachiva̱, 
kala ashee neokahai kashankachon kachiva̱, meiwui vang thing kharik thāda 
riktāhaora. 

6Kaja, ithumli nao akha pharāmihaira, ithumli naomayara akha mihaira; kala 
shorkar ana phungra, kala awui ming, “Matakkhakkahai Machinme, Pangshapa 
Vare, Katangmakhavai Avāva̱, Chingrikahai Wungnao” da hora. 

7  Awui shorkar mataikasang, kala chingri kahai katang maleimara, Davidwui 
wungpamkhongtungli kala awui wungramtungli, chi semkā khavai, kala chi 
mashun eina ngasoda kala khangarong eina ngasoda arui atam eina thuida 
katang mavaila leichingra. Saikorawui PROHOna sāmikhangai china hi 
ungshungra. 

8 PROHOna Jacobwuitungli makhamayāwui tui akha chihorāhaira, kala china 
Israelwuitungli horngasakra; 

9kala mi saikorana theira, Ephraim kala Samariali kapambing, lāngkaso kala 
khayāning khanganing tui khamatui athumna hithāda hānga: 

10“Chekbing minkhaihaira, kha ithumna shānkakhui lungguibing eina sākāra; 
sycamorethingbing ta̱tekmihaira; kha chibingwui mahut cedarthing sangra.” 

11Chiwui vang PROHOna athumli makhamayā yangkashebing shokngasaka, kala 
athumwui yangkashebingli malung thuingasaka. 

12Zingshoshong Syrianaobingna, zingtunshong Philistinenaobingna khamor 
makāda Israelli mayuisanghaowa. Saikora hiwui vang awui malungkhavāt 
mavānranga, kala awui pāng katingchingda lei. 

13Mibingna athumli kashaowa chili malatungmana; kala saikorawui PROHOli 
kaphāla maphāmana. 

14Chiwui vang PROHOna Israelwui eina akui eina akhamei, khaneirong eina titi 
thangkhali katatshata— 

15arara kala khayākakāpā chi akuina, kala kakapik tamkachitheia marān chi 
akhameina; 

16Kaja mibing hili kathānbingna athumli thānnguihaowa, kala thānthui kahai 
athumli mayuisanghaira. 

17Chiwui vang athumwui yaronnaobingwuitungli PROHOna ningyāngkhaung 
maleimana; kala avāva̱ makhalei eina ra̱meinaobingwuitungli lukhamashan 
maleimana; kaja mi kachiva̱ dharma maleimana; makaphā kasā misera; khamor 
kachiva̱na mangkhama̱ tui matui. Saikora hiwui vang awui malungkhavāt 
mavānranga; kala apāng katingchingda lei. 

18Kaja makaphā makhayā mei thāda chui, phānāng eina ka̱shāt chuitai; ngahong 
kashāshā thottai; kala meikhut atang eina khaluikai. 

19Ashangva̱wui PROHOna malungkhavātwui vang ngalei chi chuitāhaowa, kala 
mibing meiwui vang thing thai; khipānakha achināli mashākhaimana. 

20Athumna yāshong takkhui, kha thaichinga; uishong mayuisang kha kapen 
masamphangmana; athum kachiva̱ khongnainaowui asā yonshaiya. 

21Manasseh Ephraim, kala Ephraim Manasseh ngarumda Judahli mamayāmana. 
Saikora hiwui vang awui malungkhavāt mavānranga; kala awui pāng 
katingching dalei. 

Isaiah 10 

1Khayona tui yonda bichar sakhamebing, rekharek khavai kapida khalei 
kakapebing, 

2khavātabingli mashunwui eina ngareithui khangasakbing, kachāma iwui 
mibingli athum mashunwui eina namkazābing, ra̱meinao athumwui ngaponzā 
khavai kasābing, kala avāva̱ makhaleibingwui eina takzā khavai kasābing, 
kakhanang khonkashi ngasaranu! 

3Katāva̱wui eina siphan zingrotwui alungli tandi mikhavai, rāki kaji 
zimikshothang nathum khi sāra? Ngachonmi khavai khipāli yāmvāra, kala 
nathumwui lan kali nothāhaora? 

4Phātop kazangnaobingli ngarumda khangayum maningla, sāthat kahaibingwui 
ngachaili pitākharum maningla khikha sākhavai maleimana. Saikora hiwui vang 
awui malungkhavāt mavānranga; kala awui pāng katingchingda lei. 

Assyriana Khamunga Sākhavai Varena Khangarān 

5  Ah, Assyria, iwui malungkhavātwui lijei, I malung thuikhavaiwui khāmshui! 

6vare makathei yur akhali ina ali chihovai, kala ina malungkhavāta 
mibingwuitungli ina ali kasoi, ngaponkhui khavai, kuinamkhui khavai, kala 
chānreiwui leipā thāda naikazam khavai. 

7Kha ana chithāda mangarānmana; awui ningna chithāda maphaningmana; kha 
awui ningli sāshimān khavai lei, kateokha maningla yur saikorali katat khavai. 

8Kaja ana hānga: “Iwui kathānabing awunga maningsermala? 

9Calno hi Carchemish mathāmala? Hamathla Arpad mathāmala? Samariala 
Damascus mathāmala? 

10Jerusalem eina Samariawuili hakkhamei meoma̱wui wungrambing chili 
ipāngna vākashung thāda, 

11Samaria eina awui meoma̱binglila kasā thāda, Jerusalem eina chiwui 
meoma̱bingli ina masāmarala?” 

12 PROHOna Zion Phungreili kala Jerusalemli ana sāki kaji ot saikora sākupser 
kahai tharan Assyriawui awungana khayāning nganingda lāngkaso chili ana 
tandi mira. 

13Kaja ana hānga: “Ipangwui yāng eina kala iwui thangkhamei eina ina chi 
sākāhaisera; kaja ina theishingkakhui lei; Ina yurbingwui thari 
phurshokmihaira, kala athumwui lanbingla sākathānmihaira; wungpamkhongli 
kapambingli ina mukkā khuikatā thada khuitāhaira. 

14Vanaothip thāda ipāngna yurbingwui lan samphanghaira; kala horhaikasā 
ara̱bing mina ngamuikakhui thāda ina okathui saikora kazipkhuihaira; 
angachāng khangatha̱ khipākha mazangmana, khamorla mamakā; kakhongla 
makhongmana.” 

15Ngahāna thing kata̱pali langsoda matuipairala kala horaina ali kasingapali 
reimeipairala? Khāmshuina singkazatpali singtha̱ga kaji thāda; kala mipali 
khāmshuina khāngkāra kaji kathāna. 

16Chiwui vang saikorawui PROHOna awui kapinga raimiwui alungli shimānkapai 
kazāt chihovāra; kala awui tekhamatei lungli mei chuira. 

17Israelwui kahor chi mei ngasāhaora, kala awui Katharapā chi meiwon 
ngasāhaora, kala china ka̱shātla, phānāngla, thangkha chuitup tāhaora. 

18Awui ngahongwui tekhamatei kala ngalei katum PROHOna shimān 
ngasakhaora, phasā manglā khanini, kakazā mina kaokhangai kakao thāhaora. 

19Awui ngahongthing kateokhamāng shākhaida, naoshinao akhana 
shānkhuishapra. 

Kateokhamāngna Hanungra 

20Chitharan Israelwui shākkahai kala Jacob shimkhurwuili ringkasa china 
athumli kashaopa chili mashailuimara; kha Israelwui Kathara PROHO chili 
khamashung eina ningshaira. 

21Jacobwui shākkahai, shākkahaia chi pangshapa Vareli latungra. 

22 Kaja nawui Israel mibing shamadruwui situi yākhalala, shākkahai 
kateokhamāng latungra. Shimān ngasakra kaji hāngtāhaira, khamashung 
khangarong eina pemtha̱ra. 

23Kaja kaso kahai athishurda PROHO, saikorawui PROHOna okathui saikorawui 
angalat katanga chi ungshung ngasakra. 

PROHOna Assyriali Kashong Lāngra. 

24Chiwui vang eina PROHO, saikorawui PROHOna hithāda hānga, “O Zionli 
kapama, iwui mibing, Egyptnaobingna kasā thāda Assyriawui mibingna 
nathumli lijei eina shaoda kala nathumwuitungli mamayāla khāmshui kapar 
tharan, athumli mangacheealu. 

25Kaja atam kasha̱kha leilaga iwui malungkhavāt vānhaora, kala iwui 
malungkhavāt chi athumwui shimān khavai ngasāra. 

26Kala saikorawui PROHOna Orebwui lungharpamli Mediabingli kashao thāda 
khara̱wui lijei parra; kala awui lijei chi shamadrutungli leira, Egyptli kasā thāda 
ana khāngkāra. 

27Chitharan awui otphun kharit chi nathum yartuiwui eina ngavātāhaora, kala 
awui kashai nathumwui akahungwui eina sāshathaora.” 

Rai Kasaana Khangaran 

28A Aiathli rāshunghaira; a Migron kānvāhaira, Michmashli awui otrom 
kaziphai. 

29Athumna makān khavai chi kānhaira, Gebali thang ngayākhawui vang 
ngasāma; Ramahna nganuka, Saulwui Gibeah yāmhaira. 

30Pangmeida vaolu, O Gallimwui naongalāva̱! Nganālu, O Laishah! Ali 
ngahānkālu, O Anathoth! 

31Madmenah yāmzatta lei, Gebimli kapambing kalā mashi khavai yāmura. 

32Aja hi ana Nobli ngasāmra, Ana apāng ngashumda khanukra Zion 
naongalāva̱wui kaphung Jerusalemwui kaphungli. 

33Yanglu, PROHO saikorawui PROHOna khangacheewui pangshap eina ngasoda 
aphāngbing chi katattāhaora: Juimatailak kahaibing chi ta̱tāhaora, kala 
khamashona chi nemtā ngasakra. 

34Ngahong kashāshā chi ana ngahā eina tangtāhaora, kala Lebanonwui khayā 
kakā thingbingla pithui haora. 

Isaiah 11 

Chingri kahai Wungram 

1  Jessewui angunrumwui eina ashon akha shonshokra, kala angayungbingwui 
eina aphāng akha shokra. 

2  Kala PROHOwui Manglāna awuitungli ngasāmra, manglā chi thangkhamei eina 
theishingkakhuiwui manglāna; machinkhami eina pangshapwui manglāna, 
awor eina PROHOli khangacheewui manglāna. 

3Kala awui ringkaphā chi PROHOli khangacheewui alungli leira. Awui mik eina 
kathei chieina bichar masāmara, kala khanā eina kashā chieina tuilep 
makhuimara. 

4  Kha khamashung khangarong eina ana kachāmabingli bichar sāmira; kala 
okathuiwui malung khanimbingli mashun eina tāzakta machukmira, kala 
okathuili awui khamorwui lijei eina ngaphitra, kala amorchaiwui khaksui eina 
makaphā makhayābing chili sāthatra. 

5  Khamashung khangarongna awui shānneira̱ sāra; ningkatongna awui kashān 
khalap khavai sāra. 

6  Kharangna yaonaoli ngasoda pamra, kala kuirāngna menaoli ngasoda pira; 
seinao, kazingkha̱, kala keikhamathao sha̱kei homrumra, kala kateowa 
naoshinao akhana athumli thānra. 

7Simuk eina singom phazārumra; athumwui naobing pirumra; kala kazingkha̱na 
mukkā thāda lanji shaira. 

8Na̱ mangda khalei angangnaona phara̱khur ngalemli ngareora, kala na̱ reikahai 
naona phara̱khurli pāng thara̱sangra. 

9  Iwui kathara kaphungli athum kalākashi kala kashimānla maleiluimara; kaja 
shamadru tara̱na kachipem thāda, PROHOwui theithangkhamei okathui 
pemhaora. 

Raithā kahaibing Hankhaung 

10  Chitharan yurbingwui machut khavai Jessewui angayungna thuinganingra; 
miyurbingna ali phāra, kala awui pamkhavaibing tekmateishunra. 

11Chitharan Assyriali, Egyptli, Pathrosli, Ethiopiali, Elamli, Shinarli, Hamathli 
kala shamadrupheiwui ngalemli shākkahaibingli kazipkhuiluishit 
khavai PROHOna kakhane sāda awui pāng tāngvāluira. 

12Miyurbingwui vang machut khavai ana akha shokngasakra; Israelwui ngakhei 
kahaibing chili kazipkhuira, Judahwui ngapha̱yāng kahaibing chili kazipkhuira, 
okathui achikun matiwui eina. 

13Ephraimwui mikpaikashi chi pākthuihaora, kala Judahli rekakharekbing chi 
katathaora, Ephraimna Judahli mamikpaishimara, kala Judahna Ephraimli 
marekharekmara. 

14Kha anina zingtunshong Philistinenaobingwui yārtui tungli yongrorra; kala 
anina ngarumda zingshoshongwui mibingli ngaponra. Anina Edom eina Moabli 
makhamayā pāng parra; kala Ammonnaobingna aniwui kahāng nganāra. 

15Kala Egypt shamadruwui male PROHOna shimānchao ngasakra; kala Kong 
chiwuitungli apāng khayitra awui sākhamatai masi eina ra̱shong shini 
shokngasakta chieina mibingna kathengli kānpaira. 

16Nothā kahai awui mi shākkahaibing chiwui vang, Egyptwui eina kashok tharan 
Israel wui vang chanrei sākhami thāda, Assyriawui eina chanrei akha sāmira. 

Isaiah 12 

Ningkashi Khami Laa 

1Chithang nana hāngra: “O PROHO, ina nali ningkashi mira; kaja ili nana 
malungvātsālala nawui malungkhavāt ngalanthuihaowa, kala nana ili ninglum 
ngasaka. 

2  Yanglu, Vare iwui huikhamena, ina shitsangda mangacheemara; 
kaja PROHO VARE iwui yāngna kala iwui laana; kala ana iwui huikhame 
ngasāhaira. 

3Khamathān eina ngasoda nana huikhami ra̱khongwui eina tara̱ sokkhuira.” 

4Kala chithanghon nana hāngra: “PROHOli ningkashi milu, amingli vaolu; awui 
otsak yurbingli chitheilu, awui mingkhamayāng vaomalānlu. 

5 PROHOli masotlaa sālu, kaja ana tekmateilak eina sāhaira; okathui saikorali hi 
theingasaklu; 

6Vaolu kala khamathānwui vang laa sālu, O Zionli kapambing, kaja nathumwui 
alungli Israelwui Kathara chi hakmahālaka.” 

Isaiah 13 

Varena Babylonli Danti Mira 

1  Babylonwui pongli Amozwui naomayara Isaiahna kathei khamarān: 

2Ngaiphui kahai kaphung akhali machut khavai akha sālu, athumli panglāk eina 
vaolu; khangambingwui ngaveili zangkhavai athumli pāng yaplu. 

3Iwui tharchigat kahaibingli I khalattana kasohaira; iwui malungkhavāt chithei 
khavai iwui kapangabingli hohaira; iwui maikhayāli khamathānabing. 

4Nganālu, mi kachungkhawui khon thāda phungreitungli ngurngur kahai chi! 
Nganālu, wungrambingwui khonkazar chi; miyurbingwui kazip khangarum chi! 
Saikorawui PROHOna rai ngarar khavai raimi ashangva̱ kazipta lei. 

5Athum ngalei katāva̱wui eina rai, kazingram akatangwui eina, PROHO kala 
malungkhavātwui zeighai ngahā eina, okathui tongda shimān ngasak khavai. 

6Chapngachālu, kaja PROHOwui zimiksho chi nganaihaira; Sāshap-
pangshapawui eina sākashimān rāra! 

7Chiwui vang saikorawui pāng tāta̱haora; mi kachiva̱wui ning shimānhaora, 

8athum malung ringhaora. Khangashei eina kachotna athumli yuira; sha̱nao 
naokhara̱ thāda chotra. Athum akha eina akha chipāda yang ngarokra, 
athumwui mai hungpinghaora. 

9Yanglu, PROHOwui zimiksho chi rārāli, sākashi, malungkhavāt eina malung 
thuilak kahai eina ngasoda, okathui ngachakyāng ngasakhaida, chiwui alungli 
khalei morei kaphungbing shimān ngasak khavai. 

10  Kaja kazingramwui sirā kala sirāyurna athumwui kahor mamimara; zimikna 
kashok tharan tangmangra, kala kachāngna awui kahor machishotmara. 

11Apuk-apagana makaphāwui vang ina tandi mira, kala makhayābingli 
khayonkhamāngwui vang; khayāning khanganing langkaso ngalatmihaora, 
sākashewui hiksor kahai nemtā ngasakra. 

12Tānglāk kahai khamathā sinali tāngkhamei mi ina sākhuira, kala Ophirwui 
sināli sakkhamei mikumo sākhuira. 

13Chiwui vang eina ina kazingram nganuk ngasakra, okathui awui pam eina 
khanukshokhaora; saikorawui PROHO malungvātta awui malungthuilak kahai 
chitharan. 

14Rengkazat chao thāda, ngakuikhame makhalei yao thāda, mi kachiva̱ kachichā 
mibingwuili latungra, kala mi kachiva̱ kachichāwui ramli yāmungra. 

15Samkaphaphang mili topursangmira, kala tukkakhuibingli raighai eina 
yortāra. 

16Athumwui miktāli naongarāli shirkazamra; athumwui shim ngaponmihaora, 
kala preiva̱̱ ngarāli sākhamāngmihaora. 

17Yanglu, lupāli maningkachānga, sinali makakahao Medenaobingli ina ngatha̱ 
ngasakta lei. 

18Athumwui malāthing eina yaronnaobingli kapthatra; athumna naopamwui 
athei chili malumashanmara; athumwui mikna naoshinaobingli 
malumashanmara. 

19  Kala wungrambingwui tekhamatei, Chaldeanaobingwui maiyā khavai 
Babylon chi, Sodom eina Gomorrah thāhaora Varena khayui tharan. 

20Chili mi mapānluilakmara, thot kachida kasomla masomluimara, Arab 
khipākhana chili kachonshim makhaningkāluimara, Yaokahom khipānakha 
athumwui yao ashangva̱ chili machipammara. 

21  Kha ramsābingna chili pira, chiwui shimbing chi kakhonga sāyurna pemra; 
ostrich vānaobingna chili pamra, kala chili satyrna pheichak sāra. 

22Chiwui dolanli hyenana khongra, khamathā keinungbingli ramfana khongra; 
chiwui atam nganaihaira; zimiksho chi masāngluimara. 

Isaiah 14 

Raithā kahaiwui eina Hankhaung 

1 PROHOna Jacobli lumashanmira kala Israelli kapangkhuiluishitra, kala 
athumwui ngaleili ungchipamluishitra, kala yur kateibingna athumli 
ngasoungda Jacobwui shimkhurli rānapra. 

2Kala miyur kateina Israelnaobingli athumwui pamli ngasoungra, kala athumli 
rao mayarnao, rao sha̱nao sāda PROHOwui ngaleili Israelwui shimkhurwui 
ngasāra, kala athumli tukkakhuibing chili athumna tukkhuira, kala athumli 
rekakharekabing chili athumna mungra. 

3Otram ngatha̱ khangasak eina ngasoda nathumwui kachot, kakhanang kala 
kharita otram khangatha̱ chiwui eina PROHOna nathumli ngasāmkhui khangasak 
tharan, 

4nathumna Babylonwui awungali zeikakharui tui hi hāngra: “Kathāda 
rekakharek chi ngasāmhao, achei makathei sākashi kathāda atanghao! 

5 PROHOna makaphā mibingwui khāmshui chi sātekmihaira, khamungabingwui 
khānthing, 

6yurbingli malungvātta chieina mangasāmla ngaphita, lukhamashan maleilakla 
rekharekta munga. 

7Okathui hupta chingri-va̱rihaira; athumna laa sāphoka. 

8Matangrongbingna nali mathāna, Lebanonwui cedar thingrongbingna 
mathānda hānga, ‘Nali maishi ngasakhaoda ta̱kateka khipākha ithumli 
marāthura.’ 

9“Na rāthang nali samphang khavai azingshong Kathewui ramli kasatsanghaira; 
okathuiwui kathāna sākasā saikora nathumli samphang khavai kathi khaya̱li 
mathuk ngasakhaira; yurbingwui awunga sākasā saikorali wungpamkhongwui 
eina mathotkhui. 

10Athum saikorana matuida nali hāngra: ‘Nala ithum thāda khangazana 
ngasāhaira, ithum thāhaira! 

11Nawui ringkaphā lumkhalao kazeiramli khuizanghaira, nawui tingteilākhon 
eina ngasoda; nawui pet mathanmānga, kala nawui fakasangna ka̱chaimānga.’ 

12  “Kazingwui eina na kathāda tātunghao! O Ngashunwui sirā, Ngathorwui 
naomayara! Nali kathāda ngaleili hortāhao, yurbingli nemkhangasaka na! 

13  Nawui ningli hithāda phaningsai, Varewui sirātungli juimeida ina kazing kāra; 
iwui wungpam juilak eina sākāra; tālāk kahai atungshong yarui kazip kaphungli 
ina pamra; 

14muiyāwui kajui tungli ina kānra, I khalatta Juimeikap kaje chi sākhuira. 

15Kha nali kazeiramli khuitāhaira, chomwui kathuka chili. 

16“Nali katheibingna pakpak yangda nawui pongli phaningkachungra; ‘Okathui 
nganuk khangasaka, wungrambing khanuk kakathāna mi chi hila? 

17Apuk-apaga siwuk thākhangasaka, chiwui keinung kachungkhali yuikashapa, 
awui phātop kazangnaobingli shim mahanung khangasaka mi chi hipāla?’ 

18Yurbingwui awunga saikora tekhamateilak eina pihaira, kachichā khalattawui 
chikhurli. 

19Kha nale nawui chikhurwui eina katāva̱li horshok kahaina, naopharāt 
makhaunga thāda; kala raighai eina ngashumkathatbingwui angun eina ngasoda 
romkahai; chomwui lungpha̱li tākazang thāda, pheizingli naikazam kahai 
kathingun kathāna. 

20Athumli ngasoda nali machifarumara, khikhalajila nana nawui ngalei 
sākazamhaira, nawui mibingli nana sāthathaira. Makaphā kasābingwui 
naotunbingwui aming masingluilakranu! 

21Avāva̱ ngarāwui khayonwui vang nao mayarābingli sāthat khavai ngarānlu; 
athumna ngakarthuilaga okathui hi khuida keinungbing eina ngasoda apuk-
apaga pemngasakpaishina.” 

Varena Babylon Shimān Ngasakra 

22Saikorawui PROHOna hānga: “Ina athumli mamayāmara, kala Babylonwui eina 
awui ming eina shākkahai, naotun kala kashāng-khareiwui eina katathaora, 
da PROHOna hānga. 

23Kala ina kazinghokli pamkhavai sāngasakra, ra̱khong sāngasakhaora; kala chi 
kashimānwui shimphut eina pha̱mathāra, da saikorawui PROHOna hānga.” 

Varena Assyria Shiman Ngasakki kaji 

24  Saikorawui PROHOna ngashithaira: “Ina khangarān sākahai chithāda shokra, 
kala ina rinkahai chithāda leipapamra. 

25Kaja iwui ngaleili ina Assyria sakhaira, iwui phungreitungli ipheizingli 
naikazamra; kala awui kashai chi athumwui eina khalātahaora, kala awui 
kharita otphun chi athum yārtuiwui eina ngavātāhaora. 

26Hi okathui katongawui vang sākahai kharin china, kala miyur 
saikorawuitungli katingshok kahai pāng chi hina.” 

27Khikhalajila saikorawui PROHOna rinkahai chi khipāna shimān ngasakshapra? 
Apāng katingshokhaira, kala chi khipāna ngakhunzangluishapra? 

28Ahaz Awunga thikum khamarān hi shoka: 

29  O Philistia, nathum saikora, nathumli ngaphit khavai lijei tekhaowa da 
mamathānlu; kaja phara̱wui angayung eina chaoshai shoka chiwui athei chiya 
khayonga phara̱ ngasāra. 

30Kala kachāmawui naochizaina zāra, kala khangazanabingna tāphup eina 
pikhuira. Kha nawui angayung chām eina ina chithitra, kala nawui shākkahai ina 
shaothatra. 

31Chapngachālu, O ngavei; chaplu O keinung; khangachee eina menglu, O 
Philistia, nathum saikora! Kaja meikhut atungshong eina shoka, kala awui 
raimiwui ngachaili ngacheekazār maleimana. 

32Yurwui paomebingli khipāna khi ngahānkārakhala? PROHOna Zion phākhui 
kahaina, kala kakhanang samphang kahai awui mibingna chili ngayin khavai 
samphanga. 

Isaiah 15 

Varena Moab Sāshimanra 

1  Moabwui pongli khamarān: Khikhalajila Arli thangngayākha akha̱ sāmihaoda 
Moab kuphaira; khikhalajila Kirli thangngayākha akha̱ sāmihaoda Moab 
kuphaira. 

2Dibonwui naongalava̱ chapngachā khavai apam kajuijuili kāhaira. Nebo eina 
Medebawui vang Moabna chapngachai. Kui kachiva̱ ngakokserhaira, morhā 
kachiva̱ sitāserhaira; 

3chānreili athumna bora ngavaizata; kayāngli, shimtungli mi kachiva̱na chapta 
chāra̱ longtai. 

4Heshbon eina Ele-alehna chapa, aniwui akhon Jahaz eina tangda shāvai; chiwui 
vang eina Moabwui khutlai kasingbingna panglāk eina chapa; awui manglā 
kathira. 

5Iningli Moabwui vang chapa; awui yāmkazatbing Zoarli kala Eglath-
shelishiyahli yāmvai. Kaja Luhithwui ashanli athumna chapmamānda kai; 
Horonaimwui shongfali athumna sākashimānwui akhon akha vaowa. 

6Nimrimwui tara̱ ngachakyānghaira; khawo kaohaira, ashon kathar 
mashokrarthura; matekchim kahaila maleithura. 

7Chiwui vang athumna sorkhangasai tongkakhui kala athumna kazipsang kahai 
chi, athumna Shumthing wui Kongrā kānda phungkai. 

8Kaja Moabwui lam kuimareida kachapkhon akha ngayaovāhaira, 
chapkhangachā chi Eglaim vāshunga, chapkhangachā chi Beer-elim vāshunga. 

9Kaja Dibonwui tara̱ asheena pemhaira; thālala Dibonli ina chili lāngmeida 
khuirāra, Moabnao yāmshok kahaibingwui vang, aramli shākkahaibingwui 
vang, ina kazingkha̱ akha khuirāra. 

Isaiah 16 

1Ngalei khamungali athumna yaonaobing chihovai; Selawui eina siwuk apong 
kānda, Zion naongalavawui kaphung vāshungda. 

2Athip sākathānmi kahai yongkazat vānao thāda, Moabwui naongalava̱ ngarā 
Arnonwui kongpheili ngapha̱ra. 

3“Kahāngchitheimilu, mashun khamilu; ngashunung ngayā thāda, nawui khaya̱ 
khayinkhamilu; horkahaibingli thumilu, yāmkazatbingli mayansaimialu. 

4Moabwui ngareng kahaibing nathumli zatrumranu, sakashimānawui eina, 
athum ngayinkhui khavai akha ngasāmilu. Rekakhareka maleilui kaji tharan, 
kala sakakazam vānkahai tharan, phei eina naikagazama ngalei hiwui eina 
thuikahai tharan, 

5makhangachei leikashilungli wungpamkhong akha sakāra, Davidwui 
kachonshimlungli ningkatong eina sakāra, bichar sakhame kala mashun 
ningkachānga, khamashung khangarong kasa kathāka.” 

6Moabwui lāngkaso ithumna shāhaira, kayākha langsosākhala; awui 
ngamkacho, lāngkaso, kala awui maikhareo aremawui langsotsera. 

7Chiwui vang eina Moab chapngachāranu; mi kachiva̱na Moabwui vang 
chapngachāranu. Wukkhananglak eina chapngachālu; Kir-haresethwui 
drakhāthei khamuiwui vang. 

8Kaja Heshbonwui luibing ngahuiya, Sibmahwui drakhā theirongla; yurbingwui 
khamungbingna awui aphāngbing katatāmihaira, aphāngbing chi Jazer kala 
siwukli ngachuivai; ashon ayarli ngachuivāda shamadrutung makānvai. 

9Chili Jazerwui chapkhangachā eina ngasoda ina chapa, Sibmahwui 
drakhārongwui vang; iwui chara̱na nanili tāsopmihaira, O Heshbon eina Ele-
aleh; kaja naniwui theishirai eina mahā atamli raikhon rāshunghaira. 

10Luiwui theishiraiwui eina ringkaphā khamathān khuithuihaira, kala drakhā 
yāmguili laala masāluithura, akhonla mavaothura; drakhāra̱ kasurla maleithura, 
drakhāthei kaphāwui akhonla va̱rihaphaira. 

11Chiwui vang imanglāna Moabwui vang lyre thāda ngahuiya, kala Kir-heres wui 
vang ining sifaya. 

12Kala Moabna seihā sākhavai apam kajuiva̱li, chotlak eina kalāla khikha 
kānkhana maleimara. 

13Hi thuikahai atamli Moabwui pongli PROHOna hāngkahai tuina. 

14Kha ara PROHOna hānga, “Kum kathumwui alungli ngalangkaphei miwui 
zingkum thāda, Moabwui tekhamatei maishi ngasakra, awui mi sorngasailala, 
mathila ringkashokbing chi teomeikhamara kala khangazanla ngazanra” 

Isaiah 17 

Varena Syria eina Israelli Kashong Lāngra 

1  Damascuswui pongli khamarān: Yanglu, Damascus hi keinung 
mangasāluimara, kashimān khorkahai ngasāhaora. 

2Awui keinungbing katang mavaila ramphohaora; yaoshangbingwui vang 
ngasāhaora, athum chili pira, kala athumli khipānakha mangachee ngasakmara. 

3Raipan chi Ephraimwui eina, wungram chi Damascuswui eina shimānhaora, 
kala Syriawui shākkahaibing chi Israelwui naongarāwui tekhamatei thāhaora da 
saikorawui PROHOna hānga. 

4Kala chithanghon Jacobwui tekhamatei nemtā ngasakhaora; kala awui asāwui 
kathao suitāhaora. 

5Kala chi, mā kahātana nganingda khalei mārong kahāt thāda kala apāngna mā 
vamkasang thāda, kala Rephaimwui luili mātham kaphā thara. 

6Oliverong athei phālaga atham akha khani, kajuiya aphāngtungli, aphāngli mati 
phangā taikahai thāda taira da Israelwui Proho VAREna hānga. 

7Chithanghon mibingna athumli Kasema chili khayāshira; kala athumwui mikna 
Israelwui Kathara chili yangra; 

8athumwui pāng eina sākakhui hanphut chili khayā mashimara; kala athumwui 
pāngmareng eina sākahai chili mayangluimara; Asherimranu lah 
nganamkaphāwui hanphutbingranu. 

9Chithanghon Hivnaobing kala Amornaobingna aram ngalei Israelnaobingwui 
vang eina chiho kahai thada, athumwui khangazipa keinungbingla 
ramchoserhaora. 

10Kaja nathumna nathumwui Vare huikhameli malaihaowa, nathum ngayin 
khavai Lunghar chili maphaningungthuwa; thingrong khamathāthā linglala, 
vare khangateiwui vang thingphāng shunlala; 

11nathumna lingthang kharshok ngasaklala yaosangthang ngathor nathumna 
awon won ngasaklala; sikafa kala maraikapai khangashei zimikshothang heithei 
saikora yāmhaora. 

Yangkashe Yurbingli Yuihaira 

12Ah, mi kachungkhawui khangashum, athumna shamadruwui khangashum 
thada ngashumkakanga, Ah, yurbingwui kakhanang, kongra̱ kathuiwui thāda 
ngashum kakanga! 

13Yurbingna tara̱ khangaphaowui kakhanang thāda ngashuma, kha ana athumli 
khararra, kala athumna yāmserhaora, masina phungreitungli lanji phankathui 
thāda, kala siphanna chifa-chihā khaningkathui thāda ana athumli kashama. 

14Ngazinshong yanglu, khangachee! Ngathor marāranglakha athum 
maleisāthuwa! Ithumli ngapon kazābing, kala ithumli sākakathānbingwui yar 
chi hina. 

Isaiah 18 

1  Ah, marikhong huizatkhavai Ethiopia kong kānda khalei ngalei! 

2Nile kong tara̱tungli konā marikhong tonglaga wungva̱ kachiho! Vālu, kathāka 
paomebing, asho-alep khaunga yurli, khanganailila katālila khangacheea yur, 
kapanga kala rai khayuia yur, kongbingna khangakai ngaleili. 

3Apuk-apagali khalei nathum saikora, okathuili kapama nathum hupta, 
kaphungli khamachut akha kashok tharan, yanglu! talla̱ kakhong tharan, 
nganālu! 

4Kaja PROHOna ili hithāda hānga; “Zinghām malingting kahai thāda, mahā 
kachāngwui ikra̱ kaphunga muiyā thāda, iwui pamkhavaiwui eina ngathumda 
yangtāra”. 

5Kaja mahā marāranglakha, awon wonkup kahai thili, kala awonbingna khamina 
drakhāthei ngasākahai tharan, ana aphāngbing chi khainao eina katatmihaora, 
kala ashonbingla ana yortāmihaora. 

6Athumwui asā phungreibingwui sā kashaia vānaobingli, kala okathuiwui 
sāyurbingli chishaihaora. Sā kashai vānaobingna lum ngaheivaira, okathuiwui 
sāyurbingna si zangvaira. 

7Atam chitharan saikorawui PROHOli, asho-alep khaunga miyur akhana lemmet 
rāchikatra; khanganailila katālila khangacheea yur, kapanga kala rai khayuia 
yur, kongbingna khangakaia ngaleiwui eina saikorawui PROHOwui ming kaho 
Zion Kaphungli khuirāra. 

Isaiah 19 

1  Egyptwui pongli khamarān tui: Yanglu, PROHOna kathaka muiyā tongda Egyptli 
tai; kala Egyptwui meoma̱bing awui mangāli kathirra; kala Egyptnaobingwui 
wuklung khalatta menghaora. 

2Kala ina Egyptnaobingna Egyptnaobingli mamayā khavai kasatra, kala mi 
kachivana achinangarāli, mi kachivana awui khongnaiali, keinung eina keinung, 
wungram eina wungram ngashao ngarokra; 

3kala Egyptnaobingwui ning thenghaora, kala ina athumwui khangarān chi 
pa̱ngapā ngasakra; kala athumna meoma̱li kala kazeikasing khanong 
sākatheibingli ngasanra; 

4kala ina athumli, sākashe akhavā akhawui pāngli horsangmira; kala sakashe 
awunga akhana athumwuitungli mungra, da PROHO, saikorawui PROHOna hānga. 

5Kala Nilewui tara̱bingla thenghaora, kala kongla thenghaida ngachakkhaira; 

6kala chiwui ra̱shongla nganamshihaora, kala Egyptwui kong Nilewui 
aphāngbingla suitāmamānda thenghaora, titi kala khawo kateila shuiserhaora. 

7Nile kongpheili kala kong ngalemli, masaikok kahai apam kachungkha leira; 
kha Nile ngalemli yaokahai saikora kaothiserhaora. kashamhaida maleiluimara. 

8Khai kaphābing sifada chapra, Nile kongli khaisui kasui hupta; kala tara̱lungli 
khailan kahorbing ning thengchaohaora. 

9Seipeng kashireibingla, vatwui kachon kharakbingla ningngaimāserra. 

10Ngalei chiwui pākra̱ kasābingla akha̱ sāhaora, kala ngalang kapheia saikora 
khananghaora. 

11Zoanwui wungnaobing mangmashuna; Pharaohwui kathema 
machinmebingna makānkhanā tui hāngmi. Pharaohli, “I thangkhamawui nao 
akhana, achālakha awunga sākasāwui nao akhana” da nana kathāda hāngpaira? 

12Chithakha nawui thangkhamabing kali leili? Egyptwuitungli 
saikorawui PROHOna khi ngarānhailikhala kaji chi nali athumna 
hāngchitheiranu. 

13Zoanwui wungnaobing mangma̱haira, kala Memphiswui wungnaobingli 
kapikhaira; shang-shangwui phungva̱bingna Egyptli thannguihaira. 

14 PROHOna pa̱khangapāwui ning sangmihaira; kala khamaripa mina 
yuichāchāng malokazat thāda; otsak saikorali athumna Egyptli ngayit 
ngasakhaira. 

15Kala akuinala, akhameinala, khaneirong aphāngnala, titinala Egyptwui vang 
khikha sākashap maleimara. 

16Chitharan Egyptnaobing sha̱nao thāhaora, kala athumwuitungli 
saikorawui PROHOna khanuk khavai pāng chili ngacheeda kathirra. 

17Judahwui ngalei chi Egyptnaobingwui vang khangachee azak ngasāhaora. 
Saikorawui PROHOna athumwuitungli ngarān kahai chi hāngchithei kahaiya mi 
kachiva̱na ngacheera. 

18Chitharan Egypt ngaleili Canaantui khamatui, kala saikorawui PROHOli 
khangashitwui shākhi kasā keinung phangā leisāra. Chiwui ngachaili akhali 
Zimikwui Keinung hora. 

19Chithanghon Egypt ngaleiwui alungthungli PROHOwui hanphut akha, chiwui 
ayarli PROHOwui kathara pākra̱ akha leisāra. 

20China Egypt ngaleili saikorawui PROHOwui machut khavai kala shākhi akha 
sāra, singkakharengwui vang athumna PROHOli khangakao tharan, huikhame 
akha chihorāra, kala athumli kanmira. 

21Kala PROHO akhalattana Egyptnaobingli theingasakra, kala athumna PROHOli 
theikhuida rikkatā pha̱kaphayā eina ngasoda khorumra. Athumna PROHOli 
tuingashit sāra kala chiwui athishurda sāra. 

22PROHOna Egyptli hāngmachinra, kashaola shaora, kharaila raimida 
athumna PROHOli latungra, kala athumwui kapo saikora shāmida raimira. 

23Chitharan Egypt eina thuilaga Assyria vāshungda chānrei akha leira; 
Assyriawui mibingna Egyptli rāra, Egyptnaobingna Assyriali vāra kala Egyptwui 
mibingna Assyriawui mibingli ngasoda khorumra. 

24Chithang okathuiwui alungli sokhami chi Israelna Egypt eina Assyriali 
ngasoda kakathuma sāda samphangra, 

25saikorawui PROHOna somida, “Iwui Egypt, iwui pāngsak Assyria kala iwui 
shimluikat Israelli ringkaphā ngasaranu.” da kahānga chili. 

Isaiah 20 

Khamahonga Maranwui Machut 

1Assyriawui awunga Sargonna raimi katongawui akhavāli chihokum Ashdodli 
vai kala aramli rai angararda khuihaowa. 

2Atam chitharan PROHOna Amozwui naomayara Isaiahwui khamor eina hithāda 
hānghaisai, “Nawui borakachon shānneira̱ khalāhailaga, kala nawui pheihopla 
khuishokhailaga zatlu”, kala ana chithāda sai, pheihop masangla khamahong 
eina zata. 

3PROHOna hānga, “Iwui rao Isaiahna, Egypt eina Ethiopiawui machutkhui khavai 
kum kathum mahonghat eina zatkahai thāda, Egyptli khayak ngasak khavai 

4Assyriawui awungana yuikhui kahai Egyptnaobing eina Ethiopianaobing raithā 
kahai khararnaosan mateila mahonghat eina arangphāng thatheida thānzatra. 

5Chitharan athumwui kachihāna Ethiopia eina athumna langkaso Egyptwui 
vang eina athum ning suitāhaora. 

6Kala shamadrupheili kapama mibingna chitharan hāngra, ‘Yanglu ithumna 
kachihāna kala Assyriawui awungawui eina kankhui khavai yāmkasanga chili 
hithāda shokhaira! Thakha ithum kathāda nganaishokrakhala?’” 

Isaiah 21 

Yirei Lamhāngwui pongli Khamarān 

1Yirei lamhāngwui pongli khamarān tui: Negebli sur khaningkazat thāda, chi 
lamhāng eina rai, sākashe ngaleiwui eina. 

2Sāshilak kahai khamahā akha ili rāhānghaira; khangapona china ngapona, 
sākakazama china sākazama. Kaulu, O Elam, kuinamkhuilu, O Media; athumna 
ningreikhāsuthai khangasak saikora ina tang ngasakhaira. 

3Chithāda sāda iwui kashān kachotna pemhaira, khangasheina ili kuinamhaira, 
sha̱naona naokhara̱wui kachot thāda; ili hamzang ngasakhaida mashārarthuwa, 
I kaphaning suitāhaoda imik matheirarthuwa. 

4Ining nganingunghaira, khangacheena khakshingakhaira; Ina yupyup kahor 
ningkachāng chila iwui vanga kakathir ngasāhaira. 

5Athumna table runghaida kachonla hamhailaga phāshak phazai. Ngakarthuilu, 
O wungnaobing, changveili thao neolu! 

6Kaja PROHOna ili hithāda hānghaira: “Vālu, raikān akha hailu, ana katheithei chi 
hāngmiranu. 

7Sigui katongnao, gadhā katongnao, ut katongnao khanini ngalengkazat chi 
theiakha ana munlak eina nganā kazakkhuiranu”. 

8Chieina katheia china vaowa: “O PROHO, thangkachida ina tārongli 
ngashānpama; kala ngayā kachida iwui otpam machihohailakmana. 

9Kala yanglu, katongabing rārāli, sigui katongbing khanini eina!” Kala ana 
ngahānkai, “Kongluihaira, Babylon kongluihaira; kala awui meoma̱bing 
katongala ana ngaleili sākazamihaira!” 

10O iwui hātkhui kahaia kala hamkharikkhui kahaibing, Israelwui Varivara, 
saikorawui PROHOwui eina ina nathumli kahāngna. 

Dumahwui pongli Khamarān 

11Dumahwui pongli khamarān tui: Mi akhana ili Seirwui eina hodalei, “Shantri 
ngayā kayākha sāngfara? Shantri ngayā kayākha sāngfara?” 

12Shantrina hānga: “Ngathor rārādalei, kha ngayāla rāluira. Nana kalikha 
ngahānluingaiakha rāngahanluinaolu”. 

13Arabiawui pongli khamarān tui. Arabiawui khararpapamli nathum pamra, O 
Dedanwui ut ashangva̱ tongkazatbing. 

14Ra̱kachangbingli tara̱ khuirāmilu! Yāmkazatbingli khamui eina angaroklu O 
Temawui ramnaobing. 

15Kaja athum raighaiwui eina yāmhaira, sutshok kahai raighaiwui eina, 
hunkahai malāwui eina, kala rai khangasungwui eina. 

16Kaja PROHOna ili hithāda hānga, “Kumkhawui alungli, ngalang kapheiawui 
zingkum athishurda, Kedarwui tekhamatei saikora tanghaora; 

17kala Kedarwui nao ngarāwui kapinga malā singkathei kateokhamāng taimara; 
kaja PROHO Israelwui Varena hāngkahaina.” 

Isaiah 22 

Jerusalemwui pongli Pao Akha 

1Khamahā tampākwui pongli khamarān tui. Nathum saikora shimtung kajujuili 
kaser kahai hi khi kakhalatkhala, 

2khonkazār, ngaunlop kahai maikakā keinung nathumna jila? Nathumna sāthat 
kahaibing chi raighai eina mathimana kala raipamli mathimana. 

3Nathumwui khamungabingla yāmrumserhaira; athumli malā masingla 
tukkhuihaira. Nathum kathathei saikoralila tukkhuiserhaira, athumna katāva̱li 
yāmvāhaisalala. 

4Chiwui vang eina ina hānga: “Ili mayangrālu, ina kakhanangwui vang 
chapngachāga; iwui mibingwui naongalāva̱bingli sāshimān kahaiwui vang ili 
masuiphanepalu.” 

5Kaja saikorawui PROHO Varivarana ngashumkakang, yāmung yāmvāda, 
pa̱khangapāwui phākho shaokakhai, kala phungreibingli khangavao, zimiksho 
akha ngarānhaira; khamahāwui tampākli. 

6Kala Elamna siguigari kala katongbingli ngasoda malākhor khuiphunga, Kirna 
chāngvei phunga. 

7Nathumna ningchāngmeikap kaji tampākbing chi siguigarina pemhaira; kala 
sigui katongabingna ngavaveili rairim sai. 

8Ana Judahwui faror khavai khuithuimihaira. Chithang nathumna Ngahongwui 
Shimwui raisāribing chili yanga, 

9kala Davidwui keinungpam kakai kachungkha khalei chi nathumna thei; 
khanema ra̱khongwui eina nathumna tara̱ tāsoka, 

10kala nathumna Jerusalemwui shim shānkhui, kala shimbing chi sākhailaga pan 
savai. 

11Kachama Ra̱khongwui tara̱ kazipkhui khavai nathumna pan khaniwui 
ngachaili ra̱shak sākhui. Kha chi achā eina sakharikhaikasāpali nathumna 
mapha̱mana, khayālamashimana. 

12Chithanghon saikorawui PROHO Varena sikafa kala chapkhangachā, kui sikatā, 
bora khangavai atam khuirāra, 

13  kala yanglu ringkaphā eina khamathān, mukkā kala yao taikathat, sā kashai 
eina zam khamang: “Zāsa, mangsa, kaja akhama ithum thihaora” da kasā atam 
rāra. 

14Saikorawui PROHOna akhalatta ikhanāli hāngchithei: “Kachangkhat eina 
khayonkhamāng hi nathum mathiranglakha eina tangda mapheomirarmara” da 
saikorawui Proho VAREna hānga. 

Shebawui Mahut Eliakimli Kasang 

15Saikorawui Proho VAREna hithāda hānga, shimkhurli yangkhame kala lanse 
Shebnali vāda ali ahānglu: 

16“Na hili khi sarakhala kala hili nana khipāli haida chikhur kashophutkhala, 
lungzipamli chikhur kaokakhui, lunghārpamli shim sākakhui khi sāvairakhala? 

17O kapanga yaronnao, PROHOna nali katāva̱li kahaikarvāhaora. Ana nali 
chichaititkhuira, 

18kala khayiyitlaga thingphāng kahor thāda ngalei khamashā akhali horvāhaora, 
chili na thira, kala nawui tekmatei khavai siguigaribing chi nawui akhavāshi 
shimkhur maishi khavai ngasāhaora. 

19Ina nawui otpam eina katatshokhaora, kala nali nawui pam eina 
kathangshokhaora.” 

20“Chithanghon Hilkiahwui naomayara iwui rao Eliakimli hokhuira, 

21kala nawui katuma phahon chi ali ngavaimira, nawui shānneira̱ ali neimira, 
kala nawui pangshap chi ali sangmihaora. Kala ana Jerusalemli kapambingwui, 
Judah shimkhurwui avāva̱ ngasāra. 

22 Kala ina Davidwui shimkhurwui sho awui yartuili haira; ana shora, 
khipānakha mashungmara, kala ana shungra, khipānakha mashomara. 

23Makhangatha̱pamli thing shunkasang thāda ina ali shuntitsangra; kala ana 
avāva̱wui shimkhurwui khayākakā wungpamkhong akha ngasāra. 

24“Shimkhurwui kasak-kapai katonga, ara̱-azāla, khorkhongla tengkot eina 
thuilaga kahaka ot eina tangda awui pāngli leira. 

25Chithang, makhangatha̱pamli, rida shunsanghaikasā thing chi ngachohaora 
kala katattāhaida chili parhaikasā kharit ot tātunghaora” da 
saikorawui PROHOna hānga. 

Isaiah 23 

Phoeniciawui pongli Pao Akha 

1  Tyre eina Sidonwui pongli khamarān tui: Chapngachālu, O Tarshishwui 
marikhongbing, kaja Tyre ramchohaira, zunkhui khavai shimla maleilui! Cyprus 
ngaleiwui eina hi athumli phongkhamina. 

2Chingrihailu, O ngayipheili kapambing, O Sidonwui leihkhalonbing; nathumwui 
paophungmebing shamadru kānda 

3tara̱ kachungkhawuitungli zatta lei; nathumwui shai kakhui chi Shihorwui 
theishiraina, Nilewui heiunna; nathum yurbingwui leihkhalona sāsai. 

4Vaishilu, O Sidon, kaja shamadruna hānghaira, kathuka shamadru china hānga, 
“I nao khara̱la, kapharāla maleilakmana, I nao mayarnaola kala kachingva̱ 
sha̱naobingla manganaokāmana” 

5Pao chi Egyptli rākashung eina athumna Tyrewui vang ning chotra. 

6Tarshishli kānkalu, chaplu, O shamadrupheili kapambing! 

7Achālakhawui eina leikasā, ngalei katāva̱li apam khavai khuivā kahaia, 
ringkaphā nawui keinung chi hila? 

8Pāsi khangakhama, wungnaobingna leihkhalon, okathuina khayākashiya 
leihkhalonbing Tyrewuitungli hikathā khipāna shok ngasakhala? 

9Tekkhamateiwui langsot sākhamāng khavai, okathuiwui maikhayā saikora 
maishi khavai, saikorawui PROHOna ngarān kahaina. 

10Nile kong thāda nawui ngalei pemtha̱ ngasaklu, O Tarshishwui naongalava̱, ara 
pānkhavai maleiluilakmana. 

11Ana shamadru tungli apāng katingvāhaira, ana wungnaobingli khanukhaira, 
PROHOna Canaanwui pongli kasohaira, raipan sakhai khavai. 

12Kala ana hānga: “Na khayuiwui ringkaphā maleiluimara, O singkhareng 
kahaia, Sidonwui kachingva̱ naongalava̱; ngakarthuilu, Cyprus kānvalu, chieina 
tangdalila tāphup kahai masamphangmara.” 

13Yanglu Chaldeanaobingwui ngalei chi! Mibing chi hina Tyre maningmana. 
Athumna Tyre ramsābingwui vang sāngasaka. Athumna raiyot tārong sakai, 
keinung ngapaikhuida mei thotta athumna ali yumchao ngasaka. 

14Chaplu, O Tarshishwui marikhongbing, kaja nawui raimipam acho ngasāhaira. 

15Chithanghon, awunga akhawui okthot thāda, Tyreli zingkum hangshiniwui 
vang malaihaora. Zingkum hangshini apeilam khayorva̱̱wui laali kasā thāda 
Tyreli rāshokra. 

16Tingteilā akha khuilu, keinung kuimareida vālu, O malai kahaiya khayorva̱̱! 
Ningkhamayunglaa sālu, laa kachungkha sālu, nali phaningung khavai. 

17Zingkum hangshini apeilam, PROHOna Tyreli yaorāra, kala ana kharewui 
leihsakli latungra kala apuk-apagali khalei okathuiwui wungram saikorali 
khayorva̱̱ sāda leih lonra. 

18Awui leihsak kala awui leihsakman chi PROHOli chigatra, makaziphaimara; kha 
awui leih china PROHOwui ngalemli kapam athumwui vang sorkhangasai 
kashakazā kala khamathā kashankachon mira. 

Isaiah 24 

PROHO Okathuili Danti Mira 

1Yanglu, okathui hi PROHOna ramcho ngasakhaora, kala chamjoro ngasakra, 
leimai masho ngacheimihaida okthuikasābing ngapha̱yānghaora. 

2Ayaonaosanli kasā thāda pāngmonbinglila sāpapamra; raonaobingli kasā thāda 
akhavābinglila chithāpapamra; rao sha̱naoli kasā thāda akhavaiva̱lila 
chithāpapamra; khalopāli kasā thāda khayorapālila sāpapamra; kachishutali 
kasā thāda kashukalila chithara. 

3Okathui hi ramchochao ngasakra, kala sakhayāngserhaora; kaja PROHOna tui hi 
hānghaira. 

4Okathuina chapngachāda thenghaowa, apuk-apagana ngazanhaida 
thenghaowa; kazingramla okathuili ngazanruma. 

5Okathui hi mikumona sāmakhaohaowa; kaja athumna ain mangākmana, shiyan 
sākhaihaowa; katang makhavai tuingashit mamayonthuwa. 

6Chiwui vang eina khonshātna okathuili shaisanghaira; kala chili okkathui 
saikora athumwui khayonkhamāngwui vang chotchānga; chiwui vang okathuili 
okthuida khalei saikora kāngthathaida mi kateokhamang taimaya. 

7Zamna chapngachai, drakhārongna thenghaowa, ringkaphā ning saikora 
khāsuthaira. 

8  Khamathānwui phung kashao chingrihaira; khamathānwui akhon vihaira; 
ringkaphāwui tingteilāla chingrihaira. 

9Athumna laasak ngasha̱da drakhāra̱ mamangluimana; zamshei khamanga 
athumwui vang khāshihaowa. 

10Pa̱khangapāwui keinung sāshimānhaira, shim kachiva̱ mi mazang khavai 
shunghaira. 

11Chānreili zam makhaleiwui vang ngawunkharopa; ringkaphā saikora 
ngalathaira; okathuiwui khamathān shimānhaira. 

12Keinung ramcho ngasāhaira, ngaveila shaokhaida ngayāngserhaira. 

13Kala okathuiwui lungli, yurbingwui ngachaili hithāda shokra, oliverong 
ngaphitkachup kahai thāda, mahāpei mārem khanai thāda. 

14Athumna khamathānwui laa vaowa, PROHOwui khangam-kharei chili 
zingtunshong eina vaorai. 

15Chiwui vang eina zingshoshong PROHOli tekmatei ngasaklu; shamadru 
pheibingli, Israelwui Vare PROHOwui mingli. 

16Okathuiwui akatanga eina Khangarongapali tekhamatei sokachikat laakhon 
ithum shai; kha ina hānga, I chānghaira, I chānghaira. I kalākashi! Kaja 
sākashena sāshilak eina sai. 

17Khangachee, chom, kala khalen nathumwui vang ngasāhaira, O okathuiwui 
mibing! 

18Khangacheekhon shālaga khayāma chi chomli tāzangra; kala chomwui eina 
yāmkashoka chi khalenli manra. Kaja kazing khāmong shohaida okathui 
katonga nganuka. 

19Okathui ngayāngchaohaira, okathui ngakhumpakhaira, okathui khanuk 
khayāngserhaira. 

20Khamaripa mi thāda okathuina khayitzata, rām thāda nganuka; 
khayonkhamāngna shirenhaida kongluithang mangakarthukluimara. 

21Chithanghon kazingramli, kazingwui mibingli tandi mira, okathuiwui 
awungabinglila okathuili PROHOna tandi mira. 

22Phātopnao thāda ngaleikhurli athumli tuksanghaora; athumli phātopli 
shungnamhaora; kala atam kasangkhawui thili tandi minaora. 

23Chitharan kachāngna pa̱ngapāra, zimikna khayakhaora; kaja 
saikorawui PROHOna Zion kaphungli, Jerusalemli kala awui ararbingwui mangāli 
khamung tharan awui tekhamatei chitheira. 

Isaiah 25 

Sokachikatwui Laa 

1O PROHO, na iwui Varena; ina nali sora, namingli sora; kaja nana matakhak kahai 
otbing sāhaira, achālakha ngaranping kahai makhangachei otmānga. 

2Kaja nana keinung chifa sāngasakhaira, raipan ngaruimit kahai konung macho 
ngasaka; yangkashewui keinung, keinung masāluimara, masākārarluimara. 

3Chiwui vang kapanga yurbingna nali tekmatei ngasakra; lukhamashan 
makathei yurbingwui keinungna nali ngacheera. 

4Kaja na kachāmbingwui raipana, khavāta kakhanangbingwui raipana, siphan-
zingrot atamwui ngayin khavai kala zinghām atamwui khaya̱na; kaja 
sākashebingwui sāshāt, masina shimrāpli ungkakathang kathāna; 

5katheng apamli zinghām khamaling kathāna. Zinghāmli muiyā shingkahai 
thāda yangkashebingli nana akhon mashok ngasakmana, chiwui vang eina 
sākashebingwui laa ngasāmhaira. 

6Phungrei hili saikorawui PROHOna okathui miyur saikorawui vang zātkhān 
akha ngarānmira, aman kasaka kashakazā kala mathāmeithui kaji drakhāra̱ 
eina. 

7Kala miyurbing eina yurbingli fakhamhaida khalei chonrān katha chi ana 
phungrei hili khuithuimihaora. 

8 Kathi kaho chi katang mavaila ana mayuitāhaora; kala Proho VAREna mi 
saikorawui chāra̱ mitmira. Kala awui miyurwui kakhayak chi okathuiwui eina 
khuithuimihaora da PROHOna hānghaira. 

9Chithanghon hithāda hāngra, “Yanglu, hi ithumwui Varena; ana ithumli 
kanmirada ithumna ali ngarai. Hi ithumna khangarai PROHOchina; ithumna awui 
huikhamili ringphāsa kala mathānsa.” 

10  Kaja PROHOwui pāngna kaphung hili ngasāmra, kala khorchopli lanji 
naikakazam thāda Moabli naikazamra. 

11Ra̱khayāk mina pāng kakating thāda, chitharan ana pāng katingshokra; kala 
awui langkaso kala pāngthem chi PROHOna khikha makhaning ngasā 
ngasakhaora. 

12Kala awui kajuiya phaklāng ana sakhaimihaida ngaleili akha̱ sāngasakra. 

Isaiah 26 

Varena Awui Mibingli Maiyā Ngasakra 

1Atam chitharan Judah ngaleili laa hi sāra: “Ithumwui khangazipa keinung akha 
lei; huikhami eina ana phākho eina raipan sāmi. 

2Ngavei chi sholu, shitkasang khamayona khangaronga yur zangranu. 

3Nali ning horkasanga kala nali shitkasanga a chili nana chingri eina nganaomi. 

4 PROHOli shitsanglu katang mavaila, Proho VAREna katang makhavai lunghārna. 

5Kaja kajuipamli, khamashona keinungli kapambing, khanem pamli khuitāhaira, 
chifalungli horsanghaira. 

6Kachāmabingwui phei, khavātabingwui pheikarna naikazama. 

7Khangarongbingwui shongfa ngachamthamhai; khangarongbingwui shongfa 
nana tāngpat eina sāmi. 

8Nawui bichar athishurda, O PROHO, Ithumna nali ngarai; nawui mingli 
phaningkhaung ithumwui manglāna kakahaona. 

9Imanglāna nali ngayā phai; kaja okathuili nawui bichar theilaga apuk-apagawui 
mibingna nawui khangarong theikhui. 

10Makaphā makhayā mili ngahānkhangai chitheiakha, ana khangarong 
matamkhuimana. Khangarongwui ngaleili ana mashongachei ngasaka 
kala PROHOwui tekhamatei matheimana. 

11  O PROHO, napāng khāngkāhaira, kha athumna chi matheimana. Nana nawui 
mibingli ningkasang athumli theingasakta khayakranu, nali yangkashebingwui 
mei china athumli shimān ngasaklu. 

12O PROHO, nana ithumli chingri kahai mira, ithumwui ot saikora nana sāmihaira. 

13O PROHO ithumwui Vare! namāng maningla ithumli akhavā khangateinala 
munghaira, kha namingmāngli ithumna shitsanga. 

14Athumva thihaira, maringmara; athuma khaya̱na, mangakarthuiluimara; nana 
athumli shimān ngasakserhaida khipānakha maphaningungluimana. 

15Kha nana yur hi mataisangmihaira, O PROHO, nana yur hi mataisangmihaira; 
nali sochikata; yurwui thari kuimareida haksang ngasakmi. 

16O PROHO, kakhanang atamli athumna nali phai, nana hāngkhamachin tharan 
athumna nali seihā sai. 

17Atam ungkashung tharan, sha̱naona naokhara̱wui ringkhangā thāda, 
PROHO ithumla nawui mangāli chithasai. 

18Ithumna naokhara̱ thāda ringngai, kha kānkhanā khikha mashokmana. 
Okathuiwui vang ithumna huikhami ot masāmihaimana kala apuk-apagali 
pānda khaleibingla mapitāmana. 

19  Thikahaibing athumwui phasā eina ngakarthuiluishitra. O chifali 
okkathuibing, ngakarthuida khamathānwui laa sālu! Kaja ikra̱na apuk-apagva̱̱li 
ning mathing khangasak thāda, PROHOnala achā thikahai athumli ngakarthui 
ngasakluishitra. 

20Ralu, iwui mibing malungkhavāt mavānranglakha, nathumwui kāli zangda, 
kala khāmong shungnamhailaga kasha̱kha yāmngathumsalu. 

21Kaja yanglu, PROHO awui pamwui rārāli; mikumoli athumwui moreiwui vang 
danti mikhavai, kala okathuina awuitungli ashee tākahai chi lānchitheida, sāthat 
kahaibing chi mathumiluimara. 

Isaiah 27 

1  Chithanghon PROHOna awui khamakanga kala kazana raighai eina Leviathan 
khayonga phara̱, Leviathan kahaikazata phara̱li tandi mira, kala ana shamadruli 
khalei dragonli sāthatra. 

2Chingthanghon: Leishiri kahai drakhā yāmgui, hiwui laa sālu! 

3“PROHO, ina chiwui khamayonana; atam kachida ina tara̱ chaimi; khipanakha 
masāmashāt khavai, ngashun ngayā ina mayona; 

4I malung mavātluimana. Ka̱shāt-karengli rai sāki kajisi kaja! I athumli 
ngasungra, ina athumli meili riktāhaora. 

5Lha athumna hamsangda, iwui huikhami samphang khavai chingri kahai 
phāranu.” 

6Anaolamshong Jacobna angayung sa̱ra, Israelna awon wonda ashon shonra, 
atheina apuk-apaga pemra. 

7Shaomi kahaibingli ana shaokhami thāda athumli ana shaohairala? Kala 
sakathatabingli sākathat thāda athumli sāthathairala? 

8Kateteo eina nana athumli loi thai; zingshoshongwui masi thāda, awui 
khangachee khaksui eina kathangthui ngasaka. 

9Chiwui vang eina china Jacobwui khayonkhamāng shimitmihaora; kala china 
awui morei khuithuikhamiwui kākashung athei ngasāra. Hanphutwui ngalung 
saikora akha̱ sāngasak kahai tharan, Asherimwui lah nganamkaphā riktākhavai 
hanphutla maleisāluimara. 

10Kaja ngavei eina kuinam kahai keinung ngachakyānghaira, mi makapāna, 
lamhāng thāda ramphohaira, chili seinaona azāt phāzai, chili ana ngayaipida 
thingphāngla sākazama. 

11Thingphāng thengkahai eina tektāserhaowa; sha̱naobingna rāda chieina mei 
sai. Kaja hi mashun-makhui makathei miyurna, chiwui vang eina athumli 
kasāpānala athumli malumashanmara, athumli semkakhuiana athumli 
ngahankhangaila maleimara. 

12Chithanghon, Euprates kong eina thuilaga Egyptwui kong tāshungda PROHOna 
zaira kala nathumli ava̱va̱ eina kazipkhuira, O Israelwui mibing. 

13Kala chithanghon talla̱khon panglāk kahai akha khongra; kala Assyria ngalei 
shimān kahaibing kala Egyptwui eina kasham kahaibingna rāda Jerusalemwui 
kathara kaphungli PROHOli rākhorumra. 

Isaiah 28 

Ato Wungramli Hāngkhamachin 

1Ephraimwui khamaripbingwui lāngsot kuihon, khamathā tekhamatei pa̱tāki 
kaji awon, ngaleikatumli pamda mariprei kahaibingna khangahon chi, 
kakhanang ngasāranu! 

2Yanglu, PROHOwui kapang-kapinga akha lei, theihkatā thongyāng thāda, shimān 
khangasaka unshimui thāda, hakkhamahā tara̱ kaphong thāda, ana okathuili 
zakshilāk eina hortāhaora. 

3Ephraimwui khamaripbing lāngso khavai kuihon chi, phei eina naikazamhaora. 

4Khamathā tekhamatei, ngaleikatum tampākli khalei, lumkachāng 
marāranglakha minkhare khaorāthei thāda, mina kathei eina, apāngli singkhui 
khaleoda shaihaowa. 

5Chithang saikorawui PROHOna tekhamateiwui kuihon ngasāhaora, kala awui 
shāk kahaiwui vang khamathāwui kuihon ngasāhaora. 

6Mashunwui manglā chi wungpamkhongli kapama chiwui ngasāhaora. Kala 
pangshap chi ngaveili rai marā khangasaka chibingwui ngasāra. 

Jerusalemli Tuingashit Sākhami 

7Hibingla drakhāra̱na marip ngasaka, zamsheina ngayit ngasaka, Pāngmonla, 
marānla zamsheina ngayit ngasaka, drakhāra̱na pa̱ngapā ngasaka; zamshei 
mangmangda khamaripa eina mahākhami theingui ngasaka, bichar kasāli 
konglui ngasaka. 

8Kaja table katonga puida malosanga, makhamakhao apam maleimana. 

9“Khipāna ali tamchitheira? Kala khipāli pao chi hāngchitheira, na̱ 
khamangnaolika, na̱ khareinaolirakhala? 

10Kaja hi arahnaowuitungli arahnao, arahnaowuitungli arahnao, 
tuipengwuitungli tuipeng, tuipengwuitungli tuipeng hili kateokha, chili 
kateokha” na. 

11  Kha makathei miwui khamor eina, kala makashā miwui male eina PROHOna 
miyur hili matuira, 

12ana athumli hithāda hānghaisai; “Hi ngasāmkakhuina, kachotbingli 
ngasāmkhui ngasaklu; hi chingri kahaina”; chithālala athumna 
makhuisangmara. 

13Chieina PROHOwui tui hi athumwui vang arahnaowuitungli arahnao, 
arahnaowuitungli arahnao, tuipengwuitungli tuipeng, tuipengwuitungli tuipeng 
hili kateokha, chili kateokha; shupkhuida tamchithei; chieina athumna 
pheingaphokta kongluira, khalenli manda tukkhuihaora. 

14Chiwui vang eina mashātkatheibing, Jerusalemwui mili khamungbing! 
PROHOwui tui nganālu. 

15Kaja nathumna hithāda hānghaira; Ithumna katheli tuingashit sāhaira, 
kazeiramli mayākhangarok leihaira; hāngkhavai makhalei rekakharek rālala 
ithumli marāza̱mara. Kaja kakapikli ithum ngayin khavai sai. Kala mikhanamli, 
ithumna ngasāmkhuihaira. 

16  Chiwui vang eina Proho VAREna hithāda hānga: “Yanglu, Zionwui 
shimphungali akhoka sākhavai mayarkazak kahai, khamakanga kala 
makhangatha̱a lunggui shunhaira. ‘Shitkasang khangatarbing 
ningnganungkhunghai.’ 

17Kala ina mashun eina feeta sāra; kala khangarong eina urum sāra.” 
Kakapikabingwui ngayin khavai chi theihna pha̱thuihaora; ngasām khavai chi 
tara̱na ngaphumhaora. 

18Chitharan katheli tuingashit sākahai chi makānāmara; kazeiramli ngasoda 
mayā khangarok chi manganingrarmara; hāngkhavai makhalei rekakharek 
kharā tharan nali ngaphittāhaora. 

19Kala chi kharā kachida nali za̱chingra; kaja chi ngathor kachida rāra, ngashunla 
ngayāla rāra; pao chi bhab katā tharan ngacheenāhaora. 

20Mashongshak eina pikhavai akhawui vanga pet chi sha̱nai; kachonla 
teonāhaida makhaluipaimana. 

21  Perazim kaphungli kasā thāda, Gibeonwui tampākli kasā thāda PROHOna 
malungvātra; Awui sāki kaji ot chi—ngakheikhang kahai otna. 

22Chiwui vang eina ara mamana̱shialu; nali khalap kahai chi 
makangmeihaipaishina; kaja ngalei katonga sākazam khavai hukhum chi 
saikorawui PROHO Varewui eina ina shāhaira. 

23Nāshunglu, kala iwui tui khuilu; Nganālu, iwui kahāng khuisanglu. 

24Athā yaokhavai luikhavā china khangasām maleila lui vāchingla? Awui lui 
katang mavaila changchingla? 

25Ana ngalei chi khayām kahai eina kayanghanthā, hanshi kathā mayaomala? 
Kala kehu pareng eina yaolaga ngum apam chālak eina malingsangmala? 
Tharāthei angatātāli mamashirsangmala? 

26Kaja ali tamchitheitit kahaina; awui Varena tamchithei kahaina. 

27Kayanghanthāli mazaithing eina mazaikhuimana; hanshila gari kāngkhong 
eina matakmana; kha kayanghanthāli lenguinao eina zaikhui, hanshili thingnao 
eina ngaphitkhui. 

28Mina mā amathir thāda ngataila? Ana mangaposhonmana; sigui eina siguigari 
kātaklala akha̱ masāngasakmana. 

29Saikora hi saikorawui PROHOwui eina kashoksera; pangshap khaleiya china 
ayuk-ayān unglak eina ngarānkharik kahaina. 

Isaiah 29 

Jerusalemwui Kalā 

1Ho Ariel, Ariel,  Davidna rairum sāvaikasā keinung! Kumshok kumzang, kum 
kachida zātkhān sāshon sāthai. 

2Chithālala Arielli ina khanang ngasakra, sikafa chapngachā lei ngasakra; chieina 
a iwui vang Ariel thāra. 

3Ina nali kuimareida pamphinra, dolan eina kuiphinda, raipan sāphinhaora. 

4Kathuka ngaleizingshongwui eina nana matuira, kapaia chifawui eina nawui tui 
shokra; nawui akhon ngaleizingshong eina sha̱na khamatuiwui akhon tākamra, 
kala nawui tuimatui chifawui eina kasupshokra. 



1248 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

5Kha nawui yangkashe shānla makakhui chi, khikha makhaning chifa thāhaora. 
Lukhamashan makatha̱a kachungkha chi phankazat lanji kathā ngasāhaora. Kala 
mik khayipkhali kashuirak eina, 

6saikorawui PROHOna nathumli rāra; kazing-khangashum, neina̱ kakhanuk 
akhon panglāk eina, surkakhaning, siphan-zingrot ngasha̱da, meiwon eina 
ngasoda rāra. 

7Arielli khangarar mahāngkharar yur saikora, awui raimibingli khangararbing, 
ali khanang khangasakbing, mangshong thāhaora, ngayāshong khamahā 
thāhaora. 

8Kathai mina mangshong phazālala khamathuk tharan mathokasa thāda, 
ra̱kachanga mina mangshong tara̱ manglaga khamathuk tharan ra̱kao za̱laga 
leikasā thāda; Zion Kaphungli rākhangarar yur hupta chithāpapamra. 

Mik Khangapeo kala Phākakhaning Israel. 

9Nathum khalatta mangma̱khuida nganingunghailu; khalatta ngapeokhuida mik 
ngapeolu! drakhāra̱ mamangla maripreihairanu; zamshei mamangla 
yuichachānghairanu. 

10  Kaja PROHOna nathumwuitungli piphupkhangaiwui manglā heirorhaira, kala 
marānbing, nathumwui mik fakhammihaira, kala kui fakhammihaira. 

11Saikora khamahā hi nathumwui vang mahor namkahaiwui lairik kathā 
ngasāhaowa. Khikateikhada pākatheibingli, “Hi palu”, da kasoakha athumna, 
“Mapārarmara, hi mahor namkahaina” da hānga. 

12Kala lairik chi mapākathei akhali “Hi pālu” da kahāng eina, “Mapātheimana.” 
jihaowa. 

13  Kala PROHOna hānga, “Miyur hina khamor eina nganailaka, morchai eina ili 
khayāshiya; kha wuklunga iwui eina katāva̱li lei; athumna ili khangachee chiya 
mibingwui ningkhami eina tamkhui khamaronna. 

14  Chiwui vang eina yanglu, matakhak kahai ot ina athumli saluishitra, 
hakkhamahā kala matakhak kahai ot; thangkhamabingwui thangmei 
shimānhaora; theithangkhamabingwui theithangkhamei chi ngathumihaora”. 

15“Ithumli khipāna theira, khipāna machutra?” da PROHOwui eina 
tangkhamangli ngathumda ot kasābing, kakhanang ngasāranu! 

16  Nathumna ot saikora masho-ngachei ngasakhaira! hamkasaali ngaleina 
jirala? Sākakhui ot china kasāpali “Ili ana masāmana” da hangrala? Kala 
sākakhui ot china sākakholi, “A khikha matheimana” jirala? 

Israelli ngatangkakhui 

17Athei kachungkha matheiki kaji luili ngahongna da kaphaning, Lebanon, athei 
kachungkha khamathei luipam ngasāki kaji masāngmana da matheimala? 

18Chitharan lairikwui tuibing hi khanā khangakhokana shāra, athumwui 
khangami kala tangkhamangwui eina mik khangapeoana theira. 

19Malungkhanima china PROHOwui khamathān samphangra; kala miwui 
ngachaili kachāmabingna Israelwui Kathara Ali mathānra. 

20Kaja lukhamashan makatha chi khikha masā khavai ngasāhaora, kala 
mana̱shikazar mi chi ngalathaora, kala makaphā sākida khangaraia saikorali 
katathaora. 

21Chānhān eina mibingli ning saza̱ khangasaka, machinkhameli ngaveili khalen 
kasanga; mashun khaleia ali kapikta nguikhangasaka athumli katathaora. 

22Abrahamli ngatangkhame PROHOna Jacob shimkhurwui pongli hithāda hānga: 
“Jacob makhayakluimara, amai tarātahaora. 

23Kaja iwui pāng eina semkahai awui naongarā ana theilaga athumna iming 
tharngasakra; athumna Jacobwui Tharkhamathenga chili tharngasakra, kala 
athumna Israel Varewui mangāli khayāshida nganingra. 

24Manglāli khayon sākahaibing china theikakhui samphangra; kakhalopbing 
china tamkachithei khuisangra.” 

Isaiah 30 

Egyptli Kasa Makankhanā Tuingashit 

1 PROHOna hānga: “Ngakaikashe naobing chi kalākashi ngasāranu! Athumna 
khangarān akha sai, kha iwui maningmana; athumna long akha sai, kha 
imanglāwui maningmana athumna moreitungli morei ngarumsang khavai sai. 

2Athumna iwui khak makhuila Egyptli tākhavai zata; Pharaohwui makārkhami 
chili ngayin khavai, kala Egyptwui khaya̱li ngayinkhui khavai! 

3Chithāda sāda Pharaohwui makārkhami chi nathumwui kakhayak onra; 
Egyptwui khaya̱li khangayin chi khayā khamalā onra. 

4Awui phungva̱bingna Zoanli leilala, awui mathunna Hanesli vāshunglala; 

5athumli masāmikharar yur chiwui vang mi kachiva̱ kakhayak samphangra, 
china khangachon kala tongkazā maningla kakhayak eina maikashi mi.” 

6Negebwui sāyurbingwui pongli hāngkhamarān: pa̱khangapā, ringkhangā 
ngalei akhawui eina, kazingkha̱ ava̱ eina kazingkha̱ avā, chaoshai eina khayonga 
phara̱ rai; athumna athumwui lan gadhā eina phunga, athumwui lupāchum 

utwui angatongli phungzata. Kala athumwui vang matongzāki kaje yur akhali 
phungvāmi. 

7Kaja Egyptwui khangachon che aman makhavai khamasaina; chiwui vang ina 
ali “Makhangatha̱va̱ Rahab” hoi. 

8Ara athumwui mangāli lungphek akhali kapisanglu; kala lairikli kapihailu, 
naodawui vang china katang makhavai shākhi sāpaira. 

9Kaja athum ngakaikashe miyurna, kakapika naobingna; PROHOwui 
hāngkhamachin makhanganābingna. 

10Athumna khanongli “Mayanglu”, da hānga, marānbingli, “Ithumli khamashung 
khikhala kaji mamarānalu, ithumna shākhangai tuimāng hānglu, makakachang 
tui marānlu, 

11apong chi horhaida ngateithulu, Israelwui Katharawui tui manganāluiasa.” 
kajibingna. 

12Chiwui vang Israelwui Tharkhamathengpana hithāda hānga, “Kaja nathumna 
tui hili ningkakachaiwui vang, rekakharek kala kakapik kakhayāngli shitsangda 
kachihamwui vang, 

13khayonkhamāng hi nathumwui vangna, phākho kajuiva̱ akha ngachakkhaida 
worshokta kongluinanai khalei chi kashuirak mikkhayip akhawui alungli 
tākatung kathāna. 

14Chiwui kakai chiya hamkasāwui ham ngapothamkhai kahai thāda; kala akai 
chiwui eina meiyaikhong sākhavai khāngmei, kala tara̱ sokkhavai kokthikai 
makhuikapai kathāna.” 

15Kaja Israelwui Katharapa, Proho VAREna hithāda hānga, “Latungda 
khangasāma nathumli huimira; va̱ri kahai kala shitkasang chi nathumwui yāng 
ngasāra”. 

16Kha nathumna hānga, “Ngga! Ithuma sigui tongtha̱ra” chiwui vang nathum 
yongthuihaora; kala, “Kathaka sigui tongtha̱ra” jira; chiwui vang nathumli 
kakharombingla thākshunra. 

17Akhana khamachitli thingthing yāmra; kachungkhana machitta nathum 
yāmserhaora, kaphungtonli philānthing shun kahai thāda, kaphungli machut 
khavai sākahai thāda mashokranglakha eina tangda. 

Varewui Miyurli Lukhamashan 

18Chiwui vang eina PROHOna nathumli lumashanmi khavai ngaraida lei; chiwui 
vang eina lukhamashan chithei khavai akhalatta khāngchikata. Kaja Vare hiya 
mashunwui Varena; ali khangaraibing kalā mahai. 

19Mah Jerusalemli kapam, O Zionli khalei mibing; nathum machapluimara, 
nathumwui ringkhangā akhon chili ana lumashanmilakra; shākhaleoda ana 
ngahānkāmira. 

20PROHOna nathumli yangkashiwui zāt kala rekakharekwui tara̱ milala, nawui 
Chishutme akhalatta mangathumluimara; kha nathumwui mikna Chishutmeli 
theira. 

21Khanukshong khamatui nathumwui khanāna shāra, “Hi khamashunga shongfa 
china, uivāk vālala, yāvāk vālala, chili zatlu.” 

22Chiwui thili lupāsa eina sākakhui meoma̱, kala sina eina sākakhui meoma̱bing 
chi sākhamānghaora, kala makathara ot thāda horyānghaora kala “Thuiulu!” da 
hāngra. 

23Kala nathumna luili khayao athā, kala ngaleiwui eina hātkakhui kashakazā 
chiwui vang ana kazing rotāmira; chiya hāngkhavai makhalei kala sorkhangasai 
ngasāra. Chitharan nathumwui sha̱keina kahaka seihomphungli phazāra; 

24luikhavā sei kala gadhābingna, kārphang eina samathākharik kahai, machi 
kazanga zāt zara. 

25Kala kachungkhali shaothatthang tārong pitāser kahai tharan, phungrei 
kajujuili, kala phungrā kachiva̱li kongrāra̱ longra. 

26Chili lāngda, ana khamā za̱mi kahai saikora ngahāmida raikhami eina, 
kachāngwui kahor chi zimikwui kahor thāra, kala zimikwui kahor, shini shida, 
kaja shinithangwui kahor khangarum thāda horra. 

27Yanglu, PROHOwui aming katāva̱ eina rāra, ngapuirut kahai meikhut kashok 
thāda lungvāt eina; awui morchaili sākashina pemda amale khamaringa mei 
thai; 

28awui khaksui phongkashilonga kahung kākashunga kongra̱ thai, miyurbingli 
kashimānwui ngayāng eina ngayāng khavai, kala shongfa thānkhanguibingli 
nāren sangkhavai rāra. 

29Kathara zātkhān khamayonwui ngayā thāda nathumna laa sāra; kala mi 
akhana sipa̱ khongda, Israelwui lunghar PROHOwui kaphungli khavā thāda 
mathānra. 

30Kala PROHOna awui khayākakākhon chi shāngasakra, awui pāngthei katingda 
theingasakra, thurshi kahai malungkhavāt kala meiwon thāda malingting kahai 
chi muiyā khangasui, siphan-zingrot kala theih eina ngasoda rāra. 

31PROHOna awui lijei eina khangaphit tharan awui akhon chi Assyriabingwui 
vang khangachee-khangachā ngasāra. 

32PROHOna athumwuitungli tandi khamiwui khāmshui eina khangaphit kachiva̱ 
kortarkhon kala thingteilakhon eina ngasoda nganukra. 

33Kaja riktā khavai apam akha ngarānhaidalei; mha, awungawui vang kathuka 
kala khamashā meifa akha, meilā thingla sorngasaida ngarānhaidalei; PROHOwui 
khakkhā china mei thāda thotkāra. 

Isaiah 31 

Varena Jerusalemli Ngākmira 

1Khangachon pokida Egyptli katā, athumwui siguili kachihānbing, kakhanang 
ngasāranu, siguigari kachungwui vang, raimibing kapingwui vang shitsangda, 
athumna Israelwui Katharali, mayangmana, PROHOli maphāmana kala 
mangahānmana. 

2Kha chithālala ana thangmeihaida kalākashi khuirai; kala awui tui masutmana, 
kha makaphā kasā shimkhur kala khayonkhamāng kasāli khangachonbing, 
athumli mathāhaimara. 

3Egyptnaobing mikumona, Vare maningmana; athumwui sigui asā-khavaiana, 
manglā maningmana. PROHOna apāng kakating tharan khangachona chi 
ngaphokra, ngachonmi kahaia chi kongluira, athum saikora shimānrumhaora. 

4Kaja PROHOna ili hithāda hānga: khangazana, kazingkha̱naona sā shailakha, 
yaokahoma kachungkhana kharomrālala, kaholala, ngur-ngurhailala 
makhangachee thāda; saikorawui PROHOna Zion kaphungli kala chiwui 
kaphungbingli ngarar khavai tāra. 

5Vanaobingna khayip thāda, saikorawui PROHOna Jerusalemli makārmira; ana 
makārmida kanshokmira; shākmida khāngkhuimira. 

6Nathumna ngakaishitingting kahaiali ngareiunglu, O Israelnaobing! 

7Kaja chithanghon nathumwui pāng morei pemting eina nathumna sākakhuia 
lupāsāwui meoma̱, kala sina eina sākakhui meoma̱ saikora nathumna horhaora. 

8“Assyriali raighai eina pitā ngasakra, mikumowui raighai makhaning; raighai 
china ali shaitāhaora; ana raighai chiwui eina yāmra, yaronnaobingli thoukai 
phung ngasakra. 

9Awui lunghārla ngacheerarang thuihaora, awui akhavābing kathiriri 
yāmserhaora” da Zionli mei khaleiya, Jerusalemli sharkha̱ khavaiya PROHOna 
hānga. 

Isaiah 32 

Khangazipa Awunga 

1Yanglu, awunga akhana khamashung khangarong eina mungra; kala 
wungnaobingna mashun eina khayaira. 

2Mi kachiva̱ masiwui eina ngayinkhui khavaipam, siphan-zingrotwui eina 
thummi kahai thahaora, kongra̱na katheng apamli khalong thara, kachotpamli 
lunghar-lungkaina khaya̱ sākhami thara. 

3Chitharan mik katheibingwui mik mamikpiluimara; khanā kashābingna 
nganākhuira. 

4Malung vātkazarbingna mashuning phaningkhuira; male khangapaobingla 
ngatarlak eina kala mathinglak eina matuira. 

5Mangkhama̱ali khangam maholuimara, kakapik-kakhayāng mili khayākakā 
maholuimara. 

6Kaja mangkhama̱ana kapātui matuira, awui ningna khalāng otmāng phaningra: 
Makathara otsak sākhavai, PROHOwui pongli makhangayi tui hāngkhavai, kathai 
mili mathokhavai, kala ra̱kachang mili mamimang khavai. 

7Kakapikawui makaphā zakshilāka; ana makaphā awormang sai, kapikta 
kachāmbingli shimānkhavai sai; khangazana miwui shongrun mashunglala. 

8Khayākakā mina khayākakā ot sai, kala khayākakā otsak eina ana 
nganingchinga. 

Jerusalemwui Sha̱naobingli Kahāng 

9Ngakarthuilu, paikhareka sha̱naobing, iwui akhon nganālu; yansāngsa̱ kahai 
naongalava̱bing! iwui tui khuisanglu. 

10Kumkhawui thili nathum nganukra, yansāngsa̱ kahai sha̱naobing nathum; kaja 
drakhāthei mamatheimara, theishirai heithei maungmara. 

11Kathirlu, paikhareka sha̱naobing nathum, nganuklu, yansangsa̱ kahaibing, 
kashankachon raihaida, mahonghathailu, kala bora eina shānneilu. 

12Lui khamathāthābingwui vang, athei khamatheiya drakhārongwui vang 
malung kaphelu, 

13kaja iwui mibingwui ngalei, ka̱shāt ka̱reng phorda lei; mha, khamathana 
keinungli khalei ringphāda leikasā shimkhurbingwui vang. 

14Kaja wungnao konung chihohaora, khanganot keinung ramchohaora; 
kaphungla, ngashān khavai tārongla ramsāpam sāchanghaora, ram 
gadhābingwui ngareophung ngasāra, seishangwui seihomphung ngasāhaora; 

15atungshongwui eina manglā ithumli maheirormiranglakha, lamhāng chi athei 
khamathei tampāk mangasāranglakha, kala athei khamatheiya tampāk chi 
ngahong kathā mangasāranglakha eina tangda. 

16Chitharan mashunwui otsakna lamhāngli pānra, athei khamathei tampāk chili 
khangarongna mayonmira. 

17Kala khamashung khangarongwui atheina chingri kahai ngasāra, khamashung 
khangarong athei chiya katang makhavai va̱ri kahai kala shitkasangna. 

18Iwui mibingna chingri kahaipamli pamra; va̱ri eina ngasām khavai, 
khangachee makhaleipamli pamra. 

19Kala ngahongna ngaikhokhaora, kala keinung nemphak ngasakhaora. 

20Tara̱pambingli lui vākaza nathum, mukkāli kala gadhāli ningkhān eina zat 
khangasakbing nathum ringkaphā ngasāranu. 

Isaiah 33 

Ngachonmi khavai Seiha 

1Mina nathumli shimān khavai masāla kateili shimān khangasakbing; mina 
masāshila kateili sākashibing! Nathumna sākashimānwui thili nathumli shimān 
ngasakra; nathumna sāshikhui kahaiwui thili nathumli sāshida sāra. 

2O PROHO, ithumli khalumashanmilu; ithumna nali ngaraili. Ngathor kachida 
ithumwui pāngthei ngasāmilu, kakhanang atamli ithumwui huikhame sāmilu. 

3Nana ithumwui vang ngararmida ngashumkangkang kahai khon shālaga 
yurbingna yāma, 

4konghārna theishirai ngapāmkashai thāda, khaohna khangawok thāda, 
chiwuitungli mina ngawokrora. 

5 PROHOli khāngchikatsa; kaja ana atungshong pama; ana Zion mashun kala 
khamashung khangarong eina chipemira. 

6Kala ana nawui thotwui, khavāt makhalei huikhamiwui, thangkhamei, kala 
theishingkakhuiwui rungshinga ngasāra; PROHOli khangachee hi awui lanna. 

7Yanglu, kapingabingna ngachonmi khavai ngakao dalei; chingri kahai khuirā 
khavai kasābingna soso chapli. 

8Chanreila sākazammihaira, khaung khavā mi maleiluimana. Tuingashit 
kaihaira, shākhibinglila chinhaira, mili theikhami maleiluimana. 

9Ngaleina sifada khāsuthaira, Lebanon pa̱ngapāda thengchenghaira; Sharon 
lamhāng thāhaira, Bashan eina Carmelna thingnā khanuktai. 

10 PROHOna hānga: “Ara I ngakarthui-ura I khalattawui pangshap sāshap 
chitheira. 

11Nathumna lanjimāng phaninga, kala māfakungmāng shok ngasaka; nathum 
khalattawui khakna meithāda shimān ngasakra. 

12Kala mibingla shunu kharik thāhaora, kashāt katatshatlaga meili thottā kahai 
thāra. 

13Katāva̱li khaleibing, ina khi sāhairakhala kaji nganāmilu; kala nathum 
nganaida khaleibing iwui pangshap theimilu.” 

14Zionli khalei morei kaphungbing ngacheehaira; Vare makatheibing 
nganukhaira: “Ithumwui ngachaili khipāna chuida khalei meili 
okthuirumshapra? Ithumwui ngachaili khipāna khamit makhavai meili 
okthuirumshapra?” 

15Kateikazāli yangkakharingbing, Pheizā-kazāli pāng mathara̱kasangbing, ashee 
kashok otli manganākasangbing, makaphā otli mayang kasangbing china 
khamashung eina zata, khangarong tui matui, 

16athumna kajujuili pānra, awui ngayinkhui khavaipam lunghārwui raipan 
ngasāra; awui kashakazā ali mizāra, tara̱la mavātmara. 

17Nawui mik eina awungali awui khamathā alungli theira; lam khamashā chi 
namikna theira. 

18Naningna khangachee phaningungda: shai khangashaipa, rākachigat khān 
katampa chi kali lei? Dolan mashing kashānpa kali vahao? da machukra. 

19Matuikatāpta mashākhuikapai, malekhangapao thāda hāngkakatota 
tuitorabing chi nathumna matheiluimara. 

20Ithumwui phanitphanao sākhavai keinung Zionli yanglu! Chingri kahai, 
makhangatha̱ Jerusalem nathumna theira; chiwui karhui masuthuirarmara, 
khara̱la masāshatrarmara. 

21Kha chili PROHOna ithumwui vang marikhong, jahas marākapaipam 
hakkhamahā kong kathā ngasāra. 

22Kaja PROHOna ithumwui bicharwona, PROHOhi ithumwui khamungana, 
PROHOhi ithumwui awungana; ana ithumli huimira. 

23Nathumwui khānghuira̱ jathaira; phungva̱li makhalappaithura marikhong 
kachon mahārpaithura. Chitharan otla, kashai-kashakla tuimataida ngayar 
ngarokra; sheikasha̱bing eina tangdala ngaponkhuira. 

24Kala chili okkathuibingli khayonkhamāng pheomiserhaida, khipākha “I kazāli” 
majiluimara. 

Isaiah 34 

Awui Yanggashebingli Danti Mira 

1Rānganailu, O yurbing; nganākhui khavai kala shākhui khavai O mibing, apuk-
apagala, chiwui alungli khalei saikora shāserranu. 

2Kaja miyur saikorali PROHOna malungvāthaira; kala katongali malungthuihaida 
shimān khavai sāhaira, shaothat khavai ngarānhaira. 

3Athumwui shaothat kahaibingli horshokhaora, kala kashui-nganam pemhaora; 
athumwui ashee phungreibingli longra. 

4  Kazingli khalei katonga shuihaora, kala kazingram lairik kakhalui thāda 
khaluihaora. Drakhārongna anah kaja̱ thāda, khaorārongna anah kaja̱ thāda 
atungshong khalei saikora tātungserhaora. 

5  Kaja iwui raighaina kazingramli mangshap mangkhuihaira; yanglu, Edomli 
bichar sākhavai tāhaira, ina shimān ngasak kahaibingwuitungli. 

6Ashee eina chirkahaiya PROHOwui raighai akha lei, athaona ngaransuihai, yao 
kala mebingwui ashee, yaovāwui ahanthao eina ngasoda. Kaja 
Bozrahli PROHOwui pha̱kaphayā akha lei, Edomli hakkhamahā taithatra. 

7Ramseila, shimseila, mukkāli ngasoda thitrumra. Aram ngalei ashee eina rurra, 
athaona ngalei tumngasakra. 

8Kaja Zionwui vang athut kakhui zimiksho, PROHOna athut hāngsangkhami 
zingkum lei. 

9  Edomwui kongbing thao khalong thāda chuira, ngalei mei sāthuihaora; aram 
katonga thao eina kathot thāra. 

10  Ngashun ngayā mamitlakmara, meikhut kha̱shon-kha̱thaira. Thot kachida 
khikha masāvaimara; khipākhana khanao eina tangda chili marākānmara. 

11Kha khalāng eina rikra̱na chili pamra, pawung eina hangkhāna chili pānra. Ana 
chiwuitungli pa̱khangapāwui khara̱ khānmira, wungnaobingli maphākakhui 
ning sangmira. 

12Athumna apam chili Wungram Makhalei Ram hora, chiwui wungnaobing 
khikha makhaning ngasāhaora. 

13Ngaveili ka̱shāt phormithaora, raipanla lenghui eina kuivāmānghaora. Ramfa 
yaokhavaipam ngasāra, Ostrichwui pam sāra. 

14Chili ramsāyur saikora kharāngli samphangra, satyrna ngasotnaoli ngavaora, 
khangayeibingna chili ngasāmra. 

15Pawungna athip rāsāda kapumla pumkhuira, anaola nganaokhuira; khalāngla 
chili rākazipra, angawor-angawor eina. 

16 PROHOwui lairik pālaga yangkhuilu: Tui akhala mangacheimara, khalāngbing 
akhanida angawor makhalei mazangmara. Kaja PROHOna akhamor eina 
hāngkahaina, kala awui manglāna athumli kazipkhuihaira. 

17Ana kalā yangmida kachichāwui pam ngayarmihaira, apāng eina akhara̱ 
khānlaga tammi kahaina; athumna thot kachida chili pamchingra kala chi katang 
mavaila athumwui sāra. 

Isaiah 35 

Tharkhamathengwui Shongfa 

1Lamhāng eina ngalei kathengna mathānra, siwukna mathānra kala awonla 
wonra; crocus thāda, 

2tuimataida wonra, ringphāda laasak eina ngasoda mathānra. Lebanonwui 
tekhamatei chi chili mihaora; Carmel eina Sharonwui khayākakā chila. 
Athumna PROHOwui tekhamatei theira, ithumwui Varewui khayākakā chila. 

3  Yāng makakābingli pangngasaklu, makathukbingli ngatarngasaklu. 

4Ngacheekazārbingli, “Pinglu, mangacheealu; nathumwui Varena athut khuimi 
khavai rāra, kala sāman eina ngasoda ana nathumli huikhuira” da hānglu. 

5  Chitharan khangapeobing mik rakra, khangakhokbingla shāhaora. 

6Phei kathākana chaonao thāda ngalongra; khangasha̱bingnala male eina laa 
sāra. Kaja lamhāngwui eina tara̱ shokra, kala siwukli kong longra. 

7Kala situi pam ra̱khong ngasāra, thengcheng kahai ngaleili ura̱ okra. Ramfawui 
pamkhavai chi rāpur ngasāhaora; khawona titi kala thingrong ngasāra. 

8Kala chili chānrei akha leira, chili kathara shongfa hora. Makathara yurna chili 
mazatpaimara, mangkhama̱bingna machonmakānpaimara. 

9Chili kazingkha̱ mavaimara, tukkashai sāyur maleimara, akhala maleimara; kha 
ngatangkhui kahaibingmāng yaothuizatra. 

10Kala PROHOna ngatangkhui kahaibing laa sālaga Zionli latungra; ningli katang 
makhavai ringkaphā eina ngasoda, athumna ringkaphā khamathān 
samphangra; kakhanang sikafa thuihaora. 

Isaiah 36 

Assyrianna Jerusalemli Khamachit 
(2 Wung 18.13-37; 2 Thot 32.1-19) 

1Awunga Hezekiahna pānda zingkum tharāda mati kakā eina Assyriawui 
awunga Sennacheribna, mathālak eina raipan sākahai Judahwui keinung 
saikorali rai ratāda khuithuiserhaowa. 

2Kala Assyriawui awungana Rabshakehli raimi kachungkha khuiphunglaga 
Lachishwui eina Jerusalemli khalei awunga Hezekiahwuili vāngasaka. Ana 

chānrei ngalemli khalei kachon ngasa̱ khavai pam ra̱khong atowui ra̱sho-
khamorli ngaraipama. 

3Kala Hilkiahwui naomayara Eliakim mantri, awungawui thuilinga Shebna, kala 
Asaphwui naomayara kapime Joah athumna shok ngaroka. 

4Rabshakehna athumli hānga, Hezekiahli hithāda hānglu: Khareia awunga, 
Assyriawui awungana hānga; nana khili chihānda hiyākha ningnganungkhala? 

5“Thada tuina da khamatuina rairah kala raiwui pangshapna da phaningla? 
Khipāli chihānda ili khanganurkhala? 

6 Yanglu, khāmshui azer, ali kashaibingwui pāngli kharunga Egyptli nana 
chihanli! Ali kachihambingli chithada kasa chi Egyptwui awunga Pharaohna.? 

7Kha nathumna ili, “Ithuma ithumwui PROHO Vareli kachihānna” jiakha, chi awui 
kajuipambing kala hanphutpambing khuishokhailaga Judah eina Jerusalemli 
“nathumna hanphutpam hiwui mangāli khorumlu” da kahānga chi Hezekiah 
maningmala? 

8Ralu, iwui akhavā Assyriawui awungali khangashit akha sālu: Ina sigui 
thingkhani mira, nana chi tongkhavai mi phākhuishapakha. 

9Nana sigui-gari kala katongbingwui vang Egyptli chihānhaoda, iwui akhavā 
raobing ngachaili teomeikap kaje raimi kathāna akhawui tui makhuisangmara 
kajila? 

10Chili lāngda ngalei hi sākazam khavai I kharā hi PROHO mazangmala? Ngalei 
chi asākazamhaolu da PROHOna ili hānga.” 

11Chieina Eliakim, Shebna kala Joah athumna Rabshakehli hānga, “Naraobingli 
Aramaic tui eina kahāngmilu, ithumla Aramaic tui shāsera; kaja Judahwui tui 
eina hāngakha pantungli khaileibingna shāhaipaishina.” 

12Kha Rabshakehna hānglui, “Khalatta nathum pai zārumki kaje, ngachira 
mangrumki kaje pantungli khalei athumli tui hi hāng khavai kharā maningla, 
nathum māngli hāng khavai iwui akhavāna ili kachihola?” 

13Chiwui thili Rabshakehna nganinglaga panglāk eina Judah tui eina vaoda 
hānga; “Kahaka Assyria awungawui tui nganālu; 

14Awungana hithāda hānga ‘Hezekiahna nathumli machipat ngasakalu; kaja ana 
nathumli mangatangkhuirarlakmara. 

15PROHOna ithumli ngatangmira, keinung hi Assyriawui pāngli mazang 
ngasakmara’ da Hezekiahna PROHOli chihān khavai kasā chi makhuisangalu. 

16Hezekiahwui tui manganālu; kaja Assyriawui awungana hithāda hānga: Ili 
mashitlu kala iwuili zanglu; chithākha nathum mi kachiva kachichāwui 

drakhārong, khaorārong eina kashai samphangra kala reicha̱wui eina khamang 
samphangra — 

17Ina rāda, theishirai kala drakhāthei khalei, kashakazā, drakhā yāmgui khalei 
nathumwui ngalei kathā apam akhali makhuivāranglakha chithāsāra. 

18PROHOna ithumli ngatangmira da Hezekiahna nathumli thānnguipaishina. 
Kachikatha yurwui varebingna awui yur Assyria awungawui pāng eina 
kankakhui leihairala? 

19Hamath eina Arpadwui varebing kali leili? Sepharvaimwui varebing kali lei? 
Athumna iwui eina Samaria khuithuihairala? 

20Ngalei saikorawui ngachaili vare khipālongna athumwui ngalei iwui pāng eina 
ngatangshapta, PROHOna Jerusalem iwui pāng eina ngatangmira kajikhala?” 

21Kha athumna khituikha mangahānkāla kasaikha pama; kaja awungana 
mangahānkālu jihaowa. 

22Chiwui thili Hilkiahwui naomayara mantri Eliakim, awungawui thuilinga 
Shebna kala Asaphwui nao kapime Joah athumna kashankachon serkhāklaga 
Hezekiahwuili vai kala Rabshakehwui tui saikora hāngchithei. 

Isaiah 37 

Awungana Isaiahwui Kaphaning Kapo 
(2 Wung 19.1-13) 

1Awunga Hezekiahna chi kashā eina ana kashankachon serkhāklaga bora 
ngavaida PROHOwui shimli vai. 

2Kala shimwui kashok-kazang yangkhame Eliakim, thuilinga Shebna kala 
pāngmon ararbingli bora ngavai ngasakta Amozwui naomayara Isaiahwuili 
chihovai. 

3Athumna ali ahānga, “Hezekiahna hithāda hānga, ‘Aja zimik hi ringkashi, 
kakahar kala maikashi zimikshona; nao pharāki jihaira kha mapharāthukthuwa. 

4Assyriawui awungana Rabshakehli kharinga Vareli mana̱shi khavai chihokharā 
chiwui tui nawui Proho VAREna shāhaira̱ra kala nawui Proho VAREna shākahai 
tui chili mamayāmada kahara; chiwui vang eina shākhaida khalei kharingbing 
hiwui vang nana seihā kasāmilu.’” 

5Awunga Hezekiahwui raobingna Isaiahwuili khavā eina, 

6Isaiahna athumli hānga, “Nathumwui akhavāli hānglu, ‘PROHOna hithāda hānga: 
Assyria awungawui raobingna ili mashitsanglakla kahang chi shālaga 
mangacheelu. 

7Yanglu, ina ali manglā akha sangmira, kala chānkharop akha shāda awui 
ngalemli latungra; kala ina aramli khalattawui raighai eina thingasakra.’” 

8Rabshakehna latunghaowa, kala Assyriawui awungana Libnahli ngararkasā chi 
ungthei. Kachiwui vangkhala kaja awungana Lachishwui eina thuihaira kaji shai. 

9Chitharan awunga china Ethiopiawui awunga Tirhakahwui pao shai kaja, “Nali 
ngarar khavai thuihaira” da. Kala ana chi kashā eina Hezekiahli 
paophungmebing chihovāda hānga, 

10“Nathumna Judahwui awunga Hezekiahli hithāda hānglu: ‘Nana chihānda 
khalei nawui Varena Jerusalem hi Assyria awungawui pāngli mamimara da 
kahāng hi nakhalattali kachipatna. 

11Yanglu, Assyriawui awungana zakshilāk eina sakathānda ngalei 
saikorawuitungli khi sāhairakhala kaji nana shāhaira laga nali kanmirala? 

12Ishāvā ngarāna yur khangateibing Gozan, Haran, Razeph kala Telassarli khalei 
Edenwui mibingli sakakazam chili yur khangateibingwui varebingna kanmila? 

13Hamathwui awunga Arpadwui awunga, Sepharvaim keinungwui awunga, 
Henawui awunga kala Ivvahwui awunga kali lei?’” 

Hezekiahwui Seihā Kasā 
(2 Wung 19.14-34) 

14Hezekiahna paophungmewui pāng eina chithi chi samphangda pāyanga; kala 
Hezekiahna PROHOwui shimli kāda PROHOwui mangāli hārshoka. 

15Kala Hezekiahna PROHOli seihā sai: 

16“O saikorawui PROHO, Israelwui Vare, Cherubimwui atungli wungpamkhongli 
chipamhaida khalei Israelwui Vare, okathuili khalei wungram saikorawui Vare 
chi nalaka, namānglaka; Nana kazing eina ngalei sai. 

17O PROHO kashāmilu, namik eina katheimilu. PROHO Sennacheribna Vareli 
mana̱shi khavai chihokharā tui saikora chi kashāmilu. 

18O PROHO kachangkhat eina Assyriawui awungana ngalei saikora arema 
sāngasakhaira. 

19Kala athumwui varebing meili horsangmiserhaira; kaja chibing chiya varebing 
kachangkhat maningmana, kha mina sākakhui thing ngalungna, hiwui vang 
saikora chi sākazam kahaina. 

20Chiwui vang eina O PROHO, ithumwui Vare, arui kakanmilu. Chithāda 
okathuiwui wungram saikorana Vare chi namānga da theikhuira.” 

21Chiwui thili Amozwui nao Isaiahna Hezekiahli pao chiphunvāda hānga, 
“Israelwui PROHO Varena hithāda hānga: Assyriawui awunga Sennacheribwui 
pongli nana seihā kasā athishurda, 

22awui pongli PROHO na hithāda hānga: “'Ana nali chipata kala mana̱shiya— 
Zionwui kachingva̱ naongalava̱; ana nakhanukli kui khayita— Jerusalemwui 
naongalava̱. 

23“'Na khipāli mana̱shihaira, kala khipāli temshihaira? Khipāwuitungli akhon 
chuihaira kala khipāwuitungli miktingda khayang? Israelwui 
Tharkhamathengpālilamā! 

24Nawui rao shichinlaga PROHOli nana mana̱shihaira; Iwui siguigari kachungkha 
khuiphungda kaphung kajujuili kāhaira, Lebanon akatanga ngahong 
vāshunghaira; chiwui juimeikap kaji cedarthing ina ta̱teka, mathāmeikap kaja 
cypress ta̱teka; kala vāmeikap kaja kajui chili, ngahong shāmeikap kaje chili 
vāshunga da hānga. 

25Ina ra̱khong khonmanga, kala Egypt kong saikora ipheimayā eina 
thengngasaka. 

26“Ina rilak eina machuk kahaina kaji na mashārangla? Arui ina sāda khalei hi 
ina rida ngarān kahaina, chiya ngaziplak eina sākahai keinung chi 
sakhaikachuptāda akha̱ samihaora. 

27Chitharan ram chiwui mibingwui yāng shimānhaida kaphaning suitāda 
pa̱ngapai; kala tampākwui akhar thāda, nganaozao kahai khawo thāda, 
shimtungli kaphora khawo maphorkhuiranglakha ngahuithat kahai thai. 

28“Nawui kapi-kapam, khaung-khavā, kala ili nana malungkhavāt ina thei. 

29Kaja nana ili malungvāta, nawui langkaso ikhanāli rāshunghaoda, iwui 
narenra̱ nanātangli sangmira, iwui yāchan nakhamorli sangmira; kala nana 
rākhavai apong chi tākam eina hanungra.” 

30“Kala hina nawui machutkhui khavai sāra: ajakum mā aningsasak eina kashok 
chi zālu, kakhane kum chiwui rongrar zālu; kakathuma kum yaosangda kahātla 
hātkhuilu, kala drakhā yāmgui sāda chiwui atheila shailu. 

31Kala shāk kahai ringda khalei Judah shimkhurwui mibingna latluida 
ngaleilungli angayung sa̱zangra, atungshong aphāngna athei matheira. 

32Kaja Jerusalemwui eina shāk kahai akha shokra, kala Zion Kaphungwui eina 
ringkashoka ashangva̱ akha shokra. PROHOna sāngairereo kahai eina hi 
ungshung ngasakra. 

33“Chiwui vang eina Assyria awungawui pongli PROHOna hithāda hānga: ‘A 
keinung hili marāzangpaimara, malāla chili makāppaimara, chiwui mangāli 
chāngvei phunglagala marāpaimara, lah chili tukkhui khavai raipanla 
masākāshānpaimara. 

34Ana rākhavai apong chi tāzakta, chi eina latungra, kala ana keinung hili 
marāzangmara, da PROHOna hānga. 

35Kaja keinung hi I khalattawui vang kala iwui rao Davidwui vang ina 
ngākmira.’” 

36Kala PROHOwui kazingrao china vāda Assyriawui raimi lakh akha thing 
hangchishatta phangā shaothata; kala mibingna ngathorthakva̱ ngakarkathui 
tharan, yanglu, kathi angunmāng ngasāsai. 

37Chiwui thili Assyriawui awunga Sennacherib thuihaowa, kala shimli latungda 
Ninevehli apamhaowa. 

38Kala ana awui vare Nisrochwui shimli khorumpamda leilakha, awui 
naomayara Adrammelech eina Sharezerna raighai eina sāthathaowa, kala 
Ararat ngaleili angathumhaowa. Kala anaomayara Esar-haddonna awui pamli 
munghaowa. 

Isaiah 38 

Hezekiahwui Kakazā 
(2 Wung 20.1-11; 2 Thot 32.24-26) 

1Atam chitharan Hezekiahli kazāda thinanaihaowa. Amozwui naomayara marān 
Isaiahna awuili rai, kala ali hānga, “PROHOna hithāda hānghaira: Nawui shim 
sāmathakharirikhailu, kaja na thihaora; na mashokluimara” 

2Chieina Hezekiahna phākhoshong ngareizangda PROHOli seihā sai: 

3“Phaningung milu, O PROHO, ina nali poli, nawui mangāli ina ningtongda 
shitkasang eina zathaira, kala nawui miktāli kaphā kaho chi sāhaira.” Kala 
Hezekiahna ningreikhasut eina chapa. 

4Chiwui thili PROHOwui tuina Isaiahli rāhānga, 

5“Vāda Hezekiahli ahānglu, nashāvā Davidwui PROHO Varena hithāda hānga: Ina 
nawui seihā kasā shāhaira, nawui chāra̱ theihaira; ina nawui mirin zingkum 
tharāda phangā mataisangmira. 

6Nala, nawui keinungla Assyria awungawui pāng eina ina kanmira, kala 
ngākmira.” 

7“Hi nawui vang PROHOwui eina kharā machutkakhuina kaja, PROHOna ngashit 
kahai chi sāmira: 

8Yanglu, Ahazna zimikwui aka̱la eina atam yangkhavai sākahai chi pheikār tharā 
hanung ngasakra.” Hithāda sāda zimik tunnanai leikasā chi pheikār tharā 
hanung ngasaka. 

9Judahwui awunga Hezekiahna kazālaga raikahai thili kakapi: 

10Ina kahāngna, Iwui mirin nganingshaplakha, I thuiphalunghaorali; Kathewui 
ramwui ngaveili ili chizathaira, mangashong khalei iwui mirin. 

11Ina kahāngna, kharingabingwui ngaleili ina PROHOli matheiluimara; mikumoli 
matheiluimara, apuk-apagali kapama athumli. 

12Iwui pamkhavai sāshimitmihaida khuithuimihaira; yaokahomawui 
kachonshim thāda, kachon kharaka thāda iwui mirin khaluimihaira, kachon rak 
khavaiwui eina katathaira. Ngathor eina thuilaga ngayā eina tangda nana ili 
katanga chi khuirāmihaira. 

13Kazing mathangranglakha eina tangda ina ngachonmi khavai chapa; 
kazingkha̱ thāda ana iwui ara̱kui sātekmiserhaira; ngathor eina thuilaga ngayā 
eina tangda nana ili katanga chili khuirāmihaira. 

14Yāngyao lah vārok thāda ina khonga, nāsha̱ thāda ina chapa. Yangkakā eina 
imik khanangzanhaira; O PROHO, ili singkharengnāhaira; na iwui 
ningkhanganunga ngasāmilu! 

15Kha ina khi hāngrakhala? Kaja ana ili hānghaira, kala akhalattana sākahaina. 
Iwui pikhangai saikora yāmhaira ining khānā kahaiwui vang. 

16O PROHO, otbing hi eina mibingna kharingna, kala saikora hili imanglāwui 
kharing khaleina. Iyavo, ili raimida kharing ngasakfalu! 

17Yanglu, iwui phākhavaiwui vang kahaka kakhanang samkaphangna; kha 
sāshimānki kaji khorchopwui eina nana ili kanmihaira; kaja iwui morei saikora 
nakhanukli haimihai. 

18Kaja Kathewui ramna nali maningshimara, kathena nali masot mamimara; 
leikhurli tāzang kahaibingna nawui mashun otsakli machihānrarmana. 

19Kharinga china, kharinga china, nali ningshi; Ina aja kasā thāda; avāva̱na anao 
ngarāli theikhui ngasaka nawui mashun otsak chi. 

20 PROHOna ili huimira, ithumna sipa̱, tingteilā singda laa sāra; mirin 
peichaoda PROHOwui shimli. 

21Kaja Isaiahna hānghaisai, “Athumli khaorāthei akai akha akhui ngasaklu, kala 
chi moksā kakazā chili neo ngasaklu; chieina awui kakazā chi raihaora. 

22Hezekiahnala hānghaisai, PROHOwui shimli ina kāra kajiwui machutkakhui khi 
leili?” 

Isaiah 39 

Babylonwui eina Khara Paophungmebing 
(2 Wung 20.12-19) 

1  Atam chitharan Babylonwui awunga, Baladanwui naomayara Merodach-
baladanna Hezekiah kakazāwui eina raihaira kaji kashā eina chithi akha lemmet 
akha eina ngasoda khuivāmi khavai awui paome chihovai. 

2Hezekiahna athumli ngarokkhui; ana athumli awui lan kazipshim, lupāsa, sina, 
nganamkaphāphābing, aman kasaka thao, awui raisāri saikora, kala awui kazip 
khavai shimbingli khalalei saikora chitheisera. Hezekiahna awui shimli khalei 
kala awui ngaleili khalei saikora makachithei maleimana. 

3Chiwui thili marān Isaiahna awunga Hezekiahli rāda hānga, “Mibing hina nali 
khi hāngkhala? Athum kachishong eina nawuili kharākhala?” Hezekiahna 
ngahānkai, “Athumna ngalei katāva Babylonwui eina iwuili kharāna.” 

4Ana hānga, “Athumna nawui shimli khi theimameihairakhala?” Hezekiahna 
ngahānkai, “Athumna iwui shimli khalalei saikora theiserhaira; iwui lan kazip 
khavai shimbingli khalalei ina makachithei maleimana.” 

5Chieina Isaiahna Hezekiahli hānga, “Saikorawui PROHOwui tui nganālu: 

6Yanglu, nawui shimli khalalei saikora kala nashāvāwui ot aja eina tangda 
kaziphaida khalei, Babylonli phungunghaoki kaji atam rārāli; khikha 
mataimilakmara, da PROHOna hānga. 

7 Nana pharākakhui naomayarabing ngayarda khuithuihaora; Babylon 
awungawui konungli ahonga ngasāhaora.” 

8Chieina Hezekaihna Isaiahli hānga, “Nana PROHOwui tui hāngkhami chi phai.” 
Kaja awui ningli, “Iwui thotli chingrihaida kalākashi mashokmara” da phaninga. 

Isaiah 40 

Kachihān Tui 

1Ringpha ngasaklu, iwui mibingli ringpha ngasaklu, da nathumwui Varena 
hānga. 

2Jerusalemli khanim eina hāngmilu kaja awui rai kasā ngachanghaira, awui 
kashong pheomihaira; awui morei sākahaikha mataida PROHOwui pāngwui eina 
samphanghaira. 

3 Akhon akhana vaowa: “Lamhāngli PROHOwui shongfa ngarānlu, siwukli 
Varewui chānrei ngatar ngasaklu. 

4 Leiwuk kachiva̱ juikā ngasakra, phungrei phungrā kachiva̱ nemngasakra, kajui 
khanem ngacham ngasakra, kokataro khayam ngasakra. 

5Kala PROHOwui tekhamatei chi phongmira, kala chi mi saikorana theirumsera, 
kaja PROHO akhalattana hānghaira.” 

6 Akhon akhana “Vaolu” da hānga: Kala ina, “Khi vaorakhala?” da hānga. Asā 
khavai saikora khawona, kala chiwui khamathā saikora luiwui awon kathana. 

7Thingnāna thenga, awonla ngahui, PROHOna khak suikharor tharan; mi hi 
khawolaka. 

8Thingnāna thenga, awonla ngahui, kha ithum Varewui tui mashimānda 
leichingra. 

9 Phungrei kajuiva̱li kālu, O Zion, ringkaphā pao phungme; nawui akhon 
juingasaklu, O Jerusalem, ringkaphā pao phungme, juingasaklu, mangacheealu; 
Judahwui keinungbingli hānglu, “Nathumwui Vareli yanglu!” 

10 Yanglu, Varena pangshap eina ngasoda rārāli, awui pāngtheina awui vang 
mungra; yanglu, awui sāman awuili lei, runkhami awui mangāli lei. 

11  Yaokahoma thāda ana yaobingli mizāra; yaonaobing apāngli kazipkhuira; 
awui makāli vamzatra; kala anao khangathāna ava̱bingli ngaironda homzatra. 

Mangaheokapai Israelwui Vare 

12Tara̱ khipāna pānghom eina tamyanghaira kala kazingram khipāna khāp eina 
tamyanghaira, okathuiwui chifa khipāna luk eina tamyanghaira, phungrei 
phungrābing khipāna khān tamyanghaira? 

13  PROHOwui Manglāli khipāna chiza̱zat? Ali khipāna machinme sāda 
tamchithei? 

14Ana sāki kajili khipāli ngasan? Mashun shongfa ali khipāna chithei? Kala ali 
awor eina theithangkhamei khipāna tamchitheikhala? 

15Yurbing eina tangdala khongsaiwui tara̱ ngaya̱tkha kathāna, khān tamkhavaili 
kapaka akha̱nao kathāna; yanglu, yikuirambing chili khamanaka chifa kakhāng 
thāda khāngra. 

16Lebanonna thing rikkhavai mangaranmirarmara, kala pha̱phayā khavai 
sāyurla mangachangmara. 

17Yur saikora awui mangāli khikha maningmana; saikora chi ana khikha 
makhaning khamasaili teomeida shānkhui. 

18  Chithakha Vareli khi eina pāntampaira, lah khi ngaraikachā chānsam eina 
ngaheopaira? 

19Meoma̱va mina semkakhuina, sina kasaana sina heiror kahaina kala lupāsāwui 
chā sākashānna. 

20Kachāma mina pha̱phayā khavai mapārki kaji thing kapangkhui; kala them 
kathema phākhuida makhangatha̱ meoma̱ sākhui. 

21Nathum matheirangla? Nathum mashārangla? Haokaphok atamwui eina 
nathumli mahāngchitheimala? Okathuiwui shimphungawui eina na 
theishingkakhui maleirangla? 

22Okathui kuikhamarei atungli kapama chi ana, kala chili okkathuibing khaoh 
kathāna; kazingramli chonlān thāda meivai, kala ngayinkhui khavai kachonshim 
thāda rānvai; 

23wungnaobingli ana khikha makhaning ngasā ngasaka, kala okathuiwui 
khamungabingli khikha makhaninga ngasā ngasaka. 

24Athumli malingsangphāranglakha, athumli mayaosangphāranglakha, 
athumwui angayungna ngaleili masa̱khuichaoranglakha, ana athumli 
malikharor tharan athum thenghaowa, kala thongyāngna mafakung thāda 
phanthuihaora. 

25Chithākha nathumna ili khipāli ngaheora, lah iwui ngaraikachā khipa? da 
Katharapa china hānga. 

26Namik kajuiva̱ yangkālu kala yangkhuilu: Hibing hi khipāna sākhuikhala? 
Saikora sākashoka kala chukkhui kahai, athum saikorali ichichāwui aming eina 
hoi; kaja ava yāng kālaka kala pangshapana, akha eina tangda manothāmana. 

27Khisāda hāngkhala, O Jacob, kala matuikhala, O Israel, “PROHOwui eina iwui 
shongfa saphinhaira, kala iwui mashun iwui Varena matheimithura kajila?” 

28Nathum matheirangla? Nathum mashārangla? PROHO katang makhavai 
Varena, okathui ungkashung vākashungwui Kasā akhavāna. ava kakhanang kala 
khavān mavaimana; awui theikakhui maphākhuirarmana. 

29Ana vānkahaibingli pangshap mi, kala yāng makhaleibingli pangshap mi. 

30Mayar ngalā eina tangda khanangra kala vānra; kala khanganuiyabingna yāng 
kānhaida kongluira; 

31Kha PROHOli kachihānabingna, pangshap samphangluira; athumna khalang 
thāda angachāng eina yongkāra, athumna yonglala makhanangmara, athumna 
zatlala mavānlak mara. 

Isaiah 41 

Varena Israelli Ngashitkhami 

1O shamadrupheili khaleibing, chingri eina ili nganālu; mibingna athumwui 
pangshap samphangluishitranu; athumna rānganaida hāngranu; ithum khokkha 
sāda bicharwui vang anganaisa. 

2Zingshoshongwui eina khayuia mi akhali khipāna ngatha̱ ngasakta, awui vang 
sheba sākhavai ali hokhui? Awui pāngli ana yurbing horsangmi; kala 
awungabingli aphei eina nai, awui raighai eina athumli ana chifa thāda, kala 
phankazat mafakung thāda awui malā eina sāmi. 

3Ana athumli kharomvāda paisor eina ngaphankhui; aphei ngaleili 
mashongkaza̱ thai. 

4Hi haokaphok eina thuida tho-thotli khipāna kasā, khipāna shokkhangasak, 
kharela, khanaola, PROHO chi ina. 

5Yireipheiwui mibingna theida ngachee, okathui kuimareida nganuka; athum 
nganaida rākazipserhaira. 

6Akhana akhali ngachona, kala, “Maningkharikalu!” da hāngra 

7them kasaana sina kasaali, mari khanamana mari kasaali, kasatkasang tui 
hāngngarokra; kala mari khangasun chili “Phālakhaira”, da hānga; kala 
mangatha̱ khavai athumna yotpi shaoshana. 

8  Kha na iwui rao Israel, ina kapangshok kahaia Jacob, iwui ngasotnao 
Abrahamwui ara̱-azāna; 

9okathui akatangawui eina ina khuikashoka na kala tāmeikap kaji achikun 
matiwui eina hithāda nali hānga; “Na iwui raona, ina nali kapangkhuida 
horkahai masāmara”, 

10mangacheealu, ina ngasomida lei, kaphaning masuitālu, kaja I nawui Varena; 
ina nali yāng ngarumsangmira, ina nali ngachonmira, ina nali iwui khayuia 
yāpang eina kanmira. 

11Mha, nali malungkhavātbingli pa̱ngapāda maishi ngasakra; nali 
khangahanbing chi khikha makhaning ngasāhaora kala shimānhaora. 

12Nali khangahatbing chili nana phālala masamphangluimara; nali rai kasābing 
chi khikha makhaning sāthuihaora. 

13Khikhalajila nawui Vare, ina nawui yāpang singmida lei; “Mangacheelu, ina 
ngachonmira.” da kahānga chi ina. 

14Mangacheealu, kalomnao Jacob; Israelwui mibing nathum! Ina nathumli 
ngachonmira, da PROHOna hānga; nathumwui Ngatangkhame chi Israelwui 
Kathara china. 

15Yanglu, ina nali mazaithing, ahā kakā kazana, kadhar akha sākhuira, nana 
phungreibing ngaphit kazamda akha̱ sāngasakra, kala nana phungrābingli lanji 
thāda sāmira; 

16nana mā thāda athumli hamra kala masina athumli phungthuihaora, kala 
siphan zingrotna athumli ngapha̱yāng ngasakhaora; kala nathumna PROHOli 
mathānra; Israelwui Kathara chili nathumna sochikatra. 

17Kachāma kala khavātabingna tara̱ phāda; masamphangmana, kala 
ra̱kachangna athumwui male thengkahai tharan, PROHO ina athumli 
ngahānkāmira, Israelwui Vare ina athumli mahorhaimara. 

18Ina ngaikhok kahai kajuili kong long ngasakra; tampākwui lungli ura̱ 
shokngasakra; lamhāngla ina ra̱khong ngasā ngasakra, kala ngalei kathengpamli 
ura̱ okngasakra. 

19Ina lamhāngli cedar, acacia, myrtle kala olive haimira; Ina ramcholi cypress, 
thingsanthing kala matangthing phorrum ngasakra; 

20chieina mibingna theida, machukkhuira kala bhap tāngarumra, kaja 
hi PROHOwui pāng eina kasāna, Israelwui Kathara china kasemna kaji. 

PROHOna varebingli Kakasir 

21Nathumwui tuingaphun khuirālu da PROHOna hānga; chonchukla khuirālu da 
Jacobwui Awungana hānga. 

22Athumwui meoma̱bing chi khuirāranu, naoda khi shoknikhala kaji ithumli 
hāngranu. Shokkahaibing chi khimameikhala hāngmilu, shokki kachibing 
khimameikhala ithumli hāngmilu, ithum machukvaiga. 

23Hiwui thili khi shokra̱khala kaji ithumli hāngmilu, chithāda nathum 
varebingna kaji ithumna theira; kaphāla sālu lah kashila sālu, chithāda ithumna 
kaphaning suitāra kala ngacheera. 

24Yanglu, nathum khikha maningmana, kala nathumwui otla khikha 
maningmana; nathumli kapangkakhuia mi chi ningkakachaiyana. 

25Ina atungshong eina akhali mathuk ngasakta ana rāhaira, zimik 
shokkhavaishong eina, ana iwui mingli ngakaora; ham kasaana ngalei khanai 
thāda, khamungabingli ana phei eina naira. 

26Ithumna theikhavai rilak eina khipāna hānghaisākhala? kala “Ana mashunga” 
jikhavai khipāna achā hāngkhala? Khipānakha maphonglakmana, khipānakha 
mavaosanglakmana, khipākha nawui tui mashāsālakmana. 

27Rimeikapta ina Zionli hānga, kala ina Jerusalemli khamathā pao mi. 

28Kha ina akhayang tharan khipākha maleisā; athumwui ngachaili machinme 
mazangsāmana, ngahānkāmi khavai, khipākha maleisāmana. 

29Yanglu, athum amahāmānga, athumwui otsak khikha maning; semkakhui 
meoma̱ chi khamasai masi kathā mānga. 

Isaiah 42 

PROHOwui Rao 

1  Yanglu, ina pangkhangasaka iwui rao, ina kapangkakhua, iningna kapena; ina 
iwui Manglā ali sangmihaira; yurbingli ana mashun khuirāmira 

2Ana mavaomara lah akhonla majuimara. lah shongfali shākhavai masāmara; 

3naikazam kahai khawo ana masāthatmara, mitnanai khalei thaomei ana 
masāshimitmara; ana ningtongda mashun khuirāmira. 

4Ana yāng mashimānmara lah ngachāngla machatmara, okathuili ana mashun 
eina mamungranglakha, shamadrupheili khaleibingna awui ain ngaraili. 

5  Kazingram sākhuilaga mashāvā khangasaka, okathui hārshokkhame kala 
chiwui eina samphang khangasaka, chiwuitungli okkathuibingli khak 
suisangkhame, kala chiwui lungli yaokathuibingli mangla sangkhame 
Vare, PROHOna hithada hānga: 

6 “PROHO chi ina, ina nathumli khamashung khangarong eina hokakhuina, ina 
nathumli ipāng eina thara̱zatta mayonmi, ina nathumli mibingwui vang 
tuingashit akha sāda, yurbingwui vang kahor sangasakta, 

7mik khangapeobingli mik rakngasak khavai, narkahaibingli zurshimwui eina 
khuishokmi khavai, tangkhamangli kapambingli phātopshimwui eina 
khuishokmi khavai hokakhuina. 

8“I PROHOna, chi iwui mingna, Iwui tekhamatei katei khipākhali mamimana, iwui 
masot rukkakhui ama̱bingli mamimana. 

9Yanglu, kharebing chi shokhaira, kala kadharabing ina lānkhamina; chibing chi 
mashokranglakha ina nathumli kahāngna.” 

Masot Khamiwui Laa 

10 PROHOli laa kadhar akha sālu, awui masot okathui akatangwui eina! Ngayila 
ngaphaoranu kala chiwui alungli khalei saikora, shamadrupheili khalei ngalei 
eina chiwui mibing saikorala soranu. 

11Ramchola kala chiwui keinungbingla vaoserranu, Kedarwui mi kapama 
kha̱bingla; Selali kapānbing mathānda laa sāranu, athumna kaphungton eina 
vaoranu. 

12Athumna PROHOli sochikatranu, shamadrupheili awui masot hāngmiranu. 

13 PROHOna sashap-pangshapa thāda shoka, raimi thāda malung thuihaira; ana 
panglāk eina kaiya kala vaowa, awui yangkashebingli awui pangshap chithei. 

14Kasangkhawui vang ina kasaikha pamhaira, I khalatta kasaikha 
khāngpamhaira; ara naokhara̱ sha̱nao thāda ina vaoshokra, ikhamor makāda 
ngahuira. 

15Ina phungrei phungrā sākazamhaora, kala athumwui thingnā-ra̱hā theng 
ngasakra; Ina kongrābing yikuiram onngasakra, kala ra̱khongbing 
thengngasakra. 

16Kala ina mik khangapeoali athumna makathei apong eina, athumna matheilak 
kaja shongfali thānzatra. Ina athumwui mangāli tangkhamang chi horngasakra, 

kokataropam ashāt sāngasakra, saikora hi ina sāserra, ina athumli 
mahorhailakmara. 

17Sākakhui varebingli shitkasangbing meoma̱li “Na ithumbingwui varebingna.” 
kajibingli kashamhaida maishi ngasakra. 

Varewui Kharāk Matheikhuikharar 

18Khanā khangakhokbing nganālu; kala mik khangapeobing yanglu, chithāda 
nathumna theipai. 

19Mik khangapeoa lah khanā khangakhoka chi, ina pao phungkhangasaka chi 
maningmala? Iwui chigat kahaiapa thada khangapeo kala PROHOwui rao thāda 
khangapeo khipā lei? 

20Ana kachungkha theihaira, kha maphaningkhuilakmana; khanāva shai kha ana 
manganākhuilakmana. 

21Awui khamashung khangarong mangā eina PROHOna ningyāngunglaka, awui 
ain reisangda tekmatei khavai. 

22Kha mibing hiya khalebingna ngaponkahaibingna; athum saikora akhurli 
manhaida phātoplungli thumserhaisai; athumli kanmi khavai makhalei 
ngaponkhui kahaia sāthuihaira. 

23Nathumwui ngachaili khipāna nganāsangrakhala? Rāki kaji chiwui vang 
khipāna majukvārakhala? 

24Khipāna Jacobli ngaponkazā mibingwui pāngli sangmihao, Ithumna PROHOwui 
mangāli morei kasā maningmala? Awui pongli makazatwui vang; kala ain 
makashurwui vang maningmala? 

25Chiwui vang eina awui malungkasā kala raiwui pangshap chi awuitungli 
heirora. China ali kuimareida mei chuingasaka, kha ana matheikhuimana; ali 
chuilala ningli maza̱mana. 

Isaiah 43 

Varena Awui Mibingli Ngatangkhui khavai Khangashit 

1Kha ara O Jacob, O Israel! Nali kasaa PROHOna hithāda hānga: “Mangacheealu, 
kaja ina nali ngatangkhuihaira; mingsinda hokhuihaira, ara na iwuina. 

2Nana tara̱lungli zatlala ina ngasomira, kongli kānlala makheithuimara; 
meitungli zatlala machuimara, meiwonna machuitārarmara. 

3Kaja Israelwui Katharapa, Huikhame PROHO Vare chi ina. Nali ngatangman 
Egypt mihaira, ngatangkhui khavai Ethiopia eina Seba mihaira.” 

4Kachiwui vangkhala kaja iwui vang na aman kasaka khayākakā sāthuda ina 
leishilaka. Nali mi eina ngatha̱khui, namanglā miyur eina lokhui. 

5  Ina ngasomida lei, mangacheealu; “Nawui ara̱-azā zingsho zingtun eina 
kazipkhuira. 

6Inaomayara ngarā, inaongalāva̱ ngarā, okathui achikun matiwui eina khuirāser 
khavai, atoli Chihohaolu, azeli Makhāmalu da hāngra. 

7Iwui ming eina hokhui kahai saikora, iwui tekmatei khavai ina sakahaibing, ina 
semda sākhui kahaibing.” 

8Mik kālaga khangapeobing, khanā kālaga khangakhokbing khuishokserlu. 

9Yur kachiva̱, kala mi kachiva̱ kazip ngasaklu. Athumwui ngachaili khipāna 
phongmishapra̱ kala rida shokkahai chi khipāna chitheishapra? Athumwui 
shākhi khamashung khuirāda nganākazaklaga hāngshing ngasaklu. 

10“Nathum iwui shākhina, kala I PROHOna kaji theishingkhuida shitsang khavai, 
nathum iwui kapangkakhui raona da PROHOna hānga. Ili rida kala ili naomeida 
vare katei maleimana. 

11“PROHO chi Ilaka, huikhame khangatei maleiluimana. 

12Nathumwui ngachaili makatheia vare maleiranglakha, ina hāngchitheiya, 
huimiya kala vaomalānmiya; chieina nathum iwui shākhina da PROHOna hānga. 

13I Varelaka, kala aruiwui eina thuida I A chilaka; ipāngwui eina 
ngapaikhuishapa khipākha maleimana; ina ot sai kala khipāna ili 
hapshaprakhala?” 

14Nathumli ngatangkhame, Israelwui Katharapa PROHOna hānga: “Nathumwui 
vang ina Babylon asakhai ngasakra, kala Chaldeanaobingwui khavao chi 
chapchāt onngasakra. 

15Nathumwui Kathara PROHO chi Ina, Israelli Kasaa nathumwui Awunga 
chilaka.” 

16Ngayilungli apong phākhame, tara̱lungli shongfa sākhame, 

17khipāna sigui, siguigari, kapingpinga raimi khuishokkhala; athumna 
pisanghaida mangakarthuiluirarmana, athum khuira̱ thaomei thāda 
sāshimithaira da PROHOna hānga. 

18“Thuikahai chi malaihaolu, kachama chi machukmaja̱luialu. 

19Yanglu, ina kadhara ot sādalei; shokmamāndalei kaji matheimala? Ina 
lamhāngli chānrei akha sāra, siwukli kong longngasakra. 

20Ramsābing, ramfa kala ostrichbingna ili khayā shira, kaja ina lamhāngli tara̱ 
mi, siwukli kong longngasaka; Iwui kapangkhui khahai mibingli tara̱ mimang 
khavai, 

21I khalattawui vang sākhui kahai mibing hi chithāda sāda athumna iwui masot 
phongra.” 

Israelwui Morei 

22“Kha O Jacob, nana ili mangakaomana; O Israel, nana ili sānhaira! 

23Nana rikkatāchigatwui vang ili yaonao makhuirāmimana, lah pha̱kaphayā eina 
ili khayākashi ot masāmana. Pha̱kaphayā eina ina nali masān ngasakmana; lah 
frankincense eina nali masān ngasakmana. 

24Nathumna ili kashima ja̱hei pheisā eina malomimana, lah nathumna 
kachigatwui athao eina ili ningyāng maung ngasakmana. kha nathumwui 
moreibing china ili khanang ngasaka, nathumwui khayonkhamāng china ili sān 
ngasakhaira. 

25Iwui mingwui vang eina nathumwui morei pheokhame chi Ilaka, kala ina 
nathumwui morei maphaningungluimara. 

26“Ili phaningung ngasaklu, Ithum ngayatngaroksa; nathumwui tuingaphun 
khuirālu, chieina mashungada theikhuipai. 

27Navā khare china morei sai, kala nawui tuisak samebingna khayonkhamāng 
sai. 

28Chiwui vang eina kathara shimwui wungnaobingli ina ningkachaiya, chiwui 
vang Jacobli ina sipsā ngasakra kala Israelli chotchāng ngasakra.” 

Isaiah 44 

PROHOmāngna Varena 

1“Kha ara nganālu, O iwui rao Jacob, ina kapangkhui kahai Israel! 

2Nali kasaa PROHO, nava̱wui wukli nali kasema kala ngachonmiki kaje china 
hānga: Mangacheealu, O iwui rao Jacob, ina kapangkhui kahaia Jeshurun. 

3“Khikhalajila ra̱kachangpamli ina tara̱ heirorra, ngalei kathengli kong longmira; 
nawui atheili iwui Manglā heirorra, nawui ara̱-azāli iwui sokhami tāshungmira. 

4Athumna tara̱pamli khawo thāda phorra, kongpheili titi kaphor thāda shokra. 

5“Hipa hina hāngra, ‘I PROHO wuina,’ khangatei akhana khalatta Jacobwui aming 
eina hora, khangatei akhana apāngli, ‘PROHOwui na’ da kapisangra, kala 
akhalatta Israelshi shimkhur da aming phokra.” 

6  PROHO, Israelwui Awunga kala awui Ngatangme, saikorawui PROHOna hānga: 
“Ina kharena kala ina khanaoana; ili lāngda vare katei maleimana. 

7I kathā khipā lei? Ali vaomalān ngasaklu, ali lānchithei ngasaklu kala iwui 
mangāli khuirāranu. Shokki kaji khipāna rilak eina hānghaisa? Shokluiki kajila 
athumna hāngmiranu. 

8Mangangalu, khangacheela mangacheealu; rilak eina ina hāngda lānchithei 
kahai maningmala? Nathum iwui shākhina! Ili lāngda Vare katei leila? Lunghar 
katei maleimana; I khangatei matheimana.” 

Meoma̱li Khokharumli Mana̱kashi 

9Meoma̱ kasābing khikha maningmana, otbing chili ning ringkapha tongkaza 
maleimana; athumwui shākhibing athum kakhayak samphangra kaji mik einala 
kala mning einala matheimana. 

10Khikha makānkhanāwui vang khipāna varebing sākhui kala meoma̱ 
shungkhui? 

11Yanglu, awui ngasotabing chili khayak ngasakra, them kathembingla 
mikumomaya; athum saikora rākazipranu, rānganingranu, ngacheera, 
khayakrumra. 

12Mari kasā mina meithātungli sai; yāmkār singda pāngthei katinglaga shaowa, 
ana thaida yāng maleithuwa, tara̱ mamangthuda vānhaowa. 

13Mistryna khara̱ ngakhunlaga pencil eina khāna; aramtang eina nānlaga matam 
eina tamkhuida shimli haikhavai miwui azak khuida miwui khamatha thada 
sākhui. 

14Ana cedarthing ta̱khui; lah holmthing, lah shirimthing hākhuilaga 
khamakanga thing sāda ngahongwui thingrongbingli phorrum ngasaka; ana 
cedar lingda chi zingrotna hakngasaka. 

15Chiwui thili chi miwui vang meithing sāngasaka, ana chi ngayarda mei sālaga 
lumkhuida khamui sai; ana varebingla sākhuida chili khoruma; meoma̱la 
sākhuida ngakhumshām eina khoruma. 

16Tangkhai mei sāpamvai kala tangkhai tungli ana sā ruishaida thokahai eina 
akhalatta lumkhuida hānga, “Aha I lumhaira, mei chi ina theihaira!” 

17Katai chieina awui varebing, meoma̱ sākhui kala chili ngakhumshāmsangda 
khoruma; chili seihā sāda hānga, “Ili kahuimilu, kaja na iwui varena!” 

18Athumna matheimana, theikhavai kaphāla maphāmana; kaja mathei khavai 
ana athumwui mik sāphinmihaowa, kala bhap tākhui khavai ning 
shungmihaowa. 

19Khipākhala machukmaja̱mana, aworla maleimana, theikhavaila maphala, 
“Tangkhai ina meili riklaga chiwui meithātungli khamuila, sāla ruishaihaira, kala 

chiwui ajui-arui china ningkakachaiya sāvaisila? Thingum akhali ina 
ngakhumsangda khorumrala?” da kahāngla maleimana. 

20Ana hotla zai, kakapik ningna ali thannguithuihaira, kala akhalatta kahuila 
mahuirar lah “Iwui yāpāngli kakapik maleimala?” da kahāngla mahāngrarmana. 

PROHO Kasā Akhavā kala Israelwui Ngatangkhame 

21Otbing hi phaningunglu, O Jacob eina Israel, kaja na iwui raona; nali ina sākhui, 
na iwui raona; O Israel, ina nali mamalaihaimara. 

22Muiya thāda nawui sakhalāng, leichui thāda nawui morei ina 
phanthuimihaira; ili latunglu, kaja ina nali ngatangmihaira. 

23  Laa sālu, O kazingram, kaja hi PROHOna chi sākahaina. vaolu, O okathuiwui 
kathukbing; laa sāphokulu, O phungreibing, O ngahongbing, kala chili khalei 
thingrongbing! Kaja PROHOna Jacobli ngatangkhuihaira, Israelli tekmatei 
ngasakra. 

24Nali naopamwui eina sākakhuia nawui Ngatangkhame, PROHOna hithāda 
hānga: “Ot saikora kasaa PROHO chi Ina, Imāngna kazingram meishoka, kala 
okathui phayaishoka, Ili khipā ngasosākhala? 

25 Kakapikbingwui khamachutli ningsuitā khangasaka, varebingwui tui 
khamatuibingli, mangma̱ khangasaka, thangkhamabingli sa̱na̱ung khangasaka, 
kala athumwui theithangkhameili mangma̱ khangasakana; 

26awui raowui tui ungshung khangasaka, awui paomebingwui hāngkachithei tui 
ungshung khangasaka, Jerusalemwui pongli ‘Chili mi panluira’ da hāngkhame, 
Judahwui keinungbingwui apongli ‘Athum sakāluira, kala ngayāng kahai ina 
semkāluira’ da kahāngana. 

27Kathukali, ‘Thenghaolu, nawui kong ina theng ngasakra’ da kahānga, 

28  Cypruswui pongli, ‘A iwui yaokahomana, kala ana iwui kharin 
ungshungmisera’ da hānga; Jerusalemwui pongli, ‘Ali sakāluira’ kala 
Khorumshimwui pongli ‘Nawui shimphunga sakāluira’ da kahānga PROHO chi 
ina.” 

Isaiah 45 

PROHOna Cyrusli Hākakhui 

1Ana thao neomi kahaia, awui mangāli khalei yurbingli yuikhavai kala 
awungabingwui shānneira̱ raimi khavai, ngavei mashung khavai awui mangāli 
khalei khamongbing shomi khavai, awui yāpāng ina singkakhuia 
Cyrusli PROHOna hithāda hānga: 

2“Ina nali rizatra, kala phungreibing saikora ngacham ngasakra, ina pithrai 
khāmongbing akha̱ sāda shaokhaira, kala mariwui angumbing yortekhaora. 

3Ina nali tangkhamangwui lanbing mira, kala thumkahaipamwui pongrun 
kahaibing, chieina nana I PROHOna kala naming singda hokakhuiya Israelwui 
Varena da theira. 

4Iwui rao Jacob kala kapangkhui kahai Israelwui vang eina ina nali mingsinda 
kahona, mingpho khamina, nana ili matheilala. 

5“I PROHOna, khangatei maleiluimana, ili lāngda Vare katei maleimana; ina 
shaksāmi, nana matheilala, 

6zingshowui eina thuida zingtunshong vāshungda, ili lāngda katei maleimana 
kaji mina theikhavai. I PROHOna, khangatei maleiluimana. 

7Kahorla tangkhamangla ina sai, kaphāla kashila ina sai, saikora hi 
kasā PROHO chi ina. 

8O kazingram, atungwui eina kazing rotā ngasaklu, kala kazing eina khamashung 
khangarong rotā ngasaklu; okathuina chi mayākhuida, huikhami kharshokranu, 
kala china khamashung khangarongla shokngasak khavai ngasāranu; PROHO ina 
sākahaina.” 

9  Kasaali kakharara mi chi ringkashi ngasāranu, ham kasaali hamna ngararakha 
chitharanu! Ham kasaali leikhona, na khi semlikhala da hangla? lah nawui kasā 
hi angathan makāmana jila? 

10Avāva̱li “Nana khi pharālikhala?” lah ava̱va̱li khi eina na naora̱likhala? da 
kahāng mi chili kakhanang ngasāranu. 

11Israelwui Kathara, kala ali kasaa PROHOna hithāda hānga: “Inao ngarāwui 
apongli nana khi ngahān khavai lei, lah ipāngwui otsakwui pongli ili khi kaso 
khavai leikhala? 

12Okathui ina sākhui, chiwuitungli mi sai; kazingrambing phayaikashok chi 
ipāngna, kala chili khalei saikora chili ina kasoda kashokna. 

13Ali ina khamashung khangaronglungli mathotkhuihaira, kala ina awui apong 
saikora ngatar ngasakra; ana iwui keinung sakāra, kala iwui tukthui kahaibingli 
ningkhān mira, amanla, lah sāmanwui vangla maningmana,” da 
saikorawui PROHOna hānga. 

14  PROHOna hithāda hānga: “Egyptwui lan, Ethiopiawui ot, Sabeanwui mi asho 
alep khaungbing, nathumwuili rāda nathumwui ngasāra, athum nathumwui 
thishurra; athumna marikhara̱ ngathānlaga rāra, kala nathumli ngakhumsangda 
rākhorumra. Athumna nathumli poda hāngra: ‘Varena nathumāngli ngasomi, 
khangateina maningmana, A maningla vare katei maleiluimana’”. 

15Kachangkhat, nava khalatta khangathuma Varelaka, O Huikhame, Israelwui 
Vare. 

16Athum saikorali khayak ngasakta pa̱ngapāmihaira, meoma̱ sākakhuibing 
manātkaphotserhaira. 

17 Kha Israelli katang makhavai huikhami eina ngasoda huimihaira; katang 
mavaila nathumli kakhayakla kala pa̱khangapāla malei ngasakmara.” 

18Kaja kazingram kasaa, (A Varena!), okathuiwui maong semkhuilaga chi 
sākakhuia (ana chi sakai; ngapa̱khangapā kasā maningla, somkhavai 
semkakhuia!) PROHO china hithada hānga: “I PROHO china, katei maleimana. 

19Tangkhamangramli, ina ngathumda mamatuimana; ‘Maphākakhuilungli ili 
phālu’ da Jacobwui ara̱-azāli mahāngmana. PROHO iya khamashung tui matui, 
khamashung chi ina lānmiya.” 

Apuk-apagawui PROHO kala Babylonwui Meoma̱bing 

20“Nathum khalatta kazipkhuilaga rālu, rānganaingarumlu, miyurbingwui 
thinengbing! Athum theikhuikathei maleimana, thing meoma̱ phungkazatabing 
athum, kala mahuimikharara meoma̱ chili khorumpama. 

21  Hāngphatta nathumwui tuingaphun rāhānglu; athum 
ngasankhuingarumranu! Achālakha hi khipāna hāngkhala? Achālakhawui chi 
khipāna lānmi? Chi PROHO ina maningmala? Kala I maningla vare katei 
maleiluimana, khamashung Vare kala Huikhame, I maningla katei 
maleiluimana.” 

22“Ili ngareiungda huikhuilu, okathui akatang saikora! Kaja I Varena, katei 
maleiluimana. 

23  I khalattana ngashit kahaina, khamashung khangaronglungli ikhamorwui 
eina shokhaira, malatungluiki kaji tuina: Yur kachiva̱na khuktida ili 
khorumserra, tui kachiva̱na shākhi sāserra.” 

24“PROHOmāngli khamashung eina pangshap lei da mibingna iwui pongli hāngra; 
ali ngakaikashebing awui mangāli rāda kakhayak samphangra. 

25Israelwui ara̱-azā saikora PROHOwui mangāli khayui kala tekhamatei ngasāra. 

Isaiah 46 

1“Belna ngakhumzanga, Nebona ngahamzanga, athumwui meoma̱ sāyur kala 
sha̱kei akhumli lei; nathumna phungkazat hikatha ot hi kachota sayurbingli 
kharita otphun sāda chiphuna. 

2Meomabing chi kurzang ngakhumsanga, athum kharitphun chiwui eina 
mahuikhuirarmana; kha athum khalatta mingaleili narkahaiya sāda vāhaowa. 

3“O Jacobshi shimkhur, Israel shimkhurwui shāk kahai saikora ili nganālu. 
Naopamwui eina thuida kapharā eina tangda nathumwui vang ina phungmi; 

4nathum kasar eina tangda I chi Ana, kasārsam kashok eina tangda ina nathumli 
phungra. Ina sākakhuina, Ina phungra, ina phungda huimira. 

5“Nathumna ili khipāli pāndamra, kala ili khipāli ngaraicha ngasakra, kala 
ngaraichaia da khipāli ngaheora? 

6Lupākhaowui eina sina pāngtongda khuikashokbing, kala lupāsa tamkhavaili 
onkashok bingna; sina kasā mili masākhui kala ana vare akha sākhui; chiwui 
thili athumna ngakhumshāmhaida khoruma! 

7Chi athumna yartuili khāngkāda ngava̱zata, athumna chi awuipamli 
khāngkhaninghai, kala china chili nganinga; chiwui eina ana 
mangatha̱luipaimana. Akhana ngakaolala, mangahānkāmana kala awui 
kakhanangwui einala mahuimirarmana. 

8“Hi phaningkhuida majuklu, khalāng ot kasābing, hi ningli phaningkhuilu. 

9achālakhawui kachama otbing chi phaningunglu; kaja I Varena, kala katei 
maleimana; I Varena, kala ikatha khipakha maleimana, 

10haokaphokwui eina akatang, kala achālakha atamwui eina thuida mashokrang 
kaji otbing lānmida hānga, ‘Iwui hāngkachithei leichingra, kala iwui kharin 
saikora ungshung ngasakra,’ 

11zingshoshong eina sāshaiwui vānao, iwui kahāng athishurda kasā mi akha 
katāva̱wui eina hokhuira, ina hānghaira, kala chi ina ungshung ngasakra; ina 
ngarānhaira, kala ina chi sālakra. 

12“Ili nganalu, ning khamakangbing, na ngatangkhamiwui eina katāva̱li lei: 

13Iwui ngatangkhami ina nganaimeida khuirāda lei, chi katāva̱li maleiluimana, 
iwui huikhami mahuinganongmara; ina Zionli huimihaora, iwui tekhamatei 
Israelwui vang.” 

Isaiah 47 

Babylonli Bichar Kasā 

1  Tālu, laga chifali pamlu; O Babylonwui kachingva̱ naongalava̱; wungpamkhong 
makhalei ngaleili pamlu! O Chaldeanaobingwui naongalava̱, kaja nali anuiya kala 
khamathava̱ maholuimara. 

2Shingkhur khuida mā runglu, mairār khuitāhaolu, katuma phahon raitāhaolu, 
naphei suthaolu, kala kong makānzatlu. 

3Nawui khamahong mafakhamara, nawui khayā khamalā theira; ina athut 
khuida mi khipākhalila mathāhaimara. 

4Ithumwui Ngatangkhame, aming saikorawui PROHO kahoa chi Israelwui 
Kathara china. 

5Va̱ri eina pamlu, kala tangkhamangli zanglu, O Chaldeanaobingwui naongalāva̱; 
kaja nali wungrambingwui akhavaiva̱ maholuimara. 

6Iwui miyurli I malungvāthaowa, iwui shimluikatli ina mathar ngasakthuda 
horhaowa, athumli ina nawui pāngli horsangmi, nana athumli lukhamashan 
machitheimana; kasarnaoli nana nawui kharit otphun chiphuna. 

7“Ina akhavaiva̱ sāchingra” da nana hānga, chithahaoda nana nawui ningli 
hikathā hi maleithu, rāki kajila maphaningthuwa. 

8  Ara chiwui vang nganālu, lumlao ningkachāngva̱, tāphup eina kapamva̱, “Ina, 
ili lāngda khipākha maleiluimana; I ra̱meinao akha sāda mapamara, naongarā 
kashimānla matheiluimara” da naningli hithāda phaninga. 

9 Ot khani hi hunkha, thangkhawui alungli nali shokra; nawui khanong kayākha 
leisālala, kala nana laivā kathembingwui pangshap kayākha leilala naongarā 
kashimān eina ra̱mei kapam nali hakmahalāk eina rāshungchaora. 

10Nawui makaphāwui alungli na tāphuphaida, “Ili khipānakha matheimana” da 
nana hānga; nawui thangkhamei eina aworna thānnguihaira, kala naningli 
hithāda hānga, “Ilaka, kala I maningla khipākha maleiluimana.” 

11Kha makaphā nawuitungli rāra, chi nana marunrarmara; kalāshāt nawuitungli 
rātāra, chiwui shāt nana mangatangrarmara; nana makathei kashimān kaho 
kashuirak eina nali rāra. 

12Nawui leivā kathem kala khanong kayākha kasāli nganingtitlu, nganuilakha 
eina thuida sākahai chi, ungkashungla leilapai; khamachitla machitshapsālapai. 

13Hāngkhamebingli ngasankazatna na sānhaira, kazingram sirāli yangda, 
khayeiung khayeivāda, changwokwui athishurda, nali khi shokra kaji 
hāngkhamebing athum china thuinganingda nali huikhuiranu. 

14Yanglu, athum mafakung kathāna, meina chuitāhaora; meiwonwui kasā 
pangshap chiwui eina athum khalatta makanshokrarmara akhalatta lumpam 
kapai meithā, mina mangāli pamkapai mei maningmana! 

15Nana sākhangarum athum chi chikathābingna, nali nganuilakhawui eina 
yorzākahaina; athum kachichāwui shongpongli kuizata; nali huimi khavai 
khipākha maleimana. 

Isaiah 48 

Vare, Shingāshongwui PROHO 

1Hi nganālu, O Jacobwui shimkhur, Israelwui ming eina hokhui kahaibing, 
Judahwui eina kharā naothei, PROHOwui ming singda shākhi kasābing, kala 
Israelwui Vareli hāngkaphatlala, mashun kala angatar makhaningbing. 

2Kaja athum khalatta tharkhamathenga keinungwui ming khuiya; kala athum 
khalatta Israelwui Vareli chihama; saikorawui PROHO kaji hi Awui mingna. 

3“Khare otbing ina achālakha phongshokhaira, ikhamorwui eina shokta chibing 
chi theingasakhaira; chiwui thili ina hengsāda kasā eina chibing chi rāshoka. 

4Khikhalajila nathum ningmarara kaji ina thei, kala nathumwui akahung mari 
thāda marara, kala khavei pithrai thai. 

5Ina nathumli achā hānghairasai, athum marāshokranglakha ina nathumli 
vaosanghairasai, kaja iwui meoma̱na kasāna, yekkakhui kala heikakhui 
kemeona kakasona chihaipaishina da. 

6Nathumna shāhaira, ara saikora hi yangkhuilu, laga hi maphongshokmarala? 
Aja eina thuilaga nathumli kadhadhar ot shāngasakra, nathumna matheilakasā 
ngathum kahai otbing. 

7Athumli arui sākakhuina, atam masāngranga, ayā achāhon rida nathumna 
chikathā mashālakranga, yanglu, ina chibing theikahaina da nathumna 
hānghaipaishina da. 

8Nathum mashālakranga, nathum matheilakranga, achālakhawui thotwui eina 
nathumwui khanā mawutranga. Kaja nathumna yansailak eina sāra kaji ina thei, 
kala pharāthang eina thuida nathumli ngakaikashe hoi. 

9Imingwui vang eina ina malungkhavāt thāhaikasāna, iwui masotwui vang eina 
ina nathumli ngarin kahaina, ina nathumli makatathai khavai. 

10Yanglu, ina nathumli langhaira, kha lupāsā mathāmana; Ina nathumli 
kakhanangwui sharkha̱li chāng yanghaira. 

11Iwui mingwui vang, Iwui mingwui vang, chi ina kasāna, kaja kathāda iwui ming 
sāmakhaopaira? Iwui tekhamatei ina khangateili mamimara. 

Cyrus, PROHOna kapangkakhua Kathāna 

12  “Ina hokakhuiya, O Jacob eina Israel, ili nāshunglu. A chi ina, ina kharena kala 
ina khanaoana. 

13Ipāngna okathuiwui shimphunga sākhui, kala iwui yāpang eina kazingrambing 
phayaishoka; ina athumli kaho tharan, athumna shoknganingngaruma. 

14“Nathum saikora kazipta rānganālu! athumwui alungli kachipāna otbing hi 
phongshokmihairakhala? Ali PROHOna leishi; ngarān kahai athishurda Babylonli 
ana sāki kaji sāra, kala awui pāngna Chaldeanaobingli mamayāmara. 

15I, I eina tangda ikhamor eina ali hokhui, ali ina khuiunga, kala ana awui otsakli 
reisangra. 

16li rānganaida hi nganālu, haokaphok eina thuida ina ngathumda 
mamatuiranga, chi rākashok atamwui eina thuida I chili leihairasai.” Ara Proho 
VAREna awui manglā ili chihorāhaira. 

17Nathumwui Ngatangkhame, Israelwui Katharapa, PROHOna hithāda hānga: 
“I PROHO nathumwui Varena, kannā khavai nathumli tamkachitheiana, 
nathumna vāki kaji apongli thānkazatana. 

18Iyavo, nathumna iwui ningkhamibing chi nganākhuihaisāsi kaja! Nathumwui 
chingri kahai chi kong thāhairara. kala nathumwui khamashung shamadru 
khangaphao thahairara; 

19nathumwui naothei situiyākhahairara, nathumwui ara̱-azā chiwui 
athāyakhahairara; athumwui ming makatatlakmara, iwui mangāwui eina 
kashimānla mashimān ngasaksamara.” 

20Babylonwui eina shokulu, Chaldeanaowui eina yāmulu, hi khamathānwui 
khon eina vaolu, chi chishātlu; okathui akatang vāshungda chihovālaga hānglu, 
“Awui rao Jacobli PROHOna ngatangmihaira!” 

21Siwukli khamakān tharan athum mara̱changmana; ana athumwui vang 
lunghār chiwui eina tara̱ longshok ngasaka; lunghār chili ana kashao eina tara̱ 
kapha̱kshoka. 

22  “Makaphā-makhayābingwui vang chingri kahai maleimana” 

Isaiah 49 

Israel, Yurbingwui Kahor 

1  O shamadrupheili khaleibing, nganālu, kala katāva̱li khalei nathum, ili 
nāshunglu. Naopamwui eina PROHOna ili hokhui. Ishāva̱wui naopamli leilakha 
ana ili ming phokmihairasai. 

2  Iwui khamor kazana raighai thāda ana sāmi, apāngwui khaya̱li ana ili thummi; 
yutkazak kahai malāthing thāda ana ili sākhui, kala awui malākhongli ili 
thummihai. 

3Kala ana ili hānga, “Na iwui raona, Israel; nali iming tekmatei ngasakra.” 

4 Kha ina hānga, “Ina aremali khananghaira, khikha makhaning aremawui vang 
iwui yāng chishothaira; chithālala iwui mashun PROHOwuili lei. Ili hankhamila 
Varewuili lei.” 

5Ara ili awui rao sākhavai naopamli semkakhuia, PROHO china hānga, Jacobli 
awuili khuiung khavai, kala Israel awuili kazip khavai vang, kaja PROHOwui 
miktāli ili khayā kāngasaka, kala Varena iwui yāng ngasāhaira— 

6  ana hānga: “Jacobwui shangbing nganaokhui khavai, Israelwui phāri kahaili 
khāngmathot khavai, nana iwui rao sāki kaji hi ngavenglak kahai otna; ina nali 

kahor akha sākhavai yurbingli mira, chieina iwui huikhami okathui akatang eina 
tangda vāshungra.” 

7Israelwui ngatangkhame, kala awui Katharapa, chinkākhailak kahaia, 
miyurbingna ningkachai kahaia, khamungabingwui rao chili, PROHOna hithāda 
hānga: “Awungabingna theida ngakarthuira, wungnaobing athum khalatta 
ngakhumshāmsangra.” Khikhalajila ningkatonga, Israelwui Katharapa nali 
kapangkakhuia PROHOwui vangna. 

Zionli Pānngasakluishitra da Ngashitkhami 

8  PROHOna hithāda hānga: “Ngahankhangai atamli ina nali ngahānkāhaira, 
huikhami atamli nali ngachonmihaira; ina nali phārimi kala mibingli nali 
tuingashit sāda mihaira, ngalei sakā khavai, ngayāng kahai shimlui, yartālui 
khavai; 

9phātopnaobingli, ‘Ralu’ tangkhamangli khaleibingli, ‘Shoklu’ da hānga. 
Athumwui kazatpamli phauira, kaphung khangai saikorali athumwui wonui 
samphangra. 

10  Athum kathaila mathaimara ra̱kachangla mara̱changmara. Masi kala 
zimikwui kasā chinala athumli masāza̱mara, kaja athumli lukhamashana china 
thānmira kala ura̱pamli athumli ngakuimira. 

11“Iwui phungrei saikorali shongfa akha sāra, kala iwui mibing zatngatā khavai 
chānrei ngarānmira. 

12Yanglu, iwui mibing katāva̱wui eina rāra, atung kala zingtunshongwui eina, 
kala hibing Syenne lamwui eina rāra.” 

13  Khamathānwui vang laa sālu, O kazingram, sochikatlu, O okathui; mathānda 
laa sālu, O phungreibing. Kaja PROHOna awui mibingli ningnganung ngasaka, 
kaja awui mibingli ninglum ngasakhaira, kala awui kakhanangbingli 
lumashanmira. 

14Kha “PROHOna ili malaihaira, iwui PROHOna malaihaira” da Zionna hānga. 

15“Na̱ mangda khalei naoli ava̱va̱na malaishapla, awui naopamwui eina kashoka 
awui naomayarali malumashanmarala?” Athumna malaihaisālala, iva nali 
mamalaimara. 

16Yanglu, nali iwui pāngmayāli yeksanghaira; nawui phākhobing iwui mangāli 
leichinga. 

17“Nawui sākakābingna nawui sākakazambingli thākmeiya, kala nali shimān 
khangasaka athum chi nawui eina thuihaora. 

18Namik kuimareida kapeiyanglu, athumna nawuili rākazipta lei. PROHOna 
hānga, I ringlakha saikora hi nana sāri sāda ngavaira, nana chi khāmkahaiva̱wui 
thāda ngavaira. 

19“Kachangkhat eina nawui sākazam kahai, kala nawui chokahaipambing, kala 
nawui sākhayāng kahai lam — kachangkhat eina ara na nawui mibingwui vang 
teonahaora, kala nali mayuisang kahaibing katāva̱ thuihaira̱sāra. 

20Nawui chapkhangachā atamli pharākasang naongarā china, ‘Apam hi iwui 
vang teonahaira; iwui vang sompam khavai mashā ngasakmilu’ da hāngfara. 

21Chitharan nawui ningli nana hāngra: Khipāna hibing ili pharāmikhala? I, 
kakhanangva̱ kala kashumva̱na, katāva̱li ili athā kahaina; laga khipāna ruikāser 
kajikhala? Yanglu, imang nothāhaisai; thakha katharan rāserluihao?” 

22Hithāda Proho VAREna hānga, “Yanglu, yurbingwuitungli ipāng khāngkāra, 
kala mibingli iwui khamachut chitheira; athumna naomayara ngarāli vamrāra, 
kala naomayarabingli athumwui khumkhorli phungungra, kala nanao 
ngalāva̱bingli yartuili tongungra. 

23Awungabingna nathumli nganaokakhuiya avāva̱ ngasāra, awungva̱bingna 
nathumwui khanganaova̱ ngasāra. Athumwui mai ngaleili mashunzangda 
nathumli khorumra, kala nathum pheiwui chifa athumna malekra. Chieina 
I PROHOna kaji nathumna theira. Ili khangaraibing chi mai mashimara.” 

24Kapangawui eina awui sāshai khipāna ngapaikhuishap, lah sakashe 
khamungana nar kahai khipāna ngatangkhuishap? 

25Kachangkhat, PROHOna hithāda hānga: “Kapangawui narkahaibinglila 
khuishokra, rekakharekawui sāshai ngapaikhuira, kaja nali khangahātbing chili 
inala ngahātra, kala nanao ngarāli ina huikhuira. 

26Nali rekakhareka athumli ina khalattawui asā chishaira, kala zam thāda athum 
khalattawui ashee eina marip ngasakra, chieina asā khavai saikorana, I 
nathumwui huikhame PROHO, Ngatangkhame, Jacobwui Pangshapa china da 
theira.” 

Isaiah 50 

1Hithāda PROHOna hānga: “Nava̱li ina chiho khavai kapāngwui lairik kali lei? Lha, 
iwui kachishuta khipāwui pangli nali ina yorsanghao? Yanglu, nawui 
khayonkhamāngwui vang nali yorkahaina, kala nawui khalāngwui vang nava̱li 
ina chiho kahaina. 

2“I kharā tharan chili khisāda mi maleisāthu? Kaho tharan chili ngahānkā khavai 
khipākha maleithu? Ipāng sha̱nāhaida mahuimirarmara jihaola? Maningakha 
huimi khavai I pangshap maleithula? Yanglu, ina kakahar eina shamadru 



1283 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

thengshapa, kongbingla siwuk sāngasaka; tara̱ khavātwui vang athumwui khaih 
nganamshishuna, kala ra̱kachang eina thiya. 

3Kazingrambingli ina tangkhamang ngavaimi, kala bora athumwui faror khavai 
sāngasaka.” 

PROHOwui Raona Kahāng Khanganā 

4Tamkachitheiwui male Proho VAREna ili mi, chieina ningkachotali kathāda tui 
eina ngasoda hāngphaneprakhala kaji ina theikhavaina. Ngathor kachida ana 
mathota, kala tamkakhuibing athum thāda shākhavai ikhanā ana mathing 
ngasaka. 

5Proho VAREna ikhanā mathing ngasakhaira, kala ina mangakaishimana, ina 
khanuk masa̱naungmana. 

6  Kashaobingli ina khumkhor ngareimi, morhā kachichaibingli iwui maisor 
ngareimi; mashora mashokharor kala kakhayakwui eina imai mathumhaimana. 

7Kaja Proho VAREna ili ngachonmi, chiwui vang I mapa̱ngapāmana; chiwui vang 
imai meizailung thāda khāngpamda, I mamaishilakmara da ina thei. 

8  Ili mashungkhame ana iwui ngalemli lei, ili khipāna ngahātshapra? Ithum 
nganingkāngarumsa. Iwui yangkashe khipākhala? Iwui ngalemli ralu jilu. 

9Yanglu, Proho VAREna ili ngachonmi, I yona da khipāna phongshapra? Yanglu, 
athum kashankachon thāda tāngurhaora; makungna shaiserhaora. 

10Nathumwui alungli PROHOli khipāna ngachee, kala awui raowui khon khipana 
nganāli, tangkhamangli zatta kahor makathei, chithālala PROHOwui mingli 
shitsangda Vareli kachihama khipākhala? 

11Yanglu, thing khuisangda mei kasābing! Nathumna thing riksangda mei 
kasāwui kahorlungli zatlu! Nathumna hi ipāngwui eina samphangra; nathum 
kakhanang ringkashili pisangra. 

Isaiah 51 

Jerusalemli Ningnganung Khangasak Tui 

1“Ili nganālu, Huikhami kharomkazatbing, PROHOli kaphābing nathum; nathumli 
shānshok-khavai lunghar, kala nathumli harkhui khavai lungkotpam chili 
yanglu. 

2Nashāvā Abrahamli, kala nathumli kapharāva̱ Sarahli yanglu; kaja amāng khalei 
tharan ina hokakhuina, kala ina ali somida kachungkha sāngasaka. 

3Kaja PROHOna Zionli ning lumngasakra. Chiwui ramchopam saikorali ana ning 
lumngasakra, chiwui lamhāng Eden thāngasakra, chiwui siwukla PROHOwui 

yāmgui thāngasakra; chili ringkaphā, khamathān, ningkashi khami, kala laakhon 
kashā samphangra. 

4“Ili nganālu, iwui mibing; iwui yur, ili nāshunglu; kaja iwui eina ain akha shokra, 
iwui mashun mibingwui vang kahor akha sāda rara. 

5Iwui ngatangkhami rānganaishunhaira, Iwui huikhami rāhaira, mibingli iwui 
pāngthei eina mungra; shamadrupheibingna ili ngaraidalei, kala iwui pāngli 
chihānpamda lei. 

6  Kazingramli namik yangkālu, kala azingshong okathuili yangtālu; kaja 
kazingram meikhut thāda shimānhaora, okathuina chonshi thāda tāngurhaora, 
kala chili kapambing hāmi thāda thihaora. Kha iwui huikhami leichingra, kala 
iwui ngatangkhami katang mavaimara. 

7“Khangarong kathei nathum, ili nganālu, wuklungli iwui ain khalei mibing, 
miwui kakhararli mangacheealu, kala athumwui khamashātli ning masuitaalu. 

8Kaja kachon thāda makungna athumli shaihaora, kala kalomna athumli sahā 
thāda shaihaora; kha iwui kanshokkhami leichingra, iwui huikhami thot kachida 
vāshungra.” 

9Thuilu, thuilu, yāng shokngasaklu, O PROHOwui pāngthei; achālakhawui thāda, 
thuikahai atamwui thāda thuilu. Rahabli akha̱ sāmi kahai kala dragonli 
rungkathat chi na maningmala? 

10Hakkhamahā kathukawui tara̱ kala shamadru chi theng khangasak chi na 
maningmala; kathuka shamadruwui shongfa sāmida ngatangkhui kahaibing kān 
khangasak chi na maningmala? 

11Kala PROHOwui ngatangkhui kahaibing khamathān laa sāda Zionli latungra; 
katang makhavai khamathān athumwui kuitungli leira; khamathān ringkaphā 
athumna samphangra, kakhanang ringkashi athumwui eina yāmthuihaora. 

12“Nathumli ringpha khangasaka chi ina; thikapai mibingli khangachee, kala 
khawo thāda sākhui kahai miwui naomayarabingli khangachee, 

13nawui PROHO Kasā Akhavāli malai kahaia, kazingrambing phayaishokkhame, 
okathuiwui shimphungabing kasema, rekakharekawui malungkhavāt china, nali 
shiman khavai kasawui vang, langpongda ngacheekapama na khipakhala? 
Rekakharekawui malungkhavāt kali leikhala? 

14Ngakhumshām ngasak kahaia chili thāklāk eina chihomira; a mathimara kala 
chomli mazangmara, kashakazāla mavātmara. 

15“Kaja shamadruli mathotkhuida khangaphao ngarungninghai khangask, 
PROHO nathumwui Varena, saikorawui PROHO chi awui mingna. 

16Kala iwui tui nakhamorli sangmihaira, ipāngwui khaya̱li thumihaira, 
kazingram phayaishokta, okathuiwui shimphunga rungkhuida, ‘Nathum iwui 
miyurna’” da Zionli hānga. 

Jerusalemwui Kachot Tangkahai 

17  Nakhalatta thuimathuklu, khalatta thuimathuklu, nganingkālu, O Jerusalem, 
PROHOwui pāngli marip kahaia na, awui malungkhavātwui tengkot, akhan 
tāshungda mangsanghaira, yuichāchāng kahaiwui khorāmna. 

18Ana pharākakhui naomayara saikorawui alungli ali thānmi khavai akhala 
malei; ana nganaokakhui naongarā saikorawui alungli apāng thara̱zat khavai 
akhala malei. 

19Khanini hi nawuitungli tārorhaira— khipāna nali hāngphanepra?— 
sākakhayāng eina sākakathān, chām eina raighai; khipāna nali 
ninglumngasakra? 

20Nawui mibing vānhaira, seichui khalenli khaman thāda athum shongfa ngapāk 
kajida pisanga; athum PROHOwui malungkhavāt, nathumwui Varewui kakharar 
china pemtinghaira. 

21Chieina nganālu, nathum kachotabing, khamaripabing, kha zam eina 
makhamaripbing; 

22 PROHO, nathumwui PROHO, nathumwui Vare, awui mibingwui vang 
phayetkhame china hithāda hānga: “Yanglu, nathum pāngwui eina yuichachang 
kahaiwui khorām; iwui malungkhavātwui khoklui ina khuithuimihaira; nathum 
mamangluimara; 

23kala nathumli rekakharekawui pāngli ina sangmira, ‘Ngakhumsanglu, 
nathumwuitungli ithum naikāra’ da kahāngbingli; kala nathumwui khumkhor 
ngalei thāda kala athumwui vang shongfa thāda sākhamibingli mihaora.” 

Isaiah 52 

Jerusalem Varena Ngatangkhuira 

1  Thuilu, thuilu, nawui yāng shirinkhuilu O Zion; nawui khamathā sāri 
ngavaikhuilu, O Jerusalem, kathara keinung; kaja ahui marim kashoka kala 
makathar mi nathumwuili marāluimara. 

2Na khalatta chifa thuikathantāhaolu, ngakarthuilu, O narkahaiya Jerusalem, 
nakahungli khalap kahai chiwui eina, O narkahai Zionwui naongalava̱. 

3Kaja PROHOna hithāda hānga: “Nathumli khikha eina mayorsangmana, pheisā 
mazangla ngatangkhuira. 

4Kaja Proho VAREna hithāda hānga: Khareli iwui mibingna Egyptli kharam 
vākhavai tai, kala ngalang maleila Assyrianaobingna rekhareka. 

5 Ara iwui mibingli khikha makhaningwui vang khuithuihaira, ara ina khi 
sārakhala? da PROHOna hānga. Athumwui khamungbingna chapa da PROHOna 
hānga, kala langpongda katang mavaila iwui mingli chipata. 

6Chiwui vang iwui mibingna iwui ming theira, chieina chitharan, I hili leili, da 
ina kahāng chi athumna theikhuira.” 

7  Phungreitungbingli paokaphā khuikaphunga chingri kahai vaomalānkhame, 
khamathāwui paokaphā khuikaphunga, huikhami vaomalānkhame, Zionli 
“Nawui Varena munga” da kahānga awui phei kayakha mathado. 

8Nganālu, nawui khamayonabingna vaoda lei, athum khamathānwui laa 
sarumda lei; kaja Zionli PROHOwui latkhaung athumwui mik eina theingaroka. 

9Sākathān kahai Jerusalemwui apambing, laasak eina ngasoda vaolu; 
kaja PROHOna awui mibingli ninglum ngasakhaira, ana Jerusalem 
ngatangkhuihaira. 

10  PROHOna awui tharkhamatheng pāngthei, miyur saikorawui miktāli 
chitheimihaira; kala okathuiwui akatang saikorana ithum Varewui huikhami chi 
theira. 

11  Thulu, thulu, hiwui eina shokulu, makathar ot masāza̱alu, awui eina shokta, 
nakhalatta tharngasaklu, PROHOwui khorkhong kasingbing nathum. 

12Kaja nathum katotsisi eina mashokmara, kala mayāmzatmara. Kaja PROHOna 
nawui mangāshong rida zatra, kala Israelwui Varena nathumwui 
khanukshongwui kankhamena. 

Kakhananga Rao 

13Yanglu, iwui raona mataisangra, ali mai kāda masot mira, kala juilāk kahai 
ngasāra. 

14Ali kachungkhana matakhakhai— amai ngapa̱-kahokhaida, mizak 
mathāmana; kala awui phasā miwui naomayarawui mathāmana— 

15  Chithāda ana yur kachungkhali matakhakhai ngasakra; awungabingna awui 
vang khamor katimhaora; kaja athumli mahānghaikasā chi athumna theira, kala 
mashālakrangkasā chi athumna theikhuira. 

Isaiah 53 

1  Ithumna shākahai chi khipāna shitsangkhala? Kala khipāli PROHOwui pāng 
chitheihairakhala? 

2Kaja awui mangāli ana akharnao thāda khārshoka, kala ngalei kathengwui eina 
angayung sa̱kashok thāda; ali yangngai khavai asho-alepla maleimana; 
ningchāng khavai khamathā akhala maleimana. 

3Mibingna ali yangkharinga kala mamayāmana; wukkakhananga mi, sikafa 
thathei kahaia; mibingna mayangngaimada mai ngareithui kahai thāda, ali 
yangkharinga, kala ithumna ali machāpmimana. 

4  Kachangkhat eina ana ithumwui kakhanang phungmihaira; kala ithumwui 
sikafa phungthuimihaira; kha ithumnava ali Varena khanang khangasakna, 
shaomi kahaina, kala chotngasak kahaina da phaninga. 

5  Kha ithumwui chonkhamakanwui vang a khamā kaza̱na. Ali ithumwui 
khayonkhamāngwui vang phasa shiningmi, ali hāngkhamachin chieina ithumli 
kharai samphanga; kala awui khamāchon china ithumli raimi. 

6  Yao thāda ithum saikora ma̱thuiserhaira, kachichā khalattawui apongli 
thuihaira; chieina ithum saikorawui morei awuitungli PROHOna parmi. 

7  Ali rekharekta chotngasaka, kha ana khikhakkha mashokmana; shaothat 
khavaipamli thānkhava yaonao thāda kala yaohah kachichāpwui mangāli akhak 
makashoka yao thāda, ana akhamor mamakālakmana. 

8Rekharekta bichar sālaga ali khuithuihaowa; kaja kharingbingwui eina ali 
katatthuihaira kaji, iwui mibingwui khalāngwui vang kashaona da awui mibing 
khipāna chukmajakhala? 

9  Ana khangashao masālaklala, kala akhamorli kachipat tui mahāngsālala 
makhayā athum kala kashānga athumli chifaruma. 

10Kha ali khamā za̱khangasak kala ali sifa khangasak chi, PROHOwui 
ningkachāngna; kala PROHOna awui mirin khayon chigat sāngasaklala ana awui 
ara̱-azāli theira kala awui mirin kaseisangmira, kala awui pāngli PROHOwui 
ningkachāng mataisang ngasakra. 

11Amanglāna kachotwui heithei chi theida ningyāng ungra; iwui khangaronga 
raona awui awor eina, kachungkhali khamashungli shānsangra; kala athumwui 
khayonkhamāng ana phungmira. 

12  Chiwui vang eina ina ali khareiabingli ngasoda awui yar ngayarmira, kala ana 
kapingabingli ngasoda khangapon chi ngayarra, kaja ana kathi eina tangda 
manglā chihomi, kala khayonbingwui mishānli shānruma; chithālala ana 
kachungkhawui morei phungmi, kala khayonkhamāngbingwui vang pomi. 

Isaiah 54 

Israelli PROHOwui Leikashi 

1  Laa sālu, O naokashumva̱, nao makhavaiva̱; laa sāda panglāk eina vaolu; nao 
khara̱wui kachotli mazangrang kajiva̱! Kaja horkahaiva̱wui naongarāna, 
fakathuiva̱wui naongarāli chungmeira da PROHOna hānga. 

2Nathumwui kachonshim mashāsang ngasaklu, kala nathumwui pamkhavai 
chonrān ngakhunvālu; matiphaialu, khara̱ sāngsang ngasaklu kala pākra̱ 
makang ngasaklu. 

3Kaja nathumna uishong yāshong hakmeida phayaishokra, nawui ara̱-azāna 
miyurbing khuira, ngachakyāng kahai keinungbing mi pamluishit ngasakra. 

4Mangacheealu, na mai mashimara; mapa̱ngapālu, nathumli mamaishi 
ngasakmara; kaja yaronlakhawui maikashi chi na malaihaora; kala ra̱khameiwui 
khamashāt chi maphaningungluimara. 

5Khikhalajila nawui Kasā Akhavā chi nagaharana, saikorawui PROHO chi awui 
mingna; Israelwui Kathara chi nawui Ngatangkhamena, ali okathui saikorawui 
Vare hoi. 

6Kaja chiho kahaia wukkakhananga preiva̱li, yāronshapawui kasham kahai 
preiva̱li hokakhui thāda PROHOna nathumli hokhuihaira da nawui Varena hānga. 

7Kasha̱khawui vang ina nali horhaowa, kha lumashanlāk eina ina ngakuikhuira. 

8Malungkhavātna pemhaida kasha̱khawui vang imai nawui eina ngareithui 
kahaina, kha katang makhavai leikashi eina ngasoda nali lumashanmira da 
nathumwui Ngatangkhame, PROHOna hānga. 

9  “Kaja iliva hi Noahwui thotli kashok kathāna: Noahwui tara̱ chi okathuili 
maphongluimara da ina ngashit kahai thāda, nathumlila I malungmavātluimara 
kala makhararluimara da ina ngashithaira. 

10Kaja phungreibing pākthuihaipai kala phungrābing khuithuihaipai, kha iwui 
makhangachei leikashi nathumwui eina mapākthuimara; kala iwui chingri 
kahaiwui tuingashit chi makhuithuilakmara,” da nathumwuitungli 
lumashankhame PROHOna hānga. 

Kadhara Jerusalem 

11  “O kakhanangna, siphan zingrotli chotchāng kahaida maringpha 
khangasakabing, yanglu, nali aman kasak lungguibing eina sākāmira, kala 
sapphire ngalung eina shimphunga sākāmira. 

12Nawui khamato aton agate ngalung eina sāmira, ngaveila carbuncle eina 
sāmira, kala phākho katonga aman kasaka ngalung eina sāmira. 

13  “Nanaomayarabingli PROHOna tamchitheira, naomayarabingwui 
mataikasang hakmahāra. 

14Khamashung khangarongwui alungli nathumli sākāra; nathum 
rekakharekwui eina tāthuihaora, kaja nathumna mangacheemara; kala kachipā 
chi nathumli marānganaimara. 

15Kachikathāna khanganang shokngasaklala chi iwui eina maningmana; 
nathumli nganang khangasaka chi nathumwui vang eina kongluira. 

16“Yanglu, sharkha̱ hurlaga ot ava̱va̱wui sāvai khavai khutlai sākashoka mari 
kasa mi ina sākhuihaira, shimān khavai sākakazama chila ina sai; 

17nathumli ngazai khavai khutlai kasema chi mamataisangmara, kala bichar 
kasāli nathumli mamayāmada ngakarkathui yur chi nguiya da nathumna 
ngahānkāra. Hi PROHOwui raobingwui shimlui ngasāra, kala iwui eina athumwui 
mashun phākhamina,” 

Isaiah 55 

Varena Lukhamashan Khami 

1  “Hei, ra̱kachanga kachiva̱, tara̱ chili rālu! kala pheisā makhalei a chi, rālu, 
lokhuida zālu! Rālu, pheisa kala aman mazangla drakhāra̱ kala seina̱ rālokhuilu. 

2Kashakazā makhaninga chiwui vang khisāda nana pheisā shimān ngasakkhala, 
kala mathokapai chiwui vang khisāda ngalang zārkhala? Ningmazinglak eina ili 
nganākhuida khamathā chi zālu, kala nakhalatta phasā phākhavai chili kahaolu. 

3  “Khanāli shākhuingairareo ili rālu, manglā ringkhavai nganākhuilu; kala iwui 
makhangachei Davidli leikashiwui vang, nathumli iwui katang makhavai 
tuingashit akha sāra. 

4Yanglu, ali ina mibingbingwui vang shākhi akha ngasā ngasaka, mibingwui vang 
kathāna kala akhoka akha sāngasaka. 

5Yanglu, nana makathei yurbingli nana hokhuira, kala nali makathei yurbingna 
nawuili yāmrāra; kaja PROHO nathumwui Vare kala Israelwui Katharawui 
vangna, kaja ana nali tekmatei ngasakhaira.” 

6Samphangpailakha PROHOli phālu, nganailakha ali ngakaolu; 

7makhayā mina awui shongfa horhaida, kala makhamashunga mina awui 
kaphaning horhailaga; ana lumashanmipai khavai ithumwui PROHO Vareli 
latungranu, kaja ana mavātlakla pheomira. 

8Kaja “Iwui kaphaning nathumwui kaphaning mathāmana, iwui shongfala 
nathumwui shongfa mathāmana da PROHOna hānga. 

9Kaja kazingrambingna okathuili juikhamei thāda, iwui apongnala nathumwui 
apongli, kala iwui kaphaningna nathumwui kaphaningli juimei. 

10  “Kaja zingrotra̱ eina horāmna kazingramwui eina tāda, malatkāluila okathuili 
tara̱ chaimida, akhar kharda reisang khangasak, khayaowa chili athā khami kala 
mili kashakazā khami thada 

11Iwui khamorwui eina kashok iwui tuila chithāra; khamasai eina ili 
malatungmara, kha ina khangarān chi ungshung ngasakra, ina kachiho chiwui 
athishurda reisang ngasakra. 

12“Kaja nathumna mathānda shokra, kala chingri kahailungli thānzatra; 
nathumwui mangāli khalei phungrei phungrābingna laa sāshokra, luiwui 
thingrong saikorana athumwui pāng kaphera. 

13Ka̱shātwui mahut cyprus thingrong phorra, kashātrongwui mahutli myrtle 
thingrong phorshokra; kala hi PROHOli phaningung khavaiwui vangna, 
makatathailakla leichingki kaji khamachut akhawui vangna.” 

Isaiah 56 

Varewui Mibingli Miyur Hupta Zangra 

1 PROHOna hithāda hānga: “Mashun mayonlu, kala khangarong ot sālu, kaja iwui 
huikhami thākta rāra, kala iwui ngatangkhami phongshokra. 

2Sabbath mamakhao ngasakla khamayona, makaphā kasāli pāng makhame, 
hithada kasaa mi kala chi singtit kaje miwui naomayara chi sokhamina.” 

3 PROHOli khalatta zang kahaia yur khangateina hithāda mahāngaranu, “PROHOna 
awui miyurwui eina kachangkhat eina ili ngatei ngasakhaora” kala ahongana, 
“Yanglu, I kathenga thingrongna” da mahāngranu. 

4Kaja PROHOna hithāda hānga: “Iwui Sabbathbing khamayon ahongabing, iwui 
ningyāngkhaungli phāda iwui tuingashit singtit kajili, 

5Iwui shimli kala phākholungli, naomayara kala naongalava ngarāli phākhamei 
phaningung khavai kala aming mira; makatat kapaiya, katang makhavai ming 
ina athumli mira.” 

6“Yur khangatei athum khalatta PROHOli kazangbing, ali otram ngatha 
khavai, PROHO mingli leishi khavai kala awui rao sākhavai, sabbath 
masāmakhaola khamayon kachiva̱ kala iwui tuingashit mayontit kajibing— 

7  athumli iwui kathara phungreili khuivāda iwui seihā sākhavai shimli mathān 
ngasakra; iwui hanphuttungli athumwui rikkatā kachigat kala pha̱kaphayā chi 
khuisangmira; kaja iwui shim hi yur saikorawui vang seihā sākhavai shim hora.” 

8Israelwui eina kasham kahaiabingli hokakhuia, Proho VAREna, hithāda hānga, 
phākhuikahaibing chili lāngmeida kateila phākhuifara. 

Israel Kathānabingli Khayon Khami 

9Luili khalei, ngahongli khalei sāyur nathum saikora, tukshai khavai rālu. 

10“Awui shantribing mik matheimana, athum theithangkhamei maleilakmana; 
khak khangasha̱ famānga, athum makhongtheimana; mang shimanda ngaleopi, 
kapili leikashibingna. 

11Fabing chi morhāklaka, kashap mavaimana. Yaokahombingla theishingkakhui 
malei, athum saikora khalattawui apongli ngareithuihao, kachichāwui 
kānkhanāli phāda akhala akhala chisera. 

12Athumna hānga, ‘Ralu, drakhāra̱ mangsa, ithum zamshei mangsangsa; 
akhamala aja thāda tangkhavai maleimara.’” 

Isaiah 57 

Meoma̱li Khokharuma Israelli Khayon Khami 

1Khangaronga mi shimāna, laga khipānakha ningli sakta makhuimana; wuklung 
kathar mi khuithuihaowa, khipānakha matheishingkakhui atamli. Kaja 
unshimuiwui eina khangarong mili khuithuihaoda, 

2ana chingri kahaili zanga; mashungrik eina kazatbingli ngasoda athumwui petli 
pihaowa. 

3Kha, laivā kathemawui naobing, nathum hili rānganailu, shāmkasā kala 
khayorva̱̱wui ara̱-azābing. 

4Nathum khipāli ngareonganaoli, khipāli mamayāmada khamor makāda, male 
ngasatshokli? Nathum khalāng ot kasāwui naongarā, mikhanamwui ara̱-azā 
maningmala? 

5Shirimthing phapheili kala thing khaya̱ya̱li khamathang-khamarang kasābing; 
lunghar kajujuiwui azingli, kala tampākli nanaongarāli khipāna shaothatkhala? 

6Leiwukli nganaipat eina khalei ngalunggui chili nathumwui yar lei. Chi, chibing 
chi, nathumwui kalāna; athumwuitungli nathumna ra̱shakchigat kharekrora, 
kala nathumna muisakchigat khuirai. Hikathawui vang ina ningyāng ungrala? 

7Phungrei kajui khamashonli nathumna pet sāhai, kala pha̱phayā khavai chili 
kai. 

8Khamongwui khanukshong, khāmongthingli nathumwui machut khavai sāhai; 
kaja, ili horhailaga nathumwui pet lānlaga chili kāpiya, nathumna mashāmeida 
sai, kala nathum khalattawui vang athumli ngasoda leih sāzai; nathumna 
athumwui petli leishihaira, khamahong chili nathumna yanghaira. 

9Nathumna Molechli thao khuivāda nathumwui anganam mataisang ngasaka; 
nathumwui paophungmebing katāva̱li chihovai, Kathewui ram eina tangda 
chihotai. 

10Nathumwui kasākhavā chiwui vang nathum ngachāngchathaira, kha 
nathumna, “Kachihān maleipaithura” da mahāngmana; nathum ringkhavai 
pheikhuihaoda ngachāng machatmana. 

11Nathumna khipāli ngacheengachā haoda chiwui vang kapikta, ili 
maphaningungla, akhanidala ili machukkhamajakhala? Ina kasāngkhawui vang 
khikha mathāla mayangmimala? Chiwui vang eina nathumna ili 
makhangacheela? 

12Nathumwui khangarong kala otsak ina hāngmira, kha chibingna nathumli 
mangachonmimara. 

13Nathumna ringkhangā tharan, nathumna kazipkhui kahai meoma̱bingna 
kanmiranu! Athumli masina phanthuihaora, khaksuina khuithuihaora. Kha ili 
ngayinkakhuiabingna ngalei chi samphangra, kala iwui kathara kaphungwui 
shimlui kāra. 

Varewui Khangachon kala Raikhamiwui Tuingashit 

14Kala hithāda hāngra, “Sakālu, sakālu, shongfa ngarānlu, iwui mibingwui 
shongfali makhārkaphin khalei saikora khuithuihaolu.” 

15  Kajuiya khamaso kala mashimānda khalei Kathara kahopa china hithāda 
hānga, “Kajuiya katharapamli ina pama, ning ngateida hamkasanga ali ngasoda; 
hamkasangabingwui manglā thuimathuk khavai, ning khangateibingwui 
wuklung mathuk ngasak khavai sāmi. 

16Kaja ina mangahātchingmara, kala ina malungla vātching majimara; kaja 
manglā iwui eina shoka, kala kharingwui khaksui ina sākhuiya. 

17Awui kākharāmwui morei kasāwui vang ina malungvātsai, ina ali shaowa, kala 
imai thumhaida I malungvātsai; kha chithalala khalattawui ningkachāngli 
sa̱na̱thuihaowa. 

18Ina awui apongbing theihaira, kha ina ali raimira; ina ali thānmida 
ningnganung khavai sāmira, awui vang chapkhangachābinglila ning 
khanganung mira. 

19  Khanailila, katālila chingrihairanu, kala ina ali raimira da PROHOna hānga. 

20Kha makhayā chiya shamadru khangaphao thai; kaja china chingri 
mahairarmana, kala chiwui tara̱na situi kala leitui ngaphaoshoka. 

21  Makhayāwui vanga chingri kahai mavaimana da iwui Varena hānga.” 

Isaiah 58 

Khamashunga Kakhum 

1“Pangda vaolu, nakhon talla̱ kakhong thāda vaolu; iwui mibingwui khayon 
phongmilu, athumwui morei, Jacobshi shimkhurli. 

2Chithālala athumna thangkachida phai, kala iwui apong theikhavai ningchānga, 
khamashung khangarong ot kasā miyur akha thāda, kala athum Varewui shiyan-
chikan makaimana; athumna ili khamashung bichar poi, athumna Vareli 
khanganaili ringphai.” 

3“Ithumna kakhum eina kapam, nana khisāda matheithukhala? Ithumna 
hamsangakha khisāda nana chi mayangmithukhala?” Yanglu, nathumna 
khumlala nathum khalattawui ringkaphāmāng phai, kala nathumwui ot 
sākhamibingli rekhareka. 

4Yanglu, nathumna nganang ngazai khavai kala makhayā pāngngashum eina 
shirkhavaiwui vangmāng khuma. Aruihon nathumwui kakhum hikathā hina 
nathumwui khavao atungshong mashākā ngasakmara. 

5Mi akhana akhalatta hamsang khavai hikathāwui kakhum zimiksho hi ina 
kapangkhuila? Thingnā thāda akui mashuntāda, bora hamlaga hotlātungli 
kapam hirala? PROHOna khuisangkapai zimiksho kala kakhum hili horala? 

6  “Makaphā-makhayāwui kakhalap eina chiho khami, lāngkon khara̱bing 
khalātakhami, rekharek kahaibingli ningkhānkhami, kala lāngkon saikora 
sakhaikhami, hikathāwui kakhum ina kapangkakhui maningmala? 

7Kathaia mili nawui zāt ngayarmi khavai, shim makhalei kachāmali nawui shimli 
hokhaung; khamahongali kathei tharan, ali farormi khavai, kala nawui athei-
asāwui eina nakhalatta mangathum khavai maningmala?” 

8“Chithākha nawui kahor ngathor thāda shokra, kala nawui kharai thaklāk eina 
rāra; nawui khamashung khangarong china namangāli zatra, PROHOwui 
tekhamateina nakhanukli khamayona sāra.” 

9Chieina nana ngakaora, kala PROHOna ngahānkāmira, nana ngavaora, I hili leili 
da ana ngahānkāra. “Nathumwui eina lāngkon chi nana khuithuihaiakha, pāng 
chiza̱da makaphā tui khamatui horhaiakha, 

10kathai miwui vang nakhalattana heishokmiakha, kala kakhanangawui 
ningkachāng chi ningyāng ungmiakha, tangkhamang lungli nawui kahor shokra, 
kala nawui ningkachot ngashunshong thāhaora. 

11Kala PROHOna nali thānmishonda kaphā otyur eina nawui ningkachāng 
ningyāng ungngasakra, kala nawui ara̱kui makang ngasakta; na tara̱ 
chaikhamiya yāmgui thāhaora, tara̱ makathenga ura̱wui tara̱ thāhaora. 

12Kala nathumwui achālakha ngayāng kahaibing sākāluira; thot kachungkhawui 
shimphunga nathumna sākāra; kala nathumli kaikahai chiphokhame, chānrei 
semkāmiluishit khame” da hora. 

Sabbath Khamayonwui Sāman 

13“Sabbathwui eina naphei ngareithuihaiakha, iwui kathara zimiksholi nawui 
ningkachāng kasāwui eina ngareithuihaida ngasāmkakhui zimiksholi 
kahaoakha, PROHOwui kathara zimiksholi khayāshiakha; nawui ningkachāng 
masāla kala chāngnālak eina mamatuipamla nana khayāshiakha; 

14nana PROHOli ningyāng ungra, kala ina nali okathuiwui kajuipambing chili 
khāngkāra; navā Jacobwui shimlui eina nali mizāra; kaja PROHOwui khamor eina 
hāngtāhaira.” 

Isaiah 59 

Mibingwui Moreili Marānna Makhamayā 

1Yanglu, huimi khavai PROHOwui pāng masha̱nāmana; shākhavai khanāla 
mangazanmana; 

2kha nathumwui khayonkhamāng china Vare eina nathumwui ngachaili ngatei 
ngasak kahaina, kala nathumwui moreina awui mai nathumwui eina 
thumhaowa, chiwui vang ana makashāna. 

3Kaja nathumwui pāng asheena sākhamānghaira, pāngmareng morei kasāna 
makhao ngasakta lei, nathumwui morchai eina kakapik tui matui, male eina 
makhayā tui hānga. 

4Khipakha mashun eina bicharli mavāmana, khipakha ningtharda ainli 
mavāmana; athumna arema kaphayatli chihamda kakapik tui matui, makaphā 
ning phaningpamda morei pharāshoka. 

5Athumna chaoshaira̱ pumkhui, karkaopan rānkhui; athumwui ara̱ kazābing chi 
thi, kala sakhai kahai chiwui eina phara̱ sha̱shoka. 

6Athumwui karkaopanna kachon mangasāpaimara, athumna sākakhui chi 
mibingna athum khalatta mangavaipaimara. Athumwui otsak moreiwui 
otsakmānga, athumwui pāngli khangashao otmāng lei. 

7  Athumwui phei makaphāli yongzata, khayon makhaleiwui ashee katāli 
athumna thaklāka, athumwui ningphanin morei ningmānga, athumwui chānreili 
ngachakyāng kahai shaokakhai shaokatekmānga. 

8Chingri kahai apong athumna matheimana, athumwui shongfali mashun 
maleimana; athumwui shongfa makhuikazam ngasaka, athumli khavābing 
chingri kahai masamphangmana. 

9Chiwui vang mashun ithumwui eina katāva̱li lei, khangarongna ithumli 
marāshungthuwa; ithumna kahorwui vang ngashāna, kha tangkhamang thei; 
kahānwui vang yangakha ngamiting kahaili zata. 

10Khangapeo thāda ithumna phākho phāzata, mik makakā thāda kachupzata; 
yupyapsapli kazat thāda ngashunung ngaphokzata; kapangpangwui alungli 
ithuma kathi thāhaowa. 

11Ithum saikora singom thāda ngawozata, nāsha̱ thāda ningyuiri eina 
chapngachai; mashunwui vang phai, kha akhala maleimana; huikhamiwui vang, 
kha ithumwui eina chi tālakhaowa. 

12Nawui mangāli ithumwui khayon mataisanghaowa, kala ithumwui moreina 
ithum khalattali phongshoka; kaja ithumwui khayonkhamāngna ithumli 
ngasozata, kala ithumwui khalāng ithumna thei: 

13 PROHOli mamayāmada khalāng ot kasā, kala ithumwui Vareli kashurwui eina 
ngateithui kahai, rekakharek, khangararwui tui khamatui, phaningphāphai kala 
wuklungwui eina kakapik tui matuipama. 

14Mashun ngareithuihaida, khangarong katāva̱li nganingli; khamashung 
kayāng-khareili tātunghaida, mashungrik kahai mazangpaithuwa. 

15Khamashung vāthaira, kala makaphāwui eina yāmkashoka a chi; khalattana 
sāshai ngasā ngasakhaowa. Hi PROHOna thei, kala china ali maringphā 
ngasakthuwa, kaja mashun maleithuwa. 

16  Mi khipākha makhalei chi ana thei, kala hāngmi khavai khipākha makhalei chi 
theida matakhakhai; chiwui thili akhalattawui pāngna khayui khuirāmi, kala 
awui khangarongna ali khāngkhuimi. 

17  Ana khangarong chi thikhom thāda ngavai, huikhamiwui kuihon akuili 
ngahona; athut kakhuiwui kachon eina sāri sai, kala malungkhavāt eina faror 
khavai thāda shaksai. 

18Athumwui kasāsā athishurda ana sāman mira; khangahātbingli 
malungkhavāt, yangkashibingli athut kakhui, ngayipheili khaleibingli athut 
hāngsangra. 

19  Chithāda zingtunshongwui eina PROHOwui mingli ngacheera, 
zingshoshongwui eina awui tekhamateili; kaja PROHOwui masina phankazat 
kongrāwui tara̱ thāda ana rāra. 

20  “Kala ngatangkhame sāda Zionli ana rāra, sākhalāng shongfawui eina 
ngareikathui Jacobwui mibingli rāra da PROHOna hānga. 

21“Iwui vanga, hi athumli ina tuingashit kasāna da PROHOna hānga: nathumwuili 
khalei imanglā, kala nathumwui khamorli sangmi kahai iwui tui chi nathum 
khamorwui eina mapākthuimara, nanao ngarāwui khamorwui einala kala nanao 
naongarāwui naongarāwui khamor einala, aja eina thuilaga khanao eina tangda 
mapākthuimara da PROHOna hānga”. 

Isaiah 60 

Jerusalemwui Naodawui Tekhamatei 

1Ngakarthuilu, horlu; kaja nawui kahor rāshunghaira, kala PROHOwui 
tekhamatei nawuitungli tāshungmihaira. 

2Kaja yanglu, tangkhamangna okathuili farorhaora, mibingli tangmangtinghai 
ngasakra; kha PROHOna nawuitungli awui kahor tāshungmira, kala awui 
tekhamatei nawuitungli theira. 

3Kala yurbingna nawui kahorli rāra, kala awungabingna nawui reikasangwui 
kahān chili rāra. 

4Namik kuimareida kapeikāyanglu; athum saikora kazipkhuida nawuili rāli; 
nanaomayarabing katāva̱wui eina ungra, kala naongalava̱ ngarāli pāngtheili 
vamungra. 

5Chi nana theida mathānlākhaora, naning ringphāda mathānra; khikhalajila 
shamadruwui makhavāt chi nali ngareiungmira, kala yurbingwui lan nawuili 
rāserhaora. 

6  Ut sorngasaida nali kuinamra, Midianwui, Ephahwui kala Shebawui eina utnao 
saikora nali khuirāserra. Athumna sina kala frankincense khuirāra, kala PROHOli 
sokachikat phongshokra. 

7Kedarwui yaoshang saikora kazipkhuida nali khuirāra, Nebaiothwui 
yaovābingna nali otram ngatha̱ra; iwui hanphutli chibing chi khuisangkapai 
ngasāra, kala iwui tekmateilak kahai shim chi ina tekmatei ngasakra. 

8Muiyā thāda phankazat, nāsha̱ thāda charfali yongkazat khipālong? 

9Kaja shamadrupheili khaleibingna ili ngaraira, Tarshishwui marikhongna 
rimeikapta, katāva̱wui eina nanao ngarāli khuiungra, athumwui lupāsa eina sina 
athumli ngasoda nawui Vare PROHO mingwui vang, kala Israelwui Katharapawui 
vang; kaja ana nali tekmatei ngasakhaira. 

10Yur kateibingna nawui phākho sakāmira, athumwui wungnaobingna nali 
otram ngatha̱ra; kaja iwui malungkhavātli ina nali shaowa, kha iwui 
ngahānkhangai lungli ina nali lumashanmi. 

11  Nawui ngaveibing shoshon shothaira; ngashun ngayā mashunghaimara; 
chithāda mibingna miyurbingwui lan chi nali khuirāpaira, athumwui 
awungabingna thānrāra. 

12Kaja nali otram mangatha̱ki kaji yur kala wungrambingla shimānra; chikathā 
yurbingli zakshilāk eina sāshimānra. 

13Lebanonwui tekhamatei nawuili rāra, cypressthingla, mafathingla, matangla, 
iwui kathara shim mathā ngasak khavai; kala iphei haikhavai pam tekmatei 
ngasakra. 

14  Nali rekakharekbingwui naomayarabing nali ngahamlaga rāra, kala nali 
ningkakachai saikorana napheizingli ngakhumsangda rākhorumra; athumna 
nali PROHOwui keinung hora, Israelwui Katharapawui Zion hora. 

15Nali ningkachaida horhailala, khipākha marākānlala, Ina nali mashimānda 
khayā kāngasakra; thot-thotwui khamathān ngasā ngasakra. 

16Yurbingwui seina̱ nana mangra, awungabingwui ana̱ nana zimra; kala I PROHO, 
nawui Huikhame, Ngatangkhame, kala Jacobwui Pangshapa china da nana 
theikhuira. 

17Pithraiwui mahut ina sina khuiungmira, mariwui mahut lupāsa khuiungmira; 
thingwui mahut pithrai, ngalungwui mahut mari: Ina nawui yangkhamebingli 
chingri kahai, kashinabingli khangarong mira. 

18Nawui ngaleili khonkazār, sākakathān, kala sākakazamla nawui tharilungli 
mashāluimara; nana nawui phākhobingli Huikhami, kala nawui Ngaveili Masot 
da hora. 

19  Ngashun zimikna nawui kahor masāluimara, lah kachāngnala ngayā 
horkhavai nali ngayā kahor mamiluimara; kha PROHOna nawui makashimān 
kahor sāra, kala Varena nawui tekhamatei sāra. 

20Nawui zimik katun mavailuimara, kala nawui kachāngla kathi mavailuimara; 
khikhalajila PROHOna nawui makashimān kahor sāra, kala nawui sikafa 
tanghaora. 

21Nawui mi saikora khangarong ngasāra; athumna mashimānda lam chili pānra, 
ina lingsang kahaiwui akhar, ipāng eina sākahai china ili tekmatei ngasakra. 

22Ngazanmeikap kajena shang akha ngasāra, kala teomeikap kajena kapanga 
miyur akha ngasāra; I PROHOna, atam hi ina thaklāk eina rāngasakra. 

Isaiah 61 

Kanshokhamiwui Pao Kaphā 

1  Proho VAREwui Manglā chi iwuitungli lei, khikhalajila PROHOna ili thao 
neomihaira; kaja kakhanang kachotbingli paokaphā khuirāmi khavai, ana ili 
chihokharāna kaja kaphaning kakaibingli ngahāmi khavai, narkahaibingli 
ningkhān vaomalānmi khavai, kala khalap kahaibingli phātop shomi khavai, 

2  CHAPKHANGACHĀBING SAIKORALI RINGPHA NGASAK KHAVAI Varena athut 
hāngsangmi kaji PROHOwui lukhamashan zingkum vaomalānmi khavai, 

3Zionli chapkhangachā athumli— hotlāwui mahut wonrui ngachāmi khavai, 
chapkhangachāwui mahutli ringkaphā thao neomi khavai, ning vānkahaiwui 
mahutli masotwui kashankachon ngavaimi khavai; kaja athumli khangarongwui 
shirimthing hokhavai, PROHOwui lingsang kahai, chieina ali tekmateingasak 
khavaiwui vangna. 

4Achālakhawui sākhayāng kahai chi athumna sākāra, kharewui sāshimān 
kahaibing chi athumna khaningkāra; sākhayāng kahai keinungbing athumna 
chiphora, thot kachungkhawui sāshimān kahai chi. 

5Yangkashebingna ngakarthuida nathumwui yao homra, yur kateibingna 
nathumwui seiot singmira kala drakhārong sāmathāmira. 

6  Kha nathumle PROHOwui pāngmonbing hora, nathumli Varewui otram 
khangatha̱bingna da mibingna ngazekra; yurbingwui lan nathumwui kashakazā 
sāra, athumwui kashāng chi eina nathumna hekmaheira. 

7Nathum maikashiwui mahutli sharuk khani shida samphangra, maikashi wui 
vang khamathān nathumwui yar ngasāra. Chiwui vang eina nawui lamli nana 
yar khani shida samphangra; kala nathumwui khamathān katang mavaimara. 

8Kaja PROHO iva mashun ningchānga, khali kasa̱ kala khangui ina ningkachai; 
athumli ningtonglak eina athumwui sāman mira, kala ina athumli makashimān 
tuingashit akha sāra. 

9Athumwui ara̱-azā miyurbingwui ngachaili theira; athumwui naotun 
mibingwui ngachaili theimira; chiya PROHOna somi kahai yur akhana da kathei 
saikorana mayāra. 

10  PROHOwui lungli ina mathānlakra, Iwui Varewui lungli imanglāna sochikatra; 
kaja ana ili huikhamiwui kachon ngavaimi, khamashung khangarongwui sāri 
shaksāmi, ngalā shakazāpāna awon khangachā thāda, shakazā ngalāva̱na sāri 
khongnang shakasā thāda. 

11Ngaleina akhar kharshok khangasak thāda, kala yāmguilungli yaosang kahai 
chi karshok khangasak thāda, miyur saikorawui mangāli Proho VAREna 
khangarong eina masot shokngasakra. 

Isaiah 62 

1Zionwui vang I kasaikha mapammara, kala Jerusalemwui vang I mangasāmara, 
awui mashun kahor thada mashokranglakha eina tangda, kala awui huikhami 
zarmei kashar mathāranglakha. 

2  Yurbingna nawui mashun otsak theira, kala awungabing saikora nawui 
tekhamatei theira; kala PROHOwui khamor phokhami aming kadhar eina hora. 

3 PROHOwui pāngmayāli nava khamathāwui wungkuihon sāra, kala nawui 
Varewui mangāli hirā rukkasang ngasāra. 

4Nali Horkahai da maholuimara, kala nawui ramli Ramcho da maholuimara; kha 
ina nali Iwui khamathān ali lei da hora, kala nawui ramli Shakzā kahaiva̱ jira, 
kaja PROHOna nali mathāna, kala nawui ramli ngakumra. 

5Kaja yaronnao akhana kachingva̱ akhali khangakum thāda, nanao ngarāna nali 
shakzāra; kala shakazā mayarana ngalāva̱ chili ningyāngkhaung thāda, nawui 
Varena nali ningyangungra. 

6O Jerusalem, nawui phākho tungli ina khamayonbing haimira; ngashun ngayā 
pongda, athum kasaikha mapammara. Nathumna phaningung 
khangasaka PROHO chi khangasām mavaimana, 

7kala ana Jerusalem masākāranglakha, kala okathuili awui masot 
mamiranglakha ali mangasām ngasakmana. 

8 PROHOna awui yāpāng, kala kapanga pāngthei chi eina khangashit sāhaira; 
nawui heithei yangkashebingwui zāt masā ngasakluimara, nathumna 
khanangda vāsang kahai nathumwui atheira̱ yur khangateina mamangmara, 

9kha mā kahātbingna chi zāda, PROHOli sochikatra, kala drakhāra̱ 
kazipkakhuibingna chi mangra, iwui kathara shim kayāngli. 

10Vālu, ngaveibing kānshoklu, mibingwui vang apong ngarānlu; sakālu, chānrei 
chi sakālu, ngalung pongshokserhaolu, mibingwui vang philān khāngkālu. 

11  Yanglu, okathui akatang vāshungda PROHOna phongchithei haira: Zionwui 
naongalāva̱li hānglu, “Yanglu, nali huikhami rāhaira; yanglu, awui sāman ali 
ngasophungda lei; kala awui angathut awui mangāli lei.” 

12Kala athumli Kathara Miyur, PROHOna ngatangkakhuibing hora, kala nathumli 
Phakhui kahaiva̱ mahor kahaiva̱ keinung hora. 

Isaiah 63 

Yurbingli PROHOna Khayui 

1  “Edomwui eina kharā, Bozrah keinungwui eina kahunga kachon khangavaia, 
sāri tekmateilak kahai ngavaida, pangshaplak eina zatrārāda khalei chi 
khipākhala?” “China ina, mayonmana da vaomalānkhamina, huimishapana.” 

2“Khisāthuda awui sāri hungpinghao, kala drakhāra̱ kasurawui sāri 
thāhaokhala?” 

3  PROHOna ngahānkai, “Ina yurbingli drakhāthei thāda naikazama, kha khipākha 
ngachon khavai marāmana. Iwui malungkhavāt eina athumli naikazama, kala 

athumwui ashee iwui sārili chakkāserhaira, chiwui vang iwui sāri chukra̱ser 
kahaina. 

4Iwui mibingli ngatangkakhui atam rāhaira kaji iningli machukhuihaira, 
athumwui yangkasheli khayon mikhavai atamna. 

5Ina kapeiyanga, kha ili ngachonmi khavai khipākha maleikasā theilaga I 
matakhakhaowa, chieina I khalattawui pāng eina khayui samphangda iwui 
malungkhavātna zungkhuimi. 

6Malungkhavātwui lungli yurbingli ina naikazamtai, iwui lungvāt lungli ina 
athumli marip ngasaka, kala ngaleitungli athumwui kharinga ashee ina heirora.” 

Israelli PROHOna Kaphā Kasā 

7 PROHOwui makhangachei leikashi chi ina phaningchingra, ithumli PROHOna 
khami saikora chiwui athishurda PROHOli masot michingra, kala awui 
lukhamashan athishurda Israel shimkhurli, kaphā hakkhamahā mikahai chi, 
awui makhangachei leikashiwui makhavāt athishurda khamina. 

8Kaja ana hānga, Kachangkhat eina athum iwui mibingna, kapikta masāki kaji 
naongarāna; kala ana athumwui Huikhame ngasai. 

9Athumwui kakhanang saikorali ala khananga, kala awui mangāli khalei 
kazingraona athumli huimi; awui leikashi kala lukhamashanlungli ana athumli 
ngatangmi; achālakhawui eina athumli khāngkāda phungzata. 

10Kha athumna ngakaishida, awui kathara Manglāli khanang ngasaka; chiwui 
vang a athumwui yangkashe sāthuihaowa, kala akhalatta athumli ngarara. 

11  Chiwui thili achālakhawui atam, awui rao Moseswui pongli phaningunga. 
Awui yaoshangli homkhamebing shamadruwui eina thānkashoka chi kali lei? 
Awui kathara Manglā athumli sangkhame chi kali lei? 

12Awui tekmateilak kahai pāngthei Moseswui yapāngli sangkhame chi, awui 
vang makashimān ming leikhavai athumwui mangāli tara̱ ngalākhaimi, 

13kathukalungli athumli khipāna thānda makānkhala? Siwuklungli sigui thāda, 
athumna mangaphokmana. 

14Leiwukli sha̱kei sei homkapam thada, PROHOwui Manglāna athumli 
ngasāmkhui ngasaka, chithāda nawui mibingli nana thānzata, Nakhalatta nawui 
ming tekhamatei khavai. 

Lumashanda Ngachon khavai Seihā 

15Nawui kathara kala tekhamateipam, kazingram eina yangtāda katheimilu. 
Nawui sāngairareo kahai kala pangshap kali leili? Naningna ningkachāng kala 
lukhamashan chi iwui eina khuithuihaowa. 

16Kaja na ithumwui Avāva̱na, Abrahamna ithumli matheisālala, Israelna ithumli 
makhuisangsālala; O PROHO, na ithumwui Avāva̱na, achālakhawui eina thuida 
naming chi ithumwui Ngatangkhamena. 

17O PROHO, nawui apongwui eina khisāda ithumli lāng ngasakhaokhala? Khisāda 
ithumli ning marar ngasakhaida nali mangachee ngasakthu? Nawui shimluikat 
shangbing, naraobingwui mangā eina kha-ngareiungmilu. 

18Nawui katharabingna kasha̱khawui vang nawui kathara shim khuisai, chi 
ithumwui yangkashebingna naikhaitā kahaina. 

19Ithumla nana mamunglakrang kaje athum kathā thāhaira, naming eina 
makaho athum kathā thāhaira. 

Isaiah 64 

1Iyavo, nana kazingram serkhākta hili tasi kaja, nali theida phungreibing 
nganukra— 

2luishā mei kachui thāda, meina tara̱ ngatar khangasak thāra— nawui 
yangkashebingli naming theingasak khavai, kala yurbingna nawui mangāli 
kathira. 

3Ithumna maphaningkasa khangachee ot nana kasā tharan, nana katā eina 
phungreibing nawui mangāli nganuka. 

4  Achalakha eina thuida, khipākha khanā einala mashālakmana, na maningla 
mik eina Vare khangatei matheiranga; ali ngaraida khalei athumli otram 
khangatha̱bing. 

5Khangarong otli mathānthup eina kasā mi chili nana samphanga, nawui apongli 
phaningkhaunga mili. Yanglu, ithumna morei kasāwui vang nana malungvāta; 
ithum moreilungli sāngnā pamhaira, ithumli huimipairala? 

6Ithum hupta makathara mi thāserhaira, ithumwui khangarong kasāsā saikora 
khamakhao chonshi thāserhaira. Ithum saikora thingnā thāda pa̱tāhaira, kala 
ithumwui khayonkhamāngna, masi thāda, ithumli phanthuiserhaira. 

7Namingli khangakao mila akhala malei, nali ngavap khavai khalatta ning 
khangatha̱ mi akhala mazang; kaja ithumwui eina namai thumhaowa, kala 
ithumwui khayonkhamāngwui pāngli ithumli horsangmihaowa. 

8Chithālala, O PROHO, na ithumwui Avāva̱na; ithum leikhonna, na ithumwui ham 
kasaana; ithum nawui pāngsaksera. 

9O PROHO, malungvātshun kahai masāmialu, kala khayonkhamāng phaningching 
majimialu. Yanglu, machukmilu, ithum nawui misera. 

10Nawui kathara keinungbing lamhāng sāthuiserhaira, Zion lamhāng 
sāthuihaira, Jerusalem ramcho sāhaira. 

11Iwui kathara kala khamathā shim, ishāvā ngarāna nali masotkhami apam chi 
meina chuitāserhaira; ithumwui yirkhamayei apam saikora ngayāng kahai 
ngasāserhaira. 

12O PROHO, otsakbing hili na kasaikha khāngpamrala? Nava kasaikha pamda 
ithumli chotchānglaklu kajila? 

Isaiah 65 

Ngakaikashibingli Varewui Danti 

1  “Ili makhangathingbingna ili phāranu, Ili makaphābingna ili samphangranu da 
ina ngarāna. “I hili leili, I hili leili” da ili makhangakao yurli ina hānga. 

2  Ngakaikashi mibingli langpongda ipāng katinga, makaphā apongli athum 
khalattawui khangarānli shura. 

3Iwui miktāli thangkachida ili malung thuingasakchingda yāmguili pha̱kaphayā, 
chektungli nganamkaphā thao rikkatā miyurna; 

4chikhurtungbingli kapambing, khangathumpamli ngayā pikazat, hokva̱sā 
kashaibing, kala ningkakachai otyurwui ara̱ athumwui hambingli pemtinghai; 

5‘Nakhalatta ngateida pamlu, iwui ngalemli marālu, kaja I nawui eina ngateida 
haikahaina’ da hānga. Hikatha hi iwui nātangkhurli langpongda kachuiwui 
meikhutna.” 

6Yanglu, iwui mangāli kapihaili, “I kasaikha mapamara, kha ina runra, mha, 
nathumwui morei, avāva̱ ngarāwui moreiwui vangla ngarumlaga peichaoda 
runmira. 

7Khikhalajila athumna phungreitungli nganamkaphā riktai, kala chili ili 
khonkashitui hānga; athumna rida sākahai chiwui vang, ina peichaoda 
runkāmira.” 

8 PROHOna hithāda hānga: “Drakhāra̱ chi amazān eina samkaphang thāda, 
athumna hānga, ‘Chi masākazamhailu, kaja chiwui alungli sokhami lei,’ iwui 
raobingwui mingwui vang ina masākazamsermara. 

9Jacobwui eina ina ara-azā shokngasakra, Judahwui eina iwui phungrei shimlui 
kāngasakra; ina kapangkakhuiya china shimlui chi khuira, kala iwui raobingna 
chili sompamra, 

10  Sharon seihomphung ngasāra, kala Achor Leiwuk sha̱keibing ngayai 
khavaipam sāra, ili kapha iwui mibingwui vang.” 

11“Kha PROHOli horkahai nathum, iwui kathara phungrei malaikahaibing, kala 
Gadwuivang table khangarānbing, Meniwui vang khamanāt zam khorām 
kachipembing; 

12ina nathumli raighaili chithitra, kala nathum saikora shaokathatli zangserra; 
khikhalajila, ina kaho tharan nathumna mangahānkāmana, ina khamatui tharan 
nathum manganāmana, kha iwui mikyanli makaphā chi nathumna sai, kala ina 
maningkachāng chi nathumna kapangkhui.” 

13Chiwui vang Proho VAREna hithāda hānga: “Yanglu, iwui raobingna zāra, kha 
nathum thaira; yanglu, iwui raobingna mangra, kha nathum ra̱changra; yanglu, 
iwui raobingna mathānra, kha nathumli maishi ngasakra; 

14yanglu, iwui raobingna ning khamathānwui vang laa sāra, kha nathum 
ningkachotwui vang chapra, kala manglāli khangahuiwui vang sifara. 

15Nathumwui ming khonshātwui vang iwui kapangkakhuiali haimira, kala 
Proho VAREna nathumli shaothatra; kha awui raobingli ana aming khangatei 
phokmira. 

16Chithāda sāda ram chili khalatta kaso chili khamashunga Varenala somira, 
kala ram chili khangashit kasaa chipāli, khamashunga Varewui ming eina 
khangashit sāra; khikhalajila kharewui kakhanang saikora malaimihaowa, kala 
imikwui eina chibing chi ngathummihaowa.” 

Kadhara Sem 

17  “Yanglu, ina kadhara kazingram kala kadhara okathui sema; kala 
achālakhawui ot maphaningungluimara, kala ninglila marāza̱luimara. 

18Kha ina sākahai chiwui alungli ringphāda mathānchinglu; kaja yanglu, 
Jerusalem mathān khavai ina sāmi, kala awui mibing ringkaphāna. 

19  Ina Jerusalemli ringphāra, iwui yurbingwui lungli ina mathānlakra; apam 
chili kachapkhon mashāluimara, kala ringkhangākhonla mashāluimara. 

20Chiwui alungli angangnao kasha̱khamang okthuiya kaji maleiluimara, lah 
kasarnao maokkapeila mavaimara, kaja angangnaona kum shākharar eina thira, 
kala kum shākha makakā chi morei kaphunga khonshi kahaina jira. 

21Athumna shim sakāda chili pānra; athumna drakhārongrong lingsangda 
chiwui athei shaira. 

22Khangatei pamkhavai athumna shim masākāmara, khangateina zākhavai 
athumna malingsangmara; kaja thingrong akhawui okkapei thāda iwui mibingla 
okpeira, kala iwui kapangkhui kahaibingna athumwui pāng eina khanangda 
sākahai chi kasāngkha khuishaira. 

23Athum aremali ot masāmara, unshimuiwui vang naola mapharāmara; kaja 
athum PROHOwui sokhamiwui naotun ngasāra, athum eina ngasoda 
naongarābingla chithara. 

24Athumna mangakaoranglakha ina ngahānkāra, athumna matuimamānlakha 
ina shāhairasāra. 

25  Kharāng eina yaonao phazārumra, kazingkha̱na mukkā thāda lanji shaira; 
kala chifana phara̱wui kashakazā sāra, iwui kathara phungreili sakazala 
kashimānla maleimara” da PROHOna hānga. 

Isaiah 66 

Prohona Yurbingli Bichar Kasā 

1  PROHOna hithāda hānga: “Kazingram iwui wungpamkhongna, okathui iphei 
naikhavaina; iwui vang nathumna khishim sāmikida, kala iwui ngasām 
khavaipam kali leida? 

2Ot saikora chi ipāng eina sākhui, chieina ot saikora hi iwuina da PROHOna hānga. 
Kha ina yangki kaji mi chiya, malungkhanim kala ningkhangatei, kala iwui tuili 
ngacheeda kakathira china. 

3“Mukkā taikathat mi chila mi shaokathat kathāna; yaonao shar kasaa chi fawui 
akahung sātekmi kahai kathāna, muisakchigat kasā mi chila hokshee kachigat 
kathāna; phaningkhaungwui frankincense kachigat mi chila meoma̱li kaso 
kathāna. Hibing hi athum khalattawui shongfa kaphā mina, kala athumwui 
manglāna ningkakachai chili ningkachāngbingna. 

4Inala athumwui vang khanang khavai phākhuira, kala athumwui khangachee 
athumwuitungli rāngasakra; khikhalajila ina kaho tharan, khipākha 
mangahuimana, ina khamatui tharan, athumna manganāsangmana; kha iwui 
maiyanli makhayā  otmāng sai, kala ina maningkachāng ot chi athumna 
kapangkhui,” 

5 PROHOwui tui nganālu, awui tuili kakathira nathum; “Imingwui vang 
ningkachaida nathumli horshok kahai nachinā ngarāna hānga, ‘PROHOli 
tekmateiranu, chieina ithumnala nathumwui ringkaphā chi theira; kha maishi 
ngasakki kaji chi athumlina’. 

6  Nāshunglu! keinungwui khangawun! Khorumshimwui eina akhon akha! 
Yangkashibingli athut hāngsangkhami, PROHOwui khon. 

7  “Nao khara̱wui kachot ali maleiranglakha ana pharai; awui kachot 
marāranglakha mayarnao akha pharātai. 

8Hikatha otsak khipāna shāhaira? Hikatha otsak khipāna theihaira? Ngalei akha 
thangkha eina pharākhuila? Yur akha mikkhayipkhawui alungli khuishokpaila? 
Kaja Zionna nao ra̱khaleoda ana nao kachungkha pharai. 

9Nao kapharā atam rāshunglaga ina mapharāshok ngasakmarala?” da PROHOna 
hānga. Pharā khavai kasaa ina naopam shungmihaorala? da nathumwui Varena 
hānga. 

10Jerusalemli mathānngarumlu, awui vang ringphālu, ali leikashebing nathum 
saikora; khamathānlungli ali ringphāngarumlu, awuitungli chapkhangachā 
nathum saikora; 

11chithāda awui ningkhalum na̱ chi nathum mangda ningyāng ungpaira; awui 
tekhamateiwui khavāt makhaleiwui eina nathumna ningyāngunglak eina kala 
chirchomri eina mangkhuipaira. 

12 PROHOna hithāda hānga: “Yanglu, kong thāda ina ali mataisang ngasakra, kala 
miyurbingwui lan kong pemkatha̱ thā ngasakra. Nathumna awui na̱ mangra, 
nathumli khumkhorli phungra, kala awui khuksaotungli khāngkhalongpamra. 

13Ava̱na ning lum khangasak thāda, inala nathumli ning lumngasakra. Nali 
Jerusalemli ning lumngasakhaora. 

14Nathumna theilaga ningli mathānra; nathumwui ara̱kui khawo thuikaphā 
thāra, kala PROHOwui pāng awui raobingli ngasomi kaji theikhuira, kala awui 
malungkhavāt awui yangkashebingli lei.” 

15Kaja yanglu, PROHOna mei eina rāra, awui siguigari sur kakhaning thāra, awui 
malungkhavāt chitheira, awui kakahar meiwui meiwon eina ngasora. 

16Kaja PROHOna mei eina bichar sāra, kala asā khavai saikorali raighai eina 
bichar sāra, kala PROHOna shaokathat mi kachungkhara. 

17Yāmgui lungli zangkhavai khalatta tharngasakta kala sākhariklaga, chiwui 
alungli akhali shurda, hokwui asā shaida kala makathara kashaia, shiok kashaia 
athum shimānrumserra da PROHOna hānga. 

18Kaja ina athumwui ot kasā kala kaphaning theisera, kala miyur saikora, tuiyur 
saikora kazipkhui khavai ina rārāli, kala athumna iwui tekhamatei rātheira. 

19Kala ina athumwui alungli khamachut akha haira. Kala athumwui eina ringda 
khaleibing kaikha chi miyurbingli chihovāra: Tarshishli, Putli, kala Ludli; malā 
kahuna, Tubal eina Javan, ngayiphei katāva̱li khalei, iwui mingkhamayāng 
mashārang kaji lah iwui tekhamateila matheirang kajebingli; athumna yur 
saikorali iwui tekhamatei phongmira. 

20Israelanaobingna tharzāri kahai khongsai eina athumwui 
muisakchigat PROHOwui shimli khuikharā thada, athumna yur saikorawui eina 
nachinā ngarā katongali PROHOli kachigat sāda athumli sigui eina, siguigari eina, 

dolai eina, gadhā eina, kala ut eina iwui kathara phungrei Jerusalemli khuirāra 
da PROHOna hānga. 

21Athum kaikhali pāngmon kala Levibing sākhavai ina kapangkhuira 
da PROHOna hānga. 

22  “Kaja kazingram kadhar, okathui kadhar na sākhuiki kaji chi, iwui mangāli 
leichingra da PROHOna hānga; chithāda nawui ara̱-azā kala nawui ming leira. 

23Chāngwok eina thuilaga changwok; sabbath eina thuilaga sabbath eina tangda, 
asā khavai saikora iwui mangāli rākhorumra da PROHOna hānga. 

24  “Kala athumna vāda ili ngakaikashe mibingwui kathingun chi ayangra; kaja 
athumwui kachai mathimara, athumwui mei mamitmara kala athum chi asā 
khavai saikorawui ningkakachaiya ngasāra.” 

Jeremiah 

Jeremiah 1 

1Benjaminwui ngalei Anathothli khalei pāngmon shimkhur Hilkiahwui 
naomayara Jeremiahwui tui, 

2 Judahwui awunga Amonwui naomayara Josiahna mungda tharāda kakathuma 
kum PROHOwui eina kharā tuina. 

3 Kala Judahwui awunga Josiahwui naomayara Jehoiakimna khamung atam eina 
thuida Judahwui awunga Josiahwui naomayara Zedekiahna mungda 
tharādakhare kum makupranglakha, kala kachāng kaphangāli Jerusalem 
matukkhuiranglakha rāhānga. 

Jeremiahli Hokakhui 

4 PROHOwui tuina ili hithāda hānga, 

5  “Naopamli ina nali masemranglakha nali ina theipinghairasai; kala na 
mapharāranglakha ina nali tharchikathairasai; yurbingwui marān akha ngasā 
khavai ina nali kapangsanghairasai.” 

6Chieina ina hānga, “Iyavo, Proho VARE! Yanglu, kathāda matuirakhala da I 
matheimana, kaja iva naoshinaomaya.” 

7Kha PROHOna ili hānga, “Iva naoshinaomaya da mahānglu; kaja ina kachihoho 
apam saikorali na vāra, kala ina kakaso saikora chi nana matuira. 

8 Athumli mangacheealu, kaja nali kanmi khavai ina nali ngasomida lei 
da PROHOna hānga.” 

9Chiwui thili PROHOna apāng katingrālaga imorchaili saza̱da ana ili hānga, 
“Yanglu, ina iwui tui nakhamorli sangmihaira. 

10  Aja zimiksho yurbing kala wungrambing reoteklaga sākhai khavainilala, 
sākazamlaga ngakhuntā khavainilala, sākālaga lingsang khavainilala, nali 
kapanghaira da theilu.” 

Khamahā Khani 

11Kala PROHOwui tui china ili rāhānga, “Jeremiah, nana khi theikhala?” Kala ina 
hānga, “Ina almond lijei akha thei.” 

12Chieina PROHOna ili hānga, “Nana mashungda theihaira, kaja iwui tui chi 
ungshung khavai ina yangda lei. 

13 PROHOwui tui chi ili kakhane sāda rāhānga, “Nana khi theikhala?” Ina hānga, 
“Atungshongwui eina ngareithui kahai ngaherda khalei ham akha thei.” 

14Chieina PROHOna ili hānga, “Atungshongwui eina ngalei hiwui mi 
saikorawuitungli makaphā shokra. 

15Kaja yanglu, atungshong khalei wungram saikorawui shangbingli ina hoda lei, 
da PROHOna hānga; athumna rāda mi ava̱va̱na Jerusalemwui ngavei 
zangkhavaili, chiwui phākho saikora kuimareida yangkhangasungli, kala Judah 
keinung saikorawui yangkhangasungli ichichāwui wungpamkhong rāsākāra. 

16Kala athumna ili horkahaiwui makhayā saikorawui vang ina athumwuitungli 
iwui bichar hāngmira; athumna khangatei varebingli nganamkaphā ot riktai, 
kala khalattawui pāng eina sākakhui otli khoruma. 

17Kha na, shānneira̱ neikhuilu; ngakarthuilu, kala ina kakaso kachiva̱ hi athumli 
hānglu. Athumna nali ning masuitā ngasakaranu, maningakha inala nali 
athumwui mangāli ning suitā ngasakpaishina. 

18Ngalei hupva, Judahwui awungabing, hiwui wungnaobing, hiwui 
pangmonbing, kala ngalei hiwui mibingli ngasung khavai, yanglu, ina aja nali 
khangazipa keinung, mari pākra̱, pithrai phākho ngasa ngasakhaira. 

19Athumna nali ngararra; kha nali mayuimara, kaja ina nali ngasomida lei 
da PROHOna hānga.” 

Jeremiah 2 

Varena Israelwui vang Phaningkhami 

1 PROHOwui tui chi ili rāhānga, 

2“Vāda Jerusalem katongana shākhavai vaomalānlu da PROHOna hānga, ina 
phaningunga, mayar-ngalā sālakha nawui ningkasang, mākkhām kahaiva 
kathawui leikashi, khikha mayaokasang ngalei, lamhāngli nathumna ili kathāda 
shurzatsakhala kaji chi. 

3Matheikhare heithei Israel hi PROHO wui mangali kathara ngasāsai. chi kashaia 
saikora yomphungda kalākashi athumwuitungli tai da PROHOna hānga.” 

Israelwui Avāva̱ Ngarāwui Morei 

4 PROHOwui tui nganālu, O Jacobwui shimkhur, kala Israelshi shimkhur saikora. 

5 PROHOna hithāda hānga: “Nashāvā ngarāna ili khi khayon samphanghaoda iwui 
eina katāva̱li thui kahaikhala, kala makānkhanāli shurzatta makankhanā 
sathuihaokhala? 

6Athumna, ‘Egypt ngaleiwui eina khuikashoka, lamhāngli thankazata, siwukwui 
lamli, khorchopli, kazing kakāng lamli, kala tangmangting kahaipamli, mi 
makakān khipākha makasompamli thankazatapa PROHO chi kali leilikhala?’ da 
maphāmana. 

7Athei-arai kala khamathā otyurbing eina ringphā khavai, khavāt makhalei lamli 
ina nathumli thānsangmi. Kha nathumna chili vākashung tharan iwui ram 
sākhamānghaowa, kala iwui shimlui ningkakachai ot ngasa ngasakhaowa. 

8Pāngmonbingna, ‘PROHO kali leili?’ da mangathingmana. ain kasingbingna ili 
matheimana; khamungbingna ili ngakaishi, marānbingna Baalwui ming eina 
hāngmarāna, kala makānkhanā ot chi phāzata.” 

PROHOna Awui Miyurli Tuingaphun Kasā 

9“Chiwui vang eina ina nathumli ngahātchingda lei, da PROHOna hānga, nanao 
ngarāwui naongarālila ina ngahātra. 

10Kaja Cypruswui kongphei kānkāda ayanglu, maningakha Kedarlila chihovāda 
munlak eina ayangkhui ngasaklu; hikathāthā ot maleihairakhala da. 

11Yur akhana athumwui varebing akachang maninglala, athumwui varebing 
khangachei leihairala? Kha iwui mibingna khikha makankhanāwui vang 
athumwui tekhamatei ngacheihaira. 

12Chili ngacheelu, O kazingram, matakhakhaida kashuilu, da PROHOna hānga. 

13Kaja iwui mibingna makaphā khani sāhaira: longkazata tara̱ khame ura̱ ili 
malaihaowa, kala mangarungki kaji ra̱khong athumna khonkhui.” 

Israelna Ning Makatongwui Athei 

14“Israel raonaola? Raonaona kapharā naola? Maningakha kathāda miwui sāshai 
sāthuihao? 

15Kazingkha̱na ali nirhaira, athumna panglak eina nihaira. Athumna awui lam 
ramphomihaira, awui keinungla sākathānmihaida mi akhala maleithura. 

16Chili lāngda Memphis eina Tahpanheswui mina nawui wungkuihon 
shaokhaimihaira. 

17Ana nali apong chili thānkazat tharan, nawui Vare PROHOli malaihaida nathum 
khalattawuitungli hi khuikharā maningmala? 

18Nathum Egyptli khavāwui tongkazā khi lei, Nilewui tara̱ amang khavaila? 
Assyriali khavāwui tongkazā khi lei, Euphrateswui tara̱ amang khavaila? 

19Nathumwui makhayāna nali machinra; kala nawui shitkasang kahat china nali 
machinra. Nawui Vare PROHOli horkahai hi nawui vang makaphā kala kakhā otna 
kaji yangda theikhuilu; ili khangachee nathumwui alungli maleimana,” da 
saikorawui PROHO VAREna hānga. 

Israelna PROHOli Makhorumara da Ngakaikashi 

20“Kaja nathumna nathumwui langkon sāshatta, nar kahaiwui eina shok kahai 
atam kasāngkhahaira; kala nathumna, ‘I otram mangatha̱luimara’ da hānga. 

Mha, kaphung kajuitung kachiva̱li, khamatek thingrongphei kachiva̱li khayorva̱ 
thāda khoruma. 

21Chithālala ina nathumli mathāmeikap kaje arongwui vang kashenga athāmāng 
hākhuilaga lingsanga. Chithākha kathāda hiyākha makākashunga kharar-
ngahongwui drakhārong sāthuihaokhala? 

22Nathum khalatta lye eina ra̱vailala kala sāpon tarākha singlala, nathumwui 
khayonwui chukkhara̱ iwui mangali mavānranga da Proho VAREna hānga. 

23Nana kathada ‘I mamakhaomana, Baalwui thi I mashurmana’ da 
hāngpairakhala? tampākli kathada zatsākhala kaji phaningunglu, nana khi 
sāhailikhala theilu— utlāva̱na mathangkazat thāda, 

24kharar-ngahongwui gadha alāna ngalātkachāng lamhāngli masi kasimkazat 
thāda! Awui khamathang khipāna khamrarra? Ali phākazat athum khanang 
khavai maleimana, awui atamli athumna ali samphangra, 

25pheihop masangla naphei zatung zatvā masālu, nakharokla matheng 
ngasakalu. Kha nana, ‘Aremana, kaja azak makathei kha̱mibingli ina leishihaira, 
kala athumli I shurzatra’” da hānga. 

Israel Tandi Samphang Ngayiphalunga 

26“Khaleli tukkhuihaiakha maishi khangasak thāda, Israelwui shimkhurla 
maishira: athum, athumwui awungabingla, wungnaobingla, pāngmonbingla, 
marānbingla, 

27thingrongli, ‘Na ishāvāna’ kajibing, ngalungli ‘Nana ili pharai’ kajibingna. Kaja 
athumna ili khanuk eina ngareimi, amai eina mayangmana. Kha athumwui 
kakhanang atamli, ‘Ngakarthuida rāhuimilu!’ da hānga. 

28“Kha nathum khalattana sākakhui varebing chi kali leili? Nathumwui 
kakhanang atamli, athumna shapakha, athum ngakarthuiranu; O Judah, 
nathumwui keinung chiyākha khalei thāda nathumwui varebingla ngayāda lei. 

29Nathumna khisāda iwuitungli khamatuikhala? Nathum saikora ili ngakaishiya 
da PROHOna hānga. 

30Nanao ngarāli aremali ina shaowa, athumna mashungkakhui malei; kazingkha̱ 
sākashi thāda, nathum khalattawui raighaina nathumwui marnbingli 
mayuisanga. 

31O mithot, nathum PROHOwui tui nganākhuilu. I Israelwui vang lamhāng lah 
tangmangting kahai ngalei ngasāhaola? Maningakha kathāda iwui mibingna, 
‘Ithum ningkhānhaira, ithum nali maungluilakmara’ da hāngkhala? 

32Ngalānaona awui sāri lah ngalā khām kahaiva̱na awui sāri khongnāng 
malaihaipaila? Kha iwui mibingna mashānkharar zimiksho ili malaihaowa. 



1311 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

33Leikashinao phākhavai nathumna kayākha mathāda apong pha! Chiwui vang 
makhayā sha̱naobingli eina tangda nathumwui apong chi tamchithei. 

34Kala nathumwui kachonlila, khayon makhalei, kachāmabingwui ashee kāda 
lei; athumna shaokhai kazang nathumna matheimana. Kha saikora hi sāhailaga 
nathumna, 

35‘I khayon makhaleiana; kachangkhat eina awui malungvāt iwui eina 
ngareithuichaohaira’ da hānga. Yanglu, ‘I morei masāmana’ da kahāngwui vang, 
ina nali bichar pamli khuivāra. 

36Nawui apong ngacheilaga nana kayākha paida zatnganaoli! Assyriana nali 
maishi khangasak thāda, nali Egyptna maishi ngasakra. 

37Hiwui einala nathum pāng kuitungli parda nathum zatthuihaora, kaja, 
nathumna ning horkasangabing chili, PROHOna mamayāmana. kala athumwui 
eina nathum mamataisangmara.” 

Jeremiah 3 

Ning Makatong Israel 

1“Mi akhana apreiva̱li pānghaida awui eina thuihailaga mi khangatei akhali 
aleihaiakha khare gaharana preiva̱ chili khuiluirala? Chikathā ram chi 
hakmahālak eina mamakhaomarala? Nana khayorva̱wui ot sāda kachungkhali 
ngasohaira; laga nana ili ungluipairala? da PROHOna hānga. 

2Namik khangangaili kapeivāserlu, kala yanglu, nana mapimirang kaji kali 
leikhala? Lamhāngli Arabnao kapam thāda, shongfaphapheili nana mayarnaoli 
ngaraipama. Nawui makaphā shām kasāna ngalei hi sāmakhao ngasakhaira. 

3Chiwui vang zingrot ngasām ngasakhaira, kala mayo kachāng zingrotla 
marothura; nava khayorva̱wui azakla thahaoda kakhayakla marāpeithumana. 

4Nana aruicham, ‘Ishāvā, na I nganuilakhawui khavāknaona— 

5ana malungvātchingrala?’ ana katang eina tangda mapenmarala? da nana 
mangakaomala? Yanglu, nana hānghaira, kha nana makaphā ot nawui sākhangai 
eina tangda sai.” 

Israel eina Judah Ningngateiphalungra 

6  Awunga Josiahwui atamli PROHOna ili hānga: “Shitkasang makhaleiva̱, Israel, 
ana kajuiya phungrā kachiva̱wuitungli kālaga khamateka thingphei khaya̱li 
khayor otsak kasā chi na matheihaira? 

7Ina phaningsai, ‘Ana saikora hi sākahaiwui thili ana ili latungra’ kha 
malatungmana, kala makhamashungva̱ achināva̱ Judahna thei. 

8Shitkasang makhaleiva̱, Israelwui phokaphā saikorawui vang ina kapāngwui 
lairik kapimida chiho kahai chi makhamashungva̱ achināva̱ Judahna thatheilaga 
mangacheela ala vālaga khayorva̱wui ot sāzata. 

9Khikhalajila khayorwui otsak hi awui vang kapai ot sāthuihaoda, thing 
ngalungli ngashāmzatta ngalei hi ana sāmakhao kahaina. 

10Saikora hi thatheilaga makhamashungva̱ achināva̱ Judahna ili ningtongda 
malatungmana, kha sākhaninga, da PROHOna hānga.” 

11Kala PROHOna ili hānga, shitkasang makhaleiva̱ Israel khalattana 
makhamashungva̱ Judahli khayon suitāmei da chitheihaira. 

12Vālu, atungshong shangda tui hi vaomalānmilu, kala hānglu, shitkasang 
makhaleiva̱ Israel, latunglu, da PROHOna hānga. Ina nali malungvātta 
mayangmara, kaja I lumashantheilaka, da PROHOna hānga; I malung 
mavātchingmara. 

13Na nawui Vare PROHOli ngakaishihaira, nawui ningkachāng khamateka 
thingphei kachida kha̱mibingli chaizathaira, kala na iwui akhon manganāthuwa, 
kaji himang mayālu, da PROHOna hānga. 

14Latunglu, O shitkasang makhalei nao ngarābing, da PROHOna hānga; kaja I 
nathumwui akhavāna; keinung akhawui eina akha, shimkhur akhawui eina 
khani khuida nathumli ina Zionli khuiungmira. 

15“‘Kala iwui kaphaningli ngaraikachā yaokahomabing ina mira, athumna 
nathumli theithangkhamei kala theikhuikathei eina ngasoda phauira, 

16Ngalei chili nathumna chungsangda mataisang kahai tharan, “PROHOwui 
tuingashit oko” da mahāngluimara da PROHOna hānga. Chi ningli marāza̱luimara, 
kaphaningla maphaningungluimara; kasāla masāvailuimara. 

17Chiwui atamli, Jerusalem hi PROHOwui wungpamkhong hohaora, kala 
Jerusalemli PROHOwui mangāli mi saikorana akazipra, kala athumna 
ngakaishitingtingda khalattawui makaphā ning mashurluimara. 

18Chitharan Judahna Israelli ungngashikluira kala ani ngarumda atunshongwui 
ngalei eina, ina navāngarāli shimluikat sāda mikahai ngalei chili apamra. 

Varewui Mibing Meoma̱li Khokharum 

19“‘Inaomayarabingwui alungli nali kathāda khamathā lam akha milaga 
chipamsikhala kala, miyur saikorawuili mathāmeikap kaji shimlui nali kathāda 
haimirakhala da ina machuka. Kala nathumna ili iwui Ava hora; kala ili 
kashurwui eina mangareithuimara da phaningsai. 

20Kachangkhatta, shitkasang makhaleiva̱ preiva̱na gaharali horkahai thāda, 
nanala ili shitkasang maleimana, O Israelwui shimkhur, da PROHOna hānga.’” 

21Kaphung khangaili akhon akha shai, Israelwui mibingwui khavao kala 
kachapkhon; khikhalajila athumna khangui pongli zathaida, athumwui 
Vare PROHOli malaihaowa. 

22“Latunglu, shitkasang makhalei naomayara ngarā, nathumwui mashitkasang 
chi ina raimira.” “Yanglu, ithumna nali rāli, kaja na ithumwui PROHO Varena. 

23Kachangkhatta kaphungtungli ithumna meoma̱li khorumkazat china ithumli 
mangachonmana. Kachangkhatta Israelwui huikhami hiya 
ithumwui PROHO Varemangli lei. 

24“Kha ithumna mayarngalālakhawui eina thuida khayā khamalā otna ishāvā 
ngarāna mathuisang kahai, ngarānsang kahai athumwui yaola, seila, naomayara, 
naongalāva̱ ngarāla saikora kānmihaira. 

25Ithumwui maikashili ngayaisangsa, kala ithumwui khayā khamalāna ithumli 
farorranu; kaja ithumwui PROHO Vareli ithumna morei sāhaira, ithum kala 
ishāvā ngarāna aja rāshungda ithumna ithumwui PROHO Varewui akhon 
manganāmana.” 

Jeremiah 4 

Ning Ngatei khavai Kaho 

1“Nana latungakha, O Israel, da PROHOna hānga, na ili latungphalungra. Nawui 
ningkakachai otsak hupta iwui mangāwui eina horserhaida ning mayaoyaakha 

2kala ‘PROHOna theira’ da awui mingli mingzaida akachang eina, mashun eina, 
kala angatar eina ngashitshapakha, yurbing awui lungli sokhami samphangra, 
kala awuili athumna tekmateira.” 

3  Kaja Judahwui mibing eina Jerusalemnaobingli PROHOna hithāda hānga: 
“Nathumwui rampho kahai lui rākkhuilu; kala ka̱shātlungli athā mayaosangalu. 

4 PROHO mingli nathum khalatta ahui rimshoklu, kala nathum wuklungwui 
ahuila rimshoklu, O Judahwui mibing kala Jerusalemnaobing; Iwui 
malungkathui mei thāda shokpaishina, kala chuida khipānakha 
mashimitrarpaishina, nathumwui makaphā kasāwui vang.” 

Judahli Rai Rātārada Hāngkhamachit 

5Judahli hānglu, kala Jerusalemli vaomalānlu, “Ngalei saikora vāshungda talla̱ 
khonglu, panglāk eina vaoda hānglu, ‘Kazipkhuilu, ithum khangazipa 
keinungbing chili ungusa!’ 

6Zionshong philān khāngkālu, kalāmashi khavai yāmlu, mapamnganaolu, kaja 
ina hakkhamahā sākashimān atungshongwui eina khuirāra. 

7Kazingkha̱ akha akhur eina shokhaira; yurbingli sākakhayanga akha shokhaira, 
awui pamwui eina zathaira, nathumwui ngalei sāshimān khavai; nathumwui 
keinungbing sākhayanghaida mila mapamara. 

8Hiwui vang bora ngavaida pangda chapngachālu, kaja ithumwui eina PROHOwui 
malungkhavāt mangareithuiranga.” 

9“Chithanghon awunga eina wungnaobing khanini mapingrarmara, da PROHOna 
hānga, pāngmonbingla ning thenghaora kala marānbingla ning 
maphākhuimara.” 

10Chieina ina hānga, “Iyāvo, Proho VARE, mibing kala Jerusalemli nana 
minamchaohaira; nathumli khikha mathāmara da nana hānghailaga ara 
athumwuitungli raighai rāparhaira.” 

11Atam chitharan, mibing eina Jerusalemli hithāda hāngra, siwukwui kajuia 
khangaiwui eina kasā masi iwui mibingwui nao ngalāva̱wuishong phanrāhaira; 
hamkhavai lah sāmathā khavai riri kaphan maningmana, 

12pangkhanā masi iwui vang eina phankharāna. Ara athumwuitungli bicharli 
khamatuia chi ina. 

13Yanglu, ana muiyā khangakhui thāda rārāli, awui siguigāri surkakhaning thai; 
awui siguibingna khalāngli thākmei; ithum kalākashi, kaja ithum kuphaira! 

14O Jerusalem, nali huimi khavai makhayāwui eina wuklung pheomathālu. 
Karankha makaphā ning nawui wuklungli leifarakhala? 

15Kaja Danwui eina akhon akha phongshoka, kala Ephraim Kaphungwui eina 
makaphā phongchithei. 

16A rārāli da miyurbingli hāngmathinlu; Jerusalemli chishātmihaolu, 
“Kuikhanamabing katāva̱wui eina rāhaira; Judahwui keinungbingli athumna 
horairora. 

17Lui kahon thāda ali kuimareikhamhaira, khikhalajila ana ili ngakaishihaowa, 
da PROHOna hānga. 

18Nathumwui apongna kala kasākhavāna nathumwuitungli hikathā 
rākhangasakna. Hi nathumwui ngachang khavaina, kala hi khāshuna; hina 
nathumwui wuklung vāshunglakhaira.” 

Jeremiahna Awui Mibingwui vang Wukakhanang 

19Iwui kachot, iwui kachot! I kachotlungli ngaleokazama! Iyavo, imalungwui 
phākho! I malung panglāk eina katuka; I kasaikha mapampaithura; kaja ina 
talla̱khon shai, raiwui akhon chi. 

20Kalāshātwuitungli kalāshāt, ngalei katonga shimānhaira. Kashuirak iwui 
kachonshim sāshimānhaira, chonrānla mik khayipkhali sākazamihaira. 

21Karankha philān chi ina yangpamra, raiwui talla̱khon karankha shāpamra? 

22“Kaja iwui mibing mangma̱haoda athumna ili matheithuwa; athum 
mangkhama̱ naomayarana, athum theishingkakhui maleimana. Makaphā kasāli 
athum themlaka, kha kathāda kaphā sara̱khala da matheimana” 

Jeremiahwui Khamahā 

23Ina okathuili yanga, kala yanglu, amei amā maleimana; kazingramla kahor 
maleimana. 

24Ina phungreitungli yanga, kala yanglu, athum nganukyik eina leisai, kala 
phungrābingla yuishang yuitāsai. 

25Ina yanga, kala yanglu mi akhala maleisāmana, kala khamasaili yongkazata 
vānaola yāmserhairasai. 

26Ina yanga, kala yanglu, ngalei katuma lam saikora siwuk ngasāsai; kala chiwui 
keinung saikorala PROHOwui malungkhavātwui mangāli sākathānserhairasai. 

27Kaja PROHOna hithāda hānga, “Ngalei katonga ngachakyānghaora, chithālala 
ina chi matangchao ngasakmara. 

28Hiwui vang okathuina sifara, kazingram atungna zikra; kaja ina hāngkahaina, 
ina ngarān kahaina; ining mangacheiranga, chili lāngda I mangalanluimara.” 

29Siguiraimi kala malā kasingbingwui akhon shālaga, keinung kachiva̱wui mi 
yāma; athumna khararli zanga; athumna lunghārbingli yākkai; keinung saikora 
horserhaira, kala chili mi khipākha mapānluimana. 

30Kala, O ngachakyang kahaiva̱, hungping kahai sāri ngavaida, sinā eina sāri 
nakhalatta sāsangda, namik hakmei khavai khaneo hiwui kakhalat khikhala? 
Aremali nakhalatta sakhamathāna. Nawui leikashebingna nali yangkharinga; 
athumna nali sāthat khavai phai. 

31Kaja naokhara̱va̱na khangahui thāda ina ringkhangā shai, naochizai 
kapharāva̱wui ringkhangā thāda, Zionwui naongalāva̱na khaksui khavai katinga, 
pāng tarāmlaga ngahuida lei; “I kalākashi! mi khayumbingwui mangāli ning 
shimānhaira!” 

Jeremiah 5 

Jerusalemwui Morei 

1Jerusalem chānreili yongshang yongtāda yanglu, laga chukkhuilu! 
Kayāngkharei hupvali phāyanglaga, mashun eina kasā mi, khamashung 
phākazat mi akha leisākha, ina pheomira. 

2Athumna, “PROHOwui ming singda kahāngna” da hānglala, athumna 
mingzaiphaphai. 

3O PROHO, namikna khamashungwui vang mayangmala? Nana athumli 
ngaphitmihaira, kha athumna kachot matheimana; nana athumli yummihaira, 
kha mashungkhui khavai masāmana. Athumna athumwui mai lunghārli 
makangmei ngasakta, ning mangateingaithuwa. 

4Chieina ina hānga, “Athum hiya kachāmabingna, athum ning 
makhaleibingmānga; kaja athumna PROHOwui apong kala Varewui ain 
matheimana. 

5Khangamabingli ina vālaga ahāngra, kaja, athumna PROHOwui apongla, 
Varewui ainla thei.” Kha athum saikora ngaraichāda langkon chi sāteka, kala 
khara̱ chi sāshathaowa. 

6Chiwui vang, khararwui kazingkha̱ akhana athumli sāthatra; siwukwui ramfa 
akhana shimān ngasakra. Kuirāngna keinungli rimpamda lei, kashoshoka mili 
akha̱ sāda serkazamhaora; khikhalajila athumwui sākhalāng kachungkhaya, 
Vareli khalan kahai hakmahālaka. 

7“Ina kathāda pheomira? Nanao ngarāna ili malaihaowa, kala vare 
makhaningbingwui ming eina mingzaihaowa. Athumli thoting eina mizaakha 
phokaphā ot sāhao, athumna khayorva̱wui shimli ngaheireida apamhaowa. 

8Keimathao kahai khamathanga sigui thāda, athum ava̱va̱na khongnai preiva̱li 
ngasha̱zata. 

9Otsakbing hiwui vang athumli ina tandi mamimarala? da PROHOna hānga, kala 
hikathā yurli ina athut mahāngsangngayimala? da PROHOna hānga. 

10Awui ngaherher eina drakhāthei ling kahahai ungshung-vāshungda 
asākazammihaolu, kha makānmichaohaialu; aphāng thapmiserhaolu, athum 
chi PROHOwui maningmana. 

11Kaja Israel eina Judahwui shimkhurna ili shitkasang maleilakthuwa” 
da PROHOna hānga. 

PROHOna Israelli Makhamayā 

12Athumna PROHOli minamda matui, kala athumna, “Ana khikha masālakmara, 
ithumwuitungli makaphāla matāmara, chāmreila, raila marālakmara da hānga. 

13Marānbingla masi ngasāhaora, tui chi athumwui lungli maleimana; Athumli 
chithāda sāra!” 

14Chiwui vang, saikorawui PROHOna hithāda hānga; “Khikhalajila athumna 
hithāda kahāngwui vang, yanglu, nakhamorli iwui tui mei ngasā ngasakra, 
mibing hina thing sāda, mei china chuitāhaora. 

15Yanglu, O Israelwui shimkhur, yur akha katāva̱wui eina ina khuirāra 
da PROHOna hānga. Hi makhangacheia yurna, achālakhawui yurna, aram tui 
nathum mashāmana, athumna kahāngla nathum bhab matāmara. 

16Athumwui malākhor chikhur phut kahai thai, kapingpinga mimānga. 

17Athumna nathumwui heiun rāzā-rāshaimihaora; nathumwui naongalāva̱ kala 
naomayarabing, seila, yaola, drakhātheila, khaorātheila, kānmihaora. 
Nathumwui ning horsangda ngaziplak eina sakā kahai keinungbing chi 
athumwui raighai eina sākazammihaora.” 

18“Chithālala, chitharan ina nathumli mashimānchao ngasakmara, da PROHOna 
hānga. 

19Kala nathumwui ngachaili ‘Khiwui vang PROHOna ithumli hithāda kasākhala?’ 
da khangahān tharan, nathumna hithāda hāngra, ‘Nathumwui ngaleili leilakha 
nathumna ili malaihaida yur khangateiwui varebingli kaphaningwui vang 
nathumwui lam makhaning apamli nathumna matheikasa athumli otram 
ngatha̱mira.’” 

Varena Awui Mibingli Hāngkhamathin 

20Jacobwui shimkhurli hi phongshoklu, Judahlila hi vaosanglu: 

21  “Mangkhama̱, ning makazanga mibing, hi nganākhuilu, mik kālala 
makatheibing, khanā kālala makashābing. 

22  Nathum ili mangacheemala? da PROHOna hānga; iwui mangāli nathum 
makathirmala? Ina shamadruwui vang da situi eina makhangacheiya thari sāmi, 
tara̱na kapheshoklala athumna mayuirarmara; tara̱na ngaphaolala, china 
makānshokrarmara. 

23Kha mibing hiya ningnganāda ningli ngakaishitheilaka; athumna 
ngareithuihaida thuihaowa. 

24‘Atam athishurda mayo kachāng, māthei kachāng zingrot rokhame, kala 
mahātwui vang haptātā haimida ithumli yangkhame, PROHO ithumwui Vareli 
ngacheesa’ da athumwui wuklungli mahāngmana. 

25Nathumwui khayonkhamāng china ngareithui khangasakna, kaphā kaho chi 
nathumwui moreina mathei khangasakna. 

26“Iwui mibingwui alungli makhayā mi zanga; athumna khalen kasangbing 
thāda rimpama. Athumna vanao khalen sangda mibingli tukkhui. 

27Sopkai vānaona pemting kahai thāda, athumwui shim kachipatna pemtinghai. 
Chiwui vang athum khangamna kala kashāngna. 

28Athum pangsiriri nganaiyokhaira. Makhayā ot kasāli katang mavaimana; 
mataisang khavai marānaowui mashun maphaningmimana, khavātabingwui 
khamashung matheimimana. 

29“Hiwui vang athumli ina tandi mamimarala? Hikatha miyur hili ina athut 
makhuingayimala? da PROHOna hānga. 

30Apam hili khangachee khangachā ot shokhaira: 

31marānbingna yonda marānmi, kala pāngmonbingna athum ningsasak eina 
munga; laga iwui mibingna chi ningchangmeihao! Kha khanaowa kharā tharan 
nathum khisara̱?” 

Jeremiah 6 

Yangkashena Jerusalem Kuikhanam 

1O Benjaminwui mibing, kalāmashi khavai Jerusalemwui eina yāmulu! Tekoali 
talla̱ khonglu, Beth-haccheremli khamachut akha khāngkālu; kaja 
atungshongwui eina makaphā shimān khangasak akha rapurhaira. 

2Sophayolak eina kala ngahuiri eina nganaokakhui Zionwui naongalāva̱li, ina 
sāshimānhaora. 

3Yaokahomabing kala athumwui ashangva̱na ali kuimareida kachonshim 
rāsākāra, ichichāwui pamli rāhompamra. 

4“Ali rai sākhavai ngarānlu; thuilu, ngashun angararsa!” “Ithum kalākashi, kaja 
kazing yinghaira, ngazin khaya̱la sāngsang mamānhaira!” 

5“Thuilu, ithumna ngayā angararsa kala awungawui dolanbing 
sāshimānmiserhaosa!” 

6Kaja, saikorawui PROHOna hithāda hānga: “Awui thingrongbing 
ta̱tekmiserhaolu; Jerusalem kuinam khavai pan sakālu. Tandi miki kaji keinung 
chi hina; awui alungli rekakharek maningla khangatei maleimana. 

7Ura̱na tara̱ tharda kahai thāda awui makhayāla nganaozao eina haipama, 
khangashao kala sākashimānla awuili shāshon shāthai; kakazā, khamākaza̱ 
imangāli theichinga. 

8O Jerusalem, ningngasharlu, I nawui eina latthuihaipaishina, maningakha ina 
nathumli masaimihaida ngalei hi ramcho ngasakhaipaishina”. 

Ngakaikashi Israel 

9Saikorawui PROHOna hithāda hānga: “Israelwui shāk kahai drakhāthei atham 
kaphā thāda manākazakkhuilu; drakhāthei kaphā mi thāda napāng aphāngbingli 
latluida phāvālu.” 

10“Athumna shākhavai ina khipāli ngazekta hāngmathinrakhala? Yanglu, athum 
khanā kafahaida khipākha manganākhuirarmana; yanglu, PROHOwui tui chi 
athumwui vang mana̱shi khavai ngasāhaowa, chili ringkaphā khikhala 
maleimana. 

11Chiwui vang PROHOwui malungkhavāt chi ili pemhaira; ina chi singpamda 
chothaira.” “Chānreilungli chi naoshinaobingwuitungli, kala kazipkapama 
yaronnaobingwuitungli, kala gahara eina preiva̱ khaninili khuithuihaora, 
kasarnaobing kala rarlak kahaibingla. 

12Athumwui shimla, luila, preiva̱ ngarāla ngarumda khangateili mihaora. Kaja 
ngalei hiwui mibingli ina makhamayāwui vang ipāng katingshokra da PROHOna 
hānga. 

13Kaja teomeithui kaje eina thuida reimeithui kaje eina tangda athumna 
makhamashunga tongzā khavai kāramsera; marān eina thuida pāngmon 
kāshungda, mamashungla sai. 

14Athumna iwui mibingwui khamā raimida, chingri kahai makhalei tharan, 
‘Chingrihailu, chingrihailu’ da pailatsor eina hānga. 

15Ningkakachai ot kasā tharan athum khayakla? Maningmana, athumna 
makhayakphaphutmana; kathāda mai hungra̱khala dala matheimana. Chiwui 
vang konglui kasangbingwui alungli athumla kongluisangra; ina athumli tandi 
khami atamli athumlila mai shingasakra” da PROHOna hānga. 

Israelna Varewui Apong Kakhalan 

16  PROHOna hithāda hānga: “Shongfa ngalemli nganinglu, kala yanglu, kala 
achālakhawui shongfa khamathā ngahānkhuilu; kala chili zatlu kala namangla 
khangasām samphang khavai sālu.” Kha athumna, “Ithum chiwui alungli 
mazatlakmara!” da hānga. 

17Ina nawuitungli mayon khavai haimira, talla̱khon chi shālaga ning ngasharlu! 
da hānga. Kha athumna, “Manganāsangmara” da hānga. 

18Chiwui vang, “Nganālu, O yurbing, kala theilu O kazip kahaibing, athumli khi 
shokrakhala da. 

19Nganālu, O okathui; yanglu, mibing hiwuitungli ina makaphā khuirāra, 
athumna makaphā khangarān athei, khikhalajila athumna iwui tui makhuimana; 
kala iwui ain athumna khalanhaira. 

20Shebawui eina frankincense, lah katāramwui eina kashima ja̱hei ili khuikharā 
khi ningrinwui vang khala? Nathumwui rikkatā kachigat makhuisangpaimana, 
kala nathumwui pha̱kaphayāla ili ningyāng maungngasakmana. 

21Chiwui vang PROHOna hithāda hānga: yanglu, mibing hiwui vang pheingaphok 
khavai haimida, athumna chili ngaphokra; vānaongarā ngarumda, 
khongnainaola, ngasotnaola thitkha sāra.” 

Atung Lamwui Rai 

22 PROHOna hithāda hānga: “Yanglu, atungshongwui ngaleiwui eina miyur akha 
rārāli, kahaka yur akha okathuiwui tameikap kaje pam eina ngatha̱phokhaira. 

23Athumna kazeila malāla singkhuihaira; athum sakashe, lukhamashan makatha 
yurna, athumwui khon shamadru kakhangang thai, athumna sigui tonga, 
mayarnao akhana raiwui vang shakkasā thāda, nali ngasung khavai vang, O 
Zionwui naongalāva̱.” 

24“Ithumna chiwui pao shāhaira,” da Jerusalemwui mibingna hānga, “kala ithum 
pāng mangatha̱thukmana; kakhanangna ithumli yuihaira, sha̱naona 
naokhara̱wui khangashei thāda. 

25  Luili mavālu, shongfalila mazatlu; kaja yangkashewuili raighai akha lei, 
khangachee achikun kachida lei.” 

26“O iwui yurwui naongalāva̱, bora ngavaida, hotlātungli ngaleolu; naomayara 
akhamāngwui vang chapkhangachā thāda, ningchotlak eina chapngachālu; kaja 
sākashimāna chi kashuirak eina ithumwuitungli rara. 

27Iwui mibingwui alungli athumwui apongbing tamyang khavai ina nali 
tamkhayanga sangkahaina. 

28Athum saikora ngakaishitingtinghai, kuimareida mashāt kazatabingna, athum 
pithrai kala marina; athum saikora khamakhao otsakmāng sai. 

29Sharkha̱ panglāk eina hurda mari chi meina kānmihaowa; aremali tharkhavai 
kasāmana, kaja makhayābing chi makhuishokkhuimana. 

30Athum chi khalan kahaiya lupasā da hoi, kaja PROHOna athumli khalanhaira.” 

Jeremiah 7 

Jeremiahna Khorumshimli Pao Hākashok 

1 PROHOwui eina Jeremiahli rākahānga tui: 

2“PROHOwui shim zangkhavaiwui ngaveili anganingda tui hi vaomalānda 
hānglu, PROHOli khorumkida ngavei hili kānkazanga Judahwui mi 
saikora PROHOwui tui nganālu. 

3Nathumwui shongpong kala otsak mashungkhuilu, chithākha ina nathumli 
apam hili somngasakra da saikorawui PROHO Israelwui Varena hithāda hānga. 

4‘Hi PROHOwui khorumshimna, PROHOwui khorumshimna, PROHOwui 
khorumshimna’ da mikhanam tuili makhuisanglu. 

5“Kaja nathumwui apong kala otsak kachangkhatta nathumna 
mashungkhuihaiakha, kachangkhatta akha eina akha mashun eina 
sangarokchaoakha, 

6kha̱minaoli, avāva̱ makhaleibingli kala ra̱meinaoli marekharekakha; lah apam 
hili khayon makhaleibingwui ashee matā ngasakakha, nathum khalattali masāza̱ 
khavai kala nathum khalatta machot khavai vare khangateili mashurakha, 

7achālakha nashāvā ngarāli ina metchang kahai ngalei, apam hili nathumli 
sompam ngasakra. 

8“Yanglu, nathumna aremali kakapik tuili shitsanga. 

9Nathumna leeda, mi sathatta, phophāda, mingzaiphāphāda, Baalli 
nganamkaphā riktāda kala nathumna makathei vare khangatateili shuralaga, 

10kala chiwui thili iwui mangāli iwui ming eina kahoa shim hili ungnganingda, 
‘Ithumli huimihaira’ da hānglaga, ningkakachai ot saikora hi sachingfarala? 

11 Iwui ming eina kahoa shim hi nathumwui mikyanli khalebingwui shim 
sathuihaola? Yanglu, hi I khalattana theikahaina da PROHOna hānga. 

12 Iwui mingli rida sompam khangasak Shilohli arui ayanglu, Israel iwui 
mibingna makhayā ot kasāwui vang ina chili khisākhala? 

13Ara nathumna saikora hi sāhaokada, da PROHOna hānga, kala ina latlui latluida 
hānglala nathumna mashā, kala ina nathumli holala, nathumna mangahuithuda, 

14chiwui vang iming eina kahoa shim, nathumna shitkasanga, kala nathumli kala 
nashāvā ngarāli mikahai apam chili, Shilohli kasā thāda sāmira. 

15Ina nathumwui nachinā Ephraimwui naothei saikorali horser kahai thada 
nathumlila iwui mikyanwui eina horshokserhaora. 

Mibingwui Kahāng Makhanganā 

16“Kha nava, mibing hiwui vang seihā masālakalu, kala chaptala seihā 
masālakalu, ili kapola mapoalu, kaja ina nathumli mashāmimana. 

17Judahwui keinungli kala Jerusalemwui chānreili athumna khi sālikhala kaji 
nathum matheimala? 

18 Naongarāna thing phākhui, avāva̱ ngarāna mei sai, preiva̱bingna kazing 
philāva̱wui vang khamui nai; kala ili malung thuida malungvāt khavai athumna 
vare khangateili ra̱kharek kharektai. 

19Athumna malungthui khangasak hi ilila? da PROHOna hānga. Hi athumna 
athum khalattawui pa̱ngapā khavai maningmala? 

20Chiwui vang eina Proho VAREna hithāda hānga: Yanglu, iwui malungkhavāt 
kala malungkathui apam hiwuitungli milila, sālila, luiwui thinglila, ngaleiwui 
theishirailila heirorra, china chuida khamit mavaimara.” 

21Saikorawui PROHO, Israelwui Varena hithāda hānga: “Nathumwui rikkatā 
kachigat pha̱kaphayāli ngarumsangda sā chi shailu. 

22Kaja Egyptwui eina thānkashok chitharan, navā ngarāli hikathā sākhavai ina 
mahānglakmana, rikkatā kachigat eina pha̱kaphayā ponglila kakasola 
makasomana. 

23Kha, ‘Iwui khon nganālu, chieina I nathumwui Vare sāra, kala nathum iwui 
mibing sāra; kala ina kakaso apong saikorali zatta nathum kalā mahaimeira’ da 
ina kasoi. 

24Kha athumna iwui kahāng manganāmana, khanāla manāshungmana, kha 
athum khalattawui theikakhuili zata, kala athumwui zakkashi wuklung eina 
ngakaishitingtingda, mangāshong mavāla sa̱na̱unga. 

25Nashāvā ngarāna Egypt ngaleiwui eina shokthang eina thuilaga aja eina 
tangda, iwui rao marānbingli machatlakla thangkachida chihovai; 

26chithālala athumna ali manganāsangmana, khanāla manāshung mana, 
ngakaikashili akachang sāhaowa. Avāva̱ ngarāli athumna zakshimeida sai.” 

27“Chiwui vang nana athumli tui saikora hi hāngra, kha athumna nali 
manganāsangmara. Nana athumli hora kha athumna nali mangahānkāmara. 

28Kala nana, athumwui Vare PROHOwui khon makhanganā yur chi hina, 
hāngkachitheila makhuisangmana; khamashung shimānhaira. Chiwui pongli 
khangazek eina tangdala maleiluimana.” 

Hinnom Leiwukli Morei Kasā 

29“Nathum sam chichāpkhuilaga horhaolu, khangai kajuili achaplu, 
kaja PROHOwui malungkathuiwui thot hili ana khalanhaira kala horhaira. 

30“Kaja Judahwui naomayarabingna iwui mikyanli makaphā sāhaira, 
da PROHOna hānga; kala iwui ming eina kahoa shim chi sākhamāng khavai 
athumwui ningkakachai ot kazipa. 

31 Athumwui naomayara kala ngalāva̱bing meili riktā khavai, Hinnomwui 
naomayarawui tampākli khalei Tophethli khorum khavai sakai; chi ina 
makasomana, kaphaningla maphaningmana. 

32Chiwui vang eina yanglu, apam chili Topheth maholuiki kaji, kala Hinnomwui 
naomayarawui tampākla maholuiki, kha Shaokathatwui tampāk hoki kaji atam 
chi rārāli: kaja athumna Tophethli chifara, apam khangatei maleimana, 
da PROHOna hānga. 

33Kala mibing hiwui kathingun chi yongkazata vānaowui vang kala ngaleiwui 
sayurwui vang kashakazā ngasāra; athumli khipānakha makashamrarmara. 

34 Ina Judah keinungbingwui kala Jerusalem chānreiwui eina ringkaphā 
khamathānkhonbing, shakzāki kaji mayara eina ngalāva̱wui akhonbing chi 
ngasām ngasakhaora; kaja lam chi ramcho ngasakhaora. 

Jeremiah 8 

1“PROHOna hānga, atam chitharan Judahwui awungabing, wungnaobingwui 
ara̱kui, pāngmonbingwui ara̱kui, marānbingwui ara̱kui, kala Jerusalemli khalei 
mi saikorawui ara̱kui chikhurwui eina khuishokserra; 

2kala athumna leishida otram khangatha̱, athishurda khorumkasā zimik, 
kachāng, kala kazingramli khalei saikorawui mangāli phayaira; athumli 
makazipkhuiluimara, kaphumla maphumluimara; kha leimaiwui paih thāhaora. 

3Ina kashamvā kahai apam kachida khalei makaphā shimkhurwui shāk kahai 
saikorana kharingliva kathi ningchangmeihaora da saikorawui PROHOna hānga. 

Morei kala Tandi 

4“PROHOna hithāda hānga, da nana athumli hāngra: Mibingna kongkhalui tharan, 
athumna mangakarthuiluimala? Akhana zatphāphāsālala, malatungluimala? 

5Chithākha mibing hina khisāda khangui pongli sa̱na̱ungchinghaokhala? 
Kakapikli akachanga sāda athumna malatungngaiki jihao. 

6Athumli ina theimida shāmihaira, kha athumna khamashungtui mahāngmana; 
athum khipānakha makhayāwui eina ning mangateimana, ‘Ina khi sāhaoda?’ da 
ngahāna. Siguina raiphungli angatar eina yongkhava thāda, kachichāwui 
ningkachāngli thuiserhaowa. 

7Kazingramli yongkazat vārokla awui atam thei; nāsha̱la, yāngyaola, vārokla 
latkhaungwui atam thei; kha iwui mibingna PROHOwui shiyan-chikan 
matheithuwa. 

8“‘Ithum thangmeiya, PROHOwui ainla ithumna mayondalei’ da kathāda 
nathumna hāngshapkhala? Kha yanglu, kapikatheiawui khangui kolomna kapik 
ngasak kahaina. 

9Thangkhamabingli maishi ngasakra, athum ngacheehaora kala tukkhuihaora; 
yanglu, PROHOwui tui chi athumna khalanhaira, athumwuili thangmei khi 
leikhala? 

10Chiwui vang apreiva̱ ngarā kateili mihaora, luila yuikakhuibingli mihaora; 
khikhalajila teomeithui kaji eina thuida reimeikap kaje kāshungda 
makhamashungwui tongkazāli kārama; marān eina thuida pāngmon kāshungda 
mamashunglakla sai. 

11Athumna iwui mibingwui khama raimida, chingri kahai makhalei tharan, 
‘Chingrihailu, chingrihailu’ da pailatsor eina hānga. 

12Ningkakachai ot kasā tharan athum khayakla? Maningmana, athumna 
makhayakphaphutmana; kathāda mai hungra̱khala dala matheimana. Chiwui 
vang kongluikasangbingwui alungli athumla kongluisangra; ina athumli tandi 
khami atamli athumlila maikashi mira” da PROHOna hānga. 

13“Ina athumli kazipkhuiki kaji atamli, drakhātheila aphāngbingli makāsāmara, 
khaorātheila khaorārongli mamatheisāmara; anahbing eina tangda pa̱tāhaora, 
kala ina athumli mikahai chi athumwui eina thuiserhaira.” 

14Khiwui vang ithum kasaikha pamhaokhala? Kazipkhuilu, ngaveikharik kahai 
keinungbing chili zangsa kala chili thisangsa; kaja ithumwui PROHO Varena chili 
thikhavai retsangmihaira, kala ithumli mang khavai hu sangkahai tara̱ mi, 
khikhalajila ithumna PROHOli morei sāhaowa. 

15Ithumna chingri kahai phai, kha khamathā akhala maleimana; khamā 
raikhavai atam phai, kha yanglu, khangacheemānga. 

16“Athumwui siguiwui khaksui Danwui eina shārai; athumwui siguwui kakahek 
shālaga ngalei katonga nganuka. Athumna rāda, ngalei chiwui alungli chipem 
kahai keinungla, chili somkapambingla sākhayāngmiserhaora. 

17Kaja yanglu, ina nathumwui alungli hu kaphunga phara̱ chihorārāda lei, 
athumli masuiphaneprarmara, kala nathumli chibingna mara̱ra” da PROHOna 
hānga. 

Jeremiahna Awui Mibingwui vang Sikafa 

18Iwui kakhanang hi maraipailuimara; ining thenghaira. 

19Nganālu, apam huptawui eina iwui khangazana yurwui naongalava̱wui 
ringkhangā, PROHO Zionli maleimala? Awui Awunga awuili maleimala? 
“Khisāthuda athumna sākakhui meoma̱, kala yur khangateiwui meoma̱ eina ili 
malung thuikhavai sākhala?” 

20“Mahā kānthuihaira, lumkachāng peihaira; kha ithumli mahuimithura!” 

21Kaja iwui mibing kachot chi theilaga ining sāza̱laka, Ina chapngachai; I 
khananglākhaira. 

22Teikhavai ari Gileadli maleithula? Chili khanongla mangavāmala? Chithākha 
kathāda iwui mibingwui naongalava̱wui phasā maphā ngasakluithukhala? 

Jeremiah 9 

1O, ikui tara̱si kaje, imikna chāra̱wui ura̱si kaje sāthat kahai iwui mibingwui 
naongalava̱wui vang chapshon chapthaira! 



1325 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

2O, siwukli ramkazatabingwui ngasām khavai akha leisi kaje, iwui mibingli 
chihohailaga chili mavāpamhaikapai! Kaja athum saikora phokaphā, 
mikhanama mimāng sāthuihao! 

3Athumwui malena malā thāda huna; khamashungwui vang maningla 
makhamashungna apam chili pangsanga, kaja athumna makaphāwui eina 
makaphāshong vai, kala athumna ili matheimana da PROHOna hānga. 

4Saikorana khongnainaoli ning ngasharranu, achināli ning mahorsangaranu; 
kaja achinā kachiva̱ mikhanamana, khongnai kachiva̱ khamashātana. 

5Athum kachiva̱na awui khongnaili minama, kala khipākhana khamashung tui 
mamatuimana; athumna maleli kakapik matui khavai tamchithei; athumna 
khayonkhamāng sāda ning ngateisida chotlaka. 

6Rekakharektungli rekakharek ngarora, mikhanamtungli mikhanam, athumna 
ili matheingaimana, da PROHOna hānga. 

7Chiwui vang, saikorawui PROHOna hithāda hānga: “Yanglu, athumli ina 
samathakhuilaga chāng tamyangra, kaja chili lāngda iwui mibingwui vang ina 
khisaura? 

8Athumwui male hu kazanga malāthingna, china kapiklak eina matui; awui 
khamor eina ichichāwui khongnaili chingri khavai matui, kha awui wuklungle 
ali ngathirai ngarānpama. 

9Otsakbing hiwui vang ina athumli tandi mamingayimala? Hikathā yurli ina 
athut makhuingayimala?” da PROHOna hānga. 

10“Phungreibingwui vang vaoda chapngachālu; lamhāngwui seizātpamwui vang 
chapngachālu, khikhalajila chibing chi ramcho sāhaoda khipākhana 
mamakānvāmana, seikhonla mashāluimana, kazingli yongkazata vanaola, 
ramsāla yāmserhaira.” 

11“Ina Jerusalem hi ngayānghaida khorkazam kahaipam sāngasakra, ramfapam 
sāngasakra. Ina Judahwui keinung ngachakyāng ngasakhaida mi malei 
ngasakmara.” 

12“Thangmeikhailakhaoda hi theishingkhuikashapa mi chi khipākhala? Hi 
lānchitheira da khipāli PROHOwui khamorna hanghailikhala? Khi sāthuda 
khipākhana mamakānkapai lamhāng thāda ngalei chi ramcho ngasāhaokhala?” 

13 PROHOna hānga: “Khikhalajila ina athumli mikahai ain chi horhaowa, kala 
iwuikhon manganāmana, kala chiwui athi shurdala mazatmana, 

14kha ashāvā ngarāna tamchithei kahai thāda khalattawui kaphaning 
sātingtingda Baalwui thi shurthuihaowa. 

15Chiwui vang, saikorawui PROHO, Israelwui Varena hithāda hānga: Yanglu, 
mibing hili ina thingkhā chishaira, kala athumli kathiriwui tara̱ mimangra. 

16Ashāvā ngarānala, athumnala makatheiya yurwui alungli 
kashamyāngvāhaora; kala mathingakanranglakha eina tangda ina raighai 
chihora.” 

Jerusalemwui Mibingna Khangachon Kapo 

17Ashangva̱wui PROHOna hithāda hānga: “Chukmaja̱lu, chapngachākathei 
sha̱naobingli ahokhuilu, sākathei sha̱naobingli rākhavai chiholu.” 

18“Athumna thākta hili ithumwuitungli vaoda rāchapngachāranu, chithāda 
ithumwui mikli chāra̱ longtāranu, kala ithumwui mikkor eina tara̱ okshokranu.” 

19Kaja Zionwui eina kachapkhon shai: “Ithum kathāda ngayānghao! Ithum 
maishichaohaira, khikhalajila ithumna ram chi horhaira, khikhalajila ithumwui 
shim athumna sātekmiserhaowa.” 

20“Nganāmilu, O sha̱naobing, PROHOwui tui, akhamor eina kahāng tui 
nathumwui khanāna shākhuiranu; naongalāva̱ ngarāli chapchāt laa 
tamchitheilu, mi ava̱va̱na khongnainaoli sikafa laa tamchitheilu. 

21Kaja kathina ithumwui charfali rāngareikāhaira; china ithumwui konunglila 
kāzanghaira, chānreili kazat sha̱naobing, kayāng khareili khalei yaronnaobing 
katatthuiserhaira. 

22Hānglu, da PROHOna hānga: ‘Kathinguna khamasaipamli paih thāda tātungra, 
kahātabingwui thili lanji thāda, chi khipānakha makazipkhuimara.’” 

23 PROHOna hithāda hānga: “Thangkhamana awui thangmeiwui vang 
malangsoaranu; kapingana awui pangshapwui vang malangsoaranu; kala 
kashāngana awui lanwui vang malangsoaranu. 

24 Kha langso khangaipā china hi theishingkhuida ili theiranu, kaja, okathuili 
lumashankatha, mashun, khangarong kasā chi PROHO ina; kaja hikathā otsakli 
ina ningyāng unglaka da PROHOna hānga.” 

25“Yanglu, ahui rimkashoka, kha ningli marimkashoka athum chili ina tandi 
khami atam rārāli da PROHOna hānga. 

26 Chibing chiya, Egypt, Judah, Edom, Ammonwui naomayarabing, Moab kala 
siwukpheili khalei kui sikatābing saikorana. Kaja miyur saikora hi ahui 
marimkashokbingna, Israelwui shimkhurla wuklungli ahui marimshokmana.” 

Jeremiah 10 

Kameoli Khokharum kala Khamashunga Khokharum 

1O Israelwui shimkhur, PROHOna nathumli kahāng tui chi nganālu. 

2 PROHOna hithāda hānga: “Yur kateiwui acham masha̱khuialu, kala 
kazingramwui machut chili ningmasuitaalu, khikhalajila yurbingna chi theida 
ningsuitai, 

3kaja mibingwui ngashan chi khanguina. Ngahongwui thing akha ta̱tekhuilaga 
pāngthem kathemana ngahā eina sākhui. 

4Mibingna chili lupasā kala sinā eina heirora; mangatha̱ khavai athumna chi 
yāmkarnao eina yotpi shaoshāntithai. 

5Athumwui meoma̱bing chiya karopthei yāmguili hangkhāli samachit khavai 
thai, athuma mamatuirarmana; mazatrarmada mina phungzata. Athumli 
mangacheealu, kaja makaphā sākashap athumwuili maleimana, kaphā 
sakashapla athumwuili maleimana.” 

6O PROHO, na kathā khipākha maleimana; nava hakkhamahāna, kala namingva 
pangshap leilaka. 

7  Nali khipāna mangacheemarakhala, O yurbingwui awunga? Kaja hi nawui 
ngamna; kaja yur saikorawui thangkhamaingwui alunglila kala athumwui 
wungram saikorawui alunglila, nakathā maleilakmana. 

8Athumva mangkhama̱, kala wurkazomānga; meoma̱bingwui tamkachithei 
chiya khikha makhaning thingna! 

9Shaokhanankakhui lupasā chi Tarshishwui eina, kala Uphazwui eina sinā 
khuiunga. Athum chi pāngthem kathema kala sinā sākatheibingwui themsakna, 
athumwui sāri hungrisi mayingrisi kahaina; saikora chi them kathembingwui 
otsakna. 

10Kha PROHO chi khamashunga Varelaka; a kharinga Varena kala makashimāna 
Awungana. A malungkathui tharan okathui nganuka, kala awui malungkhavāt 
chi yurbing maphungrarmana. 

11Chieina nana athumli hithāda hāngra: “Kazingram eina ngalei makasā 
varebing chi okathuiwui eina kala kazingwui azingwui eina shimānhaora.” 

Vareli Masotkhami Laa 

12Pangshap eina okathui sākakhuia, awui thangmei eina apuk-apaga sakakā, 
kala awui theithangkhamei eina kazingram hārkashoka chi Ana. 

13Ana tui matuikashok tharan kazingramli tara̱ ngaphaokazama; kala okathui 
vākatangwui eina ana leijui ngasui ngasaka. Ana zingrot rotā khavaiwui vang 
rikhān ngashei ngasaka, kala ana awui kazip khavai shimwui eina masi phanrā 
ngasaka. 

14Mi kachiva̱ mangma̱haida theikhuikathei maleimana; sinā kasaa kachiva̱li 
awui meoma̱wui vang khayak ngasaka, kaja, awui ama̱bing chi 
makhamashungana, kala athumwuili khaksui maleimana. 

15Athum chi kānkhanā makhalei mangshong eina sākakhuina. athumli tandi 
khami atamli athum shimānhaora. 

16Jacobwui Vare chiya athum kathā maningmana, kaja ot saikora hi ana kasāna, 
awui shimlui ngasā khavai Israelli ana kapangkakhuina. Ashangva̱wui PROHO chi 
awui mingna. 

Raithāhaoki kaji 

17Nawui otrom ngaleiwui eina kazipkhuilu, O kuinam kahai alungli okathuibing! 

18Kaja PROHOna hithāda hānga: “Yanglu, atam hili ina hiwui mibingli 
horshokhaora, kala athumli ina kakhanang hi khikhala kaji theikhavai 
kachotkachāng khuirāra.” 

19Ili saza̱ kahai hi I kalākashi! Iwui khamā marlakhaira. Kha ina hānga, 
“Kachangkhat eina hi kakhananglaka, Kala ina khāngphalungra.” 

20Iwui kachonshimla sākachuphaira, iwui khara̱ saikorala sāshathaira; 
Inaongarā iwui eina thuiserhaida, matheithura; iwui kachonshim hārshoklui 
khavai, iwui shim sakāmi khavai khipākha maleithura. 

21Kaja yaokahomabing mangma̱ya, PROHOli mangathingkhuimana; chiwui vang 
athum mamataikasangna, kala athumwui yaobing ngapha̱yāng kahaina. 

22Nganālu, chānkharop akha! Yanglu, chi rārāli! — hakkhamahā maphakakhui 
akhon atungshongwui eina, Judahwui keinungbing ngachakyāng eina 
ramfakhur ngasā ngasak khavaina. 

23O PROHO, ina thei, kaja miwui apong akhalattawuili maleimana, mikumowui 
pheikār karvāshum khavai akhalattawuili maleimana. 

24O PROHO, ili mashunwui alungli; mashungkhuimilu, nawui lungvāt eina 
maningla; maningkha nana ili makhaninga ngasā ngasakhaora. 

25  Nali makathei yurbingli, kala namingli makhangakao yurbingli, nawui 
malungkhavāt heishoklu; kaja, athumna Jacobli shaothathaira, ali shaothatta 
shaingakānhaira, kala awui pamkhavaila ramchomihaira. 

Jeremiah 11 

Jeremiah kala Tuingashit 

1 PROHOwui eina Jeremiahli kharā tuina: 

2“Tuingashit hiwui tui nganākhuilu, kala Judah eina Jerusalemli kapambingli 
hānglu. 

3Nana athumli ahāngra, Israelwui PROHO Varena hānga: Tuingashit hiwui tui 
makhuikasang a chili khonkashi ngasāranu; 

4kaja nashāvā ngarāli Egyptwui eina kala mari sharkha̱wui eina thānkashok 
tharan, iwui khon nganālu kala kakasoso saikora sālu. Chithakha nathum iwui 
mi sāra, kala ina nathumwui Vare sāra, da ningmi kahaina, 

5chithāda nashāvā ngarāli ngashit kahai seina̱ eina khuira̱ khalong lam aja 
nathumna pamda khalei chi mira kaji chi ina ungshung ngasakmira.” Chieina ina, 
“Chitharanu, PROHO!” da ngahānkai. 

6Kala PROHOna ili hānga, “Judahwui keinungbing kala Jerusalemwui 
chānreibingli tui saikora hi chishātlu: Ngashitkahai tui hi khuisangda chiwui 
athishurda sālu. 

7Kaja Egypt ngaleiwui eina nashāvā ngarāli ina thānkashok tharan athumli ina 
hāngkharik kahaina; iwui tui nganālu da aja eina tangda hāngmathinching kaji 
hina. 

8Kha athumna kahāng manganāmana, kala manāshungmana, kha ichichāwui 
makhayā ningmāngli ngakaishitingting zathaowa. Kahāng makhanganāwui 
vang tuingashitli hāngsang kahai saikora chi ina athumwuitungli tāngasaka.” 

9Latluida PROHOna ili hānga, “Judahwui mibing kala Jerusalemli kapambingwui 
alungli ili ngakaikashi mi leili. 

10Iwui tui makhuisangngaimada avāva̱ ngarāwui khayonkhamāng kasā chili 
hanungluishithaida khangatei varebingli khoruma; Israelshi shimkhur kala 
Judahshi shimkhurna avāva̱ ngarāli ina tuingashit sākahai chi kaihaowa. 

11Chiwui vang, PROHOna hithāda hānga, Yanglu, athumna mayāmshokrarki kaji 
shāt ina athumwuitungli khuirāra; athumna ili ngakaolala ina 
manganāsangmimara. 

12Chitharan Judahwui keinungbing kala Jerusalemli khaleibing athumna 
nganamkaphā rikkatā varebing chili ngakaora, kha athumwui kakhanang atamli 
athumna mahuimirarmara. 

13Kaja nathumwui varebing keinung ngayāhaira, O Judah; kala homahā khavai, 
kaja Baalli thao riktā khavai hanphut, Jerusalemwui shongfa chārinda peihaira. 

14Chiwui vang eina yurbing hiwui vang seihā mapomialu, athumwui vang 
mavaomialu, seihāla masāmialu, kaja athumwui kakhanang atamli athumna 
khangakao tharan ina makhuisangmiluimara.” 

15“Iwui ngahānkhangaiva̱na jilala, ana sokhamasāp ot sālaga, iwui shimli awui 
mashun khi lei? Kapha̱ sā eina khangashit kasā china nawui shimānhaoki kaji 
ngalanthui ngasakpairala? Chithakha na mathān khavai leila? 

16PROHOna atam akhali, khamateka olive thingrong, khamathā athei-kapanga da 
hosai; kha kapanga siphan-zingrot khangathung eina ngasoda ana mei eina 
sa̱tāra, kala aphāngbing chuitup tāhaora.” 

17“Nathumli lingkasang saikorawui PROHOna, Israel eina Judahwui shimkhurna 
makaphā kasāwui vang, Baalli nganamkaphā riktāda ili malung 
thuikhangasakwui vang nathumli makaphā makhamayā vaoshokhaira.” 

Jeremiahli Sāthat khavai Kasā 

18 PROHOna ili chitheimida ina theikhui; chiwui thili athumwui makhayā otsak 
nana ili chitheimi. 

19Kha iva ngahuiri kahaia taithatki kaje apamli thankhavā yaonao kathā 
ngasāsai. Athumna shimān khavai arah sāda khangazek chi ilina kaji I 
matheisāmana, chiya, “Thing hi athei eina ngasoda ta̱tekhaosa, ale 
kharingabingwui ramwui eina katathaosa, chithāda awui mingla 
maphaningungluimara.” da kahāng chi. 

20Kha “O saikorawui PROHO, miwui ning eina wuklung tamkhayang kala mashun 
eina bichar sakhame, athumwuitungli nawui angathut hāngkasang ili kathei 
ngasakmilu, kaja ina iwui ngalang nali mikahaina.” 

21Chiwui vang eina nali sāthatkida, PROHOwui ming singda mamarānalu, 
maningakha ithumwui pāngli thisangra da kahāng Anathotnaobing chili— 

22saikorawui PROHOna hithāda hānga: “Yanglu, ina athumli tandi mira; 
yaronnaobingna raighai eina thira; athumwui naomayara kala naongalāva̱ ngarā 
kakhum eina thira; 

23athum akhala mashākmimara. Kaja Anathothwui mibingli ina shāt khuirāra, 
athumwui tandiwui atam kharā tharan.” 

Jeremiah 12 

Jeremiahna PROHOli Khangahān 

1Ina nali iwui makapen kahāng chitharanla, khamashung khangaronga chi nana 
O PROHO, chithālala nawui mangāli iwui tuingaphun chi hāngphalungrali. Khiwui 
vang eina makhayābingna shāng-leihao? Khiwui vang eina ning makatharbingna 
reisanghao? 

2Athumli nana lingsangda angayung sa̱khui; athumna reisang mamānda atheila 
mathei; nana athumli nganailak eina ngazeka, chithālala athumwui ninga 
katāva̱li lei. 

3Kha, nana ili katheina, O PROHO, nana ili thei, kala nawui apongli ining 
tamyanga. Taithat khavai yaonao thāda athumli ngakhunshoklu, kala taithat 
khavai zimikshowui vang athumli ngateida hailu. 

4Ngalei hina karankha sifafara, kala luiwui khawona thengfara? Chili okthuida 
khaleibingwui makhayāwui vang sābing kala vānaobingla yāmserhaira; 
khikhalajila mibingna, “Ithumna kasā hi Varena matheimara” da hānga. 

5“Nana mili shongzā ngakhuilaga athumna nali tāpop ngasakhaikha, siguibingli 
kathāda ngakhuirarra? Kala ngalei khamasaili kongluiakha Jordanwui khararle 
kathāra? 

6Kaja nachinā ngarā kala nashāvāwui shimkhurwui mi eina tangda, athumna 
nali zakshilāk eina sāhaira; athumna nali mamayāmada makaphā panglāk eina 
sāda lei, athumna nali khamathā tui hānglala makhuisanglu.” 

PROHOna Awui Mibing wui vang Kakhanang 

7“Iwui mibingli ina horhaira, iwui shimlui ina chihochaohaira; Iwui ningna 
leishikhamataiabingli yangkashibingwui pāngli horsangmihaira. 

8Iwui shimluikat hi iwui vanga ngahongwui kazingkha̱ thāhaira, iwuitungli 
makhamayākhon vāoshoka; chiwui vang eina ina ali yangkharinga. 

9Iwui vang iwui shimluikat chukpoma sāshai vanao katha ngasahaola? 
Tukshaiki kaje vānao khangateibingna ali kuinamlaga leila? Vālu, ramsā saikora 
vākazipkhuilu; shaikhavai rāngasaklu. 

10Yaokahoma kachungkhana iwui drakhā yāmgui sākazammiserhaira, athumna 
iwui yar naithatmiserhaira; iwui khamathā yar chi athumna ramcho lamhāng 
ngasāmihaira. 

11Athumna chi ramcho sāngasakhaowa; ramchohaoda ili ngakaoda lei. Ngalei 
katonga ramcho sāngasakhaira, kha khipānakha ningli sakta makhuimana. 

12Siwukwui khangai kajuiya saikorawui pamli shimān khangasakbing rāhaira; 
kaja akatang ngalei akhawui eina akhali vāpeida PROHOwui raighai eina sāthata; 
manglākapai khipākha chingri mahairarmana. 

13Athumna kehu lingsanga, ka̱shāt hātkhui; chotchānglak eina ot sai, kha 
tongkazā maleimana. Athum māhātwui vang khayakkha̱ sākhuira, khikhalajila 
athumli PROHOna malungvāthaowa.” 

Israelwui Khongnaili PROHOwui Khangashit 

14“Ina iwui shimlui mathun khavai Israelli mikahai shimlui chi sākaza̱a iwui 
makaphā khongnai saikorawui pongli PROHOna hithāda hānga: Yanglu, ina 
athumwui ngaleiwui eina athumli phurshokhaora, kala ina athumwui 
ngachaiwui eina Judahwui shimkhurli phurkhuira. 

15Kala athumli phurshok kahaiwui thili, ina athumli lumashanmiluida athum 
kachichāwui ngaleila kala shimluila ina hanmiserra. 

16Kala hithāda shokra, athumna iwui mibingwui apongbing chi ningmazinglak 
eina tamkhuiakha, imingli mingzaida, ‘PROHOwui ming singda kahāngna,’ da 
athumna iwui mibingli Baalli mingkazai tamkachithei thāda saakha, iwui 
mibingwui ngachaili athumlila okthui ngasakra. 

17Kha kachikathā miyurna makhuisangakha ina phurshokchaohaida 
sākazamhaora da PROHOna hānga.” 

Jeremiah 13 

Tawon Malao 

1 PROHOna ili hithāda hānga, “Vālu, tāwon malao akha lokhuilaga nakashānli 
ngavailu, kha tara̱li maruralu.” 

2Chieina PROHOwui kakaso athishurda ina malao akha lokhuilaga ngavaiya. 

3Kakhaneli PROHOwui tui chi ili rāhāngluishita, 

4“Nana lokakhui kashānli khangavai malao chi khuilu, kala ngakarthuida 
Euphrates kongwui lunghārkhur akhali athumhaolu.” 

5Chieina PROHOwui kakaso athishurda ina Euphrates kongpheili vāda athumhai. 

6Kala zimiksho sha̱rakhawui thili PROHOna ili hānga, “Ngakarthuida Euphratesli 
vālu, laga ina kakaso athishurda nana thumkahai malao chi akhuilu.” 

7Chieina Euphratesli vālaga ina thumkahai apam chiwui eina malao chi akhui. 
Kala yanglu, malao chi zakshihairasai; chi khikha masāvaithuwa. 

8Chieina PROHOwui tuina ili rāhānga: 

9“PROHOna hithāda hānga: Judahwui langkaso kala Jerusalemwui mahāngkharar 
langkaso chi ina hi tākam eina zakshi ngasakra. 

10Makaphā mibing, iwui tui makhuisang khangaibing athumwui 
ningkachāngmāngli ngakaishitingting shurzatta vare kateibingli shitsangda 
khokharumbing athum khikha masā khavai malao hikathā ngasāhaora. 

11Kaja mi akhawui kashānli malao ngavaikashān thāda Judahshi shimkhur eina 
Israelshi shimkhur ili ngavapshān ngasaka, da PROHOna hānga. Kaja athumna 
iwui vang yur akha sāda, iwui ming, masot, kala tekmatei khavaiwui vangna, kha 
athumna manganāsangmana.” 

Zamsham Ham 

12Nana tui hi athumli vāhāngra: Israelwui PROHO Varena hānga, “Ngankhā 
kachiva̱ drakhāra̱ chipem ngasakra. Kala athumna nali, ngankhā kachiva̱ 

drakhāra̱na pemserra kaji ithum matheikachangkhatmana da phaningla? da 
athumna nali hāngra. 

13Chieina nana athumli hāngra, PROHOna hithāda hānga: Yanglu, ngalei hiwui mi 
saikorali, Davidwui wungpamli kapama awungabing chili, pāngmonbingli, 
marānbingli, kala Jerusalemli kapam saikoralila ina khamalip eina 
pemngasakra. 

14Kala ina athum akha eina akha ngashao ngasakra, avāva̱ ngarā eina 
anaomayarabing ngashao ngasakra da PROHOna hānga. Ina athumli sākashimān 
tharan athumli kashākla mashākmimara, lukhamashanla malumashanmimara.” 

Langkasoli Hāngkhamathin 

15Nganālu, nganākhuilu; malāngsoalu, kaja PROHOna hānghaira. 

16Nathumwui PROHO Vareli sochikatlu; ana tangkhamang makhuirāranglakha, 
māmāchākahai phungreibingli phei mangaphokranglakha; nathumna kahor 
phāzatlakha ana chi tangmang ngasakra kala tangmangting ngasakhaora. 

17Kha nathumna manganāsangakha, nathumwui lāngsotwui vang imanglāna 
ngathumda chapra; imikna chapchapta chara̱ pemda longtāra. 
Khikhalajila PROHOwui yaoshang tukthuihaowa. 

18Awunga kala awungva̱li hānglu: “Khanempamli pamlu, kaja nathumwui 
khamathā kuihon nathum kuiwui eina tātunghaira. 

19Negebwui keinungbing shungnamhaira, shomi khavai mi khipākha malei; 
Judah saikora raithāhaira, katonga raithāserhaira.” 

20Namik ngareikālu kala yanglu, atungshongwui eina kharābing chili. Nali 
mikahai nawui khamathā yaoshang kali vāhao? 

21Nathumwui ngasotnaona da nathumna tamkachithei athumna, 
nathumwuitungli mungakha nathum khi hāngra? Sha̱nao akhana naokhara̱ 
thāda kachotna nathumli makhanangmarala? 

22Khiwui vang ili hikathā ot rāshokhao? da nathumwui ningli phaningakha, 
nathumwui morei chungnā sākahaiwui vang, nathumwui kashan lānmi kahaina, 
kala kachotkachāng samkaphangna. 

23Ethiopiawui mina awui ahui ngacheishapralā lah kuirāngna awui achuk 
ngacheishaprala? Chithākha nathum makaphā sākakasaibingnala kaphā 
sāshapra. 

24Siwukwui masina lanji phankathui thāda ina nathumli  chaiyāngmihaora. 

25Hi nathumwui vang tamshokmi kahai yar china, da PROHOna hānga; 
khikhalajila nathumna ili malaihaowa kala kakapikli shitsanga. 

26I khalattana nathumwui kashan nathumwui mai eina tangda lānkāmira kala 
nawui khayā theingasakra. 

27Nathumwui ningkakachai otsak ina theiserhaira, phokaphāla, khayor otsak, 
luili ngahongli khamathang kasāsā saikora! O Jerusalem, nali kakhanang 
ngasāranu! Na karankhawui thili tharnaonikhala? 

Jeremiah 14 

Khangachee-khangachā Zingkān 

1Kazing kakāngwui pongli PROHOwui tui Jeremiahli rākahāng: 

2“Judahna chapngachāda awui ngaveili ngahuipama; awui mibingna 
chapngachāda ngaleili mashunzanga, kala Jerusalemwui khavaokhon shavāsera. 

3Awui khangambingna raobingli tara̱ sokkhavai chihovai, athumna ra̱khongli 
vai, tara̱ masamphangmada tara̱ham khamasai eina hanunga. Athum vaishida 
ningrākhaida kuirunhaowa. 

4Ngalei chili kazing marotāmithuda ngalei ngachakkhaiserhaowa, lui khavābing 
khayakhaoda kuirunhaowa. 

5Khawo mashokthuda ramwui seichui eina tangda pharādhadhar naoli 
nothahaowa. 

6Ramwui gadhāna khangaili nganingda masiwui vang ramfa thāda kha̱shan-
shanpama; athumwui mik matheirarthumana, khikhalajila chili thingnā-ra̱hā 
maleithuwa. 

7“Ithumwui khayonkhamāngna jisālala, O PROHO, namingwui vang ngachonmilu. 
Kaja ithumna sa̱na̱thui kahai chungnāhaira, ithumna nali morei sāhaira. 

8O, Israelwui kachihana, kachot atamli huikhuikhame; na khisāda ngalei hili 
ramkazata kha̱mi katha, thangngayākha ngasāmkhui khavai phakazata kathā 
ngasāpairakhala? 

9Khisāthuda na pa̱khangapā, makanmikharara kapanga mi thāpairakhala? 
Chithālala O PROHO, na ithumwui alungli leida lei, kala ithumli nawui ming eina 
hoi, ithumli horkahai masāmialu.” 

10Mibing hiwui apongli PROHOna hithāda hānga: “Athumna hithāda 
ngaruikazatli leishihaoda, athumna athumwui phei mangasāmana; chiwui 
vang PROHOna athumli makhuikasangna, ara ana athumwui khayonkhamāng 
phaningungra kala athumwui moreili tandi mira.” 

11 PROHOna ili hānga, “Mibing hiwui phākhavaiwui vang seiha masāmialu. 

12 Athumna kakhum eina pamlala ina athumwui khavao mashāmimara, rikkatā 
kachigat, theishirai chigatlala ina makhuisangmimara; kha ina raighai eina, 
chāmrei eina, kazāt eina chithitra.” 

13Chieina ina hānga, “Iyavo, Proho VARE, yangmilu, marānbingna athumli, 
‘Nathumna raighai matheimara, chāmreila matheimara, kha apam hili ngashit 
kahai chingri kahai ngasāra da hānga.’ ” 

14Chieina PROHOna ili hānga, “Marānbingna iwui ming singlaga kapikta 
marānphāphā kajina. Athumli ina machihomana, athumli kakasola 
makasomana, kahāngla mahāngmana. Athumna kakapika khamahā, masā 
khavai khanong, kala athum khalattawui ningli phaningphāphā kaji tui 
kahāngna. 

15“Chiwui vang eina ina machiholala, iwui ming singlaga, raighai eina chāmrei 
ngalei hili marāmara da khamarānbing chi, raighai eina kala chāmrei eina thira 
da PROHOna hānga. 

16Kala athumna kahāng tui chi kashābingli Jerusalemwui eina 
kashamshokhaora, raighai eina kala chāmrei eina thira, athumli chifa khavai mi 
maleisāmara—athumla, apreiva̱̱ ngarāla, naomayara kala ngalāva̱ ngarā 
saikorali chifa khavai mi maleisāmara. Kaja athumwui makhayā otsak chi 
athumwuitungli ina heirorra.” 

17“Athumli tui hi nana ahāngra: ‘Ngashun ngayā mateila imikli chāra̱ tāshon 
tāthairanu; kala athum mangasāmaranu, kaja iwui mibingwui kachingva̱ 
naongalāva̱li marlak eina shaomida khamā haklak eina za̱haira. 

18Luili ayang, raighai eina kathibingwui angun thei! Keinungli zang chāmrei 
kazāt eina kathi pemting! Kaja marān eina pāngmonbingna theithangkhamei 
maleila ngalei chili athumwui ot sāzata.’” 

PROHOli Mibingna Kapo 

19Nana Judahli khalanchao kahaila? Zionli namanglāna sānchaohaola? 
Khisāthuda nana ithumli khanang ngasakta ithumwui vang kharai maleithu? 
Ithumna chingri kahai phai, kha kaphā mashokmana; raikhavai atamwui vang 
phai, kha yanglu, khangachee khangachāmang. 

20O PROHO, ithum makhayā morei sāhaira, kala ishāvā ngarāna khayonkhamāng; 
ithumna nawui mangāli morei sāhaira kaji ithum mayai. 

21Naming wui vang ithumli machinkāmialu. Nawui tekhamatei wungpamkhong 
mamaishi ngasakalu; ithumli nawui tuingashit makaimila kaphaningungmilu. 

22Yurbingwui makhamashunga varebingwui ngachaili kazing romishapa khipā 
lei? Lha kazingramna zingrot romishapla? A chi na maningmalā, 
O PROHO ithumwui Vare? Ithumna nali chihāna, kaja ot saikora hi nana sai. 

Jeremiah 15 

Judah Mibingwui Kashimān 

1  Chiwui thili PROHOna ili hānga, “Moses eina Samuelna iwui mangāli 
nganinglala, iwui wuklung mibing hili mangareiungluimara. Iwui maiyan eina 
kashamhaolu, kala athumli thui ngasakhaolu. 

2 Kala athumna ‘Ithum kali vaurakhala?’ da khangahān tharan, nana athumli 
hithāda hānglu, PROHOna hithāda hānga: Kazātwui vang kazātli, kala raighaiwui 
vang raighaili, chāmreiwui vang chāmreili, narhaoki kajibingna narkahaili 
vāra.’” 

3Athumli sāshimān khavai ina apong mati ngarānra, da PROHOna hānga: 
raighaina shātthatra, fana sheikasākra, kala yongkazat vānao kala ramsāna 
shaida sashimānra. 

4 Kala Hezekiahwui naomayara, Judahwui awunga Manassehna Jerusalemli 
kasāsā chiwui vang, okathuiwui wungram saikorali khangachee sāmira.” 

5“O Jerusalem, nali khipāna lumashanmirakhala, lah khipāna nali 
chapngachāmirakhala? Kkhipana kathāhaokhala da rāngahānmirakhala? 

6Nathumna ili makhuisangmana, yāmkhangai yāma da PROHOna hānga, chiwui 
vang nali mamayāmada ipāng katingshokta nali shimān khangasakna;— Ina 
yangmisānhaira. 

7Hamkhavai yāmkok eina ina ngalei chiwui ngaveilungli hamserhaira; iwui 
mibingli shimān ngasakta sifa khangasakna; athumna athumwui apongwui eina 
mahanungmana. 

8Yireiwui situile; ina athumwui ra̱meiva̱bing chungmei ngasakhaira; 
yaronnaobing yaronshaplakha chithitra, ava̱va̱ ngarāli khanang ngasakra. 
Khangachee-khangachā kashuirak eina ina athumwuitungli tāngasakra. 

9Nao shini kapharāva̱ ning thengchanghaida vānhaira; ngashunung awui zimik 
tunhaowa; ali maishida khayak ngasakhaira. Kataibing chili yangkashibingwui 
mangāli raighai eina chithitra da PROHOna hānga.” 

Jeremiahna PROHOli Tuikat Kasa 

10Ngalei katongali khangahei kala khanganura ili kapharava̱ ishāva̱, kalākashi! 
Ina khipālikha mashukmana, kachishutla maleimana, chithālala saikorana ili 
khonshiya. 

11Chithakhalairanu; O PROHO, mibingwui phākhavaiwui vang ina nali 
maphayatmisāsi kaja, kala yangkashe athumwui mathun eina ina nali 
kakhanang atamli kala sikafa atamli maphayatmisāsi kajiva! 

12Atungshongwui mari, pithrai khamanāta mari chi sa ̱ tekashapa mi leirala? 

13“Nathumwui moreiwui vang eina, nathumwui ramkhai ungpei vāpeida 
nathumwui lan kala kazip kahai saikora yangkashibingli aman makhuila 
ngaponkhui khavai mihaora. 

14Nathumna makathei ngaleili ina nathumli yangkashibingwui otram ngatha̱ 
ngasakra; kaja, iwui malungkathui mamitlakki kaji mei thada chuikāhaira.” 

Jeremiahli Chānkachang Kahāng 

15“O PROHO, nana katheina; ili phaningungda ngachonmilu, kala ili 
rekakharekbingli iwui vang athut khuimilu. Nana khāngkatheiwui alungli ili 
makhuithuimilu; namingwui vang ina miwui malungkhavāt samkaphangna kaji 
katheimilu. 

16Nawui tui chi samphangda ina chibing chi zai, kala nawui tui chi iwui vang 
khamathān kala wuklungwui ringkaphā ngasahaowa; kaja naming eina ili hoi, 
O PROHO, saikorawui Vare. 

17Ina lumlao kasābingli mangayurpamana, khamathānla ina mamathānmana; 
nawui kahāng nganāda imāng pama, kaja nana ili malungkathuina chipemmi. 

18Iwui kachot khisāda mangasāmthu, iwui maraikapai khamā khisāda 
maraimithu? Na ili thengkahai kongrā thārala?” 

19Chiwui vang PROHOna hithāda hānga: “Nana latungakha ina nali khuisangmira, 
kala iwui mangāli nana nganingra. Makānkhanā tui horhaida kasaka tui 
matuiakha, nana iwui khamor ngasāra. Athumna nali ngareiungra, kha nana 
athumli mangareivāmara. 

20Mibing hili khangazip pithraiwui phākho ngasā khavai ina nali sākhuira; 
athumna nali ngasungra, kha athumna nali mayuirarmara, kaja nali kanshokta 
huimi khavai ina nali ngasomida lei, da PROHOna hānga. 

21Makhayābingwui pāng eina ina nali kanmira, sakashebingwui eina nali 
ngatangkhuimira.” 

Jeremiah 16 

Jeremiahwui Mirinwui vang PROHOwui Kaphaning 

1 PROHOwui tui china ili rāhānga: 

2“Apam hili na ngalā makhuipaimara, naola mapharāpaimara. 

3Kaja apam hili kapharā naobing, athumli pharākakhui ava̱va̱ kala avāva̱ 
ngarāwui pongli PROHOna hithāda hānga: 

4Athum zakkashi kazāt eina thira. Athumwui vang chapkhangachāla 
machapngachāmara, kachifala machifamara; athum paih thāhaora. Athum 

raighai kala chāmrei eina thira, athumwui angun khamasaili yongkazat 
vānaobingwui kala ramsāwui kashakazā ngasāhaora. 

5“Kaja PROHOna hithāda hānga: Wukhanangda khalei shimli mazangalu, 
machapngachaalu, masifarumalu; kaja mibing hiwui eina iwui chingri kahai, 
makhangachei leikashi kala lukhamashan athumwui eina khuishok kahaina 
da PROHOna hānga. 

6Apam hiwui kharei kateo mateila thiserra; athumli machifamara, kala 
athumwui vang sam chichāpta lah sitāda chapngachā khavai khipākhala 
maleisāmara. 

7Kathiwui vang sifada khalei athumli ning ringphā khavai khipānakha khong 
makhaisangmimara; kala ava̱ avā kathiwui vang ning lumkhavai 
mamimanglakmara. 

8“Nana morkasong shimli vāda phāshak phazā khavai athumli mapam 
ngarumpaimara. 

9 Kaja Israelwui Vare saikorawui PROHOna hithāda hānga: Yanglu, nathumwui 
miktāli kala nathumwui atamli, apam hili ringkaphākhon khamathānkhon, kala 
shakazā mayara eina ngalāva̱wui khamathānkhon tang ngasakhaora. 

10“Nana tui saikora hi mibingli kahāng tharan, kala athumna, ‘Khiwui 
vang PROHOna ithumli mamayāla hiyākha kharit tui hanghao? Ithumwui morei 
khi leihao? Ithumwui Vare PROHOli ithumna khi morei sāhaokhala?’ da 
hāngsaakha, 

11chitharan nana athumli hithāda ngahānkāra: PROHOna hānga, ‘Khikhalajila 
nashāvā ngarāna ili horhaida vare khangateibingwui thi shurthuihaowa kala 
otram ngatha̱da athumli khoruma, kala ili horchaohaida iwui ainla 
mamayonmana, 

12kala nashāvā ngarāli nathumpāna zakshimeida sākahaiwui vang, kaja yanglu, 
nathum kachichāwui makaphā kaphaning chili shurthuihaida ili 
manganāsangthuwa. 

13Chiwui vang ngalei hiwui eina ina nathumli katāva̱li, nathumnalapai lah 
nashāvā ngarānalapai matheikasapamli kahaivāhaora, kala chili nathumna vare 
khangateili ngashun ngayā otram ngatha̱ra; kaja nathumli ina lukhamashan 
machitheiluimara.’” 

Raitha kahaiwui eina Hankhaung 

14“Chiwui vang eina yanglu, zimiksho chi rārāli, da PROHOna hānga, chitharan 
Egypt ngaleiwui eina Israelwui mibingli thānshokkhame PROHOwui ming singda 
kahāngna da mahāngla, 

15kha Israelwui mibingli atungshongwui ngalei eina kala ana kashamvā 
kahaipampamwui eina thānshokkhame PROHOwui ming singda kahāngna jira. 
Kaja athumwui avāva̱ ngarāli ina mihaikasā athum khalattawui apam chili 
khuiungluishitra. 

Rākharā Tandi 

16“Yanglu, ina khai kaphā mi kachungkha hohaira, da PROHOna hānga, kala 
athumna phākhuira; chiwui thili ina sākharenga kachungkha chihora, kala 
athumna phungrei-phungrā pam kachida kala lungkai kachida athumli 
rengzatra. 

17Kaja, imikna athumwui kasāsā apong saikora thei; athum iwui eina 
mathumhaimana, athumwui khayonkhamāng kasāla imikwui eina kathumla 
mathumhaimana. 

18Kala ina athumli khanishida athumwui khayonkhamāng eina moreiwui vang 
angathut hāngsangra; khikhalajila athumna iwui ngalei ningkakachai 
meoma̱bing eina sāmakhaomihaira, kala ningkakachai otsakna iwui shimlui 
chipemmihaira.” 

Jeremiahna PROHOli Ning Katongwui Seiha 

19O PROHO, iwui pangshapa kala iwui ngayin khavaipam, kakhanang atamli iwui 
ngayin khavaipam, okathui vākatangwui eina yur kachiva̱na nali rāhāngra: 
“Ishāvā ngarāna kakapik maningla khangatei akhala mamathuisanghaimana, 
makankhanā tongkazā makhalei otmānga. 

20Mina akhalattawui vang varebing sākhuipaila? Chikathā chiya varebing 
maningmana!” 

21“Chiwui vang eina yanglu, ina athumli iwui pangshap eina yāng akha shida 
theingasakra, kala iwui ming PROHOna da athumna theikhuira.” 

Jeremiah 17 

Judahwui Morei kala Tandi 

1“Judahwui morei mari kolom eina kapihaida lei, hirāwui aton eina athumwui 
wuklungwui lungphekli kala athumwui hanphutwui angachili ruksanghaira, 

2anao ngarāna khamatek thingpam kachida kala phungrāton kajujui apambingli 
lāngmeida athumwui hanphut kala Asherimli khorumchinga. 

3Nathumwui lan kala nathumwui sinā lupa saikora nathum moreiwui aman sāda 
ina nathumwui ramkhai ungshung vāshungda ngaponthui ngasakra. 

4Ina mikahai nathumwui shimlui chi nathumwui pangwui eina ngapaithuihaora; 
kala nathumna makathei ngaleili nathumwui yangkashebingli otram ngatha̱ 

ngasakra. Kaja iwui malungkhavātlungli mei sākāhaira; chiya mathāhaila 
chuichingra.” 

Chānsam Kateibing 

5 PROHOna hithāda hānga: “Mili chihanlaga awui asā eina zeighai sākhangasaka, 
PROHOwui eina ngareithui kahaia ali khonkashi ngasāranu. 

6Mi che siwukwui arongnao kathāna, khamathā kaho kashok matheimara. 
lamhāngwui thengcheng kahaipambingli, maokthuikapai chirumli okthui 
ngasakra. 

7 “PROHOli shitkasang mi chi sokhamina; PROHO, awui chihān khavaina. 

8  Ava tara̱pamli lingsang kahaia, angayungbing kongrāra̱li zimkakhui 
samkaphang, kasā kharā tharan mangacheema, kaja anā timshon timthaiya, kala 
kazingkakāng atamlila ning makashakmana, kaja chiya athei khamatheila 
khangasām makhavai thingrong kathāna. 

9“Ot saikorawuitungli wuklung zakshimeikapa, kala makhaomeikapa, khipāna 
chi bhab tāshapkhala? 

10  PROHO, Ina ningli kapeoyanga, kala wuklungli tamyanga; mi kachiva̱li awui 
apongwui thishurda, awui kasāsāwui athei athishurda mikhavaina.” 

11Tiktarenna mapumkakhui nao nganaokakhui chithāda, mashun mazangla 
shāngkakhui a chikathāna; mirin ngahunpatli athumna ali nothāhaora kala awui 
athitlam mangkhama̱ ngasai. 

12Haokaphok eina thuida kajuipamli tekmateilak kahai wungpamkhong chi 
ithumwui katharapamna. 

13O PROHO, Israelwui kachihāna, nali horkahaibing maishi ngasakra; nawui  eina 
ngareithui kahaibing chi okathuiwui mishānli yisanghaira; kaja kharing tara̱wui 
ura̱, PROHO chili athumna horhaowa. 

Jeremiahna PROHOli Khangachon Kapo 

14O PROHO, ili raimilu, chieina I raihaora; Ili huimilu, chieina I kahui samphangra; 
kaja na iwui masotna. 

15Athumna ili hānga, yanglu, “PROHOwui tui chi kali leikhala? Chi rāranu!” 

16Makaphā chihorā khavai ina nali marengmana, kalāshāt rākhavai atam ina 
ningkachāngla maningmana, nana katheina, ikhamorwui eina kashok namangāli 
leihairasai. 

17Ili mangachee ngasakmialu; kalākashi atamli na iwui ngayin khavaipamna. 

18Ili rekakharekbingli maishi ngasaklu, kha ili mamaishi ngasakalu; athumli ning 
khanang ngasaklu, kha ili ning makhanang ngasakalu, kalāshāt atam chi athumli 
khuirāmilu; athumli khani shida chotchāngranu! 

Sabbath Khamayon 

19 PROHOna ili hithāda hānga, “Judahwui awungabingna zangkhavai kala 
shokkhavai Benjaminwui ngaveili, kala Jerusalemwui ngavei kachida 
anganinglu, 

20kala hānglu: ‘PROHOwui tui nganālu, Judahwui awungabing nathum, Judahli 
khalei saikora, kala Jerusalemli kapāna saikora, ngavei hieina rākazangabing. 

21PROHOna hithāda hānga: Nathumwui mirinwui vang nganākazakkhuilu, kala 
sabbaththang kharita ot maphunglu, lah Jerusalemwui ngaveibing einala 
maphungzangalu. 

22 Shimwui eina sabbaththang ot kharit maphungshokalu, ot akhala masaalu; 
kha nashāvā ngarāli kaso kahai thāda sabbath hi tharda mayonlu. 

23Chithālala athum manganāsangmana, lah manāshungmana, kha mashā khavai 
kala tamkachithei makhuisang khavai ngakaishitingtinghaowa. 

24“‘Kha nathumna iwui tui nganaakha, da PROHOna hānga, keinungwui 
ngaveibing eina sabbaththang ot kharit makhuiraakha, ot masāla sabbath kathar 
eina mayonakha, 

25Davidwui wungpamkhongli kapam awungabing, siguigarilungli kala 
siguitungli katonga wungnaobingli, kala Judahwui mibing eina Jerusalemwui 
mibingli ngasoda ngaveili zangra; kala keinung hili okthuichingra. 

26Kala Judah keinungwui eina mibing, Jerusalem kuimareida khalei apambing, 
Benjamin ngaleiwui eina, Shephelahwui eina, kaphungramwui eina, Negebwui 
eina, rikkatā kachigat eina pha̱kaphayāyur tharāzat kachigat, frankincense, kala 
ningyatchigat PROHOwui shimli khuirāserra. 

27Kha nathumna sabbath tharda mayon khavai iwui tui manganaakha, kala 
Jerusalemwui ngaveili sabbaththang ot kharit phungzangakha, ina ngaveili mei 
thotlaga Jerusalemwui konung saikora chuitā ngasakra kala sāshimitlala 
makhuimara.’” 

Jeremiah 18 

Jeremiah Ham Kasemawui Shimli 

1 PROHOna hānga: 

2“Ham kasemawui shimli tālu; chili ina nali iwui tui hāngra.” 

3Chieina ina ham kasemawui shimli katā thara a ham semsai. 

4Semkakhui ham chi mathāda mashok kachida ana leikhon chi khuida khangatei 
ham sāluishita. 

5Chiwui thili PROHOna ili hānga: 

6Ham kasaana leikhon eina kasem thāda nathum Israel yurli ina sāki kajiwui 
mashun maleimala? Ham kasemana awui pāngli leikhon kasing thāda nala iwui 
pāngli leida lei. 

7Kachikathāthā atamli ina kachikathā yur akhalilapai, wungram akhalilapai, 
sākazamhaorada vaoshokhailala, 

8yur china makaphā kasāwui eina ngareiungakha, ina sāra da hānghaikasā chi 
ina masāmara. 

9Lākhashong, yurlapai, wungramlapai ina sakāmira kala lingkāmira da 
hanghailaga, 

10yur china iwui kahāng manganāmada makaphā saakha, ina sārada 
hanghaikasā chi ina masāmara. 

11Chiwui vang eina, ara, Judahwui mili kala Jerusalemwui mibingli hānglu: 
Yanglu, PROHOna hithāda hānga, Ina nathumli makapha sākhavai machukta lei 
kala ngarānda lei. Kachichāwui makaphā chiwui eina latunglu, kala nawui apong 
kala otsak mashungkhuilu jilu. 

12“Kha athumna ngahānkāi, ‘Aremana! kachichāwui sākhangai sāra; kala 
makaphā sākhangai athishurda zatra.’” 

Mibingna PROHOli Makhamayā 

13“Chiwui vang PROHOna hithāda hānga: Miyurbingli ngathingyanglu, khipāna 
hikathā kashāhairala? Kachingva̱ Israelna zakshilāk kahai ot sāhaira. 

14Lebanonwui horam kathak Sirionwui lungkai eina thuila? Phungreiwui eina 
longkatā khamakui tara̱ thengpairala? 

15Kha iwui mibingna ili malaihaira; athumna makhaninga varebingli 
nganamkaphā riktai; achālakhawui shongfabing chili athum phei 
ngaphokhaowa, chānrei horhaida shongchonli thuihaowa. 

16Athumwui ngalei khangacheena pem ngasaka, katang mavaila kasiror khavai 
ngasāhaowa. Chili khamakāna kachiva̱na ngacheenāhaida kui khayita. 

17Yangkashebingwui mangāli zingshoshongwui masi thāda ina athumli 
phankhayāngmihaora. Athumwui ringkashi atamli, athumli mai mangareivāla 
khana̱rorhaora.” 

Jeremiahli Makhamayāwui Ngathumsak 

18Chiwui thili athumna hānga, “Rālu, Jeremiahli sāmihaosa; ithumli ngachonmi 
khavai pāngmonla, hāngchitheimi khavai thangkhamabingla, shokki kaji tui 

hāngmi khavai marānla leichingra. Mamatuilak khavai khangarān akha sāsa, 
awui tui kakhuila makhuiluiasa.” 

19O PROHO, ili khanganāsangmilu, iwui kapo khuisangmilu. 

20Kaphāwui sāman makaphā ngasāpairala? Kha imanglā khuikhavaiwui vang 
athumna chom chuihaira. Phaningungmilu, ina kathāda athumwui vang kaphā 
hāngmikhavai, athumwui eina nawui malungkhavāt khuithuimi khavai nawui 
mangāli nganingkhala kaji. 

21Chiwui vang eina athumwui naomayarabing chāmreili horsangmihaolu; 
raighaiwui pangshapli mihaolu, apreiva̱̱ ngarā nao maleila ra̱meipamranu. 
Athumwui mayarnaobing kazātkashishi eina thiranu, athumwui yaronnaobing 
raili raighai eina maseiranu. 

22Nana kashuirak athumwuitungli sakathatabing khuikharā tharan athumwui 
shimli ringkhangākhon ngaunlophaoranu! Kaja athumna ili khuikhavai chom 
akha chuihaira, kala ipheiwui vang khalen sanghaira. 

23Chithālala, O PROHO, athumna thumsak eina ili sāthat khavai khangarān 
saikora nana thei. Athumwui khayon mapheomialu, nawui maiyan eina 
athumwui morei pheokhamila mapheomialu, nawui mangāli athum pitāranu, 
nawui malungkhavāt atamli sāmihaolu. 

Jeremiah 19 

Ham Kakai 

1 PROHOna hithāda hānga, ham kasemawui eina ngaleiham akha alokhuilu, kala 
kha̱wui kathānabing kaikha, pāngmon kaikha da hokhuilaga, 

2 Hinnomwui naomayarawui tampākli vāda Hamkāi Ngavei zangkhavai chili ina 
kahāng tui chi vaomalānlu. 

3Nana hāngra: “PROHOwui tui nganālu, O Judahwui awungabing, kala 
Jerusalemwui mibing. Israelwui Vare, saikorawui PROHOna hithāda hānga, 
Yanglu, apam hili ina chiyākha zakkashi ot shokngasakki kaji hi kashābingna 
khanā mathakra. 

4Khikhalajila mibingna ili horhaowa, avāva̱ ngarāna makathei, Judahwui 
awungabingna makathei kala athum eina tangda makathei varebingli 
nganamkaphā ot riktāda apam hi sāmakhaohaira; khiwui vangkhala kaja 
khayon makhalei miwui asheena apam hi pemhaira. 

5Athumna Baalli khorum khavai kajujuipamli hanphut sākhui, kala ina 
makakaso lah iwui ningli maleisālak kaji ot sāda athumwui naomayarabingli 
Baalli pha̱khavai hanphutli riktai. 

6Chiwui vang eina yanglu, da PROHOna hānga, apam hili Topheth, maningakha 
Hinnomwui naowui tampāk maholuila Shaokathatwui tampāk hoki kaji atam 
rārāli. 

7Apam hili Judah eina Jerusalemwui khangarān saikora khikha makhaning 
ngasā ngasakra; kala athumwui mibingla yangkashibingwui mangāli raighai 
eina thingasakra, kala manglā khuikida khangarān athumwui pāngli thisang 
ngasakra. Athumwui angun khamasaili yongkazat vānaoli kala ramsāli 
shaingasakra. 

8Kala ina keinung hi khangachee ngasā ngasakra, kasirorki kaji ot, rākakān 
kachiva̱na ngacheera kala kasirorra khikalajila kalāshāt shokkahai saikora 
chiwui vāngna. 

9Kala athumwui naomayara eina ngalāva̱ ngarāwui asā ina athumli 
shaingasakra, kala athumwui manglā khuikida kasā athumwui yangkashibingna 
kuinam kahaiwui kakhanang atamli khongnainao eina khongnainao 
shaingarokra.” 

10Chiwui thili nali ngasokazatbingwui mangāli ngaleiham chi sakhailaga, 

11athumli nana hāngra, saikorawui PROHOna hithāda hānga: “Ham kasaawui 
ngaleiham sakakhai thāda mibing hili kala athumwui keinung hi ina sākhaira, 
kaihaida masākhuiluipaimara. Tophethli chifara, khikhalajila chifa khavai apam 
katei maleisāmara. 

12Apam hi kala chiwui mibingli ina hithāda sāmira, kala keinungla Topheth 
thāda sāmira. 

13 Jerusalemwui shimbing kala Judah awungabingwui shim, shimtung saikorali, 
kazingramli khalei saikorali nganamkaphā ot rikkatā kala varebing khangateili 
ra̱khalekkasā shim saikora chi Topheth thāda sākhamānghaora,” da hānga. 

14 PROHOna marān khavai chihokhavāpam Tophethwui eina Jeremiahna 
latungda PROHOwui shimwui kayāngli nganingda mi saikorali hānga: 

15Saikorawui PROHO, Israelwui Varena hithāda hānga, “Yanglu, keinung 
hiwuitungli, kala kha̱ saikorawuitungli, ina hāngtā kahai makaphā saikora chi 
tāngasakra; khikhalajila athumna ngakaishitingting iwui tui makhuisangthuwa.” 

Jeremiah 20 

Pāngmon Pashhurli Khonkashi 

1Chitharan Immerwui naomayara pāngmon Pashhur, PROHOwui shimli khalei 
otva̱ saikorawui akhavā china Jeremiahwui khamarān tuibing chi shai. 

2Chieina Pashhurna marān Jeremiahli shaolaga PROHO shimwui Benjamin 
Ngavei atoli khalei narkhavai shimli haihaowa. 

3 Akhama kathā narshimwui eina kachiho chitharan Jeremiahna Pashhurli 
hānga, “Nali PROHOna Pashhur mahomana, kha ayar kachida Khangacheeya da 
hoi. 

4Kaja PROHOna hithāda hānga: Yanglu, na khalatta kala nawui ngasotnao 
saikorana ngachee khavai ina sāmira da hānga. Athumna yangkashibingwui 
raighai eina kathi chi namik eina theira. Kala Judahnao saikorali Babylon 
awungawui pāngli horsangmira; ana athumli Babylonli khuiungda chili raighai 
eina shātthatra. 

5Chili lāngda keinungwui lan, tongkakhui saikora, aman kasasak ot, kala Judah 
awungabingwui lan saikora yangkashibingwui pāngli horsangmida athumna 
shimān ngasakra, ngaponkhuihaora, kala Babylonli khuitāserhaora. 

6Pashhur nala, nashi shimli khalei saikora tukthuihaora, Babylonli 
khuivāserhaora, chili nathum thisangra; nala, kala nana minamda marānkhame 
ngasotabinglila chili chifaserra.” 

7O PROHO, na kapikhaira, ili kapikhaira; na ili pangmeiya, chieina nana yuihaira. 
Mina langpongda mana̱shinganao khavai sathuihaowa, mi kachiva̱na ili 
mana̱shidalei. 

8Kaja ina matuikachida, ina vaoya, “Khangashao kala sākashimān!” da ina 
vaoshoka. Kaja PROHOwui tui chiwui vang ili langpongda zeikhanganao kala 
mana̱kashi ngasāhaira. 

9“Awui ming ina masingmara, lah awui ming singda mahangluimara,” jiakha, 
iningli mei kachui thāda ara̱-arā vāshunga, kala chi singkapam I 
makhāngrarmana, I mararmana. 

10Kaja ngathumda tarākha khangazek ina shai. Kuimareida khangachee lei! “Ali 
mashātalu! Ithum ali mashātsa!” da iwui theikhamasui ngasotnaobingna hānga, 
I kongkhalui ngashānpama. “Ali minampailapai, chithākha ithumna ali 
yuishapra, chithākha ithumna ali athut khuipaira.” 

11Kha PROHO, rai kapinga thāda iwui ngalemli ngasozatta lei; chiwui vang ili 
rekakharekbing athum phei ngaphokta ili mayuirarmara. Athum 
maishilākhaora; kaja athum mayuithukmara. Athumwui katang makhavai khayā 
khamalā chi mamalairarlakmara. 

12O saikorawui PROHO, khamashungli tamkhayanga, wuklung kala ningla 
katheiya, athumwuitungli nawui athut kakhui ili theingasakmilu, kaja nali iwui 
ngalang chi ina horsangchao kahaina. 

13 PROHOli laa sāda PROHOli sochikatlu! Kaja makaphā kasābingwui pāng eina 
khavātabingwui mirin kanshokmihaira. 

14  Ili pharāthang zimiksho chi khonkashi ngasaranu! Ishāva̱na ili pharāthang chi 
sokhami mangasaaranu! 

15Ishāvāli “Nali naomayara akha pharāmihaira” da chānpao hangkhamepa chi 
kalākashi ngasaranu, 

16Mipa chi, PROHOna lukhamashan maleila horkahai keinung kathā ngasāranu; 
Ngathor kakhanangkhon shāranu, kala ngashun raikhon shāranu, 

17khikhalajila ili naopamli ana masāthathaithuwa; achāva ishāva̱ iwui chikhur 
ngasāda awui naopam reikhamatai ngasāchingra. 

18Kakhanang malung kharing theida kakhayak lungli pamkhavai naopamwui 
eina I khisāda rāhaokhala? 

Jeremiah 21 

Jerusalem Maishiki kaji Marānkhami 

1Malchiahwui naomayara Pashhur eina Ma-aseiahwui naomayara pāngmon 
Zephaniahli Zedekiah awungana Jeremiahwuili chihokhava chitharan PROHOwui 
tui rakahāng chi hina; kaja, 

2 “Babylonwui awunga Nebuchadnezzarna ithumli rai sākida 
ngarāndalei; PROHOna awui matakhak kahai otsak saikorawui athishurda 
ithumwui vang ngararmilapai, kala ithumwui eina ali latung 
ngasakhaolapai, PROHOli ngahānmilu.” 

3Chieina Jeremiahna athumli hānga: 

4“Israelwui PROHO Varena hithāda hānga: ‘Zedekiahli nathumna hithāda 
unghānglu: Yanglu, nathumna Babylon awungali, kala nathumwui phākho ayar 
rākuinam kahaia Chaldeanaobingli ngarar khavai nathumwui pāngli singda 
khalei zeighai chi ina masho-ngacheimihaora; kala athumli ina kazemkhuida 
nathumwui keinung alungli rākazip ngasakra. 

5I khalatta pāng katingda pāngthei kharei eina, malungvāt eina, kala sāshāt eina 
nathumli ngararra. 

6Kala ina keinung hili khaleibing, mila sha̱keila shaothatra; athum hakkhamahā 
kazāt eina thira. 

7Chiwui thili Judahwui awunga Zedekiah, kala awui raobing, kala keinung hiwui 
mibing kazāt, chāmrei, kala raighai eina mathikhangakān athumli Babylonwui 
awunga Nebuchadrezzarwui pāngli, kala athumwui yangkashebing, manglā 
khuikida kasā athumwui pāngli horsangmiserhaora. Ana athumli raighai eina 
sāthatra, athumli malumashanmara, kashākla mashākhaimara, huikhamila 
mahuimimara.” 

8“Kala mibing hili nana hithāda hāngra: ‘PROHOna hithāda hānga: Yanglu, 
kharingwui apongla, kathiwui apongla, ina nathumli chitheimihaira. 

9Keinung hili kapamabing raighai eina, chāmrei eina kala kazāt eina thira; kha 
nathumli kuinam kahaia Chaldeanaobingli ayāmsangda hamkasangbing 
mathimara, athumwui manglā raiman sāda kahai samphangra. 

10Kaja keinung hili ina mamayākhangai, kaphāwui vang maningla makaphāwui 
vang ngarānkuphaira da PROHOna hānga: Babylon Awungawui pāngli 
horsangmida ana mei eina thottāhaora.’” 

Judah Awungashili Bichar Kasā 

11Kala Judah awungashi shimkhurli hānglu, “PROHOwui tui nganālu. 

12O Davidwui shimkhur! PROHOna hithāda hānga: Ngathor mashun bichar 
sāmilu, kala phama̱shaomi kahaipali kashaopāwui pāng eina kankhuimilu, 
maningkha iwui malungkhavāt mei thāda tāra kala chuida khipānakha 
masāshimitrarmara, nathumwui makaphā kasāwui vangna’”. 

13“Yanglu, O tampākli kapambing, ina nathumli mamayāmana, O tampākwui 
lunghār da PROHOna hānga; nathumna hānga, khipāna ithumli 
tāngasungshaprakhala? Khipāna ithumwui shimli rāzangshapkhala? 

14Nathumwui kasā athei athishurda, ina nathumli tandi mira da PROHOna hānga; 
awui ngahongli ina mei thotra, kala china kuikhamareili khalalei saikora 
chuitāserhaora.” 

Jeremiah 22 

Judah Awungashili Jeremiahwui Pao 

1 PROHOna hithāda hānga: Judah awungawui shimkhurli vāda tui hi ahānglu, 

2Davidwui wungpamkhongli kapama O Judahwui awunga, raobing kala ngavei 
eina kazanga saikora PROHOwui tui nganālu, da hānglu. 

3PROHOna hithāda hānga: “Mashun kala khangarong eina bichar sāmilu, kala 
phama̱shaomi kahaipali kashaopāwui pāngwui eina kankhuimilu. Kha̱mili, 
marānaoli, kala ra̱meinaoli khayon sākashila masālu, kala apam hili khayon 
makhalei miwui ashee matā ngasaklu. 

4Kaja nathumna tui hi khuisang kachangkhatakha, keinung hili Davidwui 
wungpamkhongli kapama awungabing sigui kala siguigari tonglaga zangra, 
athumla, athumwui raobingla, mibingla kazang samphangserra. 

5 Kha nathumna tui hi manganākha, I khalattana shākhi sāda kahāng hina, kaja 
shim hi machohaora da PROHOna hānga.” 

6“Judah awungawui shimkhurwui pongli PROHOna hithāda hānga: Iwui vang na 
Gilead kathāna, Lebanonwui kaphungton kathāna; chithālala mi maokkathui 
keinung, siwuk akha sāngasakra. 

7Ina nali sāshimān khavai ngarānra, athum ava̱va̱li zeighai chisinra; kala 
athumna nathumwui mathāmeithui kaje cedarthing ta̱tekra, kala chibing chi 
meili horsanghaora.” 

8“Kala miyur kachungkhana keinung hi rāmakānra, kala mi kachiva̱na awui 
khongnaili khiwui vang PROHOna hiyākha kahaka keinung hili hithāda 
sāmikahaikhala? da ngahānra. 

9Kala athumna ngahānkāra, khikhalajila athumna athumwui Vare PROHOwui 
tuingashit horhaida vare khangateili phaningda khorumhaowa.” 

Joahazwui pongli Jeremiahwui Pao 

10Kathe chiwui vang machapalu, kala awui vang sikafala masifalu; kha tukthui 
kahaipa chiwui vang soso chapngachālu, kaja ava awui ramli ungyang khavai 
maungluimara. 

11  Kaja Josiahwui nao, Judahwui awunga Shallum, avāva̱ Josiahwui mahut 
shinda munglakha apam hiwui eina thuikahaiapā chiwui pongli PROHOna 
hithāda hānga: “A hili malatungluimara, 

12kha ali tukvā kahai apam chili athisangra, kala a ngalei hi 
maungtheiluilakmara.” 

Jehoiakimwui pongli Jeremiahwui Chānpao 

13Makhangarong eina awui shim kala makhamashung eina khamato kābing 
sakakāpā chi kakhanang ngasāranu; awui khongnainaoli khikhala mamila ot 
sākhangasaka, awui ngalangmanla makhame; 

14“shim kahakva̱ akha ina sākhuira, khamato kā mashāchā eina sākhuira,” 
charfala cedarthing eina sāsangra, ari kahunga neomithaora, da kahānga chi. 

15Cedarthing kachungkha khaleiwui vang na awunga akhana da phaningla? 
Nashāvāna mangzālala mashun eina khangarong masāmala? Chieina awui vang 
kaphā ngasasai. 

16Ana kachāma kala khavātabingli mashungrik eina sāmi, china awui phākhavai 
ngasāsai. Hi ili katheiwui vang maningmala? da PROHOna hānga. 

17Kha namik kala naning khalei hiya, nawui ning makatharwui tongzā khavai, 
khayon makhaleili ashee tākhavai, rekharek khavai, ngashaokhavaiwui 
vangmānga. 

18  Chiwui vang eina Josiahwui nao, Judahwui awunga Jehoiakimwui 
pongli PROHOna hithāda hānga: “Khipānakha, ‘Iyavo, ichinā!’ lah ‘Iyavo izarva̱!’ 

da ali machapsangmimara. Khipānakha ‘Iyavo PROHO!’ lah ‘Iyavo nawui 
reikhamatai!’ da ali machapsangmimara. 

19Gadhā akha kaphum thāda alila phumra, Jerusalem ngavei kānda 
shimenshoklaga horhaora.” 

Jerusalemwui pongli Jeremiahwui Pao 

20Lebanonli kālu, kala vaolu, Bashanli angavaolu; Abarimwui eina ngakaolu, kaja 
nali leikashebing sāshimānserhaira. 

21Na nganantāp eina leilakha ina hānga, kha I manganāsangmara, da nana hānga. 
Iwui kahāng makhanganā hi na nganuilakhawui einana. 

22Nawui yao kahomabingli masina homra; nawui leikashebing tukthui haora; 
chiwui thili nawui makhayāwui vang na maishira kala pa̱ngapāra. 

23O Lebanonli kapānabing, cedarthinglungli vānaothip thāda kapamabing, 
nawuitungli kachot kharā tharan nathum kathāda ngahuira̱khala, sha̱naona 
naokhara̱ kachot thāda! 

Jehoiachin Tungli Varewui Bichar 

24  “PROHOna hānga, ina katheina, Jehoiakimwui nao, Coniah Judahwui awunga 
hi iwui yāpangwui mahor namkhavai khutopna jilala, ina sershokhaora 

25kala nathumwui manglā khuikida kaphā, nathumna khangachee, Babylonwui 
awunga Nebuchadnezzar, kala Chaldean mibingwui pāngli horsangmira. 

26Nali, kala nali kapharāva̱ nashāva̱li, nali mapharākasang ram khangatei akhali 
ina kahaivāhaora; kala chili na athisangra. 

27Kha athumna kahaoda hanungkhangai ngalei chili athum malatungluimara.” 

28“Coniah kaho mi hi yangkakharinga, hamkai, mi khipākhana 
mayangsangkhami ham kathāla? Ali, kala awui naomayarali kahaithuihaida 
athumna makathei ramli khisāda raithāhao?” 

29O ngalei, ngalei, ngalei, PROHOwui tui nganālu! 

30 PROHOna hithāda hānga: “Hipa hi nao makhaleia mina, da kapisanglu; awui 
thotli maikhayā masamphangki kaji mina; kaja, awui naotun khipanakha 
Davidwui wungpamkhongli pamlaga, Judahli mamungluimara.” 

Jeremiah 23 

Naodawui vang Kachihān 

1“Iwui yaohomphungwui yaonaobingli kashamkakhayāng kala sakakhayānga 
yaokahomabing kakhanang ngasāranu!” da PROHOna hānga. 

2Chiwui vang eina iwui mibingli yangkhame yaokahomabingwui pongli 
Israelwui Proho VAREna hithāda hānga: “Iwui yao mahomla nathumna 
chipenserhaira kala kashamserhaira. Yanglu, nathumwui makhayā otsak chiwui 
vang ina nathumli mahaimara da PROHOna hānga. 

3Chiwui thili ngalei khangatateili ina kashamvā kahaibing saikorawui eina shāk 
kahai athum saikora kazipkhuiluira, kala athumwui yaoshimli 
khuiungmiluishitra, kala athei kachungkha matheida mayāsangra. 

4Ina athumli yangmi khavai yaokahomabing phāsangmira, kala athumna 
mangacheeluimara, kaphaning masuitāluimara, kashimānla mashimānmara, 
da PROHOna hānga. 

5  “Yanglu, Davidwui vang ina khangaronga Aphāng akha shokngasaki kaji atam 
chi rārāli, kala ana awunga sāda mungra kala thangmeilak eina sāra, kala ngalei 
hili mashun kala khangarong eina bichar sāmira. 

6Awui thotli Judahli kanmira, kala Israel chingri eina okthuira. Kala ali hoki kaji 
aming chi hina: ‘PROHO hi ithumwui khamashung khangarongana.’ 

7“Chiwui vang eina yanglu, zimiksho chi rārāli; da PROHOna hānga, chitharan 
mibingna, ‘Israelwui mibingli Egypt ngaleiwui eina thānkashoka PROHOwui 
ming singda kahāngna’ da mibingna mahāngluimara, 

8kha ‘Israel shimkhurwui ara̱-azābingli atungshongwui ngalei eina kala ana 
kashamvā kahai ngalei saikorawui eina thānkashoka PROHOwui ming singda 
kahāngna’ da hāngra; chiwui thili athum khalattawui ngaleili pānra.” 

Marānbingwui pongli Jeremiahwui Pao 

9Marānbingwui pongli: Imalung ngawokkhaihaira, ara̱-arā tachokhaira. I 
khamaripa mi thāhaira, zamkhorna minkahaia thāda, PROHO wui vang kala awui 
katharatuiwui vang. 

10Kaja ngalei hi phokaphāna pema; khonkashiwui vang ngaleina sifay, 
lamhāngwui seihomphungla ngaikhokhaira. Athumwui otsak makaphāna, kala 
athumwui pangshap mamashungmana. 

11“Marānla, pāngmonla Vareli kathei malei; iwui shimli eina tangda athumwui 
makhayā otsak sai, da PROHOna hānga. 

12Chiwui vang athumwui shongfa khanganaili ngayāshong kazat thāhaora, chili 
kashamvāda kongluira; kaja athumli tandi mikum ina athumwuitungli zakkashi 
khuirāra, da PROHOna hānga. 

13Samariawui marānbingli ina mamayākhangai otsak thei; athumna Baalwui 
ming eina marāna, kala iwui yur Israelli thānnguiya. 

14  Kha Jerusalemwui marānbingli ina zakkashi otsak thei; athumna shām sai 
kala kakapiklungli zata; makaphā kasā mibingli kasatsangda khipākha 

makhayāwui eina malatungmana, iwui mangāli athum saikora Sodom 
thāserhaira, kala chiwui mibing Gomorrah thai. 

15“Chiwui vang marānbingwui pongli saikorawui PROHOna hithāda hānga: 
yanglu, athumli ina thingkhā akha chishaira, kala mangkhavai kathiri kasanga 
tara̱ mira; kaja Jerusalemwui marānbingwui eina makathara saikorali 
shivāthaira.” 

16Saikorawui PROHOna hithāda hānga: “Makakachanga otli chihān khavai 
marānkhame athumwui tui makhuisangalu; PROHOna kahāng maningmana, 
athum khalatta phaningkakhui tui kahāngna. 

17PROHOwui tuili chinkakā athumli ‘Nathum khikha mathālakmara’ da athumna 
hangchinga; kala kachichā khalattawui ningli ngakaishitingtingda kazatabingli 
athumna, ‘Nathumwuitungli kalākashi marāza̱lakmara’” da hānga. 

18“Kaja athumwui ngachaili khipāna PROHOwui kaziplungli awui tui shākhui 
khavai kala theikhui khavai vānganinghairakhala? lah khipāna awui tui 
khuisangda nganāhairakhala? 

19Yanglu, PROHOwui siphan zingrot! Malung kathui sur kakhaning thāda; 
makhayāwui kuili chi ngawokkhaira. 

20Awui ningli sāki kaji sāda makupranglakha eina tangda PROHOwui 
malungkhavāt masuitālakmara. Naoda nathum chi theishingkhuinaora.” 

21“Marānbingli ina machihomana, athum khalatta kazatna; athumli ina 
mangazekmana, chithālala athumna marāna. 

22Kha athumna iwui tui khuisāsi kaje, athumna iwui mibingli iwui tui 
vaomalānhairara, kala athumna athumwui makaphā apongwui eina, kala 
athumwui makaphā otsakwui einala ngareiunghairara. 

23“Vare I, himāngli leimala, apam khangatateili makhaleia Varela? da PROHOna 
hānga. 

24Makathei apamli mi akhana ngathumhaowa da ina matheirarmarala? 
da PROHOna hānga. Okathuilila kazingramlila ina kachipem maningmala? 
da PROHOna hānga. 

25Marānbingna iming singlaga kapikta, ili mangli mahāmihaira, ili mangli 
mahāmihaira! da khamatui ina shāhaira. 

26Athum khalattawui wuklungli mikhanam khamarān kala kakapik khamarāna 
marānbingna karankha kapikpamrakhala? 

27Avāva̱ ngarāna Baalli khokharumwui vang iming malai kahai thāda, iwui 
mibinglila athumwui mang hangkhangarok eina ili malai ngasakshapra da 
athumna phaninga. 

28Mang kashimana marān china mang chi hāngranu, kha iwui tui kashāpa china 
iwui tui peichaoda hāngmiranu. Mā eina lanji ngaraikachā khi leikhala? 
da PROHOna hānga. 

29Iwui tui mei mathāmala? Kala ngalung shaokhai khavai rishaolung 
mathāmala? da PROHOna hānga. 

30Chiwui vang eina, yanglu, iwui tuina da athum eina athum leekhui khangaroka, 
marānbing chili ina mamayāmana da PROHOna hānga. 

31Yanglu, athumwui male eina, PROHOna kahāngna da kahāng marānbing chili 
ina mamayāmana da PROHOna hānga. 

32Yanglu, kakapika mang khamarānbingli ina mamayāmana da PROHOna hānga, 
ina kasoda makachiho athumna iwui mibingli athumwui kakapik-kakhayāng 
eina thankhanguia athumli ina mamayālakmara” da PROHOna hānga. 

PROHOwui Kharitphun 

33“Kachikathā mi akhana nilala, marān nilala, pāngmon nilala, ‘PROHOwui kharit 
otphun chi khikhala?’ da ngahānakha, nana athumli ‘Otphun chi nana, kala ina 
nali katathaora da PROHOna hānga’ jilu. 

34Kala marān nilala, pāngmon nilala, maningkha kachikathā mi akhana 
‘PROHOwui kharitphun,’ jiakha chipāli kala awui shimkhurlila ina tandi mira. 

35Chithāda sāda, mi kachiva̱na khongnaili kala achināli ngahān ngaroklu kaja, 
‘PROHOna khi ngahānkākhala?’ lah ‘PROHOna khi matuihairakhala?’ da nana 
hāngra. 

36Kha ‘PROHOwui kharitphun’ kaji hi nana mahangluimara, kaja kharit otphun hi 
mi khalattawui tuina, kala nana kharinga Vare saikorawui PROHO, ithumwui 
Varewui tui mashongachei ngasakhaowa. 

37Chithāda sāda nana pāngmonli hāngra, ‘PROHOna nali khi ngahānkākhala?’ lah 
‘PROHOna khi hānghairakhala?’ da hānglu. 

38Kha nana kalikhada, ‘PROHOwui kharit otphun’ da hāngakha, PROHOna hithāda 
hānga, ‘Khikhalajila, PROHOwui kharit otphun, kaji tui hi nana hāngkahai wui 
vang, ina nali kachiho chitharan, “PROHOwui kharita otphun” kaji hi 
mahangpaimara chihaokada,’ 

39chiwui vang eina yanglu, nathumli, navā ngarāli ina mikahai keinung hiwui 
eina kachangkhatta ina nathumli khāngkhuilaga iwui ngalemwui eina katāva̱li 
horhaora. 

40Kala ina nathumwuitungli mamalailaki kaji katang makhavai makhamayā kala 
katang makhavai maikashi chi khuirāra.” 

Jeremiah 24 

Khaorāthei Luk Khani 

1  Jehoiakimwui naomayara, Judahwui awunga Jehoiachinli ngasoda Judahwui 
wungnaobing, pāngthem kathembing, mari kasābingli Babylonwui awunga 
Nebuchadnezzarna Babylonli tukvā kahaiwui thili PROHOna awui khamahā ili 
rāchithei: Yanglu, PROHOwui shimli khaorāthei luk khani haikasā thei. 

2Luk akhali kazang khaorāthei chiya khamathāmānga, minkhare khaorathei 
thai, kha akhapali kazanga chiya zakkashi mashaikapaimānga. 

3Kala PROHOna ili hānga: “Jeremiah, nana khi theikhala?” Ina ngahānkai, 
“Khaorāthei thei; khamathā khaorathei chiya mathālaka, kala makhamathā 
khaorathei chiya zakshishuna, zakshināhaida chibing chiya mashaipaimana.” 

4Chiwui thili PROHOwui tui china ili rāhānga: 

5“Israelwui Proho VAREna hithāda hānga: Judahwui eina raitha kahaibing, 
Chaldea ngaleili chihovā kahaibing chi khaorāthei khamathābing katha thāda 
ina shānkhuira. 

6Athumwui phākhavai imikna yangmida lam hili ina khuiungluishitra. Athumli 
ina semkāra kala masākhaitāmara; athumli ina lingsangra, kala 
maphurshokmara. 

7I PROHOna da theikhui khavai athumli ning sangmira, kala athumna iwui mibing 
ngasāra kala ina athumwui Vare sāra kaja athumna ningtongda ili hanungra. 

8“Kha PROHOna hithāda hānga: Judahwui awunga Zedekiah, awui wungnaobing, 
Jerusalemli shākhaida ngalei hili kapambing kala Egypt ngaleili kapambing chili, 
zakkashiya khaorāthei zakshināhaida mashaikapai thāda ina khuira. 

9Athumli ina kashamkhavāpam kachida, okathuiwui wungram saikorali, 
ngachee-ngacha khavai, yangkharing khavai, tantakli ngazek khavai, mana̱shi 
khavai kala khonshi khavai sāngasakra. 

10Kala ina athumli kala avāva̱ ngarāli mikahai ngalei hiwui eina shimānchao 
majiranglakha eina tangda, raighai, chāmrei, kazātkashi chihorāra.” 

Jeremiah 25 

Atungshongwui eina Yangkashe 

1  Josiahwui naomayara, Judahwui awunga Jehoiakimna mungda khamate kum, 
Judahwui mi saikorawui pongli Jeremiahli rakahāng tuina (hi Babylon awunga 
Nebuchadnezzarna mungkhare kumna). 

2Tui hi Judahwui mi saikora kala Jerusalemli khalei saikorali marān Jeremiahna 
hānga: 

3“Kum maga̱da kathumwui vang Amonwui naomayara Judahwui awunga 
Josiahna mungda tharāda kakathum kum eina thuilaga aja rāshungda PROHOwui 
tui kahahāng chi ina nathumli hāngchinga, kha nathumna manganāsangmana. 

4PROHOna awui rao marānbing kachungkha chihorāchinglala nathumna 
manganāsangmana, kala manāshungmana. 

5Athumna hānga, nathum kachichāwui makhayā apongwui eina kala khangui 
otsakwui eina latunglu, kala nathumli kala navā ngarāli khare eina katang 
mavaila mikahai ngalei chili ungpamlu; 

6khangatei varebingli otram ngatha̱ khavai kala khorum khavai mashuralu, kala 
nathumwui pāngthem einala I malungvāt khavai masālu. Chithakha ina sākashi 
masāmara. 

7Chitha-ilala nathumna ili manganāsangmana, da PROHOna hānga, chithāda 
nathumwui pāngthemna ili malungvāt ngasakta nathum khalatta kalāshāt 
phākhui.” 

8“Chiwui vang saikorawui PROHOna hithāda hānga: Khikhalajila nathumna iwui 
kahāng makhanganāwui vang, 

9yanglu, ‘Ina ngalei kala hili kapamabing, kala hili kuimareida khalei yurbing hili 
makhamayāwui vang atungshongwui yur saikora, kala Babylonwui awunga iwui 
rao Nebuchadrezzarli ina chihorālaga athumli zakshilāk eina shimān ngasakra, 
khangachee-khangachā, kasiror khavai, kala katang makhavai maikashi ngasā 
ngasakra. 

10 Chili lāngda, athumwui eina ringkaphā khamathānkhon, shakazā mayara eina 
ngalāva̱wui akhon, mā kashireiwui kakhaningkhon, kahora thaomei katāva̱li 
khuithuihaora. 

11Ngalei katonga sakazamserhaora, khikha masāvailuimara; kala yurbing hina 
Babylonwui awungali kum hangshini otram ngatha̱ra. 

12Kum hangshini kāpei kahaiwui thili, Babylonwui awungali kala yur chili, 
Chaldea ngaleili athumwui moreiwui vang tandi mida athumwui ngalei 
shimānchang ngasakra da PROHOna hānga. 

13Jeremiahna yur saikorawuitungli marān kahai, ina hāngkahai tui saikora, kala 
lairik hili kapisang kahai kachiva chi ina ngalei chiwuitungli khuirāra. 

14Kaja miyur kachungkhana kala kahaka awungabingna athumli raonao 
sāngasakra; kaja athumwui otsak kala pāngot athishurda ina sāman mira.’” 

Yurbingwuitungli Varewui Bichar 

15  Chithāda Israelwui PROHO Varena ili hithāda hānga: “Iwui malungkhavātwui 
tengkot hi khuilu, kala ina nali kashivāt miyur saikorali hi shimanlu. 

16Athumna chi mangda athumwui alungli chihorāki kaji raighai china athum 
yuichachanghaida pāhaora.” 

17Chithāda ina tengkot chi PROHOwui pāng eina khuiya, kala ana ili kashivāt yur 
saikorali mang ngasaka: 

18Jerusalem eina Judahwui keinung saikorali, chiwui awungabing eina 
wungnaobingli, aja thāda ngachakyāng kala horyāng kahai, khonkashi 
ngasākhavai; 

19Egyptwui awunga Pharaoh, awui raobing, awui wungnaobing, kala awui mi 
saikora, 

20kala aramli rākapama kha̱mi katonga; kala Uz ngalei saikorawui awungabing 
eina Philistine ngalei saikorawui awungabing (Ashkelon, Gaza, Ekron kala 
Ashdodwui shākkahaibing); 

21Edom, Moab kala Ammonwui naomayarabing; 

22Tyrewui awungabing, Sidonwui awungabing kala shamadru makānda 
ngayipheiwui awungabing; 

23Dedan, Tema, Buz, kala athumwui sam kachichāpabing; 

24Arabiawui awungabing eina yur kachungkha manātromda siwukli khalei 
yurbingwui awunga saikora; 

25Zimriwui awunga saikora, Elamwui awunga saikora, kala Mediawui awunga 
saikora; 

26katālila khanailila khalei atungshongwui awunga saikora, akhawui thili 
khangatei akha, kala apuk-apagali khalei wungram saikora, kala athumwui thili 
Babylonwui awungana mangra. 

27“Chieina nana athumli hāngra, ‘Israelwui Vare, saikorawui PROHOna hithāda 
hānga: Manglu, mariplaga malolu; pitālaga mangakarthuiluilu; ina chihorāki kaji 
raighai chiwui vangna.’ 

28Athumna tengkot chi nawui pāng eina mamangmara jiakha, nana athumli 
hithāda hānglu, ‘Saikorawui PROHOna hānga: Mangphalungra! 

29Kaja yanglu, iwui ming eina phok kahaiya keinung hili ina makaphā ot 
sāphokhaira, laga nathum tandi maphungla kathāda yāmshokpairakhala? Kaja 
okthuili okthuida khalei saikorali ngasung khavai raighai akha ina kasohaira, da 
saikorawui PROHOna hānga.’ 

30“Chiwui vang, tui saikora hi athumli nana marānlu, kala athumli hithāda 
hānglu: ‘PROHOna atungshong eina khangangtāra, kala awui katharapam eina 
matuira; awui mili ana mamayāmada khangangra, kala drakhāra̱ kasurbingna 
khavao thāda, okathuili okathuiya saikorali makhamayāwui vang vāoshokra. 

31Okathui akatang vāshungda khavaokhon chi shāvāra; kaja, PROHOna yurbingli 
makhamayā kaphen lei, kala ana phasā khavaia saikorali bichar sākhavai sāda 
lei, kala makhayā saikorali ana raighai eina shaothatra,’” da PROHOna hānga. 

32Saikorawui PROHOna hithāda hānga: Yanglu, makaphā ot china miyur akhawui 
eina akhali zatta lei, kala okathui akatangwui eina hakkhamahā siphan zingrot 
ngatha̱phokhaira! 

33Kala chithang PROHOna shaokathat chi okathui ungshung vāshungra. Athumli 
machapngachāsangmara, makazipkhuimara, machifamara, leimaili paih thāda 
khorhaora. 

34Chapngachālu, nathum yaokahomabing, kala vaolu, hotlātungli ngaleolu, 
yaoshangwui akhavābing, kaja nathumli shaokathat kala chaiyāng kahai atam 
rāhaira; mathāmeikap kaje yaovā pikatā thāda pitāra. 

35Yaokahombing ngathum khavai maleisāmara; yao akhavābingwui vangla 
yāmshok khavai masamphangmara. 

36Nganālu, yaokahombingwui khavao, yao akhavābingwui chapkhangachā chi 
nganālu! Kaja athumwui seihomphung PROHOna sākathānmiserhaira, 

37kala chingri kahai yaobing sashimānmi haira, PROHOwui sākashi 
malungkhavātwui vang. 

38Kazingkha̱ thāda awui akhur chihoda shokhaira, kaja athumli rekakharekawui 
raighai kala awui sāshilak kahai malungkhavāt chiwui vang athumwui ngalei 
arema sāhaira. 

Jeremiah 26 

Jeremiahli Bichar Kasā 

1  Josiahwui naomayara, Judah awunga Jehoiakimna mungkhare kum, PROHOwui 
eina tui hi rāhāngna, 

2“PROHOna hithāda hānga: PROHOwui shim kayāngli nganingda Judahwui 
keinungbing eina PROHOwui shimli khorumkida kharā athum saikorali, ina nali 
kasoda kahahāng saikora hi hāngmiserlu, tui akha nida mathumhaipaimara. 

3Athumna tui hi khuisangda makaphā kasāwui eina ning ngateilapai, chieina 
athumna makaphā kasā chiwui vang ina makaphā sākida khangarān kasā chi 
yangmihaora.” 

4Nana athumli hānglu, PROHOna hithāda hānga: “Nathumli mikahai iwui ain chi 
mashurmara jiakha 

5kala thaklāk eina iwui rao marān chihokharā hiwui tui makhuimara jiakha, 
nathumna makhuipapamana, 

6 chieina shimkhur hi Shilohli kasā thāda sāmira, kala okathuili khalei 
saikorawui mangāli keinung hi khonkashi sāngasakra.” 

7 PROHOwui shimli Jeremiahna kahāng tuibing hi pāngmonbing kala marānbing 
kala mi saikorana shāsera. 

8Kala mibingli hānglu da PROHOna Jeremiahli kakaso saikora hāngkahai tharan 
pāngmonbing, marānbing kala mi saikorana ali tukkhuida hānga, “Na thira! 

9Khisāda, ‘Shimkhur hi Shilohli kasā thāda sāmira, keinung hili mi mapamla 
ngachakyāng ngasakhaora’ da PROHOwui ming singda nana khamarānkhala?” 
Kala PROHOwui shimli mi saikora kazipta Jeremiahli kuinamhaowa. 

10Judahwui wungnaobingna hi kashā eina, awungawui shim eina PROHOwui 
shimli vai, kala PROHOwui shimli zangkhavai kadhara Ngaveiwui pamkhavaili 
apama. 

11Chieina pāngmonbing kala marānbingna wungnaobing kala mi saikorali 
hānga, “Mi hina kathi tuitak samphangngayi, khikhalajila keinung hili 
makhamayā khamarān nathumwui khanā einala shāser kahaina.” 

12Chieina Jeremiahna wungnaobing kala mi saikorali hānga, “Shimkhur hili kala 
keinung hiwuitungli nathumna shākahai tuibing chi marānmi khavai PROHOna 
ili kachihona. 

13Chiwui vang eina ara nathumwui apong kala otsakbing mashungkhuilu, kala 
nathum Vare PROHOwui kahāng nganālu, chithākha PROHOna nathumwuitungli 
makhamayā kalākashi ana matuishok kahai chi ngachei ngasakra. 

14Kha iwui vang, yanglu, I nathumwui pāngli khaleina. Nathumna kaphā kala 
khamashung chi sālu. 

15Kha hi theishingkhuilu, kaja, ili nathumna shaothatakha, khayon makhalei 
ashee chi nathum khalattawuitungli, keinung hiwuitungli, kala hili 
kapambingwuitungli tāra, kaja khamashung eina nathumwui khanāli hāngkahai 
tui saikora hi hāngmi khavai ili PROHOna kachihona.” 

16Chiwui thili wungnaobing kala mi saikora china pāngmonbing kala 
marānbingli hānga, “Mi hi kathi danti masamphang ngayimana, kaja ana ithumli 
ithumwui Vare PROHOwui ming singda hāngkhamina.” 

17Athumwui ngachaili ram chiwui kachikathā khararnao kāikhana nganingkāda 
yarui kazip chili hāngsanga, 

18 “Moreshethwui Micahna Judahwui awunga Hezekiahwui atamli Judah mi 
saikorali marānmi: ‘Saikorawui PROHOna hānga, Zionli seiot kakhui thāda 
khuira, Jerusalem ngayānghaida khorkazam kahai ngasāra, Khorumshim 
sāhaida khalei phungrei hi ngahong ngasāhaora.’ 

19Judahwui awunga Hezekiahna kala Judahwui mi saikorana ali shaothathaola? 
Ana PROHOli ngacheeda PROHOwui lukhamashan mapomala? Kala PROHOna 
athumli makhamayā kalākashi chi mangacheimihaomala? Kha ithumna khalatta 
kahaka kalākashi khuirāki jihaira.” 

20 PROHOwui ming singda marānkhame mi akhala leisai; Kiriath-jearimli khalei 
Shemaiahwui naomayara Uriahna. Jeremiahwui tui thāda anala keinung 
hiwuitungli makhamayā marānmihaidalei. 

21Chieina awunga Jehoiakimna, kala awui raimibing eina wungnao saikorana 
shālaga awungana shaothat khavai phai. Kha Uriahna kashā chitharan 
ngacheehaoda Egyptli yāmvāhaowa. 

22Chieina awunga Jehoiakimna, Achborwui naomayara, Elnathanli ngasoda mi 
khani kathum Egyptli chihovai, 

23kala athumna Uriahli Egyptwui eina atukkhuilaga khuiungda Awunga 
Jehoiakimna raighai eina yorthathaowa kala awui asa yaruiwui chikhurpamli 
chifahaowa. 

24Kha Jeremiahli, Shaphanwui naomayara Ahikamna nganingmihaida shaothat 
khavai yaruiwui pāngli masangmithuwa. 

Jeremiah 27 

Jeremiahna Lāngkon Khangachā 

1  Josiahwui naomayara, Judahwui awunga Zedekiahna mungkaphokwui atamli 
Jeremiahli PROHOwui tui rāhānga: 

2PROHOna ili hithāda hānga: lāngkon akha kala ra̱phek akha da nakhalatta 
sākhuilaga akahungli ngachālu. 

3Kala Jerusalemli Judah awunga Zedekiahli rāsamkaphang wungnaobingwui 
paophungmebingwui pāngli sangmida Edomwui awunga, Moabwui awunga, 
Ammonwui naomayarabingwui awunga, Tyrewui awunga kala Sidonwui 
awunga, athumli pao chiholu. 

4Athumwui akhavābingwui vang kakaso hi unghāngranu: Israelwui Vare, 
saikorawui PROHOna hānga: Nathumna nathumwui akhavābingli hi hāngki 
kajina: 

5“Okathuili khalei mila, sāyurla, iwui pangshap eina kala ipāng eina sākakhuina, 
kala hina mashunga kajiwui athishurda ina mikhangai chili mi. 

6Ara ngalei saikora hi iwui rao Babylonwui awunga Nebuchadrezzarli mihaira, 
kala ramsāla ali otram ngatha̱mi khavai ina mihaira. 

7Miyur saikorana ali, anaomayarali, ara̱li, awui ngaleiwui atam maungranglakha 
eina tangda otram ngatha̱mira; chiwui thili miyur kachungkhana kala kahaka 
awungabingna ali athumwui raonao sāngasakra. 

8“Kachikathā yurna maningkha wungramna Babylonwui awunga 
Nebuchadnezzarli otram mangatha̱akha, kala Babylon awungawui 
kharitphunwui azingli akahung mahaisaakha, chikathā yur chili raighai eina, 
chāmrei eina, kala kazātkashi eina awui pāng eina ina mashimān 
ngasakranglakha eina tangda ina tandi mira da PROHOna hānga. 

9Chiwui vang eina, nathumwui marānbing, khanongbing, mang hangkhamebing, 
khara̱katheibing, kala laivā kathembingna nathumli ‘Babylon awungali otram 
mangatha̱lu,’ da kahāngbingli makhuisanglaklu. 

10Kaja nathumli athumna marānda khalei hi kakapikna, hiwui athei nathumli 
katāva̱li khuithuihaora, kala ina nathumli kashamshokra, kala nathum chili 
shimānhaora. 

11Kha kachikathā yurna Babylon awungawui kharitphun azingli akahung haida 
kala ali otram ngatha̱akha, ina chibingli kachichāramli lui vazāda okthui 
ngasakra, da PROHOna hānga.” 

12Judahwui awunga Zedekiahli ina hithāda hānga: “Babylon awungawui 
kharitphun azingli nakahung hailu, ali kala awui mibingli otram ngatha̱laga 
okthuilu. 

13Babylon awungali otram makhangatha̱ miyurwui pongli PROHOna hāngkahai 
thāda chāmrei eina, kazātkashi eina, kala raighai eina na kala nawui mibing 
khisāda thingasakrakhala? 

14‘Babylon awungali nana otram mangatha̱paimara’ da marānbingna kahāng tui 
manganāsangalu. Kaja athumna nali marānmida khalei chi kakapik tuina. 

15Athumli ina kachiho maningmana da PROHOna hānga, kha athumna iming 
singda marānphāphā kajina, chiwui vang nathumli kashamhaida, nathum kala 
nathumli marānmida khalei marānbingla shimānra.” 

16Chiwui thili pāngmonbingli kala mi saikorali ina hānga, “PROHOna hithāda 
hānga: Nathumli marānmida khalei nathumwui marānbingli manganāsanglu, 
‘Yanglu, PROHOwui shimli kahai khorkhongbing chi ara Babylonwui eina thākta 
khuiunghaora’ da hānga. Kaja nathumli khamarān chi kapiklaga khamarānna. 

17Athumli manganālu; Babylonwui awungali otram ngatha̱laga okthuilu. Khiwui 
vang keinung hi ngachakyāng ngasakrakhala? 

18Athum marānbingakha, kala athumli PROHOwui tuina ngasomiakha, PROHOwui 
shimli haikahai, Judah awungawui shimli haikahai kala Jerusalemli haikahai 
khorkhong chi Babylonli makhuivā khavai, athumna saikorawui PROHOli 
pomiranu.” 

19Kaja saikorawui PROHOna pakra̱bing, pithrai khongsai, khaning khavai, kala 
keinungli taihaida khalei khorkhongbingwui apongli hithāda hānga, 

20Jehoiakimwui naomayara, awunga Jeconiahli ngasoda Judah eina 
Jerusalemwui khangamabingli Babylonwui awunga Nebuchadnezzarna 
Jerusalemwui eina raithā kahai tharan, makhuithuikhanar otbing chiwui 
pongli— 

21“PROHOwui shimli, Judah awungawui shimli, kala Jerusalemli taimi kahai 
khorkhongwui pongli, Israelwui Vare, saikorawui PROHOna hithāda hānga: 

22Chibing chi Babylonli khuivāhaora, kala ina mayangmiranglakha eina tangda 
chili haisāra da PROHOna hānga. Chiwui thili ina khuiungluishitta apam hili 
haimira.” 

Jeremiah 28 

Jeremiah eina Marān Hananiah 

1  Chikum, Judahwui awunga Zedekiahna mungkhare, khamate kumwui kachāng 
kaphangāli Azzurwui naomayara, Gibeonwui marān Hananiahna, Khorumshimli 
leilakha, pāngmonbingwui kala mi saikorawui mangāli ili hithāda hānga, 

2“Israelwui Vare, saikorawui PROHOna hithāda hānga: Babylon awungawui 
kharitphun ina sātekmihaira. 

3PROHOwui shimli leikasā khorkhong saikora, Nebuchadnezzarna Babylonli 
khuivā kahai chi, kum khaniwui alungli apam hili ina khuiungmiluishitra. 

4Jehoiakimwui naomayara, Judahwui awunga Jeconiahli ngasoda Judahwui eina 
Babylonli tukvā kahai saikorala apam hili khuiungmiluira, kaja Babylon 
awungawui kharitphun ina sātekmi haora da PROHOna hānga.” 

5Chieina PROHOwui shimli nganingkasa pāngmonbing kala mi saikorawui 
mangāli marān Jeremiahna marān Hananiahli ngazeka; 

6kala marān Jeremiahna hānga “Amen! PROHOna mayāmiranu; nana 
marānmikahai tui chi PROHOna ungshung ngasakranu, kala Babylonwui eina 
khorkhong kala ngaponvākahai saikora chi PROHOwui shim hili 
khuiungmiluishit ranu. 

7Kha Ina nawui kala mi saikorawui mangāli kahāng tuihi khanganā milu. 

8Achālakhawui atamli iniwui mangāli, marānbingna, ngalei kachungkhali kala 
kahahak wungrambingli, rai kasā, chāmrei, kala kazātkashi marānmi. 

9Chingrikahai marānkhami marānle, marānpā chiwui tui ungkashung 
chitharan, PROHOna marān chili kachiholaka da theikhuira.” 

10Chieina Hananiah marānna Jeremiah marānwui akahungwui eina lengkot chi 
khuilaga sātekmihaowa. 

11Kala mi saikorawui mangāli Hananiahna hānga, “PROHOna hithāda hānga: 
Babylon awunga Nebuchadnezzarna narkahai miyur saikorawui eina kharit 
otphun chi ina hithāda, kum khaniwui alungli sākhaimihaora.” Kha marān 
Jeremiahna awui apongshong thuihaowa. 

12Marān Jeremiahwui lengkot marān Hananiahna sātekmi kahaiwui thili, 
Jeremiahli PROHOwui tui china rāhānga: 

13“Vālu, Hananiahli hānglu, ‘PROHOna hithāda hānga: nana thingwui lengkot 
sātekmihaira, kha ina chiwui mahutli mariwui lengkot ngachāmira. 

14Kaja Israelwui Vare, saikorawui PROHOna hithāda hānga: Babylon awunga 
Nebuchadnezzarli otram ngatha̱mi khavai miyur saikora hili ina mariwui 
lengkot ngachāmi kahaina, kaja, ramli khalei ramsā eina tangda awui pāngli 
horsangmi kahaina.’” 

15Chieina marān Jeremiahna marān Hananiahli hānga, “Nganālu, Hananiah, 
nali PROHOna machihomana; kala nana mibing hili kakapikli shitsang 
ngasakhaowa. 

16Chiwui vang eina PROHOna hithāda hānga: ‘Yanglu, ina nali okathuiwui eina 
khuithuihaora. Ajakum na thihaora, khikhalajila nana PROHOli ngakaikashi tui 
matuihaowa.’” 

17Chikum, kachāng kashineli marān Hananiah thihaowa. 

Jeremiah 29 

Jeremiahwui Chithi 

1  Jerusalemwui eina Babylonli Nebuchadnezzarna tukvā kahai raithā kahaia 
ararbing pāngmonbing, marānbing, kala yarui katongali marān Jeremiahna 
kachiphun chithi chiwui tui chi hithai. 

2Hi, awunga Jeconiah, ava̱va̱ awungva̱, ahongabing, Judah eina Jerusalemwui 
wungnaobing, pāngthem kathemabing, mari kasābing Jerusalemwui eina 
thuikahaiwui thilina. 

3Chithi chi, Shaphanwui nao Elasah eina Hilkiahwui nao Gemariahwui pāngli 
Judahwui awunga Zedekiahna Babylonwui awunga Nebuchadnezzarli 
amikhavai kachiphunna. Kala hithāda kapi: 

4“Jerusalemwui eina Babylonli Ina raithā ngasakkahaiya mi saikorali, Israelwui 
Vare, saikorawui PROHOna hānga: 

5Chili shim sāpamserlu; yāmgui sāsangda chiwui kashok chi shailu. 

6Ngalāla khuilu, naola pharākhuilu; naomayarali ngalā khuimilu, kala fakathuila 
fathui ngasakta naomayara kachungkha mataisangranu, masuitāaranu. 

7Kha nathumli ina raithā ngasak kahai keinung chiwui reisang khavai sālu, 
chiwui mathun eina seihāla sāmilu; kaja chiwui ringkaphā alungli nathumla 
ringkaphā samphangra. 

8Kaja Israelwui Vare, saikorawui PROHOna hithāda hānga: Nathumwui 
marānbing kala phongkhamibingna nathumli maminam ngasakalu, athumwui 
mangtui makhuisangalu, 

9kaja, iwui ming singlaga athumna khamarān chi kakapikna; athumli ina kachiho 
maningmana da PROHOna hānga.” 

10  “Kaja PROHOna hithāda hānga: ‘Babylonli apamda kum hangshini kāshung 
kahai tharan, ina iwui tuingashit sākahai chi ungshung ngasakra kala apam hili 
khuiungmiluira. 

11Kaja nathumwui vang ina ngarān kahai chi ina thei, da PROHOna hānga, 
zakkashi sākhavai maningmana, kha ringkaphāwui vāngna, naodawui mirin 
kala kachihān chi nathumli mikhavaina. 

12Chitharan nathumna ili ngakaora kala ili seihā sāra, kala ina khuisangmira. 

13Nathumna ningtonglak eina kaphā chitharan, ili samphangra, 

14samphangda nathumwui shimlui hanmiluira, kala ina kashamvā kahai apam 
saikorawui eina, kala yur saikorawui eina nathumli ina kazipkhuida apam hili 
khuiungmiluishitra’ da PROHOna hānga.” 

15“Khikhalajila nathumna, ‘Ithumwui vang PROHOna Babylonli marānbing 
shokngasakhaira’ da hānghaira. 

16Davidwui wungpamkhongli kapama awungawui pongli, kala keinungli 
somkapam saikorawui pongli kala raithā kahaili makazanga nachinā ngarāwui 
pongli PROHOna hithāda hānga: 

17‘Saikorawui PROHOna hithāda hānga, Yanglu, ina athumli raighai, chāmrei, kala 
kazātkashi chihorāra, athum saikora, khaorāthei shuihaida mashaikapai 
thāngasakserhaora. 

18Ina raighai, chāmrei, kazātkashi eina kharom ngasakra, kala okathuiwui 
wungram saikorali kasham khavāvā papamli athum hi ngacheekapaia, 
khonkashi, ngashimkashi kala ningkakachaiya ngasā ngasakra, 

19khikhalajila athumna iwui tui manganāsangmana, da PROHOna hānga, ina 
nathumli iwui marānbingli chihorāchinga kha nathumna manganāsangmana, 
da PROHOna hānga. 

20PROHOwui tui nganālu, Jerusalemwui eina Babylonli ina raikathāli chihovā 
kahaia nathum.’” 

21“Israelwui Vare, saikorawui PROHOna hithāda hānga, Kolaiahwui naomayara 
Ahab eina Ma-aseiahwui naomayara Zedekiahwui pongli kahāngna, anina iwui 
ming singda kakapik tui marānmi: Yanglu, anili ina Babylonwui awunga 
Nebuchadnezzarwui pāngli horsangmida nathumwui miktāli shaothatra. 

22Aniwui vang eina Judah eina Babylonli raithā kahai saikorana kalākashi kharā 
tharan, anili chānjam sāda, ‘Zedekiah eina Ahabli Babylon awungana meifali 
horkasang thāda samiranu’ da hāngra, 

23kaja anina Israelwui alungli mangkhama̱ otsak sāhaira; anina khongnainaowui 
preiva̱̱ ngarāli ngashāma; kala ina makakasola iwui ming singlaga anina kakapik 
tui matui. Katheiya chi ina, kala shākhi chi ina da PROHOna hānga.” 

24Nehelamwui Shemaiahli nana hithāda hāngra: 

25Israelwui Vare, saikorawui PROHOna hithāda hānga: Jerusalemli kapambingli, 
pāngmon Ma-aseiahwui naomayara Zephaniahli, kala pāngmonbingli nana 
nawui ming eina chithi hithāda kapihaira, 

26“Jehoiada pāngmonwui mahut PROHOna nali pāngmon sanghaira, 
kala PROHOwui shimli khalei kapā marānbingli zurthing sangda narhai khavai 
kasohaira, da hānga. 

27Laga Anathotwui Jeremiahna nawuitungli marānkhami chili khisāda ali 
mahāngmachinmakhala? 

28Kaja ana, nathumwui raithā kahai kasāngkhara, shimla sāpamlu, yāmgui 
sāsangda chiwui kashok chi shailu da Babylonli kapama ithumli pao chiphuntai.” 

29Zephaniah pāngmonna Jeremiahwui miktāli chithi chi pāchithei. 

30Chitharan PROHOwui tui china Jeremiahli rāhānga: 

31“Tukthui kahai saikorali chiphunvāda hānglu, Nehelamwui Shemaiahwui 
pongli PROHOna hithāda hānga: Khikhalajila ina makachiholala Shemaiahna 
nathumli kakapikli shitsangkhavai kasāwui vang, 

32PROHOna hithāda hānga: Nehelamwui Shemaiahli kala awui ara̱-azābingli ina 
tandi mira; iwui mibingli kapha sāmiki kaji chi awui mi akhanala kathei 

masamphangmara, da PROHOna hānga; kaja ana PROHOli ngakaikashi tui 
matuiya.” 

Jeremiah 30 

Awui Mibingli PROHOwui Tuingashit 

1 PROHOwui tui Jeremiahli rāhānga: 

2“Ashangva̱wui PROHO, Israelwui Varena hithāda hānga: Ina hāngkahai tui 
saikora lairikphor akhali kapisanghailu. 

3Kaja yanglu, iwui mibing Israel eina Judahli shimlui hanmiki kaji zimiksho chi 
rārāli, da PROHOna hānga, kala ina avāva̱ ngarāli mikahai lam chili athumli 
khuiungluishitra, kala chi athumna samphangra da PROHOna hānga.” 

4Israel eina Judahwui pongli PROHOna kahāng tui chi hina: 

5“PROHOna hithāda hānga: Malung tākatung khangachee, chingri makahai 
khavaokhon ithumna shāhaira. 

6Arui ngahānlu, kala theikhuilu, mayarnaona nao pharāpaila? Chithākha khiwui 
vang mayarnao kachiva̱na kashān tuklaga naokhara̱ thāda kapamkhala? 
Kachiwui vang mai kachiva̱ mayirhaokhala? 

7Iyavo! zimiksho chi hakkhamahā, chithāda maleilakranga; Jacobwui vang 
kakhanangwui atamna; chithalala ali chiwui eina kanshokra.” 

8“Kala chithang hithāda rāshokra, da saikorawui PROHOna hānga, kaja 
akahungwui kharitphun chi ina khāngtāmira, athumwui zurthing sātekmihaida 
athumli yur khangateina athumwui rao masā ngasakluimara. 

9Kha athumna athumwui PROHO Vareli kala awunga Davidli, athumwui vang ina 
sakāmiki kaje chili otram ngatha̱ra. 

10  “Chieina mangacheealu, O iwui rao Jacob, wukla makhananglu, O Israel, 
da PROHOna hānga. Kaja yanglu, nathumli katāva̱wui eina kanmira, tuknar 
kahaipamwui eina nathumwui naongarāli ina huimira. Jacobna latungda chingri 
va̱ri eina ungpamra, kala khipānakha mangachee ngasakluimara. 

11Kaja nathumli huimi khavai ina ngasomida lei; da PROHOna hānga; Nathumli 
ina yaovā kahai yur saikora chili shimānchao ngasakhaora, kha nathumli 
mashimānchao ngasakmara. Ina nathumli ngarakzak kahai mashun eina 
machinra; mikhangayi tandi mira.” 

12“Kaja PROHOna hānga: Nathumwui khamā chi marai kapaina, kala nathumwui 
khamā chi marlaka. 

13Nathumli singkhāng khavai khipākha maleimana, nathumwui khamārila 
mangavāmana, nathumwui vang raikhavai maleimana. 

14Nathumli leikashebingna nali malaiserhaira, nathumli yangsangkhami 
maleilui; morei hakna kahaiwui vang, kashong chungnā kahaiwui vang; 
yangkashena kashao thāda ina nali tandi khamina. 

15Nawui sākaza̱wui vang khisāda ringkhangā? nawui khangashei maraipaimana. 
Khikhalajila nawui khayon hakmahālaka, khikhalajila nawui morei 
chungnāhaira. Ina nali hithā khangasakna. 

16Chiwui vang nali sākakazamali sāshimānra, nawui yuikashi saikora, athum 
kachiva̱li narkahaipamli khuithuihaora; nathumli yangkashebingli raonao 
sāngasakra; nathumli ngaponkathuibingli ngaponzāra, nathumli sāshai thāda 
kasābingli sāshai sāmira. 

17Kaja ina nathumli phasā kaphā mira, ina nathumwui khamā raimira 
da PROHOna hānga, khikhalajila nathumli athumna khamānga hohaira: 
‘Khipākhana mayangsangkhami chi Zionna!’” 

18 PROHOna hithāda hānga: “Yanglu, Jacobwui kachonshimwui shimlui ina 
hanmiluira, kala awui somkhavaipamli lumashanmira; kajuipamli keinung 
sakāluira, konung leisa khavai apam chili khaningkāluira. 

19Chiwui eina ningkashi laa sāra, lumlao kasābingwui akhonla. Ina athumli 
kachungkha mataisangmida athum hinaoyākha majimara; ina athumli khayā 
kāngasakra, kala athum teomeikha majiluimara. 

20Athumwui naomayarabing achālakhawui thāhaora, kala athumwui yarui 
kazipla iwui mangāli sākāra; kala athumli rekakharekbingli ina tandi mira. 

21Athumwui wungnaola athum khalattawui eina shokra, athumwui khamungala 
athum ngachaiwui eina rāra. Ina ali rānganai ngasakra, chieina ana ili 
rānganaira. Kaja khalatta khipāna ili rānganailengrakhala? da PROHOna hānga. 

22Nathum iwui mi sāra, I nathumwui Vare sāra.” 

23Yanglu, PROHOwui siphan zingrot! Malungkakang siphan zingrot thāda 
ngathunghaira, makhayābingwui kuitungli tāra. 

24 PROHOwui sākashi malungkhavāt chi mahanungluimara, awui ningli ngarān 
kahai chi makupchaoranglakha eina tangda. Khanā zimiksholi hi nathumna 
theishingkhuinaora. 

Jeremiah 31 

Israelna Shimli Hankhaung 

1“Atam chitharan, da PROHOna hānga, ina Israel shimkhur saikorawui Vare 
ngasāra, kala athum iwui mi sāra.” 

2 PROHOna hithāda hānga: “Raighaiwui eina ringkashoka mibingna lamhāngli 
lukhamashan samphanga; Israelna khangasām samphang khavai kaphā 
chitharan. 

3 PROHOna ali khalāda rāchitheiya. Ina nali makhangachei leikashi eina 
leishihaira; chiwui vang eina Ina nali ningtongching kajina. 

4Latluida ina nali sākāra, kala nali semkāluishitra, O kachingva̱ Israel! Latluida 
na khalatta phungkhon ngasoda; khamathānbingwui pheichak kasālungli na 
azangra. 

5Latluida Samariawui kaphungtungli drakhāthei yāmgui vāsangluishitra; 
khalingbingna arong lingsangda chiwui athei kashai samphangra. 

6Kaja raikānbingna Ephraimwui kaphung ngaleili, ‘Thuilo, ithum 
Zionli PROHO ithumwui Vareli vāusa.’ kaji atam rārāsāra” 

7Kaja PROHOna hithāda hānga: “Jacobwui vang mathānda panglāk eina laa sālu, 
kala miyurbingwui kathānawui vang vaoshoklu; vaomalānlu, masotmilu, 
‘PROHOna awui mi, Israelwui shāk kahaiali huimihaira.’ da hānglu. 

8Yanglu, atung ngaleiwui eina, tāmeikap kaji okathuiwui apamwui eina, athumli 
ina kazipkhuira; athumwui alungli khangapeola katekla, nao khavai kala ra̱da 
khalei zangserda kachungkha khangaruma athumna hili latungra. 

9Athumna chapsasui eina ungra, ningkhalem khangasak eina ngasoda ina 
thānungra; ina tara̱ khalei kongrāpamli zatung ngasakra, athumna phei 
mangaphokki kaji apong khangatarli; kaja I Israelwui avāva̱na, kala Ephraim 
iwui naochizaina.” 

10“O yurbing PROHOwui tui nganālu, kala chi katātāva̱ ngayiphei vāshungda 
vaochitheilu; ‘Israelli chaiyāngmi kahaia china kazipkhuiluira; kala yaokahoma 
thāda ana awui yaobingli hommira’ da hānglu. 

11Kaja PROHOna Jacobli ngatangkhuihaira, ali pangmeikhar kaji khayuia chiwui 
eina ana ngatangkhuihaira. 

12Athumna ungda Zionwui kajuitungli laa sāra; kala PROHOwui kaphākasā 
chiwui vang athumna mathānra, athei-arai, drakhāra̱, thao hiwui vang, yaonao 
kala seinaowui vang; athumwui mirin tara̱ chaikhami yāmgui thāra, kala 
athumna makhanangluimara. 

13Ngalanaobingna mathānda pheichak sāra; khararnao kala yaronnaobingna 
mathānra. Ina athumwui chapkhangachā chi khamathān onmira, ina athumli 
ning lum ngasakra, kala wukakhanangwui vang athumli ning ringphā ngasakra. 

14Ina pāngmonbingwui manglāli makhavāta kashakazā mizāra, kala iwui 
kaphākasāwui vang iwui mibing ningyangungra, da PROHOna hānga.” 

15  PROHOna hithāda hānga: “Ramahli malungringlak eina chapkhangachākhon 
akha shai, Rachelna awui naongarābingwui vang chapta lei; naongarābingwui 
vang ning nganung khavai hānglala makhuisangmana, khikhalajila athum 
maleithuwa.” 

16 PROHOna hithāda hānga: Kachapkhon chi ngasāmhaolu, kala namikli chāra̱ 
matā ngasakluialu; kaja nali sāman mira, da PROHOna hānga, athumna 
yangkashebingwui ngaleiwui eina latungluishitra. 

17Naodawui vang nawui kachihān lei, da PROHOna hānga, kala nanao ngarāna 
athum kachichāramli latungluira. 

18Ephraimna khangahui ina shai, makharāk seinao thāda, nana ili 
machinmihaira; ili khuisangmilui khavai kathānungmilu, kaja na iwui 
Vare PROHOna. 

19Kaja ina ngareithui kahai thili ina ning ngateiya; ili tamchithei kahaiwui thili 
iwui khaishangli ngaphita; I khayakhaowa, kala I maphākhuithuwa, khikhalajila 
ina yaronlakhawui khayākhamalā phungzata. 

20Ephraim iwui leikashia naomayarala? A iwui khaluma naola? Kaja ina ali 
makhamayā tui hangchinglala ali ina phaningungchinga. Chiwui vang iningna ali 
honchinga, kachangkhatta ina ali lumashanmira da PROHOna hānga. 

21“Kazazatpamli nakhalattawui vang machut khavai sāhailu, kazatpong 
theikhavai sāsanghailu; nana vākhavai chanrei apong yangkazakhailu. O 
kachingva̱ Israel, latunglu; nawui keinungbingli latunglu. 

22O shitkasang makhaleiva̱, karankha ningchungpamfarakhala? Kaja PROHOna 
okathuili ot kadhar akha sāhaira: sha̱nao akhana mayarnao akhali kanmi.” 

Varewui Mibing Naoda Mataikasang 

23Israelwui Vare, saikorawui PROHOna hithāda hānga: “Ina athumli shimlui 
hankhami tharan, Judah ngalei eina keinungbingli athumna, ‘O khangarongwui 
pamkhavai, O kathara kaphung! PROHOna nathumli somiranu’ da tuibing hi 
akhashida matuira. 

24Kala Judah eina chiwui keinungbing, lui khavābing, kala sha̱kei homphungda 
kazatbing saikora chili somrumra. 

25Kaja ina ningkachotbingli mathān ngasakluira, kala leolangda khalei manglā 
saikorali ina chipemiluishitra.” 

26Chiwui thili ina thuimathukhaowa, kala pikakhui china ili ringphā 
ngasaklākhaowa. 

27“Yanglu, Israelwui shimkhur eina Judahwui shimkhurli ina mi kala sha̱keiwui 
athā eina ngasoda yaokasang zimiksho chi rārāda lei, da PROHOna hānga. 

28Kala ina hekkakhui eina sākatek konglui khavai, sākhayāng khavai, kala 
makaphā khuikharā khayang thāda, athumwui sakā khavai eina lingsang khavai 
chila ina yangmira da PROHOna hānga. 

29Chitharan athumna, ‘Avāva̱ ngarāna drakathei kathur shaihaira, kala nao 
ngarāwui ahā shei ngasaka, da mahangluimara.’ 

30Kha mi kachiva̱ kachichāwui moreiwui vang thira; drakhāthei kathur kashai 
mi kachiva̱ ahā sheira. 

31  “Yanglu, chitharan Judahwui shimkhur eina Israelwui shimkhurli ina 
tuingashit kadhar akha sāki kaji zimiksho chi rārāda lei da PROHOna hānga; 

32chiya ina gahara sāda athumli Egyptwui eina pāng eina tharakashok tharan, 
athumwui avāva ngarāli tuingashit sāda athumna sakhai kahai chikatha 
tuingashit mathāmara da PROHOna hānga. 

33Kha chiwui thili Israelwui shimkhurli ina tuingashit sāki kaji chiya hithāra 
da PROHOna hānga: Iwui ain athumwui ningli sangmira, kala athumwui 
wuklungli kapisangmira; kala ina athumwui Vare ngasāra, kala athumna iwui 
mibing ngasāra. 

34 Mi kachiva̱na khongnainaoli kala achināli, ‘PROHOli theilu,’ da hānglaga 
matamchithei ngarokmara, kaja kateola khareila mi kachiva̱na ili theiserra; 
da PROHOna hānga; kaja athumwui khayon ina pheomira, kala athumwui morei 
sākahai maphaningungluimara da PROHOna hānga.” 

35Ngashun zimikli horkhangasaka, ngayā kahor mikhavai kachāng sira 
semkharikrikmi kahaia, shamadru ngaphao khangasaka saikorawui PROHO chi 
awui mingna, da PROHOna hānga. 

36“Ina semkharikrik kahaibing hi iwui eina thuihaiakha, Israelwui ara̱-azāla iwui 
mangāli yur akha khangasā katang mavaila shimānhaora.” 

37 PROHOna hithāda hānga: “Atungshong kazingramwui kahak onkhuishapakha, 
kala okathuiwui kathukla phākhuishapakha, athumna sākahahai chiwui vang 
Israelwui arā-aza̱ saikorali ina katāva̱li horhaora, da PROHOna hānga.” 

38“Yanglu, PROHO wui vang Hananelwui ngashān khavai tārong eina thuilaga 
Achithek Ngavei vāshungda PROHO wui vang keinung sakakā atam rārādalei. 

39Kala onkhavai feetā chi Gareb kaphung kanvālaga angatar eina Goahli 
vāngaheikhuira. 

40Kathingunpam, hotlāpamwui tampāk katonga, Kidron kongrānaowuili khalei 
luipam, zingshoshong khalei Sigui Ngavei ungshungda apam saikora 
hi PROHOwui katharapam ngasāra. Hi phurshok kahaila, sākhayāng kahaila 
maleiluilakmara.” 

Jeremiah 32 

Jeremiahna Lui akha Khalo 

1Judahwui awunga Zedekiahna mungda katharā kum, kaja Nebuchadrezzarwui 
khamung tharāda kachishata kum, PROHOwui tui Jeremiahli rāhānga. 

2Atam chitharan Babylon awungawui raimibingna Jerusalemli kuinamhaida 
leisai, kala Jeremiah marānli Judah awungawui konungli khalei mayon 
khavaipamli phātop sānghaisai. 

3Kaja Judahwui awunga Zedekiahna ali hithāda hāngda phātopli sanga, “Khiwui 
vang nana marānda ‘PROHOna hithāda hānga: Yanglu, ina keinung hi Babylon 
awungawui pāngli mihaira, kala chi ana khuihaora; 

4Judahwui awunga Zedekiahna Chaldeabingwui pāng eina mayāmshokmara, 
kha Babylon awungawui pāngli sangmikachanghaora, kala mai eina mai, mik 
eina mik yangngasungda ali ngazekra; 

5kala ana Zedekiahli Babylonli khuivāhaora, kala chili ina ali 
mavāsamphangranglakha eina tangda chili leisara da PROHOna hānga; nana 
Chaldeanaobingli ngasungda ngararlala mayuirarmara jila’?” 

6Jeremiahna hānga, PROHOwui tuina ili rāhānga: 

7Yanglu, navāgato Shallumwui naomayara Hanamelna nali rāda hāngra, ‘Iwui lui 
Anathothli khalei chi lokhuilu, kaja hi nana lokhuirāna.’ 

8Chieina ichinā Hanamelna mayon khavaipamli, PROHOwui tui athishurda ili 
rāhānga, Benjamin lamli khalei Anathothli iwui lui chi lokhuilu, hi nana 
ngatangkhuirāna; chi nawui vang lokhuilu. Chieina tui hi PROHOwui tuilaka da 
ina theikhui. 

9Chieina lui chi ina ichina Henamelwui eina lokhui, kala aman lupa tharāda shini 
shānmihaowa. 

10Mayā khangarok lairik chili ina shoi sāda nāshātbingwui mangāli mahor 
namshānhailaga pheisa chi onmihaowa. 

11Chiwui thili ina luilot, tuingashit lairik, mahor namkahaiya chila 
makhanampala khuithathuilaga — 

12Mahseiahwui naomayara Neriahna kapharā naomayara Baruchli mihaowa, chi 
ichinā Hanamel, mayākhangarok lairikli shoi kasā nāshātbing, kala phatop 
khamayonawui karotli leikasa Jihudibingwui mangāli khamina. 

13Athumwui mangāli ina Baruchli kasoda hānga, 

14“Saikorawui PROHO, Israelwui Varena hithāda hānga: Mayā khangarok lairik 
mahor namshān kahai chila manamkashān chila khanini chi atam kasāngkha 
haipai khavai ngaleihamli sanghailu. 

15Kaja Israelwui Vare, saikorawui PROHOna hithāda hānga: apam hili shim, lui 
kala drakhā yāmgui loluishitra.” 

Jeremiahwui Seihā 

16Khalowui mayā khangarok lairik chi ina Neriahwui naomayara Baruchli 
mikahaiwui thili PROHOli ina seiha sāda hānga; 

17“Iyavo, Vare PROHO! Okathui eina kazingram nawui hakkhamahā pangshap 
kala napāng katingkashok eina sākakhuina! Nawui vang sakkhanā maleimana, 

18nava thingthingli nawui makhangachei leikashi chitheimi, kha avāva̱ ngarāwui 
khayonla naothot eina tangda phāvai, O sāshap-pangshapa Vare, naming 
saikorawui PROHOna, 

19thangkhamei ngalat kahai sāshap-pangshapana; mibingwui apong saikora 
theishapser kaje, kala mi kachiva̱li awui apong kala otsakwui athei athishurda 
nana sāman mi; 

20Egyptli leilakha machut khavai kala matakhak kahai kachungkha sāchithei, aja 
rāshungda Israelwui kala miyur saikorawui alungli chitharanwui thāda naming 
ngayao khangasakna. 

21Machut kala matakhak kahai, nawui pāngthei kharei chi katingshokta, 
khangachee khangachā eina ngasoda nawui Israel mibingli Egyptwui eina 
khuishokmi; 

22avāva̱ ngarāli ngashitta seina̱ eina khuira̱ khalong ngalei hi athumli mi; 

23kala athumna zangda ngalei chi samphanga. Kha athumna nawui tui 
manganāmana kala nawui ainwui athishurdala mazatmana; nana athumli sālu 
kaji akhala masāmana. Chiwui vang eina, kalākashi saikora hi nana 
athumwuitungli tā khangasakna. 

24“Yanglu, keinung khui khavai shairon rānganai mamānhaira; raighai, chāmrei 
kala kazātkashiwui vang, keinung hi, ngararda khalei Chaldeabingwui pāngli 
horsangmihaira. Nana hāng kahai chi ungshunghaira, kala yanglu, namik eina 
chi theihaira. 

25Chithālala, O PROHO Vare, nana ili hānghaira, lui chi lokhuilu, kala nāshāt 
phāsanglu—keinung chi Chaldeanaowui pāngli horsangmi hailala.” 

26 PROHOwui tui chi Jeremiahli rāhānga: 

27“Yanglu, I PROHOna, phasā khavai saikorawui Varena; iwui vang sakkhanā 
leila? 

28 Chiwui vang eina PROHOna hithāda hānga: Yanglu, keinung hi ina 
Chaldeanaobingwui pāngli kala Nebuchadrezzar, Babylonwui awungawui 
pāngli horsangmida ana khuihaora. 

29Ngararda khalei Chaldeanaobingna keinung hili rāda ili malungvāt khavai, 
Baalwui vang athumwui shimtungli nganamkaphā otyur rikkatā, vare 
khangateili ra̱shakchigat heishokta kapha̱ shim saikora mei sa̱da chui 
ngasakhaora. 

30Kaja Israel eina Judahwui naobingna, nganuilakha eina thuida, iwui miktāli 
zakkashi maningla masālakmana; Israelwui naomayarabingna athumwui pāng 
eina kasāsā china iwui malungvāt khavai ngasāhaowa da PROHOna hānga. 

31Keinung hi sākaphok eina thuida aja rāshungda ili malungvāt khavai kala 
malungkang khavaimāng kasāwui vang iwui eina khuithuiphalungra. 

32Athumwui awungabing, wungnaobing, pāngmonbing, marānbing, Judah eina 
Jerusalemwui mi zangda, Israel eina Judahwui naobingwui makaphā chiwui 
vang eina ili malungvāt khangasakwui vangna. 

33Athumna ili mai mangareirāla khana̱thuihaowa; kala ina tamchitheichinglala 
hāngkachithei makhuisanglakthuwa. 

34 Iwui ming eina kahoa shim chi sākhamāng khavai athumna athumwui 
ningkakachai ot khaningkai. 

35 Baalwui vang Hinnomwui naomayarawui tampākli athumwui naomayara 
kala naongalāva̱bing Molechli chigat khavai kajujuipambing sākai, Judahli morei 
sākhavai ina hikathā ot makasolākmana, iwui ninglila hirikkha eina tangda 
maleisāmana. 

Kachihānwui Khangashit 

36“Chiwui vang eina PROHO Israelwui Varena, nana hāngda khalei keinung hiwui 
pongli hithada hāngda lei, ‘hi raighai eina, chāmrei eina, kala kazātkashi eina 
Babylon awungawui pāngli horsangmi kahaina’: 

37Yanglu, ina malungkhavāt, malungkakang kala ningkatheng eina kashamvā 
kahaipam kachiva̱wui eina ina athumli kazipkhuira; ina athumli apam hili 
khuiungluira, kala athumli chingri eina pānngasakra. 

38 Kala athum iwui mi ngasāra, I athumwui Vare ngasāra. 

39Athumna ili ngacheeching khavai wuklung kala apong akha athumli sangmira, 
athumwui vangla, naoda shokki kaji anaongarāwui vāngla phākhavaina. 

40Athumli ina kaphā sāmi khavaiwui eina mangareithui khavai, athumli 
makhangachei tuingashit akha sāmira; kala athum iwui eina mangareithui 
khavai ili khangacheewui ning ina athumli sangmira. 

41Athumwui vang kaphā sākhamili ina mathānra, kala iwui ningla yāngla tongda 
ina athumli ngalei hili okthui ngasakra. 

42“Kaja PROHOna hithāda hānga; makaphā saikora hi ina mibing hiwuitungli 
khuirākhami thāda, athumli ina ngashit kahai kaphā saikora chila athumli 
khuirāmira. 

43Kala athumna, ‘Chaldeanaobingwui pāngli horsangmi kahai sāla, mila 
maokkathui ramchona’ da kahāng apam hili pheisā eina lui longarokluira. 

44Benjaminwui ngaleili, Jerusalemwui kuikhamareili, Judahwui keinungli, 
kaphungli khalei keinungbingli, Shephelahwui keinungli, Negebwui keinung 
kachiva̱li aman mida lui longarokra, kala tuingashit lairikli mahor namshāda 
nāshāt phāsangra; kaja athumwui shimlui ina hanmiluira da PROHOna hānga.” 

Jeremiah 33 

Kachihānwui Khangashit Khangatei 

1Jeremiahli khamayonawui karotli shungnamhaichingda leilakha PROHOwui tui 
chi kakhane sāda rāhānga: 

2Okathui kasema PROHO, semkhuilaga sākakaa PROHO,— PROHO kahoa china 
hithāda hānga: 

3“Ili ngakaolu ina ngahānkāra, nathumna makathei thum kahai kachungkha 
hāngmira. 

4Kuinam kahai keinung kala raighai chi ngākkhui khavai keinungwui shimbing 
kala Judah awungabingwui shimbing pheikaziplaga raipan sāvai kahaiwui 
pongli Israelwui PROHO Varena hithāda hānga: 

5Chaldeanaobingna ngarar khavai rārāda lei, iwui malungkhavāt kala 
malungkathui eina sāthat kahai athumwui kathingun china keinung chipem 
khavai; kaja athumwui makaphā makhayāwui vang keinung hiwui eina ina iwui 
mai thumhaira. 

6Chithālala ina phasākaphā kala raikhami khuirāmira, kala ina raimida 
makhavāta leikhayā kala ningkhanung phongshokchitheira. 

7Judah eina Israelwui shimluila hanmiluida kharewui tākam eina sakāluira. 

8Athumna iwuitungli sāyon kahai saikora tharngasakra, kala ili ngakaishida 
morei sākahai saikora chi pheomira. 

9Ina athumli kaphā sākhami chi kathei kashā okathuiwui miyur saikorawui 
mangāli, keinung hi iwui mingwui khamathān, masot kala tekhamatei ngasāra, 
ina khamathā sākhami kala mataisang khangasak saikora hiwui vang athumna 
ngacheeda kathirra.” 

10“PROHOna hithāda hānga: Nathumna ‘Mila, sāyurla makhalei ramchona’ da 
kahāng Judahwui keinungbing, Jerusalemwui chānreibing ngachakyāng kahai, 
mi makhalei khikhala maokathuiya, sāla makhalei chili akhon shāluishitra, 

11 ringkaphākhon, khamathānkhon, shakazā mayara kala ngalāva̱, laa 
kasābingwui khon, PROHOwui shimli ningkashi rākachigatwui laa kasākhon 
shāluira: ‘Ashangva̱wui PROHOli ningshilu, kaja ava kaphā PROHOna. Kaja awui 
makhangachei leikashi katang mavaimana!’ Kaja kharewui tākam eina ina ngalei 
chiwui shimlui hanmiluira.” 

12“Saikorawui PROHOna hithāda hānga: Ramchopam hili, mila lah sāla 
maokkathui hiwui keinung saikora hili yaokahomabing sompamda athumwui 
yao ashangva̱bing hompamluishitra. 

13Kaphungramli khalalei keinungbing, Shephelah eina Negebwui keinungbing, 
Benjaminwui lamli, Jerusalemli kuimareida khalei ngaleibing, kala Judahwui 
keinungbingli, yaokahomabingna yao latluida shānda athumwui pāngli 
makānkā ngasakluira” da PROHOna hānga. 

14  “Yanglu, atam chi rārāli, Israel eina Judahwui shimkhurli ina ngashit kahai chi 
ungshung khangasak atam rārāda lei, da PROHOna hānga. 

15Chikachāng kala atam chili, Davidwui vang khangaronga Aphang akha 
shokngasakra; kala ana ngalei chili mashun kala khangarong eina bichar sāmira. 

16Chitharan Judahli kanmira kala Jerusalem tāphup eina sompamra. Kala 
‘PROHO hi ithumwui khangarongna’ kaji aming eina hora. 

17 Kaja PROHOna hithāda hānga: Israel shimkhurwui wungpamkhongli chipam 
khavai Davidna mi akhala mavātmara, 

18 kala ili rikkatā kachigat, tharāzāt kachigat kala pha̱phayāching khavai Leviwui 
pāngmonbing shimkhurwui mi akhala mavātlakmara.” 

19 PROHOwui tui chi Jeremiahli rāhānga: 

20“PROHOna hithāda hānga: Iwui tuingashit ngashunlilapai kala ngayālilapai 
nana sākhaishapta ngashun eina ngayā ngarakzak kahai atamli maraakha, 

21iwui rao Davidli tuingashit kasā chila kaira, chithāda sāda awui 
wungpamkhongli mungkhavai awui naomayara akhala maleimara, kala ili 
otram ngatha̱mi khavai Leviwui pāngmonbingli iwui tuingashit chila kaihaora. 

22Kazingramli khalei chi mashānkhuikharar thāda, kala shamadruwui situi 
mangatamkhuikharar thāda, iwui rao Davidwui kala ili otram khangatha̱ 
Leviwui arā-aza̱bing mataisangmira.” 

23 PROHOwui tui chi Jeremiahli rāhānga: 

24“Mibingna, ‘PROHOna kapangkakhui shimkhur khani chili khalanhaira’ da 
kahāng chi na mayangkhuirangla? Chithāda athumna chipatlak eina iwui 
mibingli athumwui mikyanli yur akhana da machāpmimana. 

25PROHOna hithāda hānga: Ngashun eina ngayāli ina tuingashit masāhaisāsi kaja, 
kala okathui eina kazingramli iwui shiya-chikan chi mamihaisāsi kaja, 

26Jacobwui kala iwui rao Davidwui arā-aza̱bingli kapangkhuida, Abraham, Isaac, 
kala Jacobwui atheili mungkhavai makapangkhuimara. Kaja ina athumwui 
shimlui hanmiluira, kala athumwuitungli lumashanmira.” 

Jeremiah 34 

Zedekiahwui vang Pao 

1  Babylonwui awunga Nebuchadnezzar kala awui raimi katongana kala awui 
azingli khalei wungram saikorana kala mibing saikorana Jerusalem kala chiwui 
keinung saikorali rai sāda leilakha PROHOwui tui chi rāhānga: 

2“Israelwui PROHO Varena hithāda hānga, Judahwui awunga Zedekiahli 
vāhanglu, ‘PROHOna hithāda hānga: Yanglu, keinung hi ina Babylon awungawui 
pāngli horsangmira kala ana mei eina thottāhaora. 

3Nawui pāngwui eina mayāmshokrarmara, kha tukkhuilākra kala apāngli 
mihaora; Babylonwui awungali mai eina mai, mik eina mik yangngasungda chān 
ngazekra; kala na Babylonli vāhaora,’ 

4Chithālala PROHOwui tui nganālu, O Judahwui awunga Zedekiah! Nawui 
pongli PROHOna hithāda hānga: Na raighai eina mathimara. 

5Na chingri eina thira. Kala navāngarā nawui mangāli leikasā awunga 
kharebingwui vang nganamkaphā ot rikkatā thāda nawui vangla nganamkaphā 
ot riktāda, ‘Iyavo, Amei!’ da nawui vang chapngachāra. Kaja tui hi ina 
hāngkahaina da PROHOna hānga.” 

6Chieina tui saikora hi Jeremiah marānna Judahwui awunga Zedekiahli 
Jerusalemli leilakha hāngsera, 

7chitharan Babylon awungawui raimina Jerusalemli, kala chiwui ngalemli 
taikahai keinung khani kaja Lachish eina Azekahli rai ngararmahungsai; kaja 
Judahwui leikasā keinung ngachaili raipan sākahai keinung khani himāng 
taimihaisai. 

Raonaobingli Minamda Kasā 

8Awunga Zedekiahna Jerusalemwui mi saikorali ningkhān phongkashok 
tuingashit akha sākhangasakwui thili PROHOna Jeremiahli rakahāng tuina, 

9chiya, mi kachiva̱, sha̱naoranu, mayarnaoranu, awui Hebrew raonaobingli 
ningkhān mida chihoserphalungra, chithāda sāda khipānakhala achinā Jehudi 
akhali raonao sāda manarpaimara. 

10Wungnao saikorana, ayaonao saikorana, raonaobingli sha̱nao, mayarnaola 
manarhaila ningkhān mida chihoserra da khamayā tuingashitli zangda kahāng 
nganai, kala chi nganāda chihoserhaowa. 

11Kha khaleilaga athumwui ning ngacheiluihaida chiho kahai sha̱nao mayarnao, 
raonaobing chili raopamli khuiungluishithaowa. 

12PROHOwui eina PROHOwui tui chi Jeremiahli rāhānga: 

13“Israelwui PROHO Varena hithāda hānga: Egypt ngaleiwui eina, narkahai 
shimwui eina navāngarāli thānkashok chitharan ina tuingashit akha sāda hānga, 

14‘Kum tharuk  kākapei tharan, nathum kachivana nathumli yorsangda otram 
ngatha̱mi kahai nachinā Hebrewnaobingli ningkakhān miphalungra; otram 
ngatha̱khamiwui eina ningkakhān miphalungra.’ Kha navāngarāna ili 
manganāsangmana, kala manāshungmana. 

15Aya-achonthang nathumna ningngateida iwui miktāli khamashung chi sāda 
nathum ava̱va̱na khongnainaoli ningkhān khami vaomalānmi, kala iming eina 
kahoa shimlungli nathumna iwui mangāli tuingashit khuihaira, 

16kha nathumna ning ngacheiluihaida nathum kachiva̱na sha̱nao, mayarnao 
raonaobingli athumwui ningkachāng athishurda nathumna ningkakhān 
mihailaga tukkhuiluishitta nathumwui azingli raonao sālui ngasakta iming 
sāmakhaohaowa. 

17Chiwui vang eina PROHOna hithāda hānga: Nathumna nachinā eina khongnaili 
ningkhān khami vaomalānhailaga chiwui athishurda iwui kahāng 
manganāmana; yanglu, nathumlila ina raighaili, chāmreili, kala kazātkashili 
ningkhān eina chihokasangna da vaokhamalāna da PROHOna hānga, okathuiwui 
wungram saikorana nathumli theilaga ngachee-ngachā ngasakra. 

18Iwui tuingashit kala athumnala mayāda chiwui alungli hāngkahai tui chi 
nathumna makhamayonwui vang, seinao ngalākshaklaga chiwui ngachaili kazat 
thāda, 

19Judahwui wungnaobing, Jerusalemwui wungnaobing, ahongabing, 
pāngmonbing, kala ngalei hiwui mi saikora seinao ngalākshak kahai angachaili 
khamakānbing, 

20yangkashebing athumwui manglā khuikida phākazatabingwui pāngli ina 
horsangmihaora. Athumwui angun yongkazat vānao, kala ramsāwui kashakazā 
sāra. 

21Judahwui awunga Zedekiah, kala awui wungnaobingli, ina yangkashebing kala 
athumwui manglā khuikida kasā athumwui pāngli, kaja nathumwui eina hanthui 
kahaiya Babylon awungawui raimibingwui pāngli horsangmira. 

22Yanglu, ina kasoda keinung hili athumli khuiungluira; athumna keinung hili 
rāngararda khuira, mei eina thottāmihaora. Judahwui keinungbing mi makapān 
ngachakyang kahai ngasā ngasakra da PROHOna hānga.” 

Jeremiah 35 

Jeremiah eina Rechabnaobing 

1  Josiahwui naomayara, Judahwui awunga Jehoiakimwui thotli PROHOwui eina 
tui chi Jeremiahli rāhānga: 

2“Rechabbingwui shimli vāda ahānglu, kala PROHOwui shimli khuirāda kā akhali 
pamngasaklaga zam shimanlu.” 

3Chieina ina, Habazziniahwui naomayara Jeremiahna kapharā naomayara Ja-
azaniahli ngasoda achināngarā, anaomayarabing, kala Rechabwui shimkhur 
katongali thānunga. 

4Ina athumli PROHOwui shimli khuiunga, Varewui mi Igdaliahwui naomayara 
Hananwui naomayarabingna pamkhavai kā chili pamngasaka; kā chiya 
Shallumwui naomayara khāmongli raikān kapama Ma-aseiahwui kā atoli khalei 
wungnaobingwui kā ngalemlina. 

5Chiwui thili Rechabbingwui mangāli ina zamshamla kala khorāmla 
mathunlaga, “Zam manglu” da ina hānga. 

6Kha athumna ngahānkai, “Ithuma zam mamangmana, kaja ithumwui avā, 
Rechabwui naomayara Jonadabna, ‘Nathum kala nathumwui naomayarabing 
zam mamangpailakmara, 

7nathum shim masāpaimara, nathum lui mavāmara, nathum drakhāthei yāmgui 
kala luila mavaimara; kha nathumwui kazat lam chili mirin peida okpeimei 
khavai kachonshimli pamzatlu.’ da hānghaida lei. 

8Ithumwui avāva̱ Jonadab, Rechabwui naomayarawui tui ithumna nganai, ana 
ithumli kakaso saikora ithum khalatta, preiva̱ngarā, naomayara kala ithumwui 
naongalāva̱ ngarāla ithumwui mirin peida drakhāra̱ mamangmana; 

9kala sompam khavai khipākha shim masāmana. Ithuma lui maleimana, 
yāmguila, athei-araila mangavāmana. 

10Kha ithumwui avāva̱ Jonadabna kaso kahai saikora nganāda kachonshimli 
okthuirāshuma. 

11Kha Babylonwui awunga Nebuchadnezzarna ngalei hili rai rākatā tharan, 
ithumna, ‘Ralu, Chaldea kala Syrianaobingwui raimiwui eina ithum Jerusalemli 
yāmvausa’ da hānga. Chiwui vang ithum Jerusalemli pānda khaleina.” 

12Chiwui thili PROHOwui tui china Jeremiahli rāhānga; 

13“Israelwui Vare, saikorawui PROHOna hithāda hānga: Judah kala Jerusalemwui 
mibingli vāda ahānglu: Iwui tui kala hāngkachithei nathum makhuisangmarala? 
da PROHOna hāngli. 

14Rechabwui nao Jonadabna drakhāra̱ mamangpaimara kaji mayona, aja eina 
tangda athumna drakhāra̱ mamangmana, kaja athumna avāva̱wui kahāng 
nganāchaowa. Ina nathumli hāngchinga, kha nathumna makhuisanglakmana. 

15Iwui rao marānbing kachungkha chihoda athumna, ‘Makhamashung 
apongwui eina nathum kachiva̱ latungda nathumwui apong mashung ngasaklu, 
kala khangatei vareli otram ngatha khavai mashurzatalu, chithakha nathumli 
kala navāngarāli ina mikahai ngalei chili somra’ da hāng ngasakchinga. Kha 
nathumna ili manganāsangmana, kakhuila makhuisangmana. 

16Rechabwui naomayara Jonadabwui naomayarabingna avāva̱na kahāng 
khuisangda mayona, kha mibing hina iwui kahāng manganāmana. 

17Chiwui vang eina, Israelwui Vare, saikorawui PROHOna hithāda hānga: Yanglu, 
ina kalākashi hāngkahai saikora chi Judahwui mibing kala Jerusalemli 
khaleibingwuitungli khuirāra; khikhalajila ina athumli hāngkahai chi athumna 
manganāsangmana, ina athumli hohaira kha mangahānkāmana.” 

18Kha Rechabshi shimkhurli Jeremiahna hānga, “Israelwui Vare, 
saikorawui PROHOna hithāda hānga: Khikhalajila navā Jonadabwui kakaso 
nganāda, kala awui hāngkachithei mayonda, kala kakaso saikora sāserhaoda, 

19chiwui vang Rechabwui naomayara Jonadabwui mina, iwui mangāli nganing 
khavai mi mavātlakmara da Israelwui Vare, saikorawui PROHOna hithāda 
hānga.” 

Jeremiah 36 

Khorumshimli Baruchna Lairikkhalui Kapā 

1Josiahwui naomayara Judahwui awunga Jehoiakimna mungda khamate 
kum PROHOwui eina tui hi Jeremiahli rāhānga. 

2“Lairik akhalui akha khuilaga, Israel, Judah kala miyur saikorawui pongli ina 
hāngkahahai saikora chi, Josiahwui atam eina thuida aja rāshungda ina 
hāngkahai saikora chi kapikhuilu. 

3Ka̱lākashi rākhavai ina ngarān kahai hi Judahwui shimkhurna shālaga ning 
ngateida makaphāwui eina latunglapai; chithakha athum ava̱va̱na latungda 
inala athumwui khayon kala morei pheomi paira.” 

4Chieina Neriahwui naomayara Baruchli Jeremiahna hokhui, kala ali PROHOna 
kahāng tui saikora chi Jeremiahna Baruchli hāngtāmilaga kapikhui ngasaksera. 

5Jeremiahna Baruchli kasoda hānga, “PROHOwui shimli vākhavai ili 
mamayāthura; 

6chiwui vang eina nana vālaga, kakhum eina pamthang, ina hāngtālaga nana 
kapikhui kahai lairik akhalui hiwui eina PROHOwui tui hi PROHOwui shimli khalei 
mi saikorana shākhavai pāmilu. Keinungwui eina kharā Judahwui mi 
saikoranala shāser khavai nana pāchitheilu. 

7Mi kachiva̱na awui makaphā apongwui eina latungda athumna kapo PROHOwui 
mangāli vāshunglapai, kaja mibingli PROHOwui malungkhavāt hakmahālaka.” 

8PROHOwui shimlungli lairik akhaluiwui eina PROHOwui tui pāmi khavaiwui 
pongli Jeremiah marānna Neriahwui naomayara Baruchli kakaso saikora chi ana 
sai. 

9Josiahwui naomayara Judahwui awunga Jehoiakimna mungda kaphangā kum, 
kachāng kachikoli, Jerusalemwui mi saikora kala Judahwui keinungwui eina 
Jerusalemli khavābing saikorana PROHOwui mingli kakhum eina pama. 

10Kala mi saikorana shākhavai, Jeremiahwui tui, lairik akhaluili kapi kahaibing 
chi Baruchna PROHOwui shimli zangkhavai Kadhara Ngavei chiwui atoli khalei 
Shaphan kapimewui naomayara Gemariahwui kāwui eina pāchithei. 

Otshinmebingli Lairik Akhalui Pākachithei 

11Shaphanwui nao Gemariahna kapharā Micaiahna PROHOwui tui saikora lairik 
akhalui chiwui eina kashā tharan, 

12ana awungawui shimli, kapimewui kāli kazang eina wungnao saikora chiya: 
Elishama kapime, Shemaiahwui naomayara Delaiah, Achborwui naomayara 
Elnathan, Shaphanwui naomayara Gemariah, Hananiahwui naomayara 
Zedekiah kala wungnao saikora pamsai. 

13Kala Baruchna mibingwui mangāli pākachithei lairik akhaluili kapi kahai tui 
ana shākhui kahai saikora chi Micaiahna athumli ahāngsera. 

14Chieina wungnao saikorana Cushwui naomayara Shelemiahna kapharā 
Nethaniahwui naomayara Jehudili chihovāda Baruchli hithāda ahāng ngasaka, 
“Mibingwui miktāli nana pākachithei lairik akhalui chi khuilaga hili rālu.” 
Chieina Neriahwui naomayara Baruchna lairik akhalui chi apāngli khuiphungda 
athumwuili vai. 

15Athumna, “Pamlaga pāyanglu” da kasoi. Chieina Baruchna chi pāchithei. 

16Athumna tui chi shālaga khangachee eina akha eina akha yangngarokta 
Baruchli hānga, “Awungali tui saikora hi chishātphalungrali.” 

17Kala Baruchli, “Hānglu, nana kathāda kapikhui kajikhala? Jeremiahna 
hangtāmilaga kapikakhuila?” da ngahāna. 

18Ana ngahānkai, “Ana hāngtāmamānlaga ina muk eina lairik akhalui hili 
kapisang kajina.” 

19Wungnaobingna Baruchli hānga, “Nala, Jeremiahla ngathumthathuihaolu, nani 
kali leilikhala da khipālikha mathei ngasaklu.” 

Lairik Akhalui Awungana Mei Rikkatā 

20Chieina athumna awungawui konungli vai kala Elishama kapimewui kāli 
akhalui chi haihailaga awungali tui saikora chi achishāta. 

21Chieina awungana Jehudili chiholaga Elishama kapimewui kāli kahai lairik 
akhalui chi akhui ngasaka, kala Jehudina awungawui mangāli nganingda khalei 
wungnao saikorawui mangāli awungali pāchithei. 

22Hi kachāng kachiko atamlina, kala awungana sikachāng shimli pamda awui 
mangāli meiphu sāpamsai. 

23Jehudina tuikhum kathum mati pākatā eina awungana akhalui chi ghainao 
eina kakshokmamān meiphuli horsangmamānda meina lairik akhalui chi 
chuitup tāhaowa. 

24Chithālala awungala, awui raobingla, tui chi shāshālaga khipākha 
mangacheemana, wukhanangda kachonla maserkhākmana. 

25Elnathan, Delaiah kala Gemariahna lairik akhalui chi mariktā khavai awungali 
hānglala manganāsangthuwa. 

26Kala awungana awui naomayara Jerahmeel, Azri-elwui naomayara Seraiah 
kala Abdeelwui naomayara Shelemiah athumli kapime Baruch eina Jeremiahli 
atukkhui khavai kasoi; kha PROHOna anili thummihaowa. 

Jeremiahna Khangatei Lairik Akhalui Kakapi 

27Jeremiahna hāngtāmamānlaga Baruchna kapikakhui lairik akhalui chi riktā 
kahaiwui thili, PROHOwui tui Jeremiahli rāhānga: 

28“Lairik akhalui khangatei akha khuiluilaga Judahwui awunga Jehoiakimna 
riktā kahai lairik akhalui kharepali kapihaikasā tui chi tākam eina kapikhuiluilu. 

29Kala Judahwui awunga Jehoiakimwui pongli nana hithāda hānglu, ‘PROHOna 
hithāda hānga: Nana “Khiwui vang eina Babylon awungana ngalei hi rākaida 

mila sha̱keila shimānserhaora da kapisangkhala?” da lairik akhalui chi 
riktāmihaira.’ 

30Chiwui vang eina Judahwui awunga Jehoiakimwui pongli PROHOna hithāda 
hānga: Davidwui wungpamkhongli pamkhavai mi akhala masamphangmara, 
kala awui kathi angun ngashun kasāli pahanghaira, ngayā ikra̱ matakpira. 

31Ali, awui naotunbingli, kala raobingli, athumwui khayonwui vang tandi mira; 
Jerusalemli kapambinglila, Judah mibinglila, athumwuitungli makhamayā ina 
hāngtā kahai kalākashi saikora chi tāngasakra, chithālala athumna 
manganāsangmana.” 

32Chieina Jeremiahna lairik akhalui khangatei akha khuilaga Neriahwui 
naomayara Baruch kapimeli kharewui Judah awunga Jehoiakimna meili riktā 
kahai tākam eina hāngtāmimamānlaga tui saikora chi kapikhui ngasaka; kala 
ngaraichānanai kaji tui kachungkhala ngarumsanga. 

Jeremiah 37 

Jeremiahli Zedekiahna Kapo 

1 Babylonwui awunga Nebuchadnezzarna Judah ngaleili awunga sākhangasaka 
Josiahwui naomayara Zedekiahna Jehoiakimwui naomayara Coniahwui mahut 
munga. 

2Kha ala, raobingla, kala awui mibingla Jeremiah marānna hāngkhami PROHOwui 
tui chi khipākha makhuisangmana. 

3Awunga Zedekiahna Shelemiahwui naomayara Jehucal eina Ma-aseiahwui 
naomayara Zephaniah pāngmonli Jeremiah marānwui ngalemli chihovāda 
hāngngasaka, “Ithumwui vang ithumwui Vare PROHOli seiha kasāmilu.” 

4Chitharan Jeremiahli phātop masangrangsāda yarui ngachaili zatung 
zatvāpaida leisai. 

5Jerusalemli kuinamkasā Chaldeanaobingna Pharaohwui raimi Egyptwui eina 
rāhaira da pao kashā tharan athum Jerusalemwui eina hanthuihaowa. 

6Chiwui thili PROHOwui tui chi Jeremiah marānli rāhānga: 

7Israelwui PROHO Varena hithāda hānga: Ili ngahānkhui khavai nali iwuili 
chihokharapa Judah awungali hithāda hānglu, “Yanglu, nali ngachonkida kharā 
Pharaohwui raimibing Egyptli latungki jihaira. 

8Kala Chaldeanaobingna keinung hili latrāluida rāngararluira, athumna 
yuihaida mei eina thottāmihaora. 

9PROHOna hithāda hānga, Chaldeanaobing ithumwui eina thuilakhaora, da 
nathum khalatta mangui ngasaklu; kaja athum rāluishitra. 

10Kaja nathumli ngararda khalei Chaldeawui raimi saikorali nathumna 
yuihailala athumwui ngachaili khamā kaza̱ athumwui kachonshimli khaleibing 
athummāngnala thuingararkhuilaga keinung hi mei eina thottāra.” 

Jeremiahli Tukkhuida Phātop Kasang 

11Pharaohwui raimi rārāli kajiwui vang Chaldeawui raimibingna Jerusalemwui 
eina thuikahai eina, 

12Jeremiahna awui yar akhui khavai Jerusalemwui eina Benjamin ngaleili vai. 

13Ana Benjamin Ngavei vākashung tharan, Hananiahna kaphara Shelemiahwui 
naomayara raikān kapama Irijahna marān Jeremiahli tukkhuihaowa, kala “Na 
Chaldeanaobingwuili ayāmsangki kajina” da hānga. 

14Jeremiahna, “Maninglakmana, Chaldeanaobingli mavāzanglakmara” da 
ngahānkai. Kha Irijahna awui tui makhuisangla tukkhuida wungnaobingwui 
mangāli khuivāmihaowa. 

15Wungnaobingna Jeremiahli malungvātlākhaida kashaola shaowa, kala kapime 
Jonathanwui shimli narhaowa, kaja awui shim chi phātopshim sāsai. 

16Jeremiahna tuknar khavaipamli zimiksho kasāngkha pamkahai thili, 

17Awunga Zedekiahna ahokhui ngasakta ali samphanga. Awungana awui shimli 
ngathumda ngahānda hānga, “PROHOwui eina tui khaleila?” Jeremiahna “Lei” da 
ngahānkai. Kala ana hānga, “Nali, Babylonwui awungawui pāngli 
horsangmihaora.” 

18Jeremiahna awunga Zedekiahli hithāda hānglui, “Nali, nawui raobinglila, kala 
mibinglila ina khi khayon sāhaoda ili phātop sangkahaikhala? 

19‘Babylon awungana rai marāngararlakmara’ da phongkhame nawui 
marānbing kali vāhaokhala? 

20Ara nganāmilu, O ishāmei awunga, iwui kapo hi khanganāmilu, Jonathan 
kapimewui shimli ili machihoungmiluilu, I chili thikachanghaipaishina.” 

21Awunga Zedekiahna hukhum mida Jeremiahli khamayonwui yāngkhupli 
haihaowa; kala keinung chiwui kashakazā makānranglakha eina tangda 
thangkachida khamuitang ava̱va̱ khamui kasaa chānreiwui eina mizāchinga. 
Chithāda Jeremiahna khamayonawui yāngkhupli pamsai. 

Jeremiah 38 

Jeremiah Ra̱khong Kathengpamli 

1Jeremiahna mi saikorali kahāng chi Mattanwui naomayara Shephatiah, 
Pashhurwui naomayara Gedaliah, Shelemiahwui naomayara Jucal kala 
Malchiahwui naomayara Pashhur, athumna shāsera, 

2chiya, “PROHOna hithāda hānga, keinung hili kapambing raighai eina thira, 
chāmrei eina, kala kazātkashi eina; kha Chaldeanaobingwuili yāmkasangbing 
mathimara, awui mirin raimazum sāda athumli masāthatmara, ringra.” 

3“PROHOna hithāda hānga, keinung hi Babylon awungawui raimiwui pāngli 
mashoilakla horsangmida athumna khuihaora.” 

4Chieina wungnaobingna awungali hānga, “Mipa hili shaothathaolu; kaja ana 
hikathā tui matuida keinung hili khalei raimibing, kala mi saikorali ningteo 
ngasakta lei. Kaja mipā hina mibingwui phākhavai maningla kalā shikhavai sāda 
lei.” 

5Awunga Zedekiahna hānga, “Yanglu, a nathumwui pāngli khaleina kaja 
awungana nathumli makhamayā khikha masārarmana.” 

6Chieina athumna Jeremiahli khuilaga awungawui naomayara Malchiahwui 
paibung mayon khavai yāngkhupli khalei chili horsanghaowa, paibung chili 
Jeremiahli seipeng eina hoklaga chihosanghaowa. Paibungli tara̱ 
mazangsāmana, kha leivatmāng leisai, kala Jeremiah leivatlungli 
ngaphumhaowa. 

7Awungawui shimli leikasā Ebed-melech kaho Ethiopiawui ahonga china, 
Jeremiahli paibungli horsanghaira da kashā tharan awunga Benjamin Ngaveili 
pamsai. 

8Ebed-melechna awungawui shim eina shokta awungali ahānga, 

9“Ishamei awunga, mibingna Jeremiah marānli paibungli horsang kahai hi 
maphāmeikap kaji ot akhana; a chili kathai eina thihaora, kaja keinungli 
kashakazāla maleilakthura.” 

10Chieina Ethiopiawui Ebed-melechli awungana kasoda hānga, “Hiwui eina mi 
kathum khuilaga Jeremiah marān mathiranglakha paibungwui eina 
khāngshokmihaolu.” 

11Chieina Ebed-melechna mi kathum thānphunglaga awungawui shimli 
kashankachon haikhavaipamli chonshi-chonkāk zangkhui, kala seipeng eina 
hoklaga Jeremiahli chizana. 

12Ethiopiawui Ebed-melechna Jeremiahli hānga, “Chonshi-chonkāk chi nawui 
rikhāli taplaga seipeng chi hoksanglu.” Jeremiahna chithāda sai. 

13Chieina athumna Jeremiahli seipeng chieina paibungwui eina 
ngakhunshokhaowa. Kala Jeremiahna raikānwui yāngkhupli pamhaowa. 

Zedekiahna Jeremiahli Khangasan 

14Awunga Zedekiahna Jeremiah marānli ahokhui ngasakta PROHOwui shim 
zangkhavai kakathuma pam chili samphanga. Awungana Jeremiahli hānga, “Ina 
nali khangahān akha sāra; ili akhala mathumhaialu.” 

15Jeremiahna Zedekiahli hānga, “Ina nali hāngakha ili masāthatmarala? Ina nali 
hāngchitheilala nana manganāsangmara.” 

16Chieina awunga Zedekiahna ngathumda shākhi sāda hānga, “Ithumwui 
manglā sangkhame PROHOwui ming singda kahāngna, ina nali masāthatlakmara, 
kala nawui manglā khuikida phākazata athumwui pānglila 
mahorsangmilakmara.” 

17Chiwui thili Jeremiahna Zedekiahli hānga, “Israelwui Vare, 
saikorawui PROHO Varena hithāda hānga, nana Babylon awungawui 
wungnaobingli hamsangakha, namanglā huimira, kala keinung hila meina 
mathottāmara, na kala nawui shimkhurla kharing samphangra. 

18Kha nana Babylonwui awungawui wungnaobingli mahamsangakha, keinung 
hi Chaldeanaobingwui pāngli horsangmida mei thottāmihaora, kala na 
athumwui pāng eina mayāmshokrarmara.” 

19Awunga Zedekiahna Jeremiahli hānga, “Chaldeanaobingwuili ayāmsang kahai 
Jehudibingli I nganglaka, kaja athumwui pāngli horsangmihaiakha athumna ili 
singkharakpaishina kajina.” 

20Jeremiahna hānga, “Athumwui pāngli nali mahorsangmilakmara, PROHOwui 
tui ina kahāng hi nganakha nali khikha mathālakmara, namangla shākmira. 

21Kha nana mahamsangakha, shokki kaji mahākhami PROHOna ili chithei khami 
chi hina: 

22Yanglu, Judah awungawui shimli khalei sha̱nao saikora Babylon 
wungnaobingwui mangāli thanvāda hithāda hānga, ‘Nana shitkasang 
ngasotnaobingna minamhaira, nali athumna yuihaira; ara naphei leikhonli 
ngaphumhaoda nawui eina athum yāmserhaira.’” 

23“Napreiva̱̱ ngarā, nanaomayarabing Chaldeanaobingli thanvāserhaora, kala 
nakhalatta athum pāngwui eina mayāmshokrarmara, kha Babylon awungana 
tukkhuihaora, kala keinung hila mei chuitāhaora.” 

24Zedekiahna Jeremiahli hānga, “Tui hi khipālikha matheingasakalu chithakha 
na mathimara. 

25Iniwui khangazek hi wungnaobingna shāhaida rāngahānakha, kala ‘Awungana 
nali khi hāngkhala, nana ali khi hāngkhala kaji tui saikora ithumli 
mathumhailakla hāngakha nali masāthatmara’ da ngahānakha, 

26nana athumli hithāda ngahānkalu: ‘Jonathanwui shimli mathisang khavai ili 
makachihovāmiphalunglu’ da ina awungali hamsangda kapona da athumli 
hānglu.” 

27Chiwui thili wungnao saikorana Jeremiahli rāngahāna, kala awungana ali 
hāngkachithei thāda ana ngahānkai. Chiwui vang ali ngazeklaga athumna 
hanthuihaowa, kaja aniwui khangazek athumna mashāmana. 

28Jerusalem makhuiranglakha eina tangda Jeremiahna mayon khavai 
yāngkhupli pamsai. 

Jeremiah 39 

Jerusalem Kongkhalui 

1Judahwui awunga Zedekiahna mungda kachiko kum, kachāng katharāli, 
Babylonwui awunga Nebuchadnezzarna awui raimi saikora thānlaga 
Jerusalemli rākuinamhaowa. 

2Zedekiahna khamung zingkum tharāda akhawui kachāng khamatewui 
zimiksho kachikothang, keinungwui alungli sākhaizanghaowa. 

3Jerusalem khuikahai tharan Babylon awungawui wungnao saikora alungthung 
ngaveili rāpamsera: Nergal-sharezer, Samgar-nebo, Rabsariswui Sarsechim, 
Rabmagwui Nergal-sharezer, kala otva̱bingla zangsera. 

4Judahwui awunga Zedekiah eina raimi saikora athumli kathei tharan, athum 
yāmhaowa, kala awungawui yāmgui phākho khaniwui ngachaili khalei ngavei 
chieina ngayāshong shoklaga Arabahshong yāmvai. 

5Kha Chaldeawui raimibingna athumli kharomvāda Jerichowui tampākli 
Zedekiahli angaphankhui; kala athumna ali tukkhui kahai thili, Hamathli khalei 
Riblahli Babylonwui awunga Nebuchadrezzarwui mangāli khuiungmi; kala 
awuitungli tui tāhaowa. 

6Riblahli leilakha Babylonwui awungana Zedekiahwui naomayarabingli awui 
miktāli shaothat ngasaka, Judahwui khangam khareibinglila shaothatserhaowa. 

7Ana Zedekiahwui mik latshokmihaowa, kala Babylonli shimenvā khavai mari 
khanghui eina pheipāng khalaphaowa. 

8Chaldeanaobingna awungawui shim kala mibingwui shim mei 
thottāmiserhaowa, Jerusalemwui phākhola pheimiserhaowa. 

9Chiwui thili khamayonbingwui kathāna Nebuzaradanna, keinung lungli 
mathikhangakanbing, awui eina khayāmbing eina leikasābing chi Babylonli 
tukvāserhaowa. 

10Nebuzaradan, raikānbingwui kathāna china Judah ngaleili khangazana khikha 
makhaleibingli drakhā yāmgui kala lui vāzā khavai mi. 

Jeremiahli Chihokhami 

11Jeremiahwui pongli Babylonwui awunga Nebuchadnezzarna khamayonawui 
akhavā Nebuzaradanli kasoda hānga, 

12“Ali khuilaga mathālak eina yangmilu, zakkashi masālu, kha awui kahāng 
athishurda sāmilu.” 

13Chieina raikānwui akhavā Nebuzaradan, Rabsariswui Nebushazban, 
Rabmagwui Nergal-sharezer kala Babylonwui khamataiya otva̱bingna 
chihovāda, 

14Jeremiahli khamayonawui yāngkhupwui eina ahokhui ngasaka. Kala 
Shaphanwui naomayara Ahikamna kaphara Gedaliahwui pāngli horsangmida 
awui shimli khuiung ngasakhaowa. Chithāda mibingwui alungli somkapam 
samphanga. 

Abed-melechwui Kachiham 

15Khamayonawui yāngkhupli leilakha PROHOwui tui chi Jeremiahli rāhānga: 

16“Vada, Ethiopiawui Ebed-melechli ahānglu, ‘Israelwui Vare, 
saikorawui PROHOna hithāda hānga: Yanglu, keinung hili makhamayāwui vang 
kaphā masāmimara, kha kalākashi ngasā ngasakra, kala hi chithang nawui 
mangāli ungshung ngasakra. 

17Kha ina nali chithang kanmira, nana khangacheea athumwui pāngli 
mahorsangmimara da hānga. 

18Kaja ina nali huimilākra, kala na raighai eina mathimara, kha nana ili 
chikahamwui vang, raimazum sāda na kharing samphangra’ da PROHOna hānga.” 

Jeremiah 40 

Jeremiahna Gadaliahli Ngasokapam 
(2 Wung 25.22-24) 

1Jerusalem eina Judahwui eina tukkhuilaga Babylonli raithā kahai 
narkahaibingli ngasoda mari khānghui eina khalaplaga thānphungda 
khamayonawui kathāna Nebuzaradanna, Jeremiahli Ramahwui eina chiho 
kahaiwui thili PROHOwui eina Jeremiahli kharā tuina. 

2Shantriwui kathāna china Jeremiahli hokhuida hānga, “Ka̱lākashi chi 
nawui PROHO Varena apam hiwuitungli hāngtā kahaina; 

3PROHOna hi shokngasakhaira, kala hāngkahai athishurda shokhaira. 
Khikhalajila nathumna PROHOli morei sāda awui kahāng makhanganāwui vang 
hi nathumwuitungli kashokna. 

4Ara yanglu, napāng mari khānghui eina khalap kahai hi ina aja khalāmi kahaina. 
Babylonli ili ngasokhava phāmeira jiakha rālu, ina nali mathālak eina yangmira; 
kha ili ngasoda Babylonli khavā nawui vang maphāmara jiakha marālu. Yanglu, 
ngalei hupta nawui mangāli leili, nana hili khavā phāmeira, mashungmeira kaji 
apamli vālu.” 

5Nana pamka jiakha, “Babylon awungana Shaphanwui naomayara Ahikamna 
kaphara Gedaliahli Judah keinungbingwui ngalei mungkhavai sanghaira, ali 
ngasoda mibingli somngarumlu; maningkha nawui vākhangaili vāpaira.” Kala 
raikānwui kathāna china ali kashakazā kala otnao milaga chihohaowa. 

6Chiwui thili Jeremiahna Mizpahli Ahikamwui naomayara Gedaliahwuili vai, 
kala ali ngasoda chili nothā kahai athumwui mibingli pānrumhaowa. 

Gedaliah Judahwui Lammunga 

7  Ahikamwui naomayara Gedaliahli ngaleiwui khamunga sāngasakhaira, kala 
kachāma, khangazan mi, sha̱nao, naoshinaobingli awui pāngli horsangmihaira 
kaji, kaphungli zatkasa raimi kathānabingna shālaga, 

8athumna Mizpahli Gedaliahwui pamli asamphanga—Nethaniahwui naomayara 
Ishmael, Kareahwui naomayara Johanan, Tanhumethwui naomayara Seraiah, 
Netophahwui Ephaiwui naomayarabing, Ma-acahwui naomayara Jezaniah, 
athum kala athumwui mibingli ngasoda, 

9Shaphanwui naomayara Ahikamna kapharā Gedaliahna shākhi sāda hānga, 
“Chaldeanaobingli otram ngatha̱rada mangacheelu. Ngalei chili pamlaga 
Babylonwui awungali otram ngatha̱lu, nathum ringphāhaora. 

10Iva Mizpahli pamra, ithumli kharā Chaldeanaobingli nathumwui vang ina 
nganingmira. Kha nathumna drakhāra̱, lumkachāngwui athei-arai kala thao 
kazipkhuida nathumwui hamli kazipsanglu, kala nathumna khuikahai keinungli 
okthuilu.” 

11Chi tākam eina Moabli leikasābing, Ammonnaobingli ngasopamkasābing, 
Edomli kala apam khangatateili leikasā Jehudibing chila, Judahnaobingli 
shākkahai nothā kahaibingwui vang Shaphanwui naomayara Ahikamna 
kapharā Gedaliahli Babylon awungana lammunga sanghaira kaji kashā tharan, 

12athumna leikasā apam athumli kashamkhavāwui eina Jehudinaobingna Judah 
ngalei, Gedaliahwui Mizpahli latungsera, kala athumna drakhāra̱ eina 
lumkachāngwui athei-arai khavāt maleila kachungkha kazipkhui. 

Gedaliahli Shaokathat 
(2 Wung 25.25-26) 

13Chitharan Kareahwui naomayara Johanan kala raimiwui kathānabing 
kaphungli zatkasā saikora Mizpahli leilakha Gedaliahli vāda asamphanglaga 
hānga, 

14“Namanglā khuikhavai Ammonwui awunga Baalisna Nethaniahwui 
naomayara Ishmaelli chiho kahai chi theila?” Kha Ahikamwui naomayara 
Gedaliahna athumli mashitsangmana. 

15Chieina Kareahwui naomayara Johananna Mizpah apamli Gedaliahli 
ngathumsāda hānga, “Nethaniahwui naomayara Ishmaelli ina ngathumda 
ashaothathaoga, khipānakha matheimara. Khiwui vang namanglā ana khuihaida 
nali kuinamda leida khalei Jehudibing ngapha̱paira kala Judahwui shākkahai 
shimānpairakhala?” 

16Kha Ahikamwui naomayara Gedaliahna Kareahwui naomayara Johananli 
hānga, “Na hikathā ot masāpaimara, kaja nana Ishmaelwuitungli 
makhamashung matuida lei.” 

Jeremiah 41 

1Kachāng kashineli, Elishamawui naomayara Nethaniahna kapharā Ishmael, 
wungnaowui shimkhurli kapharā kala awungawui otva̱ khamataiya akha sākasā 
china mi tharā thānlaga Mizpahli Ahikamwui naomayara Gedaliahwuili vai. 
Athumna Mizpahli phazāngarumda leilakha, 

2Nethaniahwui naomayara Ishmaelna thānda athum tharā china Shaphanwui 
naomayara Ahikamna kapharā Gedaliah, Babylon awungana ngaleiwui 
lammunga sangkahaia chili raighai eina shātthathaowa. 

3Gedaliahli ngasoda Mizpahli pamkasā Jehudi saikora kala Chaldea raimibingla 
Ishmaelna shaothatserhaowa. 

4Gedaliahli shaothatthang, khipākha matheilakranglakha, 

5Shechem, Shiloh kala Samariawui eina mi hangchishat, kachonkakāk ngavai, 
phasā huikazazamhai, morhā siriplaga, PROHOwui shimli tharāzat kachigat kala 
nganamkaphā otyur riktākhavai rārāsai. 

6Nethaniahwui naomayara Ishmaelna chapmamānda Mizpahwui eina athumli 
shokngaroka. Ana athumli samkaphang eina hānga, “Ahikamwui naomayara 
Gedaliahli zangyanglu.” 

7Athumna keinungli kazang eina Nethaniahwui naomayara Ishmael eina ali 
khangaso awui mibing china athumli shaothatserhaowa, kala paibung akhali 
horsanghaowa. 

8Kha athumwui ngachaili mi tharāna, “Ithumli masāthathaialu, kaja ithumna mā, 
napai, thao, kala khuira̱ luili thumhaidalei” da hānga. Chieina ana athum eina 
athumli ngayurzatkasābingli masāthatthuwa. 

9Ishmaelna kathingun horsang khavai paibung chi kahakva̱na; hi Israelwui 
awunga Baashana rai rākatā atamli ngararkham khavai Awunga Asana 
chuikakhui paibungna; Nethaniahwui naomayara Ishmaelna paibung chi 
kathingun eina chipema. 

10Chiwui thili Mizpahli leikasā mi saikora, awungawui naongalāva̱bing, kala 
Ahikamwui nao Gedaliahwui pāngli raikānwui kathāna Nebuzaradanna 
horsangmi kahai mi saikora chi Ishmaelna tukkhuiserhaowa. Kala 
Nethaniahwui naomayara Ishmaelna athumli tukphungda Ammonbingwui 
shong vāhaowa. 

11Kha Nethaniahwui naomayara Ishmaelna makaphā kasā ot chi Kareahwui 
naomayara Johanan kala ali khangayur raimiwui kathānabing china kashā eina, 

12Nethaniahwui naomayara Ishmaelli ngarar khavai athumwui mi saikora 
thānphungda vai. Kala Gibeonli khalei ra̱khong kahakawui apam chili 
angaphankhui. 

13Ishmaelna khuiphungkasā mibing china Kareahwui naomayara Johanan kala 
ali khangaso raimi kathānabing chili kathei eina athumna mathāna. 

14Chieina Ishmaelna Mizpahwui eina tukphungkasā mibing china Kareahwui 
naomayara Johananwuili latungsera. 

15Kha Johananwui eina Nethaniahwui naomayara Ishmaelna mi chishatli 
ngasoda yāmshokta Ammonnaobingwuili vāhaowa. 

16Mizpahli Ahikamwui naomayara Gedaliahli shaothat kahaiwui thili 
Nethaniahwui naomayara Ishmaelna tukkhui kahai—raimibing, sha̱naobing, 
naoshinaobing, ahongabing Gibeonwui eina khuikhaungbing chi Kareahwui 
naomayara Johananna thānda raimi kathānabingna saikorali thānungluishita. 

17Kala athumna Egyptli vākhavai ngaranda Bethlehem ngalemli khalei Geruth 
Chimhamli angasāmkhui; 

18kaja Ahikamwui naomayara Gedaliahli Babylon awungana ngalei chiwui 
khamunga sanghailaga Nethaniahwui naomayara Ishmaelna shaothat kahaiwui 
vang Chaldeanaobingli ngacheehaowa. 

Jeremiah 42 

Mibingna Seihā Sāmi khavai Kapo 

1Chiwui thili raithānabing, Kareahwui naomayara Johanan, kala Hoshaiahwui 
naomayara, kala kharei kateo mateila mi saikora vāda, 

2marān Jeremiahli ahānga, “Nawui mangāli ithumwui kapo kakhuisangmida 
nawui Vare PROHOli ithum kala shākkahai saikorawui vang seiha kasāmilu (nana 
thei kaja ithum kateokhamāng taikahaina), 

3kaja, ithumna vāki kaji apong kala sāki kaji ot chi nawui Varena 
kachitheimiranu.” 

4Marān Jeremiahna athumli hānga, “Nathumwui tui ina shāhaira, yanglu, 
nathumwui kapo athishurda nathumwui Vare PROHOli ina seiha sāmira, 
kala PROHOna nathumli ngahankakā chi mangathumlakla ina hāngmiserra.” 

5Chieina athumna Jeremiahli hānga, “Nawui PROHO Varena ithumli hāngkhavai 
nali kahāng tui chiwui athishurda ithumna manganāsangakha 
nawui PROHO Varena khamashung kala shitsangkapai shākhi sāmiranu. 

6Phālala shilala nali ithumna chihokharā ithumwui PROHO Varewui khon 
ithumna nganāra, kaja ithumna ithumwui Vare PROHOwui akhon khanganā 
tharan ithumwui vang phākhavai lei.” 

Jeremiahwui Seihā Ngahankakā 

7Zimiksho katharāthang khangachang atamli PROHOwui tui chi Jeremiahli 
rāhānga. 

8Chieina ana Kareahwui naomayara Johanan, ali khangaso shipai kathānabing, 
chili lāngda kharei kateo mateila mi saikorali hokhuida, 

9athumli hānga, “Nathumna kapo chiwui vang seihā sāmi khavai ili chihokhavā 
Israelwui PROHO Varena hithāda hānga: 

10‘Nathumna apam hili pamakha ina nathumli sākāmira, masāshimānmimara; 
ina nathumli lingsangra, maphākthuihaimara; kaja ina nathumli kalā 
shikhangasak chiwui eina ining ngacheihaira. 

11Nathumna khangachee Babylonwui awungawui vang mangangalu; ali 
mangacheealu, da PROHOna hānga, kaja awui pāng eina kanmi khavai kala 
ngatangmi khavai ina nathumli ngasomida lei. 

12Nathumli ana lumashanmida nathumwui ngalei hili pamngasak khavai, ina 
nathumli lumashanmira.’ 

13“Kha nathumna nathumwui Vare PROHOwui kahāng mangānamada, ‘Hili 
mapammara’ jiakha, 

14kala, ‘Ngga, ithumna rai khangarar matheiki kaji, lah raiwui talla̱khon 
makashāpam, lah kashakazā makhavātpam Egyptli apamura’ jiakha, 

15PROHOwui tui chi nganālu, O Judahwui shākkahaibing. Israelwui Vare, 
saikorawui PROHOna hithāda hānga: ‘Nathumna Egyptshong ngareithuida chili 
apamra jiakha, 

16nathumna khangachee raighai china nathumli Egypt ngaleili 
rāngaphankhuira; kala nathumna khanganga chāmrei china Egypt eina tangda 
kharomrāra, chili nathum thira. 

17Egyptli apam khavai mai ngareikathuibing chi raighai, chāmrei, kala 
kazātkashi eina thira; ina khuirāki kaji kalākashi chiwui eina taikashok kala 
ringkashok masamphangmara.’ 

18“Kaja Israelwui Vare, saikorawui PROHOna hithāda hānga: ‘Jerusalemwui 
mibingli iwui malungkhavāt kala malungkathui heikharor thāda, nathumna 
Egyptli khavā tharan nathumlila iwui malungkhavāt heirorra. Mina yanglaga 
ngachee khavai, yangkharing khavai, zeinganao khavai ngasāra; kala 
nathumwui lam hi maungtheiluilakmara.’” 

19“PROHOna nathumli hānghaida lei O Judahwui shākkahaia, Egyptli mavālu da 
ina aja nathumli hāngmathinhaira kaji theishingkhuilu, 

20kaja nathumwui manglā mashivāmlakla shongfa ma̱thuihaira. Kaja 
nathumwui Vare PROHOli seihā sāmi khavai nathumna ili chihorāda hānga, 
‘Vare PROHOli ithumwui vang seiha sāmilu, ana kahāng saikora chi ithumna sāra’ 
da nathumna hānga. 

21Kala ina aja nathumli phongshokmihaira, kha PROHO nathumwui Varena ili 
hāngkhangasak awui tui chi nathumna akhanida manganāsangmana. 

22Chiwui vang eina hi theishingkhuilu kaja nathumna asompamkhangai lam 
chili raighai eina, chāmrei eina, kala kazātkashi eina nathum athisangserra.” 

Jeremiah 43 

Jeremiah Egyptli Khuikhavā 

1Athumwui PROHO Varena athumli ahānglu kaji tui saikora Jeremiahna mi 
saikorali athumwui Vare PROHOwui tui chi hāngser kahai thili, 

2Hoshaiahwui naomayara Azariah, Kareahwui naomayara Johanan, kala achei-
arei makatheibing china Jeremiahli, “Nana kakapik tui khamatuina, 
ithumwui PROHO Varena ‘Egyptli mavāpamalu’ da hāngkhavai 
machihorālakmana; 

3Chaldeanaobingwui pāngli horsangmida shaothat khavai kala Babylonli tukvā 
khavai Neriahwui naomayara Baruchna ithumli mamayāmada nali 
hāngkhangasakna” da hānga. 

4Chithāda sāda Kareahwui naomayara Johanan, raimi kathānabing kala mi 
saikorana Judah ngaleili pamlu da PROHOna kahāng chi manganāthuwa. 

5Kha Kareahwui naomayara Johananna thānda raimi kathānabing china, 
miyurbingwui alungli kashamvā kahaibingwui eina Judah ngaleili ungpam 
khavai houngluishit kaje Judahwui shākkahaibing— 

6mayarnaobing, sha̱naobing, naoshinaobing philava̱ ngarā, kala Shaphanwui 
naomayara Ahikamna kapharā Gedaliahwui pāngli khamayonawui kathāna 
Nebuzaradanna haikhami mi kachiva̱, Jeremiah marān eina Neriahwui 
naomayara Baruchlila khuithuiserhaowa. 

7Athumna Egypt ngaleili vai, kaja athumna PROHOwui khon manganāmana. Kala 
athumna Tahpanhesli vāshunga. 

8Tahpanhesli Jeremiahli PROHOwui tui china rāhānga; 

9“Judah mibingwui miktāli, Tahpanhesli khalei Pharaohwui konungli napāngli 
ngalung kahakabing khuida zangkhavai shongfapheili leikhonlungli 
yatphumhailu; 

10kala athumli hānglu, saikorawui PROHO, Israelwui Varena hithāda hānga: 
Yanglu, iwui rao Babylonwui awunga Nebuchadnezzarli hokhuida, ina ngalung 
yātphum kahai hiwuitungli awui wungpamkhong sakāda awui khaya̱lar 
runghaira. 

11Ana Egypt ngalei rāsākhayāngmihaida, kazātkashili thiki kajibingna 
kazātkashi eina, tukkakhuili zangki kajibingna tukkakhuili, raighai eina thiki 
kajibingna raighai eina thiserra. 

12Egypt khorumshimli ana mei shārkhuida mei thottālaga narkahaibing 
phungthuihaora; kala yaokahomana awui pha̱honli rik, kashā kaphā thāda Egypt 
ngalei manākhuihailaga yansāngsa̱ eina thuihaora. 

13Egyptli khalei Helio-poliswui chikhurbing chila sātekmihaora, Egyptwui 
varebingwui shimla mei sa̱tāmihaora.” 

Jeremiah 44 

Egyptli Khalei Jehudibingli PROHOwui Pao 

1Egypt ngaleiwui Migtolli, Tahpanhesli, Memphis kala Pathros lamli khalei 
Jehudibingwui pongli Jeremiahli rakahāng tuina, 

2“Saikorawui PROHO, Israelwui Varena hithāda hānga: Jerusalemwuitungli kala 
Judahwui keinung saikorali ina kalākashi khuikharā chi nathumna theiserhaira. 
Yanglu, chibing chi ngachakyānghaida aja khipākha masompamana, 

3khikhalajila athumnala, nathumnala, nashāvā ngarānala makathei, athumna 
varebingli shitsangda nganamkaphā otyur riktāda makhayā ot sālaga ili 
malungvāt khangasakwui vangna. 

4Chithālala iwui rao marānbingli chihorāda, ‘Iyavo, ina ningkakachai ot hi 
masaalu’ da rāhang ngasakchinga. 

5Kha athumnna makhamashung apongwui kala vare khangateibingli 
nganamkaphā otyur mariktālu kaji iwui tui makhuisangmana, khanganāla 
manganāsangmana. 

6Chiwui vang eina iwui malungkathui kala lungvāt chi Judah keinungbing kala 
Jerusalemwui chānreitungli heitāda hithāda aja ramcho kala ngachakyāng 
ngasak kahaina. 

7“Saikorawui PROHO, Israelwui Varena hithāda hānga: Khiwui vang nathum 
khalatta hiyākha zakkashi morei sāda, mayarnao, sha̱nao, naoshinao eina 
angāngnao, Judahwui eina kasham kahaikhala? 

8Khiwui vang nathumna pāng eina sākakhui ot china ili malung thuikhavai, 
nathumna vāpam khavai Egypt ngaleiwui alungli vare khangateibingli 
nganamkaphā otyur riktākhala, kashamhaida okathuiwui miyurbingwui alungli 
khonkashi kala mana̱shi ngasak khavai kasāla? 

9Judah ngaleili, Jerusalemwui chānreili, nashāvā ngarāwui makhayā otsak, 
Judah awungabingwui makhayā otsak, apreiva̱ ngarāwui, nathum khalattawui 
makhayā, napreiva̱ ngarāwui makhayā otsak chi malaihairala? 

10Athumna aja eina tangda athum khalatta mahamsangmana, khangacheela 
mangachee, kala nashāvāngarā kala nathumli mikahai iwui ain kala shiyan 
chikan mamayonlākmana. 

11“Chiwui vang eina saikorawui PROHO, Israelwui Varena hithāda hānga: Yanglu, 
Judahli kashamchaohai khavai ina imai ngarei ngasungda nathumli kalāshi 
khavai sāra. 

12Judahwui shākkahaibing, Egyptli vāpān khavai mai ngareithui kahaibing chili 
ina khuira, kala athumli yummihaora; Egypt ngaleili athum kongluida raighai 
eina kala chāmrei eina thira; kharei kateo mateila raighai kala chāmrei eina 
thiserra; athum thuikhanam, khangachee, khonkashi, zeinganao khavai ngasāra. 

13Jerusalemli ina raighai, chāmrei kala kazātkashi eina tandi khami thāda 
Egyptli kapamabingli ina tandi mira, 

14chithāda sāda Egypt ngaleili somkida khavā Judahwui shākkahai akhala 
maringmara, Judahli unglui khavai akhala mangathishokmara; yāmkazat khani 
akha maningla khipākha maungrarluimara.” 

15Chiwui thili mi saikora athumwui preiva̱̱ ngarāna vare kateili nganamkaphā 
otyur chigathairada katheibing, kala chiwui ngalemli leikasā sha̱naobing, yarui 
kachungkha kakazip, kala Egyptwui Pathros ngaleili kapam saikorana 
Jeremiahli ngahānkai: 

16“PROHOwui ming singda nana ithumli kahāng tui chi, ithumna 
makhuisangmara. 

17Kha ithumna khangashit sākahai chiwui athishurda sāra, kazing philava̱li awui 
vang nganamkaphā otyur riktāra, rashakchigat pha̱ra, ishāvā ngarāna kala 
ithumna, ithumwui awungabing eina wungnaobingna Judahwui keinungli, 
Jerusalemwui chānreili sākasā chithāda kasawui vang kashakazāla kachungkha 
leida mataisanga, kalākashila khikha matheimana. 

18Kha kazing philāva̱li awui vang nganamkaphā otyur rikkatā, ra̱shakchigat 
kapha̱ chiho kahai eina ithum ot kachiva̱ vātserhaira, ithum raighai kala chāmrei 
eina thingakanhaira.” 

19Sha̱naobing china hānga, “Ithumna kazing philāvawui vang nganamkaphā 
otyur rikkatā, ra̱shakchigat kapha̱, kala awui meoma phungkazatwui vang 
khamui kasā hi igahara ngarāwui khamayā makhuila kasāna da phaningla?” 

20Chieina mi saikora, sha̱naobing, mayarnaobing, ali rākahāngbing saikorali 
Jeremiahna hānga, 

21“Nathumna, nashāvā ngarāna, nathumwui awungabing, wungnaobingna kala 
ngalei chiwui mi saikorana Judahwui keinungli, Jerusalemwui chānreili 
nganamkaphā ot rikkatā chi PROHOna maphaningungmala? Chi PROHOna 
matheimala? 

22Nathumwui makhayā otsak kala ningkakachai otsak chi PROHOna 
makhāngrarthura chiwui vang nathumwui ram ngachakyāng kahai ramcho kala 
khonkashi ngasāhaida aja eina tangda mi maokthuimana. 

23Hi nathumwui nganamkaphā otyur rikkatāwui vang, PROHO mangāli morei 
sāda kahāng makhanganāwui vang, awui ain, shiyan, kakaso makashurwui vang 
aja eina tangda kalākashi hi tākhangasakna.” 

24Mi saikorali kala sha̱nao saikorali Jeremiahna hānga, “Egyptli khalei Judahwui 
mi saikora PROHOwui tui nganālu; 

25Saikorawui PROHO, Israelwui Varena hithāda hānga: Nathum kala napreiva̱̱ 
ngarāna nathumwui khamor eina phongshokta kala nathumwui pāng eina sāda, 
‘Ithuma khangashit sākahaiwui athishurda kazing philāva̱wui vang 
nganamkaphā otyur riktāra, kala ra̱shakchigat pha̱ra’ da hangtāhaira. Chiwui 
vang eina nathumna ngashit kahai athishurda sālu! 

26Chiwui vang Egyptli kapama Judahnaobing saikora, PROHOwui tui nganālu: 
Yanglu, reikhamatai iwui ming singda ina ngashithaira, da PROHOna hānga, kaja 
Egyptli khalei Judahwui mi akhanala imingli ‘PROHOna theiranu’ da khamor eina 
mahāngranu. 

27Yanglu, kaphāwui vang maningla makaphāwui vang ina athumwuitungli 
yangda lei; Egypt ngaleili khalei Judahwui mi saikora raighai eina, kala 
chāmreina chithitra. 

28Raikhai eina makathi Egyptwui eina Judah ngaleili hankhaungbing kateokha 
china; kala Judahwui shākkahai Egyptli pamkida kharābing china, athumwui tui 
mashungmeikā, iwui tui mashungmeikhala kaji theira. 

29Hi eina nathumna machutkhuipaira kaja, apam hili ina tandi mira, chieina 
nathumli makhamayā kalākashi khuirāra da ina hāngkahai chi kachangkhata da 
nathumna theikhuipaira: 

30 PROHOna hithāda hānga, Yanglu, Judah awunga Zedekiahli ina awui yangkashe 
awui manglā phākazat Babylonwui awunga Nebuchadrezzarwui pāngli 
horsangkhami thāda, Egyptwui awunga Pharaoh Hophrali awui yangkashebing 
kala amanglā khuikida phākazat athumwui pāngli horsangmira.” 

Jeremiah 45 

Baruchli PROHOwui Ngashitkhami 

1  Judahwui awunga, Josiahwui nao Jehoiakimna mungda khamate kum 
Jeremiahna hāngtāmamānda tuibing chi lairik akhali kapikakhui tharan 
Jeremiah marānna Neriahwui naomayara Baruchli kahāng tui china: 

2“Israelwui PROHO Varena nali kahāngna, O Baruch: 

3Nana hānga, ‘Iyavo I kalākashi! kaja iwui kachotli PROHOna kakhanang 
ngarumsangmihaira; iwui khangahuina I khananghaira kala I khangasām 
masamphangthura’ da hānga. 

4Nana ali hithāda hāngra, PROHOna hithāda hānga: Yanglu, ina sakā kahai chi ina 
pheitāra, kala ina lingsang kahai chi ina phurshokra— chiya, ngalei katonga 
china. 

5Nakhalatta kahaka phākazatla? Maphāzatalu! kaja yanglu, asā khavai 
saikorawuitungli ina kalākashi khuirāra da PROHOna hānga; kha nana 
kazazatpam saikorali rai mazum sāda nawui mirin ina nali mira.” 

Jeremiah 46 

Carchemishli Egyptwui Maikashi 

1  Yurbingwui pongli PROHOwui tui chi Jeremiah marānli rāhānga. 

2 Egyptwui pongli: Judahwui awunga Josiahwui naomayara Jehoiakimwui 
khamate kum Babylonwui awunga Nebuchadnezzarna Euphrates kongwui 
Carchemishli Egyptwui awunga Pharaoh Necowui raimili rai khayuiwui apongli; 

3“Changvei eina talla̱ ngarānlu, raiwui vang muivālu! 

4Siguibingli yāchan sanglu, kātonglu, O sigui raimibing! Mari kuihon ngahonda 
nathumwui pam khuilu, kazei kharākhariklu; raisāri shaksālu! 

5  “Ina chi khiwui vang theihaokhala?” “Athumna ngacheehaida latunghaira. 
Athumwu rai kapingabingli ngawuttāhaida athumna khanuk makapeila 
katotsisi yāmhaira; uishong yāshong khangachee khangachāna pemhaira da 
PROHOna hānga. 

6Kathākala mayāmthukmara, kapingala mayāmshokrarmara; atungshong 
Euphrates kong ngalemli athumwui phei ngaphokta konglui. 

7Nile thāda kathui chi khipākhala? 

8Egyptna Nile thāda thuiya, tara̱ kathui kong thāda. Ana hānga, ina thuida 
okathui peida, athumwui keinungbing eina mibing sāshimānmihaora. 

9Muivālu, O siguibing, ngaheirorlu, O siguigaribing! Rai kapingbing mangāli 
vāngasaklu: Ethiopia eina Putwui chāngvei kaphungbing; malā singkathei 
Ludwui mibing.” 

10Zimiksho chi ashangva̱wui Vare PROHOwui zimikshona, angathut hāngkasang 
zimikshona, akhalatta yangkashebingli athut khuikhavaina. Raighaina 
shaisangra kala ningyāng ungra kala athumwui ashee kapen eina mangkhuira. 
Kaja Euphrates kong ngalemwui atungshongwui ngaleili saikorawui Proho 
VAREna pha̱kaphayā sai, 

11Gileadli teikhavai ari akhuilu, O Egyptwui kachinga naongalāva̱! aremali nana 
ari kachungkha singhaira, nawui vang raikhavai maleimana! 

12Nawui maikashi yurbingna shāserhaira; kala nawui kachapkhon okathui 
pemhaira; kaja raikapingbing akha eina akha ngahui ngarokta khanini 
pitāngarumhaira. 

Nebuchadrezzar Kharā 

13  Egypt ngaleili Babylonwui awunga Nebuchadnezzarna sākathān khavai 
rārāda khaleiwui pongli PROHOwui tui chi marān Jeremiahli rākahāng: 

14“Egyptli chishātlu, Migtolli vaomalānlu; Memphis eina Tahpanhesli 
vaomalānlu; Hānglu, ‘Khangarān sāda ningkharikta nganinglu, kaja raighaina 
nathumli kuimareida shāttāra.’ 

15Khiwui vang Apisna yāmhao? Khisāthuda nathumwui mukkāna 
manganingthu? khikhalajila PROHOna ali rungsang kahaina. 

16Nathumwui mi kachungkha ngaphokta pitai, kala athum akha eina akha 
hāngngaroka, ‘Ngakarthuilu, ithum kachichā khalattawui mibingli, kala ithumli 
pharāsang khavai ramli latungusa, rekakharekawui raighaiwui vang eina.’ 

17“Egyptwui awunga Pharaohli ngakaolu, ‘Atam shimān khangasaka, khonzara’ 

18Ina katheina, da saikorawui PROHO kaho awungana hānga; phungreitungli 
Tabor kathā, shamadrupheili Carmel kathā, akha rāra. 

19Raithāhaoki kajiwui vang shaksākhuilu, O Egyptli kapamabing! Kaja Memphis 
ramcho ngasakhaora, ngayānghaora, khipākha maokthuimara. 

20Egypt khamathā seilānaona, kha atungshongwui eina ali hāpa̱ akha apa̱haira. 

21Ana masākakhui raimibing eina tangdala, keimathao kahai seinaobing 
thāhaira, mha, athum ngareithuida yāmrumserhaira, athum 
manganingrarthuwa, kaja athumwui unshimui atam athumwuitungli rāhaira, 
athumwui tandi atam rāshunghaira. 

22Ra̱rei ngamenthui kahaiwui khon thāda ana khonga; kaja awui 
yangkashebingna pangshap eina, thing ta̱katekbing thāda ngahā ngava̱riplaga 
kharomrai. 

23Mazangpailala awui ngahongli yangkashibingna yaiphekmihaora da PROHOna 
hānga; khikhalajila athum khaohbingli chungmei, athum mashānrarmana. 

24Egyptwui naongalāva̱li maishi ngasakra, ali atungshongwui miyur akhawui 
pāngli horsangmihaora.” 

25Ashangva̱wui PROHO, Israelwui Varena hānga: “Yanglu, Thebeswui 
Amonwuitungli, Pharaohli, Egyptli kala awui varebing kala awungabingli, 
Pharaoh kala ali ning horkasangbingwuitungli ina tandi mira. 

26Athumwui manglā khuikida khangarānabing, Babylonwui awunga 
Nebuchadrezzar kala awui otva̱bingwui pāngli ina athumli horsangmira. Naoda, 
khare kachāngwui thāda Egyptli mi somluinaora, da PROHOna hānga.” 

PROHOna Awui Mibingli Huikhami 

27  “Kha iwui rao, O Jacob, mangacheealu, kakhanangla makhanangalu, O Israel; 
kaja yanglu, katāva̱wui eina nali kala nawui arā-aza̱ raithā kahaipamwui eina ina 
kanmira, Jacobna latungda chingri-vari eina okthuiluira; kala khipānakha ali 
mangachee ngasakmara. 

28Mangacheealu, O iwui rao Jacob, kaja ina nali ngasomida lei da PROHOna hānga. 
Ina nali kashamvā kahai apam saikora shimānchao khavai ina sāra, kha nale 
mashimānchao ngasakmara. Ina nali ngarakzak eina machinra kala ina nali tandi 
mamila machihomara.” 

Jeremiah 47 

Philistinenaobingwui pongli PROHOwui Pao 

1  Pharaohna Gazali masāshimitranglakha, Philistinewui pongli PROHOwui tui chi 
Jeremiah marānli hānga. 

2“PROHOna hithāda hānga: Yanglu, atungshongwui eina kongra̱ reishokhaira, 
kala panglak eina phongshilongra; china ngalei chili pānda khaleibing, keinung 
kala chili kapambinglila phonghaora. Mibingna chapra, kala ram chili pānda 
khalei saikorana chapngachāra. 

3Awui siguibingwui ashona kakathangkhon shāda, awui siguigariwui 
kangkhonna ngarungning kahai chi shālaga, avāva̱ ngarāna anaomayarali 
makapeiungmana, athumwui pāng ngazanlakhaowa, 

4khikhalajila Philistine saikora sāshimān khavai, ngachonkhamebingli Tyre kala 
Sidonwui eina katat khavai kasā zimiksho chi ungshungki kajiwui vangna. Kaja, 
shamadrupheili khalei Caphtorwui shākkahai Philistineli PROHOna 
sākhayangmihaira. 

5Ngaikhok kahai Gazawuitungli rāhaira, Ashkelonla shimānhaira. O Anakimwui 
shākkahaibing nathum khalatta karankha shātkazampamfarakhala? 

6Iyavo, PROHOwui raighai! Karankhafara va̱rihapkida? Khalatta ahonli sanghaida 
kasaikha ngasāmkhuilu! 

7 PROHOna kasohailaga, kathāda va̱rihaphaipaira? Ashkelonli kala 
shamadrupheili khalei athumli ngasung khavai ana ngaran kahaina.” 

Jeremiah 48 

Moab Kashimān 

1  Moabwui pongli saikorawui PROHO, Israelwui Varena hānga: “Neboli 
kakhanang ngasāranu, kaja chi ramcho ngasā ngasakhaira! Kiriathaimli maishi 
ngasakta khuithuihaira; raipanli maishi ngasakta sākhayāngmihaira; 

2Moabwui mingkazat maleithura. Ali makaphā sākhavai Heshbonli athumna 
machukta: Ralu, ali yur akha khangasāwui eina katathaosa! O kapā, nalila 
kasaikha pamngasakhaora; raighaina nali yunzatra. 

3Nganālu! ‘Ngachakyānghaira kala hakmahālak eina sāshimānhaira!’ da 
Horonaimwui eina khavao! 

4“Moab sākhayanghaira; ringkhangā Zoar eina tangdali shāvai. 

5Kaja, Luhithwui shongshanli athumna chapmamānda kai; kaja sākashimān 
kachapkhon Hororaimwui shongtunli athumna shai. 

6‘Yāmulu! Nathum khalatta kankhuilu!’ ‘Siwukwui ram gadha thāda sālu!’ 

7“Kaja, nana nawui khangazipa raipanli kala lanli shitkasangwui vang nalila 
khuithuihaora; Chemoshla awui pāngmonbing, wungnaobingli ngasoda 
raikathāli vāhaora, 

8Sākakathāna china keinung kachiva̱li zangra, kala keinung akhala 
mayāmshokmara; tampākla shimānra kala leiwukla sākathānhaora, PROHOna 
hāngkahai thāda. 

9Moabli angachāng phonmilu, kaja a yongthuihaora; awui keinungbing 
ngachakyāng kahai ngasāhaora, chibingwui alungli mi maokthuimara.” 

10 PROHOwui ot kasāli ngachāngkachata mi chi khonkashi ngasāranu, kala ashee 
mashok khavai raighai ngaran kahaibing khonkashi ngasāranu. 

Moab Keinung Sākashimān 

11Nganuilakhawui eina thuida Moabna yansāngkhok eina okthui, kala zampā 
thāda ngachingpama; ali ham akhawui eina ham akhali mamasaisangmana, ava 
raithā kahailila mavāranga; chiwui vang awui khangama̱ awuili leichinga, awui 
anganamla mangacheimana. 

12“Chiwui vang eina, yanglu, atam chi rārāli da PROHOna hānga; ina heikatha̱ mi 
akha chihorāda ana awui ham heitha̱mihaida awui ham masai ngasakhaora kala 
awui ham akha̱ sāmihaora. 

13Chieina Israelna shitkasanga Bethelwui vang kakhayak samkaphang thāda 
Moabla Chemoshwui vang kakhayak samphangra. 

14“Nathumna, ‘Ithumna raikapinga pangshap khalei raiwui mimānga’ da 
kathāda hāngkhala? 

15Moab kala awui keinungbing sākakhaiya chi rāhaira, kala awui pangmeikap 
kaje yaronnaobingli sāthatngakanhaira da Awunga, saikorawui PROHO kaho 
china hānga. 

16Moabwui unshimui rānganaihaira, kala awui chotkachāng atam 
nganaimeihaira. 

17“Ali kuimarānda khalei nathum saikora, kala aming katheia nathum saikora; 
‘Sāshapa khānthing, tekhamatei khāmshui chi, kathāda tekhaokhala?’ da hānglu. 

18Nawui tekhamateipamwui eina, kathenga ngaleili zangpamlu, O Dibonwui 
mibing! Kaja Moabli sākakhayānga chi nali ngasungkida rāhaira; ana nawui 
khangazip raipan sākhaimiserhaira. 

19O Aroerwui mibing! Shongfapheili nganingda yanglu. Yāmkazata sha̱nao 
mayarnaoli khisāthukhala? da athumli ngahānyanglu. 

20‘Moabli sākazamhaida maishi ngasakhaira;’ ‘khanangda chapngachālu!’ Moab 
ramcho sāngasakhaira da Arnon vāshungda hānglu. 

21“Kaphung khanganili khaleibingwuitungli bichar sāhaira, Holon, Jahzah, 
Mepha-athwuitungli, 

22Dibon, Nebo, Beth-diblathaim, 

23kala Kiriathaim, Beth-gamul, Bethmeon, 

24kala Kerioth, Bozrah, kala khanailila katālila Moab ngaleili khalei 
saikorawuitungli bichar sāhaira. 

25Moabwui angaji katatmihaira, pāngthei sātekmihaira da PROHOna hānga.” 

Moabli Hamsang Khangasak 

26“Ali malip ngasaklu, khikhalajila ana PROHOli hakmei khavai sai; chithāda 
Moabna awui malotā kahai chili ngakhorkazamra, miwui zei savairanu. 

27Israelli na maningkachaimala? Ali khaleebingwui alungli samphangda awui 
pongli khangazek tharan nakui kakhayit maningmala? 

28“Keinung chihohaida lungkaili apamlu, O Moabli kasombing! Kongrā 
chāngāmli nāsha̱na athip sākapam thāda. 

29Moabwui langkaso ithumna shāhaira— a langsolaka— awui lekkhangasai, 
langkaso, awui kahik, kala aningli ngamkachola. 

30Awui achei makathei ina thei, awui langkaso kakapikna, awui otsak kakapikna, 
da PROHOna hānga. 

31Chiwui vang eina Moabwui vang ina sifaya; ina Moab saikorawui vang chapa; 
Kir-hereswui mibingwui vang ina wukkhananga. 

32Jazerwui vang mataimeida ina nawui vang chapa, O Shibmathwui drakhārong! 
na aphāng shamadru makānvai, Jazer vāshunga; nawui lumkachāngwui athei 
kala drakhāthei yangkashebingna sākathānhaira. 

33Ngalei kathuma Moabwui eina ringkaphā kala khamathān khuithuihaira; 
atheira̱ surkhavaiwui eina ina thengngasakhaira, khipānakha mathānda 
ngaunlop eina drakhāra̱ masurmana; kha vaoda khalei chi khamathānwui akhon 
maningmana! 

34“Heshbon eina Ele-alehna chapa, Jahaz vāshungda, Zoar vāshungda, Zoar eina 
thuilaga Horonaim kala Eglath-Shelishiyan vāshungda Nimrimwui tara̱la 
thenghaowa. 

35Kajujuipamli pha̱phayāda kala awui vareli nganamkaphā rik-katā ali Moabli 
ina shummihaora da PROHOna hānga. 

36“Chiwui vang Moabwui vang kala Kir-heres mibingwui vang iningli sipa̱khon 
thāda ngahuiya; chiwui vang athumna kazipsang kahai lan shimānhaira. 

37Kaja kui kala morhā kachiva̱ sihaira; pāng saikorali khamā za̱laga kashānli 
bora ngavaisera. 

38Moabwui shimtung kala kayāng saikorali, chapkhangachā maningla khikha 
maleimana; kaja mina matheikhame ham thāda ina Moabli sakhaimihaira 
da PROHOna hānga. 

39Kathāda sakhaimihao! Athumna kathāda chapngachāli! Khayaknāhaida 
Moabna kathāda mai ngareithuihao! Chiwui vang eina Moabna awui 
khongnainaowui zeinganao khavai kala mana̱shi khavai ngasāthuihaira.” 

Moab Mangathikashok 

40 PROHOna hithāda hānga: Yanglu, Moabwuitungli makhamayā, khalāngna 
angachāng kaphayai thāda akhana yongzatra. 

41keinungbing khuihaora, khangazip raipanla khuithuihaora. Chithanghon 
Moabwui raikapingabingwui ning sha̱nao naokhara̱va̱wui ning thāhaora. 

42 PROHOli mamayāla akhalatta langkasowui vang, Moabli sākhayānghaida yur 
akha mangasāluimara. 

43Khangachee, chom, khalen nathumwui mangāli lei, O Moabwui mibing! da 
PROHOna hānga. 

44Ngachee khangachāwui eina khayāmbing chomli tāzangra, chomwui eina 
ngareikashokbing khalenli manra. Kaja, tandi khami atamli ina hibing hi 
khuirāra da PROHOna hānga. 

45Heshbonwui khaya̱li yāmkazatabing china mazat-thukla nganingkhui; kaja 
Heshbonwui eina mei akha shokhaira, Shihon shimkhurwui eina meiwon shoka; 
khonkazārwui naongarāwui wungkuihon, Moabwui khavei sākhaimihaira. 

46O Moab, nali kakhanang ngasāranu! Chemoshwui mibing kānhaira; kaja, 
naomayara ngarāli tukkhuihaira, naongalāva̱ ngarā tukthuihaira. 

47Kha naoda Moabwui shimlui ina hanmiluira da PROHOna hānga. Hibing hi 
Moabwuitungli bichar sākahaina. 

Jeremiah 49 

Ammonnaobingli PROHOwui Bichar 

1  Ammonnaobingwui pongli, PROHOna hithāda hānga: “Israel naomayarabing 
maleimala? A shimluikat mavaimala? Chithākha khiwui vang eina Milcomna Gad 
hi khuithuihailaga awui mibing keinungbingli rāpam kahaikhala? 

2Chiwui vang eina yanglu, zimiksho chi rārali, chitharan ina Ammonnaobingwui 
Rabbahli ngasung khavai raivao shāngasakra da PROHOna hānga, Apam hi 
ngachakyāng kahai kaphung ngasāthuihaora, kala kha̱wung saikora mei 

thottāmihaora; chitharan Israel ngapaikakhuia athumwui eina ngapaikhuiluira 
da PROHOna hānga. 

3Chapngachālu, O Heshbon! kaja Ai ramcho sāmihaira. Chaplu, O Rabbahwui 
naongalāva̱bing! Nathum khalatta bora ngavailaga kuikhamarei ngavei 
ungshung vāshungda chapngachāzatlu! Kaja Malcomli ngasoda awui 
pāngmonbing, wungnaobing, raikathāli khuithuihaora. 

4Khiwui vang nawui tampākwui vang langsokhala? O shitkasang makhalei 
naongalāva̱, nawui lanli ning horsangda ‘Ili khipāna rānganairakhala’ da hānga. 

5Yanglu, nawuitungli khangachee khangachā ina khuirāra, da rai 
saikorawui PROHOna hānga; nali kuimareida khaleibingwui eina, nali 
kashamshokhaora, mi kachiva̱wui mangāli yāmkazatbing chili kazipkhui khavai 
khipākha maleisāmara. 

6Kha naoda Ammonbingwui shimlui ina hanmiluishitra da PROHOna hānga.” 

Edomwui pongli Khamarān 

7  Edomwui pongli saikorawui PROHOna hithāda hānga: “Temanli thangkhamei 
maleithula? Ningkazanwui eina machinkathei shimānhaola? Athumwui 
thangmei shimān kahaila? 

8Yāmlu, latunglu, kathukli sompamlu, O Dedanli kapambing! Kaja ali tandi khami 
tharān ina awuitungli Esauwui unshimui chi khuirāra. 

9Drakhāthei kaphābing nali raakha, athumna atham mataimimarala? 
Khalebingna ngayā raakha, athumwui khuishapmāng makhuimarala? 

10Kha Esauli ina mahongmihaira, awui ngathum khavai apambingla 
phākhuiserhaida ngazing khavai maleithura. Anaongarā, achināngarā, 
khongnaibing sākhayānghaoda ala maleithura. 

11Nathumwui avāva̱ makhalei naongarābing haihaolu, ina nganaomira, kala 
nathumwui ra̱meinaobing ili chihamranu.” 

12Kaja PROHOna hithāda hānga: “Mamangkharānbingna khorām chi 
mangphalungra jiakha, nathumna tandi masamphangla thuihaipairala? Nathum 
tandi masamphangla machihohaipaimana, kha nathum mangphalungra. 

13Kaja Bozrah hi khangachee khangachā, zeikhanganao, chokahai; khonkashi 
ngasāra; kala awui keinung saikora shimānchao khavai ina ikhalatta 
ngashithaira da PROHOna hānga.” 

14 PROHOwui eina pao kadhar ina shai, kala miyurbingwui alungli paome akha 
chihovāhaira: “Nathum khalatta kazipkhuingarumda ali rāngasunglu kala rai 
sākhavai ngakarthuilu. 

15Kaja yanglu, yurbingwui ngachaili ina nali teongasakra, kala yangkakharinga 
yur akha ngasā ngasakra. 

16Nana ngachee khangasak china, kala nawui langkaso ningna nali minamhaira, 
lunghārkhurli kala phungrei kajuili khamunga nali. Nana khalāngwui thāda 
kajuiyali athip sālala, nali ina chiwui eina ngakhuntāra da PROHOna hānga.” 

17“Edom hi khangachee ngasāhaora; khikhalajila chili rākhamakān kachiva̱na 
awui kalāshāt saikora theilaga hiwui vang kasirora. 

18Sodom eina Gomorrah kala chiwui luinganai keinungbingli shimān khangasak 
chithāda, chili mi maokthuiluimara, khipākha mayaorāluimara da PROHOna 
hānga. 

19Yanglu, khangazipa yaoshimli Jordan ngahongwui eina kazingkha̱ kashok 
thāda, ina athumli awui eina kashuirak eina yāmngasakhaora, kala ali 
mungkhavai ina khuikhangai mi akha kapangsangra. Kaja I kathā khipā leikhala? 
Ili yaokahoma khipāna ngasungshaprakhala? 

20Chiwui vang eina PROHOna Edomwui vang ngarānping kahai kala Temanli 
khaleibingwuitungli sāki kaji chi nganākhuilu: Yao ashangva̱wui eina 
kateteowabing chieina tangda shimenthuihaora; kachangkhat eina athumli 
kashok hi theida athum ngacheenahaora. 

21Athumwui kongkhaluikhon chi shālaga okathuina kathirra, athumwui 
kachapkhon Red Sea shāvara. 

22Yanglu, akhana khalāng thāda thaklāk eina yongkāra, kala Bozrahwuitungli 
angachāng farorra, kala Moabwui rai kapingabing chi sha̱nao naokhara̱va̱wui 
ning thāhaora.” 

Damascusli PROHOwui Bichar 

23  Damascuswui pongli: “Hamath eina Arpad pa̱ngapāhaira, kaja anina makaphā 
chānpao shāhaowa. Vari machikharar shamadru khangaphao thāda, athum 
khangacheelungli menghaira. 

24Damascus mathukthura, ngareithuida yāmkhavai sai, ali khangacheena 
pemhaowa; sha̱nao akhawui naokhara̱wui kachot thāda kakhanang kachotna 
pemhaowa. 

25Amingkazata khamathāna keinung chi kathāda horhao? 

26Chiwui vang eina chithang awui yaronaobing kayāngli thira, kala awui raimi 
saikora chithang sāshimānhaora da saikorawui PROHOna hānga. 

27Kala Damascuswui phākholi ina mei thotra, kala china Benhadadwui konung 
saikora chuitāhaora.” 

Kedarshang eina Hazor Keinungli Bichar Kasa 

28Babylonwui awunga Nebuchadnezzarna Kedar eina Hazor wungrambing 
sākathānhaoki kajiwui pongli, PROHOna hithāda hānga: Ngakarthuida Kedarli 
ngasung khavai muivālu! Zingshoshongwui mi sāshimānhaolu! 

29  Athumwui kachonshimla, sha̱kei, chonrān, kala thongthāng saikora 
khuithuihaora; athumwui utla athumwui eina tongthui ngakānra, kala mibingna 
kuimareida khangachee! da hāngra. 

30“O Hazorwui mibing! Yāmlu, katāva̱li yāmvāhaolu, kathukali ngayinkhuilu, da 
PROHOna hānga. Kaja Babylonwui awunga Nebuchadnezzarna nali ngasung 
khavai, khangarān akha sāhaira. 

31‘Ngakarthuilu, yansāngsa̱ eina khalei yur akhali ngasung khavai muivālu; 
raipanla, ngaveila makhangavā athumāng somda kapam chili angararlu’ da 
PROHOna hānga. 

32“Athumwui ut ngapaikhui khavai ngasāhaora athumwui sha̱keila 
ngaponkakhui ngasāhaora. Kuisam kuimareida kasebingli ina chaiyāngmihaora, 
Kala apam kachiva̱wui eina athumwui unshimui khuirāmira da PROHOna hānga. 

33Hazor hi ramfapam sāthuira, ramchochaohaida khipākha maokthuiluimara; 
khipākha mayaorāluimara.” 

Elamli Bichar 

34Judahwui awunga Zedekiahna mungkhare kachāng, Elamwui pongli 
Jeremiahli rākahāng PROHOwui tui: 

35Saikorawui PROHOna hithāda hānga: “Yanglu, Elamwui akachanga pangshap 
athumwui kachākthing chi ina sātekmihaora; 

36kala kazingram achikun matiwui masi Elamli khuirāda athumli masi saikora 
chi phanvāra, kala athumli miyur akhawui alunglila maphankhavā apam 
maleimara. 

37Yangkashibingwui mangāli, athumwui manglā khuikida kasābingwui mangāli 
ina Elamli khangacheea sāngasakra; kala iwui malungkhavāt athishurda 
kalākashi athumwuitungli tāngasakra da PROHOna hānga. Athum 
mayumranglakha eina tangda ina athumwui thili raighai chihora; 

38kala ina iwui wungpamkhong Elamli haihaida athumwui awunga, 
wungnaobing shimān ngasakra da PROHOna hānga. 

39Kha naoda Elamwui shimlui ina hanmiluira da PROHOna hānga.” 

Jeremiah 50 

Babylon Yuikakhui 

1  Babylonwui pongli, Chaldeanaobingwui ngaleiwui pongli PROHOwui tui chi 
marān Jeremiahna kahāng: 

2“Okathui yurbingwui alungli chishātta vaomalānlu, philān khāngkāda 
vaomalānlu: mathumhaila hānglu: ‘Babylon khuihaira, Belli maishi ngasakhaira, 
Merodachli wukkhanang ngasakhaira. Awui meoma̱bingli maishi ngasakhaira, 
awui meomabing wukkhananghaira.’” 

3“Atungshongwui eina ali ngasung khavai yur akha shokhaira, china awui ngalei 
chi ngachakyāng ngasakhaora, kala chili khipākha maokthuiluimara, mila sāla 
yāmserhaora.” 

Israel Hankhaung 

4“Chitharan, atam chili, Israel eina Judahwui mibingna rāngarumda chapsasui 
hanungra, kala athumwui Vare PROHOli phāra, da PROHOna hānga. 

5Athumna Zionshong mai ngareivāda shongfa ngathingda hāngra, rālu, 
mamalaiki kaji PROHOli katang makhavai tuingashit kasā chili ithum khalattana 
vāzangsa.” 

6“Iwui mibing shimān kahaia yaobing ngasāsai; athumwui yaokahomabingna 
thannguihaida athumli phungreibingli kashamvāhaowa; phungrānaowui eina 
phungreili thuihaoda athumwui yaoshangli malaihaowa. 

7Athumli samkaphangbingna tukshaiya, kala athumwui yangkashebingna 
hānga, ‘Ithum mayonmana, kha athumna athumwui akachangaram PROHO, 
avāva̱ ngarāwui kachihāna PROHOli mamayāmada morei kasāwui vangna.’” 

8  “Babylonwui eina yāmhaolu, kala Chaldeanaobingwui ngaleiwui eina 
thuihaolu, laga ashangva̱wui mevā kathā ngasālu. 

9Kaja yanglu, ina atungshong khalei kahaka yur akhali ngatha̱ ngasakta athumna 
Babylonli rāngararra, kala ali khuimarānda ngasungra, kala chili ali 
tukkhuihaora. Athumwui malāva rai kathembingna rai vālaga khamasai eina 
makhaunga kapinga athum kathāna. 

10Chaldea ngaponthuihaora, khangaponbing saikora penlakhaora da PROHOna 
hānga.” 

Babylon Kongkhalui 

11“O iwui shimluikatli ngapon kazābing nathumna ringphālala kala mathānlala, 
seilānao khawo karāmsisi phākashai thālala, sigui avā thāda kaheklala, 

12nava̱ khayaklakhaora, kala nali pharākakhuiva̱ chi maishihaora. Yanglu, 
yurwui ngachaili naomeikap kaje siwuk, kala lamhāng chi ana. 

13Khikhalajila PROHOwui malungkhavātwui vang, awuili mi maokthuiluimara, 
kha ramcho ngasakchaohaora. Babylonli kānkhava kachiva̱na ngacheera, kala 
awui khamāwui vang kasirorra. 

14“Babylonli nathum khalatta kuimarānlu, nathum malā kahunbing saikora; ali 
kāplu, malāthing akhala mataihaialu, kaja PROHOwui mangāli ana morei sāhaira. 

15Ali kuimareida makhamayā vaolu, a hamsanghaira; awui raipan kongluihaira, 
awui phākhola minhaira. Kaja hi PROHOwui athut kakhuina, ali athut khuilu, ana 
sākahai thāda alila sāmilu. 

16Athā khayaoa kala māhāli chāngkui kasinga chili Babylonwui eina tang 
ngasakhaolu; kaja rekakharekawui raighaiwui vang mi kachiva̱ awui mibingli 
hanungra, kala mi saikorana awui ramli yāmungra.” 

Israel Hankhaung 

17“Israel hiya kazingkha̱na kharomkazat yaonaona. Khareli Assyriawui 
awungana shai, ara naomeikapta Babylonwui awunga Nebuchadnezzarna 
ara̱kui maziya. 

18Chiwui vang, saikorawui PROHO, Israelwui Varena hithāda hānga: Yanglu, ina 
Assyriawui awungali tandi khami thāda Babylonwui awungalila ina tandi 
khuirārāda lei. 

19Israelli ina awui seihomphungli latluida hanung ngasakra, kala ana Carmelli 
kala Bashanli phāshak-phazāpamra, kala awui ningkachāng chi Ephraim eina 
Gileadwui phungrābingli ungshungra. 

20Chitharan, atam chili, Israelwui alungli khayon phāra, kala khikhala 
masamphangmara; Judahwui alungli morei phāra kala akhala 
masamphangmara; kaja shāk kahai sāda ina haikahaibing chili pheomiserra 
da PROHOna hānga.” 

Babylonnaobingli Varewui Bichar 

21“Merathaim ngaleili, kala Pekodwui mibingli angararlu. Shaothattuphaolu, 
kala ina kaso kahai saikora sālu da PROHOna hānga. 

22Raikhon kala hakkhamahā sākashimān ngalei chili lei! 

23Okathui hupva̱wui yāmkār kathāda kaktāhao kala sātekhao! Kathāda Babylon 
hi yurbingna ngachee-ngachā khavai ngasāhao! 

24O Babylon, ina nali khalen sangda nali khuihaira, kha nana chi matheimana; 
nali samphangda tukkhuihaira, khikhalajila PROHOli nana ngakaishihaowa. 

25 PROHOna awui khutlaishim shohaira, kala awui malungkhavātwui khutlai 
khuishokhaira; kaja Chaldea ngaleili saikorawui PROHOna ot sākhavai lei. 

26Apam kachiva̱wui eina rālu, awui zātshim rāsholu; mangum khorkachupkālu, 
kala ali zakshilak eina sāmilu; akhala mataimihaialu. 

27Awui seivā saikora sāthatserhaolu, athumli sā sāthat khavaipamli khuitālu. 
Athumli kakhanang ngasāranu, kaja athumwui zimiksho rāhaira, tandi khami 
atam.” 

28Nganālu! ithumwui PROHO Varena awui Khorumshimwui vang athut 
khuikhavai kasā hi Zionli phongkhavai athumna Babylonwui eina yāmhaira. 

29“Babylonli ngasung khavai malā singkathei, malā kahun saikorali hokhuilu. 
Kuimareida ali rairui sālu, akhala machakshokaranu. Ana sākahai athishurda 
athut hāngsanglu, ana kasā thāda alila sāmilu; kaja ana Israelwui 
Kathara PROHO chili nganura. 

30Chiwui vang eina awui yaronnaobing kayāngli pitāra, kala chithang awui raimi 
katonga sāshimānhaora da PROHOna hānga.” 

31“Yanglu, O khayaning khanganinga! Ina nali mamayāmana da rai 
saikorawui PROHOna hānga; kaja nali ina tandi khami zimiksho, atam chi 
ungshunghaira. 

32Langkaso china ngaphokta kongluira, khipākhana makhāngmathotmara; kala 
awui keinung ina mei thotra, kala china ali kuimareida saikora chuitāserhaora.” 

33“Saikorawui PROHOna hithāda hānga: Israelwui mibingli rekhareka, Judahwui 
mibingli ngasoda, athumli tukthui kahaibingna nartithaowa, athumli 
machihomimara jihaowa. 

34Athumli Ngatangkhame pangshap khaleia, saikorawui PROHO hi awui mingna. 
Ana mashoila athumwui vang nganingmida okathuili chingrihai ngasakra, kha 
Babylonwui mibingli chingri mahai ngasakmara.” 

35“Chaldeanaobingwuitungli, Babylonli okkathuibingwuitungli kala awui 
wungnaobing kala thangkhamabingwuitungli raighai parra da PROHOna hānga. 

36Khanongbing mangkhama̱ ngasā khavai athumwuitungli raighai parra! Awui 
raikapingbingwuitungli sāshimān khavai raighai parra! 

37Awui sigui kala siguigariwuitungli, kala awui alungli khalei yur kateiwui 
raimibing sha̱nao thāser khavai raighai parra! Awui lanshimli raighai parda 
ngapaithuiserhaora. 

38Awui tara̱tungli kazing kāng ngasakta tara̱ thenghaora! Kaja hi meoma̱wui 
ngaleina, khangacheena pemhaoki kaji meoma̱bingna.” 

39  “Chiwui vang eina Babylonli ramsāna hyenabingli pānrumra, kala ostrichnala 
pānra, mi mapānluilakmara, lah thot kachida mi maokthuiluimara. 

40 Sodom eina Gomorrahli kala chiwui khongnaiwui keinungbing Varena shimān 
khangasak thāda, apam chili mi akhanida maokthuiluimara, miwui naomayara 
akhanala mayaorāluimara da PROHOna hānga. 

41“Yanglu, atungshongwui eina yur akha rārāli; kapanga yur kala awunga 
kachungkhana okathui akatangawui eina ngatha̱phokhaira. 

42Athumna malā, kazei singkhui, athum sāshiya, kala lukhamashan matheimana. 
Athumwui raivātkhon shamadru kakhangāng thai, athum sigui tongda nali raili 
ngasung khavai raisāri shakkasā mi thai, O Babylonwui naongalāva̱! 

43Babylon awungana pao chi shai, kala apāng khikha masāthukthuwa; ali 
kachotna yuihaowa, sha̱nao akhana naokhara̱wui kachot thāda. 

44“Yanglu, khangazipa yaoshimli rāzangkida Jordan ngahongwui eina kazingkha̱ 
kashok thāda, ina athumli kashuirak eina yām ngasakra; kala awuitungli ina 
ningkachānga mi akha kapangsangra. Kaja I kathā khipā leikhala? Ili khipāna 
horānkhala? Yaokahoma khipāna iwui mangāli nganingshaprakhala? 

45Chiwui vang eina Babylonli mamayā khavai PROHOna ngaranping kahai kala 
Chaldeawui ngaleili mamayākhangaiwui chithei kahai chi nganākhuilu: 
Kachangkhat eina athumwui kateowabing chi shimenthuihaora; kachangkhat 
eina athumwui ashangva̱na athumwui kalākashi chi theida ngacheera. 

46Babylonli tukkakhuikhon shālaga okathui nganukra, kala awui kachapkhon 
yurbingwui alungli shāvāra.” 

Jeremiah 51 

Latluida Babylonli PROHOwui Bichar 

1 PROHOna hithāda hānga: “Yanglu, Babylon kala Chaldeawui mibingli 
mamayākhangaiwui vang sākashimāna manglā akha mathuk ngasakra. 

2Kakhanang atamli ari-arāp kachiva̱wui eina athumna ali mamayāngaimada 
kharā tharan, Ina Babylonli mā kahambing chihovāra, kala athumna ali hamra, 
kala athumna awui ram masaimihaora. 

3Malā kasingana awui malā mahunaranu, raisāri shaksādala manganingaranu. 
Awui yaronaobing akhala mashākhailu; saikora kupmihaolu. 

4Athumna Chaldea ngaleili pitāra, chānreili khamā za̱ra. 

5Kaja Israel eina Judahli aniwui Vare saikorawui PROHOna mahorhairanga; kha 
Chaldeawui ngalei, Israelwui Katharawui mangāli makhayāna pemtinghaira. 

6  “Babylonwui eina yāmulu, mi kachiva̱ ichichāwui manglā huikhuiranu! Ali 
tandi khamilungli mazangrumalu, kaja PROHOwui athut hāngkasang atamna, ali 
mikhangayi tandi khami tharan. 

7  PROHOwui pāngli Babylon hi sināwui tengkot sāsai, okathui saikorali marip 
ngasaka; yurbingna awui zam manga, chiwui vang eina yurbingna pāhaowa. 

8Kashuirak eina Babylon kongluida kaihaira, awui vang chapngachālu! Awui 
khangasheiwui vang teikhavai ari khuilu, ali china railapai. 

9  ‘Ithumna Babylon raikhavai sai, kha a marairarthuwa; ali nothāhaolu, ithum 
zatusa ichichā ramwui vang; kaja awui bichar kazing kāshunghaira; khamasai 
eina tangdala kāpeihaira.’” 

10“PROHOna ithumwui vang angathut hāngsangmihaira, ithumwui PROHO Varena 
sāmi kahai otsak Zionli aphongshoksa.” 

11Malā kharākhariklu! Chāngvei phungkhuilu! khikhalajila Babylonli 
sāshimānmi khavai khangarān pongli Medeswui awungabingwui ningli 
PROHOna mathuk ngasakhaira. Kaja, PROHOna athut khuira, athut kakhui 
chi PROHOwui shimwui vangna. 

12Babylonwui phākholi philān khāngkālu! Khamayon ngazip ngasaklu; raikān 
kapambing phāsanglu; ngathirai ngarānlu; Babylonli khaleibingwui pongli, 
PROHOna hāng kahai horzakta ngarānhaira kala sāhaira. 

13  O tara̱ kachungkha khaleipamli okthuida kashāngabing, nathumwui 
khangachang atam ungshunghaira, nathumwui mirin khara̱ chathaira. 

14Ashangva̱wui PROHO akhalattana ngashithaira: Kachangkhat ina nali mi, 
khaohli ngayāda chipemra, kala athumna nawuitungli raiyot laa sāra. 

Vareli Masotkhami Laa 

15Pangshap eina apuk-apaga kasaa chi ana; thangmei eina okathui sākakāpā chi; 
awui theishingkakhui eina kazingram phayaishoka. 

16Ana matuikashok tharan kazingramli tara̱ ngarungninghai, kala ana okathui 
akatangwui eina leijui ngapānkā ngasaka. kazing rokhavai rikhān ngashei 
ngasaka, kala ana sikhurwui eina masi phanngasaka. 

17Mi kachiva̱ mangkhama̱mānga, thangkhamei maleimana; sinā kasaa ali awui 
meoma̱bingna maishi ngasaka, kaja awui meoma̱ makhamashungna, athumwui 
alungli khaksui maleimana. 

18Athum chi makankhanāna, thānkhangui otsakna; athumli tandi khami atamli 
shimānserra. 

19Kha Jacobwui yarwui vanga hikathā maningmana; kaja saikora hi kasaa chi 
ana, Israel awui shimluikatwui shangna; saikorawui PROHO chi awui mingna. 

PROHOwui Yāmkar 

20“Na iwui yāmkārna kala raiwui zeighaina, nathumli ngasoda miyurbingli ina 
yurbing kala wungrambingli akha̱-akhā sāmi; 

21nathumli ngasoda ina sigui katongabing akha̱-akhā sāmi; nathumli ngasoda 
ina siguigari kala siguigari katongbing akha̱-akhā sāmi; 

22nathumli ngasoda ina khararnaosanli akha̱-akhā sāmi; nathumli ngasoda ina 
yaronnao ngalānaobingli akha̱-akhā sāmi; 

23nathumli ngasoda ina yaokahoma kala awui yaoshangli akha̱-akhā sāmi; 
nathumli ngasoda ina luikhavānao kala awui yarkongli akha̱-akhā sāmi; 
nathumli ngasoda ina ngalei khamungabing kala kathānabingli akha̱-akhā sāmi.” 

Babylonwui Tungli Tandi 

24“Babylon kala Chaldeanaobing, athumna Zionli makaphā ot kasāsā saikora 
chiwui vang nathumwui miktāli ina athut khuimira da PROHOna hānga.” 

25“Yanglu, okathui saikora shimān khangasaka, O phungrei! Ipāng eina nali 
lungkaiwui eina shireotā ngasakta, mei kachuiya phungrei ngasā ngasakra 
da PROHOna hānga. 

26Achitheknaowui vang nawui eina ngalung akhala makhuimara, 
shimphungawui vangla makhuimara; kha katang eina tangda masāvaiki kaje 
sāthuichaohaora da PROHOna hānga. 

27“Ngaleitungli philān shunlu, miyurbingwui ngachaili talla̱ khonglu; ali rai 
ngarar khavai yurbingli khangarān sālu, ali ngasung khavai wungrambing 
hovālu, Ararat, Minni, Ashkenazli; ali ngasung khavai raithāna akha phāsanglu, 
mariktik kahai khaohli ngayāda siguibing khuirālu. 

28Ali ngarar khavai yurbing ngarānlu, Medeswui awungabing athumwui ngalei 
khamungbing kala athi kazangbing, kala athumna mungda khalei ngalei kachiva̱. 

29Ngaleina nganuka kala ngasheida leolanga, kaja Babylonwuitungli PROHOna 
ngarān kahai chi mangacheimana; Babylonli ramcho ngasakta mi maokthuilui 
khavai vang. 

30Babylonwui kapingabing rai khangarar ngasāmhaira, athumna raipanlungli 
pamhaira; athumwui yāng kānhaira, pangshap makathuk sha̱nao thāhaira, 
athumwui pamkhavai mei chuihaira, veiruithingbingla tekserhaira. 

31Awungawui keinung apam kachiva̱li khuithuihaira da hāngkhavai mi akhana 
khangatei akhali paome akhana khangatei paomeli hāngzata. 

32Tara̱ eina maruiphin kahai chila khuihaira, raipanla mei thottāmihaira, kala 
raimibing ngacheeshunhaira. 

33Kaja Israelwui Vare saikorawui PROHOna hānga: Babylonwui naongalāva̱ mā 
naikakhui atamwui lanpum kathāna; kasha̱kha leilaga awui mākahāt atam 
rāura.” 

34Babylonwui awunga Nebuchadnezzarna ili mayuisanghaira, ana ili 
sākazammihaira; ana ili khamasai ham sāngasakhaira, khangayei thāda ana ili 
mayuisanghaira, iwui zākaphā, mangkaphā eina ana wuk chipemhaira, ana ili 
pheoshokhaira. 

35“Ili kala ichināngarāli sākashi kasā thāda Babylonwuitungli tāranu,” Zionwui 
mibingna hāngranu. “Iwui ashee Chaldeawui mibingli tāranu” da Jerusalemna 
hāngranu. 

PROHOna Israelli Ngachonmira 

36Chiwui vang PROHOna hithāda hānga: “Yanglu, ina nawui vang phayatmira kala 
athut hāngsangmira. Awui shamadru ina chithenmira kala ura̱la chithenhaora. 

37Babylon sākathānmihaida ja̱tāda khorkazam kahaipam sāra, ramfapam, 
khipākha maokthuimada khangachee kala kakasipam ngasāra. 

38Kazingkha̱ thāda athumna khangangrumra, kazingkha̱nao thāda nirra. 

39Athum meiwon thāda sālakha ina athumli phāchizātra ning 
mashimānranglakha eina tangda marip ngasakra pivāchanghaida 
mathuiluilakmara da PROHOna hānga. 

40Sā taikathatpamli yaola mela shimen khavā thāda sāmira.” 

Babylonwui Ka̱lā 

41“Babylon kathāda khuithuihao, okathui katongana masot khami tanghaira! 
Babylon yurbingwui ngachaili kathada ngachee-ngachā khavai ngasāhao! 

42Yireina Babylonli shokkhuihaira; ali tara̱ khangaphaona ngaphumhaira. 

43Awui keinungbing khangachee-khangachā ngasāthuihaira, kazing kakāng 
siwuk, mi khipākha maokathuiya ngalei, kala khipākhawui naona 
mamakānkhavā ngalei ngasāhaira. 

44Belli ina Babylonli tandi mira, kala akhamorna mayuisang kahai malatshok 
ngasakra. Yurbingna awuili malongvalui mara, Babylonwui phākho 
kongluihaira. 

45Iwui mibing, awui eina shokulu! PROHOwui malungkhavātwui eina mi 
saikorana ichichā huikhuiranu. 

46Ngalei hili raipao kashā atamli nathumwui ning mashimān ngasakalu kala 
mangacheealu; kumkhawui alungli pao akha kashā tharan, kha-leilaga 
khangatei kumli kashā tharan, lamli khangashao kashok chitharan, khamunga 
akhana akhali ngahei khangarok chānpao kashā chitharan. 

47Chiwui vang eina yanglu, atam chi rārāli, Babylonwui meoma̱li ina tandi khami 
tharan; awui ngalei katonga maishi ngasakra, kala sāthat kahai awui mi saikora 
awui chānreili pitāra. 

48  Chitharan kazingramla okathuilila kala chili khalei saikorana, 
Babylonwuitungli mathānda laa sāra; kaja, sakakathāna chi atungshongwui eina 
rārā da PROHOna hānga. 

49Israelwui mi pitā kahaibingwui vang Babylonla pitāra, kaja okathuili pitā kahai 
saikora Babylonwui vang einana.” 

Babylonli Khalei Israelnaobingli Varewui Chānpao 

50“Raikhaiwui eina yāmshok kahai nathum, zatlu, manganingpamalu. Katāvawui 
eina PROHOli phaningunglu, kala nathumwui ningli Jerusalem rāzangranu. 

51‘Ithumli khayak ngasakhaira, kaja khamachin chi ithumna shai; maikashina 
ithumwui mai farorhaira, kaja yur khangateibingna PROHOwui katharapamli 
rāzanghaira.’ 

52Chiwui vang eina yanglu, atam chi rārādalei da PROHOna hānga, apam saikora, 
kala meoma̱bingwuitungli ina bichar kasā tharan khamā sākaza̱bingna 
ngahuira. 

53Babylonna kazingli yongkālala, ngavei kajuiya ana ngaveilala, iwui eina 
sākakhayānga chi awuili rāra da PROHOna hānga.” 

Babylonwui Chungkhamei Kashimān 

54“Nganālu, Babylonwui kachapkhon! Kachungkha kashimānwuikhon, Chaldea 
ngaleiwui eina shai! 

55Kaja PROHOna Babylon shimān ngasakta lei, kala kapingakhon va̱rihai 
ngasakta lei. Athumwui khangaphaowuikhon kong kachungkhawui thāda shai. 

56Kaja sākashimāna china Babylonwuitungli rāhaira; awui rai kapingabingli 
khuithuihaira, awui malāthing akha̱ sāda sātekmiserhaira; kaja, PROHO hi 
hankhamiya Varena, ana kachangkhatta hanmiluira. 

57Awui wungnaobing, thangkhamabingli, khamungabingli, raithānabingli, kala 
rai kapingabingli marip ngasakra; athumna pida petchanghaora, 
mathuimathukluimara da Awunga, awui ming saikorawui PROHO kahoa china 
hānga. 

58Saikorawui PROHOna hithāda hānga: Babylonwui shātho kahai phākho chi 
ngaleili ngachammira, awui kajujuiya ngavei mei thottāmihaora. Mibingna 
aremawui vang ngalang zarra, kala yurbingna athum khalatta meiwui vangmāng 
chotchānga.” 

Babylonli Jeremiahwui Chānpao 

59Judahwui awunga Zedekiahna mungda khamate kum, Jeremiah marān eina 
awunga Babylonli ngasokhava tharan, Mahseiahwui nao Neriahna kapharā 
Seraiahli Jeremiahna kakaso tui china. Seraiahna lan kasinga sāsai. 

60Babylonli kalākashi shokki kaji tui saikora chi Jeremiahna lairik akhali 
kapikhui. 

61Kala Jeremiahna Seraiahli hānga: “Babylonli khavā tharan nana tui saikora hi 
apāchitheira, 

62kala ‘O PROHO, apam hi nana katathaora kajiwui pongli nana hānghaira, chiwui 
vang apam hili mikumoranu, sayurranu masompamluimara, katangmavaila 
ngachakyānghaora da nana hānghaida lei’ da hānglu. 

63 Lairik hi nana pākup kahai thili ngalung akha hili hokshānlaga Euphrateswui 
alungthungli horsanghaolu, 

64kala, ‘Ina kalākashi khuirāki kajiwui vang, Babylon hithāda 
ngaphumchanghaida mangaphongshokluilakmara’ da hānglu.” Hieina tangda hi 
Jeremiahwui tuibingna. 

Jeremiah 52 

Jerusalem Kongkhalui 
(2 Wung 24.18—25.7) 

1Zedekiahna awunga kasā tharan kum maga̱da akha kāshunghairasai; kala ana 
Jerusalemli kum tharāda akha munga. Ava̱va̱li Hamutal hoi, Libnahwui 
Jeremiahwui naongalāva̱na. 

2 Jehoiakimna sākahai saikora chithāda anala PROHOwui mangāli makhayā 
otmāng sai. 

3Kachangkhatta PROHOna malungkhavātwui vang, Jerusalem eina Judahli awui 
eina katāva̱li horkahai otsakbing hi rākashokna. Kala Zedekiahna Babylonwui 
awungali ngakaishihaowa. 

4 Ana mungda kachiko kum, kachāng katharāwui zimiksho katharāthang, 
Babylonwui awunga Nebuchadnezzarna awui raimi saikora thānphungda 
Jerusalemli shanga, kala athumna kuinamhaida kuimareilaga rairui sai. 

5Chithāda Awunga Zedekiahna khamung kum tharāda akha kākashung eina 
tangda kuinama. 

6Kachāng khamatewui zimiksho kachikothang, zāt saknāhaida, ram chiwui 
mibingwui vang zāt zākhavai maleithuwa. 

7 Chieina athumna keinung alungli akhur akha sakhaikhuida; raimi saikora 
ngayāshong keinung chiwui phākho khaniwui ngachaili khalei awungawui 
yāmguivāk khalei ngavei eina, Chaldeanaobingna keinung kuimareilakha 
yāmshokhaowa. Kala Arabahshong yāmvāhaowa. 

8Kha Chaldeawui raimibingna awungali kharomvai, kala Zedekiahli Jerichowui 
tampākli angaphankhui; kala awui raimi saikorala kachāyām eina yāmhaowa. 

9Athumna awungali tukkhuida ali Hamath ngaleiwui Riblahli Babylonwui 
awungawui pāngli khuiungmi; kala awuitungli tuitak tāmi. 

10Babylonwui awungana Zedekiahwui naomayarabingli awui miktāli 
shaothathaowa, kala Judahwui wungnao saikorala Riblahli shaothatserhaowa. 

11 Ana Zedekiahwui mik latshokmihaowa, kala mari khānghui eina 
khalaphaowa, kala Babylonwui awungana Babylonli khuiungda awui kathi 
zimiksho eina tangda phātopli sanghai. 

Khorumshim Kashimān 
(2 Wung 25.8-17) 

12Babylonwui awunga Nebuchadnezzarna mungda tharāda kachiko kum, 
kaphangā kachāng zimiksho katharāthang, Babylon awungawui otram 
khangatha̱a shantriwui kathāna Nebuzaradanna Jerusalemli vāzanga. 

13 Ana PROHOwui shim thottāmihaowa, awungawui shimla, kala Jerusalemwui 
shim saikora; shim kahahak kachiva̱ ana thottāmiserhaowa. 

14Kala shantri kathānali ngasokhavā Chaldeawui raimibingna Jerusalemwui 
kuikhamarei ngavei sākhaiserhaowa. 

15Kala shantriwui kathāna Nebuzaradanna chāmmeikap kajibing, keinungli 
notha kahaibing, kala Babylon awungali ayāmkasangbing kala pāngthem 
kathembingli tukthuihaowa. 

16Kha Nebuzaradan shantriwui kathānana chāmkhamataia kaikhali drakhā 
yāmgui kala lui vākhavai haihaowa. 

17  PROHOwui shimli leikasā pithraiwui pakra̱bing, pithraiwui shamadru eina chi 
khaning khavai, PROHOwui shimli haikasā saikora chi sākhailaga pithraisā 
saikora Chaldeawui mibingna Babylonli khuiungserhaowa. 

18Kala athumna hambing, belja, mei yaikhavaibing, chichāp khavaibing, 
khongsaibing, nganamkaphā otyurwui vang akhongbing, kala Khorumshimwui 
otram khangatha̱li kasinga pithrai eina kasā ot saikora khuithuihaowa. 

19Kala kokluinaobing, meiyaikhongbing, khongsaibing, hamnaobing, thaomei 
shonbing, nganamkaphā otyur riktā khavai khongpheibing, kala 
ra̱shakchigatwui vang ra̱kharek kharek khavai kokluibing pongthuiserhaowa. 
Shantriwui kathāna china sinawui ot sinā eina, lupasāwui ot lupasā eina 
khuithuiserhaowa. 

20Solomon awungana PROHOwui shimwui vang sahaikasā pithrai pakra̱ khani, 
pithrai khongsai akha eina chi rung khavai mukkā tharāda khani, kala chi 
khaning khavai pithrai eina kasā ot saikora chi mashānrarmana. 

21Pakra̱ chi akhana khuining tharāda chishata, kuikhamarei khuining tharāda 
khani, kala kashā pāngmayapar matina, kala alung choroya. 

22Atungli pithraiwui akui sāsanga, akui akhawui kasāng khuining phangāya, kala 
chili kuimareida sākasang kabothei chila pithrai eina sāsera. Pakra̱ akhapa chila 
chi tākam eina kabothei sāsangpapama. 

23Arapli kabothei hangchikoda tharuk kai, kuimareida sākasang shākhaya. 

Judahwui Mibingli Babylon Khuikhavā 

24Shantriwui kathāna china pāngmon kharei Seriah, kala pāngmon kharei 
kakhaneli kazanga Zephaniah, kala khāmong khamayona shantri kathum, 
athumli khuithuihaowa; 

25kala raili kathāna akha sākasā otva̱ akhalila khui, kala keinungli leikasā 
awungawui hangva̱ shini, kala ram chiwui mibingli hokakhuiya raithānawui 
kapime, kala keinung alungli leikasā mi hangtharuklila khuithuiserhaowa. 

26Shantriwui kathāna Nebuzaradanna athumli khuiphungda Riblahli 
Babylonwui awungli khuivāmi. 

27Kala Babylonwui awungana Hamathwui ngaleili khalei Riblahli athumli 
shaothatserhaowa. Chithāda Judahli aramwui eina tukthuiserhaowa. 

28Nebuchadnezzarna tukthui kahai mibing chiwui mashing hina: Kashine kum, 
Jehudi thing kathum maga̱da kathum; 

29Nebuchadrezzarwui tharāda kachishata kum ana Jerusalemwui eina 
shāchishat thumrāda khani; 

30Nebuchadrezzarwui maga̱da kakathuma kum shantriwui kathāna 
Nebuzaradanna Jehudi mi shāshini hangmatida phangā; saikora ngarumda mi 
thingmati shātharukna. 

31Judahwui awunga Jehoiakimli tukthuida thumrāda kashine kum, kachāng 
tharāda kakhaneli, kachāng chiwui zimiksho maga̱da kaphangāthang, 
Babylonwui awunga Evil-merodakhna Judahwui awunga Jehoiakimli 
chihomihaida phātopwui eina khuishokmi haowa; 

32kala ali ngahānngailak eina sāda, Babylonwui wungnaobingwuitungli pam 
khuingasaka. 

33Chithāda Jehoiakimna awui phātopwui kashankachon raihaowa. Kala awui 
mirin chupta thangkachida awungali ngasoda phazāngarumchinga; 

34kala chili lāngda a mathila ringlakha eina tangda, awui thangthangwui 
sākhavai athishurda talop makaila michinga. 

Chapchāt 

Chapchāt 1 

Jerusalemwui Kakhanang 

1Kathāda ngachakyāng eina pamli! Mi chiyākha nganotkasā keinung chi! 
Kathāda ra̱meiva̱ kathā ngasāhao, yurbingwui ngachaili hakmahālak eina 
leikasāpāva̱ chi! Keinungbingwui alungli philava̱ sākasāva̱ chi shainao 
sāthuihaira. 

2Ana ngayā pongda soso chapa, maisor chāra̱na pemda; awui leishikasābing 
ngachaiwui eina ali ninglum khavai khipākha maleimana; awui ngasotnao 
saikorana ali yomshināmhaira, athum awui yangkashe sāthuiserhaira. 

3Kachotkachāngwui vang eina Judahli raithāhaira, kala kakhananga raonao 
sāthuihaira; ara ana yurbingwui alungli pamzata, kha ngasām khavai 
masamphangmana; awui kakhanangwui alungli ali kakharomabingna 
ngaphankhuiserhaira. 

4Zionli vākhavai shongfa sifaya, kaja langchin sākahai phanitli khipākha 
marāmana; awui ngavei saikora ngachakyānghaira, awui pāngmonbingna 
sifaya; anao ngalāva̱bingli shimenthuihaira akhalattala khanang 
kachangkhathaira. 

5Awui yangkashebingna akhavā sāhaira, awui yanggshebingna mataisanga, 
khikhalajila PROHOna ali khanang ngasaka, awui khayonkhamāng chungnā 
kahaiwui vang; anaongarā thuihaira, yangkashebingwui mangāli narkahaiabing 
sāthuihaira. 

6Zionwui naongalāva̱wui eina awui khayākakā thuiserhaira. Awui wungnaobing 
seizāt makhalei khangaichao thāhaira; sākharengnaowui eina pangshap maleila 
yāma. 

7Kakhanang ringkashi atamli achālakha awui aman kasak otyur chi Jerusalemna 
phaningunga. Awui mibingna yangkashebingwui pāngli tākazang tharan, kala ali 
ngachonmi khavai khipākha maleikasā tharan, yangkashebingna zeikharuida 
awui kongkhaluili mana̱rora. 

8Jerusalemna zakshilāk eina morei sai, chiwui vang a khamakhao ngasā kahaina; 
ali khayāshikasā saikorana ali ningkachaiya, kaja awui khamahong athumna 
theihaira; mha, akhalattana ngahuiya kala amai ngareithuihaowa. 

9Awui makathar chi awui kashanli kāsai, awui kathi ana maphaningmana; 
chiwui vang eina awui kongkhalui zakshilāka, ali ninglum khavai khipākha 
maleimana. O PROHO, iwui kakhanang khayangmilu, kaja yangkashebingna 
yuihaira! 

10Awui aman kasaka otyur saikora, yangkashena ngapaithuihaira; Mha, 
yurbingna awui kathara shimli kaikazang ana theihaira, nana nawui kakazipli 
mazangpāimara kaji athum chi. 

11Awui mibingna kashakazā ngahuilaga phāzata; athumwui yāng samphanglui 
khavai athumwui lan kashakazāwui vang yorzai. “Yanglu, O PROHO, yangtāmilu, 
kaja ili ningkachaihaira.” 

12“Rākhamakān nathum saikora, nathumwui vang chi khikha maningthula? 
PROHOna malungvātlākhaithang, ana iwuitungli kakhanang khuirākhami thāda 
kakhanang katheihairala? 

13“Atungshongwui eina ira̱kuili mei chihotai; ipheiwui vang ana khalen sanga; 
kala ili konglui ngasaka; ana ili nganingung haimihaira, langpongda vānngasaka. 

14“Iwui khayonkhamāng hupta kaziplaga iwui kashaili khalapshānmi, apāng 
eina saikora chi khalapshānmi; chibing chi ikahungli parmihai; ana iwui yāng 
shimān ngasaka; ina mangasungkharar athumwui pāngli PROHOna ili 
horsangmihaowa.” 

15“Iwui kapinga saikorali PROHOna machāpmimana; iwui yaronnaobing 
sākazammi khavai ili makhamayāwui kazip akha hokhui; drakhāra̱ kasurli 
naikakazam thāda Judahwui kachinga naongalāva̱li PROHOna naikazama.” 

16“Hibingwui vang ina chapta imikli chāra̱ longtai; kaja yangdhar chishotmi 
khavai, ninglumi khavai iwui eina katāva̱ thuihaowa, iwui naomayarabing 
ngachakyānghaira, kaja yangkashena yuihaowa. 

17“Zionna apāng katingshoka; kha ali ninglum khavai khipākha maleimana; 
Jacobli yangshi khavai PROHOna khongnainaoli kasohaira; athumwui alungli 
Jerusalem khamakhao ngasāthuihaira. 

18“PROHOva khamashung pamli lei, kaja ina awui tuili ngakaishihaowa, kha 
nathum saikora, nganālu, kala yanglu iwui kachotkachāng yanglu; iwui 
ngalānaobing eina iwui yaronnaobing tukthuiserhaira. 

19“Iwui leikashebingli ina ngakaowa, kha athumna ili minamhaowa, iwui 
pāngmonbing kala khararnaobingla pangshap samphang khavai kashakazā 
phāzatlakha, keinunglungli shimānhaowa. 

20“Yanglu, O PROHO, kaja I kachotlungli lei, imanglā kakhananglungli lei, 
iwuklungli ining shireikazamhaira, kaja ina ngakaishishunhaowa, chānreilungli 
raighai eina thingasaka, shimlungli kathi kathāna. 

21“Nganālu, ina kathāda ngahuili; ili ninglum khangasak khipākha maleimana. 
Iwui yangkashe saikorana iwui kakhanang shāhaira; hi nana kasāna da athumna 
ringphai. Nana chishāt kahai zimiksho chi khuirālu athumla iwui hitharanu. 

22“Iwui khayonkhamāngwui vang ili kasā thāda athumwui makaphā kasā 
theimida tandi milu, kaja iwui khangahui mahāngrarmana kala iwui ning 
vānhaira.” 

Chapchāt 2 

Jerusalemli PROHOwui Tandi 

1Malungkhavātwui alungli PROHOna Zionwui naongalāva̱li muiyāzingli kathāda 
haihaokhala! Ana Kazingramwui eina okathuili Israelwui tekhamatei 
hortāhaira; awui malungkhavāt atamli awui pheinai eina tangda 
maphaningungmana. 

2 PROHOna lukhamashan maleila Jacobwui mi saikora sākazamhaira; awui 
malungkhavātwui alungli ana Judahwui naongalāva̱wui raipanla 
sha̱shiruimiserhaira; wungram eina khamungabingli maishi ngasakta, 
ngaleizingli khuitāmihaira. 

3Malungvātsir eina Israelwui pangshap saikora sātekmihaira; 
yangkashebingwui miktāli awui yāpang khuithuihaowa; meiwon thāda 
Jacobwui kuikhamareili khalei saikora ana thottāhaowa. 

4Yangkashe thāda malā ana hunhaira, yangkashe thāda yapāng khānga; kala 
Zion naongalāva̱wui kachonshimlungli ana ithumwui mikna yangkhangai 
saikora sāthatserhaira; awui malungkhavāt chi mei thāda heitāhaira. 

5Yangkashe thāda PROHOna, Israelli sākazamhaira. Ana konung saikora 
sākazammihaira, raipanbing sākathānmihaira. Judah naongalāva̱wui sikafa, 
chapchāt mataisang ngasaka. 

6Awui langchin sākahai phanitshim; yāmguiwui rām thāda pheimihaira, 
Zionli PROHOna langchin sākahai phanit eina sabbath, kala lungvāt eina awunga 
kala pāngmonbingli chinserhaira. 

7 PROHOna awui hanphutpamli yangkharinghaira, kala katharapam nothāhaira; 
awui konungwui phākhobing yangkashibingli horsangmihaira; PROHOwui 
shimli langchin kahai phanit kasā thāda athumna maphākakhuikhon vaowa. 

8Zionwui naongalāva̱wui phākho shimān ngasak khavai PROHOna machukhaira; 
ana chiwui leirin khānhaira; shimān khangasakwui eina apāng makhāmmana; 
ana raipan eina phākholi chapngachā ngasakta athum khanang ngaruma. 

9Awui ngaveila ngaleili ngaphumhaira; marila akha̱ sāthuiserhaira; awui 
awunga kala wungnaobing miyurbingwui alungli lei; ainla maleiluimana, kala 
awui marānbingla PROHOwui eina khamahā masamphangthura. 

10Zionwui naongalāva̱wui ararbingna akhon akhak mashokla ngaleili pama; 
athumna bora ngavaida kuili hotla neowa; Jerusalemwui ngalānaobingna kui 
mashunda ngaleili yangzanga. 

11Imik chāra̱ tāsānhaira; imanglā kakhananglungli lei; Iwui mibingwui 
naongalāva̱wui kashimānwui vang, khikhalajila naoshinaobing angangnaobing 
kathaina keinungwui chānreili vānserhaowa. 

12Athumna ava̱va̱ ngarāli, “Zāt kala drakhāra̱ kali leili?” da keinungwui chānreili 
khamā kaza̱ mi thāda athumna vānda pikatā tharan, kala ava̱ ngarāna avam eina 
thihaowa. 

13O Jerusalemwui naongalāva̱! Ina nawui vang khi hāngra? Nali khi eina 
chānsamsido? O Zionwui kachinga naongalāva̱, ina nali ninglum khavai khi eina 
suira? Kaja nawui kashimān shamadru khamashā thai; nali khipāna 
khāngmathotra? 

14Kaja nawui marānbingna nawui vang khangui, kala kakapik mahāmi; nawui 
shimlui hanshok khavai athumna nawui khayonkhamāng machitheimana, kha 
nawui vang khamarān tui chi kachipat kala thānkhanguina. 

15Shongfa rākhamakān saikorana nali athumwui pāng kapherora; athumna 
kasida kala kui khayitta, Jerusalemwui naongalāva̱li, “Okathuiwui khamathā 
kākashungva saikorawui mathān khavai keinung chi hila?” da athumna zei. 

16Nawui yangkashebingna ngashānyangda mana̱shi, athumna kasiya, ahā 
kachat-kachipa, athumna, “Ithumna ali sākhayāngmihaira! Iya, zimiksho hi 
ithumna honkasāna; ara ithumna hi samphangda; theihaira!” da athumna 
vaowa. 

17 PROHOna kharin chi sākachanghaira, ana ngarān kahai chi sāhaira, 
mangapatma achā hāngkahai thāda, ana lukhamashan maleila 
sakhayāngmihaira; ana yangkashibingli nawuitungli mathān ngasaka, kala 
nawui yangkashewui pangshapli masot mingasaka. 

18 PROHOli panglāk eina vaolu! O Zionwui naongalāva̱! Nawui chāra̱ kong khalong 
thāda ngathor ngazin longshon longthairanu! Na khalatta mangasāmkhui 
ngasakalu namikla mangasāmkhuiaranu! 

19Ngakarthuilu, ngayāshong ngakaolu, ngayā khamayon haokaphok tharan; 
PROHOwui mangāli naning tara̱ thāda heishoklu, chānrei haokaphokpam kachida 
kathaiwui eina vānda khalei nanao ngarāwui mirinwui vang napāng 
katingshoklu. 

20Yanglu, O PROHO, kala theimilu! Khipāli nana hithāda sāyanghaira? Ava̱ 
ngarāna athumwui khaluma naongarāli shairala? Pāngmon kala marānli kathara 
shimli shaothatrala? 

21Khararnaosan mateila chānrei chifatungli pitai; iwui yāron ngalā raighai eina 
pitāhaira; nana malungvātshunhaithang athumli lukhamashan maleila 
sāthatserhaira. 

22Langchin sākahai phanitli hokakhui thāda, apam kachiva̱wui eina nana ina 
khangacheebingli hokhui; kala PROHOna malungvāthang khipākha 
mayāmshokmana, kharingla maringmana; Ina pharākakhui kala lumtir eina 
nganaokakhuibing chili, yangkashebingna sākazamhaowa. 

Chapchāt 3 

Tandi, Ningkhangatei Kala Kachihān 

1Awui malungkhavātwui sājeili kachotkachāng theikahai mi chi ina; 

2kahor makhaleipam, tangkhamangli kashamvāda ili chizata. 

3Kachangkhatta, iwuitungli apāngna langpongda latlui latluida shaopama. 

4Iphasā kala ahui ana shimān ngasakta, ara̱kuila yapkachupmiserhaira; 

5kakhanang kachot sipkasāwui alungli ili tuknarhaowa. 

6Achā thikahai mi thāda ana ili tangkhamangli pamngasaka. 

7Ana ili mayāmshokpai khavai phākho ngaveikhama; ana ili kharita mari 
khānghui eina khalaphai. 

8Ngachonmi khavai ina ngakaolala, iwui seihā kasā ana makhuisangmimana; 

9Iwui apong ana shānkakhui ngalung eina phinmihaowa, iwui shongfa 
khayeikazammihaowa. 

10Iwui vanga a rimkapama singom thai, rimkapama kazingkha̱ thai; 

11shongfa kānda ili thānthuihaida ili serkazama, ana ili ngachakyāng ngasakhao; 

12awui malā hunda malāthingna ili pāntamnganaowa. 

13Awui malākhongwui malāthing imalungli kāpsangmihaowa; 

14I mi saikorawui mana̱shi khavai ngasāhaira, langpongda mibingwui laa eina 
mana̱shida khanang ngasaka. 

15Ana ili kakhā ara̱ eina chipemmi, ana thingkhā eina sānngasaka. 

16Ana iwui ahāla lunghailātungli nurngasaka, kala ili hotlāwui alungli ngakhor 
ngasaka. 

17Imanglā chingri kahai maleimana, ringkaphā kaho chi I malaihaira; 

18Chieina ina hānga, “Iwui tekhamatei thuihaira, kala PROHOwui eina 
kachihānla.” 



1420 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

19Iwui kachot, iwui mirin-kashi, thingkhā eina athi kathā phaningungmilu. 

20Imanglāna chi phaningungchinga kala ining kurhaowa. 

21Kha hi ina phaningunga, kala chiwui vang ina kachihān lei: 

22 PROHOwui makhangachei leikashi katang mavaimana, awui lukhamashan 
katang mavaimana; 

23ngathor kachida athum chi dharchinga, nawui ning katong chi hakmahālaka. 

24“Iwui vang PROHOmāng lei,” da imanglāna hānga. “Chiwui vang ina ali 
chihānra.” 

25 PROHOli khangaraibing, ali kaphā manglābingwui vang a hi phālaka. 

26 PROHOwui huikhamili ning nganungda kahon hi phālaka. 

27Nganuilakha mi akhana kharit otphun kaphung awui vang phālaka. 

28Ali kachiphun tharan, kasaikha ja̱pamranu; 

29chifali akhamor chizunlaga pamranu kachihān leisāpai; 

30kashaowabingli amai ja̱miranu, kala zeikakharui eina chipemranu. 

31Kaja PROHOna horchao kahai masāmara, 

32kha, ana khanang ngasaklala, awui makhavāta makhangachei leikashi chiwui 
athishurda ana lumashanmira; 

33kaja mayāngairareo makhanang ngasakmana lah miwui naomayarabingli 
machot ngasakngaimana. 

34Okathuiwui phātop saikora pheizingli naikazam khavai; 

35juikhamataiawui miktāli mi akhawui mashun khayeithuimihai khavai, 

36mi akhawui ngalang masho-ngacheimi khavai PROHOna mamayāmana. 

37 PROHOwui sākahai maningla khipāna ngateida sāshapkhala? 

38Kashila kaphāla Reikhamataiawui eina kashok maningmala? 

39Khisāda kharinga mi akhana, awui moreiwui vang tandi khami tharan 
mamayāngaimana chipairakhala? 

40Ithumwui apong ithum khalatta machukyangsa, kala tamyangda PROHOli mai 
ngareiungsa! 

41Kazingramli khalei Vareli wuklung kala pāng khāngkāda seihā sāsa: 

42“Ithumna ngakaishida morei sāhaira, kala nana mapheomiranga. 

43“Nana malungkhavāt eina shaksāda, ithumli kharomkhuida lukhamashan 
maleila shaothata; 

44nana muiyā eina shaksāda ithumwui seihā kasā makāshung khavai sai. 

45Ithumli mibingwui alungli thothāp thāda horhaida masā khavai 
sāngasakhaowa. 

46“Ithumwui yangkashe saikorana mana̱shida zei, 

47kashimān kala sākakhayāng, khangachee kala tātungkapaina ithumli yuihaira. 

48Iwui mibingwui naongalāva̱li sākashimānwui vang imikli chāra̱ kongra̱ thāda 
longa. 

49“Iwui chāra̱ khangasām mavaila longshon longthaira; 

50 PROHOna kazing eina yangtāda matheimiranglakha eina tangda; 

51keinungwui naongalāva̱ saikorawui kalākashi hi theilaga, imikna ili 
wukhanang ngasaka. 

52“Angalang maleila ili yangkashebingna vānao thāda ngatānzata; 

53chomli kharing eina horsangda iwuitungli lunggui horsanga; 

54tara̱na ili tumhaida, I ashimān hina da ina hānga. 

55“Kathuka chomwui eina, O PROHO, namingli ina ngakaoli; 

56nana iwui khangakao shāmilu, ‘Ili ngachonmi khavai khavao nakhanā 
makafakhamihailu!’ 

57Ina khangakao tharan nana rānganaimida ‘Mangacheealu!’ da nana hānga. 

58“O PROHO, nana iwui angalang theimi, nana imirin ngatangmihaira. 

59O PROHO, ili khayon kasā nana thei; iwui mashun bichar sāmilu. 

60Athumna ili athut kakhui saikora, ili thikhavai kasā saikora nana theihaira. 

61“O PROHO, athumna khamashāt saikora nana shāhaira, ili thikhavai kasā 
saikora nana theihaira. 

62Langpongda iwuitungli machukta sui sai. 

63Yanglu, athumna ngathor eina thuida ngazin eina tangda, ili 
mana̱shinganaowa. 

64“O PROHO, athumna kasāwui athishurda tandi khamilu. 

65Athumli khonshida ngachāngchatsui kahai ning milu; 

66Nana malungkhavāt eina athumli kharomra kala nawui kazingramzingli 
athumli sāshimānra O PROHO,” 

Chapchāt 4 

Jerusalem Konglui kahaiwui Thili 

1Sināna kathāda yumsihao, sinā kachanga kathāda ngacheihao! Kathara 
ngalungbing chānrei haophok khavai kachida horkathānserhaira. 

2Zionwui naomayarabing akachanga sinā thāda aman kasakabing, kathāda 
ngaleiham kasaawui them thada khuihao! 

3Kharāng eina tangda anaobingli na̱ shimanda nganaokhui, kha iwui mibingwui 
naongalāva̱ lamhāngwui ostrich thāda sāshilaka. 

4Na̱ mangda khalei naobingla ra̱kachangna akārakli male napshānhaira; 
naoshinaobingna zāt poi, kha khipākhana mamizāmana. 

5Morchātlak eina zākasābing ara shongfali thingakanda lei; sophayori eina 
khamathāthā sāri kasābing hotlāli ngaleopida lei. 

6Sodomli kashong kharāng pāng masāza̱la mikkhayipkhalungli kashimānli 
lāngmeida iwui mibingwui naongalāva̱li khamachinna hakmei. 

7Awui wungnaobing horamli tharmeisai, seina̱li charmei; athumwui phasā 
shamadruwui kachar lunghārli hormei, athumwui maipan hānshi kahai 
sapphire thai. 

8Ara athumwui mai hamakli zikmeihaira, shongfali athumwui azak 
mamachutkhuirarmana; athumwui ahuila ara̱kuili nganarshānhaida thing 
katheng thāhaira. 

9Chāmthit eina kathibingle raighai eina kathibing ringphāmei, luiwui athei-arai 
ningchāngchāngda khanangda ngairon eina khumthathaira. 

10  Iwui mibingli rekakharek kharā tharān; ava̱ ngarāna kachichāwui 
khalumanao khalatta hangshai. 

11 PROHOna awui malungkhavāt kāshunglak eina sāda, Zionli mei sa̱katā china 
shimphungabingla chuitup tāhaowa. 

12Okathuiwui awungabingna mashitsangmana, lah apuk-apagawui mibingnala 
mashitsangmana, kaja yangkashena Jerusalemwui ngaveili zangshaprada. 

13Awui alungli khangarongwui ashee tākhangasaka marānbingwui morei, 
pāngmonbingwui khayonkhamāngwui vangna. 

14Athumna ngapeoda, chānreili yaozata; ashee eina sākhamānghaida 
khipānakha athumwui kashankachon masāza̱ngaimana. 



1423 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

15“Thulu! Makathara!” da mibingna athumli kashama. “Thulu! Thulu! 
Masāza̱alu!” Chieina athum yāmkazata, yaokazata sāthuihaowa. yurbingwui 
alungli mibingna, “Athum ithumli mangayurpamluimara” da hāng ngaroka. 

16 PROHO akhalattana athumli yaokathān kahaina, ana khipālikha 
matheimiluimara; pāngmonbingli khayākashi maleiluimana; khararnaoli 
malumluimara. 

17Aremali ngachonmi khavai yangpamshonda ithumwui mik ngazanhaira; 
ithumna yangkapamli mangachonmikharar yur akhali yangpama. 

18Yangkashebingna ithumwui shongfalila mazatpai khavai ithumwui pheikār 
shurzata; ithumwui khangachang nganaihaira; ithumwui atamla shānphokhaira 
ithumwui khangachang rāhaira. 

19Kazingramli yongkazata khalāng sāshaili ithumli kakharombingna thākmei; 
athumna ithumli phungreili kharomkai, athumna lamhānglila ithumli rimpama. 

20 PROHOna thao neomi kahaia, ithumwui nātangkhurwui eina kashok khaksui 
athumwui chomli sangmihaowa, “Awui khaya̱li yurbingwui alungli ithum 
okthuira” da ithumna kahānga chi. 

21Mathānlu, kala ringphalu, O Edomwui naongalāva̱, Uz ngaleili somkapama; 
kha nalila tengkot chi kānrāra; maripreihaida nakhalatta raihailaga mahonghat 
eina zatra. 

22O Zionwui naongalāva̱, nawui khayonkhamāngwui vang kashong khalāng 
kuphaira, ana nali maraithāluimara; kha O Edomwui naongalāva̱, nawui 
khayonkhamāngwui vang kashong lāngra, nawui morei ana phongshokmira. 

Chapchāt 5 

Lumashanmi khavai Kapo 

1O PROHO, ithumwuili shokkahai, kaphaningungmilu; yanglu, ithumwui 
maikashi hi katheimilu. 

2Ithumwui shimluikat kha̱minaoli mikāhaira, ithumwui shimla zakmai makathei 
mili mihaira. 

3Ithum marānao, avāva̱ makhalei ngasāhaira; Ishāva̱ ngarā ra̱meinaobing 
thāhaira. 

4Ithumna mangda khalei tara̱wui vang aman miphalungra, ithumna 
samkaphang thingla lokhuiphalungra. 

5Ithumwui kahungli kashai parda panglāk eina kashama; ithum chothaira, 
ithumli khangasāmla mangasāmkhui ngasakmana. 

6Zāshap samphang khavai Egyptli kala Assyriali ithumwui pāngli mihaira. 

7Ishāvā ngarāna morei sai, athum maleiluimana; kala ithumna athumwui 
khayonkhamāng phunga. 

8Raonaobingna ithumwuitungli munga; athumwui pāng eina ithumli kanshok 
khavai khipākha maleimana. 

9Ithumwui manglā hamlaga kashakazā samphanga, lamhāngli raighai khaleiwui 
vang. 

10Chāmwui kachui kasā china, ithumwui ahui leirang kasā thāda sai. 

11Zionli preiva̱̱ ngarāli; Judah keinungli kachingva̱ ngalānaobingli 
sākhamāngmihaowa. 

12Wungnaobingli athumwui pāng eina kangyuihai, khararnaobingli 
khayākashila machitheimana. 

13Yaronnaobingli tandi eina mā rungngasaka; kala naoshinaobingna 
chakchāngchāng thing phungzata. 

14Kasarnaobing keinungwui ngavei eina thuihaira, yaronnaobingna laa 
masāluimana. 

15Ithumwui ningwui khamathānla ngasāmhaira; ithumwui pheichak kasā sikafa 
onhaira. 

16Kuihon ithumwui kuiwui eina tātunghaira; kakhanang ithumwui ngasāranu, 
kaja ithumna morei sāhaira! 

17Hiwui vang ithum ning kazāhaowa, hiwui vang ithumwui mikla 
māmāchahaira, 

18kaja Zion Kaphung ngachakting eina khaleiwui vang, ramfana chiwuitungli 
yaozata. 

19Kha O PROHO, nava katang mavaila mungchinga; nawui wungpamkhong thot 
saikora vāshunga. 

20Khisāthuda nana ithumli malaichaohaokhala? Khisāthuda nana ithumli 
hirankha horhaokhala? 

21Ithumli nakhalattali khuisangmiluilu, O PROHO, chithāda ithumli 
khuisangluipaira! Achālakhawui thāda ithumwui atamla chitha ngasaklu. 

22Maningkha nana ithumli horchao kahaila? Nana ithumli malungvātlākhaola? 

Ezekiel 

Ezekiel 1 

EZEKIELLI VARENA MAHAMIKHARE 
Varewui Wungpamkhong 

1  Kathumra kākashung kum, khamate kachang chiwui zimiksho kaphangāthang, 
raithā kahaibingli ngasoda ina Chebar kong ngalemli leilakha, kazingram 
khāmong shohaida, Varena mahākhami ina thei. 

2 Kachāng chiwui kaphangāthang (Awunga Jehoiachinli raithā kahai kaphangā 
kumna,) 

3Chaldea ngaleiwui Chebar kongpheili PROHOwui tui chi Buziwui naomayara 
Ezekiel pāngmonli rāhānga; kala PROHOwui pāng chi awuitungli rāpara. 

4Ina yangda leilakha, yanglu, atungshongwui eina siphan zingrot ngasha̱da, 
muiyā kashāva̱, kuimareida horchāmri eina mei horshon-horthaida, meilung chi 
pithrai ruimaling kahai kathā akha shoka. 

5 Kala chiwui alungwui eina kharinga sāyur tākam eina mati shoka. Athumwui 
azak chi hithai: miwui angum thai, 

6kha athum kachiva̱ amai matiti kai, kala angachāng matiti kai. 

7Athumwui phei ngatarteihai, kala athumwui pheimayā seinaopheithai, kala 
pithrai kashutkharik kahai thāda hinga. 

8Angachāngwui azing ayar matili mipāng kai. Athum matiwui zakmai kala 
angachāngbing chi hithai: 

9angachāng akha eina akha ngasuna, athumna kazat tharan mangareiungla 
kachichāwui mangāshong angatar eina zata. 

10  Athum matiwui amai chiya, mangā mimaina, yāshong kazingkha̱maina, 
uishong mukkāmaina, kala khanukshong khalāngmaina. 

11Athumwui mai chi chithai. Athumwui angachāngbing chi atungli harkai; sāyur 
kachiva̱ angachāng khanini kai, akhawuina khangateiwuili angasuna, kala 
khangatei khani china athum phasāli farorripa. 

12Kala athum kachiva̱ angatar eina mangāshong zata; manglāna kazazat chili 
mangareiunglakla zata. 

13  Kharinga sāyurbing chiwui alungthungli meithā khamaling thāda kala meirā 
shārung sharvā kasā thāda kharinga sāyurbing chiwui alungli ngatha̱ung 
ngatha̱vai; mei chi horlaka, kala mei chiwui eina rikhān ngasheishoka. 

14Kala kharinga sāyurbing china rikhān khangashei thāda yongung yongvā sai. 

15  Ara ina sāyurbing chili yangda leilakha, kharinga sāyurbing ava̱va̱wui 
ngalemli kāngphei akharip ngaleili rungkahai chi thei. 

16Kāngphei chiwui azak kala sākakhui asak chi hithai: athumwui azak kahāna 
chrysolite thai, matiti chi ngaraichāsera, athumli sākakhui chi kāngphei akhawui 
alungli khangatei akha khangashom thai. 

17Athumna zatakha, mangareiunglakla, kachichāwui mangā angatar eina zata. 

18 Kāngphei mati chi akhuithing leisera, kala kasuila kāsera, kala akhuithing 
kuikhamareili amik pemda kai. 

19Kala kharinga sāyurbing china zatakha kangpheibing chila athumwui ngalemli 
zata, kala ngaleiwui eina kaakha athumla kai. 

20Manglāna khavāvāpam kachida athumla shura; kaja kharinga sāyurbing 
chiwui manglā kāngphei chili lei. 

21Athumna zatakha zatra, nganingakha nganinga; kala athumna ngaleiwui eina 
kaakha, kāngbing chila ngasokai; kaja kharinga sāyurbing chiwui manglā 
kāngpheibing chili lei. 

22  Kharinga sāyurwui kuishakli horchamri kahai khamasai thāda mathingrik 
eina athumwui kuitungli horshoka. 

23Sirāram chiwui azingli athumwui angachāng ngatartei eina hārshokta 
akhawuina akhali ngasunkhui; kala sāyur ava̱va̱wui angachāng khanina phasāli 
farorripa. 

24 Athumna kazat tharan angachāngwui khon kongrā kachungkha kathuikhon 
thāda ina shai, Sāshap pangshapawui kazing khangashum thai, kala rai 
ashangva̱wui ngawunrop kahai akhon thai; athumna kasaikha nganinghaiakha 
athumwui angachāngbingla haizanghaowa. 

25Athumna angachangbing haizanghaida kasaikha khanganing tharan, 
athumwui kuishakli khalei sirāram chiwui eina akhon akha vaotai. 

26  Athumwui kuishakli khalei sirāram chiwuitungli wungpamkhong 
khangamāna sapphire thāda thei; kala wungpamkhong khangamān 
chiwuitungli kapama chi mizak thai. 

27 Awui kashān katha chiwui eina thuilaga atungshong meili ruimaling kahai 
kahinga pithrai thai; kala awui kashān kathā chiwui eina thuilaga azingshong 
chiya meiwon thai, kala ali kuimareida horchamri hai. 

28Kazing rothang changjeengawut kashok thāda, kuimareida kahor chila 
chithai. PROHOwui tekhamatei zak chi chithai. Kala ina chi kathei tharan 
ngakhumsanga, kala khamatui akhon akha ina shai. 

Ezekiel 2 

Ezekielli Kaho 

1Kala ana ili hānga, “Miwui naomayara, ngakarthuilu, ina nali ngazekra.” 

2Kala ana ili kahāng tharan Manglā china ili zangmida thuinganing ngasaka; kala 
ana kahāng chi ina shai. 

3Kala ana ili hānga, “Miwui naomayara, ina nali ili ngakaikashia miyur Israel 
mibingli chihovāra, athum kala avāva̱ ngarāna aja eina tangda ngakaishida lei. 

4Mibing hi achei makathei kala ngakaikashebingmānga: nali athumwuili 
chihovāda nana hithāda ahāngra, ‘Proho VAREna hithāda hānga.’ 

5Athumna nganāsanglala manganāsanglala, (kaja athum ngakaikashe 
shimkhurna) marān akha athumwui alungli leihairasai kaji hi athumli 
theikhuiranu. 

6“Kala miwui naomayara na, athumli mangacheealu, chili lāngda athumwui tuili 
mangacheealu; nana ka̱shāt-ka̱renglungli zatlala kala nana seithattungli 
pamlala; athumwui tuili mangacheealu, kala athumwui azak yanglaga 
mangacheealu, kaja athum hiya ngakaikashi shimkhurna. 

7Kala nana athumli iwui tui ahāngra, athumna nganāsanglala manganāsanglala; 
kaja athuma ngakaikashi shimkhurna. 

8  “Kha na, miwui naomayara, ina nali kahāng hi nganālu; ngakaikashi shimkhur 
thāda mangakaishialu, nakhamor makāda ina khami hi shailu.” 

9 Kala ina khayang tharan, yanglu, mipāng akha ili katingrai, kala yanglu, lairik 
akhalui akha singsai; 

10kala ana iwui mangāli chi hārchithei; kala chiwui mangāli kala khanukli 
kapisang kahai thei, kala chili chapkhangachā, sikafa kala kakhanangwui tui 
kapisanghaisai. 

Ezekiel 3 

1  Kala ana ili hānga, “Miwui naomayara, nali khami chi shailu, akhalui hi shailu, 
kala vāda Israelshi shimkhurli ahānglu.” 

2Chieina ina khamor makai, kala ana akhalui chi shaikhavai ili mi. 

3Kala ana ili hithāda hānga, “Miwui naomayara, ina khami akhalui hi shailaga 
nawuk chieina chipemlu.” Chieina ina chi shaihaowa, kala chi ikhamorli 
khuira̱wui kashim thai. 

4Kala ana ili hānga, “Miwui naomayara, Israelwui shimkhurli vāda iwui tui eina 
athumli ahānglu. 

5Kaja ana ili atui-arā makashā kala mashākhararra miwui ngaleili kachiho 
maningmana, kha Israelwui shimkhurlina— 

6nana makashā tuiyur khangatei kala bhap matākhararra tui khamatui miyur 
kachungkhawui mangāli maningmana. Kachangkhat eina chikathāpamli nali 
chihosi kaja athumna nawui tui nganāsangra. 

7Kha Israelwui shimkhurna nali manganāsangmara, kaja athumna iwui tui 
manganāngaimana. Khikhalajila Israelwui shimkhur saikora mai kashāmāng 
kala wuklung khamakangmānga. 

8Yanglu, athumwui mai kashā, khayā makhangarin thāda ina nalila maishā 
ngasakhaira. 

9Nakhavei khamarar marili mararmeida sāmihaira; athumli mangacheealu, kala 
athumwui azakli mangacheealu, kaja athum hiya ngakaikashe shimkhurna.” 

10Chili lāngda ana ili hānga, “Miwui naomayara, ina kahāng saikora hi 
nganātitkhuida nawuklungli hailu. 

11Kala vāda, nawui raithā kahai mibingli, ‘Proho VAREna hithāda hānga’; da 
athumna khuisanglala makhuisanglala ahānglu.” 

12Chiwui thili Manglā china ili khāngkāhaowa, kala PROHOwui tekhamatei chi 
apam chiwui eina kāmamān kaji eina, iwui khanukshong neina̱ kakhanukwui 
khon shai; 

13chi sāyurbing chiwui angachāng eina angachāng saza̱ khangarok, kala chili 
lāngda kāngphei chiwui akhon china neina̱ kakhanuk kathāwui akhon kashokna. 

14Manglā china ili khāngkāda khuithuihaowa, kala iwuitungli PROHOwui 
kapanga pāngkaparwui vangna ining chotlakhaowa; 

15kala Chebar kong ngalemli raithā kahaibingna pamkhavai Tel-abibli ina vai. 
Chili chotnahaoda athumwui alungli shinithang apama. 

Israelli Yangkhame 

16  Kashine thangwui apeilam PROHOwui tui chi ili rāhānga: 

17“Miwui naomayara, Israel shimkhurwui vang ina nali khamayona akha 
sāngasakhaira; ikhamorwui eina kahahāng tui chi nana kashā tharan athumli 
iwui miktāli hāngmathinmiki kajina.” 

18Makhayā mili ina, na thiphalungra da hānglaga nana ali mahāngmathinakha, 
kala kahui samphang khavai awui makhayāwui eina ungkhavai kahāngla ali 
mahangchitheiakha, makhayā mi chi awui moreiwui vang thiphalungra, kha 
awui ashee nawuitungli tāra. 

19Kha nana makhayā mili hāngmathinlaga ana awui makhayā otwui eina, lah 
makaphā apongwui eina malatungakha, awui khayonkhamāng alungli 
thiphalungra; kha nali huimihaora. 

20Latluida, “Kalikha khamashunga mina awui khamashung khangarongwui eina 
ngareithuihaiakha, kala ina ali phei ngaphok khavai saakha, a thiphalungra; 
khikhalajila nana ali mahāngmathinmana, awui moreiwui vang a thiphalungra, 
kala ana khangarong otsak kasa saikora maphaningungmara; kha awui ashee 
nawuitungli tāphalungra. 

21Kalikhada nana khangaronga mi chili morei masā khavai hāngmathinakha, 
kala ana morei masaakha, ā ringlakra, khikhalajila ana hāngkhamathinli 
khuisanga; kala nalila namanglā huimira.” 

Ezekiel Khak Khangasha̱ 

22Kala PROHOwui pāngna iwuitungli ngasomi, kala ana ili hānga, “Ngakarthuilu, 
tampākshong vālu, chili ina nali hāngra.” 

23Chieina ina ngakarthuida tampākshong vai, kala yanglu, Chebar kongpheili ina 
tekhamatei kathei chi tākam eina PROHOwui tekhamatei chi theida 
ngakhumshāmzanghaowa. 

24Kha Manglā china ili zangda khangmathota, kala ili matuida hithāda hānga, 
“Zatlu, nawui shimli na khalatta khāmong ungtākphinhaolu. 

25Kala, O miwui naomayara, yanglu, seipeng nawuitungli parda nali chieina 
khalaphaora, chieina nana mibingwui ngachaili zatung zatvā masāpaimara; 

26kala ina namale akārakli nganarshanmihaora, chieina na khak ma̱haoda 
athumli mahāngmachinpaimara; kaja athum ngakaikashe shimkhurna. 

27Kha ina nali khangazek tharan ina nakhamor shomida nana matuipaida 
athumli, ‘Proho VARE china hithāda hānga’ da hāngra; nganāki kaje china 
nganākhuiranu, manganāki kaje china manganaaranu; kaja athum ngakaikashe 
shimkhurna.” 

Ezekiel 4 

Jerusalem Kuikhanam Ots eina Sākachithei 

1“Kala O miwui naomayara, chek akha khuida nawui mangāli runghailu, kala 
chiwuitungli Jerusalem keinungwui ama̱ sāsanglu. 

2Kala kuimareida rākuikhanamwui raipan, raingavei sāsanglu, chili lāngda 
rāmla, shaironla kuimareida sāsanglu. 

3Kala mariphek akha khuilaga keinung eina nawui ngachaili mari ngavei sāda 
runghailu; kala chili yangvālaga rai kuikhanam thāda sākhuilu. Hi Israel 
shimkhurwui vang khamachut sākachitheina. 

4“Chiwui thili nawui uishong ngashunglaga pilu, kala Israel shimkhurli ina tandi 
miki kaji chi nali mira; kaja nana zimiksho chiyākha pilakha eina tangda 
athumwui tandi chi phungpamra. 

5Kaja ina nali zimiksho sha̱rakha phungngasakra, kum shākathum hangchiko, 
athumli tandi miki kajiwui zingkumli ngaraichāda phungra; kala nana chirankha 
khāngpamki kajina. 

6Kala nana chi peikahaiwui thili, pikakhane chi yāshong ngashunglaga pida 
Judah shimkhurwui tandi phungra; hangmatithang ina nali phungngasakra, 
thangkha hina kumkha kachitheina. 

7Nawui mai Jerusalemli kuinamkahai shong ngareivāda pāng khamasai eina 
keinung chili makhamayāwui tui marānra. 

8Kala yanglu, ina nali khara̱ eina khalaphaida nali tukkhanarwui atam 
mapeiranglakha eina tangda ngareishok ngareizang masāpaimara. 

9“Kala nana, kehu, nāpai, linglonthei, marongthei, lang kala ngum khuilaga ham 
akhali sangda khamui sākhuilu. Zimiksho shākathum hangchikothang nana 
lākhavāk ngashungda kapi atamli hi zāki kajina. 

10Kala zāki kaji onlaga ngarakzāra, thangthang shekel maga̱ zāra, thangkhali 
nana akhashida zāra. 

11Kala tara̱la onlaga nana mangra, lengkhor akhawui khum tharuk; thangkhali 
mangkha shira. 

12Nana shaiki kaji khamui chi athumwui miktāli miwui paihtungli sākhuiki 
kajina.” 

13Kala PROHOna hānga, “Chithāda Israelwui mibingna athumwui khamakhao 
kashakazā zāra, ina kashamkhavā yur kachida.” 

14Chieina ina hānga, “Iyavo Proho VARE! yanglu, I khalatta chithada 
masākhamānglakranga; I nganuilakha eina thuida aja rāshungda, thāda kathisā, 
kha̱zursā, kala kashuisā ikhamorli masanglakranga.” 

15Chieina ana ili hānga, “Yanglu, nawui khamui sākhavai ina nali mipaihtungli 
maningla seipaihtungli sāngasakra.” 

16Chili lāngda ana ili hithāda hānga, “Miwui naomayara, yanglu, Jerusalemwui 
kashakazā ina ngarakmihaora; ngacheerang eina zāt onzāra, kala tara̱la 
shivamri eina tammangra. 

17Khamang kazā vātngasakta athum akha eina akha ningkazāchir eina 
yangngarokta kachotkachāng phungkhavai ina hithāda shokngasaki kajina. 

Ezekiel 5 

Ezekielna Kui Kasi 

1“Kala na, O miwui naomayara, raighai kazana akha khuilu; sam kachichāpana 
kasing kuisighainao thāda nakuisam eina morhā sitāhaolu, laga khān onkhavai 
khuida onyanglu, kala sam chi akhum eina ngayarlu. 

2Kakathuma khum chi khuilaga, keinung kuikhanam chi peikahai atam tharan, 
keinung lungli meili riktālu, khumkha chi keinung kuikhamareili raighai eina 
shātkazamlu; kala khumkha chi masili chiphanhaolu, chiwui thili ina raighai 
ahongwui eina sutshokra. 

3Saikora hiwui eina kateteo khuilaga nawui kachon mareili masa̱hailu. 

4Chiwui einala kateokha khuilaga meili horsangda riktāhaolu; chiwui eina Israel 
saikorawui shimkhurli mei shokra.” 

5Proho VAREna hithāda hānga: Hi Jerusalemna; ina ali yur saikorawui 
alungthungli haikahaina kala keinung kachungkhana kuinam ngasaka. 

6Kala ana yur kateili lāngda zakshilāk eina iwui sharphahorbingli ngakaishi, kala 
awui kuikhamareiwui ngalei kateili lāngda iwui shiyan chikanli mamayāmana, 
iwui sharphahorbing khalanhaida iwui shiyan chikan mamayonlakmana. 

7Chiwui vang Proho VAREna hānga: Khikhalajila nali kuikhamarei yurbingli na 
zakshimeida iwui shiyan chikan kala sharphahorbing mamayonla, kha nali 
kuikhamarei yurbingna kasāsā thishurhaoda; 

8chiwui vang Proho VAREna hithāda hānga: Yanglu, I, I eina tangda nathumli 
mamayāmana; yur saikorawui miktāli ina nathumli bichar sāra. 

9Kala nathumwui ningkakachai otsak saikorawui vang, ina masālakrang kaji 
kala naodala masāluilaki kaje ot chi sāra. 

10 Chiwui vang eina nathumwui alungli avāva̱ ngarāna naongarābingli shaira; 
kala naongarābingna avāva̱ ngarāli shaira; kala nathumli ina bichar sāra, kala 
nathum kachikathāna kanshokakha ina kharingbing chi masili chiphanhaora. 

11Chiwui vang eina Proho VARE ina kachangkhat eina kahāng hina, khikhalajila 
nathumwui masākhangayi ot, ningkakachai ot saikora chi eina iwui kathara 
shim sākhamāng ngasakhaoda, chiwui vang nathumli ina katathaora, imikna 
mayangkheilakmara, kala ina malumashanmimara. 

12Nathum khum kathumwui akha kazātkashi eina thira kala nathumwui alungli 
chāmreiwui kakhum eina yumra. Khumkhana kuikhamareiwui raighaili thira, 

kala khum kakathumana ina masili chiphanhaida athumwui thili raighai 
chihovāra. 

13“Chithāda sāda iwui malungkhavāt chishotra, kala athumwuitungli iwui 
malungkhavāt hāngsangda I khalatta ningyāng ungkhuira; kala athumwuitungli 
iwui malungkhavāt katā tharan PROHO ina mikpaishida kahāngna da athumna 
theira. 

14Chili lāngda ina nathumli ramchomihaida chiwui kuikhamareili khalei 
miyurbing kala yaokharābing chiwui ngashimshi nganao khavai sāmira. 

15“PROHOna nathumwuitungli malungvātta malungkakang eina khamachin 
chitharan, nathumwui kuikhamareili khalei yurbingwui vang nathum 
khangachee otsak, hāngkhamathin, kala mana̱shi khavai ngasāra; hi PROHO ina 
hāngkahaina— 

16nathum shimān khavai chāmreiwui malā ina kachiho tharan, ina nathumli 
chāmrei chungmeikhangai chungmei ngasakra, kashakazā akhala 
mangaphangzāmara. 

17 Ina chāmrei kala ramsāla nathumwuitungli chihorāra, athumna nathumwui 
naongarābing shimān ngasakra; kazātkashi eina ashee nathumli rāshungra; kala 
ina nathumwuitungli raighai chihorāra. PROHO ina hāngkahaina.” 

Ezekiel 6 

PROHOna Meoma̱ Khokharumli Makhamayā 

1 PROHOwui tui china ili rāhānga: 

2“Miwui naomayara, namai Israelwui phungreishong ngareivāda makhamayā 
tui marānlu, 

3kala hithāda hānglu, Israelwui phungreibing nathum, Proho VAREwui tui 
nganālu! Proho VAREna phungreibing kala phungrābing, kongrābing kala 
tampākbingli hithāda kahāngna: Yanglu, I, I eina tangdanala nathumwuitungli 
raighai khuirāra, kala ina nathumwui kajujuipambing sākhaimiserhaora. 

4Nathumwui hanphutbing ngachakyānghaora, kala nathumwui nganamkaphā 
riktā khavai hanphutbingla sakhaimihaora, kala nathumwui kathebing ina 
nathumwui meoma̱wui azingli hortāmira. 

5Kala ina Israel mibingwui kathingunbing chi athumwui meoma̱bingwui azingli 
haimira; kala ina nathumwui ara̱kui nathumwui hanphut kuimareita chaimira. 

6Nathumwui kapampam kachida keinung ramchohaora, kajujuipam 
shimānhaora, hanphutpamla chithaserra, meoma̱la sākazamhaida 
maphākhuithura, nathumwui nganamkaphā riktā khavai sātekmihaida 
nathumwui otsak saikora shimitmihaora. 

7Kala nathumwui alungli kathingun horphuihaira, chieina I PROHOna da 
nathumna theira. 

8“Chithālala nathum ngayardale ina ringngasakra. Raighaiwui eina 
yāmkashokbing khangatei yurwuili yāmkhavā tharan, kala ngalei khangateili 
yaoyāngmi kahai tharan, 

9 chieina mi ngaleili yāmkhavā nathum raithā kahaili khuivā kahai chitharan ili 
phaningungra, kaja iwui eina pākthui kahai athumwui maphākakhui ning chi ina 
sakhaikhami tharan, kala maphākhuilakla meoma̱li shurkazatwui mik chi 
ngapeo ngasakhaora; kala athum khalattawui mikyanli athum khalatta, 
athumna makhangayi sākahai saikora chiwui vang ningkachaira. 

10Chieina I PROHOna da athumna theira; ina athumli makaphā ot hi sāra kaji hi 
aremali ina kahāng maningmana.” 

11Proho VAREna hithāda hānga: “Israel shimkhurna makhayā ningkakachai 
kasāwui vang nathumwui pāng kaphelu, kala nathumwui phei kathanglu, kala, 
Iyavo! da hānglu; kaja athumna raighai eina, chāmrei eina, kala kazātkashi eina 
thira. 

12Katāli khaleia a china kazātkashi eina thira, kala nganaida kapama a china 
raighai eina thira; kala mathila taihaikasābing china chāmrei eina thira. 
Chithāda ina iwui malungkhavāt athumwuitungli chishotta kupra. 

13Athumwui meoma̱bing, kuikhamareili khalei phungrābing kachiva̱li, 
phungreiton saikoratungli, khamatek thingphapheili, timfa kahai 
shirimthingpheili, kala athumna ningyāngkhaung nganamkaphā chigat khavai 
kachiva̱li athumwui kathingun pikatā chitharan I PROHO china da nathumna 
theira. 

14Kala lamhāng eina thuilaga Riblah vāshungda athumwui pamkhavai pam 
kachiva̱li ipāng katingshoklaga shimān ngasakta ramchoserhaora. Chieina 
I PROHOna da athumna theira.” 

Ezekiel 7 

Israelwui Akatang Khanganai 

1 PROHOwui tui china ili rāhānga: 

2 Kala “O miwui naomayara,” da ana hānga, “Israelwui ngaleili Proho VAREna 
hithāda hānga: Khangachang! Ngalei hiwui achikun mati vāshungda 
khangachang rāhaira. 

3“Ara khangachang nathumwuitungli rāhaira, kala iwui malungkhavāt 
nathumwuitungli chihorāra, kala nathumwui ningkakachai otsak chiwui vang 
ina tandi mira. 

4Ina mayangkheimilakmara, malumashanmiluimara; kha nathumwui alungli 
ningkakachai ot sālakha eina tangda ina nathumli tandi mira. Chieina I PROHOna 
da nathumna theira.” 

5“Proho VAREna hithāda hānga: Ka̱lāshatwuitungli kalāshāt! Yanglu, chi rārāli. 

6Akatanga rāhaira, akatang chi rāhaira; nathumli mamayāmada chi 
ngakarthuihaira. Yanglu, chi rāhaira. 

7O ngalei hili khaleibing, nathumwui athit unghaira; atam chi rāhaira, zimiksho 
chi nganaihaira; ngaunlop kahaiwui zimiksho, phungreili khamathān kasākhon 
maningmana. 

8“Ara iwui malungkhavāt nathumwuitungli tāra, lungthot eina ngasoda 
nathumwui otsak athishurda bichar sāra; kala ningkakachai ot saikorawui vang 
tandi mira. 

9Ina mayangkheimilakmara, lukhamashanla maleimara; ningkakachai ot 
sālakha eina tangda nathumwui kasākhavā athishurda tandi mira. Chieina tandi 
khame chi PROHO ina da nathumna theikhuira.” 

10Yanglu, zimiksho chi! Yanglu, chi rāhaira. Nathumwui athit rāhaira, 
makhamashung wonphokhaira, langkaso shonshokhaira. 

11Khangazai chi makapha-makhayāwui lijei ngasāthuihaira; athumwui 
makhavātla, athumwui lanla; chili lāngmeida tekhamateila maleiluimara. 

12Atam chi rāhaira, zimiksho chi nganaihaira. Khalona mamathānaranu, lah 
khayorna wukmakhanangaranu; kaja malungkhavāt hi saikorawuitungli tāki 
kajina. 

13Kaja leihkhalon china, athum mathiranglakha yorkahai chiwui eina khikha 
tongkazā masamphangmara. Kaja malungkhavāt hi saikorawuitungli tākahaina, 
chi mahanungluimara, khikhalajila akhalattawui khayonkhamāngwui vang, 
khipākha mashokrarmara. 

14Athumna talla̱ khongda ngaranriphaira, kha khipākha rai mavāmana, kaja iwui 
malungkhavāt saikorawuitungli tāhaira. 

Israel Moreiwui vang Tandi 

15Ayarli raighai, alungli kazātkashi kala chāmrei, luili khalei mina raighai eina 
thi; keinungli khalei china chāmrei kala kazātkashi eina thira. 

16Kachikathā ringkasābingna yāmshokakha, tampākwui nāsha̱ thāda kaphungli 
pamra kala khalattawui moreiwui vang sifara. 

17Pāng saikorala mathukthu, khuksaola tara̱ thāda tāchokhao. 

18Athum khalattana bora ngavaipama, kala khangacheena athumli farora, mi 
saikora maishiri; kala kui saikorala ngakokserra. 

19Lupāsāla chānreili horkathānra, kala athumwui sināla makathar ot 
thāhaora; PROHOwui malungkhavāt zimiksholi athumwui sinā eina lupāna 
athumli mangatangkhuirarmara; athumna athumwui kathai kala awuk 
machipemrarmara. Kaja china athumwui morei kasāli phei ngaphok khavai 
sāthuihaowa. 

20Arema tekhamateiwui vang athumna khamathā sinā singa, kala athumwui 
ningkakachai meoma̱bing kala ot saikora chi eina sākhui; chiwui vang eina ina 
athumwui vang makathara ot sāngasak kahaina. 

21Kala ina yur khangateiwui mili ngapaikhui khavai mihaora, kala okathuiwui 
makhayābingwui vang ngaponkhui khavai sāngasakra; kala chi athumna 
makhao ngasakra. 

22Iwui aman kasaka apam hi sāmakhao khavai ina athumwui eina mai 
ngareithuihaora, khalebingna zangda makhao ngasakra, 

23kala ngachakyāng ngasakhaora. “Khikhalajila keinung hi ashee kashokwui 
khayonkhamāng, khangama̱ khangashaona pemtinghaowa. 

24Yurbingwui ngachaili zakshimeikap kaje yurbingli athumwui shim khuikhavai 
ina khuirāra; athumwui langkaso pangshap chi ina ngachang ngasakhaora kala 
katharapam chi sāmakhaomi ngasakra. 

25Sipkasā tharan chingrihai khavai phāra, kha masamphangmara. 

26Ka̱lāshātwuitungli kalāshāt rāra, chankharopwui thili chankharop pemra; 
marānbingwui eina khamahā angahānra, kha ain chi pāngmonbingwui eina 
shimānhaora kala hāngkachithei chi ararnaobingwui eina shimānhaora. 

27Awungana sifara, wungnaona ning thenghaora; kala ngalei chiwui mibingwui 
pāng khangacheena sheisha̱haora. Athumwui shongpong athishurda inala 
athumli sāmira, athumwui bichar athishurda athumlila bichar sāra; chieina 
I PROHOna da athumna theira.” 

Ezekiel 8 

Ezekielli Varewui Mahākhami Kakhane 
(8.1—10.22) 

1Katharuka kum, kachang katharukawui kaphangāthang, ishi shimli Judahwui 
khararnaobingnali ngasopamda leilakha, Proho VAREwui pangshap iwuitungli 
tāshunga. 

2 Kala ina khayang eina yanglu, mizak thāda akha thei; theida khalei chiwui 
akashān eina thuida apheishong mei thai, akashān atungshong pithrai ruimaling 
kahai thāda hānshuna. 

3Ana mipāng thāda katingrālaga ikui samsa̱li singkhui; kala Manglā china ili 
okathui eina kazingwui ngachaili khangkāhaowa kala Varewui mahākhami chili 
ili Jerusalemli, atungshong ngarei kashanga ngavei zangkhavai; kaja, mikpaishi 
khangasakawui mikpaikashe mima̱wui pamkhong khaleipam chili khuivāmi. 

4 Kala yanglu, ina tampākli mathāsek kahai mahākhami kathei chi tākam eina, 
Israelwui Varewui tekhamatei chi chili leisai. 

5Chieina ana ili hānga, “Miwui naomayara, atungshong namik kapeishanglu.” 
Chieina ina yangkashang eina, yanglu, hanphutwui ngaveiwui atungshong, 
zangkhavai chili, mikpaikashewui mima̱ leisai. 

6Kala ana ili hānga, “Miwui naomayara, athumna sāda khalei hi theilā, Israel 
shimkhurna hiyākha ningkakachai ot sāda, iwui katharapamwui eina ili katāva̱li 
kashamvā khavai kasāla? Kha hili ningkachaikhamei ot nana theiluifara.” 

7Chieina ana ili khāmong ngalemli khuivai, kala ina yangkhavā tharan, yanglu 
phākholi akhur akha thei. 

8Chieina ana ili hānga, “Miwui naomayara, phākho chi chuiphutlu.” Ina phākho 
chi chuikazang tharan, yanglu, khāmong akha leisai. 

9Kala ana ili hānga, “Chiwui alungli zanglu, kala mahāngkapai ningkakachai ot 
athumna kasāsā chi zangyanglu.” 

10Chieina ina zangyangda thei, kala chili phākho kuimareida ngawokazata 
yurbing, kala ningkakachai sābingla, kala Israelwui meoma̱ saikorala 
napmithaisai. 

11Chiwui mangāli Israel shimkhurwui ararnaobing athum hangshini nganingsai, 
chili Shaphanwui naomayara Ja-azaniah athumwui alungli zangsai. Kachichāwui 
meishārkhong singsera kala nganamkaphā otwui meikhut chi muiyā thāda 
ngapānkai. 

12Chieina ana ili hānga, “Miwui naomayara, Israel shimkhurwui ararnaobing 
kachiva̱ ama̱bing haikhavai kāwui tangkhamangli sāda khalei chi nana 
theihairala? Kaja athumna, ‘PROHOna matheimana, PROHOna ngalei hi horhaira’ 
da hānga.” 

13Kala ana hithāda hānglui, “Athumna kasā hili ningkachaikhamei otla nana 
theiluifara.” 

14Chiwui thili ana ili PROHOwui shimwui atungshongwui ngavei zangkhavai chili 
khuivai; kala yanglu, Tammuzwui vang sha̱naobing chapngachāsai. 

15Chieina ana ili hānga, “Na hi theihairalā, O miwui naomayara? Nana hili 
ningkachaikhamei ot theiluifara”. 

16Chiwui thili ana ili PROHOwui shimwui zangkhamayar yāngkhupli thānzanga; 
kala yanglu, PROHOwui khorumshim khāmongli, makān khavai yāngkhup eina 
hanphutwui ngachaili, mi maga̱da phangā sha̱kha PROHOwui khorumshimli 
khana̱rorlaga zingshoshong ngareivāda zimikli khorumsai. 

17Chieina ana ili hānga, “O, miwui naomayara, nana hi theihairala? Judahwui 
shimkhurna hili sāda khalei, sākashi ot, ningkakachai ot sāda ili malungvāt 
khangasak hi pailak kahai otna da phaningla? Yanglu, athum khalatta nāren 
kajina. 

18Chiwui vang ina malungkhavāt eina sāra, imikna mayangkheimara, ina 
lukhamashanla malumashanmiluimara; athumna ikhanāli panglāk eina 
rāchapsanglala manganāsangluimara.” 

Ezekiel 9 

Jerusalemli Tandi Khami 

1Chiwui thili ana ikhanāli panglāk eina vaosangda hānga, “Keinungwui 
shaokathatabing, kachichāwui sāshimān khavai khutlai singripta rānganailu.” 

2Kala yanglu, mi tharuk, atungshong ngareikashanga ato ngaveishongwui eina, 
kachichāwui sāshimān khavai khutlai singlaga rai kala chili mi akha, khamenga 
kachon ngavai, lairik kapi khavai akha singda athumli ngasoda rai. Athumna 
zangda pithrai hanphut ngalemli nganinga. 

3Chitharan Israelwui Varewui tekhamatei cherubimwuitungli leikasā chi 
atungshong kāhaowa; kala kachon khamenga khangavaia, lairik kapi khavai 
kasingapā chili ana hoi. 

4 Kala PROHOna ali hānga, “Jerusalem keinung peida kuivālu, kala chiwui alungli 
ningkakachai ot kasā theilaga ngahuida ringkhangā athumwui khaveili leishai 
chukmihailu.” 

5Kala khangateibingli kahāng chi ina shai, “Awui thili keinung kuimareida vālaga 
ashaothatlu; khipālikha mayangkheipaimara, kala nathumna lukhamashanla 
machitheipaimara; 

6kasarnao, yaronnao, sha̱nao, angangnao, kala preinaobingli ngalāngda 
sāthatserhaolu; kha leishai kachukbing khipālikha masāza̱paimara. Kala hi iwui 
kathara shim eina sāphoklu.” Chieina athumna shimli khalei khararnaobing chili 
shaothatphoka. 

7Chiwui thili ana athumli hānga, “Shim hi sākhamānghaolu, kala kayāngla 
mingun eina pemngasaklu. Ot sāphokulu!” Chieina athumna keinungli 
khaleibingli shaothatvai. 

8Athumna sāthat mahunglakha imāngli chipamhaowa, ngakhumshāmhaida ina 
vaoda hānga, “Iya, Proho VARE! Jerusalemli nawui malungkhavāt heishokta 
Israelwui katai saikora sāthatserhaorala?” 

9Chieina ana ili hānga, “Israel eina Judahwui shimkhurna yonkahai 
hakmahākachangkhata; ngalei ashee eina pemhaira, kala keinung mashun 
makhaning otsakna pemhaira, kaja athumna, ‘PROHOna, ithumwui ngalei 
horhaira, kala ana matheimimana’ da hānga. 

10Iwui vanga, imikna mayangkheiluilakmara, lukhamashanla maleiluimara, kha 
athumwui otsak athishurda sāman mira.” 

11Kala yanglu, kachon khamenga khangavaipā kala lairik kapi khavai 
singkazatapā china pao khuirāda hānga, “Nana ili kakaso thāda ina sāhaira.” 

Ezekiel 10 

Khorumshimwui Tekkhamatei Thuikahai 

1  Chieina ina yanga, kala yanglu, cherubimwui kuitungli sirāram khaleiwui 
atungli sapphirewui wungpamkhong thāda akha thei. 

2 Kala ana khamenga kachon khangavaipā chili hānga, “Cherubimwui azingli 
kāngphei khanganing chiwui ngachaili vālu, kala cherubimwui eina chuida 
khalei meithā napāng pemda homkhuilaga keinung peida yaoyāngmihaolu.” Ana 
iwui miktāli khavā chi thei. 

3Mi china khavā tharan cherubimbing chi shimwui azingshong nganingsai; kala 
alung kayāng chi muiyāna pemhaowa. 

4Kala Varewui tekhamatei chi cherubimwui eina zangkhavai khāmongphei 
atungshong kāhaowa, kala shim chi muiyāna pemhaowa, kala kayāng 
katonga PROHOwui tekhamatei kahor china pemtinghaowa. 

5Kala cherubimwui angachāngkhon chi, pangshapa Varena khamatui thāda, ayar 
kayāng eina tangdala shāshoka. 

6Kala ana khamenga kachon khangavaipā chili, “Cherubimwui ngachaili 
nganingda khalei kāngpheibingwui eina mei chi khuilu” da kakaso tharan ana 
kāngphei akhawui ngalemli anganinga. 

7Kala cherub akhana cherubim ngachaiwui eina pāng katingshokta 
cherubimwui ngachaili khalei mei chi kakhuilaga khamenga kachon 
khangavaipāli khami eina, ana chi khuilaga thuihaowa. 

8Cherubbingwui angachāng zingli mipāng thāda kai. 

9 Ina khayang eina yanglu, cherubbingwui ngalemli kāngphei mati thei, Cherub 
ava̱va̱wuili ava̱va̱ lei; kala kāngphei chiwui azak phikphik khangashei chrysolite 
thai. 

10Kala athumwui matiwui azak chi ngaraichāsera, kāngphei akhawui alungli 
kāngphei akha khalei thai. 

11Athumna kazat tharan, mangareikhuila, kachichāwui mangāshong angatar 
eina zata; kha mangāshong khalei kāngphei china khavāvāli kateibingna 
mangareiungla shurzata. 

12 Kala kāngpheibingwui akhuibing, akasui, kāngphei katonga kuikhamareili 
amik kāsera, kāngphei matiti chi leisera. 

13Kāngpheibing chili, iwui miktāli khanganinga kāngphei da hoi. 

14  Saikora amai matiti kai: amai khare chi cherub maina, kakhane chi mimaina, 
kakathuma kazingkha̱ maina, kala khamate chi khalāng maina. 

15Cherubim china yongkāhaowa. Chebar kongli ina kathei kharingyurbing china. 

16Cherubbingna kazat tharan akāngbingla athumwui ngalemli zata; kala 
cherubbingna athumwui angachāng hārlaga yongkakā tharan, kāngpheibing 
china athumwui eina mayāmana. 

17Athumna kasaikha khanganing tharan athumla kasaikha nganingra, kala 
athumna yongkakā tharan yongkāra; kaja kharingyur chiwui manglā 
athumwuili lei. 

18Chiwui thili PROHOwui tekhamatei chi shim khāmongpheiwui eina 
cherubbingwuitungli kānganinghaowa. 

19Kala cherubbing china iwui miktāli angachāng hārlaga okathuiwui eina 
yongkakā tharan kāngpheibing chila ngasoda yongkai kala athum PROHOwui 
shimwui zingshoshong khalei khāmong chili nganinga; kala Israelwui Varewui 
tekhamatei chi athumwuitungli leisai. 

20Chebar kongli Israelwui Varewui azingli leilakha ina kathei kharingyurbing chi 
hibingna kala athum chi cherubsera da ina thei. 

21Ava̱va̱wui amai matiti lei, angachāngla matiti phona, kala angachāng zingli 
mipang thāda kai. 

22Athumwui ngaraikachā mai chi Chebar kongli kathei chiwui azak chilaka. 
Athum kachiva̱na angatar eina mangāshong zatsera. 

Ezekiel 11 

Jerusalemli Yonkhangasak 

1Manglā china ili khangkālaga PROHOwui shimwui zingshoshong ngareikashoka 
zingsho ngaveili khuivai. Kala yanglu, ngaveiwui khāmongli mi maga̱da phangā 
leisai; athumwui ngachaili, mibingwui wungnao, Azzurwui naomayara Ja-
azaniah eina Benaiahwui naomayara Pelatiah zangsai. 

2Kala ana ili hānga, “Miwui naomayara, keinung hili makaphā awor sāda morei 
sākhangasaka kala makhayā ot hāngkachitheia mibing chi hina. 

3Athum chi ‘Shimbing sakhuiki kaji atam vātfaya; keinung hiya sā hampai 
kathāna, ithumna sā kathāna’ da kahāngabingna. 

4Chiwui vang eina, O miwui naomayara, athumli makhamayā tui marānmilu.” 

5Iwuitungli PROHOwui manglāna tāmida, ana ili hānga, “PROHOna hithāda hānga 
da hānglu: O Israelwui shimkhur, nathumna hithāda kaphaningna; kaja 
nathumwui ningli rākazang chi ina theisera. 

6Kala keinung hiwui alungli nathumna shaokathat mataisang ngasaka, kala 
chiwui chānreili minguna chipema. 

7“Chiwui vang Proho VAREna hithāda hānga: Nathumna shaothat kahaibing chi 
sāna, keinungna sā hampaina; kha nathumle chiwui eina khuishokra. 

8Nathumna raighaili ngacheeya; kha ina nathumwuitungli raighai khuirāra da 
Proho VAREna hānga. 

9Kala ina chiwui eina nathumli khuishokta makathei yurbingwui pāngli 
horsangmira, kala nathumwuitungli bichar sāra. 

10Nathum raighai eina thira; ina nathumli Israelwui tharili bichar sāra; kala 
chieina nathumna I PROHOna da theira. 

11Keinung hi nathumwui sā hampai masāmara, lah nathumla hiwui sā 
maningmara; Israelwui tharili ina bichar sānaora; 

12chieina nathumna I PROHOna da theira; kaja nathumna iwui shiyan-chikan 
mamayonmana, kala ain athishurda masāmana, kha nathumwui kuikhamareili 
khalei yurbingwui ain athishurda sai.” 

13Ina marānmida leilakha hithāda shoka kaja, Benaiahwui naomayara Pelatiah 
thihaowa. Chieina ina mashunzangda akhon panglāk eina shokta chaplaga 
hānga, “Iyavo Proho VARE! Israelwui shākkahai hi kānmikachangkhathaorala?” 

Raithā kahaibingli Varewui Khangashit 

14Kala PROHOwui tui chi ili rāhānga. 

15“Miwui naomayara, nachināngarā, nali khangaso, nali raithākharumbing, 
Israelwui shimkhur saikora, athum katonga, Jerusalem hili khaleibingna, 

‘Athumna PROHOwui eina katāva̱li thuihaira; ithumwui vang ngalei hi mikahaina’ 
da hāngkahai china. 

16Chiwui vang eina hānglu, ‘Proho VAREna hithāda hānga: Miyurbingwui alungli 
kala lam katātāva̱li ina kashamkhayangvāhailala, athumna kapapam chili ina 
kasha̱khawui vang athumwui kathara shim ngasāmira.’ 

17Chiwui vang eina hānglu, ‘Proho VAREna hithāda hānga: Mibingwui eina ina 
nathumli hokhuiluira, kala nathumli chaiyāngvā kahai ngaleibingwui eina 
kazipkhuilaga Israelwui ngalei nathumli mira.’ 

18“Kala athumna chili khaung tharan, mayangkhangai ot, ningkakachai ot 
saikora khuishokserhaora. 

19 Kala athumli ina ning khokkha kasā mida manglā kadhar sangmira; kala 
athumwui ngalung kathā ning khamarar chi khuishokmihaida phasāwui malung 
sangmira, 

20chithāda athumna iwui shiyan-chikan kala sharphahorbing mayonda iwui 
kahāng nganāra; kala athum iwui mi ngasāra, kala I athumwui Vare ngasāra. 

21Kha mayangkhangai kala ningkakachai otli kashurabing chili, athumwui otsak 
athishurda athut khuira da Proho VAREna hānga.” 

Varewui Tekkhamatei Jerusalemwui eina Chiho kahai 

22  Chiwui thili cherubbing china kāngpheibing ngasoda angachāng hāruwa, kala 
Israelwui Varewui tekhamatei chi athumwuitungli lei. 

23PROHOwui tekhamatei china keinungwui eina kāmamānda zingshoshong 
khalei kaphung chiwuitungli kānganinghaowa. 

24Kala Varewui Manglāna mahākhamiwui eina Manglā china ili raithā 
kahaibingwui kapampam Chaldea ngaleili khuivāmi. Kala ina kathei khamahā 
chi iwui eina atungshong kāhaowa. 

25Chieina ina raithā kahaibingli PROHOna ili kachithei saikora chi hāngsera. 

Ezekiel 12 

Israelli Raithāki kaji Sākachithei 

1 PROHOwui tui china ili rāhānga: 

2 “Miwui naomayara,” ana hānga, “Na ngakaikashe shimkhur, theikhavai mik 
kālala makatheibing, shākhavai khanā kālala makashābingwui alungli pamdalei 

3kaja athumna ngakaikashe shimkhurna. Chiwui vang eina, miwui naomayara, 
raikathānaowui ot shaksālaga athumwui miktāli ngashunshong, raithā kahai 
thāda nana nawui pamkhavaiwui eina apam khangateili vaulu. Ngakaikashe 
shimkhurna jilala athumna theikhuilapai. 



1442 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

4Raithā kahai mina kasā thāda otrom chi ngashunshong athumwui miktāli 
khuirāda nana athumwui miktāli ngazin zatphoklu. 

5Athumwui miktāli phaklāng kashophutlaga chieina ngara̱shoklu. 

6Athumwui miktāli otrom chi yārtuili phungkhuida, ngayāshong zatlu; na ngalei 
chi mathei khavai nawui mai romra, kaja Israel shimkhurwui vang machut 
khavai nali sāchithei khangasakna.” 

7Kakaso chi tākam eina ina sai. Raikathāwui otrom kathā iwui otrom 
ngashunshong khuishoka, kala ngazinshong ipāng eina phākho kashophuta; 
kala athumwui miktāli otrom yārtuili phungda ngayāshong zata. 

8Ngathorshong PROHOwui tui china ili rāhānga: 

9“Miwui naomayara, ngakaikashe shimkhur, Israelwui shimkhurna nali, na khi 
kasākhala? da mahāngmala? 

10Athumli hānglu, Proho VAREna hithāda hānga: Khamarān tui hi Jerusalemwui 
wungnaobing kala chiwui alungli khalei saikorawui pongli kahāngna. 

11Hānglu, ina kasā hi nathumwui vang sākachitheina: Ina kasā thāda athumli 
sāra; athumna raikathāli vāra, tukthuiserhaora. 

12Kala athumwui ngachaili khalei wungnao china awui otrom yartuili phunglaga 
tangkhamangli zatra, apāng eina phākho kashophutlaga, chieina ngara̱shokra; 
kala ngalei chi amik eina mathei khavai mai romlaga zatra. 

13 Kala ina iwui khalen eina ali horkhuira, kala a iwui khalenli manhaora; kala 
Chaldeanaobingwui lam Babylonli khuivāra, chithālala ana matheimara, kala a 
chili thira. 

14Kala ali kuimareikapambing, ali khangachonbing, awui raimi saikora ina 
masili chiphanhaora, kala athumwui thili ina raighai chihora.” 

15“Miyurbingwui alungli kala ngalei kachiva̱li ina chaiyāngva kahai tharan 
I PROHOna da athumna theira. 

16Kha athumwui ngachaili teomeikha, raighai, chāmrei kala kazātkashiwui eina 
yāmshok ngasakra; chithāda athumna khavāvā miyurbingwui alungli athumwui 
ningkakachai otsak chi phaninglaga ning ngateiungda I PROHOna kaji 
theikhuipaira.” 

Kakathira Marānwui Khamachut 

17Chili lāngda PROHOwui tui china ili rāhānga: 

18“Miwui naomayara, nawui zāt ngarakri eina zālu, kala tara̱la chihuiran eina 
manglu; 

19kala ngalei chiwui mibingwui pongli hānglu, Israelwui ngaleili khalei 
Jerusalemwui mibingli Proho VAREna hithāda hānga: Athumna kashakazā 
ngarakri eina zāra, tara̱la chihuiran mangra; khikhalajila hili somkapambingna 
sākashi otmāng kasāwui vang athumwui ramli khalei saikora khuithuihaora. 

20Kala mina pamda khalei keinungbing sākathānmihaora, kala ngalei chi ramcho 
ngasāhaora, chieina I PROHOna da nathumna theikhuira.” 

Hāngkakasai Chānsam 

21 PROHOwui tui china ili rāhānga: 

22“Miwui naomayara, Israel ngaleiwui pongli nathumna chānsam sāda, ‘Atam 
kasāngkhahaira, kala mahākhami akhala akachang mazanglakmana’ da kahāng 
chi khikhala? 

23Chiwui vang eina athumli hānglu, ‘Proho VAREna hithāda hānga: Chānsam 
kasā hi ina ngalatmihaora, kala chi athumna Israelwui alungli chānsam 
masāluilakmara.’ Kha athumli hānglu, mahākhami kachiva̱ ungshungki kaji atam 
nganaihaira. 

24“Kaja Israelwui alungli makhamashunga khamahā kala sotkhamasaowa 
khanong tui maleiluimara. 

25Kha PROHO ina hāngki kaji chi ina hāngra, kala makahatla ungshungra. Chi 
masāngluimara, kha nawui atamle, O ngakaikashe shimkhur, ina tui chi hāngtāra 
kala ungshung ngasakra,” da Proho VAREna hānga. 

26Latluida PROHOwui tui chi ili rāhānglui: 

27“Miwui naomayara, yanglu, Israelwui shimkhur athumna, ‘Ana kathei 
khamahā chi kasāngkhahaira, kala khamarān hi anaolamshongwui vangna’ da 
hānga. 

28Chiwui vang eina athumli hānglu, Proho VAREna hānga: Iwui tui akha eina 
tangda mayansāngmara, kha ina hāngkahai tui chi ungshoklakra da Proho 
VAREna hānga.” 

Ezekiel 13 

Makhamashung Mayarnao Marānbingwui Tungli Marānkhami 

1 PROHOwui tui china ili rāhānga: 

2“Miwui naomayara, Israelwui marānbingli makhamayā tui marānlu, kala 
athumwui ning eina marānphāphā kaje marānbingli hānglu: ‘PROHOwui tui 
nganālu!’ 

3PROHOna hithāda hānga, khikha matheila kachichāwui ning eina sākazata, 
mangkhama̱ marānbing chili khonkashi ngasāranu! 

4O Israel, nawui marānbing chi ja̱tā kahai keinungli khalei ramfa kathāna. 

5Nathumna mintā kahai phākholi mavāyangranga, lah PROHOwui zimikshowui 
raili nganingshap khavai Israel shimkhurwui vang phākhola masākāranga. 

6Athumna mikhanam tui matui kala kakapika khanong sai; athumna PROHOna 
machiholala ‘PROHOna kahāngna’ da hānga, laga athumwui kaphaning ungshung 
khavai ali chihānkhaninga. 

7Nathumna mikhanama khamahā, kala kakapika mang hāngda ina 
mahānghailala, ‘PROHOna hānga’ da mamatuiyangrangla?” 

8Chiwui vang eina Proho VAREna hithāda hānga, “Khikhalajila nathumna mang 
sāda kashiman chi hangphāphā kajiwui vang yanglu, ina nathumli 
makhamayāna da Proho VAREna hānga. 

9Minamda khamahā kala kakapik khanong kasā marānbing chili ipāngna 
mamayāmara, athum iwui hangva̱ masāpaimara, kala Israelwui mishānlila 
mazangpaimara, chili lāngda Israelwui ngaleilila mazangpaimara, kala 
nathumna I Proho VAREna da theira. 

10  “Kachiwui vangkhala kaja athumna iwui mibingli, chingri kahai makhalei 
atamli ‘Chingri eina lei’ da nguida tamchithei; kala mibingna phākho sakakā 
tharan marānbingna leishi-leishai neokatotmihai. 

11Phako chi leishi-leishai neokatotmihaida tekkhavai kasābingli hānglu. Tara̱ 
phongra hakkhamahā theihla tāra, siphan zingrot ngasoda phanra; 

12kala phākho chi ja̱katā tharan nali, ‘Ari khaneo chi kali vāhao?’ da 
mahāngmarala?” 

13“Chiwui vang Proho VAREna hithāda hānga: Iwui malungkhavāt alungli siphan 
zingrot ngathung ngasakra; kala iwui malungkhavāt alungli tara̱ phongra, kala 
hakkhamahā theihla sāshimān khavai tāra. 

14Nathumna leishi-leishai teikatot kahai phākho chi ina sākhaira, kala chi 
ngaleili ngachamda sakhaimihaida shimphungala amei-amā matheimara; chi 
kongkhalui tharan, nathumla chiwui alungli thisangra, kala nathumna I PROHOna 
da theira. 

15“Chithāda iwui malungkhavāt phākhowuitungli kala chili leishi-leishai 
neokatot kahaibingwuitungli tāra; kala ina nali, phako chi kala leishi-leishi eina 
neokatot kahaibing chila maleithura, 

16Jerusalemwui pongli khamarān marānbing, chingri makahai tharan, chingri 
kahaiwui khamahā katheibing saikora chila kuphaira da Proho VAREna hānga. 

Makhamashung Marānva̱li Khayon Khami 

17“Miwui naomayara, kachichā aningsasak eina marānkazat nawui mibingwui 
naongalāva̱ ngarāli makhamayā marānda hānglu, 

18kala hānglu, Proho VAREna hānga: “Laivā sālaga pāngtamra̱ hāsangkhami kala 
kashāng-kharei mateila saikorawui vang mairār kasemabing manglā shimān 
khavai kasā sha̱naobing chi kakhanang ngasāranu! Nathumna iwui mibingwui 
manglā shimān khavai sālaga nawui tongzā khavai khangateibingwui manglā 
ringkhavai kasāla? 

19Lang pāngmayākhawui vang kala khamuitang akhawui vang, iwui mibingwui 
ngachaili, nana ili makhao ngasaka; kala iwui mibingli kapikta mathiki kajibingli 
thingasaka, thiki kajibingli mathingasakmana.” 

20“Chiwui vang eina Proho VAREna hithāda hānga: Yanglu, manglā shimān 
khavai nawui laivāwui pāngtamra̱ chili ina mamayalakmana, saikora chi 
napāngtheiwui eina sāshatmihaida, nana manglā shimān khavai kasā athumli 
vānao thāda yongthui ngasakhaora. 

21Nawui mairār chila ina sākazamihaida iwui mibingli napāngwui eina kanmira, 
kala sāshai thāda nawui pāngli maleiluimara, chieina I PROHOna da nathumna 
theira; 

22“Khikhalajila ina ali ning masuitā ngasaklala, nana khangarongbingli ning suitā 
ngasakta kala makhayā mili athumwui makhayā apong eina ngareiungda 
athumwui manglā mangatangkhui khavai kakatomwui vang, 

23ara nathumna mikhanam khamahā matheiluimara, khanongla masāluimara; 
ina nathumwui pāng eina iwui mibingli kanshokra. Chitharan I PROHOna da 
nathumna theinaora.” 

Ezekiel 14 

Meoma̱ Khokhorumli VarenaYonkashinam 

1Chiwui thili Israelwui khararnao kaikha iwuili rai, kala iwui ngalemli rāpama. 

2Kala PROHOwui tui chi ili rāhānga: 

3“Miwui naomayara, mibing hina meoma̱ athumwui ningli phumhaida 
athumwui ngaphok khavai morei otsakmāngli yanga; iwui pongli athumna 
ngahān khavai mayāra da phaningla? 

4“Chiwui vang eina athumli hithāda hānglu, Proho VAREna hithāda hānga: 
Israelwui shimkhur mi akhana meoma̱ ningli phumhaida awui phei ngaphok 
khavai morei otsakmāngli yanglaga, marānli rāngahānakha; awui meoma̱ 
kachungkha chiwui vang PROHO ina ali ngahānkāra; 

5chiya iwui eina mai ngareithui kahai meoma̱li kaphaninga Israelwui shimkhurli 
tandi mikhavaina. 

6“Chiwui vang Israelwui shimkhurli hānglu, PROHOna hithāda hānga: Ning 
ngateilu kala nathumwui meoma̱wui eina ngareithuihaolu kala ningkakachai 
saikorawui eina mai ngareithuilu. 

7“Kaja Israel shimkhurwui eina, lah athumli ngasokazatbingwui eina, 
kachikathāna ili horhaida meoma̱li ningli phumhailaga awui phei ngaphok 
khavai morei otsakmāngli yanglaga marānli iwui kachithei rākhangahān mi 
chili PROHO I khalattana ngahānkāra; 

8kala chikathā mi chili ina mamayāmara, kala iwui mibingwui eina katatmihaida 
miwui mangāli khamachut sākhavai kala tantak tākhavai chānjam sāmira; 
chieina I PROHOna da nathumna theira. 

9“Marānnala kapikta matuiphāphaakha, chipālila PROHO ina thāda ali 
mahaimara, kala awuitungli ipāng katingshokra, kala iwui yur Israelwui eina ali 
shimān ngasakra. 

10Kala athumna athumwui tandi phungphalungra— marānwui tandila kala 
rakhangahānabingwui tandila ngaraichāra— 

11chiya Israel shimkhur iwui eina mayāmlui khavai, lah athumwui 
khayonkhamāng ot saikora chieina athum khalatta masākhamāng ngasakluila; 
kha athumna iwui mi sāra kala ina athumwui Vare sāra,” da Proho VAREna 
hānga. 

Noah, Daniel kala Job 

12Kala PROHOwui tui chi ili rāhānga: 

13“Miwui naomayara, ngalei akhana shitkasang maleilakla iwuitungli morei 
saakha, kala ipāng katingshoklaga mamayāla chāmrei rāngasakakha, kala 
chiwui eina mila sāla shimān ngasakhaiakha, 

14Noah, Daniel, Job ashi kathum zangsālala, athum kathumla athumwui 
khamashung khangarong mangā eina athumāng shokra,” da Proho VAREna 
hānga. 

15“Ina apam hili sāyurbing chihorāda athumna sākazammiserhaida sābingwui 
vang mi marāpailala; 

16athumwui alungli ashi kathum hi leisālala, ina kahāngna, athumna naomayara 
kala naongalāva̱bingla makanmirarmara; athum khalattamāng kankhuira, kha 
lamva ramchohaora da Proho VAREna hānga. 

17“Lha kalikha ina apam chili raighai chihorāda, kala apam kachiva̱li raighai akha 
chihovālu da kasolaga; ina mila sāla apam chiwui eina sathatakha; 



1447 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

18ashi kathum chiwui alungli leisālala, kachangkhat ina kahāngna, athumna 
naomayarabing kala naongalāva̱bingla makanrarmara, kha athum 
khalattamāng kanshokra. 

19“Lha kalikhada apam chili ina mimao shivātta; kala iwui malungkhavāt 
chiwuitungli ashee eina heirorda, mila sāla chithitakha; 

20Noah, Daniel kala Job eina tangda leisālala, athumna naomayarabing kala 
naongalāva̱bingla makanmirarmara; kha athumwui khamashung khangarong 
mangā eina athum khalattawui manglāmāng kankhuira.” 

21  “Kaja Proho VAREna hithāda hānga: Jerusalemli ina kasaka bicharwui tandi 
mati mira chiya, raighai, chāmrei, sākashe sā, kala kazātkashi mida mila sāla 
chithitserra. 

22Athumwui ngachaili mathila yāmkashok zangda naomayarabing kala 
naongalāva̱bingli thānshok khavai nathumwuili kharā tharan, kala athumwui 
kasākhavā theilaga Jerusalemli ina kalāshāt khuikharā hi ngayilaka da 
nathumna ningkhalum samphangra. 

23Athumwui kasā khavā kathei tharan, china nathumli ningnganung ngasakra; 
kala athumli kasā saikora hi angalang maleilakla masāhaimana da nathumna 
theira,” da Proho VAREna hānga. 

Ezekiel 15 

Drakhārongwui Chānjam 

1Kala PROHOwui tui chi ili rāhānga: 

2“Miwui naomayara, khararli kathuia paisara̱na thingli kayakha phameikhala? 

3Khara̱ hiwui eina khiotkha thing thāda savaipaila? Kala hiwui eina ahunnao 
akha khuilaga khorkhong hokthang khavai sākakhuila leila? 

4Yanglu, meili riktā khavai sanga; meina angahun khaninishong chuitāda; 
alungthung chuihun kahai katai chi sākhavai khi leikhala? 

5Yanglu, pongda leilakhala khikha masāvaimana; chithakha meina 
chuihunhaida zikrik kahai china khi sāvailuira? 

6“Chiwui vang Proho VAREna hānga: Ngahongthingwui alungli kaphora paisara̱ 
ina meili riktā khavai kasang thāda Jerusalemwui mibinglila ina chithāda sāra. 

7Kala ina athumli mamayāmada mai ngarei khangasung itharan, meiwui eina 
yāmshoklala mei eina thipapamra; ina athumli mamayāmada mai ngarei 
khangasung chitharan, I PROHOna da nathumna theinaora. 

8Kala athumna mashitsanglakla kasāwui vang ngalei hi ramcho sāmihaora da 
Proho VAREna hānga.” 

Ezekiel 16 

Maningkatonga Jerusalem 

1 PROHOwui tui chi ili latluida rāhāngluishita: 

2“Miwui naomayara, Jerusalemli awui ningkakachai ot chi chitheimida hānglu, 

3 kala, Proho VAREna Jerusalemli hithāda hānga da hānglu: “Nathumli Canaan 
ngaleili pharai. Nashavā Amornaona, kala nashava̱ Hitnaona. 

4Nali pharāthang nahaitongkhara̱ khipanakha mareoshatmana, lah 
mara̱vaimimana, machi einala manurmimana, naokhalui einala 
makhaluimimana. 

5Hikatha hi sami khavai nali khipanakha malumashanmimana; nali pharāthang, 
khipanakha nali maleishimana. Kayāng khareili horhaiya.” 

6“Chieina ina nali rākakān tharan nawui ashee tottāt eina ngaleopikasā chi 
theida, ‘Mathiaranu, 

7arongwui akhar thāda okthuiranu’ da ina hānga. Chieina nana ngatarlak eina 
rarmamānda akhok kajuiva̱ ngalanao akha ngasāhaowa; ana̱la oka, kala nawui 
samla sāngsanga, chithālala na mahonghathai. 

8“Ina nali rakānluishit kaji tharan, yanglu, na leikashi khalei atamli leisai; kala 
ina iwui kachon fasangmida nawui khayā ngarinmi: mha, nali khuira da ina 
tuingashit sai, kala na iwui ngasāhaowa da Proho VAREna hānga. 

9Chiwui thili ina nali tara̱ eina ra̱vaimi, nawui ashee pheotāmida nali thao neomi. 

10Ina nali aphor sākasang kachon ngavaimi, kala sāhuiwui pheihop sangmi; 
khamanaka kachon eina khaluimi kala silk kachon eina farormi. 

11Kala nali ina sāri shaksāmida pangtheili kazao sangmi, kala nakahungli chā 
ngachāmi. 

12Kala ina nawui nātāngli nārenra̱ sangmi, kala nakhanāli unra̱ ngathetmi, kala 
nakuili khamathā kuihon akhala ngahonmi. 

13Chithāda nali sinā lupā eina sāri sāmi; kala nawui kashankachon khamanak 
kala silk kachon, aphor phorkasanga kachonmānga; nana khamanaka mathir 
kala khuira̱ eina thaomāng zai. Na ngalā mathākachangkhata rarkai kala 
awungawui shimlui samphanga. 

14Kala nawui azak khamathāwui vang naming yurbingwui alungli ngachāna, 
kaja nali mathā khangasaka chi ina. Hi Khamunga PROHOna kahānga. 

15“Kha naming zathaoda nawui khamathāmāngli ning horsangda 
makachingva̱wui ot sāzata, kala rākakān saikorali mavātlakla yora. 

16Nana nawui kashankachon ngayarda khuilaga khorum khavaipam sākhui, kala 
chili mashoklakrang kaji kala mashokluiki kaji khayorva̱ thada mi kachivali 
mayāmi. 

17Kala iwui sināla lupāla nali khami chi nana mayarnaobingwui ama̱ sākhuilaga 
chili phophāpama; 

18kala nana nawui aphor phorkasang kachon khuida chieina farora, kala iwui 
thaola, nganamkaphā otyurbing chiwui mangāli haihai. 

19Kala ina nali kashakazā mi— mathāmeikap kaje mathir, olive thao, kala 
khuira̱— chila meoma̱bing ningyangung khavai pha̱kaphayā sāda chigathaowa. 
Hi Khamunga PROHO na hānga. 

20“Kala iwui vang nana pharākhami inaongalāva̱ naomayarabing pha̱phayā 
khavai riktai. Nawui khayorwui otsak hi teonāhaida 

21inaongarāli shaothatta meili horsangda nana pha̱kaphayā ot kasāla? 

22Kala nawui ningkakachai ot kala khayorva̱̱wui otsak kasā hili na 
nganuilakhawui atam, khamahong eina ashee khaneokatotlaga leikasā chi 
maphaningungmana. 

Jerusalem Khayorva̱ Kathawui Mirin 

23“Nawui makaphā makhayāwui vang (kakhanang, nali kakhanang ngasaranu 
da Proho VAREna hānga) 

24na khalattawui vang khamong rartit kahai kā akha sākhui, kala shongfa 
kachida khamasopam sakhui; 

25shongfaphei kachida khamasopam sakhuilaga chili nawui khamathā chi 
yorpama, rākakān kachivali mayāmida khayorva̱wui otsak mataisanga. 

26Ili malungshivāt khavai nana khamathang khamarang nawui khongnai 
Egyptnaobingli naphasā yorsangda khayorva̱wui otsak mataisanga. 

27“Yanglu, chiwui vang eina, ina nali mamayāmada ipāng katingshokra, kala 
nawui yar suitā ngasakra, kala nawui kākharām yangkashe, nawui makhayā 
otsakwui vang khayāmalākhamiva̱ Philistinewui naongalāva̱li nali 
horsangmihaora. 

28“Nana Assyrianaobinglila naphasā yorsanga kala na penhaira kaji mavaithuda; 
mha, nana athumli yora, chithālala na aruila ningyang maungranga. 

29Leihkhalon Chaldeanaobinglila khayorwui otsak mataisanga; chieina tangda 
nawui vang ningyang maungthuwa. 

30“Nawui leishāt wuklung kayākha kazāhaokhala, hiyākha maishāda khayorwui 
otsak kasa saikora hi; da Proho VAREna hānga; 

31shongfaphei kachida shungtit kahai kā sākhuilaga, kayāng kharei kachida 
kajuipam saikhuiya. Laga nava khayorva̱̱ mathāmana, kaja nava pheisā eina 
khamasāli malungvāta. 

32Phokaphava̱ preiva̱, gaharawui mahutli kha̱mili khangasova̱̱! 

33Mibinga khayorva̱̱ kachiva̱li aman mi, kha nava nali leikashebingli mi, apam 
kachiva̱wui eina nawui khayorli rāzang khavai pheizā sai. 

34Chiwui vang eina nawui khayor hiya sha̱nao khangateiwui eina 
ngateihanghhai; yormi khavai nali khipanakha masuimana: kha nava nana 
pheisā mikhavai athumli phāzata, chiwui vang eina na ngateiphalunga. 

Jerusalemli Vare Bichar 

35“Chiwui vang eina O khayorva̱̱! PROHOwui tui chi nganālu: 

36Proho VAREna hithāda hānga; Kaja nawui khayākhamalā chi mahonghat kala 
nawui khayā leikashebingli lānchitheihaogada, kala nawui meoma̱bingwui vang, 
kala nana nanao ngarāwui ashee athumli khamiwui vang; 

37yanglu, nali ningyāng ungda khangarumbing saikora ina kazipkhuira, nana 
leikashibing kala nana ningkakachaibing saikora; apam kachiva̱wui eina ina 
kazipkhuilaga athumwui miktāli nawui khamahong chi theikhavai ina nawui 
khayā lānmira. 

38Kala shakazā otli makhao khangasak kala mi shaokathata sha̱naoli bichar kasā 
thāda nalila sāra, kala nawuitungli malungkhavātwui kala yuikashiwui ashee 
tāngasakra. 

39Kala ina nali nawui leikashebingwui pāngli horsangmira, kala athumna nawui 
shungtit kahai kā kala khamasopambingli sākahai apam saikora athumna 
sākazamihaora, athumna nawui kashankachon eina sāri khamathāthā 
ngapaikhuida nali khamahong eina haira. 

40“Athumna nawuitungli mi sorkhangasai thānrāda nali ngalung eina horthatra 
kala nali athumwui raighai eina shātkazamra. 

41Kala athumna nawui shim thotāmihaora kala sha̱naobingwui mangāli 
nawuitungli bichar sāra; ina nali khayorva̱̱ masā ngasakluimara, kala nanala 
mamasāluimara. 

42Chithāda sāda nawuitungli iwui malungkhavāt kapenva̱ sākhuira, kala iwui 
mikpaikashi nawui eina thuihaora; I chingrihaora kala malungmavātluimara. 

43Khikhalajila nawui nganuilakhawui atam chi nana maphaningla, kha ot 
saikora hina ili malung thuikhangasakwui vang; yanglu, nawui otsakwui 
angathut nali mashoila hāngsangra da Proho VAREna hānga.” Ningkakachai ot 
saikorawuitungli nana khāngkaser ot masāmala? 

Naongalāva̱la Ava̱ Kathā 

44“Yanglu, mi kachiva̱na chānjam kasā thāda, nalila ‘Ava̱va̱ thāda naongalāva̱la 
chipapama’ da chānsmra. 

45 Nava gaharali kala naongarāli kachinva̱wui naongalāva̱na; kala nava gahara 
eina naongarāli kachinva̱bingwui achinaova̱na. Nava̱ Hitlāna kala navāva 
Amornaona. 

46“Kala nachonva, anao ngalāva̱li ngasoda nawui atungshong khalei Samaria 
china; kala anao ngalāva̱li ngasoda azingshong khaleiva̱ Sodom nagatuiva̱na. 

47Chithālala nava athumwui thāda kazatli, kala athumwui ningkakachai otsakli 
mapenmada atam kasha̱khawui thili athumna kasā apongli nana 
zakshimeikharhaowa.” 

48“Kachangkhat eina ina kahāngna, na eina nanao ngalāva̱ ngarāna kasā thāda 
nagatuiva̱ Sodom eina anao ngalāva̱bingna masāmana da Proho VAREna hānga. 

49Yanglu, hi nagatuiva̱ Sodomwui moreina: a eina anao ngalāva̱bingna langsoi, 
mazākharar eina tangda zai, lekngasaisor eina okthui, kha khangazanbing kala 
khavātabingli mangachonmimana. 

50Athum hiklaka kala iwui mangāli ningkakachai ot sai; chiwui vang eina ina 
kathei chitharan athumli shimān ngasak kahaina.” 

51“Samariana nawui morei kasā yākhawui tangkhai makāshungmana; nana 
athumli ningkakachai ot chungmeikharda sai, nana ningkakachai ot sākahai 
saikora china nachinaova̱bing khamashung kasā thāhaowa. 

52Nawui maikashi khānglu, kaja nachon ngarāli nana bichar mashung 
ngasakpaihaowa; khikhalajila nawui morei, ningkakachai ot chungmeikhar 
kahaiwui vang athum mashungmei haowa. Chiwui vang eina khayaklu, kala 
nawui maikashi phunglu, kaja nachon ngarāli nana mashung ngasaklak kahai 
thāhaowa.” 

Sodom eina Samariali Khuisangmira 

53“Sodomshi vānaongarāwui shimlui ina hanmiluira, Samariashi vānao 
ngarāwui shimluila hanmira, kala nawui shimluila athumwui alungli 
hanmipapamra, 

54chithāda nawui maikashi kala nana sākahai saikorawui khayākhamalā 
athumwui vang ninglum khavai ngasāra. 

55Nagatuiva̱ Sodom eina anao ngalāva̱ ngarāna kharewui shimlui chili hanungra, 
kala nachon Samaria eina anao ngalāva̱ ngarāna ashiwui shimpam chili 
hanungra, kala na eina nanao ngalāva̱bingla nashiwui chili hanungpapamra. 

56Na malingshaplakha nachon Sodomli nana mangacha̱nsā nganaosāmala, 

57nawui makhayā kasā malanchitheiranglakha? Ara nala, Edomwui nao 
ngalāva̱bingwui kala awui khongnainaobingwui, kala Philistinewui nao 
ngalāva̱bingwui, kala nali yangkakharingbingwui mashāt khavai sāthuihaowa. 

58Nawui khāngkaser kala ningkakachai otsakwui vang tandi phungdalei, 
da PROHOna hānga.” 

Katang Makhavai Tuingashit 

59“Mha, Proho VAREna hithāda hānga: Nana tuingashitli ningkachaida 
sākakhaiwui vang inala nali sāmira, 

60chithālala na nganuilakha nali iwui tuingashit sākahai chi ina phaningungra, 
kala ina nali makhangachei tuingashit akha sāluishitra. 

61Nachinaova̱ khanini Sodom eina Samariali, naongalāva̱ sāda ina nali khami 
tharan, khare kachāng nawui kasākhavā chi phaningunglaga na khayāmalāra; 
kha nali tuingashit kasā chiwui vang maningmana. 

62Ina nali iwui tuingashit sakāluishitra kala nana I PROHOna da theira, 

63kala nawui kasāsā saikora ina pheomi kahai tharan, nana phaningungda 
matakhak khayāmalāthak eina khituikha mamatuimara” da Proho VAREna 
hānga. 

Ezekiel 17 

Khalāng eina Drakhārongwui Chānjam 

1 PROHOwui tui chi ili rāhānga: 

2“Miwui naomayara, Israelwui shimkhurli chāntam akha hānglu, kala 
tamkhuikapai khararchān eina hāngchitheilu; 

3Proho VAREna hithāda kahāngna da hānglu: Hakkhamahā angachāng eina 
ngasoda amareng kasanga, vānaohā machu kachungkha khamanāta khalāng 
akha Lebanonwui cedarthingtonli rāpa̱ya; 

4ana chiwui aton reokhuilaga leih sākhavaipam akhali khuivai, kala 
leihkhalonbingwui keinungli vāhaiya. 

5Chieina ana ngalei chiwui atha khuilaga tara̱ makhavāta ngalei katumpamli 
yaosanga. Kala willowphāng thāda lingsanga, 

6ashon shonshokta nemlak eina khangachuiya drakhārong ngasahaowa, kala 
aphāngna awuishong ngareivai, angayungna apamli phora. Chithāda 
drakhārong ngasāhaowa, kala aphāng kachungkha shokta anāla timfahai. 

7“Kha angachāng kahakva̱ kakā, ahāla chungmeikhar kaji khangatei khalāng 
akhala leisai; kala yanglu, drakhārong hina tara̱ yikmi khavai arong chiwui 

angayungla, aphāngla awuishong ngareivāhaowa. Lingsang khavai apam chiwui 
eina 

8ana mathāmeida phor khavai, aphāng chungmeida shok khavai, kala athei 
chungmeida mathei khavai, ngaleikatum, tara̱ makhavāt apam akhali 
ashomhaowa. 

9“Proho VAREna hithāda kahāngna da hānglu: Chi kharrala? Ana chi angayung 
phurda ashon kashonbing chi chathaida mangahuimarala? Angayung eina 
phurkhuisida kapanga lah mi kachungkha darkar masāmana. 

10Yanglu, chi shomsangluishit kaji eina mathāda phorrala? Zingshoshongwui 
masi phankharā tharan china lingsang khavaipam chili mangahuithatmarala?” 

Chānjam Tamkachithei 

11Chiwui thili PROHOwui tui chi ili rāhānga: 

12 “Ara ngakaikashe shimkhur chili hānglu, nathum chāntam hiwui kakhalat 
khikhala kaji matheikhala? Athumli hānglu, yanglu, Babylon awungana 
Jerusalemli rāda awungali, wungnaobingli Babylonli tukvāserhaira. 

13Kala ana wungnao akhali khuida tuingashit sālaga shākhi sāngasaka. (Ana 
ngalei chiwui akhoka mibingli tukthuihaowa, 

14kaja wungram hi maishiri eina mangakarthuklui khavai kala awui tuingashit 
mayonda nganingshap khavaina). 

15Kha ana ali ngakaishida Egyptli wungmathun chihovālaga siguila kala raimila 
kachungkha samphang khavai sai. Ana ungshungshaprala? Hikathā kasā mina 
yāmshokshaprala? Tuingashit chi ana kailaga yāmshokshaprala? 

16“Kachangkhat eina ina kahāngna, da Proho VAREna hānga, kachangkhat eina 
awunga sākhangasaka awunga awuipamli kapama, awui khangashitli 
ningkakachaia, ali ngarumda sākahai tuingashit sakakhaia chi, a Babylonli thira. 

17Kuimareida raipan rāsaphin kahai kala shairon ronkahai chi theilaga 
Pharaohna awui raimi thānlaga kachilikha marāngachonlakmara. 

18Khikhalajila, ana shākhi sākahai kala tuingashit kaikahaiwui vang, apāng 
katatsanghailaga hikathāthā kasāwui vang, a mayāmshokpaimara.” 

19“Chiwui vang Proho VAREna hithāda hānga: Kachangkhat eina ina kahāngna, 
ana ningkakachai iwui shākhi, kala iwui tuingashitla ana sākhaihaoda, ina 
awuitungli angathut hāngsangphalungra. 

20Ina awuitungli khalen rānra, a iwui khalenli manra, kala ana iwuitungli 
kakapikwui vang ina ali Babylonli khuivāda chili bichar sāra. 

21Kala awui kapangkakhui raimibing raighai eina thira, kala taikahaibing chi 
masili chiphanyānghaora; kala nathumna, PROHO ina kahāngna da theinaora.” 

Kachihān Varena Ngashitkhami 

22Proho VAREna hithāda hānga: “I khalattana khamatona cedarthingwui aton 
reokhuira; atonli kashok ashon chi khuilaga I khalattana kaphung khamaso 
akhali lingsangra; 

23 Ina Israelwui kaphung kajuili lingsangra, chieina aphāng shokta, atheila 
matheira, kala khamaho cedarrong ngasāra; kala chiwui azingli sāyur ayāyāva̱ 
ngasāmra; kala aphāng chiwui khaya̱li vānaoyur kachiva̱ athip sāra. 

24Chieina luili khalei thingrong saikorana, PROHOna da theira, ina kajujuiya thing 
nem ngasakra, kala khanema thing juida phor ngasaka, khamateka thingrong 
theng ngasakra, kala kathenga thingrongli nganaozao eina khar 
ngasakluishitra. PROHO Ina hāngkahaina, kala Ina chi sālakra.” 

Ezekiel 18 

1 PROHOwui tui chi ili rāhāngluishita: 

2 “Israel ngaleiwui pongli nathumna, ‘Avāva̱ ngarāna drakhāthei kathur shai, 
naomayarabing hā sheihaira’ da chānjam hānglui hānglui kajiwui kakhalat 
khikhala?” 

3“Ina kachangkhat kahāngna, chānjam hi Israelwui alungli nathumna 
masāluilakmara da PROHOna hānga. 

4 Yanglu, manglā saikora iwuina; avāva̱ ngarāwuila anao ngarāwui manglāla 
iwuisera: morei kasā manglā chi thira. 

5“Kachikathā khamashunga mina ainwui athishurda mashun eina saakha— 

6ana phungreitungli mashaiakha lah Israel shimkhurwui meoma̱li mik 
mangareikaakha, awui khongnaiwui preiva̱li masākhamāngakha lah shanaoli 
makathar kazat atamli mangasoakha, 

7khipālikha marekharekla, kha kashuka mili awui hamkahai chi tāchamda 
hankhame, miwui ot makhale, kathai kacham mili mikazā, khamasai eina kazat 
mili kashankachon ngavaikhame, 

8chishutlala atār makakhuia, morei kasāli makakahaowa, mi kachiva̱li 
ngaraichāda bichar sakhame, 

9 iwui shiyan-chikan kala ain khamayona, a chi khamashungana, a kachangkhat 
eina ringra da Proho VAREna hānga. 

10“Kalikhada ana khale nao pharākhuiakha, ashee shok khangasaka, 

11hāngkahai sārānbing hi masāla, kha phungreili kapha̱sā shaiakha, awui 
khongnai preiva̱li sākhamāngakha, 

12khikha makhalei khangazana kala khavata mili rekharekakha, khalee ot 
saakha, hamkahai mahanmiakha, meoma̱li mik ngareivaakha, ningkakachai ot 
saakha, 

13atar eina shināmda, kala henda khuizaakha; mi chi ringrala? A maringmara. 
Ningkakachai ot saikora hi ana sāhaira; a thiphalungra; awui ashee chi 
akhalattawuitungli tāphalungra. 

14“Kha kachikathā mi akhawui naomayarana avāva̱wui morei kasāsā chi 
theilaga ngacheeda masaakha, 

15phungreitungli kaphasā mashaiakha lah Israelwui meoma̱li mik 
mangareikaakha, awui khongnai preiva̱li masākhamāngakha, 

16mili khayon ot masaakha, shimlui maham ngasakakha, khali ot masaakha, kha 
kathai kachām mili mizaakha, kala khamahongali farormiakha, 

17morei kasāwui eina pāng ngaranhaiakha, atarla makakhuiya, iwui shiyan-
chikan khamayona kala ain alungli kazata mi chi avāva̱wui moreiwui vang 
mathimara; a kachangkhat ringra. 

18Kha avāva̱na mili namkazāwui vang, achināwui ot khaleewui vang, kala awui 
mibingwui alungli makaphā kasāwui vang, yanglu, awui moreiwui vang a thira. 

19“Laga nathumna, ‘Kachiwui vang eina avāva̱wui morei naomayarana 
maphungmara̱khala?’ da hānga. Naomayara china sākhangayi athishurda 
mashun eina kasā kala iwui kakaso eina shiyan-chikan khamayon tharan, 
anaomayara chi kachangkhat ringra. 

20 Morei kasā manglā chi thira. Avāva̱wui moreiwui vang naomayarana 
makhanangpaimana, lah naomayarana morei kasāwui vang avāva̱ 
makhanangpaimana; khamashungawuitungli khamashung khangarong tāra, 
kala makhayā mi chiwuitungli makhayā tāra. 

Varewui Shongfa Kathar 
(Ezek 33.10-20) 

21“Kha kachikathā makhayā mina awui morei kasāwui eina ngalatthuihaida iwui 
shiyan-chikan mayonakha kala sākhangayi chiwui athishurda saakha, chikathā 
mi chi ringkachangkhatra, a mathimara. 

22Ana khayonkhamāng sākahai chi malaimihaora; kaja ana khamashung 
khangarong kasā chiwui vang a kharing samphangra. 

23 Makhayā mi kathi chiwui vang ina ringkaphā khi leikhala? da Proho VAREna 
hānga; ana awui zatta khaleiwui eina latungda ringtharanu majimarala? 

24“Kha khamashung khangarong mina awui khamashung khangarongwui eina 
thuihaida, makhayā mina kasā thāda ningkakachai ot saakha, chikathā mi 
ringpairala? Ana khangarong ot sākahahai akhala maphaningungmara; awui 
yonsak eina kasāwui khangui kala morei kasā chiwui vang a thiphalungra. 

25“Laga nathumna, ‘PROHOwui apong mamashungmana’ da hānga. Ara nganālu, 
O Israelwui shimkhur: Iwui shongpong mashun maleimala? Mashun makhalei 
apong chi nathumwui apong maningmala? 

26Khamashung khangarong mina khamashung shongpongwui eina ngareithuida 
morei kasā tharan, ana morei sākahai chiwui vang thiphalungra. 

27Latluida makhayā mina awui makhayā kasā shongpongwui eina ngareiungda 
khangayi mashun chi saakha ana awui mirin huikhuira. 

28Khikhalajila ana chukmaja̱laga ana morei sākahai saikorawui eina 
latkhaungwui vang, a kachangkhat eina ringra, a mathimara. 

29Chithālala Israelwui shimkhurna, ‘PROHOwui otsak mamashungmana’ da 
hānga. O Israelwui shimkhur! Iwui otsak mamashungmala? Makhamashung chi 
nathumwui shongpong maningmala? 

30“Chiwui vang eina, O Israel! nathum ava̱va̱li kachichāwui shongpong 
athishurda bichar sāra da Proho VAREna hānga. Ning ngateida nathum morei 
saikorawui eina latunglu, chi maningakha khayon chi eina shimānra. 

31 Ili makhamayā kasā nathumna khayonkhamāng sākahahai saikora chi 
chihoserhaolu; kala nathum ning kala manglā kadhar sangkhuilu. Khiwui vang 
nathum thikida, O Israelwui shimkhur! 

32 Kaja kachikathā mi akha kathiwui vang ili ringkaphā maleimana, da Proho 
VAREna hānga; chiwui vang ringkhavai latunglu.” 

Ezekiel 19 

Kakhanang Laa 

1Kala na, Israel wungnaobingwui vang chapngachāda hānglu: 

2Kazingkha̱ ngachaili nava̱ chi kachikathā kazingkha̱ ava̱ ngasāsā! Anao ngalemli 
piya, anao nganaoda. 

3Kala ana awui nao akhali nganaokhui; a kazingkha̱nao ngasahaowa kala ana 
sāshai katuk tamphoka, ana mila shai. 

4Ali tukkhui khavai yurbingna ngazeka, athumwui chomli tāzanghaowa, kala 
athumna khānghui eina hokkhuilaga Egypt ngaleili khuiunga. 

5Shokkhavai kachihān maleimana da phaninglaga anao khangatei nganaokhuida 
rarngasaklui. 

6Kazingkha̱wui ngachaili ana zata; kala kahakva̱ sathuihaowa, kala ana sāshai 
katuk tamphoka; ana mila shai. 

7Kala ana athumwui raipan sakhaimi, kala keinungla sākathānmihaowa; kala 
ngalei chili leikasābing maphakhuithu, awui kakhangangkhon shālaga. 

8Chieina yurbingna kuimareida ali khalen sanga, athumwui chomli tāzanga. 

9Khanghui eina khalaplaga keishimli sanghaowa, kala ali Babylonwui awungali 
khuiungmi; khuiungda ungnarhai. Israel phungreili awui khon mashāluilak 
khavai. 

10Nava̱va yāmguiwui drakhārong thai, tara̱na lingsangda aphāng kachungkha 
shokta athei kachungkha mathei, tara̱ kachungkha samkaphangwui vang. 

11Chiwui makangmeikap kaji akung china khamungawui 
khānthing  ngasāhaowa thingphāng saikorawui ngachaili a juimeikapsai; awui 
aphāngla juishun eina thei. 

12Kha malungvavāt eina arong phurshokta ngaleili horsanghaowa; 
zingshoshongwui masina thengmihaida atheila pa̱tāserhao. khamakanga 
akungla ngahuihaida meina chuitāhaowa. 

13Ara chi tara̱ makhalei tākok kahai lamhāngli phurshomhaira. 

14Apam eina mei chuishokta aphāngla atheila chuitāserhaira, chithāda 
khamakanga akungla maleilui, khamungawui khānthing maleiluimana. Hi 
malung kharing otna, chapngachā khavaina. 

Ezekiel 20 

PROHOwui Kaphaning kala Mikumowui Ngakaishāt 

1Kashine kum, kachāng kaphangāwui zimiksho katharāthang, Israelwui 
khararnao kaikhana PROHOwui tui chi ngahān khavai iwui mangāli rāpama. 

2Kala PROHOwui tui chi ili rāhānga: 

3“Miwui naomayara, Israelwui ararnaobingli hithāda hānglu, Proho VAREna 
hānga, iwui tui rāngahānkida kharāla? Ina kachangkhat eina kahāngna, nathum 
ili mangahānpailakmara da Proho VAREna hānga. 

4“Athumli nana bichar saralā, miwui naomayara, athumli nana bichar sarala? 
Chithākha athumwui avāva̱ ngarāwui ningkakachai otsak chi theiranu, 

5kala athumli hānglu, Proho VAREna hithāda hānga: Israelli ina 
kapangkhuithang, Jacobwui atheili ina khangashit sāda, I khipākhala kaji Egypt 
ngaleili leilakha I khalattana chitheihaira, kala I Proho nathumwui VAREna da 
khangashit sai. 

6Ina athumli tuingashit sāthang, Egypt ngaleiwui eina thānshokmida athumwui 
vang ina phāshok kahai, khuira̱ eina seina̱ khalong ngalei saikorali 
tekmateimeikap kaja lam mira da ina ngashit kahaina. 

7Kala athumli, nathumwui mikna ngayamlak eina khayang ningkakachai ot 
nathum kachiva̱na horhaolu, kala nathum Egyptwui meoma̱ eina masākhamāng 
ngasaklu da hānga; I PROHO nathumwui Varena da hānga. 

8Kha athumna ili ngakaishida iwui tui makhuimana; athum saikorana 
ningkakachai ot lah athumwui mikna ngayamlak eina khayanga Egyptwui 
meoma̱bingla mahorhaithuwa. Chieina ina iwui malungkhavāt heirorda Egyptli 
leilakha athumli sāmihaora da phaninga. 

9Kha imingwui vang phaninglaga, Egypt ngaleili I khipākhala da chithei 
kahaiwui vang, athum miktāli masāchitheimara da khikha makathāna. 

10“Chiwui vang eina ina athumli Egypt ngaleiwui eina lamhāngli thānshokmi. 

11Athumli ina iwui shiyan-chikan mihaira kala ain chitheihaira, kala chi 
khamayon mina kharing samphangra da hāngchithei. 

12 Chili lāngda ina athumli tharngasak kahaina kaji theikhavai athum eina iwui 
ngachaili sabbath lei kajila hāngmihaira. 

13Kha lamhāngli leilakha Israelshi shimkhurna ili ngakaishi; athumna iwui 
shiyan-chikan mamayonmana kha athumna chi khamayon eina mibingna ringra 
kaji iwui shiyan-chikan khalanhaowa; kala iwui sabbathbing athumna 
hakmahālak eina sāmakhaohaowa. 

14Kha iwui mingwui vang phaninglaga, athumli ina thānshokkhamina kaji yur 
saikorana thatheilaga masāthatchitheikhangaina. 

15 Chili lāngdai ina athumli lamhāngli tuingashit sai kaja ina athumli mikahai 
khuira̱ eina seina̱ khalong tekmateimeikap kaji ngaleili mathānsangmara da ina 
ngashita, 

16kaja athumna iwui shiyan-chikan khalanhaowa, kala iwui ain mamayonmana; 
kaja athumwui ningna meoma̱li phaninghaida iwui sabbathla makhao 
ngasakhaowa. 

17“Chithālalai ina imik yangkheimihaida lamhāngli leilakha makachithitna kala 
mayumkhamina. 

18Kala anaomayarali ina lamhāngli leilakha, navā ngarāwui ain mashuralu, kala 
shiyanbing mamayonalu, lah nathum khalatta athumwui meoma̱ eina 
masākhamāngalu da hānga. 

19PROHO I, nathumwui Varena, iwui shiyan kala ainbing mathālak eina mayonlu, 

20kala I PROHO nathumwui Varena da theikhavai kala iniwui ngachaili 
khamachut sākhavai iwui sabbath tharmatheng ngasaklu. 

21“Kha naongarāna ili ngakaishi; athumna iwui ain mamayonmana, kala chikan 
mangarangmana; khangarang eina mina ringki kajina; athumna iwui 
sabbathbingla sāmakhaowa. 

22Kha ina iwui mingwui vang, kala yur kateiwui miktāli hikathā 
masāchitheiphalungmara da ipāng ngalan kahaina. 

23Chili lāngda lamhāngli leilakha, yurbingwui ngachaili ina yaoyānghaira, kala 
athumli lam khangateili chaiyānghaira da hangtāhairasai; 

24kha athumna iwui shiyanbing mamayonla, kala iwui ain khalanhailaga iwui 
sabbathla makhao ngasaka, kala avāva̱ ngarāwui meoma̱li shitsanga. 

25“Chili lāngda athumli makankhanā shiyan-chikan kala ringkhavaiwui apong 
makhaning ainbing ina athumli mi; 

26kaja ina athumli sākhamāng ngasakta athumwui naochizai saikora meili 
riktāda chigat ngasaka, chithāda ina athumli ngachee ngasak khavai sai; ina 
chithāda kasā chi I PROHOna da theipai khavai kasāna. 

27“Chiwui vang, miwui naomayara, Israelwui shimkhurli hithāda hānglu, Proho 
VAREna hithāda hānga: Hilila navā ngarāna ili yomlak eina chipatta sai. 

28Kaja ina ngashit kahai lam chili thānkhaung tharan, kaphung kajujui kala 
thingpompa̱ theikachida athumna pha̱kaphayā ot sāda machigat khangayili 
chigata, chili athumna nganamkaphā otyur riktāda ra̱shakchigat chigata. 

29(Kaphung kajuili nathumna khavā khiwui vangkhala? da ina hānga. Chiwui 
vang aja eina tangda apam chili Bamah kahona). 

30Chiwui vang Israel shimkhurli hānglu, Proho VAREna hānga: Navā ngarāwui 
sākakhamāng thāda sachingralā kala yangkakharing otsak chili shurchingrala? 

31Aja eina tangda nathumna lemmet kachigat kala nanao mayara ngarāli meili 
rikkatā hi nathumwui meoma̱ saikora chi eina nathum khalatta sākakhamāngna. 
Laga nathumna ili ngathingpairalā, O Israel shimkhur? Kachangkhat eina ina 
kahāngna, ili nathumna mangasanpailakmara, da Proho VAREna hānga. 

32“Nathumna phaningda khalei, ‘Ithumla yurbingwui thāda sāsa, kha̱li khalei 
yurbingwui thāda thingli ngalungli khorumsa’ kaji chi maungshunglakmara. 

Varena Tandi Mi kala Pheomi 

33“Ina kachangkhat eina kahāngna, da Proho VAREna hānga; kaja lungvāt eina 
ngasoda pangshapa ipāng katingshokta athumwuitungli awunga sāra. 

34Ina nathumli mibingwui eina khuishokra kala nathumli chaiyāng kahai 
kha̱bingwui eina shupkhuira, malungkhavāt eina ngasoda pangshapa ipāng 
katingshokra; 

35kala ina lamhāngli thānvāda chili mai eina mai yangngasungda bichar sāra. 

36Egypt ngaleili navā ngarāli ina bichar kasā thāda nathumlila ina bichar sāra,” 
da Proho VAREna hānga. 

37“Ina nathumli khāmshui azingli makānkā ngasakra, kala ina kateokhamāngli 
zangngasakra. 

38Ngakaikashebing, kala ili khayon ot kasābing chilila ina athumna leikasā 
apamwui eina thānshokra, kha athumna Israelwui ngaleili kazang 
masamphangmara. Chitharan I PROHOna kaji nathumna theinaora.” 

39“Nathumwui vanga, O Israelwui shimkhur, da Proho VAREna hānga: 
Nathumna ili manganāsangmara jiakha; thuiulu, arui kala hiwui eina thuida 
ichichāwui meoma̱li akhorumulu, kha nathumwui lemmet kala meoma̱ china 
iwui katharaming mamakhao ngasakpailuimara.” 

40“Kaja Proho VAREna hānga, Iwui kathara kaphung, Israelwui kajuiya 
kaphungtungli, iwui mi Israel shimkhur saikora, athum saikora, ngalei chili ili 
otram ngatha̱ra, chili athumli ina khuisangmira, kala chili nathumwui khami 
kala phameikap kaje kachigat kala kathara pha̱kaphayā chi khuisangmira. 

41 Mibingwui eina nathumli shupkhuira, yāmkazatpam kaphungphungwui eina 
kazipkhuira kala ningyāngkhaung nganamkaphā thāda ina khuisangra; kala 
yurbingwui mangāli iwui tharkhamathengrin chi nathumwui alungli chitheira. 

42Navā ngarāli mira da ngashit kahai Israelwui lamli thanungkhami tharan, 
nathumna I PROHOna da theikhuira. 

43 Chitharan rida zatkasā kala nathumwui otsakna makhao khangasak saikora 
chi phaningunglaga, makaphā ot sakahahai chiwui vang nathum khalatta 
ningkachaira. 

44Kala O Israelwui shimkhur, nathumwui makaphā apong, minamkazā ot chiwui 
vang maningla, kha imingwui vang sākhami chi kathei tharan, I PROHOna da 
nathumna theikhuinaora da Proho VAREna hānga.” 

PROHOwui Raikhai 

45 PROHOwui tui chi ili rāhānga: 

46“Miwui naomayara, azingshong namai ngareitāda chishong tamchitheilu kala 
Negebli makhamayā tui marānlu; 

47Negebwui ngahongli hānglu, PROHOwui tui nganālu: Proho VAREna kahāngna, 
Yanglu, ina nathumwui alungli mei sharkāra, kala china thing kharing katheng 

chuituptāhaora, meiwon chi khamit mavaimara, kala azingshong eina thuilaga 
atungshong khalei mai saikora china chuira. 

48Mei hi PROHO ina kasāna kaji mi kachiva̱ theira; mei chi khamit mavaimara.” 

49Chieina ina hānga, “Iyavo Proho VARE! Athumna ili chāncham hangkhanganao 
maningmala, jihaowa.” 

Ezekiel 21 

PROHOwui Kazana Raighai 

1 PROHOwui tui chi ili rāhānga: 

2“Miwui naomayara, namai Jerusalemshong ngareivāda kathara shimli 
makhamayā tui hāshoklu; kala Israel ngaleili makhamayā tui marānmida 
hānglu, 

3kala Israelwui ngaleili hānglu, PROHOna hithāda hānga: Yanglu, ina nali 
mamayāmana, iwui raighaihon eina raighai sutshokra, kala khangarongala 
makhayaala nathumwui eina khuithuihaora. 

4Khikhalajila ina nawui eina khamashunga eina makhayā khanini khuithuihaida, 
azingshong eina thuilaga atungshongwui asā khavai kachiva̱li raighai eina 
chithitra; 

5chieina mi kachiva̱na, PROHO ina raighai ahon eina sutshokhaira kaji theikhuira, 
kala ahonli mahonsangluimara. 

6“Chiwui vang eina sifalu, miwui naomayara, athumwui miktāli wukkhanangda 
sifalu kala khanangchitheilu. 

7Kala athumna nali, ‘Khiwui vang sikafa?’ da hāngakha nana, ‘Pao chiwui vangna. 
Chi ungkashung tharan, mi kachiva̱wui ning thenghaora, kala apāng saikora 
pangshap maleimara, manglā saikora vānhaora kala khuksao saikora tara̱ thāda 
ngazanhaora. Yanglu, chi rārāli, kala chi mashoila shoklakra’ da Proho VAREna 
hānga.” da hāngra. 

8Kala PROHOwui tui chi ili rāhānga; 

9“Miwui naomayara, marānmida hānglu, PROHOna hithāda hānga: Hānglu: 
Raighai, raighai kharāhaira, kala kashutkharikhaira; 

10shaothat khavai kakharāna, rikhān thāda hingkhavai kakashutna! Maningkha 
nathum lumlaofarala? Inao nana thing eina kasā lijei saikorali ningkachai. 

11Chiwui vang eina singpai khavai raighai hi kharā kahaina; shaokathatapāli 
mikhavai kashutkharik kahaina. 

12Sifada chapngachālu, miwui naomayara, iwui mibingli sākikajina; Israelwui 
wungnaobingli sāki kajina; athumli iwui mi saikorali ngasoda horsang kahaina. 
Chiwui vang nakhaishāngli shātlu. 

13Kaja chi tamyangki kaji maningmana—nana lijeili ningkachaiakha china khi 
sarakhala?” da Proho VAREna hānga. 

14“Chiwui vang eina miwui naomayara, marānmilu, napāng kaphelu kala raighai 
chi khanishida, mha, kathumshida shātthatki kajibingwui vang ngawutlu; 
hakkhamahā shaokathatwui raighaina, athumli kuikhanama, 

15athumwui malung tātung khavai, kala athumwui ngavei kachida kachungkha 
pitai. Ina kahinga raighai chi mihaira; iyah! chiya rikhān khangashei thāda sai, 
chi sāthat khavai kashutkharika. 

16Uishongla yāshongla nawui raighaitonna kachiza̱li shātlu. 

17Ila ipāng kaphera, kala iwui malungkhavāt ningyāngkhaung 
sākhuira; PROHO ina hāngkahaina.” 

Babylon Awungawui Raighai 

18 PROHOwui tui chi ili rāhāngluishita: 

19“Miwui naomayara, Babylon awungawui raighai rākhavai apong khani 
yeksanglu, apong khani chi ngalei akhawui eina rāthathuiki kajina. Kala 
keinungli vāzang khavaiwui shongfa chili machut-pakra̱ akha shunlu; 

20raighai chi Ammonwui Rabbahli vākhavai kala ngaziplak eina sākahai 
Judahwui Jerusalemli rākhavai apong akha yeksanglu. 

21Kaja Babylon awungana shongfa ngapakli nganinga, shongfa khani ngapak 
khavai haokaphokpamli khanongli kachishongrakhala da ngasan khavai, ana 
malāthing khanuka, teraphimli ngasana, ana amathinli yanga. 

22Khamor makāda vaokhavai, raikhotkhon vaokhavai, ngavei mashir khavai, 
ngalei thonglaga raipan yakkā khavai, awui yāpangli ungkatā kalā chi 
Jerusalemwui ngasāhaowa. 

23Kha athumwui vanga hi makhamashunga leivā khayang thāhaowa; athumna 
tuingashit sāngarum kahaina; kha ana athumwui khangui phaningungra, chiya 
athumli tukkhui khavai vangna. 

24“Chiwui vang Proho VAREna hānga: Nathumwui khayon phaningung 
khangasakwui vang kala sākhamakhao saikora phongmi kahaiwui vang 
nathumwui morei kasāsā theiserhaoda nathum chieina thira. 

25O makathara, makhayā Israelwui wunganao, nawui atam, tandi miki kajiwui 
khanaowa atam rāhaira, 

26Proho VAREna hānga: Nawui kuitei kala wungkuihon khuihaolu; khalei chi 
maleichingmara; khangazanali sochikatra, khangamali nemngasakra. 

27Ja̱katā, ja̱katā, ina ja̱tā ngasakra; samphangrānpā chi marāranglakha eina 
tangda amei amā maphākhuimara; kala chi ina ali mira. 

Ammonnaobing kala Raighai 

28  “Miwui naomayara, marānlu kala hānglu, Ammonnaobingwui kala athumwui 
zeikakharuiwui pongli Proho VAREna hānga: hānglu, shaothatki kajebingwui 
vang raighai sutshokta samathāhaira, hingkhavai kala rikhān thāda ngashei 
khavai— 

29athumna nathumwui vang makhamashung phongmilala, athumna kapikta 
marānlala—makathara makhayāwui kahungli athumwui khanaowa tandi 
ngachāmi khavai atam chi rāhaira. 

30Raighai ahonli sanghaolu. Nathumli pharā khavaipam, kachichāramli ina 
bichar sāra. 

31Kala ina iwui malungkhavāt nathumwuitungli chihotāra; Iwui 
malungkhavātwui mei nathumwuitungli malirorra; kala sākashimān kathema, 
sakashebingwui pāngli ina nathumli horsangmira. 

32Nathumwui phasā rikkhavai thing sāra, nathumwui ashee ngalei ngayāda 
longra; nathumli khipākha maphaningungluimara; kaja PROHO ina hānghaira.” 

Ezekiel 22 

Jerusalemwui Mithit Ots 

1Chili lāngda PROHOwui tui chi ili rāda hānga; 

2“Miwui naomayara, mi shaokathata keinungli na bichar masarakhala, na bichar 
masārakhala? Chithakha awui ningkakachai otsak saikora ali lānmilu. 

3Nana hithāda hāngra, Proho VAREna kahāngna: Keinung alungli ashee 
tākhangasaka kala meoma̱ sākhuida khalatta sākhamāng khangasaka keinung 
nawui atam rārāsara; 

4Nana ashee tākhangasakwui vang yonhaira, kala nana sākakhui meoma̱na 
sākhamānghaida; nawui zimiksho na khalattana nganaisang ngasaka, nawui 
vang ngarān kahai zingkum rāhaira. Chiwui vang ina nali yurbingna zeikhavai 
kala ngalei saikorana mana̱shi khavai sāmi kahaina. 

5Nganaida khalei kala tāda khaleinala rotkhamarāt pemting kahai khikha 
makankhanā nali mana̱shira. 

6Yanglu, nawuili khalei Israelwui wungnaobingna kachichāwui pangshap 
athishurda ashee katā ot sai. 



1464 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

7 Nathumwui alungli ava̱ avāli ningkachaida sai, nathumwui alungli 
kha̱ramkazat milila takzai, marānaobing kala ra̱meinaobingli mashun 
mayangmimana. 

8 Iwui kathara otli nana yangkharinghaira, kala iwui sabbathla makhao 
ngasakhaira. 

9Nathumwui ngachaili shaothat khavai thara̱kasang mi lei, kala phungreili 
kashakazā kazā mila zanga, nathumwui alungli phokaphā mila leikapa. 

10 Nathumwui ngachaili avāva̱wui khayāla lāna; kala nawuili kashankharā 
sha̱naoli ngasokape mila lei. 

11Akhana khongnai preiva̱li ngashāma, khangatei kaikhana arihāva̱li ngasopi; 
kaikhana avāva̱wui naongalāva̱ azarva̱li sākhamāngmi. 

12 Nathumwui ngachaili kaikhana shaothat khavai pheisā zai; khongnainaolila 
lupāranu, otranu, atār kachungkha khuida tongzai; laga ile malaikhokhaowa, da 
Proho VAREna hānga. 

13“Yanglu, chiwui vang eina, nathumna makhamashung eina tongkazā kala 
nathumwui ngachaili ashee tākahai chiwui vang ina pāng kakaphena. 

14Ina nali kharāk chitharan nathum khāngshapralā, lah 
nganingshapra̱la? PROHO ina hāngkahaina, kala hi ina sāra. 

15Ina nathumli yurbingwui ngachaili kashamvāserhaora, kala okathui peida 
chaivāhaora, kaja nathumwui khamakhao saikora ina shimān ngasakra. 

16Nathumwui vang yurbingwui mikyanli I shāt kāra; chitharan I PROHOna kaji 
theinaora.” 

Varewui Sharkha̱ 

17 PROHOwui tui chi ili rāhānga: 

18“Miwui naomayara, Israelwui shimkhur iwui vang maripaih sāthuihaira; 
athum katonga, lupāsāla, pithraila, tinsāla, marila, hārsāla sharkha̱li sangda 
maripaih sāthuiserhaira. 

19Chiwui vang Proho VAREna kahāngna: Khikhalajila nathum maripaih 
sathuiser kahaiwui vang ina nathumli Jerusalemli kazipkhuira. 

20Mina lupāsāla, pithraila, marila, hārsāla, tinsāla sharkha̱li mengkhavai mei 
eina kahur thāda, iwui malungkhavāt eina ina nathumli kazipkhuira, kala ina 
nathumli sangda mengngasakra. 

21Ina nathumli kazipkhuilaga iwui malungkhavātwui mei eina malirorra, kala 
nathumli chiwui alungli mengtā ngasakra. 

22Lupāsā sharkha̱li mengkhangasak thāda; nathumlila chili mengngasakra; 
chieina PROHO ina nathumwuitungli iwui malungkakang heikharorna da 
nathumna theikhuira.” 

Israel Kathānabingwui Morei 

23Kala PROHOwui tui chi ili rāhānga: 

24“Miwui naomayara, ali hānglu, na malungkhavāt atamli masākhamathā lah 
kazing marokharora ngaleina da ali hānglu. 

25Awui wungnaobinga, kazingkha̱na nirmamānda sā kashai thāda, athumwui 
mibingwui manglā shaimihaira; athumna aman kasasaka otla lanla 
ngapaikhuihaira; athumna kachungkhali ra̱mei ngasakhaira. 

26Awui pāngmonbingna iwui ain kailaga iwui kathara ot sāmakhaomiserhaira; 
athum kathar eina khangachā chi mangatei ngasakmana, kala athumna iwui 
sabbathla matheimimana, chithāhaoda ili athumwui alungli makhao ngasaka. 

27Awui alungli khalei wungnaobing, khara̱ngna sā makeikakhanār thāda, ashee 
tāngasaka, makhamashung apong eina tongkhavai manglā sāshimāna. 

28Kala pāngmonbingna ayarli shunu kachar teikhaningda mang 
machutkhaninga kala khanong sākhaninglaga PROHOna makahahāngla, ‘Proho 
VAREna kahāngna’ da kakapik tui matui. 

29Mibingnala takkazā phama̱kashao otsakla sai; athumna khangazana kala 
khavātabingli rekhareka, kala kha̱ram kazata mibingwui eina takzāda 
mayangmimana. 

30Athumli masāshimānmi khavai athum eina iwui ngachaili nganingkhame mi 
akha ina phai, kha ina akhanida masamphangmana. 

31Chiwui vang ina iwui malungkhavāt athumwuitungli heirorhaira. Iwui 
malungkhavātwui mei eina ina athumli yumngasakhaira, athumwui otsak 
athumwuitungli tāra da Proho VAREna hānga.” 

Ezekiel 23 

Morei Pungkhamataiya Chonnaoni 

1 PROHOwui tui chi ili rāhānga: 

2“Miwui naomayara, ava̱ akhawui naongalāva̱ khani leisai; 

3anina Egyptli khayorwui ot sai; ani nganuilakhawui eina thuida khayorwui ot 
sai; sungthei singnganao ngasaka, kala mongkhuila mayutnganao ngasaka. 

4Khararva̱li Oholah hoi, agatuiva̱li Oholibah hoi. Ani iwui ngasāhaowa, kala 
anina mayarnaola sha̱naola pharākhui. Oholah kaho hiya Samaria kajina, kala 
Oholibah hiya Jerusalem kajina. 

5Iwui ngasāsālala Oholahna khayorva̱̱wui acham sāzata; kala ana awui leikashe 
Assyriabing, 

6hungrisi kachon khangavai rai kapingbing, ngalei khamungbing, raimi 
kathānabing, mayar khamathāthābing, kala sigui raimibinglila ngahānngailaka. 

7Assyriawui yārkhokhoka khamathāthābingli ngasopi, kala ana ngahānkhangai 
saikorawui meoma̱ chieina akhalatta sākhamangkhui. 

8Egyptli leilakha khayorva̱̱wui acham kasā chi mathāhailakmana; kaja a 
nganuilakha yaronnaobingna ali ngasopida awui sungthei singnganaoda 
ngasopichinga. 

9Chiwui vang eina ina awui leikashe Assyrianaobingwui pāngli horsangmi 
kahaina. 

10Athumna awui khayā lāna; athumna awui naobing sha̱naola mayarnaola 
tukkhui; kala athumli raighai eina shaothata; kala awuitungli bichar kasā tharan 
sha̱naowui ngachaili tantakchān ngasāvaihaowa. 

11“Achināva̱ Oholibahna hi thei, chithālala khamathanglungli achināva̱li ana 
zakshimeida khayorva̱̱wui ot sai, achinaova̱wuili zakshimeikhara. 

12Ana Assyriawui khamungbing, raimi kathānabing kala rai sāri peida 
shakkasābing, sigui raimibing, kala mayar khamathāthābingli ngahānngailaka. 

13A sākhamānghaira kaji ina thei; kala ani khanini apong ngaraichāda zata. 

14“Kha ana awui khayor otsak zakshimeida savai; Chaldeanaobingwui ama̱ 
machu shoklak eina yeklaga phākholi hokthāng kahai chili leishi, 

15athumwui kashānli khanjat neida, kuili kakhanonga kuitei teilaga otva̱wui 
kathāna Chaldeawui eina kharā Babylonwui mi thai. 

16Chi theilaga ana athumli ngahānngailakhaowa, kala Chaldeali paome chihovai. 

17Kala Babylonnaobingna rāngasopiya, kala athumna athumwui khamathang 
chieina ali sākhamanghaowa; athumna ali sāmakhaomi kahai thili, ana 
athumwui eina ningkachaida thuihaowa. 

18Ana phonglāk eina khayorwui acham sāzata kala khamahong chitheikazat chi 
theilaga achinava̱wui eina ina thuikahai thāda, ina awui einala ningkachaida 
thuihaowa. 

19Chithālala nganuilakha Egyptli khayorwui acham sākasā chi 
machihohailakmana, kala mataikhangai mataida sai, 

20kala ana gadhāwui thāda khayā kahaka, kala siguiwui thāda pha̱ra̱ khaunga 
athumli ngahānngailaka. 

21Chithāda sāda Egyptnaobingna nakhaishāng mayutlaga sungthei 
singnganaoda sopkhamasāp chili nana kahaosai.” 

22Chiwui vang eina, O Oholibah, Proho VAREna kahāngna: “Yanglu, nana 
ningkachaida horkahai nawui leikashiabing chili ina ningmathuk ngasakta apam 
kachiva̱wui eina nali mamayāmara: 

23Babylonnaobing, kala Chaldeanaobing, Pekod, Shoa, kala Koa; Assyrianaobing, 
mayar khamathābing, lammungabing, raimi kathānabing, otva̱bing, 
kapingabing, sigui raimibing, athum saikora, 

24atungshong eina, talla̱, chāngvei, kuirop sangda nali rāngararra; kala ina 
athumli bichar sāngasakra, athumwui ningkachāng athishurda athumna nali 
bichar sāra. 

25Kala athumna sāshilak eina sāngasak khavai iwui malungkhavāt nawuitungli 
tāra. Athumna nathumwui nātangla, khanāla rimtāmira, kala kataibingna 
raighai eina thira. Athumna nanaomayara kala naongalāva̱bing tukkhuira, kala 
katai khangateibing chi mei eina chuithatra. 

26Athumna nawui kashankachon raimathāmihaida, chara̱-chāsān khamathāthā 
ngapaithuihaora. 

27Chithāda ina Egyptwui eina phungkharā nawui sokhamasap, khayorawui 
acham chi tangngasakra; chieina nana Egyptnaobingli mayangkāluimara lah 
akhala maphaningungluimara.” 

28“Kaja Proho VAREna hānga: Yanglu, nana ningkakachaiya kala 
yangkakharinga athumwui pāngli ina nali horsangmira; 

29kala athumnala nali yangkharingda sāra, kala nana khanangda sākahaiwui 
heithei saikora ngapaikhuiserhaora, kala nali mahonghat haimira, kala nawui 
khangashāmwui khamahong chitheimira. Nawui khamathang kala 
khangashāmna 

30nawuitungli hi khuikharāna, khikhalajila nana yurbingli khayorwui acham 
sāzata kala athumwui meoma̱ eina nakhalatta sāmakhaowa. 

31Na nachinava̱wui athi shurthuihaira; chiwui vang eina awui tengkot napāngli 
ina mira.” 

32Chiwui vang Proho VAREna hānga: “Nachinava̱wui khorām nana mangra, chi 
haklaka, kapemla pemtinghai; nali mibingna theida mana̱shira, kazeila zeira, 
kaja chili kachungkha zanga; 

33nali khamarip kala wukkakhanang chipemira. Khangachee khangachā eina 
ngachakyāng kahaiwui khorām, nachinava̱ Samariawui khorāmna; 

34nana chi mangkupmihaora kala nawui kuisam sheishokra kala namathik 
serkazamra; kaja ina hānghaira da Proho VAREna hānga.” 

35Chiwui vang Proho VAREna hānga: “Ili nana malaihaida kala nawui 
khanukshong haikahaiwui vang, ara nawui khamathang kala khayorva̱̱wui 
acham sākazatwui sāman phunglu.” 

36 PROHOna ili hānga: “Miwui naomayara, na Oholah eina Oholibahwuitungli 
bichar masārakhala? Chithākha aniwui ningkakachai ot sākahai chi 
phongmiserlu. 

37Kaja anina phophāhaoda, chiwui ashee aniwuitungli lei; athumwui meoma̱lila 
anina phokaphā ot sai, athumli kashakazā sākhavai ili pharākhami 
naomayarabing eina tangda pha̱phayai. 

38Chili lāngda ili hithāda sai: chithang iwui kathara shim makhao ngasaka kala 
iwui sabbath sākhamānghaowa. 

39Kaja anina anaomayarali aniwui meoma̱li pha̱phayā khavai shaothatthang, 
chithang ngalāngda anina iwui shim sāmakhao khavai zanga. Yanglu, hina anina 
iwui shimli kasa chi. 

40“Anina apam katāva̱li khalei athum eina tangdalila ahokhui khavai mi 
chihovāda athumna rai. Athumwui vang nana ra̱vai mathai, mikli neowa, kala na 
khalatta sāri-khongnāng hiyāyā ngathet ngachai. 

41Pamkhong khamathā mashonshei kahaili pama, mangāli table runghaida 
chiwuitungli iwui nganamkaphā ot kala thao ayuryur haihai. 

42Zaikazā ashangva̱wui akhonna ali kuinama, kala khikha masā khavai 
khamaripnao lamhāngwui eina ahokhuida athumna anili kazao sangmi kala 
kuihonla khamathāthāva̱ ngahonmi. 

43Chieina ina hānga, Ali khangashāmbing hila phokaphā maningmala? 

44Kaja khayorva̱̱ sha̱naoli khangaso thāda athumnala ali ngasoi. Chithāda 
Oholahli kala Oholibahlila somasap khavai athumna phārai. 

45Kha khangarongbingna athumwuitungli phokaphāwui shongrān lāngra, 
sha̱naona ashee tākhangasakwui shongrān eina; kaja ani phokaphā sha̱naona, 
kala aniwuitungli ashee lei.” 

46Kaja Proho VAREna hithāda hānga: “Rasākazammihaida mina yanglaga 
khangachee-khangachā sākhavai mi kachungkha khuirālu. 

47Khara ashangva̱ china ngalung eina anili horthatra, kala raighai eina 
shātthatra; sha̱nao mayarnao athumwui naomayarabing shaothatserra kala 
athumwui shim meili riktāra. 

48Chithāda sāda ngalei hili sokhamasāp ot masā ngasakluimara, kala anina kasā 
thāda sha̱nao khangateina masāleng khavai sāchitheira. 

49Kala nana sokhamasāpwui vang kashong sāphalungra, kala meoma̱li 
phaningda morei kasāwui kashong runphalungra; chieina, I Proho VAREna da 
nathumna theira.” 

Ezekiel 24 

Ngatarda Khalei Hamwui Chānjam 

1Kachiko kum, kachāng katharāwui zimiksho katharāthang, PROHOwui tui chi ili 
rāhānga: 

2 “Miwui naomayara, zimiksho hiwuichao aming kapikhuilu. Aja zimik 
Babylonwui awungana Jerusalem khuikhavai rākuinamhaira. 

3kala ngakaikashe shimkhur hili tamkhuikapai khararchān eina hithāda hānglu, 
Proho VAREna hithāda hānga: Ham pāngkālu, tara̱la sanglu; 

4kala sāmarim aphibing chi chili sanglu, khamathā amarimbing, apheisā kala 
apāngsā; shaikaphā ara̱kui eina chipemlu. 

5Asā phāmeikap kaji yaonao khuilu, thing phāsanglaga sā chi hānglu, ara̱kuila 
sāsanglu.” 

6“Chiwui vang Proho VAREna hithāda hānga: Ashee katā keinung, maripaih 
kashutla makatā ham chi kalākashi ngasāranu! Chiwui eina sā malim chi 
makapangla amalim ava̱va̱ khuishoklu. 

7Kaja ana tākhangasak ashee chi aruila awuili leichingda lei; ana ngaleili heitāda 
zithui khavai masāla tāngpat kahai lunghārtungli heirora. 

8Malung thuida athut khuikhavai ana ashee heiror kahai chi mathumpai khavai 
ina lunghār chiwuitungli pama.” 

9“Chiwui vang Proho VAREna hānga: Ashee tākhangasaka keinung chi kalākashi 
ngasāranu! Inala rikkhavai thing kachungkha phāsangra. 

10Thing kachungkha pongsanglu, mei sākalu, sā chi mathālak eina hānglu, kala 
ara̱ chi heishoklu, kala ara̱kuibing chuitā ngasaklu. 

11Chiwui thili ham chi khamasai eina sākhavai meithātungli phumkālu, chiwui 
pithraila chuira, chiwui khamakhaobing chi chili mengsangra, chiwui maripaihla 
chuitāra. 

12Aremali ina chotkachāngna; maripaih shātok kahai chi meinala 
marontārarthuwa. 

13Chiwui maripaih kapai chi nawui sokhamasapna. Nawui khamakhao chi ina 
sāmathākhui khavai sai, kha nawui khamakhao matharkhuipaithuwa; iwui 
malungkhavāt nawuitungli manemranglakha eina tangda na 
masāmathākhuipaimara. 

14PROHO ina hangkahaina, hi ungshunglakra, ina chi sālakra, ina 
mangalanlakmara, ina mahailakmara, ining mangacheilakmara, nawui 
kasākhavā otsak athishurda bichar sāra, da Proho VAREna hānga.” 

Marān Ezekiel Preiva̱ Kathi 

15 PROHOwui tui chi ili rāhānga: 

16“Miwui naomayara, yanglu, nawui mikli khangayam chi ina kashuirak eina 
khuithuimihaora, chithālala nana masifamara kachapla machapmara, nawui 
chāra̱la malongtāmara. 

17Sifalala, akhon mashokmara; kathiwui vang makhanangmara. Nawui kuitei 
teilu kala pheihopla sanglu, nakhamor makatimlu, lah sikafabingwui zāt 
mazālu.” 

18Chiwui vang eina ina mibingli ngathorshong tui hi hāngchithei, kala 
ngazinshong ipreiva̱̱ thihaowa. Kala akhama kathā ngathorshong ili kakaso 
chiwui athishurda ina sai. 

19Kala mibingna ili hānga, “Nana hithāda ithumli kasā hi ithumwui vang kakhalat 
khi leikhala?” 

20Chieina ina athumli ngahānkai, “PROHOwui tui china ili rāhānga: 

21Israel shimkhurli ahānglu: Proho VAREna hithāda hānga: Yanglu, nathumwui 
lāngso khavai pangshap, mikwui khangayam kala nathumwui manglāna 
kakahao iwui kathara shim chi ina makhao ngasakta, nanao ngarā sha̱naola 
mayarnaola nothā kahaibing chi raighai eina chithitra. 

22Kala ina sākahai thāda nathumna sāra; nathumwui morchai makatimara, lah 
sikafabingwui zātla mazāpaimara. 

23Nathumna kuiteila teira, pheihopla sangra; nathumna masifa lah kachapla 
machapngachāmara, kha nathum khayonkhamāngwui alungli akha eina akha 
ngahui ngarokra. 

24Chiwui vang eina Ezekiel hi nathumwui vang machut akha ngasāra; ana kasāsā 
saikora nathumla sāra. Hi ungkashung tharan I Proho VAREna da nathumna 
theira.” 

25“Kha na, miwui naomayara, athumwui raipan, athumwui khamathān 
khamareo, mikwui khangayam, athumwui ningwui kakahao, anaongarā sha̱nao 
mayarnao, ina khuikathui tharan, 

26chithanghon yāmkazat mi akhana chānpao chi nali hāngkhavai rāra. 

27Chithang zimik nakhamor makāda yāmkazata chili chān ngazekra, khak 
mangasha̱luimara. Chithāda nana athumli machutkhui khavai ngasāra; kala 
I PROHOna da nathumna theikhuira.” 

Ezekiel 25 

Ammonbingwuitungli Khamarān 

1  PROHOwui tui chi ili rāhānga: 

2“Miwui naomayara, Ammonnaowuishong ngareivāda athumli makhamayā tui 
marānmilu. 

3Ammonnaobingli hānglu, Proho VAREwui tui nganālu: Proho VAREna hānga, 
Khikhalajila nathumna iwui kathara shim sakhamakhao tharan, Israelwui ngalei 
ramcho kahai tharan, kala Judahwui shimkhur raithā kahai tharan ‘Aha!’ da 
kahāngwui vang; 

4ina zingshoshongwui mibingwui pāngli nathumli horsangkhamina; kala 
athumna nathumwui ngachaili shim rāsāpamda nathumwui athei athumna 
shaimihaora, kala nathumwui seina̱la mangmihaora. 

5Ina Rabbah ut homphung sāngasakra, kala Ammonnaobingwui keinung 
yaohomphung sāngasakra. Chieina I PROHOna da nathumna theikhuira. 

6“Kaja Proho VAREna hithāda hānga: Khikhalajila Israelwui ngaleili 
mamayāmada nathumna pāng kakaphewui vang kala phei kakathangwui vang, 

7yanglu, iwui pāng ina nawuitungli katingshokhaira, nali yurbingna 
ngaponkakhui ngasā khavai horsangmira; kala ina nathumli mibingwui eina 
katatmihaida ngaleiwui eina shimān ngasakra; Ina nathumli sākazamhaora. 
Chieina I PROHOna da nathumna theikhuira.” 

Moabnaobingli Makhamayā Khamarān 

8  “Proho VAREna hithāda hānga: Khikhalajila Moabna, Yanglu, Judah yurla 
khangatei yur thāserpapama da hānghaoda, 

9chiwui vang Moabwui zingshoshong khalei khamathā keinung Beth-jeshimoth, 
Baal-meon kala Kiriathaim hibing hiwui khāmong shomihaora. 

10Ammonnaobingli ngasoda hibing hi zingshoshongwui mibingli ina khuikhavai 
mira, chithāda yurbingwui alungli athumli maphaningungluimara, 

11kala Moabwuitungli ina bichar sāra. Chitharan I PROHOna da athumna 
theikhuira.” 

Edomnaobingli Makhamayā Khamarān 

12  “Chithāda Proho VAREna hithāda hānga: Khikhalajila Edomna Judah 
shimkhurli athut khuingairareo kala sāshilak eina mamayāmada athut 
kakhuiwui vang, 

13Proho VAREna hānga, Edomwuitungli ipāng katingshokra, kala chiwui eina 
mila sha̱keila katatmihaora, kala ina chi ramcho sāngasakra; Temanwui eina 
thuilaga Dedan vāpeida athum raighai eina thira. 

14Kala Edomnaobingli iwui mi Israelnaobingwui pāng eina iwui athut 
hāngsangra, kala Edomli athumna iwui malungkhavāt kala iwui malungkakang 
athishurda Edomli sāmira; chieina athumna iwui athut kakhui theira, da Proho 
VAREna hānga.” 

Philistinenaobingli Makhamayā Khamarān 

15  “Proho VAREna hithāda hānga: Khikhalajila Philistinenaobingna athut 
khuingairareo kala ningkhāchir eina yangkashi katang mavaila athut kakhuiwui 
vang; 

16Proho VAREna hānga, Yanglu, Philistinenaoli ipāng katingshokra, kala ina 
Cherethbingli katathaora, kala ngayipheili khalei kateibing sākazamserhaora. 

17Malungkanglak kahai hāngkhamachin eina ngasoda athumli kasaka athut 
khuira. Ina athut kakhui tharan I PROHOna da athumna theikhuinaora.” 

Ezekiel 26 

Tyrewui Tungli Khamarān 

1  Kum tharāda kharewui kachāng chiwui kharethang, PROHOwui tui chi ili 
rāhānga: 

2“Miwui naomayara, khikhalajila Jerusalemwui pongli Tyrena, ‘Aha, mibingwui 
ngavei kaihaira, iwui vang shomihaira, ā ara sāshimānhaoda I mathun khavai 
sāra,’ da kahāngwui vang, 

3Proho VAREna hānga: Yanglu, ina mamayāmana, O Tyre! ngayi khangaphao 
thāda nali ngarar khavai ina yur kachungkha khuirāra. 

4Athumna Tyrewui ngaveila, raikānphungla sakhaimihaida nawui leithaola 
seoshokmihaora, lunghār thāda haimira. 

5Ngayilungli khaih kaphābingna khailan hārkhavai apam ngasāhaora; kaja ina 
hānghaira da Proho VAREna hānga; kala ali yurbingna ngaponnganao khavai 
sāra; 



1473 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

6kala anao ngalāva̱bing kha̱lungli raighai eina thira. Chitharan I PROHOna da 
athumna theikhuira. 

7“Kaja PROHOna hithāda hānga: Yanglu, Tyreli ngarar khavai atungshongwui 
eina, Babylonwui awunga, awungabingwui awunga Nebuchadrezzarli 
chihorāda, sigui, siguigari, sigui katonga raimi, shānda makakhui shipai 
kachungkha thānrāra. 

8Kayāngkhareili nanao ngalāva̱bingli ana raighai eina shātthatra, mayāmshok 
khavai kuimareida ngalei thongkāda ngaveiphinhaora. 

9Nawui raipan phākho sākazam khavai kala ngahā eina nawui raikānphung 
sātekmi khavai chihorāra. 

10Awui sigui chungnāhaida keinung chifana mikmai matheimara; ana nawui 
ngaveili rākazang tharan, ngayāng kahaiya keinungli kazang thāda, ana nawui 
ngaveili rākazang tharan, sigui raimiwui, siguigariwui akhon china ngavei 
nganukyikhaora. 

11Nawui chānrei kachiva̱ awui siguina pemtaihaora, ana nawui mibingli raighai 
eina shātthatra; kala nawui khamakanga pakra̱la pitāserhaora. 

12Nawui lan kala nawui leihkhalon ot saikora ngaponkhuira, athumna nawui 
ngaveila sakhaimihaida nawui khamathā shimbing sakhaimihaora; thingla, 
ngalungla, ngaleila tara̱lungli horsangmihaora. 

13 Kala ina nawui nganākhangai laa ngasām ngasakhaora, kala mazuila makhong 
ngasakluimara. 

14Ina nali lungzilunghārmāng sāmihaida khaih kaphābingna khailan phuikhavai 
sāra; nawui keinung masākāluilakmara kaja PROHO ina hāngkahaina da Proho 
VAREna hānga. 

15“Proho VAREna Tyreli hithāda hānga: Nana mayuithuda, khamā kaza̱bingna 
ringkhangā, kathibingwui akhon shālaga ngayipheili khaleibing 
manganukmarala? 

16 Chieina ngayi ngalemli khalei wungnaobing wungpamkhongwui eina tungda 
wungnaosāri raihaida kala aphor phorkasang kachon raihaida kathirri eina 
pamra; athumna ngaleitungli pamda mikkhayip kachida kathirra, kala nali 
theilaga ngacheeyikhaora. 

17Kha nawui vang malung ringda chapngachāra: kala nali hāngra, ‘Yireiwui eina 
kathāda shimānhao, O aming kazata keinung, pangshapa shamadru sākasā, na 
kala nawui mibing, ramrei kachida ngachee khangasaka sākasā na. 

18Ara nawui kashimān zimiksholi yikuirambingna kathira; mha, na 
kashimānwui vang yikuiram saikora matakhakhaiya.’ 

19“Proho VAREna hithāda hānga: Ina nawui keinung sākathānmi kahai tharan, 
mi maokkathui keinung thāda nali shimān ngasakthang, ina nawuitungli 
kathuka kala hakkhamahā tara̱na tumkhangasak tharan, 

20ina nali Chomli zangki kajebingli achālakhawui mibingli ngasoda horsangra, 
kala Chomli tāzang kahai athumli ngasoda, achālakha ngayang kahai apam, 
kazeiramli okthui ngasakra, chithāda kharingabingwui ngachaili 
maokthuiluipaimara. 

21Hukchihaklak eina khangachang ina khuirāra, na kaho maleiluimara; nali 
phālala masamphangluimara da Proho VAREna hānga.” 

Ezekiel 27 

Tyre Kathi Chapngachā Laa 

1 PROHOwui tui chi ili rāhānga: 

2“Ara miwui naomayara, Tyrewuitungli chapngachālu, 

3kala, shamadrupheili kapambing, ngayiphei kachungkhali leihkhalona Tyreli 
hānglu, da Proho VAREna hānga: O Tyre, nana I khamathā kākashungana da 
hānga. 

4Nawui thariva shamadrulungli khaleina; nali sakakābingna mathā 
khangasakna. 

5Nawui matang chikhai, Senirwui eina sākhuisera; athumna Lebanonwui eina 
cedarthing akha khui, nawui marikhongwui akhoka pakra̱ sākhavai. 

6Bashanwui shirimthing eina marikhong huikhavai sākhui; Cyprus 
ngayipheiwui matangthing eina chonnar sai, mafahā sāsanga. 

7Egyptwui phorrei phorkasang kachon eina sihur sai, nawui philān sāvai. 
Elishah ngayipheiwui khamenga kazing machu kala hungreoseo kahai kachon 
nawui kachonshimna. 

8Sidonnaobing eina Arvadnaobingna nawui marikhong hui; Zemerwui 
kathethembing marikhong kashireibingna. 

9Gebalwui khararnaobing, kathemthembing nawuili lei, marikhong kakakai 
athumna saphinmi, ngayili khalei marikhong ot kasābingla nawuili leisera, 
nawui otbing ngatha̱mi khavai.” 

10“Persia, Lud kala Putwui mi kachungkha nawui raimi sai; athumna chāngvei 
phunga, kuiropla ropa, athumna nali mai kāngasaka, 

11Arvad eina Helechwui mina kuimareida nawui phākholi pama, kala Gamadwui 
mina raikān pama, nawui phākholi athumna chāngvei hokthānghailaga nawui 
tekhamatei kāshung ngasaka.” 

12“Nawui lan, lupāsā, mari, tinsā, hārsā kachungkha khaleiwui vang ot eina 
ngatha̱ khavai Tarshishwui eina leih khalon rai. 

13 Javan, Tubal, kala Meshech athumna nali leih sāruma; nawui otwui vang 
athumna mi eina kala pithraiwui khorkhong eina ngatha̱ya. 

14Beth-togarmahna sigui, raisigui, kala gadhā kathā eina nawui ot rāngatha̱ya. 

15Rhodewui mibingla nali leih sāruma; ngayiphei kachungkha nawui 
leihngapha̱laka, nawui ot ngatha̱khui khavai athumna mafahā kala ebony thing 
khuirai. 

16Nawui ot kachungkha khaleiwui vang Edomnala leih rākasāna; nawui aman 
kasaka ngalung, khamenga kachon, phorrei phorkasang ot, khamanaka kachon, 
changjeekor, agate eina ngatha̱khui. 

17Judah eina Israelwui ngaleina nali leih sai; athumna nawui kehu, olivebing, 
khaorāthei, khuira̱, thao, kala balm rāngatha̱ya. 

18Nawui lan kala otyur kachungkha khaleiwui vang Damascusnala Helbonwui 
atheira̱, sahā kachara, 

19Uzalwui drakhāra̱ eina nawui ot rāngatha̱khui; mari, cassia, kala camulus eina 
nawui ot rāngatha̱ya. 

20Dedanna sigui sāpān sākhavai kachon rāyorsanga. 

21Arabia kala Kedarwui wungnaobing nawui khamataiya yao, yaonao, me 
yorkasangabingna. 

22Sheba eina Raamahwui mibingna otyur khamathāthā, aman kasaka ngalung, 
sinā hikathā eina nawui ot rāngatha̱da leih khalon ot sai, 

23Haran, Canneh, Eden, Asshur, kala Chilmad athumla nawuili leih khalon rai. 

24Athumna kashankachon khamathāthā, kazing machu aphor phorkasanga, 
awon yekkasanga, kala maruikazazak kahai chonnarham hikathāwui leih khalon 
sai, kala nawuili rāyorsangsera. 

25 Tarshishwui marikhongna nawui ot yorkhavai phungmi. Nawui shamadru 
ngalei otna pemtinghaira. 

26Nawui marikhong kahuibingna tara̱ khangaphaoli huivāda zingshoshongwui 
masina marikhong ngayilungli ngaphumhaira. 

27  Nawui lan, mari ot thongthāng marikhong kasingbing kala kashireibing, 
kasemabing, ot yorkhamebing, kala nawui raimi nali khangaso saikora, nawui 
ngalemli khalei nali khangasobing na shimānthang shamadrulungli 
ngaphumserhaira. 

28Nawui marikhong kashireibingwui ringkhangā shālaga ngalemli khalei 
ngaleibing nganuka.” 

29“Kala huikazat athum hupta marikhongwui eina yāmtāsera. Kasingbing kala 
kashireibing ngayipheili nganinga 

30nawui vang sifaya kala kachapla chapa. Athumna kuili hotlā neoda chifali 
ngakhora; 

31athumna nawui vang kui sitai, kala bora ngavai, kala malungringlak eina nawui 
vang chapngachai. 

32Malungringlak eina nawui vang athumna chapngachāda hānga: Tyre kathā 
shamadrulungli khipāli shimān ngasakhairakhala? 

33Nawui thongthāng shamadruwui eina khuikharā tharan mi kachungkhali 
ringphā ngasaka; nawui sorkhangasai ot kala lan china okathuiwui 
awungabingli shāngngasaka. 

34Kha ara shamadrulungli ngaphumda kathukali zanghaira; nawui otyur 
saikora, marikhong kahuibingla nali ngaphumrumserhaira.” 

35“Yireipheili khaleibingna nali theilaga ning saza̱laka; kala athumwui 
awungabingnala ngacheenahaida mai ngareithuihaowa. 

36Mibingwui ngachaili leih khalonbingna nali kasirora; na hukchihālak eina 
ngachanghaira kala mangakarluimara.” 

Ezekiel 28 

Tyre Awungawui Tungli Khamarān 

1 PROHOwui tui chi ili rāhānga: 

2 “Miwui naomayara, Tyrewui wunganaoli hānglu, Proho VAREna kahāngna: 
Nawui ningna langsohaoda, nana ‘I vare akhana, shamadrulungli varebingwui 
pamli pama’ da hānga; kha na mikumona, vare maningmana nana nakhalatta 
vare thāda thangmeiya da phaninglala. 

3Mha, Danielli na thangmeimei; nawui eina ngathum kahai khikha maleimana, 

4nawui thangmei kala theikakhui eina nana lan kazipkhui, kazipshimli nana sinā 
kala lupāsā kazipsanga; 

5leih khalonwui pongli thangmeihaoda lan kachungkha kazipkhui; kala chiwui 
vang nawui ningna langsoi— 

6“Chiwui vang Proho VAREna hānga: Nala vare akha thāda thangmeiyada 
kaphaningwui vang, 

7yanglu, yurwui ngachaili sāshimeikap kaje makatheiya kha̱mibing ina khuirāra; 
kala athumna nawui thangkhameiwui khamathā chili raighai singda ngararra, 
kala nawui khayā sākhamāngra. 

8Athumna Chomli horsangra, na chili zangthisangra, shamadrulungli. 

9Nali shaokathatbingwui mangāli, nali pāng kakā khamā za̱khami athumwui 
miktāli, vare maningla mikumosālala ‘I varena’ da hāngfarala? 

10Ahui marimkashokawui kathi thāda na, yur kateibingwui pāngli thira; kaja ina 
hānghaira, da Proho VAREna hānga.” 

Tyre Awungawui Kongkhalui 

11Chili lāngda PROHOwui tui chi ili rāhānga: 

12“Miwui naomayara, Tyre awungawui vang chapngachālu kala hānglu, Proho 
VAREna hānga da hānglu: Nava thangkhameiwui kala kākashungwui pongli shoi 
khutop akha sāsai. 

13Varewui yāmgui Edenli pamsai; aman kasaka ngalungyur saikora nawui sāri 
ngasāsai, carnelian, topaz, kala jasper, chrysolite kala onyx, sapphire, carbuncle, 
kala emerald saikora nana sināli ruksangnganaowa. Nali sāthang chibing chi 
nawui vang sākahaina. 

14Tharchisinmi kahai yangkhame cherub akhali nali mayon ngasaka; na Varewui 
kathara phungreili leisai meiwui ngalungtungli nana zātsai. 

15Nali sākhuithang eina thuida shāt makāsalakmana, khayonkhamāng ot 
masāranglakha eina tangda. 

16Leih sālaga kashāng eina nana sākashi ot sai, kala nana moreila sai; chiwui 
vang eina Varewui phungrei eina, makathara ot thāda nali khuishok kahaina, 
mayonkhame cherubna nali ngalung meipamwui eina kashamhaowa. 

17Nawui khamathāwui vang nana langsoi, nawui tekhamateiwui vang nawui 
thangkhamei shimān ngasaka. Awungabingna nali theikhavai ina athumwui 
mangāli nali konglui khangasakna. 

18Mikhanama leih sāda morei kachungkha kasāwui vang, nawui kathara shim 
nana makhao ngasaka; chiwui vang ina nathumwui alungli mei shokngasak kaji 
china nali chuiya, kala ina nali katheibingwui mangāli hotlā sākhangasakna. 

19Nali kathei athumna ning khananglaka; na hukchihālak eina ngachanghaira, 
mathuirarluilakmara.” 

Sidonwuitungli Khamarān 

20  PROHOwui tui chi ili rāhānga: 

21“Miwui naomayara, Sidonshong ngareivāda makhamayā tui marānlu, 

22kala hithāda hānglu, Proho VAREna hānga: Yanglu, O Sidon, ina nali 
mamayāmana; iwui tekhamatei nathumwui alungli chitheira. Ina ali bichar kasā 
tharan; iwui tharkhamatheng awui lungli theikhangasak tharan; I PROHOna da 
nathumna theira; 

23kaja ina chāmrei shirātrāra, awui chānrei kachida ashee tāra; kala apam 
kuimareida raighai eina thiserra. Chieina I PROHOna da athumna theinaora.” 

Israelli Somira 

24“Kala Israel shimkhurwui vanga athumli zakshilāk eina kasā kala 
khamashātabingwui mangāli, lenghuina mapharikluimara, ka̱shātna 
marungluimara. Chitharan I Proho VAREna da athumna theikhuira.” 

25“Proho VAREna hithāda hānga: Ina Israel shimkhurli, athumna yāmkazatpam 
kachiva̱wui eina kazipkakhui tharan, kala athumli iwui kathar chikathei tharan, 
iwui rao Jacobli mikahai athumwui lam chili somluira. 

26Kala athumna ning nganungkhung eina panda shim sāra, lui vāsangra. Athumli 
zakshilāk eina sāda mana̱kashi khongnainaobingli ina bichar kasā tharan 
athumva ningnganungkhung eina pamra. Chitharan I athumwui Proho VAREna 
da athumna theikhuira.” 

Ezekiel 29 

Egyptwuitungli Khamarān 

1  Kum katharā kachāng katharāwui zimiksho tharāda kakhanethang, PROHOwui 
tui chi ili rāhānga: 

2“Miwui naomayara, Pharaohwuivāk mai ngareivāda ali kala Egyptwuitungli 
marānmilu; 

3kala hānglu, Proho VAREna hānga: Yanglu, Egyptwui awunga Pharaoh, ina nali 
mamayāmana. Awui kongli khalei, ‘Nile kong ina sakhuiya, chi iwuina’ da 
kahānga pangshap khalei dragon. 

4Nali ina khānghui eina namakhāli huikhuira, kala khaihbingna nawui ahorli 
hokthāngra; kala hokkathāng khai saikora chili ngasoda nali tara̱wui eina 
khāngshokra. 

5Nalila, kongkhaihbing chilila lamhāngli horhaida ngalei kathengli ina 
shireohaira, kachifala machifamara. Ramsā kala yongkazat vānaobingna nali 
shaikhavai ina mikahaina. 

6  Chieina Egyptnao saikorana I PROHOna da theikhuira.” “Khikhalajila Israel 
shimkhurwui vang nathum titi khāmshui sāthuihaoda, 

7athum singakha tekhaida athumwui yartui saikora shirkhai; kala athumna nali 
zungakha tekhaida kashan zangngapoi; 

8chiwui vang Proho VAREna kahāngna: Yanglu, ina rai ngarar ngasakta mila, 
sha̱keila chithithaora; 

9kala Egypt ngalei hi khikha masā khavai ramcho sāngasakra. Chitharan 
athumna I PROHOna da theikhuira. “Kachiwui vangkhala kaja, ‘Nile kong ina 
sākhui, iwuina’ da nathumna hānga. 

10Chiwui vang, yanglu, ina nathumli, nathumwui kongli mamayāmana; kala 
Egypt ngalei hi, Migdol eina thuilaga Syene vāshung, Ethiopia vāshungda, khikha 
masā khavaia ramcho sāngasakra. 

11Mikumo khipākha phei marāchonsangmara, kala sā eina tangda 
marāchonmara; kum hangmati khikha maokthuimara. 

12Ngalei saikorali ramcho kahai lam saikorawui ngachaili Egypt ngalei ramcho 
ngasakra; kala sākathān kahai keinung saikorali ngasoda kum hangmati 
ramchora. Ina Egyptnaobing yur kateibingli chaiyāngmihaira.” 

Awunga Nebuchadnezzarna Egypt Yuikhuira 

13“Proho VAREna hithāda hānga: Kum hangmatiwui thili, yur kateiwui ngachaili 
chaiyāng kahaia Egyptnao saikorali ina kazipkhuiluira; 

14kala athumna rida pamkhavai Pathros ngalei chili khuiungmida Egyptwui 
shimlui ina hanmiluira; kala khangazana wungram akha sāda okthuira. 

15Ngazanmeikap kaje wungram ngasāda yurbingwui ngachaili khayā 
makāmilakmara, kala ina yurbingwuitungli mamungluilak khavai athumli 
teongasakhaora. 

16Kala Israelwui shimkhurna, rida athumli ngasoda morei kasāsā chi 
phaningunglaga athumli machihānluimara. Chieina I PROHOna da athumna 
theikhuira.” 

17Zingkum maga̱da kashine kum, kachang kharewui kharethang, PROHOwui tui 
chi ili rāhānga: 

18“Miwui naomayara, Tyreli ngarar khavai Babylon awunga Nebuchadnezzarna 
raimi kachungkhali chotchānglak eina ot sāngasaka; kui saikora simihai kala 
yartui saikora ngahaka, chithālala a kala awui shipaibing chotman Tyrewui eina 
khikhala masamphangmana. 

19Chiwui vang Proho VAREna hānga: Yanglu, Babylonwui awunga 
Nebuchadnezzarli Egypt ngalei ina mihaora, kala athumna lan, ot ngaponkhuida 
raimibingwui talop sāvaira. 

20Ina Egypt hi ali mikahaina kaja, ana iwui vang ot samida awui chotman 
khamina da PROHOna hānga. 

21“Chithang zimiksho ina Israelwui shimkhur eina angaji akha shokngasakra, 
kala ina athumwui alungli nathumwui morchai shomira. Chitharan I PROHOna da 
athumna theira.” 

Ezekiel 30 

Egyptli PROHOna Tandi Mira 

1 PROHOwui tui chi ili rāhānga: 

2“Miwui naomayara, marānlu, kala hānglu; Proho VAREna hithāda hānga: Iyavo, 
ungshungkachanghaira da sifalu! 

3Atam ungshungrāli, PROHOwui atam nganaihaira; tangkhamanga zimik ngasāra, 
yurbingwui kashimān atamna. 

4Egyptli rai rātara, Ethiopia sipsāra; Egyptli mibing thikasang, lan 
ngaponkakhui; shimphunga nganukyik kahai tharan, 

5“Ethiopia, Put, Lud, Arabia katonga, Libya kala mijang kasā athum saikora, 
athumli ngasoda thirumra.” 

6 PROHOna hithāda hānga: “Egyptli kahuibing thira, awui lāngsot pangshap 
kongluitāra; Migdol eina haophoklaga Syene eina tangda raighai eina thiserra, 
da Proho VAREna hānga. 

7Okathuiwui ramkachobing thāda Egyptla ramchohaora, kala sākathānmi kahai 
keinung thāda, awui keinungbingla sākathānmihaora. 

8Egyptli mei thotkatā tharan, ngachonkhamebingli chithit kahai tharan, 
I PROHOna da athumna theikhuinaora.” 

9“Chithanghon yansāngsa̱ eina khalei Ethiopianaoli iwui eina kathaka paome 
akha ngachee ngasak khavai chihora; Egypt shimānthang khangachee-
khangachā athumwuitungli rāra; kaja, yanglu, chi rāhaira!” 

10“Proho VAREna hithāda hānga: Babylonwui awunga Nebuchadrezzarwui pāng 
eina; Egyptwui lan ina kānmi ngasakra. 

11Miyurbingwui sāshimeikap kajipāli awui mibingli ngasoda, ngalei sāshimānmi 
khavai chihorāra; kala athumna Egyptli raighai ngawutra kala kathinguna ngalei 
pemra. 

12Kala Nile kong ina theng ngasakhaora, kala ngaleila sākashe mili 
yorsanghaora; ina yur khangateiwui mi chihosangda ngalei machomiserhaora; 
PROHO ina hāngkahaina.” 

13“Proho VAREna hānga: meoma̱bing ina sākathānra, Memphiswui meoma̱ ina 
shimān ngasakra, Egypt ngaleili wungnao maleiluimara; chithāda ina Egypt 
ngaleili khangachee sangmira. 

14Pathros ina ramcho ngasakra, Zoan mei sa̱tāra, kala Thebeswuitungli bichar 
sāra. 

15Egyptwui khangazipa raipan Pelusiumwuitungli ina iwui malungkhavāt 
chihotāra, kala Thebeswui mibingli katathaora. 

16Ina Egypt mei sa̱tāra, Pelusium chotchirhaora; Thebes vākkhamhaida ngaveila 
sākhaimiserhaora. 

17On eina Pibesethwui yaronnaobing raighai eina thira, sha̱naobing 
tukthuiserhaora. 

18Tehaphnehesli ngashun tangmanghaora, Egypt wungram ina sakakhai tharan; 
awui langkaso pangshap ngalathaora, ali muiyāna ngachuiphinhaora; kala awui 
naongalāva̱bing tukthuiserhaora. 

19Chithāda ina Egyptwuitungli bichar sāra. Chieina I PROHOna da athumna 
theikhuira.” 

Egypt Awungawui Pangshap Kashimān 

20Zingkum tharāda kharewui kachāng kharewui zimiksho 
kashinethang, PROHOwui tui chi ili rāhānga: 

21“Miwui naomayara, Egypt awunga Pharaohwui pāng ina sātekmihaira; kala 
yanglu, raighai masingthuklui khavai chonshi eina neilaga khamā raikhavai 
masāmimana. 

22Chiwui vang Proho VAREna hānga: Yanglu, Egyptwui awunga Pharaohli ina 
mamayāmana, awui pāng kakanga kala khamākaza̱ khanini chi sātekmihaida 
raighai apāng eina tātung ngasakra. 

23Ina Egyptli yurbingwui ngachaili kala ngalei apam kachiva̱li chaiyangvā 
ngasakra. 

24Kala ina Babylon awungawui pāng pangsang ngasakra kala iwui raighai 
apāngli sangmira; kha ina Pharaohwui pāng sātekmira, kala ana khamā 
maphungkhararra miwui ringkhangā thāda ringāra. 

25Ina Babylon awungawui pāng pangsang ngasakra, kha Pharaohwui yang 
kanhaora, chieina athumna I PROHOna da theikhuira. Ina Babylonwui awungali 
iwui raighai kachisin tharan, ana Egyptli rai sāra; 

26kala ina Egyptnaobingli yurbingwui ngachaili kala ngalei apam kachiva̱li 
chaiyāngva ngasakra. Chitharan athumna I PROHOna da theikhuira.” 

Ezekiel 31 

Egypt eina Cedarrong Khangaheo 

1Zingkum tharāda kharewui, kachang kakathumawui zimiksho 
kharethang, PROHOwui tui chi ili rāhānga: 

2“Miwui naomayara, Egyptwui awunga Pharaohli kala awui mi saikorali hānglu: 
Nawui khangam thāda khipā leikhala? 

3Yanglu, ina Lebanonwui cedarthingli nali chānsam sāra; khamathā thingphāng, 
juimatailaka, aton kazing kāzoka, ngahong thāda khaya̱ sāmi. 

4Tara̱na nganaoda juilak eina phora, phorkhavai apamli ura̱ shokta kong 
longngasaka, ngahongthing saikorali aza̱sera. 

5Chithāda tara̱ kachungkha samkaphangwui vang, aphāngla kahahak asānla 
sānglaka; ngahongwui thing saikorali juimeithui kaje thing ngasai; 

6  Khamasaili yongkazata vānaobingna aphāngli athip sai, thingpheili sāna anao 
rāpharāsanga; kala awui khaya̱li yur kahakbingna okthui. 

7Angayungna kathukva̱li zangda tara̱ kachungkha samphanga, kala aphāng 
kasangsangva̱ kāda, chiwui hakkhamahā chi mathālaka. 

8  Varewui yāmguili khalei cedarthingna chili mangaphan, firnala aphāng 
matimmeirar; sycamore thingla khikha mangatampai; Varewui yāmguili khalei 
thing chiwui khamathā thāda mazanglakmana. 

9Chiwui aphāng katonga ina mathālak eina sāmi, kala Varewui yāmgui Edenli 
khalei thing saikorana kahaowa. 

10“Chiwui vang Proho VAREna hithāda hānga: juishun eina phorda muiyā 
kākazokwui vang, awui ningli langsohaoda, 

11ina miyurbingwui ngachaili pangshap khaleiya chiwui pāngli horsangmira; 
kala awui makaphā makhayā athishurda ana sāmira. Ina horsangmi kahaina. 

12Sāshimeikap kaje miyur khangateina ta̱teklaga horhaora. Kaphunglila 
tampāklila aphāngnaobing horkathānvāhaora, kala aphāng kahahak chila 
kongpamli teksangra, kala okathuiwui mikumona chiwui khaya̱pam eina 
thuiserhaora. 

13Ngayāng kahai chiwui aphāng ngachachaili sāyurna rāpira, vānaona 
rāngayinra. 

14Hiwui eina thuida tara̱pamwui thingrong kajuiya muiyā makāzokluimara; kaja 
tara̱ zimkhamanga thing khangachā chiyākha majuiluimara, athumli chithit 
kahaina, kazeikhurli zangkahai kathinaoli ngasoda tangmangting kahai apam 
chili pamrumra.” 

15Proho VAREna hithāda hānga: “Kathewui ramli khavā tharan kathuka china 
sifara, kala kong thenghaida tara̱ kachungkha malongmara. Lebanonli ina 
tangkhamang eina shaksāmira, kala luili khalei thingrong saikora chiwui vang 
eina ngahuihaora. 

16Ina Chomli khavā athumli ngasoda Kathewui ramli horkasangwui akhon 
shālaga miyurbing nganukra; tara̱na khanganaowa Edenwui thingrongbing, 
mathāmeikap kaji kala phāmeikap kaji Lebanonwui thingrong saikora 
kazeiramli ringphāra. 

17Raikhai eina thikahai athumla Kathewui ramli zangra; mha, yurbingli ngasoda 
chiwui khaya̱li okathuibing shimānserra. 

18“Edenwui thingrong ngachaili hakkhamahāliranu, tekhamateiliranu, na 
khipali ngaruikhala? Edenwui thingrongbingli ngasoda nalila kazeiramli 
vāngasakra; ahui marimkashokbing kala raighai eina kathibingli nana ngasoda 
pamra.” Hi Pharaoh kala awui mi katongana da Proho VAREna hānga. 

Ezekiel 32 

Egypt Awunga Dragonli Khangaheo 

1Zingkum tharāda kakhanewui, kachang tharāda kakhanewui zimiksho 
kharethang, PROHOwui tui chi ili rāhānga: 

2“Miwui naomayara, Egyptwui awunga Pharaohwui vang chapngachāda ali 
hānglu: Na khalatta yurbingwui ngachaili kazingkha̱ thāda phaninga, kha nava 
shamadruwui dragon kathāna; nawui kongli shokzatta, tara̱ naphei eina makhui 
ngasaka, kala athumwui kong nganamshi ngasaka. 

3Proho VAREna hithāda hānga: Mi kachungkhali ngasoda ina khailan horsangra, 
kala nali ina iwui khailan eina horkhuira. 

4Kala ina nali ngalei kathengli shireohaida, lamhāng khamasaili horhaora, kala 
yongkazat vānaoyur nali rāpa̱ ngasakra, kala ina okathuili khalei sāyurli rāshai 
ngasakra. 

5Ina nawui asā kaphunglila yaovāserra, tampākbinglila nawui kathingunna 
pemra. 

6Ina ngalei kala phungreibing eina tangdalila nawui longkazat ashee eina 
yingasakra; tara̱papamlila chipemvā ngasakra. 

7  Nali ina shimitthang, kazing sākhammihaida; athumwui sirāla mahor 
ngasakmara; ina zimikli muiyā eina fakhamhaora, kachāngna awui kahor 
mamimara. 

8Kazingramwui kahor saikora nawuitungli ina tangmang ngasakra, kala 
tangkhamang nawui ngaleili sangmira, da Proho VAREna hānga. 

9“Nana makathei ngalei, kala miyurbingwui ngachaili tukkhavā tharan mi 
kachungkhawui ning ina ngatha̱ ngasakra. 

10Iwui raighai eina sākachithei tharan mi kachungkhana nali theida ngacheera, 
awungabingnala ningrei-shingakra; nawui kashimān chi theilaga saikora 
ngacheeyikhaora.” 

11Kaja Proho VAREna hithāda hānga: “Babylon awungawui raighai nawuitungli 
tāra. 

12Ina miyurbingwui ngachaili pangshap khaleiya, yurbingwui ngachaili 
sāshimeikap kaje athumwui raighai eina nawui mi katonga thingasakra.” 
“Athumna Egyptwui langkaso arema sāngasakra, kala chiwui mi katonga 
shimānserra. 

13Tara̱pamli homkapam sha̱kei saikora ina yummira; kala chili mipheina kalā 
mashi ngasakluimara, lah sha̱keiwui pheichonna athumli kalā mashi 
ngasakluimara. 

14Chiwui thili tara̱ chi ina mathing ngasakra, kala kong kachiva̱ thao khalong 
thāda longngasakra, da Proho VAREna hānga. 

15Egypt ngalei ina ramchomi khangasak tharan, ngalei chipemda khalei saikora 
ina khuithuiser kahai tharan, chili pānkasā mibingli sāthat kahai tharan, 
I PROHOna da athumna theikhuinaora. 

16Chapchāt hi laa thāda sāra; Egyptwui vang kala awui mi atongawui vang, 
yurbingwui naongalāva̱bingna hithāda chapchāt laa sāra da Proho VAREna 
hānga.” 

Kathebingwui Okathui 

17Zingkum tharāda kakhanewui, kachāng khare, zimiksho tharāda 
kaphangāthang, PROHOwui tui chi ili rāhānga: 

18“Miwui naomayara, Egypt katongawui vang sifalu; awui kala khangama 
yurwui naongalāva̱bing, kazeiramli khaleibing chiwui Chomli horsangserhaolu: 

19“Khamathā nana khipāli mataikhala? Taulu, kala ahui marimkashokbingli 
ngasopilu.” 

20“Raikhai eina kathibingli ngasoda athumla thira, kala ali ngasoda mi saikora 
thirumra. 

21Athumna ningkakachaiya kala raighai eina thikahaibingli ngasoda pamkhavai 
kazeiramli khavā tharan, kapinga athumna, ‘Athumla rāhaira’ da hāngra. 

22“Assyria kala ali khangayur saikora, athum raighai eina kathibingwui 
chikhurna kuinamda chili piserdalei, 

23athumwui chikhur chomkhurwui kathukali lei, kala awui chikhurli 
ngasotnaobingwuina kuinama; mi kachiva̱li ngachee khangasakabing chi, 
raighai eina pitāserhaira. 

24“Elam kala awui mibing raighai eina pitā kahaibingli ngasoda chili piserda lei, 
kharingabingwui okathuili ngachee-ngacham ngasaka, athumna ahui 
marimshokla kazeiramli zanga, kala akhurli tākazanga athumli ngasoda 
maikashi phungruma. 

25Athumna awui pet, pitā kahai awui mibingwui ngachaili sāmi, raighai eina 
sāthat kahaibing, ahui marimkashokabingwui chikhurna ali kuimareiya; 
athumna okthuilakha yurbingli ngachee-ngachām ngasaka, kala akhurli 
tākazanga athumli ngasoda maikashi phungruma; athumla pitā kahaibingwui 
ngachaili chipeta. 

26“Meshech eina Tuballa aniwui shipaibingwui chikhurna kuimarānda lei. 
Athum saikora ahui marimshokla raili sāthatserhaira. Kha atam akhali athumna 
mibingwui malung kashamkhaimisai. 

27Athumli achālakhawui kaping kapangabingwui thāda khayākalāk eina 
machifamana, raighai khumkuili masangmimana, changveila machiphunmana. 
Kaping kapangabing hi atam akhali kharingabingli malung 
kashamkhaimishapsai. 

28“Hithāda Egyptnaobingla ahui marimkashoka raili sāthat kahaibingli ngasoda 
chithitra. 

29“Edomna awui awunga kala ngalei khamungabing chili ngasopamdalei. Athum 
pangshap khaleiya raimibing sāsai, kha ara kathebingwui ramli ahui 
marimkashoka raili thikahaibingli ngasoda pida lei. 

30“Atungshongwui wungnaobing kala Sidonnaobing saikora leiser dalei. Atam 
akhali athumwui pangshapna malung kashamkhaimisai, kha ara ahui 
marimshokla, raili kathebingli ngarumda maishiri athum zanghaira, kala 
kathinaobingwui ramli tākazanga athumli ngasoda maikashi phungruma. 

31“Raili sāthat kahai saikora chi theida awunga Pharaoh kala awui shipaibingwui 
vang ninglum khavai ngasāra,” da Proho VAREna hānga. 

32“Kaja ana kharingabingwui ngaleili leilakha malung kashamkhaimi; chiwui 
vang eina ahui marimkashoka, Pharaoh kala awui mibing raighai eina sāthat 
kahaibingwui ngachaili maishiri eina chizanra,” da Proho VAREna hānga. 

Ezekiel 33 

Varena Ezekielli Shantri Sākhavai Phākasang 

1  PROHOwui tui chi ili rāhānga: 

2“Miwui naomayara, nawui mibingli hithāda hānglu, ina ngalei akhali raighai chi 
khuiraakha, kala ngalei chiwui mibingna athum ngachaiwui eina mi akha 
khuida, ali athumwui shantri sāngasakta; 

3mipā china raighai chi kharā theida, talla̱ khongda mibingli hāngmathinlaga; 

4kachikathā mi akhana hāngkhamathin talla̱khon chi shālaga mashitsangakha, 
kala raighai china rāda ali khuithuiakha, awui ashee chi akhalattawuitungli tāra. 

5Ana talla̱khon chi shāda, kala ning mangasharakha; awui ashee chi 
akhalattawuitungli tāra. Kha ana hāngkhamathin chi khuisangakha, ana awui 
manglā kahui samphangra. 

6Shantripāna raighai kharā chi theilaga talla̱ makhongmimada mibingna raighai 
kharā chi makatheiwui vang kachikathāli rāsāthathaiakha, mipa chi awui 
khayon eina kathina jilala awui kashong chi shantripā chiwuitungli ina 
tāngasakra.” 

7“Chiwui vang, miwui naomayara, Israelwui shimkhurwui vang ina nali shantri 
sākhavai sangkahaina; iwui tui kahahāng nana athumli hāngmathinmiki kajina. 

8Makhayā mili ina, O makhayā mi, na thiphalungra da hānglaga, nana makhayā 
mi chili ning ngatei khavai mahāngmathinmiakha, makhayā mi china awui 
khayonwui vang thira, kha chiwui kashong chi ina nawuitungli tāngasakra. 

9Kha nana ning ngatei khavai makhayābingli hāngmathinlaga ana 
manganāmada mai mangareiungakha, awui khayonwui vang a thiphalungra, 
kha nana nawui mirin kankhuira.” 

10“Miwui naomayara, Israelwui shimkhurli hānglu, nathumna, ithumwui morei 
kala khayonkhamāngwui vang hiyākha ngazan kahaina, ara kathāda 
ringluipairakhala? da nathumna hānga. 

11 Athumli hānglu: Vare PROHO ina kachangkhat eina kahāngna, kaja, makhayā 
mi kathiwui vang iwui ringkaphā maleimana; kha makhayā mi china makhayā 
otsakwui eina latungda ringsi kaja chāng; latunglu, nawui makaphāwui eina 
latunglu; kaja khisathuda na thirakhala, O Israelnaobing?” 

12“Miwui naomayara, nawui mibingli hānglu, khangaronga mi china khalāng ot 
sahaisakha awui khangarong china mahuimimara; kala makhayā mi china awui 
makhayā otsakwui eina ningngateida latungakha kharing samphangra; 
khangaronga mina awui khangarong chieina maringrarmara. 

13Khangaronga mili ina ringngasakra da hānglala, khalattawui khangarongli 
shitsangda morei sāhaisakha, awui khangarong ot akhala 
maphaningungmimara, kha ana morei kasā chiwui vang thira. 

14Latluida makhayā mili, ‘Na thiphalungra’ da hānghailala, awui makhayā otwui 
eina mai ngareiungda khamashung eina sākhangayi saakha, 

15makhayā mi china hamkahai chi hanmiluida, likakhui otla hanmiserhaiakha, 
kala okathuiwui shiyan mayonda morei masāluiakha, ana ringlakra, a 
mathilakmara. 

16Ana morei sākahai malaimiserhaida awuitungli maphaningluimara, ana 
khamashung ain zatkhangayi sāhaira, a ringlakra. 

17“Kha nawui mibingna, athumwui khayonpa hailaklaga, ‘PROHOwui otsak 
mamashungmana’ jiya. 

18Khangaronga mina awui mai ngareithuihaida morei saakha, chiwui vang a 
thira. 

19Kala makhayā mina awui makhayā apong eina ningngateida khamashung 
zatkhangayi zatakha, chieina ana kharing samphangra. 

20Kha nathumna, ‘PROHOwui otsak mamashungmana’ da hānga. O Israelwui 
shimkhur! Nathum mi kachiva̱li kachichāwui otsak athishurda ina bichar sāra.” 

Jerusalem Kongkhaluiwui Pao 

21  Ithumli raithāda kum tharāda kakhanewui kachang katharā, zimiksho 
kaphangāthang, Jerusalemwui eina yāmkashoka mi akhana ili rāhānga, 
“Keinung khuithuihaira.” 

22Yāmkashoka mipā chi marāranglakha ayā kathā PROHOwui pāngna ili 
saza̱mida, mipā chi kharā eina ngathorshong, ikhamor makāda tui 
matuipaihaowa; kala khak mangasha̱luithuwa. 

Mibingwui Morei 

23 PROHOwui tui chi ili rāhānga: 

24“Miwui naomayara, sāshimānmi kahaia Israelwui ngaleili khaleibingna, 
‘Abrahamva amānga, kala ana lam hi samphanga; ithumva kachungkhaya, 
kachangkhat eina ithumli metchang kahaina’ da hāngda lei. 

25“Chiwui vang eina athumli hānglu, Proho VAREna hānga: Nathumna asā ashee 
eina ngarumda shai, kala nathumwui mik meoma̱li yanga, kala ashee 
shokngasaka; chithakha lam hi nathumna samphangpaira da phaningla? 

26Nathumna raighai ngasina, nathumna ningkakachai ot sai kala khongnai 
preiva̱li sākhamānga; chithākha nathumna ngalei chi khuirala? 

27“Athumli hibing hi hānglu, Proho VAREna hānga: Kachangkhat eina ina 
kahāngna kaja, sakathān kahaipamli khaleibing raighai eina thiserra; kala lamli 
khaleibingli ina sāli chishaira; keinungli khalei kala lungkhurli khaleibing 
kazātkashi eina chithitra. 

28Kala ina ngalei hi ramchomihaora; kala awui khangamkharei pangshap 
maleiluimara; kala Israelwui kaphung eina tangda ramchomihaida khipākha 
marāchonsangluimara. 

29Ningkakachai ot athumna sākahai saikora hiwui vang apam hi ramchomi kahai 
chitharan, I PROHOna kaji athumna theikhuira. 

Marānwui Chānpao Athei 

30“Miwui naomayara, nawui vanga, nawui apongli ngazekta khalei nawui mibing 
shim phako kachida kala khāmongphei kachida, ‘Rālu, PROHOna khi hāngkhala 
kaji rānganālu’ da nathum akha eina akha hāngngaroklu. 

31Mibingwui thāda athumnala rai kala nana kahāng chi nganākhui, kha kasāva 
masāmana; khamorle leikashi tui kachungkha hānga, kha alungshonga khalatta 
tongzā khavaimāng sai. 

32Yanglu, athumwui vanga na hi, leikashiva̱li rokshot unglak eina laa 
sākachiphun thāda kala tingteila leishiri eina huikachithei thāda, nawui tui 
nganākhui, kha athumna kasāva masāmara. 

33Hi ungkashung tharan—kala mashoilakla ungshungra—chitharan athumwuili 
marān akha leisai kaji theikhuinaora.” 

Ezekiel 34 

Israelwui Yaokahomabing 

1 PROHOwui tui chi ili rāhānga: 

2“Miwui naomayara, Israelwui yaokahomabingwuitungli marānmilu, marānlu, 
kala athumli hānglu, yaokahomabing eina tangdalila, Proho VAREna kahāngna: 
O Israelwui yaokahomabing, khalatta phākachizātbing! Yaokahomabingna 
yaobingli phāchizātki kaji maningmala? 

3Asā nathumna shai, athumwui ahah kachon sākhuida ngavai, asā kakākā 
taithatshai, kha nathumna yaobingli maphāchizatmana. 

4Khangazanabingli nathumna pangkhavai masāmimana, kakazāli 
maraimimana, pheipāng katekali mangahāmimana, pākthui kahaibingli 
mangakuikhuimana, shimān kahaibingli maphavāmana; kha tandi milaga 
sāshilak eina athumli nganaowa. 

5 Chithāda athumli homkhame mi makhaleiwui vang kachichāpāk eina thuihaida 
athum ramsāwui sāshai ngasāhaowa. 

6Iwui yaobing pākyanghaida phungrei kachida kala phungrā kachida ma̱zata; 
okathui peida vāshunga, kha khipānakha maphāvāmana.” 

7“Chiwui vang eina yaokahomabing! PROHOwui tui nganālu: 

8Kachangkhat eina ina kahāngna, da Proho VAREna hānga, khikhalajila 
yaokahoma makhaleiwui vang, iwui yao saikora sāshai ngasāhao, kala iwui yao 
saikora sāyurbingwui kashakazā ngasāhaowa; kala iwui yaokahomabingna iwui 
yaobingli maphāla kala maphāchizatla athum khalatta phāshakhaokada; 

9chiwui vang eina yaokahoma nathum, PROHOwui tui nganālu. 

10Proho VAREna hithāda hānga, Yanglu, athumli ina mamayāmara; iwui 
yaobingwui kashong nathumwuitungli tāra, kala yaobingwui asāla mashai 
ngasakluimara. Athumna mashailui khavai iwui yaobingli ina athumwui khamor 
eina ngatangkhuira.” 

Kaphā Yaokahoma 

11“Kaja Proho VAREna hānga: Yanglu, I khalattana iwui yaobingli aphākhuira. 

12Yao kachichā eina kazat tharan yaokahomabingna aphākakhui thāda inala 
iwui yaobingli aphākhuira; kala kakhanang kachot atamli kachichāpāk eina 
kazat apam kachiva̱wui eina ina ngatangkhuiserra. 

13Kala ina mibingwui eina khuishokta, ngalei apam kachiva̱wui eina 
kazipkhuiserra, kala athumwui ngaleili khuiungmira; kala ina Israelwui 
kaphung tara̱ khaleipam kala mina okkathui apam kachida mizāra. 

14Ina athumli wonui katimpamli phazā ngasakra, kala Israelwui phungrei 
kajuipam athumwui azāt phazā khavai sāra; athumna wonnui katimpamli 
ngaleosangra, kala seizāt khamathā Israel kaphungli zāpamra. 

15Iwui yaobingwui kahoma ina sāra, kala ina athumli ngayaipi ngasakra, da 
Proho VAREna hānga.” 

16  “Shimān kahaibingli ina phākhuira, kala pākthui kahaibingli ngakuikhuira, 
sheikasha̱bingli ngahāmira, khangazanbingli pangngasakra, kala asā kaphābing 
kala kapangabing chili mashun alungli phauira.” 

17“Iwui yaonao nathumwui vanga, da Proho VAREna hānga: Yanglu, yaonao eina 
yaonao, yaovā eina mevā ina ngatei ngasakra. 

18Wonui khamathāli nathumna phākazā chi mashapthuda seizat kateibing chi 
phei eina naikazamra, kala khamathinga tara̱ mangrada katei chi nathumwui 
phei eina naimakhuira kajila? 

19Laga nathumwui pheina naikazam kahai chi zāra kala nathumwui phei eina 
naimakhui kahai chi mangrala?” 

20“Chiwui vang eina Proho VAREna athumli hānga: Yanglu, I khalattana asā 
kaphā yao eina asā makaphā yaowui ngachaili bichar sāmira. 

21Khikhalajila nathumna khangazanbingli ngaheilaga, angaji eina thotta 
katātāva̱li kashamvāser kahaiwui vang, 

22ina iwui yaobingli kankhuira, athum sāshai masāluimara; kala ina yao eina 
yaoli bichar sāmira. 

23 Kala ina athumli yaokahoma akha, iwui rao Davidli phāsangra, kala ana 
athumli phāchizātra: ana athumli phāchizatta athumwui kahoma sāra. 

24 Kala PROHO ina athumwui Vare sāra; kala iwui rao Davidna athumwui 
ngachaili wungnao sāra; PROHO ina hāngkahaina. 

25Athumli ina chingri eina okthui khavaiwui tuingashit akha sāra, kala ramsā 
kashammiserhaida yansāngsa̱ eina lamhāngli okthuira kala khangang maleila 
ngahongli pira.” 

26Athum kala iwui kaphungli kuimareida khalei apam saikorali ina somira; kala 
atam kharā tharan ina zingrot rotāmira; sokhamiwui zingrot ngasāra. 

27Kala luili khalei thingrongna athumwui athei matheira, kala ngaleina heiun 
mataimeida shokra; kala athumna yansāngsa̱ eina okthuira; ina athumwui 
langkonthing sātekmihaida narkahai athumwui pāng eina ina thānkashok 
tharan, I PROHOna kaji athumna theikhuinaora. 

28Athum yurbingwui sāshai mangasāluimara, lah ngaleiwui ramsāna 
matukshailuimara; kha athumna yansāngsa̱ eina okthuida khipālikha 
mangangluimara. 

29Kala ina athumwui luivāt heiun kachungkha mataisang ngasakta ngalei hili 
kathai-kachām matheimara; yurbingnala mamana̱shiluimara. 

30Kala athumna I PROHO Varena, athumli ngasomida lei kala Israelwui shimkhur 
hi iwui mina kaji athumna theinaora da Proho VAREna hānga. 

31“Nathum iwui yaobing, iwui wonuipamwui yaobingna, kala I nathumwui 
Varena,” da Proho VAREna hānga. 

Ezekiel 35 

Varena Edomli Tandi Khami 

1  PROHOwui tui chi ili rāhānga: 

2“Miwui naomayara, Seir Kaphungli ngareivāda chiwuitungli marānlu, 

3kala hithāda hānglu, Proho VAREna kahāngna: Yanglu, O Seir Kaphung! Ina nali 
mamayāmana, iwui makhamayāpāng nali tāngrāra, kala ina nali ramcho 
sāngasakra. 

4Ina nawui keinung saikora sākazammihaida ramcho sāngasakra, chieina nana 
I PROHOna da theikhuira. 

5“Khikhalajila nana katang makhavai yangshāt ningchānghaoda; kala Israelwui 
khanaowa tandi atamli kala athumwui unshimui atamli nathumna athumli 
raighaili horsangmihaowa; 

6chiwui vang eina, Proho VARE, ina kachangkhat eina kahāngna kaja, nali ashee 
shokngasakra, kala nali asheena shurzatra; khiwui vangkhala kaje nana ashee 
shokkhangasakwui vang yonhaira, chiwui vang eina nali asheena shurzatra. 

7Ina Seir Kaphung hi sākazamhaida ramcho ngasakra, kala chili khaung khavā 
saikorali ina katatmihaora. 

8Kala ina nawui phungreibing kathingun eina pemngasakra; kala nawui 
phungrā, tampāk kala kongrā saikorali raighai eina sāthat kahai kathinguna 
pemserra. 

9Ina nali katang makhavai ramcho sāngasakra, kala nawui keinungbingli 
khipākha maokthuiluimara. Chieina I PROHOna da nathumna theikhuira. 

10“Khikhalajila nathumna, yur khani hi kala ngalei khani hi iwui sāra, ithumna 
chibing chi khuira, da hānga—PROHO leilei laga— 

11chiwui vang, kachangkhat eina ina kahāngna da Proho VAREna hānga, nana 
athumli malungvātta kala yuishida kasā chi tākam eina inala nali sāpapamra; 
kala ina bichar kasā tharan, I khipākhala da chitheira. 

12Nathumna Israelwui kaphungli ‘Ramchomihaira, ithumwui shai sāmihaira’ da 
khamashāt saikora chi PROHO, ina shāsera da nathumna theikhuira. 

13Nathum khamor eina ili mashātlaga nathum khalatta mai kākhangasak chila 
ina theiserra.” 

14Chiwui vang eina Proho VAREna hānga: “Okathui katongana ningyāng 
ungkhavai nali ina ramcho ngasakra. 

15Israel ramchohaida nathumna shimlui kakhuiwui ringkaphā thāda nathumlila 
chithāda sāmira, O Seir Kaphung kala Edom, nathum saikorali. Chitharan 
I PROHOna da nathumna theinaora.” 

Ezekiel 36 

Israelli Varewui Sokhami 

1“Kala miwui naomayara, Israelwui phungreibingli marānmida hānglu, O 
Israelwui kaphungbing, PROHOwui tui nganālu, 

2Proho VAREna hithāda hānga: Khikhalajila yangkashibingna nathumli 
mana̱shida, ‘Aha, achālakhawui khamathā kaphung ithumwui sāthuihaira’ da 
hānga.” 

3“Chiwui vang marānlu, kala hānglu, Proho VAREna kahāngna: Mha, apam 
kachiva̱wui eina nathumli rasākazammihaida nathum hi yur saikorana 
ngapaithui kahaia ngasā kahaiwui vang, kala miyurbingna meisumshimli 
zakshilāk eina chān sākhanganaowui vang, 

4eina Israelwui kaphungbing, PROHO VAREwui kahāng nganālu: Proho VAREna 
hithāda hānga phungreibing, phungrābing, kongrābing kala tampākbing, 
sākathānmi kahai kala ramcho kahai keinungbing; kuimareida khalei 
miyurbingwui zeikakharuiwui sāshai ngasāhaira.” 

5Chiwui vang eina Proho VAREna hānga: “Iwui ngalei khalattawui vang 
mathānthup eina kala ningkachailak eina khuira kala ngaponra da kasā Edom 
kala khangatei yur saikorawuitungli iwui malungvātshun kahai alungli 
kahāngna.” 

6“Chiwui vang eina Israelwui pongli phungrei, phungrā, kongrābing kala 
tampākbingli hithāda marānlu, Proho VAREna kahāngna: Yanglu, nathumna 
yurbingwui misui morei kaphungwui vang I malungvātlakhaida kahāngna; 

7chiwui vang eina Proho VAREna hānga: Ina khangashit kasāna kaja, nathumwui 
ngalemli khalei miyur saikora athum khalatta hāngkhamachin phungphalungra. 

8Kha O Israelwui kaphungbing, nathumva aphāng kachungkha shokta iwui mi 
Israelnaobingwui vang atheila matheira, kaja athum thākta shim hanungra. 

9Kaja yanglu ina nali mikyan yangmira; luila vāsangda athei-araila lingsangra; 

10mila ina mataisang ngasakra, Israelpam kachiva̱li, ramcho kahai chi keinung 
sakāluida mi kachungkha okthuira. 

11kala ina mila sha̱keila mataisangmira, kala kachungkha pharāsangra; kala ina 
kharewui tākam eina okthui ngasakra kala khare kachangwuili lāngda 
phāmeida sāmira. Chitharan I PROHOna da nathumna theinaora. 

12Mha, ina nawuitungli mi pānlui ngasakra, iwui mi Israelnaobing eina tangdala, 
kala na athumwui shimluikat ngasāra, kala nana athumli nao mavātmiluimara. 

13“Proho VAREna hithāda hānga: Khikhalajila yurbingna nali, ‘Na mi kashaiana, 
kala nawui yurli nana nao shumngasaka’ da hānga, 

14chiwui vang eina na mi mashaipailuimara kala yurli nao mashum 
ngasakluimara da Proho VAREna kahāngna. 

15Kala nali ina yurbingwui mana̱kashe masā ngasakluimara, kala mibingwui 
maikashi nana maphungluimara kala nawui yurli phei mangaphoklui 
ngasakmara da Proho VAREna hānga.” 

Israelwui Kadhara Mirin 

16 PROHOwui tui chi ili rāhānga: 

17“Miwui naomayara, Israelnaobingna athumwui ngaleili pamlakha, athumwui 
otsakna kala kasākhavāna sākhamāng ngasaka; iwui mangāli athumwui acham, 
ngarang mahungda khalei khamakhaova̱ sha̱nao thai. 

18Chiwui vang eina athumna ngaleili ashee tākhangasakwui vang kala athum 
khalatta sākhamāng khavai kasā meoma̱wui vang ina iwui malungkhavāt tāror 
ngasaka. 

19Ina athumli yurbingwui ngachaili, ngalei apam kachiva̱li kashamvāser 
kahaina; athumwui acham aram kala kasākhavāwui athishurda ina bichar sai. 

20Kha athumna yurbingwui ngachaili vāda, khavāvāpamli athumna iwui 
katharaming makhao khangasakwui vang mibingna athumli, ‘Athum 
hi PROHOwui mina, kha athumlila kashamhaira’ da hānga. 

21Israelnaobingna khavāvāpamli makhao khangasaka iwui katharamingwui 
vang ina saklak eina phaninga. 

22“Chiwui vang eina Israelwui shimkhurli hānglu, Proho VAREna hithāda hānga: 
Ina arui saki kaji hi nathumwui vang maningmana, O Israelwui shimkhur! Kha 
nathumna khavāvā pamli makhao khangasaka kathara iwui mingwui vāngna. 

23Miyurbingwui ngachaili nathumna sāmakhao kahaiya, khareia kathara iwui 
mingwui vang athut khuiki kajina; nathumwui miktāli athut kakhui tharan 
miyurbingna I, PROHOna da theinaora, da Proho VAREna hānga. 

24Kaja ina miyurbingwui eina, kala okathui apam kachiva̱wui eina kazipkhuida 
nathumwui ngaleili khuiungmira. 

25Ina tara̱ khamathing nali kasirrorda nathumwui makhaokasā chi 
tharserhaora, meoma̱ phaningkasāwui eina ina tharmihaora. 

26 Ina ning kadhar sangmira, kala ina manglā kadhar sangmira; kala ina 
ngalungwui malung chi khuishokhaida asāwui malung phonmira. 

27 Kala ina iwui manglā nali sangmida iwui shiyan-chikanwui alungli zatkhavai 
kala ngasharlak eina ain mayon ngasakra. 

28Navā ngarāli ina mikahai ngalei chili nathum okthuira; kala nathum iwui mi 
sāra, kala I nathumwui Vare ngasāra. 

29Kala ina nathumwui khamakhao saikorawui eina kanmira; kala ina kashakazā 
kachungkha shokngasakra kala nathumwuitungli chāmrei marālui ngasakmara. 

30Ina thingrong kala yāmguiwui heiun kachungkha ungngasakta, miyurbingwui 
mangāli kachām-khangaiwui maikashi chi matheiluimara. 

31 Chitharan nathumna makhayā ot kasāsā kala ningkakachai morei sākasā 
saikora chi phaningungra; kala nathum khalatta nathumwui khayonkhamāng 
kala khangui ot sākahai saikorawui vang ningkachaira. 

32Ina sāki kaji hi nathumwui vang maningmana, kaji hi theilu da Proho VAREna 
hānga. Nathumwui otsak chi phaningunglaga vaishilu, O Israelwui shimkhur.” 

33“Proho VAREna hithāda hānga: Ina nathumwui morei pheomihaithang, ina 
keinungbingli mi okthuiluishitser ngasakra, kala sākazam kahai apam hupta 
sākāluira. 

34Ramcho kahai chi lui vāsangluira, rākatheibingna ramchona da phaningkasā 
chi mathaluimara. 

35Kha, ‘Ramcho lam hi Edenwui yāmgui thāhaira, kala sākazam kahai keinungla 
mi pānluida ngaziplak eina sākāluiserhaira,’ da athumna hāngra. 

36Kuimareida khalei miyurbingna, sākazamhaida shimān kahaipam 
saikora PROHOna sākāmilui kajina, ramcholila lingsangmilui kajina, kaji 
theikhuira. Hi PROHO, ina hāngkahaina, mashoila ina sālakra.” 

37“Proho VAREna hithāda hānga: Athumwui vang sāmi khavai Israelwui 
shimkhurli hila pongasakngai: Ashiwui mi yaoshang thāda mataisang khavai. 

38Athumna poakha, pha̱kaphayāwui yaoshang thāda, retsangmi kahai phanit 
atamli Jerusalemli yao kachipem thāda athumwui mi keinung kachida chipem 
ngasakra. Chitharan I PROHOna da athumna theinaora.” 

Ezekiel 37 

Ara̱kuiwui Tampāk 

1 PROHOwui pāng iwuitungli saza̱mi, kala awui manglāna ili tampāk akhawui 
alungthungli khuivai; kala chili mira̱kuina pemtinghai. 

2Kala ana ili kuimareida thānvai kala yanglu, tampāk chili pemting eina, kala 
yanglu, saikora chi thengthuthairasai. 

3Kala ana ili hānga, “Miwui naomayara, ara̱kuibing hi ringluipairala?” da 
khangahān eina ina, “O PROHO VARE nana katheina” da ngahānkai. 

4Latluida ana ili hānglui, “Ara̱kuibing hili marānlu, kala athumli hānglu, O 
thengthut kahai ara̱kuibing, PROHOwui tui nganālu. 

5 Proho VAREna ara̱kuibingli hithāda hānga: Yanglu, ina nathumli khaksui 
zangngasakra kala nathum ringra. 

6Ina nathumwuitungli anonān phonmida nathumwuitungli asāla kāngasakra, 
kala ahui eina rommihaida khak suisangmilaga nathum ringunghaora; kala 
nathumna I PROHOna da theikhuira.” 

7Chieina ili kakaso athishurda ina marānmi; kala ina marānmida leilakha akhon 
akha shai kala yanglu, ara̱kuina ara̱kuili pharon khangarokwui akhon ngasāsai. 

8Ina yangkhavā eina, athumwuitungli anonān kāserlaga aphila kāda ahui eina 
romphinhaowa. Kha athum khakva masuimana. 

9Chieina ana ili hānga, “Khaksuili marānlu, marānlu, miwui naomayara, 
khaksuili hānglu, Proho VAREna kahāngna: O khaksui, achikun matiwui eina 
rālu, kala shaothat kahaibing hiwuitungli ringkhavai khak suisangmilu.” 

10  Chieina ana ili kakaso athishurda ina marānmi, kala khaksui chi athumli 
rāzangda athum ringhaowa, athum thuinganingserda hakkhamahā ashangva̱ 
ngasāthuihaowa. 

11Chiwui thili ana ili hānga, “Miwui naomayara, ara̱kuibing hi Israelwui 
shimkhur katongana. Yanglu, athumna, ‘Ithumwui ara̱kui thengthuthaira, kala 
ithumwui kachihān shimānhaira, ithum maringluimara’ da hānga. 

12Chiwui vang athumli marānmida hānglu, Proho VAREna hithāda hānga: 
Yanglu, ina nathumwui chikhur shomira, kala nathumli chikhurwui eina 
ngakarthui ngasakra, O iwui mibing; kala ina nathumwui shim Israel ngaleili 
khuiungmira. 

13O iwui mibing! Ina nathumwui chikhur shoda nathumli chikhurwui eina shok 
khangasak tharan, nathumna I PROHOna da theikhuinaora. 

14 Kala ina iwui Manglā nathumli sangmira, kala nathum ringra, kala ina 
nathumli nathum khalattawui ngaleili chipamra. Chitharan PROHO ina hānghaira 
da nathumna theira, kala chi ina sāhaira da PROHOna hānga.” 

Wungram Akhawui Alungli Judah eina Israel 

15 PROHOwui tui chi ili rāhānga: 

16“Miwui naomayara, khāmshui akha khuilaga, ‘Hi Judah kala ali khangayur 
Israelwui naomayarawui vangna’ kala khangatei khāmshui akhala khuilaga, ‘Hi 
Joseph (Ephraimwui khāmshui) kala ali khangayur Israel shimkhur saikorawui 
na’ da kapilu; 

17kala khani chi ngasunkhuilu, chieina napāngli lijei akhamāng ngasāhaora. 

18Kala nawui mibingna, ‘Hiwui kakhalat ithumli mahāngmarala?’ da 
ngahānakha, 

19athumli hithāda hānglu, Proho VAREna hithāda hānga: Yanglu, Josephwui 
(Ephraimwui pāngli khalei chi) kala ali khangayur Israel saikora chi ina khuira; 
kala ina Judahwui thingli ngasun ngasakta ipāngli akha sāngasakra. 

20“Nana kapi khavai thing khani chi athumwui mangāli kasing tharan, 

21athumli hānglu, Proho VAREna hithāda hānga: Yanglu, Israelnaobingna 
miyurbingwui ngachaili zatkasa kachiva̱wui eina ina kazipkhuida athumwui 
ngaleili khuiungmira, 

22kala ina yur akhamāng sāngasakta aram ngalei, Israel kaphungli okthui 
ngasakra, kala awunga akhana athum saikorali mungda yur khani masāluimara, 
wungram khani sāda mangakailuimara. 

23Athumna meoma̱li phaningda yangkakharing ot eina masāmakhaoluimara, 
kala athumwui khalāng ot sāda masākhamāng ngasakluimara, kha hikathā 
makaphā otsakwui eina ina huimida tharngasakra; kala athumna iwui mi sāra, I 
athumwui Vare sāra. 

24Iwui rao Davidna athumwuitungli mungra; kala saikorawui yaokahoma 
akhamāng leira. Athumna iwui ain mayonra kala iwui shiyan-chikan ngarangra. 

25Kala iwui rao Jacobli ina mikahai navā ngarāna pamkasā ngalei chili athumna 
pamluira; athumla anao ngarāla, naobingwui naobingla chili leichingda iwui rao 
Davidna athumwui wungnao sāda mungra. 

26 Ina athumli chingri kahaiwui tuingashit akha sāra; chi athumli katang 
makhavai tuingashit kasana; kala ina athumli somira kala mataisang ngasakra; 
kala iwui kathara shim athumwui alungli haimichingra. 

27 Ina athumli ngasopamra, kala I athumwui Vare sāra, kala athum iwui mi sāra. 

28Iwui kathara shim athumwui alungli haimiching kaji chi theilaga, Israelli ina 
tharkhangasakna kaji miyurbingna theikhuira.” 

Ezekiel 38 

Gogwui Tungli Khamarān 

1 PROHOwui tui chi ili rāhānga, 

2 “Miwui naomayara, Meshechwui, Tubalwui wungnaobingwui akhavā, Magog 
ngaleili khalei Gogli yangvāda marānmilu, 

3kala hānglu, Proho VAREna hānga: Yanglu, ina nali mamayāmana, O Meshech 
eina Tubal wungnaowui akhava Gog. 

4Ina nali shireikarkhuilaga khānghui eina namakhāli hokkhuira; kala ina nawui 
raimi, sigui, sigui raimi, raisāri khangavai athum saikora, talla̱ kasingbing, 
chāngvei kaphungbing, raighai kasingbing shimenshoksera; 

5Persia, Cush, kala Put athum saikora, chāngvei kala kuihon eina ngasoda. 

6Gomer eina awui raimi katonga, atungshong tāmeikapta khalei Beth-
togarmahli awui raimi katonga—nali mi kachungkha ngasoda lei. 

7Ngarānlu kala ngarānkazaklu, na kala nali kuimarānda kazip kahai ashangva̱, 
kala athumwui vang raikān sāmilu. 

8Atam kasāngkhawui thili nali mathotkhuira; kala zingkum kasāngkhawui thili 
chingri eina khalei, mashikachina Israelwui phungreibingli yur ngatateidawui 



1497 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

eina rakapāna kala chiwui mibing saikorali nana rai sāda kashamshokra, kala 
chingri eina pānra. 

9Nana siphan zingrot thāda mangāshong, ngaleili muiyā khangapui thāra, na 
eina nawui mina, kala rākhangachonbing zangda sorkhangasai raimi thānlaga 
muivāra.” 

10“Proho VAREna hānga: Chithanghon nawui ningli raza̱da makaphā ot sākhavai 
chukmaja̱ra, 

11kala, ngavei makhavaiya, ngaveila makashunga, chingri eina okthuida khalei 
kha̱bingli akaira, da hāngra; 

12kala yurbingwui eina latungda sākazam kahaipamli ungkapama okathuiwui 
alungthungli kapambing chiwui eina angaponkhui khavai ngarānra. 

13Sheba eina Dedan kala Tarshishwui leih khalonbing eina chiwui kha̱bingna, 
‘Ngaponkida kharāla? Sinā, lupāsā, sha̱kei, lan ngapaikhuiser khavai mi hiyākha 
thānkazatla?’” da hāngra. 

14Chiwui vang, miwui naomayara, Gogli marānmida hānglu, Proho VAREna 
hithāda hānga: “Iwui mi Israelnaobing chingri eina okthuithang na khalatta 
phaningkhuira, 

15kala atungshongwui tāmeikap kajepam eina mi kachungkha thānlaga, sigui 
tongda, sorkhangasai raimi eina ngasoda, 

16iwui raimi Israelnaobingli, ngaleili muiyā khangapui thāda tāngararra. 
Khanaowa atamli ina nali khuirāda, iwui tharkhamathengwui vang zakshilāk 
eina athut khuingasakra, O Gog. Chieina yur saikorana I Varena kaji theikhuira. 

17Proho VAREna hithāda hānga: Achalakha iwui mibingli ngarar khavai khuirāra 
da Israelwui marānbingna hāngkahai chi nala?” 

Gogli Varewui Tandi 

18“Kha Gogna Israelli ngararthanghon iwui malungkhavāt ngathunghaora da 
Proho VAREna hānga. 

19Kaja iwui yuishāt eina lungthot ngasha̱da kahāng hina kaja, chithanghon Israel 
ngaleili panglāk eina nganukra; 

20ngayiwui khaih, khamasaili kapaiya vānao, ngaleiwui ramsābing, ngaleili 
khangawo akha̱-akhao, kala okathuili khalei mi saikora, ili theilaga 
nganukyikhaora; phungreibingla minhaora, lungzilunghār kaihaora kala 
phākho kachiva̱ ngaleili ja̱tāserhaora. 

21Chinaongarā sāthat ngarokra, khangachee-khangachā ayur kachiva̱ Gogli 
makhamayā rāshung ngasakra da Proho VAREna hānga. 

22 Kazātkashi kala ashee kashok eina ngasoda ina bichar sāra; alila awui 
mibinglila kala athumli khangasobing saikorawuitungli theih eina ngasoda 
zingrot machatla rotā ngasakra, meiwui zingrot rotā ngasakra. 

23Chithāda iwui khangam-kharei kala tharkhamatheng miyur kachungkhali 
theikhui ngasakra. Chieina I PROHOna da athumna theikhuira.” 

Ezekiel 39 

Gog Maikashi 

1Kala na, “Miwui naomayara, Gogli makhamayā marānmilu, kala hānglu, Proho 
VAREna hānga: Yanglu, ina nali mamayāmana, O Meshech eina Tubal 
wungnaowui kathāna Gog! 

2Ina nali kuimareida atungshongwui tāmeikap kajepamwui eina Israel 
kaphungli thānvāra; 

3chiwui thili nawui uishong eina nawui malā ngaphittāmihaora kala nawui 
yāshong eina malāthing chihotā ngasakra. 

4 Na Israelwui kaphungli thisangra, na kala nawui ashangva̱ kala nali 
khangasobing saikora; ina nathumli vānaoyur saikora, sāyur saikorali chishaira. 

5Nathum khamasai lamhāngli thisangra; kaja ina hānghaira da Proho VAREna 
hānga. 

6Ina Magogli kala shamadrupheili tāphup eina okathui athumli mei chihovāra; 
chieina I PROHOna da athumna theira. 

7Iwui katharaming chi iwui mi, Israelnaobingli theingasakra; kala iwui 
katharaming hi ina masāmakhao ngasakluilakmara; chieina miyurbingna I 
Israelli PROHO, Kathara china da theikhuira.” 

8“Yanglu, atam rārāli, makahatlakla shokra da Proho VAREna hānga. Ina 
hāngkahai zimiksho chi china. 

9Chitharan Israelwui keinungli kapambingna khutlai, chāngvei, talla̱, 
kachākthing kala malāthing, kazei kala zeipa̱ angamuikhuilaga thing sāda rikra, 
kum shini peida rikra; 

10chithāda athumna luili kala ngahongli thing mavāphaluimara, kaja athumna 
khutlaibing chi rikshapra; athumli khangaponbing chili athumnala 
ngaponkhuira, athumli sākakathānabing chili athumnala sākathānmihaora,” da 
Proho VAREna hānga. 

Gogli Kachifa 

11“Chiwui atamli Gogli chifa khavai Israelwui apam akha mira, shamadruwui 
zingshoshong khalei Ramkazatawui Leiwuk kaho chili; kaja Gogli kala awui 

mibing saikorali apam chili chifara; kala kharam khavābing mazatpaimara; kala 
apam chiwui ming Hamon-gog Leiwuk da phokra. 

12Apam chi sāmathākhui khavai Israelnaobingna mingun chuikaphum kachāng 
shini zangra. 

13Apam chiwui mi saikorana chifara; kaja ina iwui tekhamatei chitheithang hi 
athumwui vang maikakā otna da chitheira da Proho VAREna hānga. 

14Kachāng shini kākapei eina athumna mi phāsanglaga ara̱-arā taikahai chi 
phumngasakta samathākhuira. 

15Kala chiwui thili kachikathāna mira̱kui atheiakha, Hamom-gog Leiwukli 
maphumranglakha eina tangda, theikhui khavai machut sāra. 

16(Apam chiwuili Hamonah kaho keinung akhala lei.) Chithāda athumna ngalei 
chi sāmathākhuira.” 

17  “Nawui vanga, miwui naomayara, da Proho VAREna hānga: Vānaoyur 
saikorali kala sāyur saikorali hānglu, apam kachiva̱wui eina ina ngarān kahai 
pha̱kaphayāwui zātkhānli rāzangserlu; Israelwui kaphungli nathumwui vang 
ina pha̱kaphayāwui zātkhān kahakva̱ akha ngarānmihaira; chili sā shaira, ashee 
mangra. 

18Nathumna kapingabingwui asā shaira, kala okathuiwui wungnaobingwui 
ashee mangra—yaowui, yaonaowui, mewui, seiwui kala Bashanwui keimathao 
kahai saikorawui. 

19Ina ngarānmi kahai pha̱kaphayā zātkhān chili nathumna katho eina tangda 
athao shaira, ashee eina maripra. 

20Kala iwui tableli sigui kala katongbing, raikapingbing, khangamabingli 
ngasoda nathumna shaira da Proho VAREna hānga.” 

Israelli Khāngkhamathot 

21“Kala ina yurbingli iwui tekhamatei chitheira, kala yur saikorana ina sākahai 
iwui bichar, kala ina ipāng eina athumli parkahai chi theira. 

22I athumwui Proho VAREna da Israelwui shimkhurna chithang eina theiphokra. 

23Kala Israelwui shimkhurna khare kachāng tukthui kahai chi athumwui 
moreiwui vangna da theira, khikhalajila athumna ili matheimilakla kasāwui 
vang ina mayangkhamina kala yangkashibingwui pāngli horsangmihaida 
shaothat kahaina da miyurbingna theikhuira. 

24Athumwui makathar athishurda kala morei kasāwui athishurda inala chithāda 
kasāna, kala mayangkhamina.” 

25Chiwui vang Proho VAREna hānga: “Ara ina Jacobwui shimlui hanmiluira, kala 
Israelwui shimkhur katongali lumashanmiluira; kala iwui katharamingli 
machipat ngasakluimara. 

26Athumna ngalei chili chingri eina pamda khipākhana athumli mangang 
khangasak tharan, ili matheimilakla sākahai saikora, kala athumwui kakhayak 
saikora malaihaora, 

27athumli ina yangkashibingwui ngaleiwui eina shimli thanungkhami tharan, 
kala athumwui vang eina miyur saikorawui mangāli iwui tharkhamatheng 
theikhangasak tharan. 

28Athumli raithāhailaga thanungluishit kajiwui vang I, athumwui Proho VAREna 
da theikhuira. Khipālikha ina miyurbingwui ngachaili mataimihailakmara; 

29kala iwui Manglā Israelwui shimkhurtungli sangkhami tharan athumli 
mayangkheiluimara, da Proho VAREna hānga.” 

Ezekiel 40 

NAODAWUI KHORUMSHIMWUI PONGLI MAHĀKHAMI (40.1-48.35) 
Ezekielli Jerusalemli khuikhavā 

1  Ithumli raithāhaida maga̱da kaphangā kum, kachāng kharewui katharāthang; 
keinung khuida tharāda khamate kum, chithang PROHOwui pāngna ili rāsāza̱mi, 

2 kala ili Varewui mahākhamili Israel ngaleili khuivāda kaphung kajuiva̱ akhali 
achipama, chili keinung kathā akha ili kāroda thei. 

3 Ana ili chili khuikhavā tharan, yanglu, pithraiwui mi thāda akha leisai, kala 
awui pāngli nāp tamkhavai khara̱ akha kala thingtam akha singlaga ngavei 
ngalemli nganingsai. 

4Kala mi china ili hānga, “Miwui naomayara, namik eina yanglu, kala nakhanā 
eina nganālu, kala ina kachithathei saikora naningli shāphailu, kaja nali chithei 
khavai ina hili khuikharāna; theida khalei saikora Israelwui shimkhurli hānglu.” 

Zingsho Ngavei 

5  Kala yanglu, khorumshim kuimareida phākho ngaveimithai, kala mipā china 
kasing thingtam chi khuiningkha laga pāngmayāpar eina kasā khuining tharuk 
sānga. Phākhowui kashā chi tamkhayang eina thingtam chi ngaranzaksai, kajuila 
thingtam akhaya. 

6Chiwui thili ana zingshoshongwui ngaveishong vai, kala chonkhavaitungli 
kānganinglaga katam eina ngaveithing kapāk chila thingtam akhaya; 

7shantriwui kābing chi thingtam ava̱va̱ sānga, kala thingtam ava̱va̱ pāka; 
athumwui angachaili khuining phangā mataka; kala alung zangkatangawui 
shimpho khāmong chi thingtam akhaya. 

8Chiwui thili ana ngavei ngalemwui shimpho chi khuining chishat tamkhuiya; 

9pakra̱la khuining khaniya; ngaveiwui shimpho chi alungshong 
zangkatangawuili lei. 

10Zingshoshongwui khāmong uishong yāshong shantripam kathuthum lei; 
kathuthum chi kahak kateo ngarithisera; pakra̱bing chila ngarithisera. 

11Khamong shokkhavaiwui apong chi tamkhayang eina, aret khuining tharā, 
lākhashong khuining tharāda kathumna. 

12Shantripamwui mangāli khayin khavai akha lei, uishong yāshong khuining 
ava̱va̱ya; kala shantripambing chi kasāngla kapākla khuining tharuruka. 

13Shantripam akhawui eina khangatei akhapāwui ngachai chi ana tamyanga: 
Khamong eina thuilaga khāmong eina tangda khuining maga̱da phangāya. 

14Shimpho chilila tamkhayang eina khuining maga̱ sāsai, ngavei shimpho 
kuimareida kayāng akha lei. 

15Zangkhavai ngaveiwui eina alungpā shimpho chi khuining hangphangā 
mataka. 

16Kala kuimareida charfa leisera, charfabing chi ayarshong hakmeilaga 
shimlungshong masha̱zanga; shimphola chithāda charfa leisera, kala pakra̱li 
khaneitheirong ruksangsera. 

Ayarvākwui Yāngkhup 

17Chiwui thili yāngreishong thānshoka kala yanglu, kayāng kuimareida kala 
yāngkhupla leisai; yāngkhupshong ngareishokserda kā thumrā leisai. 

18Yāngkhup chi shimwui eina thuilaga ngavei shokshungda ngalung hammithai; 
chili khamazewui ngalung kahamna. 

19Chiwui thili ana khamaze khāmong eina thuilaga kayāng khāmong eina tangda 
tamkhayang eina khuining shākha kāshunga. 

Atung Ngavei 

20Chiwui thili ana ili atungshong thanshanga kala yanglu, atungshong khalei 
kayāngvāk ngavei akha leisai. Ana chiwui asān-aret tamyanga. 

21Chiwui shantripam kathutum chila, pakra̱la, shimphola khare ngaveiwui asān-
aret eina ngaraichai; asān khuining hangphangā, aret maga̱da phangāpapama. 

22Charfala, shimphola, khaneirongla zingshoshongwui ngaveiwui chiririsera 
kala chonkhavai shini lei, shimphona alungshong lei. 

23Zingshoshongwui tākam eina zingtungshongla alung kayāngli zangkhavai 
apong akha lei; ana chi tamyangda khuining shākhaya. 

Azing Ngavei 

24Azingshong thānkatā eina yanglu, chila ngavei akha leisai, kala tamkhayang 
eina khare khaniwuili ngaraichāpapama. 

25Chili kuimareida sākasang charfa kala shimpho chiwuila kharewui tākam eina 
sāsanga. Chiwui asān khuining hangphangā, aret maga̱da phangā; 

26kala chonjak shini pheikār shinina; shimpho alungshong lei, kala pakra̱ 
uishong yāshong khalei chili khaneirong ruksangpapama. 

27Azingshongwui kayāngli apong akha lei, aton eina thuilaga azingshong 
tāshungda ana tamyangda khuining shākhaya. 

Alungvākwui Yāngkhup: Azingshongwui Ngavei 

28Azingshongwui apong chi ana alung kayāngli thānzanga kala apong chi 
tamkhayang eina kharebingwui takamhaipapama. 

29Shantripamla, pakra̱la, shimphola ngaraichāserpapama; kuimareida charfa 
sāsangsera, shimpholila sāsanga. Asan khuining hangphangā kala aret maga̱da 
phangāya. 

30Kala kuimareida shimpho asān khuining hangphangā aret maga̱da phangāna 
kuinama. 

31Shimpho chi ayar kayangshong ngareishoka, pakra̱li khaneirong ruksanga, 
kala chonkhavai chishat kai. 

Alungvākwui Yāngkhup: Zingsho Ngavei 

32Chiwui thili zingshoshongwui alungli ili thānvai, kala ana apong chi tamyangda 
kateibingwuili ngaraichāpapama. 

33Shantripamla, pakra̱la, shimphola kharei kateo ngarithisera. Kuimareida 
charfa sāsangsera, shimpholila; asān khuining hangphangā, aret maga̱da 
phangāna. 

34Shimpho chi yāngreishong ngareishoka, uishong, yāshong khalei pakra̱ khani 
chilila khaneirong ruksanga; kala chonkhavai pheikār chishat kai. 

Alungvākwui Ngavei: Atung Ngavei 

35Chiwui thili ana ili atungshong thānshanga, kala chila tamkhayang eina 
kateiwui thāserpapama. 

36Shantripamla, pakra̱la, shimphola kharebingwuili ngarithisera; charfala 
kuimareida lei, asān khuining hangphangā, aret maga̱da phangāya. 

37Chiwui shimpho ayār kayāngvāk ngareishoka, uishong, yāshong khalei pakra̱ 
chilila khaneirong ruksang thathuiya, chonkhavai pheikār chishat kai. 

Atung Ngavei Ngalemwui Shimbing 

38Shimpho chiwui kaali khāmong akha lei, chi rikkatā sharwui pheokhavaina. 

39Chiwui uishong, table khani runghai, chi rikkatā kachigat, suihamchigat sā 
taithat khavaina. 

40Atungshong rāzang khavai shimphowui ayarvāk table khani runghai kala 
shimpho lākhashong zangkhavai chilila table khani runghai. 

41Apong chiwui alungshong table mati, ayarli mati, da table chishata, chi 
pha̱kaphayā sākhavaina. 

42Rikkatā kachigatwui vang ngalung eina shānkakhui table mati lei, asān-aret 
khuining akha laga tangkhai khaiya, kajui khuining akhana; chi rikkatā kachigat 
kala pha̱kaphayā sā sākhavai khutlai haikhavaina. 

43Chili kuimareida khānghui pāngmayāparraran hokthanghai. Table chi 
pha̱kaphayā kasāli sā haikhavaina. 

44Chiwui thili ayarwui eina alungli ana thānzanga, kala yanglu, alungshong kā 
khani leisai, akhana atungshongwui ngaveiwui eina azingshong ngareitai, 
akhapā china azingshongwui eina atungshong ngareishanga. 

45Kala ana hānga, azingshong ngareikatā kā hi, khorumshim khamayona 
pāngmonbingwui vangna, 

46kala ngareikashangpa hina hanphutpamli otram khangatha̱bingwuina; Levi 
shimkhur ngachaili Zadokwui naomayarabing māngna hili zangda PROHOli 
otram ngatha̱paira. 

Alungvākwui Yāngkhup kala Khorumshim 

47Ana kayāng chi tamkhayang eina, khuining shākha sānga kala khuining shākha 
pākta, asān-aret ngarithiya; kala chi khorumshimwui alungthungli leiya. 

48Chiwui thili khorumshimwui shimpholi thānzanglaga chiwui pakra̱ tamyanga, 
hishongla chishongla khuining hangphangāya kala ngavei chiwui phākho 
hishongla khuining kathuthuma. 

49Shimpho chiwui asān khuining maga̱ aret tharāda khani; kala chonkhavai 
tharā kai; pakra̱ kahaka khani chiwui ngalemli khangatei pakra̱la leikapa. 

Ezekiel 41 

1Chiwui thili ana ili shimreili thanvāda pakra̱ chi atamyanga; pakra̱ chiwui 
lākhala lākhala khuining tharuruka. 

2Kala zangkhavai chi khuining tharāna; kala zangkhavaiwui wui  phākho 
khanini khuining phangāngāna. Shimrei chi tamkhayang eina khuining 
hangmati sānga, aretla hangmatipapama. 

3Kala ana alungshong zanglaga pakra̱ chi tamyangda khuining khaniya; kala 
zangkhavai chi khuining tharuk kala arāp khuining shininina. 

4Kala ana kā chiwui asān tamyangda, asān khuining maga̱, aret maga̱ da 
shimreiwui eina kānshoka. Kala ana ili, “Hi tharmathengmeikap kaje kāna,” da 
hānga. 

Khorumshim Phākho Heishānda Kābing Sākasang 

5Chiwui thili ana khorumshimwui phākho tamyanga: kashā khuining tharuka; 
kala kuimareida khalei kāwui phākhobing khuining matiya. 

6Kā hi mathāng kathum lei, akhali akhana matunga, mathāng ava̱va̱li kā 
thumrārā lei. khorumshim chiwui kuikhamareili chikhun ngakhārshoksera kala 
chiwuitungli shim sakāmaronda phākho khangatei maleiluimana. 

7Ngakhārkashok chiwui athishurda sakākhamaronwui vang shim chi 
hakkāmamāna. Khorumshim chiwui arāp lākhali chonkhavai lei, khamazewui 
eina sakāmamānda ato kāli kāshunga. 

8Kala ina khorumshimwui kuikhamareili tārong akha sākahai chila thei. Shim 
chiwui shimphunga asān khuining tharuka. 

9Ayar phākho khuining phangāya; kala angachaili khalei nganing khavai chi 
khuining phangā pāka. 

10Khorumshim kuimareida pāngmonbingwui kā khuining maga̱ga̱ mataka. 

11Ayar kābingwui khāmong shokhailaga taikahai chiwui eina khani shoshoka, 
akhana atungshong ngareishanga, akhapāna azingshong ngareitai; kala nganing 
khavai chi ungshung vāshungda khuining phangāya. 

Zingtunshongwui Shim 

12Khorumshimwui zingtunvāk ngareikhavā shim chi khuining hangshini pāka; 
kala shim chiwui kashāna kuimareida khuining phangā, asānna hangchikona. 

Khorumshim Asan-aret 

13Chiwui thili ana khorumshim chi tamyangda khuining shākha sānga; kala 
yāngkhup kala shim eina chiwui phākho zangda khuining shākhaya; 

14aretla, zingshoshongwui yāngkhup zangda shākhapapama. 

15Chiwiui thili zingtunshongwui yāngkhupli ngareivāda khalei shim chiwui asān 
kala phākho chi khaninishong tamlaga khuning shākhapapama. 

Khorumshim Chiwui Aning-anang 

Khorumshimli Zangkhavai Kā, Tharkhamatheng Apam, kala 
Tharmathengmeikap kaje Apam chi thing 

16zaimitsanga, kala chonnar eina charfa kāshungda shopai shungpai kaji chikhai 
eina khoma, 

17tharmathengmeikap kaje kāli zangkhavai khāmong ato chila chikhai eina 
rommit hai. Tharmathengmeikap kaje kāla, shimreila, Cherubim khaneirong 
ruksanga; 

18Cherubim khaniwui ngachaili khaneirong ava̱va̱ sāsanga. Kala Cherub 
ava̱va̱wui amai khanini kai; 

19mimaipāna khaneirongvāk yangvai kala kazingkha̱maina khaneirong akhapāli 
yangvai; Khorumshim kuimareida chithāda leisera; 

20Cherub eina khaneirong chi khorumshimwui khāmongpheili ngalei eina 
thuilaga shimtung kāzokta shimtung katongali yeksanghai. 

Thingwui Hanphut 

21Shimreiwui khāmongthing kapāk eina kashā ngaraichai; kala kathara 
apamwui mangāli thing eina kasā hanphut thāda akha lei. 

22Chiwui kajui khuining kathum, asān khani, aret khanina; aphei eina arāp thing 
eina sāsera. Kala ana ili, “Hi PROHOwui mangāli khalei tablena” da hānga. 

Khāmongbing 

23Shimreila, kathara kā chila khāmong khanini uta; 

24kala khāmong akhali aphek khanini kai, shungung shungvā sākapai aphek 
akharipa. 

25Shimrei khāmongli phākhowui thāda Cherubim kala khaneirong ruksangsera. 
Shimphowui mangāshong thingwui tārong akha lei. 

26Shimphowui phākho khaninili khaneirong ruksanga kala charfala alungshong 
rāngasunzanga. 

Ezekiel 42 

Khorumshim Ngalemwui Shim Khani 

1Chiwui thili ana ili atungshongwui zangkhameiya kayāngli thānshoka kala 
khorumshim kayāngli kāroda khalei, atungshong ngareikashang shimli 
yangkhangasun shim chili thānzanga, 

2atungshong khalei shim chiwui asān khuining shākha kala aret hangphangāna. 

3Alung kayāng khuining maga̱ eina thuilaga ayar kayāngwui ngalung kaham eina 
tangda tārong mathāng kathum lei, 

4shim chiwui zangkhavai apong chi khuining tharā pāklaga shākha sānga; kala 
khāmong atungshong ngareishangsera. 

5Ato kā chi teomeiya, kaja ato eina azewui mathāngla tarongna apam hakmeida 
khuihaowa. 

6Mathāng kathum sai kala ayar kayāngwuili pakra̱ khalei thāda chiliva pakra̱ 
mavaimana; chiwui vang ato kā chi ato eina aze mathāngla teosang kahaina. 

7Shimli ngalengda phākho akha kayāngshong sāshoka, chiwui asān khuining 
hangphangāya. 

8Kaja shim chi kayāng ayarshong khuining hangphangā shoka, kha 
khorumshimli yangkhangasung chiya khuining shāshā sānga. 

9Shim chiwui azingli, zingshoshong zangkhavai akha lei, mibingna 
ayarshongwui eina zangga jiakha chieina zanga, kaja ayar shongwui 

10phākho chiwui eina haophoka. Azingshongla, kayāngli kala shim chili kāroda 
kā kachungkha lei, 

11chiwui mangāli apong akha lei; chiya atungshong khalei kābing chi 
tākamhaipapama, asānla aretla ngaraichai kala shokkhavaila, khāmongphutla 
ngaraichai. 

12Aze kāwui azingli zangkhavai zingshoshong akha lei, mina chiwui eina 
zangpai; kāroda phākho akhana mataka. 

13Chiwui thili ana ili hānga, “Atungshongwui kā eina azingshongwui kā kayāngli 
yangngasungda khalei hi kathara kāsera; PROHOli khokharuma pāngmonbingna, 
tharmathengmeikap kaje pha̱kaphayā chi chili shaira; chili tharmathengmeikap 
kaje pha̱kaphayā, tharāzat kachigat, suihamchigat, khayonchigat pha̱ki kajina; 
kaja apam chi kathara apamna. 

14Katharapamli pāngmonbingna kazang tharan kashankachon maraila 
mashokpaimara, kaja hi athumna otram ngatha̱ khavai kathara otna; yaruiwui 
ngachaili kashok tharan khangatei ngavaishokki kajina.” 

Khorumshimwui Asān-aret 

15Ana khorumshimwui alung tamkhui kahaiwui thili zingshoshongwui 
ngaveivāk ana ili thānshoklui kala chiwui kuikhamarei tamyanga. 

16Ana onkhavai thing chieina zingshoshong tamyangda khuining shāphangāya. 

17Ana ngareikhuilaga kuikhamarei chi tamung tamvā sai. Ana atungshong thing 
eina tama, kala khuining shāphangā shoka. 

18Chiwui thili ana ngareikhuilaga tamung tamvā sai. Ana azingshong chi 
tamyang khavai thing chieina khuining shāphangā tamkhuiya. 

19Chiwui thili ana zingtunshong ngareivāda tamkhavai thing chieina shāphangā 
tamkhuiya. 

20Achikun mati peida tamkhui. Kuimareida phākho, kasāngla khuining 
shāphangā, kapākla shāphangā khalei chieina katharapam eina yarui pamli 
matakmi. 

Ezekiel 43 

PROHOna Khorumshimli Hankhaung 

1Chiwui thili ana ili zingshoshongwui ngaveili thānvai. 

2 Kala yanglu, Israelwui Varewui tekhamatei zingshoshong eina rārāsai; kala a 
kharāwui akhon tara̱ kachungkhawui akhon thai; kala awui tekhamateina 
okathui horra. 

3Kala ina kathei khamahā chi, ana keinung sāshimān khavaiwui atamli kathei 
khamahā chithāda thei, kala Chebar kongli kathei khamahā chithai; kala ina 
ngaleili mashunzanga. 

4Varewui tekhamatei china khorumshimwui zingshoshong khalei ngavei 
chieina rākazang tharan, 

5Manglā china ili khāngkhuida alungwui kayāngli khuivai; kala 
yanglu, PROHOwui tekhamatei china khorumshim chi pemtinghaowa. 

6Mipā china iwui ngalemli nganingda leilakha Khorumshimwui eina mi akhana 
ili kahāng chi shai; 

7kala ana hithāda hānga, “Miwui naomayara, apam hi iwui wungpamkhong 
haikhavaipamna, kala iphei naikhavaipamna, Israelnaobingli ngasoda ina 
katang mavaila hili okthuichingra. Kala Israelwui shimkhurna iwui 
katharamingli masāmakhaoluimara; athum saikora, wungnaobingla, phokaphā 
otsak eina, kala athumwui awungabingwui kathingun eina masākhamāng 
ngasakmara. 

8Iwui zangkhavaipamli athumwui zangkhavaipam kala iwui khāmongpheili 
athumwui khāmongphei sakāda, phākho akhamāng eina mataka. Athumna 
ningkakachai ot sāda iwui katharaming sākakhamāngwui vang malungvāthaida 
ina athumli yumkhangasakna. 

9Ara varebingli kaphaning ot kala awungabingwui kathingun chi iwui eina 
katāva̱li haihaoranu, chieina ina athumli ngayurpamchingra.” 

10“Kala miwui naomayara, athumwui khayonkhamāng chi phaningkhuida 
khayak khavai Israelwui shimkhurbingli khorumshim azak, angarān mathāsek 
eina hāngchitheilu. 

11Kala athumna sakā kahai chiwui vang khayāmalaakha, khorumshim chiwui 
zangkhavai, shokkhavai, ngarānkharirik kahai chi meisā eina hāngchitheilu; kala 

chili sāki kaji kakaso kala ain saikora kapichitheida kakaso hi mathālak eina 
mayon khavai sālu. 

12Khorumshim chiwui ain chi hithai: kaphung hiwui ari-arāp kuimareida 
kaphungton kāpeida tharmathengmeikapki kaji apamna. Yanglu, 
khorumshimwui ain chi china.” 

Hanphut 

13Hanphutwui asān-aret (khuiningkha kala pāngmayāpar eina katama 
khuining:) Aphei nganing khavai chi khuining akha juira, khuining akha pākra 
kala kuimareida akhamong pāngmayāparkhara. 

14Hanphut chiwui kajui: ngaleili rungkahai apam chieina thuilaga nemkhameiya 
akongnā kāshungda, khuining khani kala khuiningkha pāk jira; kala teokhamei 
akongnāwui eina thuilaga hakkhamei akongnā eina tangda, khuining matira, 
kala khuining akha pākra; 

15hanphutwui mei sākhavai chi khuining matira; kala meiphung chiwui eina, 
khuining ava̱va̱ kasānga angaji mati nganingra. 

16Hanphutwui meiphung chi khuining tharāda khanini asān-aret ngaraichāra. 

17Akongnā chila asān-aret ngarida khuining tharāda matitira kuimareida 
tangkhaira, apheina khuiningkha jira. Hanphutwui chonkhavai zingshoshong 
ngareira. 

Hanphut Tharkachikat 

18Kala ana ili hānga, “Miwui naomayara, Proho VAREna hithāda hānga: 
Hanphutwui ainbing hithāda sāra: Rikkatā kachigat pha̱khavai kala chili ashee 
kasirror khavai hanphut chi sākāthang, 

19nathumna iwui ngalemli otram ngatha̱miki kaje Levishiwui pāngmonbing, 
Zadokshi shimkhurli suihamchigatwui vang mukkā akha khuimilu. 

20Kala nathumna chiwui ashee kateokha khuilaga hanphutwui angaji mati chili 
achikun matiwui akongnāli kala akhamong kuimareida neomira; chithāda 
hanphut chi samathākhuida chiwui vang pheomi khavai sāra. 

21Nathumna suihamchigatwui mukkā chi khuida, kathara apam kānshokta, 
ngarān kahaipam chili riktāra. 

22Akhama kathā khangakhai makhalei mevā akha suiham chigatwui vang 
pha̱phayāra, kala mukkā eina tharkhangasak thāda chila sāpapamra. 

23Nathumna chi sāmathākup kahaiwui thili achuk kapei mukkā akha kala 
khangakhai makhalei yaovā akha da pha̱ra. 

24Nathumna chi PROHOwui mangāli khuirāra, kala pāngmona machi 
ikrorlaga PROHO wui vang rikkatā kachigat pha̱ra. 

25Suihamchigatwui vang nathumna shinithang me ava̱va̱ chigatlu; kala achuk 
kapei mukkā akha, khangakhai makhalei yaovā akha da mi jilu. 

26Shinithangwui vang athumna hanphut sākhamathā ot sāda maseikhuiki kajina 
kala tharngasaki kajina. 

27 Kala athumna zimikshobing hi kupkahaiwui thili, kachishatathang eina thuida 
pāngmonbingna nathumwui rikkatā kachigat, ningyatchigat pha̱kaphayā ot sāda 
ina khuisangmira da Proho VAREna hānga.” 

Ezekiel 44 

Zingsho Ngavei Shikachin 

1Chiwui thili ana ili zingshoshong ngareikashoka kathara shimwui ngaveili 
thānshoka; kala chi shunghaisai. 

2Kala ana ili hānga, “Ngavei hi shunghaichingra, mashohaipaimara, kala mi 
khipākha mazangpaimara; kaja PROHO Israelwui Varena chiwui eina 
zangkahaina; chiwui vang chi shunghaichingra kajina. 

3Wunganaomāngna hiwui alungli pamda PROHOwui mangāli khamui shaipaira; 
ana shimphowui khāmong eina zangda chieina shokpapamra.” 

Khorumshimli Zangkhavai Zatkhanā 

4  Chiwui thili ana ili atungshongwui khāmongvāk eina khorumshimwui mangāli 
thānvai, kala ina yangkhavā eina, Varewui shim chi PROHOwui tekhamateina 
horchamri eina leisai. Chi theilaga ina mai mashunzanga. 

5Kala PROHOna ili hānga, “Miwui naomayara, ningkachang eina namik eina 
yangkhuilu; kala Vare PROHOwui shimwui kakaso kala ain kala shiyan-chikan 
saikorawui pongli ina kahahāng hi mathāsek eina nganākhuilu; kala kathara 
shim hili zangkapai mi, mazangkapai mi chi mathālak eina machutkhuilu. 

6“Kala ngakaikashe shimkhur, Israelwui shimkhur chili hānglu, Proho VAREna 
kahāngna: O Israelwui shimkhur nathumwui ningkakachai otsak chi 
chihohaolu; 

7yur khangateiwui mi, wuklung ahui marimkashok mina iwui kathara shimli 
kazang tharan nathumna pha̱kaphayā ot, iwui kashakazā athao kala ashee 
makhao ngasaka. Nathumna sākhamāngda iwui tuingashit kaingasakhaira. 

8Kala iwui kathara otla mamayonmana; kha yur khangateiwui mili iwui kathara 
shim mayon ngasaka. 

9“Chiwui vang Proho VAREna hānga: Yur khangateiwui mi, ningla phasāla ahui 
marimkashok mi khipākha iwui kathara shimli mazangpaimana.” 

Levibing Pāngmonrinli Mazangkhangasak 

10“Kha Israelna ma̱thui kahai tharan iwui eina yāmhaida meoma̱li kaphaning 
Levinaobingna chiwui tandi phungra. 

11Athumna iwui kathara shimli otram ngatha̱ra, khāmong khamayon ot sāda 
otram ngatha̱ki kajina; athumna mibingwui rikkatā kachigat kala pha̱kaphayā 
sāla athumna taithatta mibingli ngachonmira. 

12Khikhalajila athumna mibing chiwui meoma̱bingli otram ngatha̱mida 
Israelwui shimkhurli pheingaphok khavai morei sāngasaka, chiwui vang eina, 
ina athumwui pongli ngashitta athumna athumwui tandi phungra da Proho 
VAREna hānga. 

13Athum iwui ngalemli pāngmon akha sāda otram ngatha̱ khavai marāpaimara, 
lah iwui tharkhamatheng ot kala tharmathangmeikap kaje otbingli 
marānganaipaimara; kha athumna sākahai ningkakachai ot chiwui vang 
khayakphalungra. 

14Chithālala ina athumli iwui shim mayonda chiwui ot yangmi khangayi kala 
sāmi khangayi sākhavai kapangsang kahaina.” 

Pāngmonbing 

15“Kha Levi pāngmonwui ngachaili Zadokshi shimkhur, Israelnaobing ma̱thui 
kahai atamli iwui kathara shim khamayon athumle iwui ngalemli zangda otram 
ngatha̱ ngasakra; athumna ili otram ngatha̱mida athao kala ashee pha̱phayāra, 
da Proho VAREna hānga. 

16Athumna iwui kathara shimli zangra, kala athumna iwui tabletungli 
rānganaida ili otram ngatha̱ra kala iwui ot sāra. 

17 Athumna alunga kayāngli kazang tharan khamenga kachon ngavaikhuira, 
alunga kayānglila shimlunglila otram khangatha̱ tharan sahā kachon 
mangavaipaimana. 

18Athumna khamenga kuitei teira, khamenga shānneira̱ neira, shairanra̱ 
shokkapai khaluma kachon mangavaipaimana. 

19 Kala ayarshong yaruili kashok tharan otram khangatha̱ atamli khangavai 
kashankachon chi railaga kathara kāli haihaiki kajina, kala athumna kachon 
khangatei ngavaikhuira, maningakha tharkhamatheng chi athumwui kachon 
chieina kateili sāza̱haipaishina. 

20“Athumna kui masilakla phungki kajina lah samtan masangpaimara; athumna 
aton-tonmāng ngachammara. 

21 Alungkayāngli kazang atamli pāngmon khipākha drakhāra̱ mamangpaimara. 

22 Athumna ra̱meinaoli mangakumpaimara, lah sha̱naoli mapāngpaimara, kha 
Israel shimkhurwui mafakathui kachingva̱ sha̱nao, lah pāngmon akhawui 
rameiva̱li khuipai. 

23  “Athumna kathara eina yaruiwui ot khangatei hi iwui mibingli tamchitheiki 
kajina, kala kathar eina khamakhaowui khangatei hi athumna mibingli 
tamchitheiki kajina. 

24Khonzar khangarok atamli athumna mashun bichar sāmira kala athumna iwui 
ain athishurda bichar sāmira. Retmi kahai phanitli athumna iwui ain kala shiyan 
mayonphalungra; kala athumna iwui sabbath mayonra. 

25  “Athumna kathinaowui ngalemli vāda athum khalatta 
masākhamāngkhuipaimara; chithālala, ava̱ avāwui vang, anaongarāwui vang, 
kala, mafakathui azara̱ngarāwui vang sākhamāngpaira. 

26Sākhamāng kahai thili, zimiksho shinithang ngaranglaga tharkhuira. 

27Kala ana alungkayāng, kathara kāli zangthang, katharapamli otram khangatha̱ 
chitharan suiham chigat pha̱phalungra da Proho VAREna hānga. 

28“Athum shimlui mavaipaimara, I athumwui shimluina; Israelwui alungli 
nathumna athumli shimlui mayarpaimana. 

29 Tharāzat, suihamchigat kala khayonchigat athumna shaira; kala Israelli 
ningshida rākachigat saikora athumwuisera. 

30Atheiyur saikorawui matheikhare kala rāchigatkhare ot saikora chi athumwui 
sāra; kala nathum mahaimei khavai nathumwui hātkhuikhare chi athumli milu. 

31 Vanao nilala, sā nilala, kathisā kala khazursā pāngmonbingna 
mashaipaimana.” 

Ezekiel 45 

PROHOwui Yar Ngalei 

1Nathumna ngalei khangayar tharan PROHO wui vang khuining thing maga̱da 
phangā kasāng, thing maga̱ kapāk akai akha yarshokmira kala chi kathara 
leikhai ngasāra; kala apam hi katonga katharana. 

2Hiwui alungli asān-aret ngarithida khuining shāphangāngā eina 
tharkhamatheng apam sāra, kala chili kuimareida khuining hangphangā 
khamasai eina haihaira. 

3Kathara luiyam chiwui alungthung khailaga akhali tharkhamatheng shim chi 
leiki kajina; chi tharmathengmeikap kaje apamna. 

4Hi kathara apam sāra, PROHOli otram khangatha̱, katharapamli otram 
ngatha̱khami pāngmonbingwui sāra; kala chili athumwui shim sāra kala 
katharawui apam sāra. 

5Akhum khangatei, khuining thingmaga̱da phangā kasang kala thingtharā kapāk 
Khorumshimli otram khangatha̱ Levibingwui sāra; keinungli chi athumwui 
shimluina. 

6Kathara luiyamwui vang nathumna ngakheikhang haikahai chi khuining 
thingmaga̱da phangā kala apāk thingphangā eina thari sāra; hi Israel 
katongawui keinung sākhavaina. 

Wungnaowui Lam 

7Kathara luiyamwui uishong yāshong, Israelnaobingwui lam vāshungda kala 
athumwui aretli ngarida tamkhuilaga chi wungnaowui lam sāra. 

8Hi Israelli awui shimlui sāra. Kala iwui mi Israelnaobingli wungnaobingna 
marekharekluimara; kha ichichāshiwui shang athishurda Israelwui shimkhurli 
ngalei chi khuingasakra. 

Wungnaowui vang Ayinbing 

9“Proho VAREna hithāda hānga: Shaphaira, O Israelwui wungnaobing! Sāshida 
marekharekluialu, mashun kala khangarong eina bichar sāmilu, iwui mibingli 
kashamshang kashamtā masāluilu, da Proho VAREna hānga. 

10  “Nathumna khān tamkhavai chi tin nilala, luk nilala khamashung khāntam 
singra: 

11“Kathenga otyur tamkhavai khuilui eina ara̱yur tamkhavai tin 
ngarithiphalungra, khuilui nilala, tin nilala, tharāna chumrānao akha sāra; kaja 
chumrānao hina kachangkhat theikapai khāntamna. 

12“Shekel akhali gerah maga̱ leira; shekel phangāna shekel phangā sāra, shekel 
tharāna shekel tharā sāra; kala nathumwui minā akhana shekel hangphangā 
sāra. 

13“Nathumna pha̱kaphayā sāki kaji chi hina: Kehu homer akhawui eina khuilui 
akhum tharukwui akha, napai homer akhawui eina khuilui akhum tharukwui 
akha, 

14kala thao tāzak khavai (homer akhali bath tharā khalei thāda) cor akha bath 
tharāwui akhum akhara; 

15kala shākhani khalei yaoshangwui eina yao akha da Israel shimkhurbingwui 
eina khuilu. Hi athumli pheomi khavai, tharāzat kachigat, rikkatā kachigat, 
ningyatchigat sākhavaina, da Proho VAREna hānga. 

16“Mi saikora pha̱kaphayā ot hi Israel awungali miki kajina. 

17Kala wungnaona Israelnao saikorawui vang, phanit atamli, sabbaththang, 
changwokthang, kala phanitthang, rikkatā kachigat, tharāzat kachigat, ra̱shak 
kachigat saikora hi khangarān samiki kajina. Kala suiham kachigat, tharāzat 
kachigat, rikkatā kachigat, ningyat kachigat, saikora hi Israel shimkhurli pheomi 
khavai ana ngarānmiserki kajina.” 

Phanitphanao 
(Sho 12.1-20; Pāng 23.33-43) 

18“Proho VAREna hithāda hānga: Kachāng kharewui zimiksho kharethang 
nathumna achuk kapei mukkānao akha khuilaga tharkhamatheng shim chi 
sāmathākhuilu. 

19Pāngmonna suihamchigatwui ashee khuilaga khorumshimwui 
khāmongthingli hanphutwui akongnā achikun matili, kala alung kayāngwui 
pakra̱li neomira. 

20Kachikathāna matheimada sayonhaiakha, kachāng chiwui zimiksho 
kashinethang chi tākam eina sāpapamra; chithāda khorumshim chi 
sāmathākhuira.” 

21  “Kachāng kharewui zimiksho tharāda khamatethang, nathumna 
makānkhamiwui phanit mayonra, kala shinithangwui vang khawok makazang 
khamui shaira. 

22Chithanga wungnaona, awui vang kala Israel katongawui vang suihamchigat 
sākhavai mukkānao akha chigatra. 

23Kala phanitwui shinithang chili, PROHOli rikkatā kachigat sākhavai, 
achukkapei, khangakhai makhalei mukkānao shini yaovā shini da ana mira; kala 
thangkachida suihamchigatwui vang yaovā ava̱va̱ chigatra. 

24Kala ana tharāzat kachigat sāda, sei; me kala thao lengkhor ava̱va̱ hiwui vang 
khuilui ava̱va̱rip chigatra. 

25  “Kachāng kashinewui zimiksho tharāda kaphangāthang, kala shinithang 
phanit kasā chiwui vang ana ngaraichāda suihamchigatwui vang, tharāzat 
kachigat kala thaowui vang chithāda michingra.” 

Ezekiel 46 

Wungnao kala Phanitbing 

1“Proho VAREna hithāda hānga: Alungkayāngwui khāmong azingshoshong 
khangareipa chi zimiksho tharukthang shunghaichingra, kha sabbaththang eina 
changwokthang shohaira. 

2Wungnaona shimpho khāmongvāk eina zangra, kala khāmongpheili nganingra. 
Pāngmonbingna awui vang rikkatā kachigat kala ningyatchigat pha̱mida ana 

khāmongpheili khorumra. Chiwui thili ana shokhaora, kha ngazin eina tangda 
khāmong chi shohaira. 

3Sabbath eina changwokthang mibingna zangkhavai khāmong ngalemli PROHOli 
khorumra. 

4“Sabbaththang wungnaona PROHOli rikkatā kachigat kapha̱ chi, khangakhai 
makhalei yaonao tharuk, yaovā akha jira; 

5kala tharāzat kachigat sākhavai yao akhawui vang khuilui akha mira, kala ana 
kashap eina tangda tharāzat kachigatwui vang yaonao akha mira, kala khuilui 
akhawui vang thao lengkhorkha sangra. 

6Chāngwokwui katharukathang, ana achukkapei mukkānao akha, khangakhai 
makhalei yaonao tharuk kala me akha mi jira; 

7tharāzat kachigat tharan ana mukkā akha eina ngasoda khuilui akha, yao akha 
eina ngasoda khuilui akha; kala yaonaobing eina ngasoda ana kashap eina 
tangda mira, khuilui ava̱va̱wui vang thao lengkhor akharip sangra. 

8Wungnaona kazang tharan, ana shimphowui khāmongvāk eina zangra, kala 
chieina shokpapamra. 

9“Retmi kahai phanitli mibingna PROHOwui ngalemli kazang tharan, 
atungshongwui khāmong eina kazangpā china azingshongwui khāmong eina 
shokra; azingshong eina kazangpā china atungshong eina shokra; mi 
khipākhana zangkhavai chieina mashokpaimara, kha angatar eina shokki kajina. 

10Athum kazang tharan, wungnaola athumli ngasozangra, kashok tharan ala 
ngasoshokra. 

11Phanitli kala ngashit kahai tamli, tharāzat kachigat sākhavai mukkānaoli 
khuilui akha, mevā akhali khuilui akha, kala yaonaowui vang mikashap eina 
tangda mira, khuilui akhali thao lengkhor akha ngaso jira. 

12“Rikkatā kachigatwui vang nilala ningyatchigatwui vang nilala wungnao 
akhana ningyat eina thāda PROHOli chigatakha, zingshoshongwui khāmong chi 
awui vang shomira; kala awui rikkatā kachigat nilala, ningyatchigat nilala, 
sabbaththang kapha̱ thāda ana pha̱ra. Kala ana shokkahaiwui thili khāmong 
chila shunghaora.” 

Thangthangwui Kachigat 

13“Ngathor kachida PROHOli rikkatā kachigat sākhavai ana kumkhawui yaonao 
khangakhai makhalei akha chigatchingra. 

14Ngathor kachida tharāzat kachigat sākhavai eina ngasoda, khuilui akhawui 
sharuk tharukwui akha, kala mathir naikhavai thao lengkhor akhawui akhum 

kathumwui akha, PROHOwui vang chigatchingra; hi machatlakla chikatki kaji 
rikkatā kachigatwui sharphahorbingna. 

15Chithāda, ngathor kachida, yaonao, kashakazā kachigat kala thao machatlakla 
rikkatāchigat sākhavai ngarānmiphalungra. 

Wungnao kala Lam 

16“Proho VAREna hithāda hānga: Wungnaona anaongarāli shimlui 
ngayarmiakha chi athumwui sāra, chi shimluikat athishurda kakhuina. 

17Kha ana awui raobingwui ngachai eina akhali awui shimlui yarakha, 
chihokhami kum eina tangda khuimara; awui naomayarabingmāngna 
khuichangki kajina. 

18Wungnaona mibingwui shimlui makhuipaimara; athumwui apam eina 
makashamshokpaimara, awui naomayarali khayar chi awui shimlui khalei 
chiwui eina miki kajina, chithāda iwui mibing khipākhawui eina 
mangapaikhuipaimara.” 

Khorumshimwui Chākshang 

19Chiwui thili ana ili pāngmonbingwui kathara khāmong atungshong eina 
thānvāda zingtun vāmeimeikap kaje chili apam akha thei. 

20Ana ili hānga, “Suihamchigat, khayonchigat pāngmonbingna han hangkhavai 
pam chi hina; athumna khuilaga hili naira, kaja kayāng ayārshong mibingna 
kathara ot chi masāmakhao khavaiwui vangna.” 

21Chiwui thili ana ili yāngreishong shokta, ana ili achithek matili thānvai, kala 
achithek matili thanvāda chili kayāng ava̱va̱ leisai. 

22Kayāngkharei chiwui achithek matitili kayāng katenao ava̱va̱ khalei chi 
khuining hangmati sānga, kala thumrā pāka, matiti chi ngarithisera. 

23Kayāngnaowui arapli lungkhor akharip leisera, kala chiwui khanema chili 
meithalung shomhai. 

24Chiwui thili ana ili hānga, “Khorumshimwui otram khangatha̱bingna 
pha̱kaphayā hangkhavai chakshang chi hina.” 

Ezekiel 47 

Khorumshimwui eina Longkashok Kongrānao 

1  Chiwui thili ana ili khorumshimwui khāmongli thānunglui, kala yanglu, 
khāmongpheiwui eina tara̱ zingshovāk okshoksai (kaja khorumshim chi zingsho 
ngareiya); kala tara̱ chi zingtun khāmongthingpheizingwui eina hanphutwui 
azingshong longtai. 

2Chiwui thili ana ili atungshongwui khāmongvāk eina thānshoka, kala 
zingshoshong khalei ayar ngaveivāk thānvai, kala tara̱ chi azingshong shoksai. 

3Tamkhavai khara̱ akha singlaga zingshoshong mipā china khuining thingkha 
shikha tamkhui; kala ili tara̱lungli thānzangda pheikhumrankha kai. 

4Chiwui thili ana khuining thingkha tamvālui, kala ili tara̱ chili thānvai; kala 
khuksaorankha thuka. Latluida ana khuining thingkha tamkhuilaga ili thānvalui, 
chile kashanrankha thuka, 

5Latluida ana thingkha tamkhuilui; kala chili kong leisāhaoda I makānrarthuwa; 
kaja tara̱ kathuk chi mara̱yākakha makānkapai kong sāthuihaowa. 

6Chieina ana ili, “Miwui naomayara, hi theihairala?” da hānga. Chiwui thili 
kongpheili thānvālui. 

7Ina vālui kaji eina kongphei khaninili thingrong kachungkha phorkasā thei. 

8Kala ana ili hānga, “Kong hi zingshoshong longvālaga Arabahli azanga; kala tara̱ 
khangarungpamli hi akazang eina mathingserhaowa. 

9Kala tara̱ hina vākashung pam kachiva̱li manglākapaiyur mathimara, khaihla 
kachungkha zangra; kaja tara̱ hi akazang eina shamadruwui tara̱ mathing 
khavaina; chithāda chili khalei saikora kharing samphangra. 

10Khaikaphānaona shamadrupheili nganingra; En-gediwui eina thuilaga En-
eglaim eina tangda khailan khangkhavai pam ngasāra, Great Sea thāda 
khaihyurla kachungkha zangra. 

11Kha rāpurpam khangavātpamwui tara̱ mamathingmara; athum chiva machi 
khuikhavaipam sāra. 

12 Kala kongphei khaninili shaikapai atheirong kachungkha phorra. Athumwui 
anahla mangahuilakmara, atheila matheichingra, kachāng kachida athei kathar 
matheira, kaja chili khalonga tara̱ chi tharkhamathengpamwui eina katāna. 
Athei chi kashakazā sāra, anahna ari sāvaira.” 

Ngalei chiwui Thari 

13Proho VAREna hithāda hānga: “Israel shang tharāda khaniwui shimlui 
ngayarkhami chiwui thari hithāda sāra. Josephna akhum khani khuira. 

14Kala nana ngaraichā eina ngayarmilu; Ina navā ngarāli mira da ngashit kahai 
hi nathumwui shimlui sāki kajina; 

15“Lam chiwui thari hithara: Atungshong, Great Sea eina thuilaga, Hethlonshong 
Hamath vāzang khavaivāk, Zedad, 

16Berothah, Sibraim vāshungda (Damascus eina Hamathwui ngachaili), 
Hauranli khalei Hazer-hatticon atharikhuira. 

17Chithāda shamadru eina thuilaga atungshong Damascus eina Hamathwui 
ngachaili khalei Hazar-enon vāshungra. Hi azingshongwui tharina. 

18“Zingshoshong, Hauran eina Damascus ngachaili khalei Hazar-enon eina 
thuilaga, Gilead eina Israelwui ngachai Jordan pharonda zingshoshongwui 
shamadruvāk Tamar vāshungra. Hi zingshoshongwui tharina. 

19“Azingshong, Tamar eina thuilaga Meribath-kadeshwui tara̱ vāshungda, 
chiwui eina thuilaga Egyptwui Kong pharonda Great Sea vāshungra. Hi 
azingshongwuina. 

20“Zingtunshong, Great Seana Hamathwui zangkhavai shong kāroda thari sāra. 
Hi zingtunshongwuina. 

21“Nana hithāda nathumwui alungli Israel shang-shangwui athishurda 
ngayarmira. 

22Nathum saikora kala nathumli ngasopamda nao pharāsang kahai athum 
saikoralila ngayarmiserki kajina. Athumla Israelshang thāda luichumnaosera; 
chiwui vang athumlila Israel shangli khayar thāda yarphalungra. 

23Khipāshikha shangli zanglala athumwui shimlui nana yarki kajina da Proho 
VAREna hānga.” 

Ezekiel 48 

Shangbingli Ngalei Ngayarkhami 

1Shang-shangwui aming chi hina: Atungshongwui thari eina thuida, Hethlon 
vākhavai shamadru eina haophoklaga Hamath zangkhavai Hazar-enon 
vāshungda (Atungshong Damascus eina Hamathwui thari), kala zingsho eina 
thuilaga zingtun vāshunga, chi Danshiwui yarna. 

2Danshiwuili ngasunkhuilaga, zingshowui eina thuilaga zingtun vāshungda 
Ashershiwuina. 

3Ashershiwui eina thariphunglaga zingsho eina thuilaga zingtun vāshungda, chi 
Naphtalishiwuina. 

4Naphtalishiwuili ngasunkhuilaga, zingshowui eina thuida zingtun vāshungda, 
chi Manassehshiwuina. 

5Manassehshiwuili ngasunkhuilaga, zingshowui eina zingtun vāpeida, chi 
Ephraimshiwuina. 

6Ephraimshimwuili ngasunkhuilaga, zingshowui eina zingtun vāpeida 
Reubenshiwuina. 

7Reubenshiwuili ngasunkhuilaga zingshowui eina zingtun vāshungda 
Judahshiwui sāra. 



1518 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Lam Alungthungli Khamataiya Khum 

8“Judahshiwuili ngasunkhuilaga, zingshowui eina zingtun vāpeida, 
tharkhamathengpam sāki kaji, aret khuining thingmaga̱da phangā kahaka, kala 
zingshowui eina zingtun vāshungda shang-shangli khami chili ngaranthan kaji 
apam chi hina. 

9“PROHOwui vang nathumna phaishoki kaji lam chi, asān khuining thingmaga̱da 
phangā, aret thingmaga̱ jira. 

10Hi katharapamwui lamna: pāngmonbingna, atungshong, asān khuining 
thingmaga̱da phangā, zingtunshong khuining thingtharā, zingshoshong 
thingtharā da khui, kala PROHOwui tharkhamathengpamvāk azingshong 
khuining maga̱da phangā. 

11Hi tharchigat kahai Zadokwui naomayarawui vangna; kaja Israelnaona kala 
Levinaona mama̱kathui thāda athumna mama̱thuimana. 

12Hi athumwui vang eina phaishok kahai lamna, Levinaowuili tharikhuida 
tharmathengmeikap kaje apamna. 

13Pāngmongbingwuili ngasunkhuilaga Levinaowui lam, asān khuining 
thingmaga̱da phangā, aret thingtharā jira. Katonga asān khuining thingmaga̱da 
phangā, aret thingmaga̱na. 

14Hi athumna khayorla mayorpaimana, khangatha̱la mangatha̱paimana; mi 
khangateili mamipailakmana kaja, hi PROHOwui vang kathara apamna. 

15“Katei aret khuining thingphangā, asān thingmaga̱da phangā hi keinungwui ot 
khangatatei sākhavaina. Shimla sāpai, kayāng sādala haipai. Alungli keinung 
akha leira; 

16 kala chiwui asān-aret; atungshong khuining thingmati shāphangā, azingshong 
thingmati shāphangā, zingtunshong thingmati shāphangā, kala zingshoshong 
thingmati shāphangā jira. 

17Keinung chiwui kuikhamareili kayāng leira: Atungshong khuining shākhani 
hangphangā, azingshong shākhani hangphangā, zingtunshong shākhani 
hangphangā, kala zingshoshong shākhani hangphangāna. 

18Katharapamli ngaran khavai, taida khalei chi zingshoshong khuining 
thingtharā, zingtunshong thingtharā lei. Hili kashok kashakazā chi keinungli ot 
kasābingwui vang sāra. 

19Kala keinungli ot kasābing, chiya Israelwui shangnao saikorawui eina, 
athumna vāsangra. 

20Katharapam, keinung katonga zangda, nathumna phaishokki kaji chi, asān-
aret khuining thingmaga̱da phangā eina kuira. 

21“Katharapamwui kala keinungwui shimlui ngalem uishong yāshong khalei chi 
wungnaowui shimlui sāra. Tharkhamatheng pam chili ngarānda zingshoshong 
zingtunshong, khuining thingmaga̱da phangā kala shang-shangli khami chili 
ngalengda khalei lam hi wungnaobingwui sāra. katharapam chiwui alungli 
tharkhamatheng shim chi leira. 

22Kala keinungwui kala Levipāshiwui lan chi awungawui shimlui lungli leira. 
Awungawui shimlui chi Judah eina Benjaminwui ngachaili leira. 

Khangatei Shangwuivang Lam 

23“Mangarinrang kaje shang kateibingwui vang: Zingshowui eina thuilaga 
zingtun vāshungda Benjaminwuina. 

24Benjaminshiwuili ngasunlaga zingshowui eina zingtun peida Simeonshiwuina. 

25Simeonshiwuili ngasunkhuilaga, zingshowui eina zingtun peida 
Issacharshiwuina, 

26Issacharshiwuili ngasunkhuilaga, zingshowui eina zingtun peida, 
Zebulunshiwuina. 

27Zebulunshiwuili ngasunkhuilaga, zingshowui eina zingtun peida Gadshiwuina. 

28Kala Gadshiwuili ngasunkhuilaga, azingshong Tamarli thariphunglaga 
Meribath-kadesh tāshunga, chiwui eina Egyptwui Kong pharonvāda Great Sea 
tāshungra. 

29Hi Israel shang kachiva̱li ngayarmiki kaji lamna, kala ava̱va̱ shili hithāda 
ngayarmiki kajina, da Proho VAREna hānga. 

Jerusalemwui Ngaveibing 

30  “Keinungwui eina shokkhavai apong chi hina: Atungshong, khuining 
thingmati shāphangā kasānga chili 

31 ngavei kathum leira, Reubenshiwui ngavei, Judahshiwui ngavei, kala 
Levishiwui ngavei; keinungwui ngavei kachiva̱ Israel shang shangwui aming 
phokra. 

32Zingshoshong, khuining thingmati shāphangā kasang chiwuili ngavei kathum; 
Josephshi ngavei, Benjaminshi ngavei kala Danshi ngavei. 

33Azingshongwui khuining thingmati shāphangā kasānga chiwui ngavei 
kathum; Simeonshi ngavei, Issacharshi ngavei, kala Zebulunshi ngavei. 

34Zingtunshong, khuining thingmati shāphangā kasāng chiwui ngavei kathum; 
Gadshiwui ngavei, Asheshiwui ngavei kala Naphtalishiwui ngavei. 

35Keinung chiwui kuikhamarei khuining thingtharāda chishatna. Kala ara 
keinung chiwui aming, PROHO chili lei, da hora.” 

Daniel 

Daniel 1 

DANIEL EINA AWUI NGASOTNAOBINGWUI KHARARCHĀN (1.1-6.28) 
Yaronaobing Nebuchadnezzarwui Karotli 

1  Judahwui awunga Jehoiakimwui mungda kakathuma kum, Babylonwui 
awunga Nebuchadnezzarna Jerusalemli rākuinamhaowa. 

2 Kala Judahwui awunga Jehoiakimli PROHOna Nebuchadnezzarwui pāngli 
Varewui shimli kahai khorkhong kaikha eina ngasoda horsangmihaoda Shinar 
ngaleili awui khorumshimli khuiunglaga awui varebingwui lan kazipshimli 
unghaiserhaowa. 

3Chiwui thili awungana awui akhoka ahonga Ashpenazli, Israelwui mibing, chiya 
wungnao shimkhur eina khayākakā shimkhur khaniniwui eina mi kaikha 
khuirālu da kasoi, 

4athumwui ngachaili, kanghāngri kahai, mayar khamathā otsak saikorali 
thangkhamei, awor kathema, mashunmakhui theithangkhama, kala awungawui 
keinungli otram ngatha̱kashapa mibingli Chaldeanaowui tui kala mayek 
tamchithei khavai kasoi. 

5Awungana athumli mathāmeithui kaji kashakazā kala ana khamang drakhāra̱ 
thangkachida mishak-mizā khavai ngarānmi. Athumli kum kathumwui vang 
lairik chishutra, kala atam ungkashung eina awungawui mangāli khuirāki kajina. 

6Athum chi Judah shangnaowui eina Daniel, Hananiah, Misha-el, kala Azariah 
hibingna. 

7Kala akhoka ahonga china athumli aming phokmida Danielli Belteshazzar, 
Hananiahli Shadrach, Michaelli Meshach, kala Azariahli Abednego hoi. 

8Kha Danielna awungawui shaikaphā mangkaphā kashakazā kala drakhāra̱ chi 
manglaga masākhamāngmara da nganingtithaowa; chiwui vang eina akhoka 
ahonga chili ali masākhamāngmi khavai poi. 

9Kala Varena akhoka ahongawui mikyanli Danielli lumngasaka; 

10kala akhoka ahonga china Danielli hānga, “Awungana milu kaji kashakazā chi 
mazāmada nawui tholā yaron khangateibingli nawui phasā 
ngazanmeihaipaishinada ngacheeya. Awungana ikui rangmihaipai.” 

11Chieina, Danielna athumli kaja Daniel, Hananiah, Mishael, kala Azariahli 
yangmi khavai akhoka ahongana phāsangkahaia otram ngatha̱khame chili 
ahānga, 

12“Narao ithumli tharāthangwui vang hanthing-hanrā eina tara̱māng milaga 
khayangkhuimilu. 

13Chiwui thili awungawui kashakazā kazābing eina ithumwui azak kala phasā 
yanglaga theikakhui athishurda sāmilu.” 

14Chieina ana athumwui tui khuida tharāthang sāyanga. 

15Tharāthangwui thili khayang eina awungawui kashakazā kazā saikorali, 
azakla, phasāla athum mati phāmeikharhaowa. 

16Chieina otram ngatha̱khame china awungawui kashakazā kala athumna 
mangki kaji drakhāra̱ chi khuithuimihailaga hanthing-hanrāmāng mi. 

17Athum mayar mati chili Varena lairik kathemla aworla kachungkha 
ngarumsangmi; kala Danielna mang kala khamahā saikora theishingkhuikashap 
lei. 

18Atam ungkashung eina awungana kakaso athishurda akhoka ahonga china 
athumli Nebuchadnezzarwui mangāli khuivai. 

19Athum saikorali awungana ngazekyangserlaga, awungawui mangali 
khanganingbingwui ngachaili athum mati kaja Daniel, Hananiah, Mishael, kala 
Azariah, athum kathā khipākha mazangmana. 

20Awor ayāyāva̱ ngahānlaga wungramli khalei mahei kathembing, laivā 
kathembing, khanong sākatheibingli athumna tharā shida themmeihaowa. 

21Kala chithāda Danielna awunga Cyruswui mungkhare kum eina tangda 
pamsai. 

Daniel 2 

Nebuchadnezzarwui Mang 

1Nebuchadnezzarna mungda kakhane kum, mang akha shimana, kala 
ningrākhaida mapivāpaithuwa. 

2 Chieina awungana mahei kathembing, laivā kathembing, khanong 
sākatheibing kala awor kathem Chaldeanaobingli mang chi hāngmi khavai 
saikorali hokhui ngasaka. Athum katonga awungawui mangāli anganinga. 

3Chieina awungana athumli hānga, “Ili mang akha shimana, kala chiwui kakhalat 
theikhangaiwui vang I wukkhanangshunhaira.” 

4Chieina Chaldeanaobingna hānga, “O awunga, okpeimeiranu! Nawui mang chi 
naraobingli kahāngmilu, chithākha ithumna kakhalat hāngmira.” 

5Awungana Chaldeanaobingli hānga, “Iwui tui hi makahatlakmana; nathumna 
iwui mang chi kala chiwui kakhalat mahāngmiakha nathumwui phasā 
rimkazamserhaora, kala shim katonga sākhaimiserhaora. 

6Kha nathumna mang chi hāngmishapakha kala khalatmishapakha, nathum iwui 
eina sāman kachungkha samphangra kala khayā kāngasakra. Chiwui vang eina 
mang kala chiwui kakhalat chi hāngmilu.” 

7Athumna kakhane sāda ngahānkāluishita, “Mang chi awungana kahāngmilu, 
chithākha chiwui kakhalat ithumna hāngmira.” 

8Awungana ngahānkai, “Nathumna atam shimān khavai kasā ina thei, 
khikhalajila iwui eina kashok tui chi makhangapatana kaji nathumna thei, 

9kalikha mang chi ili mahāngmiakha, nathumwui vang hukhum akha lei. Atamna 
khangachei makhuirāmiranglakha eina tangda kapiklaga minam khavai nathum 
ngasan kahaina. Chiwui vang eina iwui mang chi hānglu, chithākha nathumna 
chiwui kakhalat hāngmishapa da ina theira.” 

10Chaldeanaobingna awungali ngahānkai, “Awungawui kakaso hi sāmishapa 
okathuili mi akhala maleimana; kaja okathuili khangama, kapanga awunga 
kachikathāna laivā kathembingli, mahei kathembingli, lah Chaldeanaobingli 
hikathā tui mahānglakranga. 

11Awungana khangahān tui hiya kasaka otna, kala hikathā hi phasā makhavaiya 
kameobing maningla khipākha matheimara.” 

Varena Danielli Mangwui Kakhalat Hāngkhami 

12Hiwui vang awunga malungvātnāhaida Babylonli khalei thangkhamabing 
saikora shaothatserhaolu da kasohaowa. 

13Chieina thangkhamabing saikorali shaothatserhaolu kaji athishurda 
Daniellonglila sāthat khavai khangarān sai. 

14Chieina Babylonli khalei thangkhamabingli shaothat khavai kazata 
awungawui shipai kathāna Ari-ochli, Danielna thangmeilak eina kala pinglak 
eina hānga; 

15“Khisāda awungana hiyākha sāshida hukhum tāhaokhala?” da Ari-ochli 
ngahāna, chieina ana maram chi Danielli hāngchithei. 

16Danielna awungawui ngalemli vāda, mang chi hāngmishap khavai atam 
kasha̱kha khamilu da apoi. 

17Danielna shimli ungda Hananiah, Mishael kala Azariah athumli shokta khalei 
saikora chi hānga, 

18kala Babylonli khalei thangkhamabingli ngasoda athumlila mashaothat khavai 
kazingramwui Varewui lukhamashan poda khangathuma tui chi phongmi 
khavai seihā sālu da hānga. 

19Kala Danielli māngli rāmahāmida khangathuma tui chi chitheimi. Chieina 
Danielna atungshongwui Vareli ningkashi mi. 

20Danielna hānga: “Mashimānda Varewui mingli sochingranu, awor kala 
pangshapla awuisera. 

21Atam, zur-kan ana ngachei ngasaka, ana wungnaobingli khuishok khuizang 
sai; thangkhamabingli awor mi, kala theishingkakhuibingli kathem mi. 

22Kasaka kathuka tui ana phongmi, tangkhamangli khalei chila ana thei; kala 
awuili kahor lei. 

23O Ishāvā ngarāwui Vare! Ina ningshida masot chigatli; kaja awor kala yāng 
nana ili mi, kala ithumna nali kapo chi nana ili theingasakhaira, kaja awungana 
ningkachāng chi nana ithumli chitheimihaira.” 

Mangwui Kakhalat Hāngkachithei 

24Chieina Babylonli khalei thangkhamabingli shaothat khavai kaso kahaia 
Ariochwuili Danielna vai, ana vāda hānga, “Babylonwui thangkhamabingli 
masāthatalu; ili awungawui mangāli thānvamilu, mangwui kakhalat chi ina 
awungali hāngmira.” 

25Ari-ochna Danielli katotlak eina awungawui mangāli thānvai, kala hithāda 
hānga, “Judahwui eina raithā kahai athumwui ngachaiwui eina, awungawui 
mang khalatmikashapa ākha samphanghaira.” 

26Awungana Belteshazzar kaho Danielli hānga, “Ili kashimān mang kala chiwui 
kakhalat nana hāngmishaprala?” 

27Danielna awungali ngahānkai, “Awungana khangahān matheikharar chi 
hāngmikashap thangkhama, khanong, laivā kathem mi maleimana, 

28kha ngathum kahai hāngmikashap Varivara akha kazingramli lei, kala ana 
Awunga Nebuchadnezzarli naoda rāshokki kaji chitheimihaira. Nana pida 
leilakha nawui kala mahākhami chi hina: 

29“Awunga nana petli pida leilakha naoda khi shoknikhala kaji chi ningli rāza̱mi; 
kala ngathum kahai chitheikhame china nali khirāra̱ kaji rāphongmi. 

30Kha iwui vanga, mi khangateili ina thangmeikhameiwui vang kathuka tui hi ili 
phongkhami maningmana, kha nawui mangwui kakhalat chi theikhavai kala 
nawui ningli kaphaning chi chitheimi khavaina. 

31“O awunga, nana mima̱ kahakva̱ akha thei. Mima̱ chi hingpit eina hakmahā 
kachangkhata, kala khangacheewui azak khuida nawui mangāli nganingsai. 

32Mima̱ chiwui akui sinā akachang eina sai, angun eina apāng lupāsāna, awuk 
eina khaishāng pithraina, 

33aphei marina, kala pheikhum mari eina ngalei manāta. 

34Nana yangda leilakha, mipāng mazangla sākhaikashoka lunggui akhana mari 
eina ngalei khamanāt pheikhum chili rāchakza̱da chi akha̱ sāthuihaowa; 

35kaja, marila, ngaleila, pithraila, lupāsāla, kala sinā chila tāpha̱haida akha̱ 
sāthuiserhaowa, kala lumkachāng lanpumwui māhik thāda masina 
phanthuihaida amei-amā akhala matheiluithuwa. Kha mima̱li rāchakkaza̱ 
lungguinao chi hakkhamahā phungrei sāthuihaida okathui katonga pemhaowa. 

36“Nawui mang chi china; ara awungali chiwui kakhalat ithumna hāngmira. 

37O awunga, awungabingwui awunga, nali atungshongwui Varena wungram, 
pangshap kala tekhamatei mihaira, 

38chili lāngda apam kachida khalei mila, ramsāla, yongkazat vānaola, saikorali 
khamunga sākhangasaka, na sināwui akui china. 

39Nawui thili teokhamei awunga akha rāra; kala chiwui thili kakathuma 
pithraiwui wungram akhana okathui katongali mungra. 

40Chiwui thili khamate wungram, mariwui pangshap kathā rāra, kaja marina ot 
saikorali sākhai kashap thāda saikora sākhaiserra. 

41Kala ngayarda mari, ngayarda hamkasāwui ngalei kathā khamanāt pheikhum 
eina pheimareng chithāda, wungram ngakai ngaroklaga mungra; kha nana 
marili leikhon manāt kahai kathei chi tākam eina kaikhava mariwui kapang 
thāda pangra. 

42Kala pheimareng mari eina ngalei khamanāt thāda wungram kaikha 
panglakra, kaikha ngazanlakra. 

43Mari eina leikhon khamanāt thāda athum eina athum ngalā ngakhotta 
manātromhaora, kha mari eina ngalei makhamanui thāda athumla 
machāngarokmara. 

44 Chitharan atungshongwui Varena khangazipa wungram akha sākara, kala 
chiwui sākashap vākashap pangshap chi yur khangateili mahorsangmimara. 
China wungram saikora sākathānhaora, kala chiya leichingra; 

45mipāng eina masākakhai lungguinaona marila, pithraila, lupāsāla, sinala 
sākazamser kahai nana kathei chithāda shokra. Hiwui thili khi rāra̱khala kaji 
reikhamatai Varena awungali chitheimihaira. Mang chi mangapatlakmara, kala 
kakhalat hi khamashungana.” 

Danielli Awungana Sāman Khami 

46Chieina awunga Nebuchadnezzarna Danielli kui mashunzangda khayākashi 
mi kala nganamkaphā otyur riktāda ali kachigat sākhavai kasoi. 

47Awungana Danielli hānga, “Kachangkhat eina nawui Vare hiya varebingwui 
Varena kala awungabingwui PROHOna, kala ngathum kahai phongkhamena; 
khikhalajila ngathum kahai hi nana phongmishaphaowa.” 

48Chiwui thili awungana juilak kahai masot mida hakkhamahā sāmanla mi; kala 
Babylon ngaleiwui khamunga sāngasaka, kathembing saikorawui kathānala 
sāngasaka. 

49Danielna kapo athishurda Shadrach, Mishach, kala Abednego athumli Babylon 
leikhaiwui yangkhame sāngasaka, kha Danielna awungawui hanga̱ shimli pama. 

Daniel 3 

Sinā Meoma̱li Khorum khavai Nebuchadnezzarna Kakaso 

1Awunga Nebuchadnezzarna sinā eina mima̱ kahakva̱ akha sākhui: mima̱ chi 
khuining hangtharuk juiya, kala kahak khuining tharuka. Kala Babylon leikhai 
Dura kaho tampākli hai. 

2Chiwui thili Awunga Nebuchadnezzarna satrapbing, kathānabing, khangam-
khareibing, machinmebing, lansebing, bicharwobing kala leikhai chiwui 
otvabing saikorali meoma̱ chiwui dharkatli rākhavai hokazemkhuilu da 
awungana kasoi. 

3Chieina awungana sākahai ama̱wui dharkat chili zangkhavai satrapbing, 
kathānabing, khangam-khareibing, machinmebing, lansebing, bicharwobing 
kala leikhai chiwui otva̱bing saikora Nebuchadnezzarna sākahai mima̱ chiwui 
dharkatwui vang rakazipsera; kala awunga Nebuchadnezzarna sākahai mima̱ 
chiwui mangāli anganinga. 

4Kala vaomena hithāda panglāk eina vaomalāna, “Nathumli kasoda lei, O mibing, 
yurbing kala tuiyur khangatatei saikora, 

5 nathumna talla̱, sipa̱, lyre, trigon, tingteilā, bagpipe, kala khangatatei eina kasā 
laakhon shākhaleoda, Awunga Nebuchadnezzarna sakā kahai sināwui ama̱ hili 
ngakhumshām eina khorumki kajina; 

6kala kachikathā ngakhumshāmsangda makhokharumpale meifa shātrung 
kahai chili ngalāngda horsanghaora.” 

7Chiwui thili talla̱, pipe, lyre, trigon, tingteilā, bagpipe, kala khangatatei eina kasa 
laakhon shākhaleoda, yur kachiva̱, tuiyur khangatatei hupta, mi kachiva̱ awunga 
Nebuchadnezzarna sakā kahai sinā ama̱ chili ngakhumshām eina khorumsera. 

Kahāng Makhanganāwui Khayon Kaphen 

8Atam chitharan Chaldeanao kaikhana Jehudibingwuitungli zakshilāk eina 
ahāngkasota. 

9Athumna awunga Nebuchadnezzarli hānga, “O awunga, okpeimeiranu! 

10Talla̱, sipa̱, lyre, trigon, tingteilā, bagpipe, kala khangatatei eina kasa laakhon 
shākhaleoda sināwui mima̱ hili ngakhumshām eina khorumlu; 

11makhokharumpa chili meifali horsangra da awungana hukhum mihaira. 

12Babylonli yangmi khavai nana Jehudinao khani kathumli kapangsanghaira: 
athum chiya Shadrach, Meshach, kala Abednego, athumna nali matheimimana. 
Hibing hina nawui varebingli otram mangatha̱mana, kala nana sākakhui sinā 
mima̱li makhorummana.” 

13Chieina Nebuchadnezzarna malungvātlākhaida, Shadrach, Meshach kala 
Abednego athumli khuirālu da kasoi. Kakaso athishurda athumli khuivai. 

14Nebuchadnezzarna athumli, “O Shadrach, Meshach kala Abednego, iwui vareli 
otram mangatha̱mana kala ina sakā kahai sinā mima̱li makhorummana kaji hi 
mashungla? da ngahāna. 

15Ara, talla̱, sipa̱, lyre, trigon, tingteilā, bagpipe, kala khangatei akhon 
shākhaleoda ina sākahai mima̱li ngakhumshām eina khorumra jiakha phai; 
maningakha arui ngalāngda meifali horsanghaora, nathumli iwui pāng eina 
huimiki kaji vare chi khipākhala?” 

16Shadrach, Meshach kala Abednego, athumna ngahānkai, “O Nebuchadnezzar, 
hiwui pongli ithumna khikha hāngkhavai maleimana. 

17Chithasalala, ithumna otram khangatha̱a Varena khamalinga meifawui eina 
ithumli kanmishapa, O awunga, napāngwui eina ana ithumli kanmira. 

18Chimathāsalala, O awunga! nana sākakhui sināwui mima̱ hili ithum otram 
mangatha̱mara kala makhorumara da theilu.” 

Danielwui Ngasota Kathumwui Tungli Kathi Hukhum Katā 

19Chi shālaga Nebuchadnezzar malungvātlakhaowa kala awui ningngaila 
Shadrach, Meshach kala Abednego athumwuitungli ngateihaowa. Ana meifa chi 
khangachāwui kasāli shini shida sāmei khavai kasoi. 

20Kala ana Shadrach, Meshach, Abednego, athumli pheipāng khalaplaga meifa 
shātrung kahai chili horsang khavai kapanga raimi kaikhali kasoi. 

21Chieina athumwui kashankachonla, kuihonla, zangserda khalaplaga meifa 
shātrung kahai chili horsanghaowa. 

22Awungawui hukhum chi chetlakhao, meifa shātrung kahai china sālakhaoda 
Shadrach, Meshach, Abednego athumli horkasangbingli meifa chiwui meiwona 
chuitahaowa. 

23Shadrach, Meshach kala Abednego athumli pheipāng khalaplaga meifalungli 
tāzanghaowa. 

24Khaleilaga Nebuchadnezzar awungana matakhakhaida ngakarthung thui, kala 
machinmebingli hānga, “Mi kathum meifali horkasang maningmala?” Athumna, 
“Mha, awunga!” da ngahānkai. 

25Ana hānga, “Kha mi mati meilungli yaothuikazat theili, athumli sākaza̱ 
maleimana, kala khamatepa chi yangakha varebingwui naomayara thai.” 

Chihokhami kala Ngapham Khami 

26Chieina Nebuchadnezzarna meifa chiwui khāmongshong vānganaida hānga, 
“Shadrach, Meshach, Abednego, Reimataimeikap kaje Varewui raobing! shoklu, 
kala hili ralu!” Chieina Shadrach, Meshach, kala Abednego athumna meiwui eina 
shokrāsai. 

27Kala satrapbing, kathanabing, lammungabing, kala awungawui 
machinmebing, kaziplaga khayang tharan, athumwui phasāli meina 
machuihaisālak mana, sam eina tangda mangaluimana, kashankachonla 
machuimana kala meihi eina tangda manganamana. 

28Nebuchadnezzarna hānga, “Shadrach, Meshach kala Abednegowui Vareli 
tekmateiranu! Athumwui Vare maningla vare khangateili khorumki kajiwui 
vang phasā chigat kahai mibingli kazingrao chihotāda, awui raobingli huikhame 
Vare chi tekmateiranu! 

29“Chiwui vang ina hukhum khamina: Shadrach, Meshachwui kala Abednegowui 
Vareli makhamayā kala kachipata miyur, jat kachiva̱li asā rimkazamira, 
athumwui shimluila sākhayāngmiserhaora. Kaja, hithāda huimishapa vare 
khangatei maleimana.” 

30Kala awungana Shadrach, Meshach, Abednego athumli Babylon ngaleili 
athumwui otpam reisang ngasaka. 

Daniel 4 

Nebuchadnezzarwui Mang Kakhane 

1Nebuchadnezzarna okathuili khalei miyur saikora, tuiyur khangatatei saikorali 
kahāng: Chingri kahai nathumli mataisangranu! 

2Reimeikap kaje Varena ili chitheikhami khudam kala matakhak kahai chi 
nathumlila kachithei khamathā ot akhana da phaninga. 

3Awui sākachithei hakkhamahā! Awui pangshap matakhak kahai! Awui 
wungram katang mavaimana, kala awui ngalei thot kachiva̱ vāpei. 

4Nebuchadnezzar, imāng keinungli ringphālak eina okthuida yansāngsa̱ eina 
leisai. 

5Ina pilakha mang akha shimana, kala mang china ili ngachee ngasaka; kala 
khamahā chi theilaga malung tātung ngasaka. 

6Chiwui vang eina Babylonli khalei thangkhama saikora hokhuida mang chiwui 
kakhalat hāngmi khavai hukhum akha miya. 

7Chieina laivā kathembing, ningyo kathembing, Chaldeanaobing kala kachāng 
sirāli machukkatheibingli kahāng eina athumna chiwui kakhalat 
mahāngmirarthuwa. 

8Naolak eina iwui varewui ming kaphoka Belteshazzar kaho, manglā katharana 
ngasokhame Daniel rai; kala ina ali, 

9O Belteshazzar, maheikathem saikorawui akhavā, kathara varebingwui 
manglāna nali ngasomi, kala kathuka tui nawui vang sakkhanā maleimana da ina 
thei. Ili kashiman mang chi hina, mang chiwui kakhalat hāngmilu. 

10“Ina pida leilakha ili mahākhami chi hina: Ina thei, yanglu, okathuiwui 
alungthungli thingrong kajuiva̱ akha phorsai. 

11Kala thingrong chi haksangda kahakva̱ sāthuihaowa, kala aton kazing kāzokta 
okathui apam kachiva̱li thei. 

12 Thing chiwui anahla mathāshuna, atheila kachungkha matheida saikorana 
kashai samphanga. Sāyurbingna chiwui khaya̱li ngasāmkhui, kala paikazata 
vānaobingna thingphāngli ngayinkhui; kala manglākapai kachiva̱na zākhavai 
samphanga.” 

13“Ina pida leilakha mangshongli, khamayona, kathara mi akha kazing eina katā 
thei. 

14Ana panglāk eina vaoda hānga, ‘Thingrong chi ta̱teklaga aphāng thapserhaolu,’ 
anahla thaplaga athei katonga herkathānhaolu; sāyurbing khaya̱li 
mapamluiaranu, vānaobingla aphāngwui eina yāmhaoranu. 

15Kha thingngun chiya mariphek kala pithraiphek eina khalaplaga luili khalei 
nganaozao kahai khawolungli haipapamlu.” “Chi ikra̱ matak ngasaklu; ngaleiwui 
sāyurli ngasopamranu; 

16awui ning ngacheihaida sāyurwui ning zangranu; chithāda awuitungli shini 
shida peingasakranu. 

17Kakaso hi ra̱khayangpā chiwuina, kala kathara chiwui kakasona, kaja 
kharingabingna theikhuira chiya Reikhamataiya china miwui wungram munga 
kala awui mikhangai chili miya, kala ngazanmeikap kaje chili mungngasaka.” 

18“Mang hi Nebuchadnezzar awunga ina katheina.” “Chieina O Belteshazzar, 
hiwui kakhalat hāngmilu; khikhalajila iwui wungramli khalei thangkhama 
khipānakha chiwui kakhalat mahāngmirarthura, kha kathara manglāna 
ngasokhamiwui vang nana hāngmishapra.” 

Danielna Mang Hāngkhami 

19Belteshazzar kaho Daniel chi khananghaida kasha̱khawui vang khituikha 
mamatuipaithuwa. Chieina awungana hānga, “Belteshazzar, mang kala chiwui 
kakhalatna nali mangachee ngasakalu.” Belteshazzarna ngahānkai, “Iwui amei, 
mang chi nali yangkakharingbingwui vang ngasaranu kala chiwui kakhalat chi 
nawui yangkashebingwui vang ngasāranu! 

20Nana mangshong kathei thing akha phorlaga kahakva ngasāthui kahai, aton 
kazing kāzokta okathui katongana kathei, 

21kala thingnah timfa eina athei kachungkha matheida saikorana kashai kala 
chiwui khaya̱zingli sāyurna ngasāmkakhui, vānaobingna thingphāngli athip 
rāsākakhui chi— 

22O awunga, chi nana. Nawui reikhamatai kazing kāzokta okathui kuimareida 
vāpeihaira. 

23Kala awungana yangda leilakha, ra̱khayanga, kazingram eina katā kathara 
china, ‘Thingrong chi ta̱tek haolu, kha angun che mariphek kala pithraiphek eina 
khalaplaga phorngasaksālu, luiwui timfa kahai khawoli ngasoda ikra̱ matakpi 
ngasaklu; kala ramsāli ngasopamranu; chithāda shini shida ali peingasakranu’; 

24kaji chiwui kakhalat chi hina, O Awunga: Reikhamataiya chiwui bichar iwui 
amei awunga nawuitungli katāna, 

25kaja miwui eina nali kashamhaida khararwui sāyurli ngasopamra; nali mukkā 
thāda khawo phāshai ngasakra, kala nali kazingramwui ikra̱na ya̱ngasakra, kala 
Reikhamataiya china mikumowui wungramli mungra kala ana mikhangai mi 
chili mira kaji nana matheikhuiranglakha eina tangda shini shida peingasakra. 

26Kala thingngayung chiwui angun chi haisalu da kakaso athishurda, 
Kazingramna munga kaji nana theikhui kahaiwui thili nawui wungram 
samphangnaora. 

27Chiwui vang eina O awunga, iwui kahāng hi khuisangmilu; morei ot horhaida 
kathar pongli zanglu, khalāng ot chihohaida khangazanbingli lumashanmilu, 
chingri eina sāngmeida okthui khavaina.” 

28Saikora chi awunga Nebuchadnezzarli shoksera. 

29Kachāng tharāda khani kākapei eina, ana Babylonwui keinung shimtungli 
yaothuizatta leilakha, 

30awungana hānga, “Iwui khangamkharei tekmatei khavai, iwui keinung hirikha 
kahaka Babylon hi iwui pangshap eina sākakhui maningmala?” 

31Awungana tui chi hāngmahunglakha kazingramwui eina akhon akha shai, “O 
awunga Nebuchadnezzar! Hi nali kahāngna: Awunga ngalei nawui eina 
kānthuihaira, 

32nali mibingwui pamkhavai eina kashamhaora, kala nava khararwui 
ramsābingli ngasopamhaora; kala mukkā thāda kum shini khawo phāshai 
ngasakra; chieina mikumowui wungpam hi Reikhamataia ana mungda 
mikhangayili miya da matheiranglakha eina tangda shini shida vāfara.” 

33Chili ngalāngda hāngkahai tui chi Nebuchadnezzarwuitungli shokhaowa. 
Miwui eina kashamhaida mukkā thāda khawo phāshai, kala ahah khalāngwui 
thāda sānghaowa, kala awui panglingkor vānaowui angasat thāhaowa. 

Nebuchadnezzarna Vareli Masotkhami 

34“Zingkum peihaida atam ungkashung tharan, Nebuchadnezzar ina 
kazingramli yangkai, kala ning ungrāsai, chieina ina mashimānda makashimān 
Reikhamataia kharinga chili khayāshida masot chigata: “Kaja awui wungram 
mashimānda makashimānna, kala awui awungram thot kachida leichinga; 

35okathuiwui mi awui mangāli khikha maningmana; kazinglila okathuilila awui 
kaphaning athishurda sai; khipānakha mangakaishirarmana, Khi kasākhala? da 
khipākha mangahānrarmana. 

36“Iwui ning ungluishit kaji atamli; iwui wungram, iwui khayākakā tekhamatei 
saikora hanmiluishita. Iwui wungva̱-wungvābing, wungphembing ili 
phaungluishita, iwui wungram sakāluishita, kala kharewuili lāngda 
mataisangmi. 

37“Ara, kazingramwui awunga chili Nebuchadnezzar ina khayāshida masot 
miya; ava khamashung otmāng sai, khangarong pongli zata, kala lāngkaso 
athumli maishi ngasakshapa.” 

Daniel 5 

Belshazzarwui Zatkhān 

1Belshazzar awungana zātkhān kahakva akha sāda wungnao thingthingli 
ngasoda phāshak phāzai. 

2Belshazzarna drakhāra̱ mazapkhayang tharan, awui wungnaobing, apreiva̱ 
ngarā, angashirva ngarā, athum saikorana, avāva̱ Nebuchadnezzarna 

Jerusalemwui khorumshimwui eina khuikhaung sinā kala lupāsā eina kasā 
tengkotbing chili sangda mangkhavai khuirālu da kasoi. 

3Jerusalemli khalei khorumshimwui eina khuikhaung sinā kala lupāsā eina kasā, 
tengkotbing chi khuirāmida awunga, awui wungnaobing, apreiva̱ ngarā kala 
awui angashirva ngarā saikorana chiwui eina drakhāra̱ manga. 

4Athumna mangda sinā, lupā, pithrai, mari, thing, kala ngalungwui varebingli 
masot chigata. 

5Kashuirak eina mipāng akha rāchithei kala awungawui dolan phākholi rākapi, 
thaomei shārkhavaili kāroda kakapi chi awungana thei. 

6Chi theilaga awungawui maipān ngacheihaowa, kala ning chipāhaida kathirriri 
khuksao eina khuksao ngatākkapopa. 

7Awungana laivā kathembing, Chaldeanaobing kala kachāng sirāli 
machukkatheibing thākta ahokhuilu da vaowa. Kala awungana Babylonwui 
thangkhamabingli, “Kapi kahai hi pākatheia kala chiwui kakhalat hāngmishapa 
chili hungrisi kaji khamenga kachon ngavaimira, akahungli sināchā ngachāmira, 
kala wungramli kakathuma khamunga akhavā sāngasakra.” da hānga. 

8Chieina awungawui thangkhama mi saikora rai, kha khipānakha kapi kahai tui 
kala chiwui kakhalat matheirarthuwa. 

9Chieina awunga Belshazzar chipālakhaowa kala maipānla ngacheihaowa; awui 
wungnaobingla matakhakhaowa. 

10Awungawui kala wungnaobingwui tui chi shālaga awungva̱ chi morsong 
khavaipam chili rārāsai; kala awungva̱na hānga, “O awunga, okpeimeiranu! 
Nawui ning machipaaranu lah maipānla mangacheiaranu. 

11Nawui wungramli manglā kathara khangaso mi akha lei. Navā 
Nebuchadnezzarwui thotli, kathemla thangkhameila varenao thāda paisor eina 
katheiwui vang, navāna ali laivā kathembing, mitrang kathembing, 
Chaldeanaobing kala sirā machukkatheibingwui kathāna sāngasaka, 

12khikhalajila mathameikap kaje manglā, kathem kala theithangkhamei, mang 
kakhalatwui theishingkakhui, chānjam hāngmikashap, kala kasak otla phāshok 
kashap Belteshazzar, awungana Daniel kaho chi lei. Ali ahokhui ngasaklu, ana 
hiwui kakhalat hāngmira.” 

Kakapi chi Hāngkhami 

13Chieina Danielli awungawui mangāli khuirai. Kala awungana Danielli hānga, 
“Judahwui eina ishāvā awungana raikatha atamli Judahwui eina khuikhaung 
Daniel kaho chi nala? 

14Kathara chiwui manglā nali ngasomi, kala theikashap, theishingkakhui, kala 
hakmahālak kahai awor nawuili lei da ina shāhaira. 

15Yanglu, thangkhamabing, laivā kathembing iwui mangāli khuirāda kapi kahai 
tui chi pālaga ili chiwui kakhalat hāngmi khavai khuirai; kha chiwui kakhalat 
khipākha mahāngmirarthuwa. 

16Kha nana kakhalat hāngmishapa kala kasak kapai chi nana phākhuimishapa 
da ina shai. Chieina ara nana ili kapikahai hiwui kakhalat hāngmishapakha, nali 
hungrisi kahai khamenga kachon ngavaimida sināchā nawui kahungli 
ngachāmira, kala iwui wungramli nana akhavā kakathuma sāra.” 

17Chieina Danielna awungawui mangāli ngahānkai, “Nawui lemmet na 
khalattawui vang ngasāranu, kala nawui sāman khangateiwui sāhaoranu; 
chithālala rākapi kahai chi ina pāmira, kala chiwui kakhalat awungali 
chitheimira. 

18“O awunga, Reikhamataiya Vare china navā Nebuchadnezzarli wungpam eina 
hakkhamahā kala tekhamatei eina khangamkharei mi; 

19ali chiyākha reikhangasakwui vang mibing, yur saikora, tuiyur kachiva̱ awui 
mangāli kathira kala ngachee; ana shaothatkhangaili shaothata, huimikhangaili 
huimi, juingasakhangai chili juingasaka, kala nemngasakhangai chili 
nemngasaka. 

20Kha ana ngam-uda hiksor eina kala lāngsosor eina kasā tharan wungpamwui 
eina khuishokhaida awui tekhamatei shimān ngasaka; 

21mishangwui eina kashamhailaga ningla sāyur thāda sāmihaida ramgadhāli 
ngasopam ngasaka, mukkā thāda ali khawo shaingasaka, kala Reikhamataiya 
Varena mibingwui wungramlila munga, kala awui mikhangai chili mi kaji 
matheikhuiranglakha eina tangda ikra̱ matakpi ngasaka. 

22“Kha awui naomayara Belshazzar, nanala hi thatheilaga naning 
mahamsangmana; 

23kha kazingramwui PROHOli mamayāla na khalatta langsoi, kala Khorumshimli 
kahai khorkhong singlaga na, wungnaobing, napreiva̱ ngarā kala angashirva 
ngarā drakhāra̱ mangda, sinā, lupā, pithrai, kori, mari, thing kala ngalung eina 
sākakhui mik makathei, khanā makashā vareli khorumlaga nali nganaokhame 
thangkachida thānkhame Vare chili khayā mashimana. 

24“Chieina awui pamkhavaiwui eina arui pāng chihorāda rākagapina. 

25“Kala kapi kahai tui chi hina: ‘MENE, MENE, TEKEL kala PARSIN.’ 

26Chiwui kakhalat hithai: MENE, Varena nawui wungram atam shānhaira kala 
khangachang khuirāhaira; 

27TEKEL, nali khān tamyanglaga makāpeithuwa; 

28PERES, nawui wungram ngayarkhailaga Medes eina Persianaobingli mihaira.” 

29Chieina Belshazzarna kasoda Danielli hungrisi khamenga kachon ngavaimi, 
kala sināchā akha akahungli ngachāmi; kala awui pongli Babylon ngaleiwui 
khamunga kakathumana da chishāta. 

30Chithang ngayā ngalāngda Chaldeawui awunga Belshazzarli shaothathaowa. 

31Kala zingkum hangtharukta khani sha̱kha kāshung kahaia Darius kaho 
Medepa china wungram chi khuihaowa. 

Daniel 6 

Danielli Kazingkha̱khurli Horkasang 

1Wungram katonga chi yangkhavai Dariusna satrap shākha maga̱ kapangsanga; 

2kala chiwuitungli yangmi khavai khayaiwo kathum phāsanga, chiwui ngachaili 
Daniel akhana; athumli satrapbingna kashi-kaphā ngasanchinga. 

3Satrapbing kala khayaiwobingwui ngachaili Daniel mahomeithuihaowa, 
khikhalajila awuili hakmahālak kahai manglā lei; chiwui vang eina wungram 
saikorawuitungli ali chipam khavai awungana khangarān sai. 

4Chiwui vang khayaiwobing kala satrapbingna wungram Danielwuitungli 
khayon mikhavai phai; khamashunga, ningtongda shitkasang mi sāthuihaoda 
khayon khikha masamphangmana. 

5Chieina athum ngazek ngarokta, “Awui Varewui ningkhami pongli maningla 
Danielli khayon khangatei masamphangrarmara” da hānga. 

6Chieina khayaiwo kala satrapbing china khangashit akha sālaga awungali 
ahānga, “O awunga Darius! okpeimeiranu! 

7Zimiksho thumrāthang, awunga nali maningla kachikathana vare 
khangateibing lah mi khangateili ngakaoakha kazingkha̱khurli horsangra kaji 
hukum akha sāmiranu da khayaiwobing, satrapbing, machinmebing, kala 
lammungabing ithum saikorana mayāngarokhaira. 

8Chiwui vang eina O awunga, Medes eina Persiawui khangachā athishurda 
hukum akha sālaga, chi makai khavai shoi kasāmilu.” 

9Chiwui athishurda awunga Dariusna shoi sālaga hukum mihaowa. 

10Kakaso shoi sāhaira kaji theilaga Danielna awui shim mathāng atoli kāda, 
Jerusalemshong khalei charfa ngalemli khuktida Vareli ningkashi eina 
thangkhali kathumshida khangachā makailakla seihā sāchinga. 

11Khangashit sākahai athum china, Danielna Vareli khokharum seihā kasā chi 
atheihaowa. 

12Chieina athumna awungawuili vāda hiwui apongli ahānga, “O awunga! 
Kachikathā mina nali maningla, varebingli, lah mi akhali khorumakha chikathā 
mili kazingkha̱khurli horsanglu da nana shoi sākahai maningmala?” Awungana 
ngahānkai, “Medeswui kala Persiawui ain athishurda hāngkahai chi 
makailakmana, sakakhaila masākhaipaimara.” 

13Athumna awungawui mangāli ngahānkai, “Judahwui eina raikathā atamili 
khuikharā Daniel kaho china nali mashitsangmana O awunga, kala nana shoi 
sākahai chili matheimila thangkhali kathum shida awui Vareli seihā sāchingda 
lei.” 

14Tui chi kashā tharan awunga wukkhanangnāhaowa, kala Danielli kanshok 
khavai awungana kazing khaying eina tangda khangarān sai. 

15Chiwui thili khangashit sāngarok kahaibing china awungali ahānga, “Theimilu, 
O awunga, kaja Medes kala Persiawui ain athishurda awungana hukum lah khak 
tākahai chi mangacheipaimana kaji nana thei.” 

16Chiwui thili awungana kasoda Danielli kazingkha̱khurli horsanghaowa. 
Awungana Danielli hānga, “Nana thangkachida kaphaninga nawui Varena 
kanmiranu.” 

17Chiwui thili akhur chi lungriham akha eina shungphinhaida awungana shoi 
khutop eina mahor namphina, khikha mangachei khavai wungnaobingwui shoi 
khutop eina mahor namshānsera. 

18Awungana awui dolanli latungda kakhum eina ungpiya; wukkakhanangwui 
ningkharākna ngayā mapivālakmana. 

19Kazing thangkhaleoda, awungana ngakarthui kala kazingkha̱khurpamli 
hengsāda vāhaowa. 

20Danielli horsang khavai kazingkha̱khurli vāshung khaleoda malungringlak 
eina Danielli avaowa, “O Daniel, kharinga Varewui rao, nana thangkachida 
kaphaninga nawui Varena kazingkha̱ khamorwui eina mahuimikhala?” 

21Chieina Danielna awungali ngahānkai, “Awunga, okpeimeiranu! 

22 Iwui Varena awui kazingrao chihotāda kazingkha̱ khamor sāphinmihaida ili 
khikha mathāmana; khikhalajila, Varewui mangāli iwui khalāng khikha 
maleisāmana, kala O awunga, nawui mangālila ina khikha khalāng 
masāhailakmana.” 

23Chieina awungana ringphāshunhaida Danielli kazingkha̱khur eina khuishok 
khavai kasoi. Chieina Danielli kazingkha̱khur eina khuishoka, kala ali khikha 
akhala masāza̱haisalakmana, kaja ana awui Vareli shitsangtita. 

24Kala awungana kasoda, Danielli kaphenbing chili, athumwui naongarā, 
apreiva̱̱ ngarā saikora zangda zingkha̱khurli horsangserhaowa, athum 
mazangshungranglakha kazingkha̱bing china kāyonkhuida 
ngasheikasākserhaowa. 

25Chiwui thili awunga Dariusna, okathuili khalei mibing, yurbing, kala tuiyur 
saikorali lairik kapilaga chihovāserda hānga, “Nathumli chingri kahai 
mataisangranu. 

26Iwui wungramli khalei saikorali ina kakaso khamina, kaja mibingna Danielwui 
Vareli ngacheeda khayāshiranu, kaja ava makashimān kharinga Varena; awui 
wungram masāshimānlakmara, kala awui khamung katongali vāshungra. 

27Ana kanmi kala ngatangkhuimi, ana machut kala matakhak kahai sai, 
kazinglila, okathuilila, kazingkha̱ khamorwui eina Danielli kankhame china.” 

28Chithāda sāda Dariusna munglakha kala Persiawui awunga Cyrusna 
munglakha Daniel reisanglak eina okthuisai. 

Daniel 7 

DANIELNA ALI MAHĀKHAMI KAPHEI 
(7.1—12.13) 

Danielli Sāyur Mati Mahākhami 

1Babylonwui awunga Belshazzarna mungkhare kum, Danielna pilakha mang 
akha shimana. Mang chi ana kapikhui, kala chiwui kasha̱a ara̱tui ana hāngmi. 

2Ngayāshong mangshongli ina khamahā akha athei, kala yanglu, kazingram 
achikun matiwui masina kahaka shamadruli phankazama. 

3  Kala azak ngatateida ngayiwui eina sāyur mati shokrāsai. 

4 Khare chi kazingkha̱ thai kala khalāngwui angachāng kai. Kala ina yangda 
leilakha angachāng hekmihaowa kala khāngkhaninglaga mi thāda aphei khani 
eina ngaleili nganing ngasaka, kala miwui ningla ali sangmi. 

5Kala yanglu, kakhane sā chiya singom thai. Sā chi khanukphei eina nganinga, 
kala akhamorli, ahā ngachaili arapthingra̱ kathum ngatama; kala hithāda hānga, 
“Ngakarthuida sā kachungkha shailu.” 

6Chiwui thili ina yanga, kala yanglu, kuirāng thāda, vānaowui angachāng 
khumkhorli mati kai; kala sā chi akui mati kai; kala ali mungkhavai pangshap mi. 

7  Chiwui thili ngayāshong iwui mangli khamate sā chi thei, kapang hāngkhavai 
makhalei azak yanglaga khangachee-khangachā sāna, ahāla marihā kai, chieina 
shailaga katatai chi naikazama. Khare sābingwui eina ngateihanghai, angaji 
tharā kai. 

8 Angaji chi ina machukta leilakha, yanglu, khangatei angaji kateo akha 
shonshokrāsai, chi kashok eina rida kākasa angachee kathum angayung eina 
sutshokhaowa; kala yanglu, angaji chili miwui amik thāda kai, kala khamorla 
kāda tui kachungkha matui. 

Ringching kajewui pongli Mahākhami 

9  Ina yangda leilakha, wungpamkhongbing haikhami thei, kala ringching kaje mi 
akhana awui pam rākhui; awui kashankachon horam thāda chara, awui kuisam 
sahah tharzā kahai thai; awui wungpam khamalinga meiwonna, chiwui 
kāngphei kachuiya meina. 

10  Awui ngalemwui eina meiwui kong akha longshoka; thing-thingna ali otram 
ngatha̱mi, thingtharā shidawui thingtharāna awui mangāli nganinga: chiwui 
thili bichar sāphoka, kala lairikla hārserhai. 

11Angaji china panglāk eina khamatui chi shāda ina yangvai. Ina yangkhavā eina, 
sā chili shaothatlaga sākazamkhuilaga mei eina riktā khavai mihaowa. 

12Sā kateibing chi athumwui pangshap khuithuihaowa, kha atam kasha̱khawui 
vang mathi khavai mayāmi. 

13  Ngayāshong mahākhami chili ina thei, kala yanglu, kazingramwui muiyāli 
ngasoda, miwui naomayara thāda akha kharā thei, kala ana Ringching kaje 
chiwuili rai, kala awui mangāli anganinga. 

14  Ali pangshap kala tekhamatei kala wungram mi, kaja miyur saikora, yur 
saikora kala, tuiyur saikora ali otram ngatha̱ khavai; awui pangshap katang 
makhavai pangshapna; chi kashimān kaho maleimara; kala awui wungram chiya 
sākashimān maleimara. 

Khamahā Chi Kakhalat 

15Daniel iwui vanga, mang chi theilaga ning chipālakhaowa, kala khi shoknikhala 
da ningkhariklaka. 

16Ina chiwui ngalemli nganingkasā akhali, saikora hiwui kachangkhat khikhala 
kaji theikhui khavai ngahānyanga. Ana chiwui pongli kakhalat mathālak eina 
hāngmi. 

17“Kahaka sāyur mati chi okathuili rāmungki kaji awunga matina. 

18 Kha wungram chi mashimānda mashimānla, katang mavaila athumwui sāra.” 

19Chiwui thili, khangateiwui eina ngateimeikap kaje khamate sā, khangachee 
hāngkhavai makhalei, marihā kakā pithraiwui pāngmareng kashoka, 
serkazamlaga kashaia, kala katatai chi naikakazama sā chiwui akachanga tui chi 
ina theingaihaowa; 

20 kala akuili angaji tharā kakā, naoda akha kashok eina leikasā kathum tātung 
kahai, kala angajili amik kala akhamor kālaga tui kachungkha matuida 
khangateibingli hakmeikap kaji chiwui pongli ina theingailakhaowa. 

21  Ina yangda leilakha, angaji china katharabing chili rai ngararda 

22Ringching kajepa china rāda Chuimeikap kajewui katharabingwui vang bichar 
masamiranglakha kala katharabingna wungram chi masamphangranglakha 
eina tangda athumna yui. 

23Ana hithāda hānga: “Khamate sā chiya, okathuili khamate awunga akha rāra, 
ava khangatei wungram saikorawui eina ngateihangra, china okathui katonga 
shaihaora, aphei eina naikazamtāda akha̱-akhā sāda sakhaimihaora. 

24  Angaji tharā chiya, wungram hiwui eina awunga tharā shokra, athumwui thili 
akha shokra, ava kateibingwui eina ngateihangra, kala awunga kathum shimān 
ngasakra. 

25  Ana Chuikhamataiawuitungli makhamayā tui matuira, kala 
Chuikhamataiawui katharabingli chotchāng ngasakra, kala atamla, ainla ngachei 
khavai ngarānra; kala atam akhashi, khanishi, kala tangkhaishi, athum awui 
pāngli horsangmira. 

26Kha kārot kāda bichar sāthang awui pangshap khuithuihaora, mutchaohaora 
kala kakup eina tangda sāshimānhaora. 

27  Kala wungramla kala pangshapla kala kazingram hupvawui azingli khalei 
khareia wungram, Chuikhamataiawui katharabingli mihaora; athumwui 
wungram katang mavaimara, kala pangshap saikorana athumwui otram 
ngatha̱ra kala kahāng nganāra.” 

28Apong chiwui katanga chi hina. Daniel iwui vanga, ining chipālakhaoda 
maipanla ngacheihaowa; kha ina tui chi iningli phumhai. 

Daniel 8 

Yaovā eina Mevā Mahākhami 

1Belshazzar awungana mungda kakathuma kum, Daniel ili, kharewui mang 
thāda rāmahāluishita. 

2Ina khamahā chi kathei tharan I Elamwui keinung Susali pamsai, kala I Ulai 
kongli leisai. 

3Ina yangkakā tharan yaovā akha kongpheili nganingsai. Angaji khani shoka, 
khanini sāngthathuiya, kha akhana kasāngmei, kala sāngkhameipā chi 
shoknaowa. 

4Yao china zingtunshong, atungshong kala azingshong kharom kazat ina thei; sā 
khangatei ali mangasungrarmana, kala awui pangshapwui eina khipānakha 

makankhuirarmana; awui ningkachāng athishurda sākhangai sai kala 
akhalattawui yāng chithei khavai sai. 

5Ina chukmajada leilakha, yanglu, mevā akha ngalei machongza̱la zingtunshong 
eina okathui hupva makānrai; kala mevā chiwui amik khaniwui ngachaili 
angachee akha mashonshei shoka. 

6Kala ina kathei angaji khani kashoka, kongpheili nganing kasā yaovā chiwui 
ngalemli malungvātlāk eina ngasamvai. 

7Ana yaovā chili vākhanganai, kala ana malungvātlak eina akathot eina awui 
angaji khani thottekhaowa, kala yao chi awui mangāli manganingrarthuwa, kha 
ana ngaleili thotkārsanghailaga naikazama, kala awui pangshapwui eina yaovā 
chili kanmikashap khipākha maleithuwa. 

8Chiwui thili mevā china awui pangshap kachungkha chithei; kha a pangda 
leilakha, kahaka angaji chi tekhaowa, kala chiwui mahut kazingram achikun 
matili chiza̱laga angaji mati mashonsei eina shoka. 

9Athum ngachaili akhawui eina angaji kateona akha shoklaga haksang khangai 
haksangda azingshong, zingshoshong kala tekhamatei ram vāshunga. 

10 Chiwui kahak chi kazingramwui sirāli kāshunga, kala sirā kaikha ngaleili 
thottāda chibingli naikazama. 

11Akhalatta pangshap chithei, ashangva̱wui Wungnao eina tangdalila kāshunga, 
kala machatlakla rikkatā kachigat chila awui eina khuithuihaowa, kala 
katharapam chila ana sāshimānmihaowa. 

12Saikora chi ali horsangmihaida, mashun maleilala machatlakla rikkatā 
kachigat chila mihaowa; khamashung kaho chi pheinai sāhaowa, kala angachee 
china sākhangai sāda ngamkhangai ngama. 

13  Chiwui thili kathara akhana kahāng ina shai; kala kahānga chili khangatei 
kathara akhana hānglui, “Machatlakla rikkatā kachigat, mashun maleila shimān 
khangasaka, katharashim horsangmihaida chiwui ashangva̱li naikakazamwui 
khamahā kathei hi karankhafarakhala?” 

14Chieina ana ali ngahānkai, “Ngathor ngazin thingkhani shākathum; chiwui thili 
kathara shim hi khangachāwui pamli khuisangluira.” 

Kazingrao Gabrielna Hāngkhami 

15Daniel ina khamahā chi kathei tharan, khiwui kakhalatkhala da theishingkhui 
khavai sai; kala yanglu, mi tākam eina iwui mangāli akha nganingsai. 

16 Kala Ulai kongphei ngachaiwui eina mikhon akha khavao ina shai, “Gabriel, 
mipa hili khamahā hiwui kakhalat hāngmilu.” 

17Chieina ana iwui nganing khavaipamli rānganai, a kharā tharan I 
ngacheenāhaida ngakhumshām zanghaowa. Kha ana ili hānga, “O miwui 
naomayara, theilu, khamahā chi khangachang atamwui vangna.” 

18Ana hāngmamanda leilakha, I ngakhumshām eina piphupvāhaowa; kha ana 
khāngkhuida thuinganing ngasaka. 

19Ana hānga, “Yanglu, malungkhavātwui akuplam khi shokrakhala kaji ina 
hāngmiga; kaja hi retmi kahai khanaowa atamwui aponglina. 

20“Angaji khani kashoka yaovā nana kathei chi, Media eina Persiawui awunga 
khanina. 

21Mevā chi Greecewui awungana, kala amik khani ngachaili mashonshei eina 
kashok angachee chi khare awungana. 

22Angachee tekhailaga mati kashok chi, awui yurwuili wungram mati shokra, 
kha awui pangshap eina rāki kaji maningmana. 

23“Kala athumna munglaga ngachangnanai, khayonkhamāng ot kasāna ngalat 
kahai tharan, ngamcholak kahai, chānsam kathema awunga akha rāra. 

24Awui pangshap reilakra, ana sākashi otmāng sāra, kala ana kasāsā 
ungshungra, kala khangamkharei, kathara mibingli sāshimān ngasakra. 

25Awui thangkhamei awor china mikhanam mataisangra, a khalattawui ningli 
haklakada phaningra. Kashuirak eina kachungkhali shaothatra; kala 
wungnaobingwui Wungnao eina tangdalila mamayāmara; kha ali mipāng 
makhaningna sāshimānra. 

26Hāngkahai ngathor eina ngazinwui khamahā hi khamashungna; kha khamahā 
hi phārihaisalu, kaja hi naolak eina shokki kajina.” 

27Kala Daniel I atam kasha̱khawui vang kazāhaowa; chiwui thili ina 
ngakarthuida awungawuili otram ungngatha̱luiya; kha ili khamahā china 
ngachee ngasaklakhaowa kala bhab matārarthuwa. 

Daniel 9 

Danielna Awui Mibingwui vang Seihā Sākhami 

1Mede yurwui Ahasu-eruswui naomayara Dariusna Chaldeanaowui awunga 
sāda khare kum— 

2 ana mungkhare kum, kathara lairikli PROHOna Jeremiah marānli hāngkahai 
athishurda, Jerusalem hi kum hangshini kaikhayāngda leira kaji Daniel ina, 
lairikli kapā samphangda chi chukmajasai. 

3Chiwui thili kakhum eina, bora ngavaida kala hotlā teilaga seihā kasā eina 
ngasoda ina Vare PROHOli mai ngareiunga. 

4Iwui PROHO Vareli ina seihā kasā eina ngasoda ning ngateida hāngphata, 
“O PROHO, hakkhamahā khangachee-khangachā Varivara! Nawui kahāng 
nganāda ningkhami khamayona kala nali leikashebingli khangachei maleila 
mayonkhame, 

5ithumna nawui eina mai ngareithuihailaga nawui ningkhami kala shiyan-
chikan mamayonla morei sāda makaphā otsak sāda ngakaishihaira; 

6ithumna nawui rao marānbing, ithumwui awungabing kala, wungnaobing, 
ishāvā ngarā kala ngalei hiwui mibingli nawui ming eina khamatuiabingwui tui 
makhuisangthuwa. 

7O PROHO, khamashung-khangarong chi nawuina, kha ithuma aja hi tākam eina, 
maphākakhui, Judahwui mibing, Jerusalemli khaleibing, kala katā khanaili nana 
kashamvā kahaia Israel katonga ithumna nawui mangāli morei kasāwui vang 
pa̱khangapāmānga. 

8O PROHO, ithumwui vang, ithumwui awungabingwui vang, ithumwui 
wungnaobingwui, kala ishāvā ngarābingwui vanga pa̱khangapā chi ithumwui 
ngasāhaowa, kaja nawui mangāli ithumna morei sāhaowa. 

9Lukhamashan kala pheokhami ithumwui PROHO Varivarawuina; khikhalajila 
ithumna ali mamayāmada ngakaishihaira, 

10kala narao marānbingli hāngmi khangasak nawui ningkhami, PROHO ithumwui 
Varewui akhon chi ithumna manganāsangmana. 

11Israel saikorana nawui ain chonmakānhaira kala mai ngareithuihaira, nawui 
akhonla makhuisangmana. Varewui rao Moseswui ningkhami lairikli kapi kahai 
chiwui khonkashi kala mingkazai chi ithumwuitungli heirorhaira khikhalajila 
ithumna morei sāhaowa. 

12Ithumli kala ithumli khamungbingwuitungli makhamayā hāngkahai 
hakkhamahā kalāshāt chi ungshung ngasakhaira; kaja okathuili mashoklakrang 
kaje Jerusalemwuitungli shokhaira. 

13Moseswui ainli kapi kahai thāda unshimui saikora hi ithumwuitungli 
tākahaina, chithālala ithumna PROHO Varewui eina lukhamashan samphang 
khavaiwui eina ithumwui khayonkhamāng mahorhaila kala khamashungli 
latungda lumashankhami mangakaothuwa. 

14Chiwui vang PROHOna khangarān sākahai kalāshāt hi rāshung ngasakhaira, 
kaja ithumwui PROHO Varena kasāsā saikora hi khamashungna, kala ithumna 
kahāng makhanganāna. 

15“Ara, O PROHO ithumwui Vare, nawui pangshap eina nawui mibingli Egypt 
ngaleiwui eina thānshokmida aja rāshungda naming theingasaklala ithum morei 
sāhaira, ithumna maphālakla sāhaira. 

16O PROHO, nawui khamashung otsak saikorawui athishurda nawui kathara 
kaphung, Jerusalemwui eina nawui malungkhavāt chi ngareithuihaoranu; 
khikhalajila ithumwui morei kala ishāvā ngarāwui moreiwui vang Jerusalem 
kala nawui mibing hi kuikhamarei khongnainaobingwui meisum tantak 
chānjam ngasāhaira. 

17Chiwui vang O ithumwui Vare, namingwui vang naraowui seihā kala kapo hi 
kakhuisangmilu, O PROHO, macho kahai nawui kathara shimli namai china 
horngasakmilu. 

18O iwui Vare, nāshungda shāmilu; namik rakta ithumwui khamasai hi 
katheimilu; kala nawui ming eina hokahai keinung hili kha-yangtāmilu; kaja 
ithumwui khamashung khangarong leida namangāli kapo maningmana, kha 
nawui hakkhamahā lukhamashan mangā eina seihā sāda kapona. 

19O PROHO, nganāmilu; O PROHO, pheomilu; O PROHO, katheimilu; mahuinahaialu, 
namingwui vang, O iwui Vare, kaja keinung kala mibing hi nawuina.” 

Gabrielna Kakhalat Hāngkhami 

20Seihā sāda, iwui morei, iwui mibing Israelwui morei hāngphata, awui kathara 
kaphungwui vang ina Vareli poda; 

21 seihā sāmahunglakha, khare khamahāli ina theikahai mi Gabriel chi, 
ngazinshongwui pha̱kaphayā atamli thaklāk eina yongrārāsai. 

22Ana rāda ili hānga, “O Daniel, nali awor eina theithangkhamei mikida I 
kharāna. 

23Nana seihā sākaphok tharan tui akha shoka, kala nali chi hāngkida kharāna, 
kaja nali leishilaka; chiwui vang eina tui hi chukmajakazakta mang chi 
theishingkhuilu. 

24“Nawui mibing kala nathumwui kathara keinungwui pongli khalāng ot 
kasāwui eina ngalat khavai, morei kasā tangkhavai, kala pheomi khavai, katang 
mavaila khamashung khangarong samphang khavai, khamahātui eina marāntui 
khanini mahor namkhavai, kala tharmathengmeikap kajepam chi thao neomi 
khavai atam, zingkumwui haptā hangshini kakmihaira. 

25Chieina theilu kala bhab takhuilu kaja, Jerusalem hanmida sakālui khavai 
kakaso mithang eina thuilaga, thao neomi kahai, wungnao akha kharā eina 
tangda haptā shinira. Chiwui thili haptā hangtharukta khaniwui vang shongfa 
eina kuikhamarei raipanra̱shong sākhuira, kha hi kakhanang atamli shokra. 

26Haptā hangtharukta khaniwui thili thao neomi kahai akhali katathaida khikha 
maleimara; kala rāki kaje wungnaowui mibingna keinungla, kathara shimla 
sākazamhaora, khangachang atam chi tara̱ kaphong eina ngasorāra, kala 
khangachangli rai shokra; ramkachola khak tāhaira. 



1542 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27 Ana haptā akhawui vang kachungkhali mangacheikapai tuingashit khuira, 
kala haptā chiwui ngahunshing khavā eina athumwui pha̱kaphayā kala kachigat 
saikora khāmmihaora; chiwui mahutli Khorumshimwui chuimeikap kajeli 
khalei katharapam chili ningkakachai yangkakharing meoma̱ haihaora kala 
Varena mipa chiwui vang ngarān kahai athit chi marāranglakha eina tangda leiki 
jihaoda mi khipanakha makhorumpaithuda katharapam chi ramcho kahai 
thahaora. 

Daniel 10 

Danielli Tigris Kongli Rākhamahā 

1Persiawui awunga Cyrusna mungda kakathuma kum, Belteshazzar kaho 
Danielli tui akha rāphong chithei. Kala tui chi mashunga, chi haklāk kahai 
raireiwui ponglina. Kala ana tui chi theishingkhui kala khamahā chi 
theikhuichaowa. 

2Chikachāng haptā kathum peichaoda Daniel ina sifapama. 

3Shaikaphā, zākaphā, sā kala drakhāra̱ ikhamorli akhala masangmana, kala 
ikhalatta kuilila haptā kathum peichaoda thao maneomana. 

4Kachāng kharewui zimiksho maga̱da khamatethang, ina kahaka Tigriswui 
kongpheili nganingda leilakha, 

5 ina imik yangkakā eina, yanglu, khamenga kachon ngavaida Uphazwui sinā 
eina kasā shānneira̱ neilaga mi akha thei. 

6Aphasā beryl thai, amai rikhān khangashei thai, amik meiwon thai, pāngthei 
eina pheithei ruimaling kahai pithrai thai, kala awui akhon mi tarākhawui akhon 
thai. 

7Khamahā chi Daniel imāngna thei, ili khangasobing chiya matheimana; athumli 
khangacheena pemhaida athum khalatta ngathum khavai yāmhaowa. 

8Chieina imāngli nothahaida hakkhamahā khamahā chi yangpama, kala I yāng 
kānhaowa; iwui kahora maipān onching onhaowa, kala I pangshap maleithuwa. 

9Chiwui thili awui tuikhon ina shai; kala awui akhon chi kashā eina I ngaleili 
ngakhumshām eina pivāhaowa. 

10Kha yanglu, pāng akhana ili rāsāza̱da ipāng eina khuksao kathirthirda 
thuingawokhui ngasaka. 

11Kala ana ili hānga, “O Daniel, leishikhai kahaia mi! Ina nali kahāng tui hi 
khuisanglu, ngatarda thuinganinglu, kaja ili nawuili chihokharāna.” Ana tui chi 
hāngmamānlakha ina kathirriri thuinganinga. 

12Chieina ana ili hānga, “Mangacheealu Daniel! Theishingkhui khavai nana 
khayāshida Vareli ning horsang kharethang eina thuida, nawui tui shāmihaira, 
nawui tuiwui vang kharāna. 

13 Persia wungramwui wungnaona ili maga̱da akhathangwui vang 
nganingphinmihaowa, kha wungnaobingwui khareia Michaelna ili 
rāngachonmida, Persia wungramwui wungnaoli ngasoda chili nothāhaida 
kharāna. 

14Kala naoda nawui mibingli khi shokra̱khala kaji nali hāngchithei khavai 
kharāna. Kaja khamahā hi rārāda khalei atamwui vāngna.” 

15Tui chiwui athishurda ana ili hāngkahai chitharan, ina mai ngaleizingshong 
mashunzanga kala khak mashokthuwa. 

16Kha yanglu, miwui naomayara kathā akhana imorchaili rāsāza̱ya; chieina 
ikhamor makāda matuipaihaowa. Iwui mangāli khanganingpa chili ina hānga, “O 
iwui amei, khamahā hiwui vang eina ili phasā kachot samphangda I yāng 
maleithura. 

17Ameiwui raona ameili kathāda ngazekrarrakhala? Kaja ara ili yāngla 
maleithura, kala khaksuila maleithura.” 

18Latluida mizak thāda kathei akhana ili sāza̱da pangngasaklui. 

19Kala ana hānga, “O leishikhailak kahaia mi, mangacheealu, nali chingrihairanu, 
pingmeida malung zangmeilu.” Kala ana ili kahāng eina I pangsanghaida chieina 
hānga, “Ishameina hāngmilu; kaja nana ili pangngasakhaira.” 

20Chieina ana hānga, “Ina nawuili khiwui vang kharākhala da na theila? Ara ina 
Persia wungramwui wungnaoli ungngararra; kala ina ali sāshimān kahai eina 
Greece wungramwui wungnao rāra. 

21Kha khamashunga lairikli khi kapisanghailikhala kaji ina nali hāngra: nawui 
wungnao Michael maningla, ili khangashika wungnaobing khipākha 
maleimana.” 

Daniel 11 

1Medewui Dariusna mungkhare kum ina ali pangshap sangmi. 

Egypt kala Syria Wungram 

2Ara ina nali mashun tui chi chitheira. Yanglu, “Persiali awunga kathum 
shokluira, kala khamate chi athumli shāngmeikharra; ana shānghaoda pangshap 
leikahai tharan Greece wungram sheikhayāngra. 

3“Chiwui thili pangshap khaleia awunga akhana mungda awui sākhangangai 
sāra. 

4A nganingshap kaji eina awui wungram ngayānghaida mati sāda zingsho, 
zingtun, atung kala azingda ngayaryānghaora, awui theisāna makhuimara, kala 
ana khamung thāda maleiluimara; kaja awui wungram ngapaikhuida 
khangateili mihaora. 

5“Chiwui thili azingwui awunga pangshunhaora, kha awui wungnao akha ali 
pangmeida shokra kala awui wungram hakshunra. 

6Zingkum kasha̱khawui thili athum mashit ngarokta azingwui awungawui 
naongalāva̱na atungshongwui awungali chingrihai khavai favāra, kha athumwui 
khamashit mapongmara. Ala, gaharala, awui naola, kala ali ngasokhavā raobing 
saikorala sāthatserhaora. 

7Chiwui thichangli ngalāva̱shi shimkhurwui theisā akhana awunga phungra. 
Ana atungshongwui awungawui raimili rai tāra, raipan shangkaida ana yuira. 

8Kala ana athumwui varebing, pāng eina sākakhui, sinā lupāwui meoma̱bing 
kala khorkhong Egyptli phungkortāhaora; kala atam kasha̱kha atungwui 
awungali rai masāmara. 

9Chiwui thili atungshongwui awungana azingwui awungali rai atāra kha awui 
ngaleili latungluihaora. 

10“Awui naomayarana raimi kachungkha kazipkhuida rai sāra, athum pemtha̱-
pemtaida rāra, kala latluida awui raipan eina tangda ngarar-ungluira. 

11Chieina azingwui awungana malungvātta atungshongwui awungali ngararra, 
ana mi sorkhangasai kazipkhuida ngararra, kha mayuimara. 

12Kala mi sorkhangasai khuikahaiwui thili awui ning mathānra, kala ana mi 
thingthing chihorāra, kha mayuimara. 

13“Kaja atungshongwui awungana kharewuili chungmeida sorkhangasai 
kazipkhuira, kala kum kasha̱khawui thili, ana raimi kala kashakazā khutlai 
peilāk eina ngararra. 

14Atam chitharan azingwui awungali kachungkhana mamayāmara; kala 
nathumwui ngachaili sākashe mibingla athum khalatta khamahā hi ungshung 
khavai thuingararra; kha athum mararmara. 

15Chieina atungshongwui awungana rākuinamda, raipan sākharik kahai 
keinung khuithuihaora. Kala azingshongwui raimi manganingthukluimara, ana 
hākakhui raimibingla nganingkham khavai pangshap maleiluimara. 

16Kha ali rākhangarara china awui sākhangai rāsāra, kala ali khipākha 
mangasungrarmara; kala ana tekhamatei lam awui sāda pangshap saikora awui 
pāngli leira. 

17“Ana awui raimi saikora thānrāda chingri eina pānrum khavai anao ngalāva̱ 
akha mira, kha china awui vang manganingrarmara lah khikha masāvaimara. 

18Naoda ana shamadrupheili khalei apamshong mai ngareivāra, kala athum 
kachungkhali khuira; kha raimi kathāna akhana awui lāngkaso tangngasakhaora 
kala ana awuitungli lāngsoshānra. 

19Chiwui thili awui lamli latungra; latungda awui raipanli kashimān shokra kala 
kali vāhaokhala da matheiluimara. 

20“Chiwui thili awui mahut akha shokra kala ana wungram tekmatei khavaiwui 
vang shaih ngashai khavai khangashaia chihora; kha zimiksho kasha̱khawui thili 
a thihaora, hi malungkhavāt kala rai eina maningmara.” 

Syriawui Makaphā Awunga 

21“Awui thili wungnao makhaning shāt kakā awunga akha rāra; yansāngsa̱ eina 
khalei atamli kashuirak phāreksek eina rāra. 

22A kharā tharan yangkashi saikorali zakshilāk eina yuira, ngashit kahai 
wungnao chilila yuira. 

23Kala ali ngashikphokkhaleowui eina minamlak eina ana sāra; kala ana mi 
kateokhamang eina pangshapa ngasāhaora. 

24Hāngkhamathin maleilakla ana ngalei tummeikap kaji pamli vāda, avāva̱ 
ngarāna, kala avā ngarāwui avāva̱ ngarāna makasā ot chi ana sāda 
ngaponkakhui thongthāng awui thi kashurbingli ngayarmiserra. Ana raipanbing 
sākhai khavai ngarānra, kha kasha̱khawui vangmara. 

25“Kala ana raimi kachungkha thānda awui pangshap chishotta azingshongwui 
awungali rai tāra, kala azingshongwui awungana sorkhangasai raimi thānda 
ngararra, kha a mangasungrarmara kaja awuitungli makaphā apong 
ngarānhaora. 

26Ali phazākhangarumbing eina tangda awui vang makachangthura; awui 
raimibing yaikachuptāhaora, kala kachungkha thira. 

27Awunga khani chi phazāngarumlala, ningphum otsak ngatei ngarokra kala ani 
eina ani kapik ngarokra. Anina ningkachāng chi masamphangmara, khikhalajila 
chiwui atam marāranga. 

28Kala ana ot kachungkha khuida aramli latungra, kha awui ningva kathara 
tuingashit chili mamayāchingmara. Awui sākhangai sāda awui ngaleili latungra. 

29“Atam ungkashung eina ana azingshong tāluira; kha kharewui mathāmara. 

30Kaja Kittimwui jahas ali ngasung khavai shangngarokra, chieina ana 
ngacheeda hanthuihaora, kala malungvavāt eina kathara tuingashit chi 

sāshimān khavai sāra. Kala kathara tuingashitwui eina ngareithui kahaibingwui 
kahāng khuisangtha̱ra. 

31 Awui eina raimibingna rāda khorum khavaishim, kala raipan sāmakhaora, 
kala rikkatāchigat chikatching kaje hanphut chila khuithuihaora. Kala chili 
shimān khavaiwui ningkakachai ot chi athumna sakāra. 

32Tuingashit chi kaida ot kasābingli ana sotkhamasao tui eina suikhuira; kha 
Vareli katheia athumna nganingtitta ngararra. 

33Atam kasha̱khawui vang raighai, meilung, tukkathui kala sākashimānli 
tāzangsālala, athumwui alungli thangkhamei kathānabingna yaruili theikhui 
ngasakra. 

34Athumna tākazang tharan, athum khangachon teomeikha samphangra. Kala 
kachungana athum khalatta sotmasaoda chibingli zangrumra; 

35kala athumwui ngachaili kachikathā thangkhamabing kongluira, athumli 
sāmathāda tharkhui khavai, kala atam maungranglakha eina tangda charkhavai, 
kaja retsang kahai atam chi leifaya. 

36  “Kala awungana awui ningkhān eina sāra, akhalatta varebingli pangshap 
reimei kaji chitheira, kala varebingwui Vareli mahāngkhamararao tui 
kachungkha hāngra. Malungkhavat makupranglakha eina tangda ana reisangra; 
kaja ngarān kahai athishurda ungshungphalungra. 

37Ana avāva̱ ngarāwui varebingli lah sha̱naobingna leikashelila 
mahengsangmara; ana vare khipākhalila mahengsangmimara; kaja ana 
hakmeithuiya da khalatta sora. 

38Hibingwui mahutle ana raipanwui varebingli khayāshira, kala avāvā ngarāna 
makathei vareli sinā, lupāsā, aman kasaka lunggui kala aman kasaka ot ana 
chigatra. 

39Ana pangmeikap kaje raipan chi makatheia khangateiwui varebingwui 
pangshap eina ngararra; ali khamayābingli ana khayā kāngasakra. Ana athumli 
khamunga sāngasakra kala lamla aman milaga ngayarmira. 

40“Khangachanga atamli azingwui awungana ali rai tāluira; kha atungshongwui 
awungana siguigari, sigui raimi, kala jahas kachungkha eina siphan thāda rāra, 
kongra̱ kathui thāda ana ngalei kachungkhali rai tāra. 

41Ana tekhamatei ngaleili rāra. Kala mi thingthing pitāra, kha hibing hili awui 
pāng eina kanmira: Edom eina Moab kala Ammon ngayarda makhuimara. 

42Ana kha̱wungbingli apāng katingvāra, kala Egyptwui ngalei mayāmshokmara. 

43Ana sinā kala lupāsā kazip khavaiwui khamunga ngasāra, Egyptwui aman 
kasaka otbingla; kala Libya eina Ethiopiala awuili maron maron shurvāra. 

44Kha zingshoshong eina atungshongwui pao shālaga a ngacheehaora, kala 
malungvavāt eina kachungkha shimān khavai sākathāna. 

45Kala ana awui kachonshim shamadru eina kathara kaphungwui ngachaili 
sākāra; kha chithālala awui khangachang atam rāra, ngachonmi khavai 
khipākha maleisāmara.” 

Daniel 12 

Khangachangwui Atam 

1  “Atam chitharan nawui mibingli yangkhame khareia wungnao Michael 
rārāsāra. Kala kachotkachāng atam rāra, yur leikaphok eina thuida atam chi eina 
tangda, chikathā mashoklakranga. Kha lairikli aming kazanga nawui mibing 
kachivali kanmira: 

2 Thida ngaleilungli chizan kahaibing ngakarthuiluira, kaikhana mashimānda 
okthui khavai, kaikhana maikashi kala katang mavaila ningkachai khavai. 

3 Thangkhamabing chiya sirāramwui thāda horra, khamashung khangarongli 
thānzangkhamebingna mashimānda sirā thāda horshon horthaira. 

4 Kha na, Daniel, lairik hi mahor namhailaga, tui hi, atam maungshungranglakha 
thumhaisalu. Kachungkhana theishingkhui khavai phāshang phātāra, kala awor 
mataisangra.” 

5Daniel, ina yanga, kala yanglu, khangatei khani nganingkasā thei, akhana 
kongphei hili kala akhapāna khongpei akhashong da. 

6Kala kongwui tara̱tungli khanganing, khameng kachon khangavaipā chili ina, 
“Matakkhak kahai ot hi karankha leifarakhala?” da ngahāna. 

7  Khamenga kachon ngavaida tara̱tungli khanganinga china yāpang eina uipang 
kazingram shong khāngkai, mashimānda kharinga chiwui ming singda, atam 
akha, atam khani kala atam tangkhai leifara da kahāng ina shai; kala 
katharabingwui pangshap sākazammichang kahaiwui thili ot saikora 
ungshungra. 

8Ina shai, kha I bhab matārarthuwa. Chieina ina hānga, “O iwui PROHO, kathāda 
shokmameirakhala?” da ngahāna. 

9Ana hānga, “Daniel, ungulu, atam maungranglakha eina tangda saikora hi 
mahor namlaga haikahaina. 

10 Kachungkhana khalatta tharmathengkhuida, charshi eina kahānla hānra; kha 
makhayā athum chiya makhayā sāpapamra; makhayā mina theishingkakhui 
maleilakmara; kha thangkhama athumna theishingkhuira. 

11  “Machatlakla rikkatā kachigat chihohaida, shimān khavai ningkakachai ot 
sākaphok, atam khani hiwui ngachaili zimiksho thingkha shākhani 
hangchikothang leira. 

12Zimiksho thingkha shākathum kala thumrāda phangāthang ngaraikhuida 
okthuikasā athum chi sokhami ngasāranu! 

13“Kha atam maungranglakha ungngasāmkhuisālu, khangachanga atam 
ungkashung tharan nawui vang ngarān kahaipam chili thuinganingnaora.” 

Hosea 

Hosea 1 

1  Judahwui awungabing Uzziah, Jotham, Ahaz kala Hezekiahwui thotli kala 
Israelwui awunga Joashwui naomayara Jeroboamwui thotli PROHOna Beeriwui 
naomayara Hoseali rākahāng tuina. 

Hosea Preiva̱ kala Naongarabing 

2 PROHOna Hoseali rimeikapta khangazek tharan, PROHOna ali hānga, “Vālu, laga 
napreiva̱̱ sākhavai khayorva̱̱ sha̱nao akha akhuilu, kala khayorva̱̱wui nao 
pharākhuilu, khikhalajila ngalei hina PROHOli horhailaga hakmahāmeikap kaji 
khayorva̱̱wui ot sāhaira.” 

3Chieina ana Gomer kahova̱ Diblaimwui naongalāva̱li akhui, kala ana nao vaida 
mayarnao akha pharai. 

4 Kala PROHOna ali hānga, “Awui ming Jezreel holu; kaja khaleilaga awui thili 
Jezreelwui asheewui vang eina Jehuwui shimkhurli ina tandi mira kala Israel 
shimkhurwui wungram chi ina tangngasakhaora. 

5Kala chithanghon Israelwui malā Jezreelwui tampākli ina sātekra.” 

6  Ana nao akha vailuishitta sha̱nao akha pharai. Kala PROHOna ali hānga, “Awui 
ming Loruhamah holu, khikhalajila ina Israelwui shimkhurli pheomi khavai 
malumashanluilakmara. 

7Kha ina Judahwui shimkhurli lumashanra kala athumwui Vare PROHOwui 
mangā eina ina athumli kanshokmira; ina athumli malā eina nilala, raighai eina 
nilala, rai kasā eina nilala, sigui eina nilala, sigui katongbing einala kanshokki 
kaji maningmana.” 

8Lo-ruhamahna na̱ reikahaiwui thili nao vaida mayarnao akha pharai. 

9Kala PROHOna hānga, “Awui ming Loammi holu, khikhalajila nathum iwui miyur 
maningmana kala I nathumwui Vare maningmana.” 

Israelli Khuisangluishitra 

10   Chithālala Israel yurwui mashing mashānkharar mangatamkapai 
shamadruwui situi thahaora; kala athumli kahāng, “Nathum iwui maningmana” 
majiluila athumli “Kharinga Varewui naongarābing” hohaora. 

11Kala Judahwui mibing eina Israelwui mibing kaziprumhaora kala athum 
khalattawui kathāna akha kapangra; kala athumna ngalei chili mungra, kaja 
Jezreelwui thot malinglakra. 

Hosea 2 

1  Nachinā, “Ammi” (iwui mibing) kala nazarva̱ “Ruhamah” (Lukhamashan 
samphanghaira)li hānglu, 

Maningkatonga Gomer — Maningkatonga Israel 

2Hānglu, nava̱li hānglu, kaja a ipreiva̱̱ maningmana, kala I agahara maningmana 
— awui khayor otsak chi horhaoranu, kala awui phokaphā chi chihohaoranu; 

3maningakha pharathang mahonghak eina pharākatā thāda ina ali 
raikormihaora, kala lamhāng thāda ngasakra, ngalei ngachakkakhai thāda, 
ra̱chan eina thingasakra. 

4Anaomayara eina tangdali malumashanmimara, kaja athum shāmnaosera. 

5Athumwui ava̱va̱ khayorva̱̱wui otsak sai; athumli vaikakhuiva̱ chi 
khayākhamalā otmāng sai. Kaja ana hānga, “Ili kashakazā kala tara̱ khame, sāhah 
kala khamanak kashankachon khame, iwui thao, kala mangkhavai khamebing, 
iwui leikashebingli shurthura.” 

6Chiwui vang awui shongfa ina ka̱shat eina sāphinmihaora, kala ina ali phākho 
ngaveiphinmihaida awui shongfa maphākhuirarmara. 

7Awui leikashebingli ana khoromzatra, kha mangaphanmara; kala ana athumli 
phāra, kha masamphangmara. Chiwui thili ana, “Igahara kharepāli latungura — 
kaja iwui vang aruiwuile kharepāna phamei.” da hāngra. 

8Ali zāt, mangkhavai drakhāra̱, kala thao khame, kala athumna mavātlakla Baalli 
khami sina lupa khame chi ina, kaji a matheimana. 

9Chiwui vang eina mahā atamli ina iwui tharāzāt kala drakhāthei kaphā atamli 
drakhāra̱ khuithuihaora; kala awui khamahong faror khavai iwui sahā, kala 
khamenga kachon khuithuihaora. 

10Ara ina awui leikashebingwui miktāli awui shuikhangarui chi theingasakra, 

11Kala awui lumshilao saikora, awui zātkhān, awui changwok, sabbath; kala 
retkahai phanit saikora tangngasakhaora. 

12Drakhārong kala khaorārong hi leikashebingna, iwui ngalangman khamina da 
ana kahāng chi ina shimān ngasakra. Saikora chi ina kharar onngasakta 
sāyurbingna shaira. 

13Kala Baalwui zātkhān sāda nganamkaphā athumli riktāda, ana sinā khutop 
eina mukta sangda leikashebingwui thi shurzatta, ili malai kahaiwui vang ina ali 
tandi mira da PROHOna hānga. 

Mibingli PROHOna Leikashi 

14Chiwui vang eina yanglu, ina ali suira, kala lamhāngli ali thānvāra kala 
nimshimri eina ngazekra. 

15  Kala chili ina awui drakhā yāmgui mira, kala Achorwui Leiwuk chi 
kachihānwui khāmong sāngasakra. Kala chili a ngalālakhawui thāda, kala Egypt 
ngaleiwui eina kashok atamwui thāda ngahānkāra. 

16Kala chithanghon nana ili rāda ‘Igahara’ hora; kala ‘Iwui Baal’ da maholuimara 
da PROHOna hānga. 

17Kaja Baalwui aming chi ina awui khamor eina khuithuimihaida mingsinda 
mahangluimara. 

18Kala nawui vang chithang tampākwui sāyurbing, kazingramwui vānaobing 
kala ngarikazata yurbing, ngalei hiwui eina shimānhaida nali ina ningtāphup 
ngayaisang ngasakra. 

19Kala katang makhavaiwui vang ina nali khāmra, ina nali khamashung 
khangarong eina mashunlungli, makhangachei leikashi eina lukhamashan 
alungli ina nali khāmra. 

20Ina nali ningtongtingda khāmra, kala nana PROHOli theira. 

21Kala chithanghon ina kazingramli ngahānkāra; kala athumna okathuili 
ngahānkāra, da PROHOna hānga; 

22kala okathuina māli, zamli kala thaoli ngahānkāra, kala athumna Jezreelli 
ngahānkāra; 

23  Kala ali ina iwui vang ngalei chili yaosangra, malumashankasāpali ina 
lumashanra, “Iwui mi maningmana” kachipāli ina, “Na iwui mina” jira; chieina 
athumna, “Na iwui Varena.” da hāngra. 

Hosea 3 

Hosea eina Ningmakatongva̱ Preiva̱ 

1Kala PROHOna ili hānga, “Nana valuishitta shuikhangarui mi akhana leikashi 
phokaphava̱ akhali leishilu; chithāda Israelnaobingna vare kateibingli 
ngareivāhailala kala drakhātheikaowui khamuili kahaothui hailala PROHOna 
leishichinga.” 

2Chieina ina ali lupāsā shekel tharāda phangā, napai homer akha kala zam 
vaichumkha eina lokhui. 

3Kala ina ali hānga; “Na iwui sāda atam kasāngkha pamphalungra; nana 
khayorwui ot masāpaimara, lah khangatei mayarnaowui mangasāpaimara; 
chithāda sāda ila nawui sāra.” 

4Kaja Israelnaobingna awunga, lah wungnao mavaila, pha̱kaphayāla, tarung, 
ephod kala teraphimla maleila atam kasāngkha sompamra. 

5Naoda Israelnaobingna latungra kala athumwui Vare PROHOli kala athumwui 
awunga Davidli phāra; kala athumna ngacheeda PROHO kala awui kaphā chili 
khanaowa zimiksholi latungra. 

Hosea 4 

PROHOna Israelli Kaphen 

1 PROHOwui tui nganālu, O, Israelnaobing! kaja PROHOna ngalei chili kapam 
mibingli mamayākhangai lei. Shitkasang katong kala lumashankathei 
maleimana, kala ngalei chiwui alungli Vareli kathei maleimana; 

2shākhi kasā, kakapik, shaokathat, khalee ot kasā kala phokaphāmāng lei; 
masaalu kaji saikora athumna sai, kala shaokathatwuitungli shaokathat ngarora. 

3Chiwui vang eina ngaleina chapngachai, kala chili kapam saikora ning 
thengchenghai; kala ngaleiwui sāyurbingla, khamasaili yongkazata vānaobingla 
chota; kala ngayiwui khaihbing eina tangda khuithuihaira. 

4Khipānakha nali khayon maphaaranu, kaphenla maphenaranu; kaja phenki 
kaje, phāki kaje chi imānga, O pāngmon. 

5Na ngashunshong kongluira, marānla nali ngasoda ngayāshong kongluira; kala 
nashāva̱li ina shimān ngasakhaora. 

6Theikakhui khavātwui vang iwui miyur shimān ngasakhaira; kaja theikakhui 
chi nana makhuingaithuwa, iwui pāngmon khangasāwui eina nali khalanhaira. 
Kala nana nawui Varewui ningkhami malai kahaiwui vang, inala nawui 
naongarāli malaira. 

7Athum chungsangkhangai chungsang, iwuitungli morei chungkhangai chungda 
sai; athumwui tekhamatei chi ina kakhayak onngasakra. 

8Iwui mibingwui moreitungli athumna ngaleozai; athumwui 
khayonkhamāngwui vang ngamara. 

9Kala mibinglila, pāngmonbinglila ina athumli ngaraichāda tandi mira, kala 
athumwui otsak athishurda kachichāwui sāman mira. 

10Athumna zālala, mathomara; athumna khayorva̱̱wui otsak sāra, kha 
mamayāsangmara; kaja athumna khayor otli leishihaoda PROHOli malaihaowa. 

Meoma̱ Khokharumli PROHOna Khayon Kaphen 

11Zamna, zamsheina theishingkakhui shimān ngasaka. 

12Iwui mibingna thingwui otli ngahāna, kala athumwui khāmshuina 
ngahānkāmi. Kaja khayor otsakwui manglāna athumli thānnguihaowa, kala 
khayorwui otsak sākhavai athumwui Vareli chihohaowa. 

13Athumna phungreibingwuitungli pha̱phayai, kala phungrārātungli 
shirimthing, thinglengthing, mathangthing pheili kachigat ot sai, kaja athumwui 
khaya̱ chi mathai. Chiwui vang nanao ngalāva̱bingna khayorva̱wui otsak sai, kala 
mākkhām kahaiva̱bingna phokaphā ot sai. 

14Nanao ngalāva̱bingna khayorwui otsak kasā tharan, kala mākhām 
kahaiva̱bingna phokaphā tharan athumli tandi mamimara; kaja mayarnao 
athum khalatta khayorva̱bingli ngasozatta lei, kala khayorbingli ngasoda 
pha̱kaphayā ot sai, kala theishingkakhui makhalei mibing shimānhaora. 

15Nana khayorwui ot sālala, O Israel, Judahli mayon ngasakalu. Gilgalli 
mazangalu, Beth-avenlila mavaalu, “Kharinga PROHOwui ming singda kahāngna” 
da mamingzaialu. 

16Kapeowa simuk thāda Israel hi ngakaishitingtinga; khamashā seihomphungli 
yao homkapam thāda PROHOna athumli phauirala? 

17Ephraim meoma̱li ngarumhaira, aningkhānranu. 

18Khamaripa kānglup, athum khalattana khayor sha̱naoli ngasopi; athumwui 
tekhamateipāle kakhayak otsakli leishimei. 

19Masina athumwui angachāngli romhaira, kala athumwui hanphutwui vang 
khayakhaora. 

Hosea 5 

1Hi nganālu, O pāngmonbing! Khuisanglu, O Israelwui shimkhur! Nganāsanglu, 
O awungawui shimkhur! kaja bichar chi nathumwuina; kaja na Mizpahwui vang 
khalen ngasāhaira, kala Taborli khailan horror kahaina. 

2Kala athumna Shittimwui chom chi thuklak eina chuihaira; kha athum saikorali 
ina rākra. 

3Ina Ephraimli thei, kala Israel iwui eina mangathumpaimara; kaja O Ephraim, 
nana khayorwui ot sai, Israelli sākhamāng ngasakhaira. 

Meoma̱rinli Hoseana Hāngkhamathin 

4Athumwui otsakna Varewuili malatung ngasakmana. kaja athumwuili 
khayorva̱̱wui ning lei, kala athumna PROHOli matheimana. 

5Israelwui lāngkaso awui maiyanli lei; Ephraimna awui khayon chili phei 
ngaphokra; Judahnala athumli ngasoda phei ngaphokra. 

6Athumna PROHOli phākhavai yaoshang, kala sha̱keibingli ngasoda phāra; kha 
masamphangmara; ana athumwui eina ngalanthuihaira. 

7Athumna PROHOli mashitsanglākla sai; kaja athumna shāmnao pharai. Ara 
kachāng khawok eina, athumla, athumwui luila shimānserhaora. 

Judah kala Israelwui Rai 

8Talla̱ khonglu, Gibeahli, Ramahli khonglu. Ngashar khavaikhon Bethavenli 
khonglu; kathirlu, O Benjamin! 

9Ephraim ramcho ngasakhaora, tandi khami zimiksho chili; Israel shangbingwui 
ngachaili kachangkhatta, chi ina phongmira. 

10Judahwui wungnaobing ngaleiwui thari kaphura athum thāserhaira; 
athumwuitungli iwui malungkhavāt tara̱ thāda heirora. 

11Mashun bichar athishurda Ephraimli rekharekhaira; kaja arema otli shurra 
jihaowa. 

12Chiwui vang eina iya Ephraimwui vang makung kathāna, kala Judah 
shimkhurwui vang apar kathāna. 

13Ephraimna awui kazāt kathei tharan, kala Judahna awui khamā kathei tharan, 
Ephraimna Assyriali vai, kala kahaka awungali chihovai. Kha ana nali 
maraimirarmana kala nawui khamā maphāmirarmana. 

14Kaja iya Ephraimwui vang kazingkha̱ kathā, kaja Judah shimkhurwui vang 
kazingkha̱nao kathā ngasāra. I khalattana sākazamlaga thuihaora, ina 
phungthuihaora, khipānakha makānluirarmara. 

15Athum khalattana khayon theikhuida ili maphākhuiranglakha eina tangda, 
kala athumwui kachot tharan ili maphaningungranglakha eina tangda, iwui 
shimli latunghaora. 

Hosea 6 

Israelwui Ningmakathar Ningkhangatei 

1Athumna hithāda hānga, “Ithumli sākazamhailala ana ngahākhuimi khavai, 
shaokazazamhailala ana ngafakhuimi khavai, ithum PROHOli mai 
ngareiungluishitsa. 

2Khanithangwui thili ana ithumli mathuk ngasakra; kakathumathang ana 
ithumli ngakarthui ngasakra, chieina ithumna awui mangāli ringpaira. 

3Ithum theisa kaja, PROHOli theikhavai sakchangda hotnāsa; ana sāki kaji chi 
kazing kathang thāda makahatlakmana; ana ithumli zngrot thāda rāra, ngaleili 
ikkhami zingrot thāda.” 

4Ina nali khi sara̱khala, O Ephraim? Nali khi sarakhala, O Judah? Nawui leikashi 
ngathorshongwui muiyā kathāna, thengngalang kahai ikra̱ kathāna. 

5Chiwui vang eina marānbingli ina hānglaga athumli ta̱tek ngasakhaira; 
ikhamorwui tui eina ina athumli sāthathaira, kala iwui bichar chi kahor thāda 
shoka. 

6  Kaja Ina makhangachei leikashi chi ningchānga, pha̱kaphayā maningmana, 
rikkatā kachigatpāle Vareli theikakhui ningchāngmei. 

7Kha Adamwui atamli athumna tuingashit kaihaowa; athumna ili shitkasang 
maleilakla sai. 

8Gilead hi makaphā kasābingwui keinungna, ashee tākahaiwui achonmānga. 

9Phama̱kashaobingna mi akhali rimkapam thāda, pāngmonbingna sakrumda lei, 
athumna Shechemwui shongfali mi shaothata, mha, athumna khangashao ot 
sāhaira. 

10Israelwui shimkhurli khangachee ot akha ina theihaira; Ephraimwui khayor 
otsak lei, Israelli sākhamāng ngasakhaira. 

11Nawui vangla, O Judah, hātkakhui atam akha ngarānhaira. Ina iwui yurbingwui 
lan hankhami tharan. 

Hosea 7 

1Ina Israelli raikhami tharan, Ephraimwui khamakhao, kala Samariawui 
makhayā otsak phongshoka; kaja athumna nguida ot sai, khale china shimkaiya, 
kala ngaponkazābingna ayarshong ngapona. 

2Kha ina athumwui makaphā otsak saikora phaningunga kaji athumna 
maphaningmana. Ara athumwui otsakna athumli tumhaira, saikora ina theisera. 

Konungwui Tuishot 

3Athumwui makhayā china athumwui awungali mathān ngasaka, kala 
athumwui sākahai china wungnaobingli mathān ngasaka. 

4Athum saikora shām kasā misera; athum sālak kahaiya meiphung kathāna, 
khamui naihailaga makapchungranglakha eina tangda, khamui kasaana mei 
masākashimit thāda. 

5Ithumwui awungawui zimiksholi wungnaobing zamwui kasāna kazāhaowa; 
ana mana̱kashebingli ngasoda pāng katinga. 

6Kaja athumwui makaphā khangarān wuklung meiphung thāda chui; ngayā 
pongzongrida athumwui malungkhavāt chi ngāntai; ngathorshong meiwon 
thāda chuishoka. 

7Athum saikora meiphung thāda sai, kala athumna athumwui ngalei 
khamungabingli tukshaiya. Athumwui awunga saikora kongluihaira; kala athum 
khipākha ili mangakaomana. 

Israel kala Yurbing 

8Ephraimna yurbingli manātpama; Ephraim hiya makhamina khamuina. 

9Khangatei yurna awui yāng kānmihaira, kha ana chi matheimana; kuila 
ngapoktokhaira, chila ana matheimana. 

10Israelwui lāngkaso china ali khalatta mamayāmana, chithālala athumna 
athumwui Vare PROHOli malatungmana, thatheilaga kaphāla maphāmana. 

11Ephraim hiya mangkhama̱, ning makhalei nāsha̱ kathāna, ana Egyptli hoi, 
Assyrialila vai. 

12Athumna vāmamān, ina iwui khailan athumli herrorra; ina athumli 
yongkazata vānaobing thāda ngakhuntāra; athumwui makaphā makhayā 
otsakwui vang ina rākra. 

13Athumli kakhanang ngasāranu, kaja athumna iwui eina yāmthuihaira! Athumli 
sākakathān ngasāranu, kaja athumna ili ngarara! Ina athumli ngatangkhuingai, 
kha ili kakapik tui hānga. 

14Athumna ili wuklung eina mangakaomana, kha athumwui pettungli chapama; 
kashakazā eina zamwui vang athum khalatta rimkazama, athumna ili ngakaishi. 

15Ina athumli tamchitheilala, athumwui pāngthei makang ngasaklala, athumna 
iwuitungli makaphā awor sai. 

16Athumna Baalli ngareivai; athum sākashe malā thai, athumwui wungnaobing 
raighai eina pitāra, athumwui lāngkaso malewui vang. Hina Egypt ngaleili 
athumwui zeikakharui ngasāra. 

Hosea 8 

Meoma̱li Khokharumwui vang PROHOna Israelli Yonkashinam 

1Talla̱ chi namorchaili khāngkālu, kaja khalāngsāsha akha PROHOwui shimtungli 
pa̱da lei. kaja athumna iwui tuingashit sākhaihaira, kala iwui ain kaihaira. 

2Athumna ili ngakaoda, iwui Vare, Israelnao ithumbingna nali thei, da hānga. 

3Kaphā kaho Israelna khalanhaira; yangkashena ali kharomra. 

4Athumna awungabing kapangsanga, kha iwui eina maningmana. Wungnaobing 
kapangshoka, kha iwui kaphaning makhuimana. Athum khalatta shimān khavai 
lupāsā kala sinā eina meoma̱ sākhui, 

5Ina nawui seinao khalanhaira, O Samaria. Athumli iwui malungkhavāt chuida 
lei. Athum tharki kaji karankha leirakhala 

6Israelli? Them kathema akhana sākakhuina, chi Varivara maningmana, 
Samariawui seinao chi akha̱ sāmihaora. 

7Kaja athumna masi yaosanga, kala athumna sur hātkhuira. Nganingda khalei 
mārongbing athei makāmana, zāt mashokmara; shoklala khangateibingna 
ngapaizāhaora. 

8Israelli mayuisanghaira; ara yur khangateiwui ngachaili khikha masā khavai 
ham kathā ngasāhaira. 

9Kaja athum Assyriali vāhaira, kharar sigui thāda ngachakyāng eina zatta lei; 
Ephraimna leikashebing masākhuihaira. 

10Athumna khamashit yur khangateiwui eina masākhuilala, ina thāklak eina 
kazipkhuihaora. Kala athumna atam kasha̱khawui vang awunga kala 
wungnaobingli tharkachisin masāmara. 

11Kaja Ephraimna morei sākhavai hanphutpam kachungkha mataisanghaira, chi 
athumwui vang morei sākhavai hanphut ngasāhaira. 

12Ina athumwui vang ain lishing thingtharārā kapisasi kaja, athumna chi 
ngateihang kahai akhana da khuira. 

13Athumna pha̱kaphayā ningchānga; athumna asā pha̱phayai kala chi shai; 
PROHOna chi ningyāngkhaung maleimana; ara ana athumwui khayon chi 
phaningungda, athumli morei chiwui vang tandi mira, athumna Egyptli 
latungluishitra. 

14Israelna Kasā-akhavali malaihailaga, wungnaoshim sakai; kala Judahna pan 
sākahai keinung kachungkha mataisanghaira; kha ina awui keinung kachiva̱li 
mei akha chihorāra, kala china awui raipan shimānngasakra. 

Hosea 9 

Hoseana Israelwui Danti Chishātkhami 

1Khamathān masaalu, O Israel! miyurbingwui thāda mamathānalu; kaja nana 
nawui Vareli horhaida kayorwui otsak sāhaira. Lanpum saikorali khayorva̱̱na 
khamasāli leishithuihaira. 

2Lanpum eina drakhāthei vaichumna athumli maphauimara, kala drakhāra̱ 
kadhar masamphangmara. 

3Athum PROHOwui ngaleili maleimara; kha Ephraimna Egyptli latungra, kala 
athumna Assyriali makathar kashakazā zāra. 

4Athumna PROHOli ra̱shakchigat mapha̱mara, kala athumwui pha̱kaphayāna ali 
mapenmimara. Athumwui khamui chapkhangachābingwui khamui kathā 
ngasāhaora, chi kashai mi saikora makhaohaora, kaja athumwui khamui chi 
athum kathaiwui vangmānga; chiya PROHOwui shimli marāshungmara. 

5Retmi kahai phanitli nathum khi sārakhala, kala PROHOwui zātkhānli khi 
sārakhala? 

6Kaja yanglu, athum Assyriali vāki jiura, Egyptna athumli kazipkhuira, 
Memphisna athumli chifara. Lenghuina athumwui sinā lupā khuithuihaora, 
athumwui kachonshim ka̱shat phormithaora. 

7  Tandi khamiwui atam rāhaira, athut kakhuiwui atam unghaira; Israelna chi 
theira. Marān hi mangkhama̱na, manglākazanga mi chi kapāna, nawui 
hakkhamahā khayonkhamāng kala ningkakachaiwui vang eina kharāna. 

8Marān chi Ephraimwui khamayonana, iwui Varewui miyurli khamayonana, 
chithālala vānao khalen kasāpana awui shongfa saikorali khalen sanghaira, kala 
awui Varewui shimkhurli ningkakachai chi leihaira. 

9  Athum khalatta zakshilāk eina sāmakhaohaira, Gileadwui atamwui thāhaira; 
ana athumwui khayonkhamāng chi phaningungra, ana athumwui morei chili 
tandi mira. 

Israelwui Morei kala Chiwui Athi 

10  lamhāngwui drakhāthei thāda, ina Israelli samphanga. Matheikhare 
khaorāthei thāda ina nashāvā ngarāli thei. Kha athumna Baal-peorli vāda Baal 
varebing mangāli athum khalatta tharchigata; kala athumna ningkachānga ot 
thāda athumla ningkachaihaowa. 

11Ephraimwui tekhamatei chi vānao thāda yongthuihaora, naokapharā, 
naokhavai, naokakāla maleimara. 

12Athumna nao pharāsalala ina akhala mashākmila khuithuiserhaora. Ina 
athumli pākkahai tharan, athum kakhanang ngasāranu! 

13Ephraimwui naomayarabing, ina kathei thāda sāshaiwui vang ngarānhaira; 
Ephraimna awui naomayarabingli sāthat khavai thānshokphalungra. 

14Athumli milu, O PROHO! nana khi mirakhala? Nao tākhavai kala na̱ thengkhavai 
athumli milu. 

Israelwuitungli PROHOwui Khaktak 

15Athumwui makaphā kachiva̱ Gilgalli lei; chili ina athumli ningkakachai 
haophoka. Athumwui makaphā makhayā otsakwui vang ina iwui shim eina 
kashamshokhaora. Ina athumli maleishiluimara; athumwui otva̱bing 
ngakaikashimānga. 

16Ephraim khananghaira, athumwui angayung thenghaira, athum athei 
mamatheimara. Kalikha athumna nganaokhuisalala, athumna leikashia 
naongara ina sāthathaora. 

Marānna Israelwui pongli Kahāng 

17Iwui Varena athumli horshokhaora, kaja athumna ali manganāsangmana; 
athum yurbingwui alungli zaizākazatbing ngasāhaora. 

Hosea 10 

1Israel hiya hekmaheilak kahaia athei khamatheia drakhārongna. Awui athei 
chungmeimamān, awui hanphut chungmei sakai; awui ngalei haksangmamān 
awui pakra̱ chungsangmamāna. 

2Athumwui wuklung chi makhamashungana; ara khayon chi athum khalatta 
phungphalungra. PROHOna athumwui hanphut sākhaira, kala athumwui pakra̱ 
sākazamhaora. 

3Aruiva athumna hāngra: “Ithumwui awunga maleimana, kaja ithumna PROHOli 
mangacheemana, kala awunga akhana ithumwui vang khi sāmithukrakhala?” 

4Athumna matui phaphai; khamasaili shākhi sāphaphai; chieina hu khalei 
khawo thāda bichar urshoka. 

5Samariali kapama mibingna Bethavenwui seinaowui vang kathira. Chiwui 
mibingna chiwui vang chapra, kala meoma̱li khokharuma pāngmonbingna 
chapngachāra, pākthui kahai tekhamatei chiwui vang. 

6Mha, ot chi khalattana Assyriali khuivāhaora, kahaka awunga chili shai sāda 
mikhavai. Ephraimli khayak ngasakra, kala Israelna awui meoma̱wui vang 
khayakra. 

7Samariawui awunga shimānhaora, tara̱ khamalao thāda shimānhaora. 

8  Israelwui morei, Avenwui kajuipapam, sākazamhaora. Ka̱shāt-ka̱reng 
athumwui hanphutungli phorhaora; kala athumna phungreibingli, ithumli 
farorlu da hāngra, kala phungrābingli, ithumli minrorlu jira. 

Israelwui Tungli PROHOwui Khaktak Tākhami 

9  Gibeahwui atam eina thuilaga na morei sāhaira; O Israel; athumna sāchingda 
lei. Gibeahli raina athumli mangaphanrarmarala? 

10Yuiung-yuikhavā miyur hili rākkhavai ina rāra; kala yurbingna 
athumwuitungli kuinamra, athumwui khayontungli khalāngwui vang kharāk 
tharan. 

11Ephraim hi mā khanaili leikashe rākkahai muklāva̱ ngasāsai; chieina awui 
khamathā akahung chi mashichinla khākhaisai; Judahna lui saophalungra, 
Jacobna lui maomathāphalungra. 

12  Nathum khalattawui vang khamashung khangarong yaolu, makhangachei 
leikashi athei chi hātkhuilu; rampho kahai ngalei chi marākkhuilu, kaja 

hi PROHOli phākazat atamna, chieina ana rāda huikhami chi nathumwuitungli 
rotāmira. 

13Nathumna morei saosanghaira, nathumna mashun-makhaning hātkhuihaira, 
nathumna kakapikwui athei chi phāshaihaira. Kachiwui vangkhala kaja 
nathumna nathumwui siguigārili chihama, kala sorkhangasai raikapingbingli 
chihama, 

14chiwui vang nathumwui miyur ngachaili raikhon shokra, kala nawui raipan 
saikora sākazamhaora, Shalmanna rai sāthang, Beth-arbel sākazam kahai thāda; 
ava̱ngarāli nao eina ngasoda akha̱-akhā ngasāmihaowa. 

15Chithāda nathumlila shokra, O Israelwui shimkhur! Nathumwui hakkhamahā 
makaphāwui vangna. Siphan-zingrotlungli Israelwui awungali katatchaohaora. 

Hosea 11 

Awui Ngakaikashe Yurli Varewui Leikashi 

1  Israelna angāngnao sālakha ina ali leishi, kala Egyptwui eina inaomayarali 
hokhui. 

2Ina athumli chungmeida ho, athumna iwui eina tāmeimamānda yāma; athumna 
Baalli pha̱phayāpama, kala meoma̱li nganamkaphā riktāpama. 

3Chithālala Ephraimli zatthei khavai ina tamchithei, athumli ina iwui pāng eina 
vamkhuiya; kha ina raimi kaji athumna matheimana. 

4Ina athumli leikashi eina khalaprumlaga, lukhamashan khara eina shimanzat, 
kala ina athumwui khamorli hokkahai nārenra̱ chi ngacho ngasaka, kala ina 
hamzangda athumli phaui. 

5Athumna Egypt ngaleili latungra, kala Assyriana athumwui awunga sāra, kaja 
athumna iwuili malatungngaimana. 

6Raikhai eina athumwui keinung kaira, ngaveiwui mari kānmihaora, kala 
raipanwui alungli athumli shaiserhaora. 

7Iwui miyurna iwui eina yāmphalungra jihaowa, chiwui vang eina athumli 
kashai phungngasaka, kala khipānakha makhuitāmimara. 

8  Kathāda ina nali chihohaipaira, O Ephraim! kathāda ina nali kateili 
horsangmipaira, O Israel! Kathāda ina nali Admah thāngasakpaira! Kathāda ina 
nali Zeboiimli kasā thāda sāpaira! Iningna chi mamayāmana, iwui lukhamashan 
mataisangmān kala nimamāna. 

9Ina iwui malungkakang chi marāza̱ ngasakmara, Ina Ephraimli 
masāshimānluimara; kaja I mikumo maningmana, Varena, nathumwui ngachaili 
Katharapa chi Ina; kala ina sākazam khavai marāmara. 

10Athumna PROHOwui thi shurra, ana kazingkha̱ thāda khangangra; mha, ana 
khangangra, kala awui naobing kathirriri zimiktunshong eina ungra. 

11Athumna vānao thāda kathirriri Egypt eina ungra, kala nāsha̱ thāda Assyria 
ngaleiwui eina ungra, kala ina athumwui shimli chihoungra, da PROHOna hānga. 

Israel kala Judahli Yonkashinam 

12Ephraimna ili kakapik eina kuinamhaira, kala Israel shimkhurna kachipat 
eina, kha Judahli arui eina tangda Varena theimi, kala ana Katharali khayāshi. 

Hosea 12 

1Ephraimna masi homa, kala zingshoshongwui masili langpongda kharoma; 
athumna khangui kala khangashao chungsang ngasaka; athumna Assyriali 
ngasoda tongzā khavai sai, kala Egyptli thao khuivai. 

2 PROHOna Judahwuitungli kaphen lei, kala Jacobli awui kasā athishurda tandi 
mira, kala ali sākahai athishurda athut khuira. 

3   Naopamli leilakha ana amali pheimacha̱ yonkhui, kala mi kāshung kahai eina 
Vareli ngatuka. 

4Ana kazingraoli nganurda yuiya, ana chapta lukhamashan phai. Ana Vareli 
Bethelli samphanga kala chili Varena ali ngazeka. 

5 PROHO, saikorawui Vare, PROHO kaji hi awui mingna: 

6Chieina nawui Varewui khangachon mangā eina latunglu, leikashili kala 
mashunli nganingtitlu, kala nawui Vareli mathāhailakla ngaraichinglu. 

Latluida Bicharwui Tui 

7Pāngli makhamashung khān tamkhavai kasinga leih khayorana, kateikazāli 
akachang sai. 

8  Ephraimna hānghaira, “Iya kashāngana, I khalattawui vang lan 
mathuisanghaira”; kha awui lan saikora china awui khayon sākahai chili 
mahāngshānrarmara. 

9  Egypt ngaleiwui eina thuilaga I nawui Proho VAREna; Ina nali latluida 
kachonshimli pamngasakluishitra, retmi kahai phanit zimikshowui thāda. 

10Ina marānbingli ngazeka; khamahā mataisangkhame chi ina, kala 
marānbingwui mangā eina chānjam miya. 

11Gileadli khayonkhamāng leiakha, athum makahatlākla khikha makhaninga 
ngasāra, Gilgalli athumna mukkā pha̱phayaakha, athumwui hanphut chila luiwui 
rashongli lungkhor khor kahai thahaora. 

12  (Jacobna Aram ngaleili yāmvai, chili Israelna preiva̱ akhawui vang otram 
ngatha, kala preiva̱ akhawui vang ana yao homa). 

13  Marān akha eina PROHOna Israelli Egyptwui eina khuishoka, kala marān 
akhawui eina phārihai. 

14Ephraimna kakhā ning retsangmihaira, chiwui vang eina awui PROHOna 
asheewui khayon chi awuitungli haimihaora, kala awui khamashat ali 
latungluira. 

Hosea 13 

Israelwuitungli Khanaowa Bichar 

1Ephraimna khamatui tharan mibingna kathirra; ali Israelwui alungli 
sochikatsai; kha ana Baalwui vang eina khayon sāhaida thihaowa. 

2Kala ara athumna morei chungmeida sākhangai sai, athum khalattawui vang 
meoma̱ sākhui, themlak eina lupāsā eina meoma̱ sākhui, saikora chi them 
kathembingwui pāngotna. Hibingli pha̱phayālu da athumna hānga, mibingna 
seinaobingli maya̱ya. 

3Chiwui vang eina athum ngathorshongwui leichui kathā ngasāhaora, lah 
ngalāngda thengkahai ikra̱ kathā ngasāra, lanpumwui eina phanthui kahai lanji 
kathāna, kala charfawui meikhut kathāna. 

4Egypt ngaleiwui eina thuilaga nawui Vare PROHO chi ina; nana I maningla Vare 
katei matheimana, kala ili lāngda huikhame maleimana. 

5  Nali lamhāngli katheipa chi ina, kazing kakāng ngaleili katheipa chi ina; 

6kha athumna thoting eina zākahai tharan, thohaida lāngsohaowa; chiwui vang 
eina ili malai kahaina. 

7Chieina ina athumwui vang kazingkha̱ kathā ngasāra, ina kuirāng thāda 
shongfapheili rimpamra. 

8Anao tukthui kahaia singom thāda ina athumli yongrorra, ina athumwui mathik 
chikaophutmihaora, kala chitharan kazingkha̱ thāda ina athumli tukshaira, 
khararsāna athumli serkakazam thāda. 

9Ina nali sākhayāngra, O Israel; khipāna nali ngachonrakhala? 

10  Nali huimi khavai nawui awunga kali lei; nali ngākmi khavai nathumwui 
wungnaobing kali lei; “Ili awunga kala wungnaobing milu” da nathumna 
pokakhuiabing chi? 

11  Malungvāt eina ina nathumli awunga mihaira, kala malungvāt eina athumli 
ina khuithuihaira. 

12Ephraimwui khayonkhamāng chi khorhaira, awui morei kaziphaira. 

13Nao kapharāwui kachot chi awui vang ngasāra, kha a mathangkhama 
naomayara akhana; kaja arui akhalatta naopam khamorli maleimana. 

14  Ina athumli Kathewui ramwui pangshapwui eina aman mida kankhuirala? 
Kathiwui eina ina ngatangkhuirala? O kathi, nawui singkakhareng kali leikhala? 
O Kathewui ram, nawui sākakhayang kali leikhala? Lukhamashan chi imikwui 
eina ngathumhaira. 

15Ana titi thāda mathāda phorlala, zimikshoshongwui masi, PROHOwui masi chi, 
lamhāngwui eina phanrāra, kala awui tara̱pam thenghaora, awui ura̱wok 
chathaora; chili awui aman kasasaka sangkahai lanshim kānmiserhaora. 

16Samariana awui khayon chi phungra, kaja ana awui Vareli ngakaishihaira, 
athum raighaili pitāra, athumwui kateowabing ngaphitkazamhaora, kala 
naokhavaiya sha̱naobing rāmphutmihaora. 

Hosea 14 

Hoseana Israelli Kaphayet 

1Latunglu, O Israel, Nawui PROHO Vareli, kaja nawui khayonkhamāngwui vang 
na kongluihaira, 

2  NAWUI TUI KHUIPHUNGLAGA PROHOli latungda ali hānglu, “Khayon-khamāng 
khuithuiserhaolu, kaphā chi khuimilu, kala ithumwui morchaiwui athei che 
ithumna phungra. 

3Assyriana ithumli mahuimara, ithumna siguitungli matongmara kala pāng eina 
sākakhui chili ‘Ithumwui Vare’ maholuimara. Nawuili marānaobingna 
lukhamashan samphanga.” 

Israelwui vang Mirin Kadhar Ngashitkhami 

4Athumwui mashitkasang chi ina raimira; ina athumli thāda leishira, kaja iwui 
malungkhavāt athumwui eina thuihaira. 

5Ina Israelwui vang ikra̱ kathā ngasāmira; ana timrāwon thāda wonrā, thingrong 
thāda angayung sa̱khuira; 

6awui ashon kasāngkha ngapānvāra; awui khamathā olive thāra, kala awui 
anganam Lebanonwui thāra. 

7Athumna latungda iwui khaya̱zingli pamra, athumna yāmgui thāda 
matekchimhaira; drakhārong thāda wonra, athumwui anganam Lebanonwui 
drakhāthei anganam thāra. 

8O Ephraim, meoma̱bingli ina khi sārakhala? nathumli ngahānkakaa kala 
yangkhame chi ina. Iya matekchim kahai cypressrong kathāna, nawui athei iwui 
eina kharāna. 

Khangachang 

9  Kachikathāna thangmeiakha, hi theishingkhuiranu; theithangkhama china hi 
theiranu; chiya PROHOwui shongfa khamashungana; chili mashunwui mina 
zatra, kha chonkhamakānbing chi phei ngaphoka. 

Joel 

Joel 1 

1Hi Pethuelwui naomayara Joelli PROHOna khami paona: 

Theishirai Kashimānwui Kakhanang 

2Nganālu, O khararnaobing, shākhuilu, ngalei hiwui mibing saikora! Nathumwui 
atamlila, navā ngarāwui atamlila hikathā kashokhairala? 

3Nanao ngarāli hi hānglu, athumna anao ngarālila hāngranu, kala anaobingna 
naobingli hangmaronluiranu. 

4Khaohyurna taikahai chi, khaohsomna shaihaowa. Khaohsomna taikahai chi; 
khaohyurna shaihaowa; khaohyurna taikahai chi, haoriphilāva̱na shaihaowa. 

5Khamaripbing! thuimathukta chaplu; kala zamkhor khamangbing, ringngālu; 
kaja mangkaphā khuithuimihaira, nathumwui khamor eina. 

6  Khikhalajila iwui ngaleili shānla makakhui kapanga yur akhana ngasunghaira; 
awui hā kazingkha̱wui hā thai, kala kazingkha̱ ava̱wui sārana  thai 

7China iwui drakhārong shumi, kala khaorārong sākazamihaira; china thingkor 
hemlaga herserhaowa, kala aphāng chithenmiserhaira. 

8Mākham kahaiva̱ kachingva̱na mākham kahaiawui vang bora ngavailaga, 
chapkhangachā thāda. 

9Tharāzat, ra̱shakchigat katathaira. PROHOwui shim eina pāngmonbing, otram 
khangatha̱bingna sifaya. 

10Lui sākazamhaida, ngaleina sifaya; kaja athei-arai sāshimānhaoda, 
ra̱shakshirei kānhaowa, thao thenghaowa. 

11Khananglu, O luikhavānao! Ringngālu, O drakhā yāmgui khamayonnao, 
tharāzat, napaizatwui vang; kaja hātki kaji lui arema sāhaira. 

12Drakhāthei thenghaira; khaorārong thenghaira. Kabothei, khaneithei, 
theithukthei, lui arong saikora thenghaira; kala naomayarabingli khamathān 
maleiluimana. 

13O pāngmonbing! bora ngavailaga chapngachālu, O hanphutwui otram 
khangatha̱bing sifalu, O iwui Varewui otram khangatha̱bing ngayā bora 
ngavaipilu! Khikhalajila Varewui shim eina tharāzat kachigat, ra̱shakchigat 
khāmserhaira. 

14Kathar eina khumlu, khamashung eina kaziplu, Khararnaobing kala ngalei hili 
khalei mi katonga hokhuilu, kala nathum Vare PROHOwui shimli PROHOli 
ngakaolu. 

15  PROHOwui atam nganaihaira, chithang iyavo! Sashap-pangshapawui eina 
kashimān chi kharāna. 

16Kashakazāla, ringkaphā khamathānla, Varewui shimwui eina ithum miktāli 
makatatmala? 

17Athābing leilungli thenghaowa, zātshimla masaihaowa, heiun maungthuda, 
mākei arema sāhaowa. 

18Sāna kathāda ringngākhala? Seishang kachiva̱ pa̱ngapāhaowa kaja seizāt 
maleithuwa; yaobingla khāsuthaowa. 

19lamhāngwui seizāt meina chuihaoda, PROHO! nali ngakaoli; luiwui thingla 
meiwonna chuiserhaira. 

20Ramsā eina tangda nali ngakaoli, khikhalajila kongrāla thengserhaowa; kala 
lamhāngwui seizāt meina chuiserhaowa. 

Joel 2 

1Zionli talla̱ khonglu, ning ngashar khavai iwui kathara kaphungtungli chi 
khonglu! Apam kachiva̱wui mina kathirranu, kaja PROHOwui atam rārāli, 
nganaihaira, 

2tangkhamang khangami thangkha, muiyāna tangmangting kahai thangkha, 
chiyākha matheilakrang kaje, naodala matheiluilaki kaje, kapanga yur akhawui 
mi kachungkha kaphung pemluishitra. 

3Athumwui mangāli mei chuiya; khanukshong meiwonna hapa, khare atamliva 
ngalei chi Eden yāmgui thai; kha athumwui thili ramcho lamhāngna, kala 
akhanida mayāmshokmana. 

4  Athumwui azak sigui thai, kala rai sigui thāda yonga. 

5Siguigariwui ngarungning kahai thāda, athumna kaphungtonli ngawokkai; 
meiwon mermer kachui thāda, māfala chuitai; kapinga raimi thāda raiwui vang 
ngarān kahaina. 

6Athumwui mangāli mibingna khananga, mai thengcheng eina. 

7Rai kapingbing thāda athum muivai, raimi thāda phākho ngareikai. 
Kachichāwui apongli zatta khangatei mama̱thuimara. 

8Athum akha eina akha mangahei ngarokmana, kha kachichāwui pongli zata; 
athumna zeighai tungli yongvālala khipākhana makhāmrarmana. 

9Athumna keinungli ngawokkāna, athumna phaklāngli yongkāna, athumna 
shimlila yākzanga; athumna khale thāda charfa einala zangra. 

10  Athumwui mangāli neina̱ khanuka, kazingna nganuka. Zimik kachāng 
tangmanghaira, kala sirāna mahorluimana. 

11  Awui raimimāngli PROHOna vaoda hānga, kaja awui ashangva̱ hakmahālaka, 
kahāng athishurda kasāpā chi panglaka. Kaja PROHOwui zimiksho haklaka, kala 
sāshilaka; khipāna khāngshaprakhala? 

Ning Ngatei khavai Kaho 

12“Kha aruila” PROHOna hānga, “ningtongda kakhum eina, sifada chapsasui, 

13kachon maningla, kha nathumwui ning serkhākta latunglu.” Nathumwui 
Vare PROHOli latunglu. kaja ava lumashan, leishitheilaka, malung mavātzarmana, 
leikashi mangacheilakmana, makaphāwui vang ning ngatei. 

14 PROHO nathumwui VAREna ning ngacheihaida ana mavātlakla somilapai. 
Chitharan Vare PROHOwui vang muisakchigat, ra̱shakchigat nathuma chigatpai. 

15Zionli talla̱ khonglu; kathar eina khumlu; khamashung eina kaziplu; 

16yaruili kazipkhuilu. Yarui kakazip chi tharngasaklu, ararbingli ngahotkhuilu; 
naoshinaobing, angangnaola ngakuikhuiserlu. Khām kahaia china awui kā eina 
shokranu, kala mākhām kahaiva̱nala awui kā eina rāranu. 

17Khamong eina hanphut ngachaili PROHOwui otram khangatha̱ pāngmonbing; 
chapngachāda “Nawui mibingli huimilu, PROHO! Nawui malungkhavāt, miyur 
kateina mana̱shi khavai masāmialu, ‘Athumwui Vare kali leikhala’ da athumna 
khi hāngkhavai lei.” 

18Chieina PROHOna awui ngalei shivāmhaoda, awui mibingli lumashanmi. 

19 PROHOna awui mibingli ngahānkāda hānga, “Yanglu, ina nathumli, māngum, 
zam kala thao chihorāra; chieina nathum chirchomrihaora, kala yur 
khangateiwui mangāli nathumli mamana̱shi ngasakmara. 

20Atungshongwui mi khuithuihaora, katheng kala ramcho ngaleili 
kashamvāhaora, kharebingli zingsho shamadruvāk, khanaobingli zingtun 
shamadruvāk, chiwui eina kashui nganamshirut nganamshokra; kaja ana 
kahaka ot kachungkha sāmihaira.” 

21“Mangacheelu, O ngalei! ringphāda mathānlu, khikhalajila PROHOna 
hakkhamahā ot kachungkha sāmihaira! 

22Mangacheelu, khararli khalei sāyur, lamhāngwui seizat timfahaira; 
thingrongna athei mathei, khaorārong kala drakhārong sorngasaida matheira.” 

23“Mathānlu O Zionnaobing, kala nathum Vare PROHOli ringphālu; kaja nathum 
ringkhavai thaklāk eina kazing romihaira, nathumwui vang makhavāta zingrot 
rotāmihaira; zingrot khare, zingrot khanao khangachā tākam eina. 

24Lanpum mātheina pemluira, ra̱shakchigat kala thaona vaichum pemluira. 

25Iwui raimi kachungkha chihoda, khaohyurna, khaohsomna, haori philāva̱na 
shaimi kahai zingkum chi ina hanmiluira. 

26Nathumna kapen eina tangda zāda nathum Vare PROHOli masotmira; ana 
nathumwui vang phaningla makakhui ot sāmihaira. Kala iwui mibingli kakhayak 
mamiluimara. 

27Israelwui alungli I lei kaji nathumna theira; kala Vare PROHO I mānga, katei 
maleimana kajila, kala iwui mibingli kakhayak mamiluimara.” 

PROHOwui Zimiksho 

28  “Kala naoda hithāda shokra, chiya, phasā khavai kachiva̱li iwui manglā 
heirormira. Nanaomayara, nanao ngalāva̱ ngarāna marānra, khararnaobingna 
mang machutra, kala yaronnaobingna khamahā theira. 

29Kala rao sha̱nao, rao mayarnaobinglila, chitharan ina iwui manglā heirormira. 

30“Kazinglila, okathuilila ashee, mei kala meikhut eina machut kachungkha 
chitheira. 

31  Zimikna tangmangtinghaora, kachāngna ashee onhaora; 
khangachee PROHOwui zimiksho marāranglakha. 

32  Hithāda shokra kaja PROHOwui mingli khangakaobingli huimira, 
kaja PROHOna hāngkahai thāda Zion kaphungli, ‘Jerusalemli yāmkashok mi 
leisāra, athumwui ngachaili PROHOna hokakhui zanga.’” 

Joel 3 

PROHOna Yurbingli Bichar Sāra 

1“Kaja yanglu, chikachāng kala atam chili, Judah eina Jerusalemwui lan 
hanmiluishit kaji tharan, 

2Miyur saikorali ina Jehoshaphatwui tampākli khuivāda, iwui mibing kala iwui 
shimluikat Israel shimkhurwui vang bichar sāra; khikhalajila athumna 
ngayarkhaida miyur kateiwui ngachaili chaiyāngmihaowa, 

3kala Iwui miyurli kalā yanglaga khayorva̱ akhawui vang mayarnao akha 
ngatha̱ya, kala ngalānao akha zamwui vang yorlaga mangvaihaowa. 

4  “O Tyre, Sidon kala Philistinewui ramrei saikorali khaleibing! Khikhakhawui 
vang nathumna ili athut kakhuila? Nathumna chithāra jiakha ina ngalāngda 
thaklāk eina athut khuida nathumwuitungli tāra. 

5Kaja iwui lupāsā kala sinā nathumna khuihaira, kala kharei lan nathumwui 
varebingwui shimli khuivāhaira. 

6Judah eina Jerusalemwui mibingli, athumwui apam eina katāva̱li khalei 
khuithuihaida Greeknaobingli yorsanghaira. 

7Kha ara nathumna yorsang kahaipam chiwui eina ina athumwui ning ngatha̱ 
ngasakta nathum khalattawuitungli athut khuira. 

8Nanaomayarabing kala ngalāva̱bingli Judahwui naomayarabingwui pāngli ina 
yorsangra, athumna katāva̱li khalei yur Sabeanbingli yorsang maronra 
da PROHOna hānghaira.” 

9Miyur saikorawui alungli hi chishātlu: Rai sākhavai ngarānlu. Raili 
kapingabingli ning ngatha̱ ngasaklu; athum saikora rānganaiserlu. 

10  Tin eina raighai sākhuilu, katatshat khavai khainao eina kazei sākhuilu; 
khangazana chinala I rai kapingana jiranu. 

11Thakta rālu, kuikhamareili khalei miyur saikora, nathum chili rāda kazipserlu. 
O PROHO, nawui rai kapingbing chihotāmilu. 

12Yurbingna athum khalatta ning ngatha̱ ngasakta Jehoshaphatwui tampākli 
rāranu; Kaja chiwui kuikhamareili khalei miyurbingli ina bichar sākhavai 
pamra. 

13  Chāngkui chi singlu, kaja hātkhavai chi minhaira. Zanglu, zangchon kachuplu, 
kaja vaichum chi pemhaira, kaja athumwui makhayā chi hakmahālakhaira. 

14Mi kachung, mi kachung, bichar sākhavai tampākli! Kaja PROHOwui zimiksho 
nganaihaira, bichar sākhavai tampākli. 

15Zimik kachāng tangmangtinghaira, sirābingna athumwui kahor 
khuithuihaowa. 

Varena Awui Mibingli Somira 

16  Zionwui eina PROHOna khanganga, kala Jerusalemwui eina akhon vaorai, kala 
kazing eina okathui nganuka. Kha awui mibingwui vang PROHOva ngayin 
khavaina. Israelwui vang raipanna. 

17“Chieina iwui kathara kaphung Zionli somkapama, I PROHO nathumwui 
VAREna da nathumna theira, Kala Jerusalem kathara ngasāda miyur khangatei 
chili mazatluimara. 

18  “Kala chithang chi phungreibingna kashima drakhāra̱ ngayara, phungreibing 
china seina̱ longra; kala Judahwui kongrānao saikora tara̱ longra; PROHOwui 
shimwui eina ura̱ okra kala Shittimwui tampākli tara̱ chaimira. 

19“Egypt lam machohaora, kala Edom ramcho lamhāng ngasāra; Judahwui 
mibingli sāshāt sāhaida lei, 

20Kha Judahli mashimānda, kala Jerusalemli thot-thot pānra. 



1570 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

21Ina ashee chiwui athut khuira, kala athumwui khayon mapheomimara, 
kaja PROHOna Zionli pama.” 

Amos 

Amos 1 

1  Tekoa ngaleili yaokahoma akha sākasā Amosna, Israelwui pongli Judahwui 
awunga Uzziah kala Israelwui awunga Joashwui naomayara Jeroboamwui 
atamli, neina̱ makhanukranglakha zingkum khaniwui atamli Israelwui pongli 
katheina. 

2  Kala ana hānga: “PROHOna Zionwui eina khanganga, kala Jerusalemwui eina 
akhon vaowa; yaokahombingwui seihomphung sifaya, Carmel Kaphungton 
thenga.” 

3  PROHOna hithāda hānga: “Damascuswui chonkhamakān kathumwui vang, kala 
matiwui vang, shongrān chi ina mayangmimara; khikhalajila athumna Gileadli 
mariwui yairong eina ngaphitkazama. 

4Chiwui vang Hazaelwui shimkhurli ina mei chihotāra, kala china Ben-hadadwui 
raipan mutmira. 

5Ina Damascuswui maripan sakhaimira kala Avenwui Tampākli mi mapān 
ngasakmara, kala Beth-edenli khānthing kasinga, kala Syriawui mibing Kir kaho 
apamli raithāhaora” da PROHOna hānga. 

Philistia 

6  PROHOna hithāda hānga: “Gazawui chonkhamakān kathumwui vang, kala 
matiwui vang, shongrān chi ina mayangmimara; khikhalajila athumna Edomli 
mikhavai mi katonga raikathāli khuithuihaowa. 

7Chiwui vang Gazawui ngavei kuimareida ina mei chihotāra, kala raipan chuitup 
tāmira. 

8Ashdodwui eina chili okkathuibing ina katathaora, kala Ashkelonwui 
khānthing kasingalila; Ekronli mamayāmada ina pāng parra, kala Philistinewui 
shākkahai shimānhaora.” da PROHOna hānga. 

Tyre: 

9  PROHOna hithāda hānga; “Tyrewui chonkhamakān kathumwui vang, kala 
matiwui vang, shongrān chi ina mayangmimara; khikhalajila athumna mi 
katonga Edomli horsangmihaowa, kala chinaongarāwui ngashit kahai athumna 
maphaningungthuwa. 

10Chieina Tyrewui ngavei kuimareida mei chihotāra, kala china raipan chuitup 
tāmihaora.” 

Edom: 

11  PROHOna hithāda hānga: “Edomwui chonkhamakān kathumwui vang, kala 
matiwui vang, shongrān chi ina mayangmimara. khikhalajila lukhamashan 

katāva̱li horhaida, raighai singda achināli kharomzata; kala awui malungkhavāt 
mamalailakmana, kala awui khonkashi katang mavaimana. 

12Chiwui vang Temanli ina mei chihotāra, kala china Bozrahwui raipan chuitup 
tāmira.” 

Ammon: 

13  PROHOna hithāda hānga: “Ammonnaowui chonkhamakān kathumwui vang, 
kala matiwui vang, shongrān chi ina mayangmimara, khikhalajila athumwui lam 
haksang khavai Gileadli naokhavai sha̱naobingli wuk rāmkhaimi. 

14Chiwui vang ina Rabbahwui raipanli mei thotra, rai ngararthangwui khavao 
eina ngasoda, sur kakhaning zimiksholi siphan zingrot eina ngasoda, 

15kala athumwui awungali, awui wungnaobing eina ngasoda raikathāli 
khuithuihaora” da PROHOna hānga. 

Amos 2 

Moab 

1  PROHOna hānga: “Moabwui chonkhamakān kathumwui vang, kala matiwui 
vang, shongrān chi ina mayangmimara; khikhalajila Edom awungawui ara̱-arā 
ana hotla thāda chuitā ngasaka. 

2Chiwui vang Moabli ina mei chihotāra, kala china Keriothwui raipan chuitup 
tāmira. Talla̱khon zangda akhon-akhak maphākhuila Moab thira. 

3Yaruiwui eina khamungali inna katathaora, kala ali ngasoda awui wungnaobing 
thitrumra,” da PROHOna hānga. 

Judah 

4 PROHOna hithāda hānga: “Judahwui chonkhamakān kathumwui vang, kala 
matiwui vang, shongrān chi ina mayangmimara; khikhalajila 
athumna PROHOwui ain chi makhuisangmana, kala awui shiyan mamayonmana; 
kha avāva̱ ngarāna kazat athishurda athumwui kakapikna ma̱thuingasakhaira. 

5Chieina Judahli ina mei chihotāra, kala china Jerusalemwui raipan chuitup 
tāmira.” 

Israelwuitungli Varewui Bichar 

6 PROHOna hithāda hānga: “Israelwui chonkhamakān kathumwui vang, kala 
matiwui vang, shongrān chi ina mayangmimara; khikhalajila khangarongbingli 
athumna lupāsā eina yorzai, kala khavātabingli pheihop eina ngatha̱vaiya— 

7Kachāmbingwui kui chifali naikakatotbing, kala sipkasābingli 
mayangkaza̱bing; vānaoni sha̱nao akhali ngasoda iwui ming makhao ngasaka; 

8athumna hanphutpam kachida pāngthān eina khuikahai kachontungli 
ngaleowa; kala athumwui Varewui shimli shongrān eina kakhui zam rāmanga. 

9  “Chithālala, nathumwui vang cedarthing thāda juikhamatai, kala shirimthing 
thāda khamakanga, Amornaobingli ina shimān ngasaka; ina atonli athei 
khamathei, kala alungli khalei angayungla shimān ngasaka. 

10Kala Egyptwui eina ina nathumli thānshoka, Amorwui ngalei khuikhavai, 
lamhāngli kum hangmati thānzata, 

11  Kala ina nanaomayara kaikhali marān sāngasaka, yaronnao kaikhali Nazirite 
sākhavai vang. O Israelnaobing, chi mathākachangkhatmala?” da PROHOna 
hānga. 

12Kha Naziritebingli nathumna zam mangngasaka, kala marānbingli nathum 
mamarānalu da kasoi. 

13Yanglu, māvām pemting eina kaphunga seigariwui kharitna kashiren thāda, 
inala nathumli shirenshānra. 

14Kathākabingla mayāmthukmara, kapanga mina yāng tekhaora; pangshapa 
chinala khalatta mahuirarmara; 

15malā kasingala manganingthukmara, yongkatheia mila khalatta 
mahuikhuirarmara; sigui katongala awui manglā makanrarmara; 

16sāshapbingwui ngachaili malung kazang chila khamahong eina yāmthuihaora 
da PROHOna hānga. 

Amos 3 

1Egyptwui eina ina thānkashoka O Israelwui mibing, kala shimkhur 
katonga, PROHOna nathumli mamayāla kahāng tui chi nganālu: 

2“Okathuiwui shimkhur saikorawui eina ina nashi shimkhurmāngli thei; chieina 
nathumwui khayonkhamāngwui vang ina nathumli tandi mira. 

Marānwui Otngarut 

3Ot sakrum khavai maleila; mi khani zatkasaila? 

4Sāshai makhalei tharan kazingkha̱na ngahongli khangangla? Khikha mashaila 
kazingkha̱na akhurli nirpamla? 

5Ngaleili khalen masangla vānaona mankasaila? Khikha mamanla khalenna 
kāppaila? 

6Keinungli talla̱ khonglaga makhangachee kali lei? PROHOna kasā maningla 
kathāda keinungli kalākashi tāpaira? 

7  Kachangkhat awui rao marānbingli maphongmila, Proho VAREna khikha 
masālakmana. 

8Kazingkha̱na khanganghaira, khipāna mangacheera? Proho VAREna hānghaira; 
khipāna mamarānra?” 

Samaria Shimānki kaji 

9Assyriawui  raipanli hānglu, kala Egyptwui raipanli ahānglu, “Samariawui 
phungreili nathum khalatta kaziplu, kala awui alungli hakkhamahā khonkazar, 
kala rekakharek chi yanglu.” 

10“Raipanwui alungli sākashi kala khaleekasa̱ pemda kharui kahai athumna 
kathāda mashungkhuirakhala da matheimana.” da PROHOna hānga. 

11Chiwui vang eina Proho VAREna hithāda hānga: “Yangkashena ngalei 
rākuinamda, nathum mangākrarmara, kala raipan sākazamihaora.” 

12 PROHOna hithāda hānga: “Kazingkha̱ khamorwui eina yaophei khani nilala, 
khanākainao nilala yaokahomna ngapaikakhui thāda, Samariali khalei 
Israelnaobingli, petwui monpakkai kala petphei eina ngasoda kankhuira.” 

13“Nganākhuilu, kala Jacobwui shimkhurwuitungli shākhi sāda hāngchitheilu” 
da saikorawui PROHOna hānga: 

14  “Chithang Israelna khayonkhamāng kasāwui vang ina tandi mira, Ina 
Bethelwui hanphutli tandi mira; kala hanphutwui angachee sātekhaida ngaleili 
tātungra. 

15Si-shimla kala lum-shimla ina sākazamra; kala mafahāwui shimla 
shimānhaora, kala shimrei sākahaibingla maleiluimara” da PROHOna hānga. 

Amos 4 

1Tui hi nganālu, Samaria kaphungli khalei Bashanwui seivā nathum, 
kachāmabingli rekakhareka, kala khavātabingli yomkachizaibing; gahara 
ngarāli, ithum mangkhavai khuiungmilu kajibing. 

2Proho VAREna awui tharkhamatheng eina ngashithaira, kaja yanglu, 
“Nathumwuitungli zimiksho chi rārāli, nathumli athumna mari khanghui eina, 
kala nathumwui ngachaili naomeikap kaje mi eina tangda khaihsui eina 
khuithuihaora. 

3Kala phākho akhur eina nathum kachiva̱ shokra, kala nathumli Harmonli 
ahorsanghaora,” da PROHOna hānga. 

Israelwui Matamkhuikharar 

4“Bathelli rālu kala chonmakānlu; Gilgalli vāda morei mataisang ngasaklu, 
ngathor kachida nathumwui pha̱kaphayā khuirālu, kathumthathang eina tithe 
khuirā jilu; 

5ningkashiwui pha̱kaphayā khawok kazang khamui chigatlu, lemmet kachigat 
phongmilu, chi hāngchitheilu; kaja nathumna chikathā sāngailaka, O 
Israelnaobing! da PROHOna hānga. 

6“Nathumwui keinung hupvali ina nathumli ahā kathar mi, kala nathumwui 
apam hupvali kashakazā vātngasaka, chithālala nathumna ili malatungmana,” 
da PROHOna hānga. 

7“Kala ina mā hātnanai kachāng kathum vātlakha, kazing maro ngasakmara; ina 
keinung akhali rongasakra, khangatei akhali marongasakmara; luipam akhali 
rotāmira, marokatā pam chi thenghaora; 

8chieina keinung khani kathumna khangatei keinung akhali tara̱ phavāra, kha 
chirchomri kahai masamphangmara; chithālala nathum ili malatungmana,” 
da PROHOna hānga. 

9“Ina theishiraili kumshāt rāngasakta aga̱-akai eina nathumli hāngmachina; ina 
nathumwui yāmgui kala drakhā yāmgui shimān ngasaka; nathumwui 
khaorāthei kala olive khaohli chishai; chithālala nathumna ili malatungmana,” 
da PROHOna hānga. 

10“Egyptli kasā thāda kazātkashi rāngasaka; nathumwui yaronnaobing raighaili 
ina chithita; ina nathumwui siguila khuithuimihai, nathumwui rāmrah 
nganamkashina nātāng kainanai sāmi; chithālala nathumna ili malatungmana,” 
da PROHOna hānga. 

11  “Varena Sodom eina Gomorrahli shimān khangasak thāda, nathum kaikhalila 
ina shimān ngasaka, nathumli meira̱ sutmi kahai thādala sāyanga, chithālala 
nathum ili malatungmana,” da PROHOna hānga. 

12“Chiwui vang eina, O Israel, ina nathumli hithāda sāra; ina nali sāki kaji chiwui 
vang, nathumwui Vareli samphang khavai khangarān sālu, O Israel!” 

13Kaja yanglu, kaphung kasaa, masi sākashoka, kala awui kaphaning mili 
hāngkhame, ngathorshong tangmang khangasaka, okathuiwui atungli kazata, 
ashangva̱wui Vare PROHO chi awui mingna! 

Amos 5 

Ning Ngatei khavai Kaho 

1Ina nathumwui vang chapchāt laa kasā hi nganālu, O Israelwui shimkhur: 

2“Kongluida mathuithukluiki kaji chi kachingva̱ Israelna; a khalattawui ramli 
nothahaida, khipānakha khāngmathotmi khavai malei.” 

3Kaja Proho VAREna hānga: “Raili mi thingthing khavā keinung chili 
shākhamāng taimara; shākha khavā china tharāmāng taimara.” 

4Kaja Israelwui shimkhurli PROHOna hithāda hānga, “Ili phāda ringtha̱lu; 

5kha Bethelli maphaalu; kala Gilgalli mazangalu, lah Beer-shebali 
mamakānkaalu; kaja Gilgalli mashoilakla raithāhaora, kala Bethel khikha 
masāvaimara.” 

6 PROHOli phāda ringtha̱lu, maningakha ana Josephwui shimli mei thāda 
chuipaishina, kala china Bethelli chuida, khipākhana sāshimitmi khavai 
maleisāmara. 

7O nathum, mashunli thingkhā ngasā khangasaka, kala khamashung khangarong 
okathuili hortā kahaiabing! 

8  Pleiades eina Orionli sākakhuia, kala tangmangting kahai chi ngathor 
onkhangasaka, kala ngashun chi ngayā onkhangasaka, shamadruwui tara̱ 
khuilaga ngalei kathengli rotā khangasaka, PROHO chi awui mingna, 

9kapangali kashuirak eina ana shimān ngasaka, kaja khangazipa raipan sākhai 
khavai. 

10Ngaveili hāngkhamachin chili athumna chinkai, kala khamashung tui 
kahāngali athumna ningkachai. 

11Chithāda sāda nathumna kachāmbingli naikazamda, athumwui eina 
kashakazā ngapaikhuida, nathumna shānkakhui ngalungshim sakākhuihaira, 
kha nathum chili kapam masamphangmara; nathumna drakhā yāmgui 
khamathāthā sāhaira, kha nathumna chiwui atheira̱ khamang 
masamphangmara. 

12Kaja nathumwui khayonkhamāng kayākhakhala kaji ina thei, kala nathumwui 
morei kayākha hakmahākhala kajila— khangarong mili rekakhareka, pheizā 
kazābing, khavāta mibingli ngaveili ngareithui ngasak kahaibing! 

13Chiwui vang thangkhama china atam hitharan kasaikha pamra; kaja hi 
makaphā atamna. 

14Ringkhavai khamathā phālu, makaphā makahaoalu; kala chithāda PROHO, 
saikorawui Varena nathumli ngasomira, nathumna hāngkahai thāda. 

15Makaphāli ningkachaida kaphāli leishilu, kha̱lungli mashun leingasaklu; 
chithākha, PROHO ashangva̱wui Varena, Josephwui shākkahaibingli lumashanra. 

16Chiwui vang, PROHO, ashangva̱wui Vare, PROHO china hithāda hānga; 
“Kayāngkhareili saikora chapngachāra, chānrei saikorali athumna, ‘Iyavo! 
Iyavo!’ jira. Athumna chapngachākatheibinglila hosangra, 

17drakhā yāmgui kachida ringngāra; kaja ina nathumli rāza̱serra,” da PROHOna 
hānga. 

18 PROHOwui zimiksho kakahaobing ringkashi ngasāranu! Nathumna khiwui 
vang PROHOwui zimiksho chi ningchangda? Chiya kahor maningla 
tangkhamangna. 

19Kazingkha̱li ngacheeda yāmlaga singom samkaphang kathāna; lah shimli 
yāmzanglaga phāklāngli kashai eina, phara̱na khamara̱ kathāna. 

20 PROHOwui zimiksho chi kahor maningla tangkhamang maningmalā, kala 
kahor makhalei kazingkashi kathā maningmala? 

21  “Nathumwui phanit phanao ina yangkharinga, kala nathumwui khokharum 
kazipli ina ningyāngkhaung khikha maleimana. 

22Nathumna ili rikkatā kachigat pha̱lala, tharāzat chigatlala ina 
makhuisangmimara, kala nathumwui ningyatchigatwui asā kakā sā taithatlala, 
ina mayangsangmimara. 

23Nathumwui laakhon iwui eina khuithuihaolu; mayori kahai tingteilā khon chi 
ina manganāmara. 

24Kha mashun chi tara̱ thāda longtāranu, kala khamashung khangarong kongrā 
longkatha̱ tharanu. 

25  “O Israelwui shimkhur! Zingkum hangmati nathumna ili lamhāngli 
pha̱kaphayā chigatla? 

26Nathum khalattana kasā nathumwui meoma̱ awunga Sakkuthli, kala sirāwui-
vare Kaiwanli nathumna phungzatra; 

27chiwui vang Damascus kānda nathumli ina raithāhaora,” da 
saikorawui PROHO Vare kaho PROHO china hānga. 

Amos 6 

Israel Kashimān 

1“Zionli leiyālak eina khaleibing, kala Samariali ningnganungkhun eina 
khaleibing, Israel shimkhur shok khavai rimeithui kaje yurwui khareia mibing, 
kakhanang ngasāranu! 

2Calneh kankālu, kala yanglu, chiwui eina kahaka Hamathli vālu; chiwui thili 
Philistinewui Gathli tālu. Nathumwui wungramli athumwui phāmeila? Lha 
athumwui ngaleina nathumwui ngaleili reimeila? 

3O makaphā atam chiho kahaia nathum, khangama̱ khangashao haokaphokla? 

4Ka̱lākashi ngasāranu: Mafahā petli kapibing, monpaktungli khangayaibing, 
yaoshangwui eina yaosā shaida, seishimwui eina seinaosā kashaibing; 

5tingteilākhonli ngachang mengtok laa kasābing, Davidwui thāda athum 
khalatta khongkhavai akap-akai semkakhuibing; 

6khorām eina zam khamangbing, kala athum khalatta mathāmeikap kaji thao 
neoda Josephwui kashimānli makakhanangbing! 

7Chiwui vang eina, raikathāli rimeithuida athum vāra, kala athumwui lumshilao 
kasā china katangana.” 

8Proho VAREna akhalatta khangashit sāhaira (da PROHO, saikorawui Varena 
hānga): “Jacobwui langkaso ina ningkachaiya, kala awui raipan yangkharinga; 
kala keinung eina chili khalei saikora ina chihohaora.” 

9Kala Shim akhali mi tharā leisālala thiserra. 

10Chifa khavai athei-asāna shimwui eina aphasā khuishokra, kala shimlungli 
khaleipa chili, “Maleiluikhala” da khangahān eina, “Maleimana” da hāngra; 
chieina ana, “Mamatuilu, PROHOwui ming masingasa” da hāngra. 

11Kaja yanglu, PROHOna kakaso eina kahaka shim chi achui-arui sāthuihaora, 
kala kateowa shim akha̱-akhā sāthuihaora. 

12Siguina lunghārtungli yongzatla? Yireili seiot kakhuila? Kha mashunli 
nathumna kathiri sāngasakhaira, khamashung khangarongwui atheili thingkhā 
sāngasakhaira— 

13Lo-debarli nathum mathānda, “Ithumwui yāng eina ithum khalattawui vang 
Karnaim yuikakhui maningmala?” da hānga. 

14“Kaja yanglu, ina nathumli makhamayā yur khangatei akha shokngasakra, O 
Israelwui shimkhur” da saikorawui Vare, PROHOna hānga, “kala athumna 
nathumli Hamath zangkhavaiwui eina thuilaga Arabah Kong vāshungda 
rekharekra.” 

Amos 7 

Khaoh Khamahā 

1 PROHO Varena ili hithāda chithei: Yanglu, awungawui mā hāt kahaiwui thili 
kakhane shomshānda akhar shokkaphok tharan yanglu, ana khaoh shemsai. 

2Ngalei chiwui khawo athumna shaikhupmi kahai thili ina hānga, 
“O PROHO Varivara, kapheomilu, ina nali poli! Jacobna khi sāthukrakhala? Ava 
kateonaona!” 

3 PROHOna ning ngacheida, “Hi mathāmara” da PROHOna hānga. 

4Proho VAREna ili hithāda chithei: Yanglu, Proho VAREna mei eina mashun 
bichar sākhavai hoi, kala china shamadru kahaka kathuka chi mayuisanghaowa 
kala shaisangphokhaowa. 

5Chieina ina hānga, “O PROHO VARE! ngasāmmihaolu, ina nali poli! Jacobna 
kathāda nganingrarrakhala? Ava kateonaona!” 

6 PROHOna ning ngacheiluishita; “Hila chi mathā ngasakmara.” da Proho VAREna 
hānga. 

Urum Khamahā 

7Ana ili chithei: yanglu, urum yangda sakharik kahai phaklāng akhali apāngli 
urum singlaga Proho nganingsai. 

8Kala PROHOna ili hānga, “Amos, nana khi theikhala?” Ina ngahānkai, “Urum akha 
thei.” Chieina PROHOna hānga, “Yanglu, iwui mibing Israewui alungthungli ina 
urum akha haihaira; ina chibingli mamakānluimara; 

9Isaacwui apam kajujui chi ramcho sāngasakra, kala Israelwui katharpam hupta 
sākazamhaora; kala ina Jeroboamwui shimkhurli makhamayā raighai eina 
ngararra.” 

Amos kala Amaziah 

10Chiwui thili Bethelwui pāngmon Amaziahna Israelwui awunga Jeroboamli pao 
chiphunda hānga, “Israelwui shimkhurli Amosna nali mithit khalen sāhaira; 
ngalei hi awui tui maphungrarthura. 

11Kaja Amosna hithāda hānga, ‘Jeroboam raighai eina thira, Israelli awui ram 
eina raithāphalungra.’” 

12Kala Amaziahna Amosli hānga, “O marān, Judah ngaleili yāmvaulu, kala chiwui 
zāt zāda chili amarānlu; 

13kha Bethelli marāmarānluilakalu, kaja chi awungawui katharapamna, kala 
wungramwui khorumshimna.” 

14Chieina Amosna Amaziahli ngahānkai, “I marān maningmana, marānwui 
naomayarala maningmana; kha iva yaokahoma akhana kala sycamore thing 
khayoka mi akhana, 

15kala yao ashangli homkazatwui eina PROHOna ili hokhuida, ‘Vāda, Iwui Israel 
mibingli amarānlu’ da hānga. 

16Chiwui vang eina PROHOwui tui chi nganālu; Israelli makhamayā mamarānalu, 
kala Isaacwui shimkhurli makhamayā pao mahāshokalu da nana hāngdalei! 

17Chiwui vang PROHOna hithāda hānga: ‘Napreiva̱̱ keinungli khayorva̱̱ sha̱nao 
ngasāra, kala nanaomayara ngarā kala nanaongalāva̱ ngarā raighai eina thira, 

nathumwui ngalei nap tamlaga ngayarmihaora, nakhalattala makathar lamli 
thisangra; kala Israelli, apam hiwui eina raithā kachangkhathaora.’” 

Amos 8 

Athei Lukkhawui Khamahā 

1Hithāda Vare PROHOna ili chithei: Yanglu, lumkachāngwui athei yur 
lukkhatkhana. 

2Kala ana hānga, “Amos, nana khi theikhala?” Chieina Ina ngahānkai, 
“Lumkachāngwui athei lukkhatkha thei.” Chieina PROHOna ili hānga, “Iwui miyur 
Israelwuitungli khangachang atam rāhaira; Ina athumli chi mangacheimilui 
mara. 

3Chitharan Khorumshimwui laakhon chi chapkhangachā khon ngasāhaora,” 
“kathingun kachungkhara, kapam kachungkhali athumli akhon mashokla 
horkazam haora” da Vare PROHOna hānga. 

Israel Shimānkida Khanganai 

4Hi nganālu, khavātabingli naikakazapabing, kala lam hiwui kachāmabingli 
shimān khangasakabing, 

5nathumna, “Mā yorpai khavai, chāngthar katharān kuphaoni khala? Kehu 
yorkhavai sabbath katharān kannikhala, chithāda ithumna khuilui kathāda 
teongasakmei paira̱ kala shekel chungngasakmei paira, kala makhamashung 
khāntam eina minam khuipaira, 

6chithāda ithumna kachāmabingli lupāsā eina lokhavai, kala khavātabingli 
pheihop akha eina ngatha̱khui khavai; kala hangkha̱māng eina yorsang khavai 
ngarāna.” 

7Jacobwui lāngsot chiwui vang PROHOna khangashit sāhaira; “Kachangkhat eina 
Ina athumwui otsak akhanidala mamalai mara. 

8Hiwuivang mi kachiva̱ masifa ngayimalā, kala chili okathui saikora sifaya, kala 
athum saikora Nile kong kathui thāda, kala Egyptwui Nile thāda ngaphumkashi 
shokkashi majimarala?” 

9“Kala chithangchi,” da Proho VAREna hānga, Ina ngashunung zimik 
tunngasakra, kala ngashunung okathui tangmang ngasakra. 

10Nathumwui lumlao phanit Ina sikafa onngasakra, kala nathumwui laa saikora 
chapchātlaa sāngasakra; Ina mi kachiva̱ bora ngavaingasakra, kala kui 
sitāngasakra; naoho-naotongwui vang chapkhangachā thāda, malungkharing 
katanga ngasāngasakra. 

11Proho VAREna hānga, “Yanglu, zimiksho chi rārāli, lam hili Ina kumshāt 
chihorāki kaji, zātwui kumshāt, tara̱wuila maning mana, kha PROHOwui tui chi 
nganā khavaiwui ponglina. 

12Athumna shamadru akhawui eina shamadru akhali, kala atungshong eina 
zingsho vāpeida yaozatra; PROHOwui tui chi phākhui khavai athumna phāshang 
phatāra, kha athumna chi masamphang mara. 

13Chithanghon lāshiyoyo kala yarshoshova̱, ra̱kachangwui vang vānra. 

14Samariawui Ashimahli mingzaida shākhi sāda, ‘O Dan, nawui varena theiya’ 
kala, ‘Beer-shebawui mirin thāda kharingbing’ da hāngra, athumna pitāra, 
mangakarthuklui mara.” 

Amos 9 

PROHOwui Bichar 

1Hanphut ngalemli PROHO khanganing chi ina thei, kala ana hānga: “Keinung 
pakra̱bing chi ngavei manganukranglakha eina tangda ngaphitlu, kala akha̱ 
sāngasakta mibingwui kuili tākngasaklu; kala kataibing chi ina raighai eina 
shātthatra, akhanida mayāmshokmara, akhanida machakshokmara. 

2Athumna Kathewui ramli chuizanglala, chili ipāngna zangyonkhuira; athumna 
kazing yāmkālala, chiwui eina ina ngakhuntāra. 

3Carmel Kaphungli athumna yāmngathumlala, chiwui eina ina phāshokra kala 
athumli tukkhuira; iwui mikyan eina athumna shamadrulungli zang 
yāmngathumlala, chili ina phara̱li kasora kala china athumli mara̱ra. 

4Kala athumwui yangkashibingna tukthuihailala, chili ina raighaili kasora kala 
chieina shātthat ngasakra; kala kaphāwui vang maningla makaphāwui vang ina 
imik yangtitra.” 

5Saikorawui Vare PROHO chiya, ngaleili saza̱da menga, kala chili pānda khalei 
saikora sifaya, kala saikora chi Nile kong kathui thāda juikai, kala Egyptwui Nile 
kong thāda ngasun ngasaka; 

6kazingramli awui khamato kā sākaka, ngaleitungli fakakham leikhangasaka; 
shamadruwui tara̱li hokhuida ngalei kathengli rotākhame, PROHO chi awui 
mingna. 

7“O Israelwui mibing! iwui vang nathum, Ethiopiawui mi mathāmala?” 
da PROHOna hānga. “Israelli ina Egypt ngaleiwui eina mathānshokmala? 
Philistianaobingli Caphtorwui eina, kala Syriabingli Kirwui eina 
mathānshokmala? 

8Yanglu, morei kasā wungramtungli Proho VAREna yangdalei; kala chi ina 
okathuiwui eina shimān ngasakra, Jacobwui shimkhurmāngli mamutchao 
ngasakmara.” 

9“Kaja yanglu, ina kasora, kala yur saikorawui alungli Israelwui shimkhurli 
khanukra, sikhavai khavai eina khanuklala, lungguinao akha eina tangda ngaleili 
matātungmara. 

10Morei kasā iwui mibing saikora, ‘Ka̱lākashina ithumli marālakmara’ da 
kahāngbing, raighai eina thira. 

Israelli Naoda Khuisangki kaji 

11  Atam chili Davidwui shim konglui kahai chi ina khāngmathotluira phākho 
kakai chi chipholuira, kala ngayāng kahai chi sākhuiluira, kala achālakhawui 
thāda sākāluira, 

12Kaja Edomwui shākkahaibing, kala iming eina theikasābing saikora; athumna 
samphangpai khavaina,” da hi ngarān kahaia PROHOna hānga. 

13  “Yanglu, zimikshobing chi rārali” da PROHOna hānga, “chitharan luikasaona 
kahātapāli ngaphankhuira, kala drakhāthei khamazokana athā khayaopāli 
ngaphankhuira; phungreibingna kashima drakhāra̱ ngayira kala phungrānao 
kachida longra. 

14Iwui Israel mibingli ina kalākhamahai ngasā ngasakluira, ngayāng kahai 
keinungbing sakāluida athumna pānra; athumna drakhā yāmgui vāsangra kala 
chiwui ara̱ mangra, yāmguila vāsangda chiwui athei shaira. 

15Athumwui ngaleili ina athumli chipamra, kala athumli ina mikahai lam chiwui 
eina maphurshokluimara,” da PROHO nathumwui Varena hānga. 

Obadiah 

Obadiah 1 

1  Obadiahli rāmahākhami. Edomwui pongli Proho VAREna hithāda hānga. 
Ithumna PROHOwui eina pao shāhaira, kala yurbingwui ngachaili paome akha 
chihovāda hānghaira: “Ngakarthuilu, ithum Edomli vāda rai atausa!” 

2Yanglu, yurbingwui ngachaili ina nali teongasakra, nali yangkateolakhaora. 

3Nawui ning lāngkasona na khalattali chipathaira, lungkai kajui ngachaili 
pamda, “Ili khipāna ngakhuntāshaprakhala?” da nakhalatta phaninga. 

4Nana khalāng thāda kajuiva̱li leilala, athip sirā ngachaili sāhailala, ina nali 
chiwui eina sheitāra, da PROHOna hānga. 

5Ngayāshong nawuili khalebing raakha kathāda nawui ot ngaponkhala? 
Athumwui khuishapmāng makhuimarala? Drakhāthei rāleeakha athumna 
atham makataimila phāthuiserhaorala? 

6Esauli kathāda ngaponhao, awui lan kathāda phāshokhao! 

7Nawui sakkharumabingna nali chipathaira, athumna nali thari akatang 
vāshungda kashamvāhaira; nawui khamashitabingna nali yuihaira; nana 
shitkasangabingna nali khalen sanghaira— chi theikakhuila maleilakthura. 

8Chithang ina Edomwui thangkhamabing, Esau Kaphungwui 
theishingkhuikatheibing, mashimān ngasakmarala? da PROHOna hānga. 

9Nawui kapingabing khananghaora, O Teman, chieina Esau Kaphungli 
kapambing kachiva̱ yaithattuphaora. 

10Nagato Jacobli shaokathatwui vang, na maishiphalungra kala katatchaohaora. 

11Na khalāthak eina nganingda, makathei kha̱mina awui lan phungthuithang, 
yur kateina awui ngaveili rāzangda Jerusalem kalā yangvaithang, nala athumwui 
ngachaili kazang akha thāhaowa. 

12Kha nachinā kalāshithang na maringphā ngayimana, Judah shimānthang 
mamathān ngayimana; khanangthang na malangso ngayimana. 

13Iwui miyur chotchangthang na awui ngavei makānzang ngayimana; awui 
kalāshāt zimiksholi na mamathān ngayimana; a sipsāthang na awui ot 
mazangngaponkhui ngayimana. 

14Shongpākli nganingda yāmkashokbingli masāthat ngayimana; khanangthang 
kharingabingli yangkashebingwui pāngli mahorsangmi ngayimana. 

Yurbingli Varena Bichar Sāra 

15“Khikhalajila yur saikorali PROHOwui atam rākida nganailakhaira. Nana 
sākahai tākam eina nalila sāmira, nawui otsak chi nali latungra. 

16Kaja nana iwui kathara kaphungli khamang thāda, kuimareida khalei 
yurbingnala mangra; athumna mangra, yuichāngchāng zatra kala shimānhaora. 

Israelwui Khayui 

17Kha yāmkashokbing Zion kaphungli kazipra, kala hi kathara ngasāra; kala 
Jacobshi shimkhurna ashiwui shimlui khuipapamra. 

18Jacobshi shimkhur mei thāra, kala Josephshi shimkhurna meiwon thāra; 
Esaushi shimkhurna lanji thāda; athumli thottāra kala chuitup tāhaora, kala 
Esaushi shimkhur khipākha maringshokmara; kaja PROHOna hāngkahaina. 

19“Negebnaona Esau kaphung khuira, kala Shephelah naona Philistine ngalei 
khuira, kala athumna Ephraim eina Samaria ngalei khuira, kala Benjaminshina 
Gilead khuira. 

20Halahli raithā kahai Israelnaobingna, Phoenicia eina thuida Zarephath 
vāshungda khuira; Sepharadli raithā kahai Jerusalemnaobingna Nageb 
keinungbing khuira. 

21Kharingabingna Zion kaphung kāda Esau kaphungli mungra; kala wungram 
chi PROHOwui ngasāhaora.” 

Jonah 

Jonah 1 

Jonahna PROHOli Manganākasang 

1  Amittaiwui naomayara Jonahli PROHOwui tui chi hithāda rāhānga. 

2“Ngakarthuida kahaka keinung Ninevehli vālu, kala chili makhamayā tui 
avaolu; kaja athumwui makaphā makhayā chi ili shākāhaira.” 

3Kha Jonahna PROHOwui eina Tarshishli yāmvā khavai thuihaowa. Ana Joppali 
tai; kala chili jahas akha Tarshishli vākida leisai; chieina ana PROHOwui eina 
yāmkhavai bhārā mihailaga athumli ngasoda Tarshishli vāhaowa. 

4Kha PROHOna shamadru chili siphan zingrot panglāk eina shokngasakta jahas 
chi kaiki jihaowa. 

5Jahas kahuibing chi ngacheenāhaida kachichāwui vareli ngakaowa; kala 
ngavengmei khavai ot khuikaphungbing chi shamadruli horsanga. Kha Jonahva 
jahaswui alungshong zangpamda piphuphaowa. 

6Chieina jahaswui captain china zanglaga, “O kape, na khisāli? Ngakarthuida 
nawui Vareli seihā sālu. Chithākha varena phaningmida ithumli mashimān 
ngasakpai” da hānga. 

7Kala athum akha eina akha, “Khipāwui vang kalākashi hi kharākhala da 
theikhavai kalā yangsa” da ngazek ngaroka. Chieina kalā yangda, kalā chi 
Jonahwuitungli tāhaowa. 

8Chieina athumna ali ngahāna “Khiwui vang eina hikathā kalākashi hi 
ithumwuitungli katākhala? Na khiot kasā mi? Kachiwui eina kharā? Na khi 
ngaleiwui mi kala khiyurkhala?” da ngahāna. 

9Chieina ana athumli ngahānkai, “I Hebrewnaona; kala ina kazingramwui 
Varivara kala ngaleila ngayila kasaa PROHO chili shitkasanga mi akhana” da 
hānga. 

10Chieina mibing chi ngacheekhailakhaowa, kala ali hānga, “Nana khi sāhaoda 
hithā kahaikhala!” Kaja a PROHOwui eina yāmkazatna kaji hi athumna 
theihaowa, kaja ana athumli hānghaowa. 

11Chiwui thili athumna ali hānga, “Ithumwui vang shamadru va̱rihai khavai nali 
khi sārakhala?” Kaja shamadruwui siphan zingrot markhangai marhaowa. 

12Ana athumli hānga, “Ili khāngkhuida shamadruli horsanghaolu; chithākha 
shamadru nathumwui vang varihaora; kaja hakkhamahā siphan zingrot hi iwui 
vang eina nathumwuitungli kharāna da theihaira.” 

13Chithālala mibing china jahas chi ngalei kathengli khuishok khavai panglāk 
eina hotnai, kha mararthuwa; kaja siphan zingrot chi athumwuitungli 
markhangai marmeihaowa. 

14Chiwui vang athumna PROHOli ngakaoda hānga, “O PROHO, mi hiwui 
manglāwui vang ithumli mashimān ngasakmialu, kala khayon makhaleiwui 
ashee ithumwuitungli matā ngasakmialu. Kaja O PROHO, nana sākhangai 
athishurda kasāna.” 

15Chieina athumna Jonahli khāngkhuilaga shamadruli horsanghaowa; kala 
shamadru chi mangaphaoluithuwa. 

16Chiwui vang mibing china PROHOli ngacheeshunhaida pha̱kaphayā ot sai kala 
khangashit khuiya. 

17  Kala PROHOna khaih kahakva akha ngarānmida Jonahli mayuisang 
ngasakhaowa; kala Jonahna khaihwukli ngashun kathum ngayā kathum pama. 

Jonah 2 

Jonahwui Seihā 

1Chieina Jonahna awui PROHO Vareli khaihwukwui eina seihā sāda hānga. 

2“Iwui kakhanang eina ina PROHOli ngakaowa, kala ana ili ngahānkai: Kathewui 
ramwui wuklung eina ina vaowa, kala nana iwui khavaokhon shāmi. 

3Kaja nana ili kathuka shamadrulungli horsanga, kala khangaphaowa tara̱ chi ili 
kuimarāna, nawui tara̱ khangaphao kala ngarungning kahai china iwuitungli 
ngaphaorai. 

4Chieina ina hānga, ‘Nawui ngalemwui eina ili horshokhaira, ara kathāda nawui 
kathara shim chi ina theiluipairakhala?’ 

5Tara̱na ili hikhaowa, kathuka china ili kuimareiphinhaowa; khawo-thothāpna 
ikui pukrora 

6phungreiwui angayungli. Katang mavaila pharnam kahai ngaleili ina 
zangshunga; thalala Chom chiwui eina imanglā nana khuishokmi, O PROHO, iwui 
Vare. 

7Ining shimān kahai tharan, ina PROHOli phaningunga; kala iwui seihā kasā nali 
kāshungda, nawui kathara shim chili khuisangmi. 

8Makānkhanā meoma̱li khayākashibingna athumli machihānluimana. 

9Kha ina nali ningkashi khami eina ngasoda pha̱phayāra; Ina ngashit kahai chi 
ina mira. Huikhami PROHOwuili lei.” 

10Chieina PROHOna khaih chili kasoda khaih china Jonahli ngalei kathengli 
maloshokhaowa. 

Jonah 3 

Jonahna PROHOwui Kahāng Khanganā 

1Chiwui thili kakhane sāda PROHOwui tui chi Jonahli, hithāda rāhānga, 

2“Ngakarthuida kahaka keinung Ninevehli vāda ina kahāng tui chi 
atamchitheilu.” 

3Chieina Jonahna ngakarthuida PROHOwui kakaso athishurda Ninevehli vai. 
Nineveh hiya hakkhamahā keinungna, hiwui aret kathumthang shongzāna. 

4 Jonahna keinung chili vākhavai zatphokta thangkhawui shongza zata. Kala ana 
vaoda, “Zimiksho hangmatithang leilaga Nineveh shimānhaora!” da hānga. 

5Chieina Ninevehwui mibingna Vareli shitsanga; kala khareia eina thuida 
khangazana tāshungda bora ngavailaga kakhum eina pama. 

6Pao chi Ninevehwui awungali vāshunga, chieina ana awui pamkhong horhai 
kala sāri raihaida bora ngavailaga hotlāli ngakhorpama. 

7Kala Nineveh katongali pao chishatta hānga, “Awunga kala wungva̱-
wungvābingwui kakasona kaja miranu, sāranu, sha̱keiranu, khikha 
mamazapailakmara, maphauipaimara, mashimanpaimara; 

8kha mila, sāla bora ngavaida Vareli thuklak eina poranu, kala mi kachiva̱ 
kachichāwui makaphā makhayāwui eina ning ngateiranu. 

9 Khipāna theira, Varena malungkhavāt ngacheihaida ithumli mashimān 
ngasaklapai?” 

10Athumwui makaphā chihohaida ningkhangatei chi theilaga, Varena 
athumwuitungli makaphā sāra da hanghaikasā chi ngachei ngasakta ana athumli 
masāthuwa. 

Jonah 4 

Jonahwui Lungvāt kala PROHOwui Lukhamashan 

1Kha china Jonahli ningyāng maung ngasaklakthuwa, kala a 
malungvātlakhaowa. 

2 Kala ana PROHOli seihā sāda hānga, “Iram ngaleili leilakha hithārada ina nali 
mahāngmala? Hiwui vang ina thaklāk eina Tarshishli yāmkhavāna kaja ina thei, 
na lukhamashan leikashe, malungkhanima, leikashili nganingtit kaje kala 
makaphāwui eina ning khangacheia Varena. 



1588 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

3 Chiwui vang eina, ara, O PROHO, ina nali kapona, iwui manglā khuimihaolu, kaja 
I kharingliva thikahaina phāmei.” 

4PROHOna hānga, “Na malungvāt khavai mashun leila?” 

5Chieina Jonahna keinungwui eina shokta zimikshoshong akhalattawui vang 
rāmrahnao akha sākhuida apama. Kala chiwui khaya̱li pamda keinung chili khi 
shoknikhala kaji ana kathei eina tangda yangpama. 

6Kala PROHO Varena arong akha shokngasakta Jonahwuitungli ngareikā 
ngasakta china awui kuili khaya̱ samida ali maningrāk ngasakmana. Arong 
chiwui vang eina Jonah ringphālakhaowa. 

7Kha akhama ngathor kathā kazing kathang eina, Varena kalom akhali arong chi 
shaingasakta ngahuihaowa. 

8Zimik kashok eina zingshoshongwui kasā masi Varena phanrā ngasaka kala 
Jonahwui kuili zinghām za̱haoda ning shimānhaowa; kala ana ali thingasakhaolu 
da poi, kala hānga, “Iwui vanga kharingli kathina phāmei.” 

9Kha Varena Jonahli hānga, “Nana arong chiwui vang malungvāt khavai mashun 
leila?” Ana ngahānkai, “Ina vātngayilaka, vātnahaida kathila thingai.” 

10Chieina PROHOna hānga, “Nana nawui yāng makazang kala nana 
kharkhangasak makhaninga thangngayākha leilaga, thangngayākha shimān 
kahai arong chili lumashana. 

11Chithākha uishong yāshong matheithangkhamei kahaka keinung mi lakh akha 
thing maga̱ lāngda khalei, kala sha̱keila kachungkha khalei Ninevehli I 
malumashan ngayimala?” 

Micah 

Micah 1 

1  PROHOwui tui Moreshethwui Micahli, Jotham, Ahaz kala Hezekiahlongna 
Judahwui awunga sālaga Samaria eina Jerusalemwui pongli khamahā 
kachitheina. 

Samaria eina Jerusalemwui vang Chapkhangachā 

2  Nganālu, miyurbing, nathum zaikora; nganālu, O okathui, kala chiwui alungli 
khalei saikora; PROHOna awui kathara shim eina Proho VAREna nathumli 
makhamayāwui shākhi ngasāranu. 

3Kaja yanglu, PROHOna awui apamwui eina shokrāda lei, kala ana tāda 
okathuiwui kajuipambing tānaikazamra. 

4Kala phungreibingna awui azingli menghaora, tampākbing amaitaren 
ngasāhaora, khuira̱ mei ngalemli kahai thāda, tara̱ arapli heikatā thāhaora. 

5Saikora hi Jacobwui khayonwui vang Israel shimkhurwui moreiwui vangna. 
Jacobwui khayonkhamāng chi khi? Chi Samaria maningmala? Kala Judah 
shimkhurwui morei khi? Chi Jerusalem maningmala? 

6Chiwui vang eina ina Samariali shimān ngasakhailaga, khamasaili thingkhor 
lungkhor khor kahai thāngasakra, drakhāthei lingsang khavai ngasā ngasakra; 
kala awui lungguibing ina tampākli shireotāhaora, kala awui shimphungabing 
masai ngasakhaora. 

7Awui meoma̱ saikora akha̱-akhā sāmihaora, khayorva̱̱bingwui eina 
samkaphang saikora mei eina thottāmihaora, kala awui meoma̱ saikora ina 
khikha masāvai ngasakmara; kaja khayorva̱̱ sāda khamasāwui eina meoma̱bing 
chi kazipkhui, kala chibing chi khayorva̱̱ khamasāli hanvāpapamra. 

8Hiwui vang ina khananglāk eina chapngachāra; Ina raihokhailaga mahonghat 
eina zatra; ramfawui kakhong thāda chapngachāra; kala ostrichbing kakhong 
thāda chapra. 

9Kaja awui khamā maraikapaiyana, kala chi Judahli rāshunghaira, chi iwui 
miyurwui ngaveili rāpeihaira, Jerusalemli raza̱haira. 

10Chi Gathli mahāngalu, machaplakalu; Beth-le-aphrahli nathum chifali 
ngaleolu. 

11Nathumwui shongfali zatlu, Saphirli kapamabing, mahonghat eina, maishiri 
eina; Zaananli kapamabing mashokalu; Bethezelwui khanangda kachap china 
nganing khavaipam chi nathumwui eina khuithuihaora. 

12Kaja Marothli kapambingna kaphā chili honchingching hondalei, kaja 
makaphā chi PROHOwui eina Jerusalem ngaveili rāhaira. 

13Siguigari siguibing khalapshanhaolu, Lachishli kapamabing; Zionwui 
naongalāva̱li morei kasā haokaphok chi nathumna, kaja nathumwui alungli 
Israelwui khayonkhamāng chi samphanga. 

14Chiwui vang eina nathumna Moresheth-gathli kapangwui lemmet mira; 
Achzibwui shimkhurbing Israel awungabingli mikhanam ngasāra. 

15Ina nathumwuitungli khayuiya akha rāngasakra, Mareshahli kapama mibing; 
Israelwui tekhamatei chi Adullamli rāra. 

16Nathum khalatta kui sikokhaolu, nathumwui leikashiya naomayarabingwui 
vang; khalāng sāsha thāda kui sikokhailu, kaja athum nathumwui eina 
raithāhaora. 

Micah 2 

Kachāmabingli Singkakharengwui Ka̱lāshat 

1Makaphā-makhayā phākashoka kala mapivāla makaphā makhayā khangarān 
kasaa kala pettungli makaphā kaphaning athum kalākashi ngasāranu! Ngathor 
kharā eina athumna ot chi sai, kaja chi sākashap pangshap athumwuili lei. 

2Athumna lui ngamara, kala ngapaikhui; shimla ngamarda khuithui haowa; 
athumna milila shimlila singkharenga, khalaleilila singkharenga. 

3Chiwui vang PROHOna hithāda hānga: Yanglu, shimkhur hiwuitungli Ina 
makaphā shokkhavai khangarān sādaleiya, chiwui eina nathumwui akahung 
mangatha̱thukmara, kala nathum langsosor mazatmara, kaja chi makaphā atam 
ngasāra. 

4Chithanghon athumna nathumli mana̱kashi laa sāra, kala wukkhananglak eina 
chapngachāra, kala hithāda hāngra, “Ithum shimānchao haira; ana iyurwui yar 
chi ngacheimi haira; kathāda ana iwui eina khuithuimihao khala! Ithumwui lui 
ithumli raikathābingli ngayarmihaira.” 

5Chiwui vang eina PROHOwui yarui kazipli nawuivang kalā yangmikhavai 
khipākha maleisāmara. 

6“Pao mahāshokalu” — da athumna tamchithei— “Khipānakha hikathā hi 
mahāshokpai mara; maikashi chi ithumli marāshung mara.” 

7Hi hāngngayila, O Jacobwui shimkhur? PROHOwui Manglā chi majimirarthula? 
Hibing hi awui otsakla? Mashun eina kazata a chili iwui tuina khamathā 
masāmimala? 

8Kha nathumna iwui miyurli yangkashe thāda ngasunga; chingrikahaibing, 
raiwui kaphaning maleila chihansa̱ zatta khaleibingwui kachon raitāmi hai. 

9Iyur sha̱naobingli athumwui ringkaphā shim eina kashamshokhai, athumwui 
naoshinaobingwui eina iwui tekhamatei nathumna khuithuichao haira. 

10Ngakarthuida zatlu, kaja hi ngasām khavai pam maningmana; makatharwui 
vang zakshilāk eina shimān khangasakwui vang. 

11Mi akhana masitui kala kakapik tui matuida, “Ina nathumli drakhāra̱ eina 
zamwui pao hashokra” da hāngshang hangtāakha, a miyur hiwui pao 
hākashokana. 

12O Jacob, Ina kachangkhat nathum saikorali kazipkhuira. Ina Israelwui 
shākkahai chi manākhuira; yaoshangwui yaonao thāda; yaohomphungli khalei 
yao thāda, ngarungningkahai Ina mi saikora kazipkhuira. 

13Raipan shokhame china mangāli zatra; athumna sakhailaga ngavei kānzangra, 
chieina shokluira. Athumwui awunga PROHOna mangāli rida zatra, 

Micah 3 

Israelwui Kathānabingli Makhamayā 

1Kala ina hānga; Nganālu, Jacobwui akhavābing kala Israelwui shimkhur 
khamungabing! Mashun kathei hi nathumwui vang maningmala? 

2Kaphāli ningkachailaga makaphāli leikashe nathum, iwui mibingwui ahui 
laishokkhamebing; kala athumwui aphi ara̱kuiwui eina hemkakhuibing; 

3Iwui mibingwui aphi kashaibing, kala athumwui ahui khalaibing, kala 
athumwui ara̱kui sākakazambing, sā thada sāhamli katatkasangbing, kala sā 
thāda hampaili kahangbing. 

4Chiwui thili athumna PROHOli chapta vaora, kha ana athumli mangahānkāmara; 
chitharan ana athumwui eina mai ngareithuihaora, kaja athumna athumwui 
otsak zakshi ngasakhaowa. 

5Iwui mibingli thanngui kahaia marānbingwui pongli PROHOna hithāda hānga, 
athumna zākhavai kateokha leiakha, “Mashithaosa” ji, kha athumwui khamorli 
khikha masangkhamebingli rai sāra jihaowa. 

6Chithāda nathumwui vang khamahā makhalei ngayā ngasāra, maphongkhami 
khangami ngasāra. Zimikna marānbingwui vang tunhaora, kala ngashunla 
athumwuitungli tangmangra; 

7marānbing maishihaora, khanongbing khayakhaora; athum saikora khamor 
kafahaora, kaja Varewui ngahānkākhami maleithuwa. 

8Kha ichanga pangshapna pemtinghai, PROHOwui Manglā eina, kala mashun eina 
kala yāng eina, Jacobli awui khayonkhamāng kala Israelli awui morei phongmi 
khavai. 

9Hi nganālu, Jacobwui shimkhurwui akhavābing, kala Israel shimkhurwui 
khamungabing, mashunli ningkakachaibing, khamashungli masho 
khangasakbing, 

10ashee eina Zion kala khayon eina Jerusalem sākakābing. 

11Chiwui akhavābingna pheizāwui vang bichar sai, pāngmonbingna aman 
khuida tamchithei, marānbingna pheisāwui vang phonga; chithālala 
athumna PROHOli chihānda hānga, “PROHO ithumwui ngachaili maleimala? 
Ithumwuitungli makaphā marāmara.” 

12  Chiwui vang eina, nathumwui vang eina Zionli lui kasao thāda saora; 
Jerusalem katek-kakai khorkahai thāra, kala khorumshimwui kaphung chila 
ngahong kashā ngasāhaora. 

Micah 4 

PROHOwui Chingri kahai Khamung 

1  Naoda hithāda shokra kaja PROHOwui shimwui phungrei chi phungrei 
saikorawuitungli juimeithuida sakāra, phungrābingli juimei ngasakra; kala 
mibingna chili longsangra. 

2Kala yur kachungkha rāda hāngra; “Rālu, ithum PROHOwui phungreili kausa, 
Jacobwui Varewui shimli; chieina ana ithumli awui shongfa hāngchitheira; kala 
ithumna awui apongli zatkhavai.” Kaja Zionwui eina ain shokra, kala PROHOwui 
tui Jerusalemwui eina shokra. 

3  Ana miyur kachungkhawuitungli bichar sāra; kala tālak eina khalei kapanga 
yurbingli tuitak tāmira; kala athumna athumwui raighai chi tin sākhuira, kala 
athumwui kazei sikao sākhuira, yurna yurwuitungli raighai makhāngmara, 
athumna rai kasā kaho matamluimara. 

4  Kha mi kachiva̱ kachichāwui drakhārong kala khaorārongwui azingli pamra, 
kala khinakha athumli mangachee ngasakmara; kaja saikorawui PROHOna 
hānghaira. 

5Kaja miyur saikorana kachichāwui varewui mingli khorumra, kha ithumva 
ithumwui Vare PROHOwui mingli katang mavaila zatra. 

Israel Hanungluishitra 

6Chithanghon phei katekbing kala kasham kahaibing kala ina khanang ngasak 
kahaibingli ina kazipkhuira da PROHOna hānga; 

7kala phei katekbingli ina shākkahai ngasā ngasakra; kala horkahaibingli 
kapanga yur akha ngasā ngasakra; kala Zion Kaphungli PROHOna 
athumwuitungli arui eina thuida katang mavaila mungra. 

8Kala na, O yaoshangwui ngashānphung, Zion nao ngalāva̱wui phungrā, nali 
hithāda shokra kharewui wungpam chi hanmira, Jerusalemwui nao ngalāva̱wui 
wungpam chi. 

9Arui khisāda panglāk eina chapkhala? Nawui alungli awunga maleimala? Nawui 
machinme shimānhaida naokhara̱ preiva̱̱ thāda ringkhangāla? 

10Preinao akhana naokhara̱ thāda, ngaleolu kala ringngālu O Zionwui 
naongalāva̱; na ara konungwui eina shokhaora, kala ram khamasaili pānra; na 
Babylonli vāra. Chili nali kankhuira, chili nali PROHOna ngatangkhuira, nawui 
yangkashebingwui pāng eina. 

11Arui nali makhamayā yur kachungkha kaziplaga hānga, “A makhaohaoranu, 
kala Zionli ithumwui mikna ngashānranu.” 

12Kha athumna PROHOwui kaphaning matheimana, athumna awui khangarān 
matheimana, kaja ana lanpumli māvām kazip kahai thāda athumli 
kazipkhuihaira. 

13Thuingapolu, O Zionwui naongalāva̱, kaja ina nawui angaji mari ngasā 
ngasakra, kala nawui pheimareng pithrai ngasā ngasakra; nana yur 
kachungkhali ngaphitkazamra, kala athumwui tongkakhui chi PROHOli mira. 
Athumwui lan chi okathui saikorawui PROHOli mira. 

Micah 5 

1Arui nali kuimareida pan saphinhaira; ithumli kuinamkhuihaira; lijei eina 
athumna Israelwui khamunga chiwui maisorli ngaphita. 

Bethlehemwui eina Khamunga Akha Ngashitkhami 

2  Kha na, O Bethlehem Ephrathah, Judahwui shang ngasākida kateowa, nawui 
eina iwui vang Israelli khamunga saki kaje akha shokra, awui haophok khavai 
chiya kharewuina, achālakhawui einana. 

3Chiwui vang eina ana athumli naokhara̱va̱ china mapharāranglakhawui atam 
eina tangda chihosāra; chiwui thili awui chinaongarā khangateibing Israelwui 
yurli latungra. 

4Kala ana nganingda PROHOwui pangshap eina, awui Vare PROHOwui amingwui 
khayākakā chieina yaoshangli phauira, kala athumna ninglumtur eina pānra, 
kaja ara okathuiwui akatanga vāshungda ana kahaka ngasāhaora. 

5Kala Assyrianaobingna ithumwui ngaleili phei rānaikasang tharan, chingri 
kahai ngasāhaora, chieina ithumna awuitungli yaokahoma shini kala miwui 
wungnao chishat shokngasakra. 

6  Athumna Assyriawui ngalei chi raighai eina mungra, kala Nimrodwui ngalei 
chi sutshok kahai raighai eina mungra; kala athumna ithumli 

Assyrianaobingwui eina ngatangshokra, ana ithumwui ngaleili rāda tharili phei 
rānaikasang tharan. 

7Chiwui thili Jacobwui shākkahaibing chi miyur kachungkhawui alungli leira, 
mibingwui vang makhangaraia, mikumowui vangla 
mahuikhanganonga PROHOwui eina kharā ikra̱ thāda, khawotungli zingpā 
tākharor thāra. 

8Kala Jacobwui shākkahai yurbingwui ngachaili leisāra, miyur kachungkhawui 
alungli leira, kazingkha̱na khararwui sāyurbingwui ngachaili, kazingkha̱naona 
yaoshangbingwui ngachaili leida, chi rākashok tharan ana naikazamda 
serkazam kahai thāda, chili ngatangkhui khavai khipākha maleisāmara. 

9Napāng nawui yangkashebingwuitungli khāngkāra, kala nawui yangkashebing 
saikora katathaora. 

10Kala chithanghon ina nawui siguila nawui eina katatmihaora, kala nawui 
siguigaribing sākazamhaora, da PROHOna hānga. 

11Kala ina nawui ngaleiwui keinungbing katatmihaora, kala nawui raipam 
saikora sākhaihaora; 

12kala nawui leivā kathembing saikora ina nawui pāng eina khuithuihaora, kala 
nawui vang khanongbing maleisāluimara; 

13kala ina nawui meoma̱bing, kala nawui lungshombing sāshimānhaora, nawui 
pāng eina sākakhui ot chili nana makhorumluimara; 

14kala nawui Asherimla phurmihaora; kala nawui keinung sākazamserhaora. 

15Malungkhavāt eina ina athut khuira, kahāng makhanganā yurbingli. 

Micah 6 

Israelwuitungli PROHOwui Tuingaphun 

1 PROHOna hāngda khalei nganālu: Ngakarthuilu, phungreili nawui mashun 
phayatlu, kala phungrābingna nawui akhon shāranu. 

2Nganālu, phungreibing kala katang makhavaia okathuiwui shimphunga 
nathum PROHOwui makhamayā tui nganālu, kaja PROHOna awui mibingli 
makhamayā akha lei, kala ana Israelli ngasungra. 

3“O iwui mibing, ina nali khi sāhaokhala? Kathāda ina nali chotngasakhaokhala? 
Ili ngahānkālu! 

4  Kaja ina nali Egyptwui eina khuiunga, kala khalap kahaiwui eina ngatangkhui; 
nathumwui vang ina Moses, Aaron kala Mariam chihorai. 

5  O iwui mibing, Moabwui awunga Balakna khiwor sākhala kaji; kala Beorwui 
naomayara Balaamna ali khi ngahānkā; kala Shittimwui eina Gilgal khavāli khi 

shokkhala kaji phaningunglu; chieina nathumna PROHOwui huikhami otsak chi 
theipaira.” 

6Khi singlaga ina PROHOwui mangāli rāda, atungshong khalei Varewui mangāli 
ikhalatta khorumrakhala? Awui mangāli rikkatā kachigat, kumkhawui seinao 
singlaga vārala? 

7Yaovā thingthing, thao kongrā thingkha miakha, PROHOna ningyāng ungrala? 
Iwui khayonkhamāngwui vang iwui naochizai, imanglāwui moreiwui vang, iwui 
asāwui athei mirala? 

8O mikumo, kaphā chi khikhala; kaji PROHOna chitheimihaira kala PROHOna 
nawui eina khi ningkachāngkhala kaji chiya mashun eina kasā, lukhamashanli 
kakahao, kala ningmazingda Vareli ngasokazat maningmala? 

9Keinungli khaleibingli PROHOna hānga— kala namingli khangachee chi 
thangkhameina: “Nganālu, O shangbing kala keinungwui mibing! 

10Makaphā makhayāwui shimli makaphā makhayā lupāchum kahai, kala 
khonshi kahai kateizā khavai khāntam chi ina malairarrala? 

11Makaphā makhayāwui khāntam eina ngasoda ina mipa chili pheomirala? kala 
kazikakazāwui khao eina ngasoda pheomirala? 

12Nawui kashanga mibing khangashaona pemtinghai; nawui ramli kapambing 
kakapik tuimang matui, kala athumwui male kakapikana. 

13Chieina ina nali pāng parhaira, kala nawui moreiwui vang ramcho sāngasaka. 

14Nana phazāra, kha mathomara, thaishon thaithaira; nana taihaira, kha 
makharuikhuimara, kala kharuikhui kahai chi raighai eina shimān ngasakra. 

15Nana yaora kha mahātkhuimara; nana olive surra, kha nakhalatta khaneo 
masamphangmara; nana drakhāthei surra, kha khamang masamphangmara. 

16  Kaja nana Omriwui shiyan-chikan, kala Ahab shimkhurwui shiyan-chikan 
mayonhaira; kala athumwui khamachin athishurda zatra; chieina ina nali macho 
ngasakra, kala nawui ramli kasikharora ngasāra, chithāda sāda mibingwui 
khamashāt nana phungra.” 

Micah 7 

Israelwui Khamakhao Acham 

1I kalākashi! kaja I lumkachāngwui athei phākhui kahai, drakhāthei arong eina 
phākhuiser kahai thāda: amazān akha eina tangda shaikhavai maleithura, 
iningna shaikhangai minkhare khaorātheila maleithura. 

2Vare katheia mi okathuiwui eina shimānhaira, kala mashun eina kasā mi 
khipākha maleithura; athum saikora asheewui vang rimpama, kala mi kachiva̱ 
khailan singlaga achināli kharoma. 

3Makaphāwui vang athumna themlāk eina sai; wungnao eina bichar kasaana 
pheizā poi, kala khangama mi china awui makaphā sākhangai chi hāngzata, 
hithāda athumna otsakruma. 

4Athumwui ngachaili phāmeikap kaje chiya phanāng kathāna, mashungmeikap 
kajena ka̱shāt kathāna. Athumli yangki kaji kala athumli tandi miki kaji atam 
rāhaira, ara athum pa̱ngapāki kaji nganaihaira. 

5Khongnainaoli machihānalu, ngasotnaoli mashitsangalu; preiva̱li kahāng eina 
tangda mahangphāphālu; 

6  kaja anaomayarana avāva̱li ningkachai, anao ngalāva̱na ava̱va̱li ngaruka 
arihāva̱na aniva̱li chithāpapama, yangkashe chiya a khalatta awui shimkhurwui 
mipapama. 

7Kha ichanga, iva PROHOli yangtha̱ra, Iwui huikhame Vareli ngaraitha̱ra; iwui 
Varena ili shāmira. 

PROHOna Huikhami Khuirāmi 

8O iwui yangkashe, iwuitungli mamathānalu; ina kongluilala ngakarthuiluira; 
Ina tangkhamangli kapam tharan, PROHOna iwui kahor ngasāra. 

9 PROHOwui malungkhavāt chi Ina phungra. Kaja ina awui mangāli morei sāhaira, 
ana iwui vang maphayatmiranglakha, kala tuitak matāmiranglakha eina tangda 
phungra. Ana ili kahorli khuishokmira; awui ngatangkhami chi ina theira. 

10Chiwui thili iwui yangkashena theira, kala “Nawui Vare PROHO kali leikhala?” 
da kahāngpāva̱ khayāmalāra. Imikna ali yanggazira kala chānreiwui chifa thāda 
naikazamra. 

11Nawui raipan sākakā zimik rārāda lei! chithang nawui thari kachungkha 
mataisangra. 

12Chithanghon Assyriawui eina Egypt, Egyptwui eina Kong, shamadruwui eina 
shamadru kala phungreiwui eina phungrei, chiwui alungli khalei athumna 
nawuili rāra. 

13Kha okathui hi mibingwui vang eina, kala athumwui otsakwui vang eina 
ramcho sāhaora. 

14Ngahong thingpheili ngachakyāng eina khalei, nawui yaobingli khāmshui 
singda hommilu; achālakhawui thāda athumli Bashan eina Gileadli phazāranu. 

15Egypt ngaleiwui eina nathumna shokthang thāda, Ina athumli matakhak kahai 
ot sāchitheira. 

16Yurbingna chi theida athumwui pangshap saikorawui vang khayakhaora; 
athumna athumwui pāng khamor kafara; athumwui khanā ngakhokhaora; 

17athumna phara̱ thāda chifa malekra, ngawokazata yur thāda; athumwui 
raipanwui eina kathirriri shokra, kala PROHO ithumwui Vareli athumna 
ngacheerangrang latungra, kala nawui vang eina athum ngacheera. 

18Khayonkhamāng pheokhami na kathā Vare khipā lei? awui shimluikat 
shākkahaiwui vang salāng kahaili chihokhami khipā lei? Ana katang mavaila 
awui malungkhavāt makaziphaimana kaja makhangachei leikashili awui 
ringkaphā lei. 

19Ana ithumwuitungli lumashanluishitra, ithumwui khayonkhamāng phei eina 
naishanhaora. Nana ithumwui morei saikora kathuka shamadruli horsanghaora. 

20Achālakha nana ishāvā ngarāli ngashitkhami thāda, nana Jacobli ningkatong 
kala Abrahamli leikashi chi chitheira. 

Nahum 

Nahum 1 

1  Ninevehwui apongli khamarān tuina. Elkoshwui Nahumna mahākhami 
lairikna. 

Ninevehli PROHOwui Malungkhavāt 

2 PROHO hiya mikpaishikatha kala athut kakhuiana, PROHO hiya athut kakhuia 
kala lungvātkashena; PROHO hiya ali khangasungbingli athut khui, kala awui 
malungkhavāt yangkashebingli leichinga. 

3  PROHO hiya malung mathuithakmana, kala pangshap khaleiana, kala PROHOva 
khayonli mathāhailakmana. Awui shongfa sur kakhaning eina siphan zingrotwui 
alungli lei, kala muiyā hi apheiwui chifana. 

4Ana shamadruli khararda thengngasaka, ana kong saikora thengngasaka; 
Bashan eina Carmel ngahuihaowa; Lebanonwui awonla pa̱tai. 

5Phungreibing awui mangāli nganuka, phungrābing menga; okathui kala chiwui 
alungli khalei saikora awui mangāli khikha masāvaimana. 

6Awui malungkhavāt chili khipā nganingshapra? Awui malungkakangwui kasā 
chili khipa khāngshapra? Awui malungkathui mei thāda chuishoka, lunghārla 
ana kaitham ngasakhaishapa. 

7 PROHO hiya kaphāna, pa̱khangapā atamli ngākkhamena; ali rākhangayinbingli 
ana thei. 

8Kha awui yangkashebingli tara̱ phongshilongda shimānchang shimān ngasakra 
kala awui yangkashebingli khangamilila kharomvāra. 

9Nana PROHOwuitungli khi khangarān sākhala? Ana thitchang ngasakhaora; 
awui yangkashebingli khanishida athut makhuimara. 

10Ngaphāngkatarai ka̱shāt thāda, thengkahaiya lanji thāda athum shimānhaora. 

11 PROHOwuitungli makaphā sākhavai, khangarāna kala malung pinglak eina 
kahānga, mi akha nawui eina mashokmala? 

12 PROHOna hithāda hānga, “Athum pangda kachungkhalala, athumli katathaora 
kala kānthuihaora. Ina nali sipsā ngasakhailala, ina nali masipsā ngasakluimara. 

13Kala ara awui kashai chi ina nawui eina sāshatmihaora, kala nali khalap kahai 
chi ngalāhaora.” 

14 PROHOna nawui pongli ningkhami mihaira: “Nawui ming atam kachida 
maleiluimara; sākakhui meoma̱ kala heikakhui meoma̱la nawui 
khorumshimwui eina ina khuishokhaora. Ina nawui chikhur semra, kaja na hi 
ningkakachaiana.” 

15  Yanglu, phungreibingli paokaphā khuikharā, chingri kahai hākashokawui 
phei chi! Nawui zātkhān mayonlu, O Judah, nawui tuingashit ungshung ngasaklu, 
kaja makaphā makhayā chi nali marāluilakmara, ali katatchaohaira. 

Nahum 2 

Nineveh Kongkhalui 

1Sakakathāna china nali rāngasunghaira. Raishaophungli mi hailu; shongfa 
yangkazaklu; nawui shānneira̱ neikhuilu; nawui yāng katonga kazipkhuilu. 

2(Israelwui khangamkharei tākam eina PROHOna Jacobwui khangamkharei 
hanmidalei, kaja khangaponbingna athumli kashankachon raimihaira kala 
athumwui aphāng sākazamihaira). 

3Awui rai kapingbingwui chāngvei hunga, awui raimibing hungshi kahai eina 
sāri sai. Siguigaribing ngaherda kakazip tharan meiwon thāda phik-phik 
ngasheiya; — raikhokabingna raichak sai. 

4Sigui garibingna chānreili lar-lar zata, athumna kayāng-khareili yongshang 
yongtā sai; athumna zingrān thāda hāna, rikhān khangashei thāda pharvai. 

5Athumwui akhavābingli hokhuisera, athumna kongluimamānda zata, athumna 
katotsisi raipanli vai, kuinamkhuida nganinghaowa. 

6Kongwui ngaveibing shohaira, awunga keinung kaiyānghaira; 

7chiwui philava̱wui kashankachon raimihaida, ali khuithuihaowa, awui rao 
sha̱naobingna chapngachai, malung kapheda nāsha̱ thāda chapa. 

8Nineveh hiya tara̱ longthui kahai ra̱khong kathāna, “Nganinglu! Nganinglu!” da 
athumna vaowa; kha khipānakha mangareiungmana. 

9Lupā chi ngaponlu, sinā chi ngapaikhuilu! lupāchum kala aman kasasaka lan 
kakān mavaimana. 

10Ramcho! achoro ngasāhao! ning thenghao, khuksao kathira, akashān tongda 
ngasheihao, amai saikora thengchenghaowa! 

11Kazingkha̱ khur kali lei, anaoli khikhana sheikakhaut maleila, kazingkha̱na 
awui sāshai khuiungmi khavai akhur chi? 

12Kazingkha̱na anaongarāwui vang shapkha tukmihaira, kala kazingkha̱va̱wui 
vang kachungkha shimetthatmihaira; ana awui akhur chi sāshaina chipema, 
awui shim asāna pema. 

13Yanglu, ina nali mamayāmana da saikorawui PROHOna hānga, awui 
siguigaribing ina meikhutwui alungli chuitā ngasakra kala nawui 
kazingkha̱naobing raighai shaira; nawui sāshai chi ina okathuiwui eina 
katatmihaora kala nawui paomebingwui akhon mashāluimara. 

Nahum 3 

1Ashee ningkachānga, kakapik kala ngaponkakhuina pemting kahai khangapon 
khangasām makhavai keinung! kalākashi ngasāranu. 

2Lijei khangaphit akhon kala garikāng akhon, sigui khayong kala siguigari 
kathao! 

3Sigui katongbingna muivai, phikphik kahai raighai eina hānshi kahai kazei, 
sorkhangasai angun, katang makhavai kathi angun athumna kathingunli 
ngahuiya! 

4Kala saikora hi khayorva̱̱wui otsakwui vāngna, tengkakui kala thikapai 
ningchāng khangasak otsakwui vangna, khayor otsak eina yurli, kala awui 
ningchang khangasak otsak chieina mibingli yorzai. 

5Yanglu, ina nali mamayāmana, da saikorawui PROHOna hānga, kala nawui 
kashan namaili lankāmira; kala ina nawui mahonghat kahai chi yurbingli, kala 
nawui khayākhamalā chi wungrambingli yangngasakra. 

6Ina nali khamakhao horrorra, kala nali ningkachaida sāra, mina yangnganao 
khavai sāngasakra. 

7Nali kathei mi saikorana phasā ngayumda hāngra; Nineveh 
shimānkachanghaira, khipāna awui vang chaprakhala? Ali ringphā khangasaka 
chi kali phākhuira? 

8Tara̱na kuinam kahai Nile ngalemli khalei, awui raishaophungna shamadru, 
tara̱na raipan ngasāda khalei Thebeshli na phāmeila? 

9Ethiopia hi awui yāng ngasāsai, Egyptla ngasāsai kala katang mavaisāmana; Pur 
eina Libyanaobing awui khangachonana. 

10Chithālala ali khuithuihaida, raikathāli vai; awui naomayarali chānrei 
pamngaretli ngapokazamthatserhaowa. Kaja awui khayākakā mibingwui vang 
kalā yanga; kala awui khangambing saikorali mari khānghui eina khalaphaowa. 

11Na mariphaora, ning pāhaora, nana nawui yangkashewuili ngayin khavai 
phāra. 

12Nawui raipan katonga athei minphok kahai khaorārong thai— 
khanukkashaiawui khamorli tāzanga. 

13Yanglu, nawui raimibing sha̱naomānga, nawui ngaveibing yangkashebingwui 
vang shongaomihaira; raipan marila meina yummihaira. 

14Raishotwui vang tara̱ phungsanglu, nawui raipan makang ngasaklu; leipā 
khuida naikazamlu, chek semkhavai akhong ngarānlu! 

15Chili nali meina chuithatra, raighaina katatpat tāhaora, khaoh thāda nali 
shaihaora, khaoh thāda mayāsang ngasaklu, khaohsom thāda mataisang 
ngasaklu. 

16Nawui leihkhalonbing kazingramwui sirāli chungmeida mataisang ngasakra. 
Khaohna awui angachāng hārda yongthuihaowa. 

17Nawui wungnaobing khaohsom kathāna, nawui lairik kakapebing muiyā thāda 
ngashing kazata, kasik atamli raipanli pa̱kapama khaoh thāda zimik kashok eina 
paithuihaowa; athum kali vāhaokhala kaji khipānakha matheilui. 

18Nawui yaokahombing pivāhaira, O Assyriawui awunga; nawui khangambing 
piphuphaira. Nawui mibing kaphungli yaoyāng eina, ngakuikhui khavai 
khipākha malei. 

19Nawui sākaza̱ chi suikatā maleimana, nawui khamā chi marlakhaira, nawui 
pao kashā saikorana nali pāng kapherorra. Kaja nawui katang makhavai 
makaphā otsak chi khipāli maza̱rangkhala? 

Habakkuk 

Habakkuk 1 

1Habakkuk marānna Varewui chitheikhami kathei tuina. 

Mashunwui vang Habakkukna Kaphayat 

2  O PROHO, ngachonmi khavai ina karankha sāngda polaga, nana 
mashāmimarakhala? “Khangashao” da nali vaolaga nana mahuimimarakhala? 

3Khisāda nana ili khangui chi theingasak kala kakhanang chi yangngasakhala? 
Kashimān eina khangashao iwui mangāli lei; maringkaphā kala kakharar 
shokhaira. 

4Chieina ain chi mangazipthura, kala mashun maleilakthura. Kaja makaphā 
makhayāna khangarongali kuinamhaowa, chieina mashun chi masho 
ngacheihaowa. 

PROHOwui Ngahankakā 

5  Yurbingwui ngachaili yanglu, kala theikhuilu; matakhakhaida kashuilu, kaja 
hānglala nathumna mashitsangki kaje ot ina nathumwui atamli sāda lei. 

6  Kaja yanglu, ningkakhā kala pheipāng kathāka Chaldeanaobingli ina mathotta 
lei, athumna athumwui makhaning ngalei yuikhui khavai apuk-apaga 
vāshungda muivai. 

7Athum khangachee-khangacha miyurna, athumwui mashun kala khayā athum 
khalattawui eina shoka. 

8Athumwui sigui kuirāngli thākmei, zingyinlamwui ramfali sāshimei; athumwui 
sigui raimi hiksor eina muivai. Mha, athumwui sigui raimi katāva̱wui eina rai; 
tukshai khavai athumna khalāng thāda yonga. 

9Athum saikora ngashao khavai rai; sākashina athumwui mangāli zata, athumna 
tukkakhui situi thāda kazipkhui. 

10Awungabingli athumna mana̱shiya, kala ngalei khamungabingli ngashan 
sānganaovai. Athumna raipan kachiva̱li mana̱shiya, kaja athumna ngalei 
thongkāda chi khuiya. 

11Chiwui thili athumna masi thāda yongvai, kala chithāda vāshuma, khayona 
mibing, khalattawui pangshap chi athumwui varebingna! 

Habakkukna PROHOli Khangaphat 

12Na katang makhavaiwui eina maningthulā, O PROHO iwui Vare, iwui Kathara? 
Ithum mathimara O PROHO, nana athumli bichar sākhavai kapangsanghaira; Kala 
O Lunghār nana, rākkhavai athumli sakāhaira. 

13Makaphā yangkhavaili lāngda mathingkhamei mik, khanguili mayangkatheia, 
khisāda shitkasang makhaleia mili yangrakhala, kala makaphā makhayāna 
mashungkhamei mili mayuikatā tharan khisāda kasaikha pamhao? 

14Kaja nana mikumo hi shamadruwui khaih tākam eina sema, khamunga 
makhalei ngaleili ngawokazata yur thāda sākhui. 

15Ana athum saikorali khaihsui eina suikhui, ana athumli khailan eina 
ngakhunshoka, kala awui khailan kahakali kazipkhui; chieina ana ringphāda 
mathāna. 

16Chiwui vang ana khailanli pha̱kaphayā sai, kala awui khailan kahakali 
nganamkaphā riktai; kaja ana chiwui mangā eina ringphāda okathuina; kala 
awui kashakazā khamathāthāmānga. 

17Chieina ana awui khailan masaingasaklaga lukhamashan maleila yurbingli 
sāthatchingrala? 

Habakkuk 2 

PROHOna Habakkukli Ngahānkakā 

1  Ngashānyang khavai ina iwui pheinganin khuira, kala tārongli pamra, laga ana 
ili khi hāngra kala iwui makhamayāwui pongli khi ngahānkārakhala kaji 
yangkhuira. 

2Kala PROHOna ili ngahānkai: “Mahākhami chi kapikhuilu; lungphekli tharzā eina 
kapilu, chieina kapābingna tharzā eina pākhuipaira. 

3  Arui eina tangda mahākhami chiwui atam ngaraichingdalei; atam chi thākta 
rāra—makapikmara. makahatlakla rāra, mahuinganong mara. 

4  Yanglu, mangla mashun eina makazata mi chi shimānra, kha khangaronga 
mina awui shitkasang eina ringra. 

Makatharabing Kakhanang Ringkashi Ngasāranu 

5Chili lāngda zam hiya kakapikana; langkaso mi chi maringmara. Awui 
kākharām chi Kathewui ram rikha mashai; kathe thāda ana kashap mavaimana. 
Ana yur saikora awui vang kazipkhui, kala mi saikora awui thāda rutkhui.” 

6Saikora hina ali zeida mana̱kashi eina ngasoda mahāngmaralā, “Khalattawui 
makhaninga ot khorhaida khaleia a chi ringkashi ngasāranu— karankhawui 
vang? — khalatta ngashaikakhuiwui eina shāngkakhui chi!” 

7Nawui leiman kazangbingna kashuirak thuida, kala mathukta khaleibingna nali 
makathir ngasakmarala? Chitharan na athumna ngaponkhui kahaia ngasāhaora. 

8Kaja nana yur kachungkhali ngapon kahaiwui vang, shākkahaibingna hupvana 
nali ngaponra, mibingwui asheewui vang kala apuk-apagali, keinungbingli kala 
chiwui alungli khalei saikorali khangashaowui vang. 

9Awui shimkhurwui vang makaphā eina tongkakhuia, kalākashi marāshung 
khavai awui athip kajuiva̱li kasaa, a chili ringkashi ngasāranu! 

10Nana miyur kachungkhali katathaida, nawui shimkhurwui vang 
khayākhamalā sākhuihaira, namanglā hamhaira. 

11Kaja lungguina shimrāpwui eina vaoshokra, kala khāngena shimtungwui eina 
ngahānkāra. 

12Ashee eina keinung sākakā, khayonkhamāng eina keinung sākakā a chili 
kakhanang ngasāranu! 

13Yanglu, mibingna meiwui vang ngalangkazār, kala yurbingna khikha 
makhaningwui vang kachot; hi saikorawui PROHOwui eina kharā maningmala? 

14  Kaja okathuili PROHOwui tekhamatei theikakhui china pemhaora, shamadru 
tara̱na kapem thāda. 

15Khongnainaoli awui malungkhavātwui tengkot mangngasakta marip 
khangasaka, kala athumwui kakhayak chili yangkhavai kasā a chi kakhanang 
ngasāranu! 

16Nali tekhamateiwui mahutli maikashina pemhaora, manglu, manglaga 
ngayitzatlu, PROHOwui yāshong kasing tengkot chi nali rāza̱ra, kala kakhayak chi 
nawui tekhamatei tungli tāra. 

17Lebanonli sākashi kasā china nali longrorra; sāyurbingli shimān khangasak 
china nali ngachee ngasakra; kaja mibingwui ashee kala apuk-apagali, 
keinungbingli, kala chiwui alungli kapambingli khangashaowui vang. 

18Kasemana sākakhuia, mariwui kakapika meoma̱ chi khi kannākhala? Kaja 
themkathema ana sākakhui khak makashoka awui pāngotli chihāna. 

19Thingwui otli, Mathuklu; khak makashok ngalungli, Ngakarthuilu! kaji mi chi 
kalākashi ngasāranu! Hina phongmishaprala? Yanglu, chi sinā kala lupāsā eina 
heirora, kala chili khaksui maleimana. 

20  Kha PROHOna awui kathara shimli lei; okathui hupta awui mangāli 
chingrihairanu. 

Habakkuk 3 

Habakkukwui Seihā 

1Shigionothwui athishurda, Habakkuk Marānwui seihā kasā. 

2O PROHO, ina nawui pao shāhaira, kala O PROHO, nawui otsakli ngachee. 
Zingkumbingwui alungli shokngasakmiluishitlu; zingkumbingwui alungli 
chitheimiluishitlu, malungkhavāt tharan khalumashanmilu. 

3Varena Temanwui eina rai, kala Kathara china Paran Phungreiwui eina rai. 
Awui tekhamateina kazingram pei kala okathui awui masotna pema. 

4Awui kahān chiya kahor tākamhai, apāngwui eina zingrān shoka; kala chili 
awui pangshap thumhai. 

5Awui mangāli kazātkashi rai, kala mimaona yunronda shurzata. 

6Ana nganingda okathui hi ngatama; kala yurbingli yanglaga khanuka; chieina 
makhangachei kaphung khareirei ngapha̱yānghaowa, katang makhavai 
kaphungnanao ngasunzanghaowa. Awui pangshap achālakhawui chichinga. 

7Cushan shimkhurwui sipkasā ina thei; Midian ngaleiwui chonrān nganuka. 

8Nawui malungkathui kongbinglilā O PROHO? Nawui malungkhavāt chi 
kongbinglilā, chikā shamadruli malungkakangkhala, nana nawui sigui, 
khayuiyawui siguigari katong tharan? 

9Nana nawui malākhorwui eina malā khuishokta malāthing khara̱li parhaira. 
Nana okathui ngachakkhaida kong longngasaka. 

10Kaphungbingna nali theida reoranga; tara̱na kungkung longa; kathuka 
ngayina ngaphaokāda, akhon ngarungninghai. 

11Nawui malā kāpkharāwui kahān, nawui kazei pharkharāwui khangashei 
theilaga, zimik eina kachāngna kachichāwui apamli ngasāmhaowa. 

12Nana malungvātta okathuili makānvai, nana malungvavāt eina yurbingli 
naikazama. 

13Nawui miyurli huikhui khavai rai, nana neomi kahaiali huikhui khavai. Nana 
makaphā makhayāwui kui naikhaiya, khaishāng eina thuilaga akahung eina 
tangda khamasai eina haimi. 

14Ili sakathān khavai surkakhaning thāda kharā, kala kachāmbingli ngathumda 
tukshaiki kajiwui ringkaphā thāda kharā raikhokabingwui kuili nawui zeipa̱ 
eina phara. 

15Nana shamadrutungli nawui sigui eina naikazamda, hakkhamahā tara̱ 
malaokai. 

16Ina shālaga iphasā kathira, akhon chi shāda imorchai kathira ara̱kui makazang 
thāda, pheila makārthukthuwa. Ithumli rai rākatā athumwuitungli 
kachotkachāng kharā atam chi ina kasaikha honsāra. 

17Khaorārongna awon mawonlala, drakhārongna mamatheilala olive heiun 
maunglala, luili zāt mashoklala, yaoshimli yao mazanglala, seishimli sei 
maleilala; 

18 PROHOwui mangāli I mathānchingra, Huikhame Varewui mangāli I 
ringphāchingra. 

19  VARE, PROHO iwui pangshapana; ana iphei chaowui kathāk thāda sāmi, ana ili 
kajujuipamli zatngasaka. 

Zephaniah 

Zephaniah 1 

1  Hezekiahwui naomayara Amariah, Amariahwui naomayara Gedaliah, 
Gedaliahwui naomayara Cushi, Cushiwui naomayara Zephaniahli, Judahwui 
awunga Amonwui naomayara Josiahwui thotli, PROHOna kahāng tuina. 

PROHOwui Bichar Zimiksho 

2“Okathuili khalei ot saikora ina sāshimitserhaora” da PROHOna hānga. 

3Ina mila sāyurla sāthatserhaora; Ina yongkazata vānaobingla shamadruwui 
khaihla mashākmilakmara. Ina makaphā makhayā chi sākazamhaora; ina 
mikumoli okathuiwui eina katathaora, da PROHOna hānga. 

4“Ina Judah kala Jerusalemli khalei saikorali pāng parra; kala ina Baal varebingli 
khokharuma shākkahaibing eina meoma̱li khokharuma pāngmonbingwui 
amingla; 

5shimtungli kānganinglaga zimik kachāng sirāli khokharumbing; PROHOwui 
mingli mingzailala Milcomwui ming eina shākhi kasābing; 

6 PROHOwui thi kashurwui eina sana̱thui kahaibing, PROHOli makaphābing kala 
awui pongli makhangathingbing katatserhaora.” 

7  PROHO VAREwui mangāli kasaikha pamlu; kaja PROHOwui zimiksho 
nganaihaira; PROHOna pha̱kaphayā akha ngarānhaira, kala awui mibingli 
tharchikathaira. 

8Kala PROHOwui pha̱kaphayā zimiksholi— “Ina otva̱bing kala wungnaobingli, 
kala miyur khangateiwui kashankachon khangavaibinglila tandi mira. 

9Chithanghon khāmongpheili ngawokkakābing, kala akhavāwui shimli 
khangashao kala kateikazā eina kachipembing athumli ina tandi mira.” 

10Chithanghon Khaih Ngaveiwui eina akhon akha shāra, kakhane shimwui eina 
ringkhangā, panglāk kahai akhon phungrāwui eina shāra. 

11Chaplu, O keinungwui thukkhameishong kapamabing! Kaja leihkhalon mi 
akhala maleiluimana; lupāsā khān katama mi saikorali katathaira. 

12“Chitharan ina thaomei singlaga Jerusalemli phāra, khalatta ningyāngkhaung 
kala ningnganungda PROHOna kaphā otla zakkashi otla masāmara, da 
kaphaninga athumli tandi mira. 

13Athumwui otbing ngaponkhuihaora, kala athumwui shimla khikha masā 
khavai ngasāhaora. Athumna shim sālala chili athumna mapamara; athumna 
drakhā yāmgui vālala drakhāra̱ khamang masamphangmara.” 

14 PROHOwui kahaka zimiksho chi nganaihaira, nganaihaira, thaklāk eina rārāli; 
PROHOwui zimikshowui akhon chi khāshihai, pangshapa mi chi chili ngavao 
tarangra. 

15Malungkathurwui zimiksho chi chithangna, sipkasā eina reokharangwui 
zimikshona, sākakazam eina sākashimān zimikshona; muiyā eina tangmangting 
kahaiwui zimikshona, 

16raipan ngaveiphin kahai keinung kala hakkhamahā ngararphungli talla̱ 
kakhong eina raikhon khangavao zimikshona. 

17Ina mibingwuitungli sipkasā khuirāra, chithāda athumna mik khangapeo 
thāda zatra, khikhalajila athumna PROHOli morei sāhaira; athumwui ashee chifa 
thāda heitha̱ra, kala asā seipaih thāra. 

18 PROHOwui malungkathui zimiksholi, athumwui lupāsānala, sinānala 
mangatangkhuirarmara, awui yuishātwui malungkhavāt alungli okathui saikora 
shimān ngasakra. Okathuili khalei saikora kashuirak hunkhawui alungli shimān 
ngasakra. 

Zephaniah 2 

Ningatei khavai Kaphayat 

1Rālu, rākazipserlu, O kakhayak makathei yur, 

2phanthui kahai māhik thāda nathumli makashamranglakha, PROHOwui sākashi 
malungkhavāt chi nathumwuitungli matāranglakha PROHOwui 
malungkathuiwui zimiksho nathumwuitungli matāranglakha. 

3 PROHOli phālu, ngalei hiwui malungkhanimbing, awui kahāng khanganābing; 
khamashung khangarong phālu, kala ngahuiri kahai phākhuilu; PROHOwui 
malungkathui zimiksholi nathumli thummihaipai. 

Israel Kuimareida Khalei Yurbing Kashimān 

4  Khikhalajila Gaza ramcho ngasāhaora; Ashdodwui mibingli ngashunshong 
kashamshokhaora, kala Ekronli angayung eina phurhaora. 

5Yireipheili kapama, Chereth yur nathum kakhanang ngasāranu! PROHOwui tui 
china nathumli mamayāmana, O Canaan, Philistinenaowui ngalei; nathum 
akhala mashāklakla shimān ngasakra. 

6Kala O shamadrupheiwui ngalei, na yaohomphung ngasāhaora, 
yaokahombingwui seizat katimpam ngasāhaora, kala yaoshangwui shim 
ngasāhaora. 

7Shamadrupheiwui ngalei chi Judahshi shāk kahaibingwui shimlui ngasāhaora, 
chili athumna yao hompamra, kala Ashkelonwui shimli athumna ngazinshong 

ungngasāmkhuira. Kaja Vare PROHOna athumwui vang phaningmida athumwui 
shimlui hanmira. 

8  “Moabnaona khamashāt kala Ammonnaona mana̱kashi athumna iwui mibingli 
kathāda mana̱shi kala athumwui ngaleili matheikhamiwui pongli ina shāhaira. 

9  Chiwui vang Moab eina Ammonnaobing Sodom eina Gomarrah thāhaora, 
akhar mashokkapai ka̱shātmāng kaji kala machi kotkhavai, makānkhanā lam 
ngasāchanghaora, iwui shāk kahai mibingna athumli ngaponra, kala iwui 
yurwui thishāk kahaibingna chili pānra,” da saikorawui PROHO, Israelwui Vare 
ina kahāngna. 

10Hi athumwui langkasowui atheina, khikhalajila athumna 
saikorawui PROHOwui miyurli mautshitla mana̱shi. 

11 PROHOna athumli sāshilak eina sāra; mha, okathuili khalei varebing saikorali 
ana khumngasakra; kala yur kachiva̱na kachichāpamwui eina ali khoruma. 

12  O Ethiopiawui mibing, nathumlila iwui raighai eina yortāra. 

13  Kala ana atungshongwuitungli mamayāmada pāng khāngkāra, kala Assyria 
sākazamhaora; kala ana Nineveh ramcho sāngasakra, siwuk thāda 
thengchenghaora. 

14Seishang eina luiwukwui sāyur saikorana chiwui alungthungli ngaleovaira, 
chiwui keinungli ngaleihok eina khalāng sāsha pemra; pawungna charfali 
khongra, hangkhāna lamzanli khongra; kaja awui cedarthing eina kasā ot 
saikora masaikonghaora. 

15Hi nganongrei kahai leikhayā keinung akhana, akhalatta, “Ilaka, ili lāngda 
khangatei maleiluimana” da kahānga china. Ramcho kathāda ngasāhao, 
sāyurbingwui pikhavai ngasāhaira! Ali rākhamakāna mi kachiva̱na kasirora, 
kala pangkhum heimachita. 

Zephaniah 3 

Jerusalemwui Morei kala Ngatangkhami 

1Ngakaikashe, makhao kahaiya, kala singkakharenga keinung chi kalākashi 
ngasāranu! 

2Ana khipākhawui akhon manganāmana, mashungkhami makhuisangmana; 
Ana PROHOli machihānmana, awui Vareli manganaimana. 

3Awui otva̱bing kakhanganga kazingkha̱na; awui bicharwobing 
ngathorshongwui vang khikha mataikakhuia ngazinshongwui ramfana. 

4Awui marānbinga ningkhān sāngailaka, shitkasang makhaleiamānga; awui 
pāngmonbingna kathara ot sāmakhaowa, athumna ainla sakhai. 

5Awui alungli khalei PROHOva khamashung khangarongana, ana khangui ot 
masāmana; ngathor kachida awui mashun chithei, zingthanlam kachida khavāt 
maleimana; kha makathara china kakhayak matheimana. 

6“Ina yurbing katathaira; athumwui raipan sākazamserhaira; ina athumwui 
shongfa sākathānmihaida khipākha chili mazatluimana; athumwui keinung 
ramcho sāngasakhaira, mi akhala maleimana, ramnao akhala mapānluimana. 

7Ina hānga, makahatlakla ana ili ngacheera, mashungkhami ana khuisangra; kala 
ina kahahāng chi ana theishingkhuira. Kha athumna khamakhao ot kasāli 
ningsangmeihaowa.” 

8“Chiwui vang eina ili ngarailu, ina shākhi akha sāda nganingkāthang zimiksho 
chi” da PROHOna hānga, Kaja iwui tuitakva yurbing kazipkhuiki kajina, 
wungrambing kharupkhuiki kajina, iwui ningyāng makhaungwui mei thāda 
kasā, iwui malungkhavāt katonga athumwuitungli heiror khavaina; kaja iwui 
yuikashe malungvāt alungli okathui hupta shimānra. 

9“Mha, chitharan mibingwui tuimatui mashun tui onmihaida, athum 
saikorana PROHOwui mingli ngakaora, kala ali ning akha sāda otram ngatha̱ra. 

10Ethiopiawui kong makānda ngapha̱yāng thuikahaibingwui naongalāva̱ 
ngarāna ili rāchigatra. 

11Chithanghon nali makhayak ngasakluimara, ili ngakaishida sākahai otsak 
chiwui vang; kaja ina nathumwui alungwui eina lāngkasobing chi 
khuishokhaora, kala iwui kathara phungreili nathum malāngsoluimara. 

12Kaja ina nathumwui alungli malungkhanim kala ngahuirikahai miyur akha 
haimihaora. Athumna PROHOwui mingli ngayin khavai phāra, 

13  Israelli nothākahaibing china khangui ot masāmara, kakapik tui 
mamatuimara, lah athumwui khamorli kachipat tui akhala masamphangmara. 
Kaja athumna phāshak phashailaga ngayaipi ngayaipamra kala athumli 
khipānakha mangachee ngasakmara.” 

Ringkaphā Laa 

14Pangda laa sālu, O Zionwui naongalāva̱; horailu, O Israel! Mathānlu kala naning 
tongda ringphālu, O Jerusalemwui naongalāva̱. 

15Nawuitungli bichar khalei chi PROHOna khuithuimihaira, ana nawui 
yangkashebingli kashamhaira Israelwui Awunga PROHO chi nathumwui alungli 
lei, nathumna makaphā chili mangacheeluimara. 

16Chithanghon Jerusalemli hāngra: “Mangacheelu, O Zion; nawui pāng 
mangazan ngasakalu. 

17Nawui Vare PROHO nathumwui alungli lei, raikhoka rai yuikhame chi; ana 
nawui vang ringphāda mathānra, nali awui leikashi alungli mirin kadhar 

miluishitra; nawuitungli ana ringkaphāwui laa pangda vaora, phanit phanaoli 
kasā thāda. 

18Ka̱lākashi chi ina nawui eina khuishokhaora.” chiwui vang mamaishiluimara. 

19“Yanglu, chitharan nali singkakharengbing chili ina singra, Ina phei katekbingli 
huikhuira kala horkahaibingli kazipkhuira, kala ina athumwui kakhayak chi 
maikhayā onngasakta okathuili mingmayāng ngasakra. 

20Ina nathumli manākakhui tharan, ina nathumli shimli thanungmira; kala 
nathumwui lan hanmilui kahai tharan, okathuiwui miyur saikorana nathumwui 
mingkhamayāng shālaga masochikatra,” da PROHOna hānga. 

Haggai 

Haggai 1 

Khorumshim Sakālui khavai Kakaso 

1  Darius awungana mungda zingkum kakhanewui kachāng katharuka, zimiksho 
kharethang, PROHOwui tui china Haggai marānwui mangā eina Judahli 
khamunga, She-alti-elwui naomayara Zerubbabel kala Jehozadakwui 
naomayara pāngmon kharei Joshuali rāhānga, 

2“Ashangva̱wui PROHOna hithāda hānga: PROHOwui shim sakāluiki kaji atam 
marāranga da mibingna hānga.” 

3Chiwui thili PROHOwui tui chi Haggai marānna hānga, 

4“Khorumshim kaikhayāngda khalei theitheilaga nathum khalatta sākharirik 
kahai shimli kapam atamla? 

5Chieina saikorawui PROHOna hithāda hānga: Nathum kathāda sāhairakhala kaji 
machukyanglu. 

6Nathumna kachungkha yaosanga kha kateokhamang hātkhui; nathumna zālala 
kapen mavaimana, nathumna manglala machirlakmana; ngavailala khipākha 
khalum masamphangmana; ngalang pheikhuilala akhur khawutta khaoli 
pheisānga. 

7Ashangva̱wui PROHOna hithāda hānga: Nathumna kathāda sāhairakhala kaji 
machukyanglu. 

8Kaphungli kāda thing akhuilaga shim chi sakālu, chieina ina chiwui vang 
ringphāpaira kala iwui tekhamatei eina rāchitheipaira da PROHOna hānga. 

9“Nathumna kachungkha samphang khavai phai, kha yanglu, kateokhamang 
ngasāhaowa; kala nathumna chi shimli khuikhaung tharan, ina malitāmihaowa. 
Khiwui vangkhala? da saikorawui PROHOna hānga. Kaja nathum khalatta 
kachichā shimwui vang ngalang zārda ot sālaga, iwui shima ja̱tāda lei. 

10Chiwui vang eina atungshong khalei kazingna ikra̱ matāmimana, kala ngaleina 
athei mamatheimimana. 

11Kala ina ngaleitungli, kaphungtungli, theishiraiwuitungli, drakhāra̱ 
kadhartungli thaowuitungli, thingnā-ra̱hāwuitungli, miwui kala 
sha̱keiwuitungli, kala athumwui ot kasā saikorawuitungli ina kazing kāngkhavai 
kasohaira.” 

12Chithāda She-alti-elwui naomayara Zerubbabel, kala Jehozadakwui 
naomayara pāngmon kharei Joshuana, miyur chiwui shākkahai saikorali 
ngasoda athumwui Vare PROHOwui tui chi nganai, kala Haggaiwui tui chi ali 

athumwui Vare PROHOna chihokharāna da theilaga khuisanga; kala mibing 
china PROHOwui mangāli ngacheeda shitsanga. 

13Chiwui thili PROHOwui paopho Haggaina, “Ina nathumli ngasodalei”, 
da PROHOna kahāng pao chi athumli hāngchithei. 

14Kala PROHOna She-alti-elwui naomayara Judahwui khamunga Zerubbabelwui 
ning, kala Jehozadakwui naomayara pāngmon kharei Joshuawui ning kala 
mibing chiwui shākkahaiwui ning ngatha̱ ngasakta; athumwui Vare 
saikorawui PROHOwui shim chi sāphoka, 

15chi kachāng katharukawui zimiksho maga̱da khamate thangna. 

Haggai 2 

Kadhara Khorumshimwui Tekkhamatei 

1Darius awungana mungda zingkum kakhane, kachāng kashinewui zimiksho 
maga̱da kharethang PROHOwui tui chi marān Haggaiwui eina samphanga, 

2Ara tui hi She-alti-elwui naomayara Judahwui khamunga Zerubbabel, 
Jehozadakwui naomayara Joshua kala nganingshing kahaiya saikorali hānglu, 
kaja, 

3“Nathumwui ngachaili shim hiwui kharewui tekhamatei kathei khipā 
tailikhala? Ara nathumna kathāda theili? Nathumwui mikyanli khikha 
makhaninga mathāmala? 

4Chithālala ara malung pinglu, O Zerubbabel, da PROHOna hānga; malung pinglu, 
O Jehozadakwui naomayara pāngmon kharei Joshua; malung pinglu ngalei hiwui 
mi saikora, da PROHOna hānga; ot sālu, kaja ina nathumli ngasomida lei, da 
saikorawui PROHOna hānga, 

5 kaja nathumna Egyptwui eina kashok tharan ina tuingashit sākahai athishurda 
nathumli ngasomida lei. Iwui manglā nathumwui ngachaili pamda lei; 
mangacheealu. 

6  “Kaja saikorawui PROHOna hithāda hānga: Khaleilaga ina kazingram, apuk-
apaga, shamadru kala ngalei katheng khanukluishitra; 

7kala yur saikora ina khanukra, chithāda sāda yur saikorawui lan chi rāzangra, 
kala ina shimhi tekhamatei eina chipemra, da saikorawui PROHOna hānga. 

8Lupā hi iwuina, kala sinā hila iwuina da saikorawui PROHOna hānga. 

9Sakākhanaowa shimwui tekhamatei china kharewuili mataimeira, kala apam 
hili ina shāngngasakra da saikorawui PROHOna hānga.” 

Marānna Pāngmonbingli Khangasan 

10Dariusna mungda zingkum kakhane, kachāng kachikowui zimiksho maga̱da 
khamatethang saikorawui PROHOwui tui marān Haggaili rāhānga, 

11“Ashangva̱wui PROHOna hithāda hānga: Tui hi chukmaja̱ khavai 
pāngmonbingli ngahānlu; 

12Kalikhada mi akhana chigat kahai kathara sā kachonmareili romkhuilaga awui 
kachon china khamuili nilala, hanli nilala, zamli nilala, thaoli nilala kashakazā 
kali-kalikhali nilala sākaza̱ chi tharmathenghaorala?” Pāngmonbing china 
ngahānkai “Maningmana.” 

13  Chieina Haggaina hānga, “Kathingunli sāza̱haida makhao kahai akhana 
hibingwui ngachai akhali sāza̱haiakha chi makathar onhaorala?” Pāngmonbing 
china ngahānkai, “Chi makathar onhaowa.” 

14Chiwui thili Haggaina hānga, “Chithāda sāda mibing hila chithai, kala iwui 
mangāli khalei yur hila hithai, da PROHOna hānga; chieina athumwui pāng eina 
sākahai ot saikorala chithai; kala athumna chili kachigat chi makatharana.” 

PROHOna Awui Sokhami Ngashitkhami 

15“Seihā sālu kala aja eina thuilaga naoda khi shoknikhala kaji 
phaningyanglu. PROHOwui shimli lunggui akhawuitungli lunggui akha 
maparranglakha 

16nathum kathāda sāsākhala? Mi akhana shung maga̱ kazipkhuingai, kha shung 
tharāmāng samphanga; akhana drakhāra̱ surkhavaipamli khokthi hangphangā 
sokkhui khavai rai, kha maga̱māng samphanga. 

17Ina nathumli kala nathumwui theishiraili sākazāt rāngasaka, theihla 
kachungkha tāngasaka; kha nathumna ili malatungmana da 
saikorawui PROHOna hānga. 

18Aja kachāng kachikowui zimiksho maga̱da khamatethang hi eina thuida 
yangphoklu. PROHOwui khorumshim shimphunga haokaphok zimiksho eina 
thuilaga yangkhuilu: 

19Athā chi arui eina tangda zātshimli leila? Drakhārong, khaorārong, 
kabotheirong kala oliverong arui eina tangda athei mamatheirangla? Aja eina 
thuida ina nathumli somira.” 

Zerubbabelli Ngashitkhami 

20Kachāng chiwui zimiksho maga̱da khamatethang PROHOwui kakhane tui 
Haggaili ralui, 

21“Judahwui khamunga Zerubbabelli hānglu kaja ina kazingram kala okathui 
khanukki jihaira, 

22kala wungrambingwui wungpamkhong khuishoki jihaira, yurbingwui 
wungram yāng pangshap shimān ngasaki jihaira, kala siguigari eina sigui 
katongbingli sākazamki jihaira kala siguila, katongbingla mi kachiva̱ 
kachichāwui ngasotawui raighaili pitāra. 

23Chithanghon ina nali khāngkhuira, O Shealtielwui naomayara, iwui rao 
Zerubbabel, da saikorawui PROHOna hānga, kala ina nali shoi-khutop akha thāda 
singra; khikhalajila ina nali kapangkhui kahaina, da saikorawui PROHOna hānga.” 

  



1616 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Zechariah 

Zechariah 1 

PROHOli Latung khavai Kaho 

1  Dariusna mungda kum kakhanewui kachāng kachishatali Iddowui naomayara 
Berechiahna kapharā Zechariah marānli PROHOwui tui rāhānga. 

2“PROHOna navā ngarāli malungvātlakhaira. 

3Chiwui vang eina athumli hānglu, saikorawui PROHOna hithāda hānga: ‘Ili 
latunglu, da saikorawui PROHOna hānga, chithākha inala nathumli latungra, da 
saikorawui PROHOna hānga. 

4Marān kharebingna, ‘saikorawui PROHOna hithāda hānga, Nathumwui makaphā 
shongfa kala makaphā otsakwui eina latunghaolu, da machin kahai navā 
ngarāwui thāda masālu.’ Kha athumna mashāmana kala manganāsangmana, 
da PROHOna hānga. 

5Navā ngarā, athum kali leili? Kala marānbing, athum ringchingda leila? 

6Kha iwui rao marānbingli ina kakaso iwui tui kala iwui shiyan china 
navāngarāli mayuimala? Chieina athumna ningngateida hānga, ithumwui 
shongfa kala ithumwui saki kaji chiwui vang saikorawui PROHOna ngarān kahai 
thāda, chi tākam eina ungshung ngasaka.’” 

Marānli Sigui Rākhamahā 

7Dariusna mungda kum kakhanewui Tharao (Shebat) kachāng tharāda 
kharewui zimiksho maga̱da khamatethang PROHOwui tui chi Iddowui 
naomayara Berechiahwui nao marān Zechariahli rai, kala Zechariahna hānga, 

8 Ina ngayāshong, mi akhana sigui kahunga akha tongkazat thei! A tampāk akhali 
myrtle thingwui ngachaili nganingsai; kala akhanukli kahunga, hungreoseo kala 
kachara siguibing leisai. 

9Chieina ina hānga, “Hibing hi khikhala, PROHO?” Ili khangazeka kazingrao china 
ili hānga, “Chibing chi khikhala kaji ina nali chitheira. 

10Chieina myrtle thing ngachaili khanganinga mi china ngahānkai, hibing hi 
okathuili kuimareida yangzat khavai PROHOna chihokharāna.” 

11Kala myrtlething ngachaili nganingda khalei PROHOwui kazingrao chili 
athumna ngahānkai, “Ithumna okathuili kuimareida yanghaira, kala yanglu, 
okathui katonga chingri eina ngasāmdalei.” 

12Chieina PROHOwui kazingrao china hānga, “O saikorawui PROHO, nana zingkum 
hangshini malungvātrā kahai Jerusalem eina Judahwui keinungli atam karankha 
malumashanmimarakhala?” 

13Kala ili khangazeka kazingrao chili PROHOna lukhamashan kala ningkhaluma 
tui eina ngahānkai. 

14Chieina ili khangazeka kazingrao china ili hānga; vaolu, Hithāda 
saikorawui PROHOna hānga: “Ina Jerusalem eina Zionwui vang mikpaishilaka. 

15Kala lekngasaisor eina pamda khalei yurbingli malungvāthaira; khikhalajila 
ina iwui yurli malungmavātngaiga jiakha athumna kalākashi chi mataisang 
ngasaka. 

16Chiwui vang eina PROHOna hithāda hānga, Ina Jerusalemli lumashanda 
latunghaira; iwui shim chili sakāhaora, da saikorawui PROHOna hānga, kala 
tamkhavai khara̱ chi Jerusalemwuitungli rānhaora.” 

17Yaruili vaoluishitlu, da saikorawui PROHOna hānga: “Iwui keinungbing 
nganantāp eina okthuiluishitra; PROHOna Zionli ringpha ngasakluishitra kala 
Jerusalemli kapangkhuiluishitra.” 

Seingaji Rākhamahā 

18Kala ina mik yangkakā eina, yanglu mukvāngaji mati thei! 

19Kala ili khangazeka kazingrao chili, “Mibing hi khikhala?” da khangahān eina 
ana hānga, “Hibing hi Judah, Israel kala Jerusalemli ngapha̱yānghai khangasaka 
angaji china.” 

20Chiwui thili PROHOna ili marikasā mi mati chithei. 

21Kala ina hānga, “Athum khi rākasākhala?” Ana ngahānkai, “Hibing hina Judah 
sākathānmihaida, mi khipākhana kui machongkākapai, angajibing china; 
athumli ngachee khavai hili kharāna, Judahwui ngalei sākathānmihailaga hiwui 
mibingli ngapha̱yāng khangasaka yurbingwui angajibing sātek khavai 
rākahaina.” 

Zechariah 2 

Tamkhavai Khara̱ Rākhamahā 

1Kala ina mik yangkakā eina, yanglu, mi akha awui pāngli tamkhavai khara̱ 
singkasā thei! 

2Chieina ina hānga, “Na kali vanikhala?” Kala ana ili hānga, “Jerusalem hi asān-
aret kayākhakhala kaji tamkhui khavaina.” 

3Kala yanglu, ili khangazeka kazingrao chi mangāli rānganaiya, kala khangatei 
kazingrao akhala ali samphang khavai rai 

4kala ali hānga, “Yaronnaopā chili yongvāda ahānglu, ‘Jerusalemli mila, sha̱keila 
chungnā kahaiwui vang phākho makhalei kha̱nao thāda pānra. 

5Khikhalajila ina kuimareida meiwui phākho ngasāmira, kala ina awui alungli 
tekhamatei ngasāra’ da PROHOna hānga.” 

Shimli Hanung khavai Raikathāli Khuithui kahaibingli Kaho 

6Ah! ha! Atungshongwui ngalei eina yāmthulu, da PROHOna hānga; kaja “Ina 
kazingram achikun matiwui masi thāda apam saikorali nathumli yaoyāngmi 
kahaina, da PROHOna hānga. 

7Ho! Babylonwui naongalāva̱li ngasoda kapambing, nathum Zionli yāmvaulu. 

8Kaja saikorawui PROHO china hithāda hānga, kaja awui tekhamatei china ili 
nathumli khangapona yurbingli chihokhavāwui thili hānga, kaja nathumli 
sākaza̱ a chi awui miktāli lumzailāk kahaiali sākaza̱na.” 

9“Yanglu, ina athumwuitungli ipāng khāngkāra kala athum athumwui rao 
sākasābingwui vang ngapon khavai ngasāra.” Chieina saikorawui PROHOna ili 
kachihona kaji nathumna theira. 

10“Laa sāda mathānlu, O Zionwui naongalāva̱; khikhalajila yanglu, ina nathumli 
ngasopamra,” da PROHOna hānga. 

11Kala chithang yur kachungkhana PROHOli rāngarumra kala iwui miyur 
ngasāra; kala ina nathumli ngasopamra, kala saikorawui PROHOna nathumli ili 
chihokharāna kaji nathumna theira. 

12Kala kathara ngaleili PROHOna Judah hi awui shimluikatwui yar thāda khuira, 
kala Jerusalemli kapangkhuiluira. 

13  Phasā khavai saikora, PROHOwui mangāli chingri eina pamlu, kaja 
katharapamwui eina ana rāmihaira. 

Zechariah 3 

Pāngmon Kharei Rākhamahā 

1  Chiwui thili pāngmon kharei Joshua PROHOwui kazingraowui mangāli 
nganingda khalei ili chithei kala Satanna ali khayon phenkhavai awui yāshong 
nganingsai. 

2 Kala PROHOna Satanli hānga, “PROHOna nali hangkhamachinna, O Satan! 
Jerusalem kapangkakhuia PROHO china hangkhamachinna; hi mei chuida khalei 
eina sutkakhui meira̱hun maningmala?” 

3Chitharan Joshuana makhaotot kahai kashankachon ngavailaga kazingrao 
chiwui mangāli nganingsai. 

4Kala kazingrao china awui mangāli khanganingbing chili hānga, “Makhaotot 
kahai kashankachon chi awui eina khuimihaolu.” Kala ali hānga, “Yanglu, ina 

nawui khayonkhamāng khuithuimihaora kala nali aman kasaka kashankachon 
ngavaimira.” 

5Kala ina hānga, “Awui kuili tharzā kahai kuitei akha teimi ngasaklu.” Chieina 
athumna awui kuili tharzā kahai kuitei akha teimi; kala PROHOwui kazingrao 
chiwui ngalemli nganingsai. 

6Kala PROHOwui kazingrao china Joshuali kasoda hānga, 

7Saikorawui PROHOna hithāda hānga: “Nana iwui shongpongli zatakha kala iwui 
kakaso mayonakha, nana iwui shimli mungra, kala iwui karotwui otsin singra, 
kala hili khaleibingwui ngachaili zangkhavai nali mayāmira. 

8 Ara nganālu, O pāngmon kharei Joshua, nala kala nali ngasokapama nawui 
ngasotnaobingla, kaja athum khamathā machutkakhuiwui misera: yanglu, iwui 
rao Aphāng chi ina khuirāra. 

9Kaja yanglu, ina Joshuawui mangāli shunmi kahai lungguitungli, lunggui 
akhawui lungmai shini khalei chili, tui chi kapisanghaora da 
saikorawui PROHOna hānga kala ngalei hiwui khayon chi thangkhawui alungli 
khuishokmihaora. 

10 Chithang nathum kachiva̱na kachichāwui khongnainaoli ngahotta drakhārong 
kala khaorārongpheili pamngarumra,” da saikorawui PROHOna hānga. 

Zechariah 4 

Thaomeishong Rākhamahā 

1Kala ili khangazeka kazingrao china rāluishitta ili, mi akhana pida leilakha 
mathotkakhui thāda rāmathota. 

2Kala ana “Nana khi theikhala?” da ili ngahāna. Ina hānga, “Ina thaomeishong 
sinā kachanga eina kasā akha thei, chiwui atungli khongsai akha lei, kala chiwui 
atungli akhamor shini kakā thaomei shini khalei chi thei. 

3 Kala chiwui ngalemli oliverong khani lei, akhana khongsai chiwui yāvāk, 
akhana uivāk lei.” 

4Kala ili khangazeka kazingrao chili ina hānga, “Iwui amei, hibing hi khikhala?” 

5Chieina ili khangazeka kazingrao china ngahānkai, “Hibing hi khikhala na 
theila?” Ina hānga, “Matheimana, iwui amei.” 

6  Chiwui thili ana ili hānga, “Hi PROHOna Zerubbabelli kahāng tuina: yāng einala 
maningma, pangshap einala maningmana, kha iwui Manglā eina kasāna, da 
saikorawui PROHOna hānga. 

7O kahaka phungrei na khikhala? Zerubbabelwui mangāli na tampāk sāhaora; 
kala juimeikap kaje lunggui chi ana ‘Lukhamashan, lukhamashan’ da vaolaga 
khuirāra.” 

8Chili lāngda PROHOwui tui chi ili hithāda rāhānga, 

9“Zerubbabelwui pāng eina shim hiwui shimphunga sakāhaira; awui pāng eina 
shim hi kakupla sākupra. Chieina saikorawui PROHOna ili nawuili chihokharāna 
kaji nana theira. 

10 Khikhalajila kachikathāna kateowa otwui vang ngalang shivāmakha 
ringphāra, kala Zerubbabelwui pāngli tamkhavai ngalung kasing theira. Shini hi 
okathui hupta yangkhavai PROHOwui mikna.” 

11  Chieina ina ali hānga, “Thaomeishong hiwui uiui-yāyā oliverong khani khalei 
hi khikhala?” 

12Kala kakhane sāda ina ngahānlui, “Thaora̱ heishok khavai sinā lengkhor 
khaniwui ngalemli khalei oliverongwui aphāng khani chi khikhala?” 

13Ana ili hānga, “Hi khikhala kaji na matheimala?” Ina hānga “Matheimana, iwui 
amei.” 

14Chieina ana hānga, “Hi okathui saikorawui PROHOwui ngalemli khanganinga 
thao neomi kahaia khani china.” 

Zechariah 5 

Yongkazata Lairik Akhalui Khamahā 

1Ina yangkāluishit kaji eina, yanglu, yongkazata lairik akhalui akha thei; 

2Kala ana ili hānga, “Na khi theikhala?” Ina ngahānkai, “Ina yongkazata lairik 
khalui akha thei; chiwui asān khuining maga̱ya kala aret khuining tharāya.” 

3Chiwui thili ana ili hānga, “Hi ngalei katongawuitungli khavā khonkashi china; 
hiwui thili khalei mi kachiva̱li hiwui athishurda katathaora, kala minamda 
shākhi kasā mi kachiva̱li hiwui athishurda katathaora. 

4Ina hi chihovāra, da saikorawui PROHOna hānga, kala china khalewui shimli kala 
minamda shākhi kasā awui shimli zangda shim chili khalei thingla lungguila 
chuitāhaora.” 

Lukli Kazanga Sha̱nao 

5Chiwui thili ili khangazeka kazingrao chi rālaga ili hānga, “Namik kapeikālu, 
kala kashok chi khikhala da yanglu.” 

6Kala ina “Chi khikhala?” da ngahāna; chieina ana hānga, “Hi zatta khalei 
tamkhavai khuiluina.” Kala ana hānga, “Hi apam kachiva̱li khalei athumwui 
khayonkhamāng china.” 

7Kala yanglu, mishiwui asham chi kaphut eina sha̱nao akha khuilui chiwui 
alungli pamsai. 

8Kala ana hānga, “Hi Makaphā makhayā kaho china.” Kala sha̱nao chi khuilui chili 
tuksangluilaga mishiwui asham chieina shingkhamhaowa. 

9Chiwui thili ina yangkakā eina yanglu, sha̱nao khani rākharā chi thei! Aniwui 
angachāngli masi zanga; aniwui angachāng chi varokwui angachāng thai, kala 
anina khuilui chi kazingram eina okathuiwui angachaili khāngkai. 

10Chieina ili khangazeka kazingrao chili, “Ani khuilui chi kali khuivāki 
kajikhala?” da ina ngahāna. 

11Ana ili hānga, “Shinar ngaleili khuivāda hiwui vang shim akha sāra; kala chi 
ngarānkup kahai eina anina khuilui chi apam chili runghaora.” 

Zechariah 6 

Siguigari Mati 

1  Kala ina yangkāluishitta thei, kala yanglu, kaphung khaniwui ngachai eina 
siguigari mati shoka; kala kaphungbing chi pithraiwui kaphungna. 

2 Khare gari chiwui siguibing chi hunga, kakhanewui siguibing chi zika, 

3 kakathuma siguibing chara, kala khamate siguibing hotla machu chukpoma. 

4Chieina ili khangazeka kazingrao chili “Hibing hi khikhala, iwui amei?” da ina 
ngahāna. 

5  Chieina kazingrao china ili ngahānkai, “Hibing hi okathui 
saikorawui PROHOwui mangāli vānganing kahaiwui thili kazingramwui masi 
matili vaukida kazatna.” 

6Sigui kazikbingna kashimena gari chi atungshong shangra, sigui kacharbingna 
kashimena china zingtunshong vāra, kala hotla machu kachuka siguibing china 
azingshong tāra. 

7Siguibing china kashok eina, athumna okathui kuivākhangaina kasaikha 
mapampaithuwa. Kala ana, “Zatlu, okathuili kuivālu” da kahāng eina athumna 
okathuili kuivai. 

8Chiwui thili ana ili panglāk eina hānga, “Yanglu, atungshong shangkahaibing 
china apam chili iwui Manglā chingrihai ngasakhaira.” 

Joshuali Kuihon Ngahonmi khavai Kakaso 

9Kala PROHOna ili hānga: 

10“Babylonwui eina rākahaiya raithā kahaibingwui eina Heldai, Tobijah kala 
Jedaiah athumli khuilu; kala chithang Zephaniahwui naomayara Josiahwui 
shimli vālu. 

11Athumwui eina lupāsā kala sinā khuilaga kuihon akha sākhuida Jehozadakwui 
naomayara pāngmon kharei Joshuali ngahonmilu; 

12 kala ali hānglu, saikorawui PROHOna hānga, ‘Aphang kaho mi chili yanglu: kaja 
ana awui pamli reisangra, kala ana PROHOwui Khorumshim sakāra. 

13PROHOwui khorumshim sakāki kaji chi ana, a khayākālakra, kala awui 
pamkhongli pamda khamungla mungra. Kala awui wungpamkhong ngalemli 
pāngmon akha leira, kala ani chingri tāchamhai ngarokra.’ 

14Kala kuihon chi Heldai, Tobijah, Jedaiah kala Zephaniahwui naomayara 
Josiahli phaningung khavai PROHOwui khorumshimli haira.” 

15Kala apam katāva̱li khaleibingna PROHOwui Khorumshim chi 
rāsākāngachonra; chitharan ili saikorawui PROHOna chihokharāna kaji 
nathumna theikhuira. Nathumwui Vare PROHOwui kahāng chi ningkachang eina 
nganaakha hi shokki kajina. 

Zechariah 7 

Ningmakathar Kakhum 

1Awunga Dariusna mungda zingkum khamate, kachāng kachiko kaja Chislev 
kachāng, zimiksho khamatethang, PROHOwui tui Zechariahli rāhānga. 

2Kaja Bethelwui mibingna Sharezer eina Regem-melechli ngasoda mi 
kachungkha PROHOwui lukhamashan pokhavai chihoi, 

3kala saikorawui PROHOwui shimli khalei pāngmonbing eina marānbingli 
ngahān khavai chihovāda hānga, “Zingkum hirankha ina sākharā hithāda, 
kachāng kaphangāli chapta khumluirala?” 

4Chieina saikorawui PROHOna ili rāhānga; 

5“Ngalei chiwui mi saikora kala pāngmon saikorali hānglu, Nathumna kachāng 
kaphangā eina kashineli zingkum hangshini khumda kachap chi, iwui vangla? 

6Kala nathumna kazā tharan kala khamang tharan, nathum khalattawui vang 
kazā kala khamang maningmala?” 

7Jerusalemli kala kuimareida khalei keinung kachiva̱ kashakazā mavātlakla 
okthuikasā azingshongla, tampāklila pānkasa chi PROHOwui tui, paokazatbingna 
hāngmihaikasā maningmala? 

Raikathā, Kahāng Makhanganāwui Athei 

8Kala PROHOwui tui chi Zechariahli rāhānga, 

9“Saikorawui PROHOna kahāngna: Khamashung bichar sāmilu, lumashantheilu 
kala kachichāwui achināli ningshi ngaroklu, 

10ra̱meinaoli, avāva̱ makhaleibingli, kha̱mili, lah kachāmali marekhareklu; kala 
nathumwui alungli mi khipākhana achināwuitungli makaphā ning 
maphumhaialu. 

11“Kha athumna manganāsanglakla hiksor nātengseng eina thuihaowa. 

12Saikorawui PROHOna awui Manglā eina achālakhawui marānbingli chihoda 
rākahāng tui kala ain chi shāpaishina da athumwui wuklung lunggui thāda 
makang ngasaka. Chiwui vang eina ashangva̱ PROHOwui eina malungkhavāt rai. 

13Ina vaolaga athumna makashā thāda, athumna vaolala ina mashāmimana, da 
saikorawui PROHOna hānga. 

14Kala sur kakhaning eina athumna matheikasā yur saikorawui ngachaili 
chaiyāngmi kahaina. Hithāda sāda athumna chiho kahai ngalei chi ramchohaoda 
khipākha zatung zatvā masāmana, kala ringkaphā apam chi ngaleikhamor 
sāngasak kahaina.” 

Zechariah 8 

Jerusalemli Khuisangluiki kaji 

1Kala saikorawui PROHOwui tui chi ili rāhānga, 

2“Saikorawui PROHOna hithāda hānga; Ina Zionli hakmahālak eina shivāma, kala 
ina kashivāmwui vang malungvātlakhaowa. 

3PROHOna hithāda hānga: Ina Zionli latungra, kala Jerusalemwui alungli pamra, 
kala Jerusalemli ningkatong keinung kala saikorawui PROHOwui kathara 
kaphung hohaora. 

4Ashangva̱wui PROHOna hithāda hānga: Kasarala, kasarva̱la, khāmshui 
singriplaga Jerusalemwui chānreili thot thotwui vang pamluishitra. 

5Kala keinung chiwui chānrei kachida naoshinao mayarnaola sha̱naola 
ngareokhanganao pemtinghaora.” 

6Saikorawui PROHOna hithāda hānga: “Atam hitharan, hi shākkahaibingwui vang 
matakhakhaowa da, china iwui vangla matakhakhaora kajilā da 
saikorawui PROHOna hānga. 

7Saikorawui PROHOna hithāda hānga; Yanglu, zingsho zingtun ram kachida 
khalei iwui miyurli ina huimira; 

8kala Jerusalemwui alungli ina athumli ungsom ngasakra; kala ningtongda 
khamashung khangarong eina athum iwui mi sāra, ina athumwui Vare sāra.” 

9Saikorawui PROHOna hithāda hānga: “Saikorawui PROHOwui shimphunga 
ngalung hamkaphok eina thuilaga marānbingwui khamor eina kashā 
samkaphang nathum khorumshim chi sākāshap khavai nathumwui pāng yāng 
kāngasaklu, 

10kaja khare kachāng miwuila, sha̱keiwuila ngalangman maleisāmana, khaung 
khavāli yangkashibingwui eina ningtāphup kahai maleisāmana. Khikhalajila ina 
mi kachiva̱li akha eina akha yangshi ngarok ngasaka. 

11Kha ara, shākkahai mibing hili ridawui thāda masāluimara da 
saikorawui PROHOna hānga. 

12Kaja chingri eina yaosangra; drakhārongna athei matheira, ngaleina 
kashakazā chungmei mira, kazingna ikra̱ tāmira, kala ina saikora hi shākkahai 
mibingli khuingasakra. 

13Kala nathum yurbingwui khonshi khavai sākasā chi, O Judah eina Israel 
shimkhur, ina nathumli huikhuira kala nathum somi kahaia ngasāra. 
Mangacheealu kha nathumwui pāng pangngasaklu.” 

14Kaja saikorawui PROHOna hithāda hānga: “Navāngarāna ili malungvāt khavai 
kasā tharan ina nathumli makaphā sākhavai ngarānhailaga ning manemkatā 
thāda, 

15latluida ina Jerusalem eina Judahli kaphā sami khavai khangarān sāhaira; 
mangacheealu. 

16 Nathumna saki kaji otbing chi hina; Nathum akha eina akha khamashung tui 
matui ngaroklu, nathumwui ngaveibingli khamashunga bichar samida 
chingrihai khavai sālu, 

17nathumwui wuklungli akha eina akha makaphā sākhavai 
mamachukphāphaalu; minama shākhi kasā malung machāngalu, khikhalajila 
hikathā saikora hi ina ningkachai,” da PROHOna hānga. 

18Kala saikorawui PROHOwui tui chi ili rāhānga, 

19“Ashangva̱wui PROHOna hithāda hānga: Kachāng khamatewui kakhum, kala 
kaphangāwui kakhum, kala kashinewui kakhum, kala katharāwui kakhum chi, 
Judah shimkhurwui vang ringkaphā, khamathān kala ningngai khamathāwui 
zātkhān sāra; chiwui vang eina khamashung kala chingri kahaili leishilu.” 

20“Saikorawui PROHOna hithāda hānga: Mi rāfara, keinung khangateiwui einala 
kachungkha rāra; 

21keinung akhawui mina keinung akhali vāda hāngra, ‘Ithumna 
thākta PROHOwui lukhamashan chi aposa kala saikorawui PROHOwuili 
aphākhuisa; I vaura.’ 

22Miyur kachungkha kala kapanga yur kachungkhana saikorawui PROHOli 
samphang khavai Jerusalemli pharāra, kala PROHOwui lukhamashan pora. 

23Ashangva̱wui PROHOna hithāda hānga: Chitharan atui-arā khangatei 
yurbingwui mi tharāna Jehudi akhawui kachon rāsāza̱laga, ‘Ithum nali 
ngasovāga; kaja Varena nathumli ngasomi kaji ithum shāhaira,’ da hāngra.” 

Zechariah 9 

Khongnai Yurbingwui Bichar 

1   PROHOwui tui china Hadrach ngaleili mamayāmana, Damascuswuitungli 
ngasāmra. Kaja Aramwui keinung saikora, Israel shang 
saikorala, PROHOwuisera. 

2Chili thari sāda khalei Hamathla thangmeilala Tyre eina Sidonla zanga. 

3Tyrena raikānphung akha sakāhaira, kala lupāsā chifa thāda, sināla shongfawui 
chifa-chihā ngayāda kazipkhui. 

4Kha yanglu, PROHOna awui khalei ngapaikhuihaora, kala awui lan shamadruli 
horsanghaora, kala ali mei eina shimān ngasakra. 

5  Ashkelonna chi theira, kala ngacheera, Gazala chotta reorangra; Ekronla 
kachihān maungshungmada chithāra. Awungana Gazawui eina shimānhaora. 
Ashkelonli mi masomluimara. 

6Khamānga yurna Ashdodli pānra; kala Philistiawui lāngkaso chi ina ngalat 
ngasakra. 

7Mashaikhangayi kashakazā kala ashee kazanga asā athumna mashailuimara, 
shākkahai mi saikora Varewui ngasāra, Judahwui shang kathā ngasāra, kala 
Ekronna Jebusnao kathā thāra. 

8Chiwui thili iwui shimli ina kashina sāda pamra, chithāda khipānakha mashok 
mazangpaimara; singkakharengana athumli khikha masāthukmara, kaja ina 
imik eina theihaira. 

Rārāda Khalei Awunga 

9  Ringphālu, O Zionwui naongalāva̱! Pangda vaolu, O Jerusalemwui naongalāva̱! 
Yanglu, nawui awunga gadhā alānao akhali tongda nawuili rārāli; maikhayā kala 
khayuiya chi alaka, 

10  Ephraimwui eina siguigari, kala Jerusalemwui eina raisigui ina katathaora. 
Kala ngararphungwui malā chi katathaida, ana yurbingli chingrihai khavai 

kasora; Shamadruwui eina thuilaga shamadru vāshungda, Kong chiwui eina 
thuilaga okathui akatanga eina tangda ana mungra. 

Zionli Khuikasang 

11  Nawui vangla, ashee eina ini tuingashit sākahaiwui vang, tara̱ makhalei 
chomwui eina nawui tuknar kahaibingli ina chihomira. 

12Nawui raipanli latunglu, O kachihān khalei phātopnaobing; khanishida 
mataida hanmira da aja ina hāngtā kahaina. 

13Kaja Judahli ina malā thāda hunhaira; Ephraimli chiwui malāthing 
sāngasakhaira. Ina nawui naomayarabingli khayitra, O Zion, nanao 
mayarabingwuitungli O Greece, kala nali raimi akhawui khutlai thāda singtitra. 

14Chiwui thili PROHOna athumli rāchitheira, kala awui malāthing rikhān thāda 
vāra; Proho VAREna talla̱ khongra, kala azingshongwui sur kakhaningwui 
ngachaili muivāra. 

15Saikorawui PROHOna athumli makānmira, kala athumna lunggui eina 
kahorbingli tukkhuilaga naitāhaora; kala athumwui ashee drakhāra̱ khamang 
thāda mangra, tengkot kapem thāda pemtinghaora, hanphutwui achikunbing 
thāda ya̱sophaora. 

16Chithang PROHO athumwui Varena athumli huikhuira; kaja athum awui 
yaoshangwui mibing kathāna; kala kuihonwui muktā thāda awui ngaleili 
horngasakra. 

17Mha, chi kayākha phā, kayākha mathāra! Mayar ngalābingli theishirai kala 
kadhara drakhātheina pangsang ngasakra, kala mayā ngasakra. 

Zechariah 10 

Ngatangkhui khavai PROHOwui Khangashit 

1Kazing romi khavai PROHOli polu, mayo kachāngwui zingrot atamli, zingrot 
muiyā ngakhuikhame PROHOwui eina, miwui vang kazing rokhame, mi saikorali 
luiwui theishirai khameli. 

2Kaja Teraphimna makakachanga tui matui, kameo khangasobing kapika, mang 
katheibingna kakapikmāng hānga, ninglum khavai hangphāphai. Chiwui vang 
eina mibingna yao thāda ma̱zata, yaokahoma maleithuda athumna khananga. 

3“Yaokahomabingli I malungvātshunhaira, kathānabingli ina tandi mira; kaja 
saikorawui PROHOna awui yaonaobing, Judahwui shimkhurli saklāk eina 
yangmi, kala athumli maikhayā raiphungwui sigui kathā sāngasakra. 

4Athumwui eina pakra̱ akhoka, athumwui eina kachonshimwui karhui, 
athumwui eina raiwui malā, athumwui eina awunga shokra. 

5Athum ngarumlaga raili kapingabing thāda; yangkashebingli chānrei 
khangavāttungli nairorra; PROHOna ngasokhamiwui vang athumna ngararra, 
kala athumna sigui katongbingli pa̱ngapā ngasakra.” 

6“Kala Ina Judahwui shimkhur pang ngasakra, kala ina Josephwui shimkhurli 
huimira. Athumli ina khuiungluishitra kaja ina athumli lumashana, kala athum 
ina mahorhailakrang kajebing thāra; kaja I athumwui PROHO Varena, kala ina 
athumli ngahānkāmira. 

7Chieina Ephraim raikhoka kathā ngasāra, kala drakhāra̱ khamang thāda 
ringphāra. Anaongarāna thuitheida mathānra, athumwui wuklungna PROHOli 
mathānkhailakra. 

8“Ina athumli machut eina hokhuilaga kazipkhuira, aja ina athumli ngatangkhui 
kahaina, kala achālakhawui kachung chiyākha kāshungra. 

9Athumli yurbingwui ngachaili chaivāhailala, ngalei katātāva̱wui eina athumna 
ili phaningungra, athumwui naongarāli ngasoda ringra kala latungra. 

10Ina Egypt ngaleiwui eina athumli shimli thānungra, kala athumli Assyriawui 
eina kazipkhuira; kala athumli ina Gilead kala Lebanonli khuiungra, apam 
mangaziranglakha eina tangda. 

11Athumna Egyptwui shamadru kānkāra, shamadru mangaphao ngasakmara; 
Nilewui kathuthuk thenghaora. Kala Assyriawui lāngkaso chi nemngasakra; 
Egyptwui khānthing shimānhaora. 

12 PROHOwui mangāli ina athumli pingngasakra, kala athumna awui mingli 
tekmatei ngasakra” da PROHOna hānga. 

Zechariah 11 

Sākashe Khamungabing Kongkhalui 

1Nawui khāmong sholu, O Lebanon, nawui cedarthing mei chuikhavai! 

2Sifalu, O cypress, kaja cedarthing tekhaira; kaja tekhamatei thingrong arema 
sāserhaira. Sifalu, Bashanwui shirimthing, kaja ngahong kashāshā wuthaira. 

3Nganālu, yaokahomabingwui kachapkhon, kaja athumwui seihomphung 
chuikhup tāhaira, kazingkha̱wui kakhangang nganālu; kaja Jordanwui ngahong 
sāshimānhaira. 

Yaokahoma Khani 

4Iwui Vare PROHOna hithāda hānga: “Taithat khavai yao ashangvawui kahoma 
ngasālu. 

5Athumli khalobing china taithāta khikha tandi mamimana; kala athumli 
khayorbingna ‘PROHOli solu, I shānghaira’ da hānga, kala athumli kahomabingna 
athumli lukhamashan maleimana.” 

6“Kaja ngalei hili okathuibingli ina malumashanluimara, da PROHOna hānga. 
Yanglu, mi kachiva̱ kachichāwui yaokahoma kala kachichāwui awungawui 
pāngli pitā ngasakra; kala athumna ngalei hi sākazamra, kala ina athumwui pāng 
eina makanmimara.” 

7Chieina I leihkhalon athumwui vang sāthatki kaje yaobingli kahoma 
ngasāhaira. Kala ina khāmshui khani khuiya; akhale aming Lukhamashan hoi 
kala akhapale Khokkha hoi. Kala ina yaobingli homa. 

8Kachāngkhawui alungli ina yaokahoma kathum shimān ngasaka. Kha ina 
athumli maja̱mirarthuwa, kala athumnala ili yangkharinghaowa. 

9Chiwui vang eina “I nathumwui yaokahoma masāmara. Thiki kaje chi 
thihaoranu; shimānhaoki kaje chi shimānhaoranu; kala kataibing china akha 
eina akha shaingarokhaoranu,” da ina hānga. 

10Kala Lukhamashan kaho iwui khāmshui chi ina khui kala chi ina sātekhaowa, 
ina saikorali tuingashit sākahai chi arema sāngasaka. 

11Chithang eina thuida arema sāhaowa, kala yao leihkhalonbingna ili yanglaga 
hi PROHOwui tuina da thei. 

12 Chieina ina athumli hānga, “Nathumnala mashunga da phaningakha iwui 
ngalangman milu; maningakha thāhaolu.” Kala athumna iwui ngalangman 
lupāsā shekel thumra shānmi. 

13Chieina PROHOna ili hānga, “Chi lupāchumli sanghaolu”— athumna ili 
pāngtonglak eina khami chi. Chieina ina lupāsā shekel thumrā chi 
khuilaga PROHOwui shimwui lupāchumli sanghaowa. 

14Chiwui thili iwui khāmshui kakhane “Khokkha”, chi sāteka, Judah eina 
Israelwui ngachaili chinaongarāwui khamashit chi sāshimitmihaowa. 

15Chieina PROHOna ili hānga, “Makankhanā yaokahomawui khutlai akhashida 
singluilu. 

16Kaja yanglu, kashimānbingwui vang ning makakharika, ma̱kazatbingli 
maphākhuikhame, sheikasha̱abingli mayangkhame, kazāt makhaleibingli 
mangakuikhame, kha asā kakā kapangshaida akhomareng eina tangda 
serkakazama yaokahoma akha ina shokngasakra.” 

17“Makānkhanā iwui yaokahoma, yao chipen kahai, nali kakhanang ngasāranu! 
Awui pāngthei kala yāmikla raighai eina shātranu! Apang tongda thihaoranu, 
awui yāmik ngapeochanghaoranu.” 

Zechariah 12 

Jerusalemli Ngatangkhuiki kaji 

1Israelwui pongli PROHOna kahāngna: Kazingram phayaikashoka, okathui 
rungkhame kala mili manglā semsangkhame PROHOna hithāda hānga: 

2“Yanglu, ina Jerusalem hi kuikhamareili khalei miyurbingwui vang khamalipa 
tengkot ngasā ngasakra; athumna Jerusalem khuida kuikhanam tharan Judahlila 
khuihaora. 

3Chithanghon Jerusalem miyur saikorawui vang ina kharita lunggui sāngasakra; 
chi kakhānga saikora zakshilāk eina khalatta khamā sāza̱khuira. Kala 
okathuiwui miyur saikorana rāda ali ngararra. 

4PROHOna hānga, chithang ina sigui kachiva̱li khangachee ning zangngasakra, 
kala katongbingli pāngasakra. Kha ina miyurbingwui siguimik ngapeo 
khangasak tharan Judahwuitungli iwui mik rakta yangmira. 

5Chiwui thili Judahwui shangnaobingna athum khalatta hāngra, ‘Athumwui 
Vare, saikorawui PROHOwui mangā eina Jerusalemnaobingna pangshap 
samphanga.’ 

6“Chithang Judahwui shangnaoli ina ngahongkashā kachuiwui meiwon thāda, 
māvāmbingwui ngachaili meilā kashār kathā sāngasakra; kala athumna uivāk 
yāvāk kuimareida khalei miyurbingli mutngasakra; kha Jerusalemli 
Jerusalemnaobing leipapamra. 

7“Kala PROHOna Judahwui shimkhurli maikhayā rida mira, chieina David 
shimkhurwui tekhamatei kala Jerusalemli pamda khaleibingwui tekhamatei 
china Judahwuili majuimeimara. 

8Chithanghon PROHOna Jerusalemli kapamabingli chāngvei akha eina ngākmira, 
kala athumwui ngachaili ngazanmeithuikaje china David thāhaora, kala 
Davidwui shimkhurna Vare thāda athumwuitungli khalei kazingraobing 
thāhaora. 

9Kala chithanghon Jerusalemli khangarara yur saikorali ina shimān khavai 
phāra. 

10   “Davidwui shimkhurli kala Jerusalemli kapamabingli ina lumashankathei 
eina seihā sākatheiwui manglā heirormira, chieina athumna rungthat kahaiapā 
chili khayang tharan athumna naoho-naotongli chapkhangachā thāda 
chapngachāra, kala naochizai thikahai thāda ningchotlak eina chapra. 

11Chithanghon Jerusalemli chapkhangachā chi Megiddo tampākli Hadad-
rimmonli chapngachārei kahai thāra. 

12Apam chili chapngachāra, shimkhur kachiva̱ kachichāshi chapngachāra; 
Davidwui shimkhurna ashi khalatta chapngachāra; kala apreiva̱̱ ngarāna athum 
khalatta chapngachāra; Nathanwui shimkhurna ashi khalatta chapngachāra; 
kala athum preiva̱̱ ngarāna khalatta chapngachāra, 

13Levi shimkhurna ashi khalatta chapngachāra kala athum preiva̱̱ ngarāna 
athum khalatta chapngachāra; Shime-ishi shimkhurna ashi khalatta 
chapngachāra, kala athum preiva̱̱ ngarāna athum khalatta chapngachāra; 

14kala shimkhur khangatateila kachichāshi khalatta chapngachāra, kala athum 
preiva̱̱ ngarāna athum khalatta chapngachāra. 

Zechariah 13 

1“Morei kala makathar otwui eina samathā khavai, chithanghon David 
shimkhurwui vang kala Jerusalemnaobingwui vang ura̱ akha shokmira. 

2“Kala chithanghon ngalei hiwui eina meoma̱bingwui aming ina katathaida 
athumli maphaningungluimara; kala ngalei hiwui eina marānbing kala 
makathara manglāla kashamhaora da saikorawui PROHOna hānga, 

3Kala kachikathāna marān sāda rāluishitakha ali pharākakhuiya ava̱ eina 
avāva̱na hāngra, ‘Na maringmara, kaja nana PROHOwui ming eina kakapik tui 
matui.’ kala ali pharākakhui ava̱ eina avāva̱na ali khamarān ot sāda leilakha 
rungthathaora. 

4Chithanghon khamahā khamarān chitharan marānbingna chiwui vang 
khayakra; ana kapik khavai sāhahwui katuma phahon chi masangmara, 

5kha ana hāngra, ‘I marān maningmana, kha luikhavā mina; kaja ngalei hi 
nganuilakhawui eina thuida iwui ngasārā kahaina.’ 

6Kala mi kachikathāna, ‘Nawui khumkhorli khamā kakā chi khikhala?’ da 
ngahānakha ana, ‘Iwui ngasotnaobingwui shimli leilakha sākaza̱na’” jira. 

7 O raighai, iwui yaokahomali thuingasunglu, ili khangalengpa chili ngasunglu da 
saikorawui PROHOna hānga. “Yaobing chaiyanghai khavai yaokahomapā chili 
ngaphitlu; kateonaobingli ina pāng parra. 

8Ngalei katongawui khum kathumwui khani katathaida shimānhaora, 
kakathuma khum chimāng ringra, da PROHOna hānga. 

9Kala akhum kakathuma hi ina meili sangra, lupāsā heikakhui thāda heikhuira 
kala sinā khayāng thāda yāngkhuira. Athumna iming ngakaora, kala ina athumli 
ngahānkāra. kala ina ‘Athum iwui miyurna’ jira; kala athumna PROHO iwui 
Varena” da hāngra. 

Zechariah 14 

Jerusalem eina Yurbing 

1Yanglu, nawui eina ngaponkakhui ot chi nawui miktāli ngayarki kaji PROHOwui 
zimiksho rārāli. 

2Kaja Jerusalemli rai sākhavai yur saikorali ina kazipkhuira, kala keinung chi 
khuithuihaida, shimla ngaponkhuira, sha̱naobingla sākhamāngmihaora; 
keinung tangkhai raikathāli vāhaora, kha taikahaibing chili keinungwui eina 
makatatmara. 

3Chiwui thili rai sāthang khangarar thāda PROHOna yurbingwuitungli ngarar 
khavai vāra. 

4Chithanghon awui phei Jerusalemwui mangāli zingshoshong khalei Olive 
Kaphungli nganingra; kala Olive Kaphung chi khani sāda zingsho eina zingtun 
ngachaili tampāk kahakva akhana ngakaipakhaora; chieina Phungrei chiwui 
tangkhai atungshong ngakhunshanghaora, kala tangkhai azingshong 
ngakhuntāhaora. 

5Nathumna phungrei khani sāda ngakai khavai tampāk eina yāmshokra; 
nathumna navā ngarāna Judahwui awunga Uzziahwui thotli neina̱ kakhanukli 
khayām thāda yāmra. Chiwui thili PROHO nawui Vare rāra, kala katharabing ali 
ngasoda rāra. 

6Chithang kasik maleimara, phāmla matāmara. 

7Khangayā mavaimara (chi PROHOna katheina), ngashun ngayā maleimara, 
ngazinla kahor leira. 

8  Chithanghon kharinga tara̱ Jerusalemwui eina urshokra, tangkhaina 
zingshowui shamadruli, kala tangkhaina zingtungwui shamadruli longvāra; 
sikachāngwui thāda lumkachāngla chithāchingra. 

9Kala PROHOna okathuiwuitungli awunga sāra; chithanghon PROHO akhamāngra 
kala amingla akhamāngra. 

10Jerusalemwui azevāk khalei Geba eina thuilaga Rimmon eina tangda ngalei 
katonga chi tampāk akha onhaora. Kha Jerusalema, Benjaminwui Ngavei eina 
thuilaga kharewui ngavei vāshung, Achithek Ngavei vāpeida, kala Hananelwui 
Raikānphung eina thuilaga awungawui drakhāra̱ surkhavaipam vāshungda, 
awui apamli ngakheikhang eina leipapamra. 

11 Kala chili mi pānra, kaja chili khonkashi maleiluimara; Jerusalem mirai-sārai 
mavailuimara. 

12Jerusalemli rai rākatā yurbing saikorali PROHOna mimao rāngasaki kaji chi 
hina; athumna phei eina nganingda leilakha aphi shuihaora, mikla alungli kala 
athumwui malela khamorlungli shuihaora. 

13Kala chithang hakkhamahā khangachee akha PROHOwui eina athumwuitungli 
tāra, ngasotnao eina ngasotnao pāng kāngarokra, akhana akhali ngasungra, 

14Judah eina tangda Jerusalemli ngararra. Kala kuimareida khalei yur 
saikorawui lan, sinā, lupāsāla kala kashankachon yāng eina kazipkhuira. 

15Kala hikathā mimao hi sigui kahaka yur, kateowa yur, ut, gadhā, kala apam 
chili khalei sāyur saikorawuitungli tāra. 

16  Chiwui thili Jerusalemli ngarar khavai kharā yur saikora chiwui eina ringkasā 
mi kachiva̱na kum kachida saikorawui PROHO, Awungali khorum khavai kāra, 
kala chumpha̱ phanit chi mayonra. 

17Kala okathuiwui shimkhur kachikathāna saikorawui PROHO Awungali khorum 
khavai Jerusalemli makaakha athumli kazing marotāmimara. 

18 Egyptwui shimkhurna athum khalatta marākaakha, chumpha̱ phanit 
makhamayon yurbingli rekakhareka mimao chi athumwuitungli tāra. 

19Chumpha̱ phanit mayon khavai makharā Egypt kala yur saikorawui tandi chi 
hina. 

20Kala chithanghon siguiwui mareochungtheili “PROHOli Kathara ngasāranu” da 
kapisangserra. Kala PROHOwui shimli khalei hambing chi hanphut mangāli 
khalei tengkotbing thāserhaora; 

21Kala Jerusalem eina Judahwui ham kachiva̱ saikorawui PROHOwui mangāli 
kathara ngasāda pha̱kaphayā mi saikorana rāda chieina pha̱kaphayā sā chi 
hangpaira. Kala chithanghon saikorawui PROHOwui shimli leihkhalona mi 
akhala maleiluimara. 

Malachi 

Malachi 1 

1Malachina Israelli PROHOwui tui marānkhami. 

PROHOna Jacobli Leikashi 

2  “Ina nathumli leishiya” da PROHOna hānga, kha nathumna, “Nana ithumli 
kathāda leishihairakhala?” da hānga. “Esau hi Jacobwui achinā maningmala?” 
da PROHOna hānga. “Chithālala ina Jacobli leishi, 

3kha ina Esauli ningkachai; ina awui shimlui chi khikha masākhavai kaphung 
sāngasakmi kala awui shimlui chi lamhāngli kazata ramfali mihaowa.” 

4Kalikha Edomna, “Ithumli sākhayānghaira, kha sākhayāng kahai chi ithumna 
sakāluishitra” da hāngakha, saikorawui PROHOna hānga “Athumna sākālapai, 
kha PROHOna katang mavaila malungkhavāta yur, makaphā makhayā ram da 
mahoranglakha eina tangda ina sākhaira.” 

5Nathum khalattawui mikna hi theira, kala nathumna, “Israelwui thari 
kanvāda PROHO chi Reikhamataina” da hāngra. 

PROHOna Pāngmonbingli Kakahar 

6“Naomayarana avāva̱li khayāshi, kala raona akhavāli khayāshi. Chithākha, I 
avāva̱ akhana jilaga ili khayākashi kali leili? Kala I akhavā akhana jiakha ili 
khangachee kali leikhala? da saikorawui PROHOna awui mingli yangkakharinga, 
pāngmonbing, nathumli kahāngna. Nathumna hānga, Ithumna nawui mingli 
kathāda yangkharinghaokhala? 

7Khamakhao kashakazā eina iwui hanphutli pha̱ya. Laga nathumna ithumna chi 
kathāda makhao ngasakhala? da hānga. Chi kaphaning eina PROHOwui table 
yangkharingpai. 

8 Nathumna pha̱kaphayāli khangapeo sāyur kachigat chi makaphā maningmala? 
Kala pheikatek, kakazā kachigat chi makaphā maningmala? Chi nathumwui 
lammungali miyanglu; ana nathumli penrala, kala lumashanmingairala?” da 
saikorawui PROHOna hānga. 

9Ara Varewui lukhamashan polu, chieina ana ithumli lumashanmipaira. 
Nathumwui hikathā kachigat hieina ana nathumli lumashanmipairala? da 
saikorawui PROHOna hānga. 

10Iwui hanphutpamli aremawui vang mei mathot khavai nathumwui ngachaili 
khāmong shungmi khavai mi akhamangla leisasi kaja chong! Ina nathumli 
ringkaphā maleimana, kala nathumwui pāng eina kachigat akhala 
makhuisangmara da saikorawui PROHOna hānga. 

11Khikhalajila zimik kashok eina thuilaga katun eina tangda yurbingwui 
ngachaili iwui ming hakkhamahāna, kala apam kachida nganamkaphā thao chi 
iwui mingli chigata, kala kathara kachigat mi; khikhalajila yurbingwui ngachaili 
iwui ming hakkhamahāna da saikorawui PROHOna hānga. 

12Kha nathumna PROHOwui table chi makatharana kala chiwui kashakazā chi 
horhaipai da kahāng eina makhao ngasaka. 

13“Hi kayākha kachot ot khala” da nathumna hānga, kala ili khamor chipita da 
saikorawui PROHOna hānga. Nathumna ngapaikakhui lah pheikatek, kakazā chi 
khuirai, kala chi chigat khavai khuirai. Chi ina khuisangmirala? da PROHOna 
hānga. 

14Kakapika, awui yaoshangli yaovā akha khalei chi thumhailaga achukmakapei 
chi PROHOli kachigata mipa chili khonkashi ngasāranu, kaja I kahaka Awunga 
akhana, kala yurbingwui ngachaili iwui mingli ngacheesera, da 
saikorawui PROHOna hānga. 

Malachi 2 

1Ara, O pāngmonbing, ningkhami hi nathumwui vangna: 

2Nathumna manganāsangakha, iwui mingli tekhamatei mikhavai wuklungli 
mahaiakha, khonkashi chi ina nathumwuitungli chihorāra kala nathumli somi 
kahai chili ina khonshira; kachangkhat hangga jiakha ina athumli khonshihaira, 
kachiwui vangkhala kaja chi nathumna wuklungli mahaimana da 
saikorawui PROHOna hānga. 

3Yanglu, nathumwui ara̱-azāli ina maishi ngasakra, kala nathumwui maili 
nathumna kachigat sāyurwui paih neomira, kala ina nathumli iwui eina 
khuishokhaora. 

4 Chieina ningkhami hi ina nathumli chihokharāna kaji theira, kaja ina Levili 
tuingashit sākahai chi nganingchingra da saikorawui PROHOna hānga. 

5  “Ina ali ngashit kahai tuingashit chi kharinga kala chingri kahaiwui 
tuingashitna, kaja ina ali chibing chi mi, chithāda ana ngachee khavaina; kala ana 
ili ngacheeya, ana iwui mingli ngacheerang eina nganinga. 

6Khamashung tui hāngkachithei chi awui khamorli lei, kala awui morchaili 
khangui khikha masamphangmana. Chingri kahai eina mashunli ana ili 
ngasozata, kala khayonkhamāngwui eina kachungkhali latung ngasaka. 

7Khikhalajila pāngmon akhawui morchai eina theikakhui chi mayonphalungra, 
kala mibingna awui khamorwui eina hāngkachithei chi phāphalungra, kaja a 
saikorawui PROHOwui paophungana. 

8“Kha nathumna apong chiwui vang eina mai ngareithuihaira; nathumna 
hāngkachithei china mi kachungkhali konglui ngasakhaira; kala Leviwui 
tuingashit chi makhao ngasakhaira, da saikorawui PROHOna hānga, 

9Iwui tui makhamayon chiyākha kala mijang sāda tamkachithei chiwui 
athishurda inala nathumli miwui mangāli yangkharingda maishi ngasakra.” 

Israelwui Kahāng Makhanganā 

10Ithum saikora avāva̱ akhawui maningmala? Vare akhamāngna ithumli kasā 
maningmala? Chithākha ithumwui avāngarāwui tuingashit chi horhailaga 
khiwui vang ithum akha eina akha mashitsang ngarokthukhala? 

11Judahna mashitsangthura, kala khamakhao ot chi Israel eina Jerusalemwui 
lungli sāhaira; kaja PROHOna leikashi khorum khavaipam chi Judahna 
sāmakhaohaira, kala ngalei kateiwui varebingwui nao ngalāva̱bingli khui. 

12Hikatha kasā mi chili PROHOna Jacobwui shimkhurwuiranu, shākhi khamila, 
ngahānkakāla lah saikorawui PROHOli kachigat khuikharāla katathaoranu. 

13Kala nathumna hila sai, nathumna PROHOwui hanphutpam chi chāra̱ eina, 
kachap eina, kala sikafa eina pemngasaka, kaja kachigat chili ana 
mayangsangmiluimana. 

14Khisāda mayangsangmithukhala? da nathumna ngahāna. Khikhalajila nana 
yāronlakha tuingashit sālaga napreiva̱̱ kala nawui ngasokapamva̱ sāra da 
khuikahaiva̱ napreiva̱li ningtongda maleikashiwui vang PROHOna 
makhamayāna. 

15Akhamang kaje Vare china Ithumli semhailaga kharing manglā china ithumli 
ringkhangasak maningmala? Kala ana khi ningchangkhala? Vareli kaphaninga 
ara̱-azā china. Chieina nathum khalatta ngasharlu, kala khipānakha awui 
yaronlakhawui preiva̱̱ chili khayāmakashi masaaranu. 

16“Khikhalajila ngalā kapāng hi ina ningkachaiya” da Israelwui PROHO Varena 
hānga; “kala khangama̱ khangashao eina sāri fakharor chi ningkachaiya da 
saikorawui PROHOna hānga. Chieina ningngasharlu, kala mashitkasang 
masaalu.” 

Bichar Kasā Zimiksho 

17Nathumwui tuina PROHOli ningrāk ngasakhaira. Laga nathumna, “Ithumna ali 
kathāda ningrāk ngasakhaokhala?” ji. “Makaphākasā mi kachiva̱ PROHOwui 
miktāli phāya, kala ana chili ningyāng unga” da kahāng eina, lah “Mashunwui 
Vare kali leikhala?” da kahāng einana. 

Malachi 3 

1  Yanglu, iwui vang shongfa khangarān sākhavai iwui paome rida chiholi, kala 
nathumna phāda khalei PROHO chi kashuirak eina awui khorumshimli rāra; 
nathumna ningyāngkhaunga tuingashitwui paome chi, yanglu, a rārāli, da 
saikorawui PROHOna hānga. 

2 Kha ana kharā zimiksho chili khipāna khāngshaprakhala, kala a kharā tharan 
khipāna nganingshapra? Kaja a hiya sharkha̱wui mei kathāna, kala kachon 
khangasa̱wui sāpon kathāna; 

3ana marisā kala lupāsā khalanga thāda pamra, kala ana Leviwui naomayarali 
samathākhuira, kala athumna PROHOli khamashung kachigat chi mamiranglakha 
eina tangda sinā kala lupāsā khalang thāda la̱ngra. 

4Chiwui thili Judah eina Jerusalemwui kachigat chi achālakhawui kala 
kharekumwui thāda PROHOna penra. 

5“Chiwui thili nathumli bichar sākhavai ina rānganaira; ina sha̱ khangasobing, 
shām kasābing, kapikta shākhi kasābing, ngalangman mamila 
singkakharengbing, marānao, ra̱meinaoli malukhamashanbing, kha̱ram 
kazatabingli kakashambing kala ili makhangacheebingwuitungli mashun shākhi 
mira da saikorawui PROHOna hānga. 

Tithe Khami 

6“Kaja iya makhangachei PROHOna; chiwui vang eina Jacobwui naomayarabing, 
nashi makashimāna. 

7Nawo ngarāwui eina thuilaga nathumna iwui ningkhami mamayonla shiyan 
chikanwui eina mai ngareithuihaira, ili latunglu, chieina ina nathumli latungra, 
da saikorawui PROHOna hānga. Kha nathumna, ‘Ithumna kathāda 
latungrakhala?’ da hānga. 

8Mikumona Vareli ngaponpaila? Kha nathumna ili ngaponkhuida lei. Laga 
nathumna ithumna nawui eina kathāda ngaponkhuikhala? ji. Nathumwui tithe 
kala kachigat khamilina. 

9Nathumli khonshāt akha khonshihaira, kachiwui vangkhala kaja nashi yur 
katongana ili ngaponda lei, 

10 kazip khavai shimli tithe peida khuirālu, chieina iwui shimli zākhavai 
kashakazā leisāra; kala chili ili chāng yanglu, da saikorawui PROHOna hānga; kala 
kazingramwui charfa shoda nathumwuitungli sokhami pemtha̱-pemtaida 
maheirorminikhala da yangnaolu. 

11Nathumwui heiun shimān khangasaka chili ina machinda nathumwui luiwui 
theishirai masākazamara, kala luiwui drakhārongna athei makhamathei 
mavaimara da saikorawui PROHOna hānga. 

12Chieina yur saikorana nathumli somi kahaia yurna da hora, kaja nathum 
ringkaphā ngalei ngasāra, da saikorawui PROHOna hānga. 

Khamashung eina Makaphāwui Khangatei 

13“Nathum iwuitungli zakkashi tui matuihaira,” da saikorawui PROHOna hānga. 
“Laga nathumna, ‘Ithumna nawuitungli kathāda matuihairakhala?’ ji. 

14Nathumna hānga, ‘Vareli otram khangatha̱ makānāmana. Awui kakaso 
khamayon kala saikorawui PROHOwui mangāli chapkhangachā thāda kazatwui 
kaphā khi leikhala? 

15Arui eina thuilaga ithumna langkasoli sokhame jira; makaphākasaana 
ringkaphāmang maningla Vareli chāng yanglala kalākashi maleimana da 
khuira.’” 

16Chiwui thili PROHOli khangacheebing akha eina akha hāngngaroka; PROHOna 
athumwui tui khuisangmi kala shāmi, PROHOli khangacheea kala awui mingli 
kaphaningabingli phaning ungkhavai awui mangāli lairik akha kapi. 

17“Athum iwui ngasāra, kala ina ot kasā tharan iwui shimlui ngasāra, kala mi 
akhana ali otram ngatha̱khame anaomayarali yangkhami thāda inala athumli 
yangmira, da saikorawui PROHOna hānga. 

18Chiwui thili akhashida nathumna khamashung khangarong eina makaphā 
makhayā, Vareli otram khangatha̱ eina makhangatha̱ mibingwui khangatei 
nathumna theikhuira. 

Malachi 4 

PROHOwui Zimiksho Rārāli 

1“Kaja yanglu, sharkha̱ thāda kachuiya zimiksho akha rāra; chithang lāngkaso 
kala makaphā kasābing lanji thāhaora; rārāda khalei zimiksho china chibing 
chuikhuphaida angayungla, aphāngla mashākmimara da saikorawui PROHOna 
hānga. 

2Kha iwui mingli khangacheea nathumwui vanga kazāt raikhavai angachāng 
kakā khamashung khangarongwui zimik akha shokra. Seinaona seishimwui eina 
ngalongkashok thāda nathumna ngalongkāra. 

3Nathumna makaphā makhayābingli naishānra, kaja ina thuingatha̱thang athum 
nathumwui pheimayāzingli khalei hotla ngasāhaora da saikorawui PROHOna 
hānga. 

4“Iwui rao Moseswui ain, Israel ashangva̱ wui vang Horebli ali ningmi kahai, 
shiyan chikan kala ainbing chi phaningunglu. 

5  “Yanglu, PROHOwui kahaka kala khangacheea zimiksho chi marāranglakha ina 
marān Elijahli chihorāra. 

6 Kala ana avāva̱ ngarāwui ning chi anao ngarāwuili ngareivā ngasakra, kala 
anaongarāwui ning avāva̱ ngarāwuili ngareiung ngasakra, maningakha ina rāda 
ngalei chili khonkashi eina sāshimānhaipaishina.” 

Naga, Tangkhul - Bible - New Testament 

 
 

Matthew 

Matthew 1 

Jishuwui Mi-un 
(Lk 3.23-38) 

1  Hi David kala Abrahamwui Naomayara Jishu Khristawui mi-un lairikna. 

2Abrahamna Isaacli, Isaacna Jacobli, Jacobna Judah kala achinā ngarāli pharai. 

3 Judah preiva̱ Tamarna Perez eina Zerahli, Perezna Hezronli, Hezronna Ramli 
pharai. 

4Ramna Amminadabli, Amminadabna Nashonli, Nahshonna Salmonli pharai. 

5Salmon preiva̱ Rahabna Boazli, Boaz preiva̱ Rutna Obedli, Obedna Jesseli 
pharai. 

6Jessena David awungali, Davidwui nao Solomonli Uriahwui preiva̱ sākasāva̱na 
pharai. 

7Solomonna Rehobomli, Rehobomna Abijahli, Abijahna Asali pharai. 

8Asana Jehoshaphatli, Jehoshaphatna Joramli, Joramna Uzziahli pharai. 

9Uzziahna Jothamli, Jothamna Ahazli, Ahazna Hezekiahli pharai. 

10Hezekiahna Manassehli, Manassehna Amonli, Amonna Josiahli pharai. 

11 Babylonli khuikhavā atamli Josiahna Jechoniah eina achinā ngarāli pharai. 

12Babylonli khuivā kahaiwui thili Jechoniahna Shealtielli, Shealtielna 
Zerubbabelli pharai. 

13Zerubbabelna Abiudli, Abiudna Eliakimli, Eliakimna Azorli pharai. 

14Azorna Zodokli, Zodokna Achimli, Achimna Eliudli pharai. 

15Eliudna Eleazarli, Eleazarna Matthanli, Mathanna Jacobli pharai. 

16Kala Jacobna Messiah kaho Jishuwui ava̱ Maryli kakhuiya Josepli pharai. 

17Hithada sāda Abrahamwui eina thuilaga David tāshungda saikora chi mithot 
tharāda matina, kala Davidwui eina haophoklaga Babylonli khuikhavā 
tāshungda mithot tharāda matina kala Babylonli khuikhavā eina haophoklaga 
Messiah kapharā tāshungda mithot tharāda matina. 

Jishu Khrista Kapharā 
(Lk 2.1-7) 

18  Jishu Khristali kapharā chi hithada shoka. Ashava̱ Mary Josephli khāmhaisai, 
kha ani mangakumranglakha Manglā Katharawui pangshap eina ali nao 
vaingasakhaira kaji theihaowa. 

19Agahara Joseph mashun mi ngasāhaoda Maryli makhayak ngasakngaithuda 
ngathumsāda ali pānghaorada khangarān sai. 

20Kha ana hiwui pongli machukta leilakha, yanglu, Prohowui kazingrao akhana 
awui mangshongli rāhānga, “Davidwui naomayara, Joseph, napreiva̱ Maryli 
khuikida mangacheealu, kaja ana vaida khalei chi Manglā Katharawui pangshap 
einana. 

21 Ana naomayara akha pharāra, nana awui ming Jishu phokra, kaja ana awui 
mibingli athumwui moreiwui eina huikhuira.” 

22Prohona marānwui khamor eina matui kahai chi ungshung khavai saikora hi 
rākashokna. 

23 “Yanglu, mafakathui sha̱nao akhana nao vaida mayarnao akha pharāra, kala 
awui ming Emmanuel phokra” (hiwui kakhalata Varena ithumli ngasomi) 
kajina. 

24Chiwui thili Josephna kapiwui eina ngakarthuilaga Prohowui kazingrao china 
ali sāluda hāngkhami athishurda Maryli ngakumhaowa. 

25 Kha apreiva̱na nao chi mapharāranglakha eina tangda ali phasā 
mangasomana kala nao chiwui aming Jishu phokmi. 

Matthew 2 

Zingshoshongwui Maheikathembing Kharā 

1  Herod awungawui atamli Judeali khalei Bethlehem kaho keinungli Jishuli 
pharai. Kala yanglu, zingshoshongwui eina maheikathembing Jerusalemli 
rālaga ngahāna, 

2 “Pharā kahaia Jihudibingwui awunga chi kali leikhala? Kaja ithumna awui sirā 
zingshoshong theihaida ali khorum khavai kharāna.” 

3Herod awungana tui chi shālaga ningkashaklakhaowa kala Jerusalemli khalei 
mibing saikoranala chithāhaowa. 

4Ana pāngmon akhokabing eina yaruiwui ain kathembingli hokhuiserlaga, 
“Khrista chi kali pharāki kajikhala?” da ngathinga. 

5  Chieina athumna ali, “Judeawui Bethlehemli pharāra” da hāngmi. “Kaja 
marānna hithada kapihai: 

6 ‘Judah ngaleili khaleiya O, Bethlehem, nava Judahwui keinungbingwui 
ngachaili teomeikap kaje khamunga maningmana; kaja khamunga akhavā akha 
nawui eina shokta iwui miyur Israelli mungra.’” 

7Chiwui thili Herodna maheikathembingli ngathumda hokhuilaga sirā chi 
katharān shokkhala da ngahānshingkhuiya; 

8laga ana athumli Bethlehemli chihovāda hānga, “Vālu kala angangnao chili 
ningkachang eina phākhuilu kala nathumna ali phākhui kahai tharān ilila pao 
unghānglu, chieina inala ali akhorumpaira.” 

9Awungana kahāng chi athumna nganākhui kahaiwui thili zathaowa, kala 
yanglu, athumna zingshoshong theikahai sirā china angangnaona khalei apam 
chili mavāngasāmranglakha eina tangda athumli rizata. 

10Sirā chi kathei tharan athum khamathānna pemtinghaowa. 

11 Athumna shimli kazang eina angangnao chi ava̱ Maryli ngasoda thei, chieina 
athumna khuktizangda akhoruma. Chiwui thili athumna athumwui otrom 
pheilaga ali sinā kala nganamkaphā thao frankincense eina myrrh chigata. 

12  Mangshong Herodli malatungluialu da rākasohaoda athumna shongfa 
khangateishong eina aramli hanunghaowa. 

Egyptli Yāmkhavā 

13Athum zatkahaiwui thili yanglu, Prohowui kazingrao akhana mangshong 
Josephli ramahāda hānga, “Ngakarthuilu, angāngnao eina ava̱li khuiphungda 
Egyptli yāmvaulu, kala ina pao mashirātranglakha eina tangda chili pamsālu; 
kaja Herodna angangnao chili sāthat khavai phāki jiura.” 

14Chieina Josephna ngakarthuida angangnao eina ava̱va̱li thānphungda Egyptli 
vākhavai ngayāshong zatthuwa. 

15 Herod mathiranglakha eina tangda chili pama. Hi Prohona marānwui khamor 
eina matuishok kahai, “Inaomayarali Egyptwui eina ina hoshoka” kaji 
ungshung khavaiwui vangna. 

Angangnaobingli Shaokathat 

16Chiwui thili maheikathembingna ali awor sākahaina da kathei eina Herod 
malungvātlakhaowa. Chieina Bethlehemli kala chiwui ruinganaili khalei 
naomayara kum khani kākahai kala chiwui azingli khalei saikorali shaothat 
khavai hukhum mida shaothatserhaowa; kashok otshot hi ana 
maheikathembingwui eina ngahānshingkakhui atam chiwui eina shānkhuilaga 
kasāna. 

17Hithada Jeremiah marānna hānghaikasā chi ungshunghaowa: 

18  “Ramahli akhon akha shai, lungrin chapkhangachākhon. Rachelna awui 
naongarābingwui vang chapta hāngkaphanepla makhuisang, khikhalajila 
athum thishumhaowa.” 

Egyptwui eina Latkhaung 

19  Herod thikahaiwui thili Prohowui kazingrao akhana mangshong Josephli 
ramahāda hānga, 

20“Ngakarthuilu, angangnao eina ava̱va̱li thānphungda Israelwui ngaleili 
ungulu. Angangnao chili sāthat khavai kaphā athum thihaira.” 

21Chieina ana ngakarthuilaga angangnao eina ava̱va̱li thānphungda Israel 
ngaleili unghaowa. 

22Kha Archelausna avāva̱ Herodwui mahut shinda Judeali mungda lei kaji 
Josephna kashā tharan apam chili ungzangkida ngacheehaowa, kala ali 
mangshong rāhāngchitheimihaoda Galilee ngaleivāk unghaowa. 

23 Ana Nazareth kaho keinung akhali vāpāna, chi marānbingna “Ali Nazarene 
hora” da hāngmarānhaikasā chi ungshung khavaina. 

Matthew 3 

John Ra̱hikmewui Tamkachithei 
(Mk 1.1-8; Lk 3.1-18; Joh 1.19-28) 

1  Atam chitharan John Ra̱hikmena Judeawui lamhāngli pao hāshokrai. 

2 “Ningngateilu, kaja kazing wungram nganaishunhaira.” 

3 John hi Isaiah marānna hānghaikasā; “Kachikathāna lamhāngli vaozata, 
‘Prohowui shongfa ngarānlu, awui apong ngatar ngasaklu’” kaji china. 

4  Johnna uthā eina sākakhui kachon ngavai, sāhuiwui shānneira̱ nei kala khaoh 
eina khuira̱ awui kashakazāna. 

5Chitharan Jerusalemli, Judea katongali kala Jordan kongwui kuikhamareili 
khalei kha̱ saikorawui eina mi tarākha awui ngalemli rai. 

6Athumna athumwui morei hāngphatta ana athumli Jordan kongli ra̱hikmi. 

7  Pharisee eina Sadducee kachungkhana ra̱hik khavaiwui vang kharā chi ana 
kathei tharan athumli hānga, “He phara̱wui naongarābing! Rāki kaji 
malungkhavātwui eina yāmkhavai nathumli khipāna hāngkhala? 

8Nathum khalatta ningngateichaohaira kaji otsak eina chitheilu, 

9 kala nathum khalatta ‘Ithumwui avāva̱ Abraham lei’ da maphaninghaialu; ina 
nathumli kahāngna kaja ngalungbing hiwui eina Varena Abrahamli nao 
kachungkha semmishapa. 

10 Aruila thingrongbingwui angayungli ngahā parhaida lei. Chieina athei 
khamathā makhamathei thingrong kachiva̱ ta̱teklaga meilungli horsanghaora. 

11Ning khangateiwui vang ina nathumli tara̱ eina ra̱hikmi, kha iwui thili rārāda 
khalei A chiya ili reimei, I awui pheihop phungkida matik machāmana. Ana 
nathumli Manglā Kathara kala mei eina ra̱hikmira.” 

12 Awui pāngli yāmkok lei kala lanpumli khalei mā hurmathākhuida kapanga 
mā chi chumli kazipkhuira, kha ahikbing chi mashimitkapai meilungli 
riktāhaora. 

Jishuwui Ra̱kahik 
(Mk 1.9-11; Lk 3.21-22) 

13  Chiwui thili ali ra̱hikmi ngasakida Jishuna Galileewui eina Jordan kongli 
Johnwuili rai. 

14Kha Johnna awui ning suitā ngasakida, “Ili nana ra̱hikmitha̱ki kajina, laga nali 
ra̱hikmi khavai ili rāli?” da hānga. 

15Kha Jishuna ali ngahānkai, “Hithāsāhaoranu! kaja Varena ngarān kahai chi 
ungshung khavai hi sāngayilaka.” Chieina Johnna mayāhaowa. 

16Jishuli ra̱hikmihailaga tara̱wui eina shokkhaleoda yanglu, kazingram shoda 
Varewui Manglā chi nasha̱ thada awuitungli tākapa̱ chi ana thei. 

17 Kala yanglu kazingramwui eina akhon akha vaorai, “Hi Iwui khaluma 
Naomayarana, Ina ali ningyāng unglaka.” 

Matthew 4 

Jishuli Kasui 
(Mk 1.12-13; Lk 4.1-13) 

1 Chiwui thili Manglāna Jishuli chipeena suikhavai lamhāngli thānvai. 

2 Kala ana ngashun ngayā hangmatithang khumpama, chiwui thili A thaihaowa. 

3Chieina chipeena ali rāsuida hānga, “Na Varewui Naomayarana jiakha 
ngalunggui hi khamui onkhavai kasolu.” 

4  Kha Jishuna ngahānkai, “Hithada kapihaida lei, ‘Mina khamuimāng eina 
maringpaimana, kha Varewui khamor eina kashok tui kachiva̱ china ringki 
kajina.’” 

5  Chiwui thili chipee china kathara keinung chili khuivāda ali khorumshimwui 
khamato atonli kānganing ngasaka, 

6 kala ali hānga, “Na Varewui Naomayarana jiakha nakhalatta ngawoktālu; kaja 
hithada kapihaida lei; ‘Nali yangmi khavai Varena awui kazingraobingli kasora, 

athumwui pāng eina nali khāngkhuira. Chithada napheila lungguili 
masāza̱khuimara.’” 

7  Jishuna ngahānkai, “Hithadala kapihaida lei, ‘Nana Proho nawui Vareli 
masuiphalungmara.’” 

8Chipee china ali kaphung kajuiva̱ akhali khuikāluishita kala okathuili khalei 
wungram saikora chitheida chiwui tekhamatei ngashānyang ngasaka; 

9kala ali hānga, “Nana ili ngakhumshāmda khorumhaiakha nali ina saikora hi 
mira.” 

10  Chieina Jishuna ali hānga, “Thulu, Satan! Kaja hithada kapihaida lei, ‘Nana 
Proho nawui Vareli khorumphalungra, kala amāngli otram ngatha̱ki kajina.’” 

11  Chieina chipee chi awui eina thuihaowa kala yanglu, kazingraobingna ali 
otram rāngatha̱mi. 

Galileeli Ot Sākaphok 
(Mk 1.14-15; Lk 4.14-15) 

12 Chiwui thili Johnli tukthuihaira kaji Jishuna kashā eina Galileevāk vāhaowa. 

13 Ana Nazarethli mapamluila Zebulun eina Nephtaliwui leiretlungli kazanga 
shamadrupheili khalei Capernaumli vāpama. 

14Hi Isaiah marānna hāngkahai chi ungshung khavaina: 

15  “Zebulun ngalei kala Nephtali ngalei, Jordan kankāda shamadru vākhavai 
shong, Gentilewui Galilee— 

16Tangkhamanglungli pamda khaleibingna kahor kahaka akha thei. kala leiret 
chili kapambing eina kathi khaya̱li khaleibingwuitungli kahor china 
hormihaira.” 

17  Atam chiwui eina thuida Jishuna pao hāshokphokta hānga, “Ningngateilu, 
kaja kazing wungram nganaishunhaira.” 

Khaih Kaphā Mi Matili Hokakhui 
(Mk 1.16-20; Lk 5.1-11) 

18  Jishuna Galilee shamadru ngalemli zatta leilakha Simonla kaho Peter kala 
agato Andrew ani chinaoni ngayili khaihlan horsangkasa thei; kaja ani 
khaihkaphā mina. 

19Ana anili “Ithi shurlu, ina nanili mi kaphā mi sāngasakra” da hānga. 

20Chieina ngalāngda aniwui khaihlan hortāhailaga ali shurthuwa. 

21Chiwui eina zatmamānlaga khangatei chinaoni Zebedeewui naomayara 
James eina agato Johnla avāva̱ Zeebedeeli ngasoda athumwui marikhonglungli 
athumwui khaihlan khopkasā theida anilila hoi. 

22Hengsāda avāva̱ eina marikhong chi nothāhailaga shurthuwa. 

Jishuna Tamkachithei, Pao Hākashok kala Raikhami 
(Lk 6.17-19) 

23  Jishuna Galileewui apam saikorali vāda athumwui synagogueli tamchithei, 
wungramwui Paokaphā hāshoka kala mibingwui kazāt ayāyāva̱ raimi. 

24Chithada sāda Syria ngalei saikorali awui mingzat chi ngayaovāserhaowa. 
Chieina athumna kazātyur ayāyāva̱ eina kakazā kala kazāda chotchāng kahai 
mibing, kameo kazangbing, zingmeirai kakazābing kala sheikasha̱bing awuili 
khuirai kala ana raimisera. 

25Galilee, Decapolis, Jerusalem, Judea kala Jordan kānkāda kapāna mi 
kachungkha china ali shurzata. 

Matthew 5 

Kaphungli Tamkachithei Tui 

1  Mi kachung chi theilaga Jishuna kaphung akhali kai kala ana pamkazang eina 
awui sākhangatha̱bing awui ngalemli rāpamsera. 

2Ana tui yirphokta athumli tamchitheida hānga: 

Kachangkhat Ringkaphā 
(Lk 6.20-23) 

3  “Manglāli kachāmbing chi sokhamina, khikhalajila kazing wungram chi 
athumwuina! 

4  Chapkhangachābing chi sokhamina, khikhalajila athumli Varena ringphā 
ngasakra! 

5  Khanimabing chi sokhamina, khikhalajila athumna okathui chi 
mathunkhuira! 

6  Khamashung khangarongwui vang kathai ra̱kachangbing sokhamina, 
khikhalajila athumli ningyang ungngasakra! 

7Lumashankatha̱bing chi sokhamina, khikhalajila athumna lukhamashan 
samphangra! 

8  Wuklung tharzāri kahaibing chi sokhamina, khikhalajila athumna Vareli 
theira! 

9Chingrihai khavai kasābing chi sokhamina, khikhalajila athumli Varewui 
naongarā hora! 

10  Khamashung khangarongwui vang rekharek kahaibing chi sokhamina, 
khikhalajila kazing wungram chi athumwui ngasāra! 

11“Iwui vang eina mibingna minamda khamashāt, rekakharek kala 
phenphāphāda morei chiphunkahaibing nathum sokhamina. 

12 Mathānlu kala ringphālu, khikhalajila kazingramli nathumwui sāman 
haklaka, kaja hikathāwui vang eina nathumli rida leikasā marānbinglila 
rekhareksai. 

Machi kala Kahor 
(Mk 9.50; Lk 14.34-35) 

13  “Nathum okathuiwui machina. Kha machiwui katum shimānhaiakha 
kathada chi tumngasakluipairakhala? Chi ayarli horshokhaida mina 
naikakazam maningla khikhikhawui vangla kānkhanā maleiluimana. 

14  “Nathum apuk-apagva̱wui kahorna. Kaphungtungli sākā kahai keinung chi 
mathumhaipaimana. 

15 Lha mibingna thaomei sharlaga luk eina makhumhaimana. Kha thaomei 
sharkhavai meishongli haida shimlungli khalei saikorana kahor samphanga. 

16Nathumwui kahor chi mibingwui mangāli horngasaklu, chithākha athumna 
nathumwui kaphā otsak chi theilaga kazingramli khalei nathumwui Avāli 
masochikatra. 

Ainwui pongli Tamkachithei 

17“Ain eina marān tui chi shimān ngasakida I kharāna da maphaningalu. Chi 
shimān ngasakida kharā maningla kha chi ungshung ngasak khavai I kharāna. 

18 Ina nathumli kachangkhat eina kahāng hina, kazingram eina okathui 
mashimānranglakha eina tangda kala sāki kaji ot saikora masākupranglakha 
eina tangda ainwui mayekkainao akhala mashimānlakmara. 

19 Kachikathāna ningkhami paimeikap kajili mahengsanglaga ana kateibingli 
chi tākam eina sālu da tamchitheiakha mi chi kazing wungramli teomeikap kaja 
ngasāra. Kha saikora khamayona kala tamkachithei mi chili kazing wungramli 
khareia ngasā ngasakra. 

20Kaja ina nathumli kahāngna, kaja ain kathema eina Phariseebingli nathumna 
mamashungmeirarakha kachilikha nathum kazing wungramli mazangrarmara. 

Malungkhavātwui pongli Tamkachithei 
(Lk 12.57-59) 

21  “Achālakhawui mibingli, ‘Mi mashaothatpaimana, kachikathāna 
shaothatakha ali bichar sāphalungra’ da hāngkahai nathumna shāhaira. 

22Kha ina nathumli kahāngna, kachikathāna khi ngalangkha maleila achināli 
malungvātakha ali bichar sāphalungra. Kachikathāna achināli yomtui 
matuiakha ali hanga̱shimli khuikāra kala kachikathāna ‘Makānkhana 
mangkhama̱ mi!’ da phorakha meifali horsangra. 

23Chiwui vang eina nana hanphutpamli nawui kachigat chigatkida leilakha 
nachināna nali makhamayā leili da phaningungakha, 

24nawui chigat khavai chi hanphut mangāli haisālu, hanunglaga rimeithuida 
nachināli ngashimkhuifalu. Chiwui thili rālaga rāchigatnaolu. 

25  “Kachikathāna nali hanga̱ hokaakha kārot kākhavai zatta leilakha nali 
kaphena mi chili thaklāk eina mashitkhuilu. Chi mathaakha ana nali bicharwoli 
mikāhaipai kala bicharwona kashinali misangmaronlaga nali phātopli 
sanghaipai. 

26Ina nali kachangkhat eina kahāngna, nana leiman chi marunkupranglakha 
eina tangda nali kachilikhala phātopwui eina machishotlakmara. 

Phokaphāwui pongli Tamkachithei 

27  “‘Maphophāpaimana’ da tamchithei kahai nathumna shāhaira. 

28Kha ina nathumli kahāngna, sha̱naoli phasāwui khamathang mikyan eina 
khayang mi kachiva̱ sha̱nao chili awui wuklungli rida phophāhaira. 

29 Nawui yāmikna nali morei sāngasakta leiakha chi latshoklaga horhaolu. 
Nawui phasā tongtingda meifali horsanghaoki kajile naphasākai akha 
kashimāna phāmei. 

30Nawui yāpangna nali morei sāngasakakha chi katatlaga horhaolu. Naphasā 
tongtingda meifali horsangki kajile naphasākai akha kashimāna phāmei. 

Preigahar Kapāngwui pongli Tamkachithei 
(Mat 19.9; Mk 10.11-12; Lk 16.18) 

31  “Hithadala hānghai, ‘Kachikathāna apreiva̱li pānghaiakha ana pāngkahaiwui 
lairik chi sha̱naopāva̱li miranu.’ 

32Kha ina nathumli kahāng hina, kachikathāna phokaphāwui vang maningla 
apreiva̱li pānghaiakha ana preiva̱li phokaphāva̱ sāngasaka; kala pāngkahai 
preiva̱li khangakuma mipā chi phophāhaira. 

Shākhi Kasāwui pongli Tamkachithei 

33  “Chili lāngda achālakhawui mibingli hāngkahai chi nathumna shāhaira, 
‘Shākhi masāphāphaalu. Kha nana Proholi ngashit kahai chi sālu.’ 

34Kha ina nathumli kahāngna, tuingashit kasā tharan shākhi masālakalu, 
kazingwui ming singdala shākhi masālakalu, khikhalajila chiya Varewui 
pamkhavaina; 

35 ngaleiwui ming singdala shākhi masālakalu, khikhalajila chiya awui phei 
naikhavaina. Jerusalemwui mingla masingalu, khikhalajila hi kahaka 
Awungawui keinungna, 

36kala nakui singdala shākhi masāalu, kaja nana sampā akha eina tangda 
zikkhangasakla, charkhangasakla masārarmana. 

37‘Ya’ jikha jilu, ‘Ngga’ jiakha jilu; chili lāngda khamatui chi makaphāwui eina 
kashokna. 

Athut Kakhuiwui pongli Tamkachithei 
(Lk 6.29-30) 

38  “Hithada, ‘Mik akhawui vang mik akha kala ahā akhawui vang ahā akha’ da 
hāngkahai nathumna shāhaira. 

39 Kha ina nathumli kahāngna: Nali khalāng ot sākahaia chili athut makhuialu, 
kha namaisor yāshong kapheakha lākhavākla ngareimilu. 

40Kachikathāna nawui phahonwui vang nali kārotli khuivaakha nawui coatla 
minarhaolu. 

41Kachikathāna nali awui ot kilometer akha phungvāmi khavai tandi saakha 
kilometer khani phungvāmilu. 

42Nali kapo mi chili milu kala nawui eina shukka kaje chili chishutlu.” 

Yangkasheli Leikashi 
(Lk 6.27-28,32-36) 

43  “Hithada ‘Nawui khongnainaoli leishilu kala yangkasheli yangkharinglu’ da 
kapi kahai nathumna shāhaira. 

44Kha ina nathumli kahāngna, nathumwui yangkasheli leishilu kala 
rekakharekabingwui vang seihā sāmilu. 

45Chithākha nathum kazingramli khaleiya nathumwui Avāwui naongarā 
ngasāpaira; kaja ana kaphālila makaphālila zimik shokmi kala 
khamashungalila, makhamashungalila kazing rotāmi. 

46Nathumwui leikashemāngli nathumna leishiakha khi sāman 
samphangrakhala? Khājanā khalokabingnala chithada masāmalā? 

47Nathumna nachi nāngarāmāngli ngahānngaiakha kateibingli nathumna 
mataimeida kasā khi leikhala? Vareli makatheibingnala chithada masāmalā? 

48 Chiwui vang eina kazingli khaleia nathumwui Avāna kākashung chithada 
nathumla kāshungphalungra.” 

Matthew 6 

Ngachonkhamiwui pongli Tamkachithei 

1  “Nathumna sākhangayi kaphā ot kasā chi mibingna mathei khavai ning 
ngasharlu, kaja nathumna chithei khavai saakha kazingli khalei nathumwui 
Avāwui eina sāman masamphangmara. 

2“Chiwui vang eina nana kachikathā khavāta mi akhali khangachon khami 
tharan phākakhaningabingna synagogueli kala chānreili mibingna sovairanu 
da kasā thada yaruili masāchitheizatalu. 

3Kha nana lemmet khami tharan, nawui yāshongna kasā chi nawui uishongli 
mathei ngasakalu, 

4 chithākha nawui lemmet khami chi khangathumli lei kala ngathumda katheia 
nathumwui Avāna nali sāman mira. 

Seihā Kasāwui pongli Tamkachithei 
(Lk 11.2-4) 

5  “Nathumna seihā kasā tharan phākakhaningbingna kasā thada 
masāphalungmara kaja athumva mina theivairanu da synagogueli kala 
chānreipheili nganinglaga seihā sākazat ningchanga. Ina nathumli kachangkhat 
kahāngna, athumna samphangkhangayi chi samphanghaira. 

6Kha nana seihā kasā tharan nawui kāli zangda khamong shunghailaga mik eina 
makathei nathumwui Avāli seihā sālu, kala ngathum kahai saikora katheia 
nathumwui Avā china nali sāman mira. 

7  “Nathumna seihā kasā tharan Gentilebingna tuicho sorngasaida kakhor thada 
masaalu, kaja tui kachungkha kahāngwui vang shāmira da athumna phaninga. 

8 Athum mathālu kaja nathumna maporanglakha nathumwui khavāt chi 
nathumwui Avāna thei. 

9 Chieina hithada seihā sālu: ‘Kazingramli khaleia ithumwui Avā, Naming 
tharmathengmeiranu, 

10Nawui wungram rāshungmilu; Kazingramli khavai thada, Okathuilila nawui 
ning eina vaimilu. 

11Aja ithumli thangthangwui kashakazā chi khamilu; 

12Ithumli khayonkhamāng kasābingli ithumna pheomi kahai thada, Ithumwui 
khayonkhamāngla kapheomilu; 

13  Kala ithumli kasuili mazang ngasakmialu, kha makaphāwui eina kanmilu.’ 

14  “Nathumna mibingwui khayonkhamāng pheomiakha, nathumwui 
kazingramwui Avānala nathumli pheomira. 

15Kha nathumna mibingwui khayonkhamāng mapheomiakha, nathumwui 
Avānala nathumwui khayonkhamāng mapheomimara. 

Kakhumwui pongli Tamkachithei 

16  “Nathumna kakhum tharan khanangzan eina phākakhaningbingna kasā 
thada mapamchitheialu, kaja athuma athumwui kakhum chi mibingna 

theivairanu da zakmai ngatei ngasaka. Ina nathumli kachangkhat kahāngna, 
athumna athumwui samphangrān chi samphanghaira. 

17Kha nathumna kakhum tharan akuili thaola neolu kala maila ngatāpkhariklu. 

18 Chieina nathumwui kakhum chi mina maningla kha ngathumda khaleia 
nathumwui Avāna theira; kala ngathumda katheia nathumwui Avāna nathumli 
sāman mira. 

Kazingramli Lan Kakazip 
(Lk 12.33-34) 

19  “Nathum khalattawui vang okathuili lan makaziphaialu, aga̱-akaina 
shaihaipai kala maripaih paida shimānhaipai kala khalebingna shaokhailaga 
leethuihaipai. 

20Kha nathum khalattawui vang kazingramli lan kaziphailu, chili aga̱-akainala 
mashaimara, maripaihla mapaimara kala khalebingnala shaokhaida 
maleekhuimara. 

21Kaja nathumwui lan khaleipamli nathumwui ningla leira. 

phasāwui Kahor 
(Lk 11.34-36) 

22  “Mikna phasāwui thaomeina, namik mathingakha naphasā katonga 
horchamrihaira, 

23kha namik mamathingakha naphasā katonga tangmangtinghaora. Chieina 
nawuili khalei kahor chi tangmanghaiakha, tangkhamang chi kayākha 
hakmahākhala! 

Vare eina Lan 
(Lk 16.13, 12.22-31) 

24  “Khipānakha akhavā khaniwui otram mangatha̱rarmana; kaja ana akhapāli 
yangkharinglaga akhapāli leishira, lah akhali mashitlaklaga akhapāli 
ningkachaira, nathumna Vare eina lanli otram mangatha̱rumpaimana. 

25  “Chiwui vang eina ina nathumli kahāngna, nathumna ringkhavai khizā, 
khimangra, lah phasāwui vang khi ngavaira kajiwui vang malungmaringalu. 
Mirinna kashakazāli kala phasāna kashankachonli mamataimeimalā? 

26 Kazingramli yongkazat vānaobingli yanglu, athumna khayaola, kahātla, 
chumli kazip kahaila maleimana. Chithālala kazingramli khalei nathumwui 
Avāna athumli mizai. Nathumna athumli aman masakmeimalā? 

27 Nathumwui ngachaili khipāna malungringhaoda awui mirin angaritli 
khuiningkha mataisangshapkhala? 

28“Khiwui vang eina nathumna kashankachonwui vang malungringkhala? 
Luiwui timrāwonbing kathada haksangkhala da machukyanglu, athum otla 
masāmana, sakla masāmana. 

29 Chithālala ina nathumli kahāngna, Solomon eina tangda chiyākha tekmateida 
okthuisālala, awon akhawui khamathā thada mangavairarmana. 

30 Luili aja wonlaga akhama meilungli horsanghaokikaje awonrongbingli 
Varena chiyākha mathada sāmiakha, nathumli ana sakmataimeikharda 
masāmimaralā? O, shitkasang kateoabing! 

31“Chiwui vang eina ‘Ithum khi zāra?’ lah ‘Khi mangra?’ lah ‘Khi ngavairakhala?’ 
da malungmaringalu. 

32Kaja Gentilebingna katonga hi phāzata; kala nathumna saikora hi darkar sai 
kaji nathumwui kazingramwui Avāna thei. 

33 Kha rimeikapta, nathumna Varewui wungram kala awui khamashung 
khangarong chi phārifalu, chithākha saikora hi nathumli ngarumsangmira. 

34Chiwui vang eina akhamawui vang malungmaringalu, akhamana akhamawui 
vang malungringhaora. Thangthangwui kakhanang chi thathangwui vang 
shapranu. 

Matthew 7 

Kateili Bichar Kasā 
(Lk 6.37-38,41-42) 

1  “Bichar masaalu, chithākha nathumlila bichar masāmara. 

2Kaja nathumna bichar kasā tākam eina nathumlila bichar sāra, kala nathumna 
kateili khān katamyākha nathumlila tamra. 

3 Khisāda nachināwui mikli khayim kazang chi theilaga namikli 
thingngumrikha kazang chi matheithukhala? 

4Lha namikli thingngumrikkha zanglaga kathada nachināli, namikli khayim 
kazang chi ina kheimiga da hāngpairakhala? 

5He, phākakhaninga! Rimeikapta namikli thingngumrikha kazang khayim chi 
kheishokhaifalu, chiwui thili nachināwui mikli kazang khayim chi kheishokmi 
khavai mathingrik eina theira. 

6“Kathara ot chi fali mamialu, athumna hanungda makeipaishina; kala 
khayingmukta chi hokwui mangāli mahorsangalu, athumna naikazazamlaga 
naiphumhaipaishina. 

Polu, Phālu, Shaolu 
(Lk 11.9-13) 

7  “Polu, nali mira; phālu, nana samphangra; shaolu, nali shomira. 

8Kaja kapo mi kachiva̱na samphangra kala kaphā mi china samphangra kala 
kashaoalila shomira. 

9Lha nathumwui ngachaili avāva̱ khipāna anaomayarana khamui poakha 
ngalunggui mikhala? 

10Kala ana khaih poakha ali phara̱ mida? 

11Nathum maphāsālala nathumwui naongarāli khamathā ot mitheiakha, 
kazingramli khaleia nathumwui Avāna ali kapobingli kayākha mataimeida 
mirakhala? 

12  “Chiwui vang eina nathumwui ningkachachāng chi mibingli sāmi 
ngasakhangai thada nathumnala athumli sāmilu; khikhalajila hi ain eina 
marāntuina. 

Khamasha̱ Ngavei 
(Lk 13.24) 

13  “Khamasha̱ ngavei eina zanglu; khikhalajila shimān khavaiwui ngavei chi 
mashālaka kala shongfa chi zatphālaka, kala chi eina kazang mi chunglaka. 

14Kharing mirinli thanvā khavai ngavei chiya masha̱laka, kala shongfa chi 
saklaka kala chi mi kateokhamāngna phākhuiya. 

Thingrong kala chiwui Athei 
(Lk 6.43-44) 

15  “Minama marānbingli ngasharlu, athumna yaohui ngavaikhaninglaga rai, 
kha alungle athum sākakathān ramfa kathāna. 

16 Nathumna athumwui kasākhavā eina theikhuira. Ka̱shātrongli drakhāthei 
kala kuivārongli khaorāthei mamatheingayaomana. 

17Chithada sāda khamathā thingrong kachiva̱na kaphā athei mathei, kha 
makaphā thingrongna zakkashi athei mathei. 

18Khamathā thingrongna zakkashi athei mamatheipaimana, lah zakkashi 
thingrongna khamathā athei mamatheipaimana. 

19Khamathā athei makhamathei thingrong kachiva̱ ta̱teklaga meilungli 
horsanghaora. 

20Chithada sāda athumli nathumna athumwui athei chieina theira. 

Nathumli I Matheisālakmana 
(Lk 13.25-27) 

21  “Ili, ‘Proho, Proho’ da khangakaoa mi kachiva̱ kazing wungramli zangki kaji 
maningmana, kha kazingramli khaleia iwui Avāwui kaphaning kasaa china 
zangra. 

22 Chithanghon mi kachungkhana ili ‘Proho, Proho, ithumna nawui sāshap-
pangshap chieina mamarānmala? Kala nawui pangshap eina kameo 
makashamshokmala? Nawui sāshap-pangshap chiwui alungli ithumna 
matakhak kahai tarākha masāmala?’ da hāngra. 

23Chieina ina athumli, ‘Nathumli I matheisālakmana, iwui eina thulu, makaphā 
kasābing’ da hāngra. 

Shim Kasaa Khani 
(Lk 6.47-49) 

24  “Chieina iwui tuibing hi shākhuilaga kasā mi kachiva̱ lunghārtungli shim 
sākā kahaia thangkhama mi kathā ngasāra; 

25kazing roda tara̱ phonga kala masinala shim chili panglāk eina ungphanza̱ya, 
kha shim chi maja̱mana khiwui vangkhala jilaga shim chi lunghārtungli sakā 
kahaina. 

26Kha iwui tuibing hi shākhuilaga chi makasā mi kachiva̱ chiya awui shim 
situitungli sākā kahaia mangkhama̱a mi kathāna. 

27Kazing roda tara̱ phonga kala masina shim chili ungphankaza̱ eina shim chi 
ja̱tāhaowa.” 

Jishuwui Sāshap-pangshap 
(Mk 1.22; Lk 4.32) 

28  Jishuna hibing hi hāngser kahaiwui thili awui tamkachithei chi theilaga yarui 
saikora matakhakhaowa. 

29Kaja ain kathembingna tamkachithei mathāla ana sāshap-pangshap eina 
tamchithei. 

Matthew 8 

Phārrei Kakazā Mi akhali Raikhami 
(Mk 1.40-45; Lk 5.12-16) 

1Jishuna phungreiwui eina katā tharan mi kachungkhana awui thi shura. 

2  Kala yanglu, phārrei kakazā mi akha rāda awui mangāli khuktizangda hānga, 
“Proho, nana tharmiga jiakha ili tharmishapa.” 

3Chieina Jishuna awui pāng katingvāda ali saza̱da hānga, “Ina sāmilakra, 
tharchaohaolu.” Ngalāngda awui khangaphār chi tharhaowa. 

4 Jishuna ali hānga, “Khipālikha mahāngalu, kha vālu, nawui phasā chi 
pāngmonli achitheilu, kala mibingna theikhui khavai Mosesna kaso kahai 
chigatki kaji chi achigatlu.” 

Shipai Akhavā akhawui Shitkasang 
(Lk 7.1-10) 

5  Jishuna Capernaumli vākazang tharan shipai shākhawui akhavā akhana awui 
mangāshong rālaga ali khorumda hānga, 

6“Amei, iwui rao akha phasā ngakaida thihailaga marlak eina kazāda shimli 
pida lei.” 

7Chieina Jishuna ali hānga, “Ina rāda raimira.” 

8Kha shipai shākhawui akhavā china ali ngahānkai, “Amei, nali iwui shimli 
chizunki kaji iwui matik maningmana; kha thada tui chimāng hāngmimalu, 
china iwui rao raihaora, 

9kaja ila iwui azingli shipai ngavālaga akhavābingwui azingli ot kasā mina, kala 
iwui azinglila raimi tarākha lei; kala ina akhali ‘Vālu’ jiakha ana vai, kala 
khangatei akhali ‘Rālu’ jiakha ana rai kala iwui raoli ‘Hi sālu’ jiakha ana chi sai.” 

10Jishuna chi kashā eina matakhakhaida athi kashurabingli hānga, 
“Kachangkhat eina ina nathumli kahāngna, Israelnaobingwui alungli ina 
hikathā shitkasang masamphanglakmana. 

11 Ina nathumli kahāngna, mi kachungkha zingsho zingtunwui eina rāda kazing 
wungramli Abraham, Isaac kala Jacobli phazārumra, 

12 kha wungramwui naomayarabingli khamayara tangkhamang horshokhaora, 
apam chili athum kachapla chapra kala ahāla tarira.” 

13Jishuna shipai akhavā chili hānga, “Ungulu, kala nawui shitkasang athishurda 
shokranu.” Kala rao chi pung chichang chili raichaohaowa. 

Jishuna Mi Kachungkhali Raikhami 
(Mk 1.29-34; Lk 4.38-41) 

14  Jishuna Peterwui shimli akazang tharan Petershi aniva̱ kharurda pikasā thei. 

15Jishuna awui pāngli sākaza̱ eina kakharur chi raihaowa. Chieina ana 
ngakarthuida otram ngatha̱mi. 

16Chithang ngazin kameo kazanga mi kachungkha awuili khuirai kala ana 
tuikhurnao akha eina kameobing chi kashamshokserhaowa, kala kakazā 
saikora raimisera. 

17 Hi Isaiah marānna “Ana ithumwui kakazā saikora khuithuimiya kala 
ithumwui kazāt saikora phungmiya” da hāngkahai ungshung khavaina. 

Jishuwui Thishurki kajebing 
(Lk 9.57-62) 

18  Ara mi kachungkhana ali rākuikhanam chi theida ngayi lākhavāk vāser 
khavai ana kasoi. 

19Kala ain kathema akhana ali rāhānga, “Ojā, nana kazazatpam kachida I nathi 
shurga.” 

20Chieina Jishuna ali hānga, “Ramfawui akhurla lei, khamasaili yongkazata 
vānaobingwui athipla lei, kha miwui Naomyarawui ngayaizangda ngasāmkhui 
khavai apam akhala maleimana.” 

21Khangatei sākhangatha̱ akhana ali hānga, “Amei, rida ishāvāli 
ungchifahaifaga.” 

22  Kha Jishuna ali hānga, “Ithi shurlu, kathena athum khalattawui kathi chifa 
khavai haihaolu.” 

Jishuna Siphan Zingrot Kakhām 
(Mk 4.35-41; Lk 8.22-25) 

23  Jishuna marikhong kākatong eina awui sākhangatha̱bingna athi shura. 

24Kala yanglu, shamadruli siphan zingrot panglāk eina ngasha̱ungda 
marikhong chi tara̱ khangaphaona ngaphumki jihaowa, kha Jishuva 
piphuphaira̱sai. 

25Chieina athumna ali amathotkhuida hānga, “Amei, ithumli kanmilu, ithum 
shimānki jiura.” 

26  Ana athumli hānga, “Khisāda nathum ngacheehaokhala? He shitkasang 
makhalei mibing!” Chiwui thili ana ngakarthuida masi eina shamadru chili 
chingrihai kharara, chieina va̱rihaowa. 

27Mi kachiva̱ matakhakhaida hāngngaroka, “Hi kachikathā mikhala? Masi kala 
shamdru eina tangda awui kahāng nganāli.” 

Jishuna Kameo Kazanga Khanili Raikhami 
(Mk 5.1-20; Lk 8.26-39) 

28  Chiwui thili Jishuna lākhavāk kānkālaga Gadarea kaho ngalei chili vākashung 
tharan kameo kazanga mi khani chikhurpamwui eina shokta ali rāngaroka. Ani 
sāshilakhaoda mi khipākha shongfa chili mazatlengmana. 

29 Jishuli samphangkhaleoda anina vaoda hānga, “He Varewui Naomayara, inili 
nana khi sāki kajikhala? Atam maungshungranglakha nana inili rekharek 
khavai apam hili kharālā?” 

30Atam chitharan athumwui eina katāda hok ashangva̱ akha phāzāzatta leisai. 

31Chieina ali kameobing china, “Nana ithumli kashamshokra jiakha hok 
ashangva̱ chili khavāzang ngasakmilu” da poi. 

32“Thulu” da Jishuna athumli hānga, chieina athumna shoklaga hokshang chili 
vāzanghaowa. Kala yanglu, hokshangva̱ chi shamadruphei amaitarenli 
yongkachuptāda tara̱li hikthatserhaowa. 

33Hok kahombing china keinungli ngasamunglaga kashok otshot saikora kala 
kameo kazanga khani chili khi shokhaokhala kaji unghāngchithei. 

34Yanglu, keinung chiwui mi katonga Jishuli ngarok khavai shoka; kala athumna 
ali kathei eina aramwui eina thuimihaolu da athumna rāpoi. 

Matthew 9 

Sheikasha̱ Mi akhali Raikhami 
(Mk 2.1-12; Lk 5.17-26) 

1  Jishuna marikhong akhali kātonglaga ngayi chiwui lākhavāk kānkāda awui 
keinungli unguwa. 

2 Yanglu, athumna awuili sheikasha̱ mi akha pet eina phonda ngazonrai. Jishuna 
athumwui shitkasang chi theilaga sheikasha̱pā chili hānga, “Pingmeilu, 
inaomayara! Nawui morei pheomihaira.” 

3Kala yanglu, ain kathembing kaikhana athum khalatta hāngngaroka, “Mipā hi 
kachipat tui matuida lei.” 

4Chieina Jishuna athumwui kaphaning chi theida hānga, “Nathumwui 
wuklungli khisāda makaphā ning phaningphāphākhala? 

5‘Nawui morei pheomihaira’ da kahāng phāmeikā, ‘Ngakarthuida zatulu’ da 
kahāng phāmeirakhala? 

6Kha hi okathuili miwui Naomayarana morei pheomikashap pangshap leiya da 
nathumna theikhui khavaina.” Chiwui thili ana sheikasha̱ chili hānga, 
“Ngakarthuilu, nawui pet ngava̱khuida shimli ungulu.” 

7Chieina ana ngakarthuida shimli unghaowa. 

8Yaruina chi kathei tharan athum ngacheehaowa kala mikumoli hikathā 
sāshap-pangshap khame Vareli athumna masochikata. 

Matthewli Kaho 
(Mk 2.13-17; Lk 5.27-32) 

9  Jishuna apam chiwui eina zathaowa kala shongfali zatmamānda leilakha 
khāshinā khaloka, Matthew kahopā chi khāshinā khuikhavaipamli pamkasā chi 
thei. Jishuna ali, “Ithi shurlu” da hānga. Chieina Matthewna ngakarthuida athi 
shurthuwa. 

10Jishuna Matthewwui shimli phazāda leilakha khāshinā khalokabing kala 
morei kaphungbing kachungkha rāda Jishu eina awui sākhangatha̱bingli 
ngasoda phazāruma. 

11Phariseebingna hi kathei eina awui sākhangatha̱bingli hānga, “Khiwui vang 
nathumwui ojāna khāshinā khalokabing eina morei kaphungabingli 
phazārumkhala?” 

12Kha Jishuna athumwui kahāng chi shālaga ngahānkai, “Makakazābingna 
khanong darkar masamana, kha kakazābingna kasana. 

13 Vālu laga ‘Ina kachigat maningchāngmana kha lukhamashan ningkachāngna’ 
da kahāngwui kakhalat khikhala kaji angahānkhuilu. Kaja ina khamashung 
khangarongbingli hokhui khavai kharā maningmana kha morei kaphungbingli 
hokhui khavai kharāna.” 

Kakhumwui pongli Khangahān 
(Mk 2.18-22; Lk 5.33-39) 

14  Chiwui thili Johnwui sākhangatha̱bingna Jishuli rāhānga, “Khiwui vang eina 
ithum eina Phariseebingna khumlaga nawui sākhangatha̱bing 
makhumthukhala?” 

15Chieina Jishuna athumli hānga, “Shakazā mayarana athumli ngasopamda 
leilakha shakzātli kharā mibingli chikhumpairalā? Shakazā mayara chili 
athumwui eina khuikathui atam rārāsara: chithang athum khumnaora. 

16“Khipānakha kachama kachonli chonshi kadhar matāksangngayaomana, kaja 
tākkasang chi kachon chiwui eina kākshokhaoda zakshimeikhār kākhaowa. 

17Chi tākam eina khipānakha kadhara drakhāra̱ chi kachama drakhā 
sāhuishonli mathaisangmana; thaisangakha sāhuishon chi ngawokhaida 
atheira̱ chi heitha̱serhaowa kala shonla shimānhaowa. Kha kadhara drakhāra̱ 
chi kadhara sāhuishonli thaikasang khangachāna, chithākha khanini 
mashimānmana.” 

Thikahai Naongalāva̱ eina Kakazā Sha̱nao akha 
(Mk 5.21-43; Lk 8.40-56) 

18  Jishuna athumli tamchithei mahunglakha, yanglu, khamunga akhavā akhana 
awui mangāli rākhuktizangda hānga, “Inao ngalāva̱ thichamhaira; rāda napāng 
awuitungli parza̱milu, chithākha a ringluihaora.” 

19Chieina Jishuna ngakarthuida awui sākhangatha̱bingli ngasoda athi shurvai. 

20  Kala yanglu, zingkum tharāda khani ashee ngaya̱ kahai sha̱nao akhana awui 
khanukshong rāda awui kachonmareili sāza̱ya, 

21kaja sha̱naopāva̱ a khalattana hithada chukmaja̱ya, “Ina awui sārili 
sākaza̱mangnala iwui kazat hi raihaora.” 

22  Jishuna ngareiungda sha̱naopāva̱ chili thei kala hānga, “Pingmeilu inao 
ngalāva̱ nawui shitkasangna nali raingasakhaira.” Chieina sha̱naopāva̱ chi 
chichangli raihaowa. 

23Chiwui thili Jishuna khamunga akhavāwui shimli vai. Ana kathilaa sāda 
khaleibing, sipa kakhongbing kala yarui ngaunkakharop kathei eina, 

24“Mi kachiva̱ ayarli shokhaolu! Kateoa ngalāva̱ hi thikahai maningmana, kha 
pida khaleina” da hānga. Chieina athumna ali mana̱shiya. 

25Kha yaruili ayar shokngasakhaikhaleoda ana shimlungli zangda apāngli 
singkhui kala ngalāva̱ chi ngakarthuiya. 

26Pao hi ngalei chiwui apam hupta ngayaovai. 

Khangapeo Khanili Raikhami 

27  Jishuna apam chiwui eina thuihaowa kala mik khangapeo mi khanina ali 
shurrāda panglāk eina “Davidwui Naomayara, inili khalumashanmilu” da 
vaouwa. 

28Jishuna shimlungli zangkahai tharan khangapeo khani chi awuili rai, kala 
Jishuna anili ngahāna, “Ina nanili raimishapra da nani shitsanglā?” “Mha, amei!” 
da anina ngahānkai. 

29Chieina ana aniwui mikli sāza̱da hānga, “Naniwui shitkasang athishurda 
shokranu.” 

30Kala anina kathei samphanga, Jishuna anili saklak eina “Khipālikha mathei 
ngasaklu” da ningmi. 

31Kha anina chiwui eina zatthuihailaga awui maramli ngalei chiwui apam hupta 
ngayaovā ngasaka. 

Khak Khangasha̱ akhali Raikhami 

32  Athum zatphokukida ngarānmahunglakha, yanglu, kameo kazanga khak 
khangasha̱ akha awuili khuirai. 

33Kameo kashamshokmikhaleoda khak khangasha̱pā chi matuipaihaowa kala 
yarui saikora matakhakhaoda “Israelli hikathā hi matheilakranga” da 
hāngngaroka. 

34Kha Phariseebingna hānga, “Kameobingwui akhavā chiwui pangshap eina 
ana kameo kashamshokashapna.” 

Mibingli Lukhamashan 

35  Jishuna keinung kala kha̱ kachivali vāda athumwui synagogueli tamchithei 
kala wungramwui paokaphā hāshoka kala kazātyur kala kazāt kachiva̱ raimi. 

36Ana yarui ashangva̱li kathei tharan athumli lumashanlakhaowa, khiwui 
vangkhala kaja athum chi yaokahoma makhalei yaonaobing thada athumli 
singkharenglaga ngachonkhamela maleithuwa. 

37 Chiwui thili ana awui sākhangatha̱bingli hānga, “Hatkhavai mā kachungkha 
lei, kha kahāta mi machungmana. 

38Chiwui vang eina kahātwui akhavā Proholi kahāta mi chungmeida shirāt 
khavai seihā sālu.” 

Matthew 10 

Paokazat Tharāda Khani 
(Mk 3.13-19; Lk 6.12-16) 

1 Jishuna awui sākhangatha̱ tharāda khani chili hokhui kala makathar manglā 
kashamshok khavai kala kazātyur ayāyāva̱ kala kazāt saikora raimi khavai 
pangshap mi. 

2Paokazat tharāda khaniwui amingbing chi hina, kharena, Peterla kaho Simon, 
kala agato Andrew; Zebedeewui naomayara James eina agato John; 

3Philip eina Bartholomew; Thomas eina khāshinā khaloka Matthew; 
Alphaeuswui naomayara James kala Thaddaeus; 

4yurli leikashe Simon kala Jishuli yankasaia Judas Iscariot. 

Tharāda Khanili Kachiho 
(Mk 6.7-13; Lk 9.1-6) 

5  Jishuna tharāda khani chili ningmida shivāta: “Gentilebingwuili mavālu, kala 
Samarianaowui keinungli mazangalu, 

6 kha shimān kahai Israel shimkhurwui yaonaobing chili vātha̱lu. 

7 Kala nathumna khavāvāli pao hāshokta ‘Kazing wungram chi nganaihaira’ da 
hānglu. 

8Kakazābingli raimilu, kathebingli ringngasaklu, phārrei kakazābingli tharmilu, 
kameobing kashamshokmilu. Nathumna aman mamila samkaphangna, 
chithada aman makhuila milu. 

9 Nathumwui lupākhaoli sināla, lupāla, pheisāla makhuiphungalu. 

10 Nathumwui kha̱ram khavāli paidula, phahon khanila, pheihopla, khāmshuila 
makhuiphungalu; kaja ot kasā mi china awui kashakazā samphang ngayia. 

11“Nathumna keinungli nilala, kha̱li nilala akazang apam chili khipāli 
zunngayikhala kaji phākhuilu kala chiwui eina mazatranglakha eina tangda 
nathum ashiwuili pamlu. 

12Nathumna shim chili vāzangkhaleoda sālamtui ahānglu. 

13Shimkhur china mareojeohaiakha nathumwui sokhami chi ashiwui vang 
ngasāranu. Kha chi mathaakha nathumwui sokhami chi nathumli latungranu. 

14 Kala nathumli khipānakha marāzang ngasakngaiakha kala nathumwui tui 
manganāsangmiakha, shim lah keinung chiwui eina zatkathui tharan 
nathumwui pheiwui chifa chi kathangtāhailu. 

15 Ina nathumli kachangkhat kahāngna, bichar sāthanghon Sodom eina 
Gomarrahwui mibingli bichar kasāliva chikathā keinungwui mibingli bichar 
kasāna sakmeira. 

Rārāda Khalei Rekkakharek 
(Mk 13.9-13; Lk 21.12-17) 

16  “Nganālu! Ina nathumli ramfawui ngachaili yao thada kachihona. Chiwui 
vang eina nathumna phara̱wui thada themlu kala nāsha̱wui khanim thada 
nimlu. 

17 Mibingli ngasharlak eina yanglu, kaja nathumli athumna hanga̱shimli hokāra 
kala athumwui synagogueli sājei eina ngaphitra, 

18 khamungabing, awungabing kala Gentilebingwui mangāli iwui mingli shākhi 
sākhavai nathumli khamungabing kala awungabingwui mangāli shimenvāra. 

19Nathumli tukkhavā tharan kathada matuira lah khi hangra kajiwui vang 
malungmaringalu; kaja nathumna khi matuirakhala kaji chi pung chichang chili 
nathumli hāngmira. 

20 Kaja matuiki kaji chi na maningmana, kha nathumwui Avāwui Manglāna nali 
matui ngasakki kajina. 

21  “Achināna achināli, avāva̱na anaogarāli shaothat khavai khuivāmira. Anao 
ngarāna ava̱ avāli mamayāmada athumli shaothat ngasakra. 

22 I wui vang eina nathumli mi saikorana yangkharingra. Kha khanao eina 
tangda khāngkashapa china kahui samphangra. 

23 Athumna nathumli keinung akhali rekakharek chitharan khangatei akhali 
yāmvālu; kaja Ina nathumli kachangkhat eina kahāngna, miwui Naomayarana 
marāranglakha eina tangda nathumna Israel keinung saikorali sākikaji ot 
masākuprangsāra. 

24  “Sākhangatha̱ khipākhana awui ojāli mareimeimana lah arao khipākhana 
awui akhavāli mareimeimana. 

25 Sākhangatha̱ china awui ojāwui thada kala araona awui akhavāwui thada 
ningli kapen chi shapa. Athumna shimva̱ chili Beelzebul hoakha shimkhurwui 
mi kateibingli kayākha zakshimeikharda horakhala? 

Khipāli Ngacheerakhala 
(Lk 12.2-7) 

26   “Chiwui vang eina athumli mangacheealu; kaja maphongshokmara da faror 
kahai khikha maleimana, lah matheiki kaji ngathum kahai khikha maleimana. 

27Ina nathumli tangkhamangli kahāng chi phongshar eina kahorli hānglu kala 
nathumna shākhui kahai chi shimtung eina vaomalāntālu. 

28 Phasāli sāthatshaplaga manglāli masāthatkharar athumli mangacheealu. Kha 
kazeiramli phasā eina manglā khanini sāshimānmikashapa Vareli ngacheelu. 

29Konghi khanili pheisā akha eina mayormalā? Chithālala nathumwui Avāwui 
kaphaning mazangla konghi akhala ngaleili matātungmana. 

30Kha nathumliva nathumwui kuisam eina tangda shānhaida khaleina. 

31 Chiwui vang eina mangacheealu, konghi kachungkhali nathum aman 
sakmeikhara. 

Hāngkaphat kala Kahat 
(Lk 12.8-9) 

32  “Kachikathāna ili mibingwui mangāli phongshar eina mayaakha kazingramli 
khalei iwui Avāwui mangāli inala ali mayāmira; 

33kha ili mibingwui mangāli kahata chili inala kazingramli khalei iwui Avāwui 
mangāli ali hatra. 

Chingri kahai Maningla Raighai 
(Lk 12.51-53, 14.26-27) 

34  “Ina okathuili chingri kahai khuirā khavai kharāna da maphaningalu; I 
chingri kahai maningla raighai khuirā khavai kharāna. 

35Kaja anaomayarana avāva̱li kala anaongalāva̱na ava̱va̱li, arihāva̱na aniva̱li 
mamayā ngarok khavai kharāna; 

36kala mi akhawui yangshimeikap kaje chi shimkhurwui mi ngasāra. 

37  “Ili lāngmeida ava̱ lah avāli leishikhameia a chi iwui vang makanāmana; kala 
ili lāngmeida anaomayara, lah anaongalāva̱li leishikhamei a chila iwui vang 
makanāmana; 

38kachikathāna awui krush makhuiphungla iwui thishurakha a iwui vang 
makanāmana. 

39Kachikathāna awui mirin mashimān khavai saakha shimānra; kha 
mashivāmla iwui vang eina mirin mikashapa china ringra. 

Sāmanbing 
(Mk 9.41) 

40  “Nathumli zang khangasaka china ilila zang ngasaka, kala ili zangkhangasaka 
a china ili kashirāta ali zangngasaka. 

41Marān akhali a marānna kajiwui vang zangkhangasaka a china marānwui 
sāman chi samphangra; khangaronga chili khangaronga mina kajiwui vang 
zangkhangasaka a china khangarongwui sāman samphangrumra. 

42 Kachikathāna iwui sākhangatha̱bingwui ngachaili teomeikap kaje akhali iwui 
sākhangatha̱na kajiwui vang tara̱ khamakui kapkhamāngla mimangakha, ina 
nathumli kachangkhat kahāngna, kachilikha awui sāman chi 
mashimānlakmara.” 

Matthew 11 

John Ra̱hikmewui eina Kharā Paomebing 
(Lk 7.18-35) 

1  Jishuna awui sākhangatha̱ tharāda khanili hāngchitheihailaga, ana athumwui 
keinungbingli tamchithei khavai kala pao hāshok khavai apam chiwui eina 
zatthuwa. 

2  Chitharan Johnna phātopli leilakha Khristawui otsak saikora kashā eina awui 
sākhangatha̱ kaikhali chihovada 

3 athumna ali hānga, “Rāki kajipā chi nala jika ithumna khangatei akhali 
ngaraifarakhala?” 

4Chieina Jishuna athumli ngahānkai, “Ungulu, kala nathumna shākahai kala 
theikahai chi Johnli unghānglu: 

5 mik khangapeobingna kathei samphanga, phei katekbing zatpaihaira, phārrei 
kakazābing tharhaira, khangakhokbing shāpaihaira, kathebingli 
ringngasakhaira kala kathai kachāmbingli paokaphā hāshokmihaira. 

6Ili ningkhamaong makhalei a chi sokhamina.” 

7Johnwui sākhangatha̱bing zatcham kahai eina Jishuna yarui chili Johnwui 
maramli matui, “Nathumna lamhāngli khavā chi khi yangkhuikida khavākhala? 
Titina phanung phankhavā chilā? 

8Chi maningakha khi yangkhui khavai khavākhala? Khamanaka kachon 
khangavaia mili yangkhavailā? Chikathā khangavaia athum chi awungawui 
shimli pama. 

9 Chithākha khiwui vang khavākhala? Marānli yangkhui khavailā? Mha, 
marānlina, kha ina hāngga, marānli mataikhameiana. 

10 Hithada kapihaikasa chi awui ponglina: ‘Yanglu, ina iwui paome nali rimeida 
chihora, ana nawui shongfa rida ngarānmira. 

11Ina nathumli kachangkhat kahāngna, sha̱naona kapharāwui ngachaili John 
Ra̱hikmeli reikhamei khipākha mashoklakrangli; chithālala kazing wungramli 
teomeikap kaje china ali reimei. 

12 John Ra̱hikmewui thot eina thuida aja rāshungda kazing wungram hi 
rotmarātlak eina rāshuma kala rotkhamarātwui mibingna pangshap eina 
yuikhui khavai sai. 

13Kaja Johnwui atam eina tangda marānbing saikora kala ainna wungramwui 
pongli marānhairasai. 

14 Nathumna chi khuisangngaiakha a hi rāra da phongmi kahai Elijah china. 

15 Shākhui khavai khanā kakā a china shākhuiranu!” 

16  “Kha mithot hili ina khi eina chānjamsikhala? Hiya naoshinaobingna 
leihngapha̱li pamlaga athumwui ngasotnaobingli ngavao khangarok kathana. 

17‘Ithumna nathumwui vang sipa̱ khongmilala; nathumna pheichak 
machakmana, ithumna thishamlaa sālala; nathumna machapmana.’ 

18Kaja Johnna maphāshak maphazāmana, kala athumna ‘Ali kameo zanga’ ji; 

19miwui Naomayarana phāshak-phazai, kala athumna, ‘Yanglu, a morkahaka, 
khamalipa kala khāshinā khalokabing eina morei kaphungbingwui 
ngasotnaona’ da matui. Chithālala thangmei chi chiwui otsak eina theikhuiya.” 

Mashitkasang Keinungbing 
(Lk 10.13-15) 

20  Chiwui thili Jishuna matakhak kahai ot tarākha sākahai keinungbing china 
moreiwui eina ning mangateila ningmaongtong kahaiwui vang ana saklak eina 
kahara; 

21“Chorazin, nali ringkashi ngasāranu! Bethsaida, nali ringkashi ngasāranu! 
Nathumwui lungli hakkhamahā ot sākahai chi Tyre eina Sidonli sāsāsi kaje 
athumna borāshi ngavailaga hotla teida achā ningngateihairara. 

22Kha ina nathumli kahāngna, bichar sāthanghon Varena Tyre eina Sidonli 
kasāliva nathumli sakmeida bichar sāra. 

23Kala He Capernaum, nali kazing kāzokta masot mimaraola? Naliva kazeiram 
tāshungda ngakhuntāra. Kaja nali hakkhamahā ot sāmi kahai chi Sodomli sāsāsi 
kaje keinung chi aja rāshungda leisāra. 

24 Kha ina nathumli kahāngna, Sodomli bichar kasāliva nathumli sakmeida 
bichar sāra.” 

Rāngasāmkhuilu 
(Lk 10.21-22) 

25   Atam chili Jishuna phongshoka, “Ina nali ningshili Avā, kazing eina 
ngaleiwui Proho, khiwui vangkhala kaja nana otbing hi thangkhamei kala 
katheiabingwui eina thummihailaga angangnaobingli chitheimi, 

26mha, Avā, chikatha chi nawui lukhamashanwui kaphaningna. 



1664 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27  “Ishāvāna ili ot saikora horsangmihaira. Avā maningla Anaomayarali 
khipānakha matheimana, kala anaomayarana kala ana theingasakngaida 
kapangkakhuiabing maningla khipānakha Avāli matheimana. 

28“Iwuili rālu, kachota kala otphun kharit kaphungbing saikora; ina nathumli 
ngasāmkhui ngasakra. 

29 Iwui kashai hieina phunglu kala iwui eina tamkhuilu; kaja iya 
malungkhanima, wuklung tākui kahaiana, kala nathumna ngasāmkakhui 
samphangra. 

30Kaja iwui kashaiva phungpailaka kala iwui otphun ngavenglaka.” 

Matthew 12 

Sabbathwui pongli Khangahān 
(Mk 2.23-28; Lk 6.1-5) 

1   Jishuna Sabbaththang lui akha akāna; awui sākhangatha̱bing thaihaoda 
athumna māmazan mazokkhuilaga shaiya. 

2Phariseebingna chi theihaoda Jishuli hānga, “Yanglu, nawui 
sākhangatha̱bingna Sabbaththang masakhangayi ot sāda lei.” 

3  Ana athumli ngahānkai, “David eina ali ngasokazatbingna thaikahai tharan 
khi sākhala kaji nathum mapāyangmalā: 

4ana kathada Varewui shimli zanglaga Ngasokhamiwui khamui pāngmon 
maningla mashaipaiki kaji chi, a eina ali ngasokazatbingna shaihao? 

5 Lha Sabbath kachida Varewui shimli khalei pāngmonbingna sabbathwui ain 
sākhaichinglala athum mayonmana da Moseswui ainli hāngkahai chi nathum 
mapāyangmalā? 

6 Ina nathumli kahāngna, Varewui shimli reikhameiya kachikatha akha hili leili. 

7 Kaja ‘Ina pha̱kaphayāle lukhamashan ningchangmei’ kaji hiwui kakhalat 
nathumna khikhala da theihairasāsi kaje nathumna khayon makhalei mili 
khayon mamisāmara. 

8 Khikhalajila miwui Naomayarana Sabbathwui Prohona.” 

Pang Sheikasha̱ Mi akha 
(Mk 3.1-6; Lk 6.6-11) 

9  Apam chiwui eina zatthuihailaga ana athumwui synagogueli vāzanga. 

10Kala yanglu, apam chili apāng sheikasha̱ mi akha leisai. Jishuli khayon 
phenkhangai mi kaikhala chili leisai. Chieina athumna ali ngahāna, 
“Sabbaththang kazāt raikhami hi ainna mayālā?” 

11  Ana ngahānkai, “Nathumwui ngachaili kachikathā akhana yao akha leilaga 
Sabbaththang khorchopli tāzanghaiakha ana chi makhāngshokmimarala? 

12 Mina yaoli kayakha aman sakmeikhala! Chiwui vang eina Sabbaththang 
kaphā ot kasā hi ainna mayai.” 

13Chieina Jishuna mipā chili hānga, “Napāng katingshoklu.” Chieina ana apāng 
katingshoka kala apāng lākhavāk thada phāchaohaowa. 

14 Kha Phariseebingna chiwui eina shokta kathada Jishuli sāshimānhaosikhala 
da ngasana. 

Kapangkhui kahai Rao 

15  Khangarān kasā chi theilaga Jishuna apam chiwui eina thuihaowa. Kala mi 
kachungkhana athi shurvai kala athumwui kazāt saikora raimi, 

16kala awui pongli mi kateibingli mahānglakalu da athumli ningmi. 

17Hi Isaiah marānna hānghaikasā chi ungshung khavaina: 

18  “Yanglu, ina kapangkhui kahaia rao, iwui khaluma kala ina 
ningyāngkhaunga. Ina ali iwui Manglā sangmira, kala ana Gentilebingli mashun 
bichar vaomalānmira. 

19Ana mangayātzatmara lah mavaozatmara, kala chānreili awui akhon 
khipānakha mashāmara; 

20teknanai kahai titila ana masātekmara, mitnanai kahai meiwonla 
masāshimitmara, mashun china mayuiranglakha eina tangda; 

21kala Gentilebingna awui mingli miyur saikorana chihānra.” 

Jishu eina Beelzebul 
(Mk 3.19-30; Lk 11.14-23) 

22   Chiwui thili kameo zangda mik ngapeo kahai kala khak ngasha̱ kahai mi 
akhali Jishuwuili khuirai kala ana ali raimi. Chieina mipā chi matuipaihaowa 
kala theihaowa. 

23Kala mi saikora china matakhakhaoda “Hi Davidwui naomayara chilā?” da 
ngazek ngaroka. 

24  Kha Phariseebingna chi kashā eina hānga, “Hiya kameobingwui akhavā 
Beelzebulwui pangshap eina ana kashamkashokna.” 

25Jishuna athumwui kaphaning chi theihaoda athumli hānga, “Khalatta 
ngayarkazam kahai ngalei kachiva̱ shimānhaora kala keinung nilala, shimkhur 
nilala khalatta ngayarkazamhaiakha manganingrarmara. 

26Satanna Satanli kashamshokakha akhalatta ngayar kahaina. Chithākha 
kathada awui wungram chi leisārakhala? 

27Ina Beelzebulwui pangshap eina kameobing kashamkashokna jiakha 
nathumnwui mibingna khipāwui pangshap eina kashamshokkhala? Chithākha 
athumna nathumwui bichar kasaa ngasāhaora. 

28Kha Varewui Manglā eina ina kameobingli kashamkashokna jiakha Varewui 
wungram chi nathumwuitungli rāhaira. 

29“Maningakha kathada mi akhana kapanga mi akhawui shimli azanglaga 
pheipāng makhalaphaila awui thongthāng ngaponpairakhala? Khalap kahaiwui 
thili ngaponpaiya. 

30  “Ili makazanga mi chiya ili makhamayāna kala ili ngasoda makakazipa a chi 
sākakathānana. 

31 Chiwui vang eina ina nathumli kahāngna, morei kala kachipat tui khamatui 
kachiva̱wui vang mikumoli pheomira; kha Manglāli kachipata chili 
mapheomimara. 

32Kala iwui Naomayarali makhamayā tui khamatuia chilila pheomira; kha 
Manglāli Katharali makhamayā tui khamatuia chili thot hilila kala rākharā 
thotlila mapheomimara. 

Thingrong eina Chiwui Athei 
(Lk 6.43-45) 

33  “Arong mathā ngasaklaga athei mathā ngasaklu; lah arong zakshi ngasaklaga 
athei zakshi ngasaklu; kaja thingrong chi awui athei eina theikhui. 

34He phara̱wui naongarābing! nathum maphālaga kathada khamathā tui 
matuipairakhala? Kaja wuklungli kaphaning chi khamorna matuikashokna. 

35Kaphā mina awui khamathā kazip kahai chi eina khamathā shoka kala 
zakkashi mina awui kazip kahai chi eina zakkashi sāshoka. 

36“Ina nathumli kahāngna, bichar sāthanghon mi kachiva̱na ana 
matuishokphāphā kahai chiwui maram misera; 

37kaja nawui matuishok kahai tui chieina nali mashung ngasakra kala china nali 
yonngasakra.” 

Machut Kaphā 
(Mk 8.11-12; Lk 11.29-32) 

38  Chiwui thili ain kathembing eina Phariseebing kaikhana ali hānga. “Ojā, 
nawui eina ithumna machut akha theingai.” 

39Kha ana athumli ngahānkai, “Makaphā kala phokaphā thotna machut phai; 
kha chi marān Jonahwui machut maningla khangatei machut mamimara. 

40 Kaja Jonahna ngashun ngayā kathumthang khaihwui wuklungli kapam 
chithada miwui Naomayarala ngashun ngayā kathumthang ngaleilungli pamra. 

41 Bichar sāthanghon Ninevehwui mibingna mithot hili ngasoda ngakarthuira 
kala nathumli athumna khayon phenra. Khiwui vangkhala kaja Jonahn pao 
hākashok eina athumna ning ngateihaowa kala yanglu, Jonahli reikhameia 
kachikatha akha hili leili. 

42 Bichar sāthanghon Azingvākwui awungva̱na mithot hili ngasoda 
ngakarthuira kala chili yonshinamra kaja ana Solomonwui thangkhamei chi 
nganā khavai okathui akatangwui eina rai, kala yanglu, Solomonli reikhameia 
kachikatha akha hili leili. 

Makathara Manglā Latkharā 
(Lk 11.24-26) 

43  “Makathar manglā makathara china mi akhawui eina shokhailaga ngalei 
kathengli awui ngasām khavai phavai kha pamkhavai akhala 
masamphangthuwa. 

44Chieina ana ‘Ina pamkasā shim chili latungura’ da hānga. Ana latkhaung 
tharan shim chili khipākha maleisāmana kala pha̱mathā kharikhailaga 
mathāsek eina leisai. 

45Chi theilaga ali zakshi khamei manglā makathar shini ahokhuida athum shim 
chili ungpama. Chieina mipā chiwui mirin kharepāle khanaowa hina 
zakshimeikharhaowa. Makaphā mithot hilila chithada shokra.” 

Jishuwui Ava̱ eina Achinangarā 
(Mk 3.31-35; Lk 8.19-21) 

46   Jishuna mibingli tamchitheimahunglakha, yanglu, awui ava̱ eina 
achināngarā ayārli rānganingda ali chān ngahānngaida rāngathinga. 

47Chieina mi akhana ali hānga, “Yanglu, nava̱ eina nachināngara nali chān 
hāngkida ayarli ngaraili.” 

48Kha ana ali ngahānkai. “Khipāna ishava̱ kala khipālongna ichināngarākhala?” 

49Kala ana awui sākhangatha̱vāk pāng chiza̱vāda hānga, “Hili ishava̱ eina 
ichināngarā leili. 

50 Kaja kazingramli khalei iwui Avāwui kaphaning kasaa chi igatona, izarva̱na 
kala ishava̱na.” 

Matthew 13 

Athā Khayaowui Chānjam 
(Mk 4.1-9; Lk 8.4-8) 

1  Chithang Jishuna shim chiwui eina shoklaga ngayipheili apama. 

2Kala mi kachungkhana ali puiruikhama, chieina ana marikong akhali kātonga 
kala yaruiva ngayipheili nganinga. 



1668 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

3Ana apong tarākha chānjam eina tamchitheida hānga: “Athā khayaoa akhana 
athā yakhavai vai. 

4Kala ana khayao eina athā kaikhana shongfapheili tātunga, chi vānaobingna 
rāngamuizāhaowa. 

5Athā kaikhana ngalei tarākha makhalei lungguipamli tāzangda thaklāk eina 
kharshoka kaja ngalei chi mathukmana, 

6kha zimik kashok eina zinghām kaprorda alungbing chi angayung thukta 
makhalei wui vang ngahuihaowa. 

7Kaikhana ka̱shātbingwui ngachaili tāzangda ka̱shātrongbing hakkasang eina 
shangthathaowa. 

8Kaikhana ngalei katumpamli tāzangda athei mathei, thingrong kaikhali athei 
shāshā kala khangateili hangtharuruk thumrārā mathei. 

9Shākhavai khanā kakā a china shākhuiranu.” 

Chānjambingwui Kharin 
(Mk 4.10-12; Lk 8.9-10) 

10  Chiwui thili sākhangatha̱bingna ali unghānga, “Khiwuivang eina nana 
athumli chānjam eina tamchitheikhala?” 

11Chieina ana athumli ngahānkai. “Nathumli kazing wungramwui ngathum 
kahai chi thei khavai mihaira, kha athumli chi mamimana. 

12 Kaja khalei a chili mataimeida mirorra, chieina ana chungmeikhar leihaora. 
Kha makhaleia a chiwui eina kateokha khalei chila khuishokhaora. 

13Chiwui vang eina ina nathumli chānjam eina tamkachitheina, khiwui 
vangkhala kaja athumna yanglala matheimana, nganālala mashāmana kala 
theishingkakhuila maleimana. 

14 Marān Isaiahna hāngmarān kahai chi athumli ungshunga, chi hithada 
hānghai: ‘Nathumna shākachangra kha bhap matāmara, kala nathumna 
theikachangra kha mamachukmara. 

15Kaja mibing hiwui ning tangmanghaira, khanāla mashāpaithura, athumwui 
mikla mikpihaira, chi mathāsāsi kaje athumwui mik eina theira, kala khanā eina 
shāra, athumwui ning eina bhap tāshapra, kala athumli raimi khavai ili 
ngareirāra.’ 

16  “Kha nathumwui mik kala khanā sokhami ngasaranu, kaja mikna thei, kala 
khanāna shai. 

17Ina nathumli kachangkhat kahāngna, marān kala khangaronga mi 
kachungkhana nathumna kathei thada theingailaksai; kha matheirarthuwa, 
kala nathumna kashā chi shāngaisai, kha chi mashāthuwa. 

Athā Khayao Chānjamwui Kakhalat 
(Mk 4.13-20; Lk 8.11-15) 

18  “Chieina athā khayaoawui chānjam hi nganākhuilu. 

19Kachikathā akhana wungramwui tui shālaga bhap makatā tharan nawui 
wuklungli yaosang kahai athā chi chipee china rāyonthuiya; chi shongfapheili 
yaosang kahai kathāna. 

20Ngalei makhalei lunggui tungli yaokahai athā chiya shākhaleoda heng sāda 
khamathān eina khuikasangpā chikathāna; 

21thalala awuili angayung maleithuwa, kha kasha̱nakhawui vang khānglaga tui 
chiwui vang kakhanang kachot nilala, rekakharek nilala kharā eina ngalāngda 
sana̱unghaowa. 

22 Ka̱shātronglungli yaosang kahai athā chiya tui chi shālala mirinwui vang 
malungkharing kala lanli leikashina tui chi shangthathaowa kala atheila 
mamatheithuwa. 

23Ngalei katumpamli yaokahai kathā chiya tui chi shālaga bhap tākhuida atheila 
mathei, kaikhana shāshā, hangthararuk kala kaikhana thumrārā mathei.” 

Rāmanbingwui Chānjam 

24  Khangatei chānjam akhala athumli hāngchithei; “Kazing wungram hiya mi 
akhana awui luili athā khamathā yaosang kahai eina chānjam sāpai, 

25kha mibingna piphup eina leilakha awui yangkashena mā ngachaili rāman 
rāyaosangmihailaga thuihaowa. 

26Mārongbing chi haksangda māmazan shokkaphok tharan rāmanbing chila 
thuiuwa. 

27Chieina shimva̱ chiwui raobingna ali unghānga, ‘Amei, nana nawui luili athā 
khamathā mayaosangmalā? Chithākha kathada rāman zanghaokhala?’ 

28Ana ngahānkai. ‘Yangkashe akhana sākāhaira.’ Raobing china ali ngahāna, 
‘Thakha rāmanbing chi ithumli aphurshokhaolu kajila?’ 

29Kha ana ngahānkai, ‘Maningmana, nathumna rāmanbing chi phurkashokli 
mārongla phurshoknarhaipaishina. 

30Māhā marāranglakha eina tangda khanini chi phorrumsāranu; māhā atamli 
kahātbingli rāmanbing chi meili riktā khavai rida hātlaga vamvam eina 
tankhuilu kha mā chiya iwui chumli hailu’ da ina hāngnaora.” 

Kayānghanthāwui Chānjam 
(Mk 4.30-32; Lk 13.18-19) 

31  Khangatei chānjam akhala athumli hāngchithei. “Kazing wungram hiya mi 
akhana kayānghanthā khuilaga awui luili yaosang kahai kathāna. 

32Athābingwui ngachaili hi teomeikapa, kha hi hakkasang eina khawobingwui 
ngachaili hakmeikap kaje thingrong akha ngasāda khamasaili yongkazata 
vānaobingna chiwui aphangbingli athip rāsai.” 

Kapkachungwui Chānjam 
(Lk 13.20-21) 

33  Ana khangatei chānjam akha hāngchithei: “Kazing wungram hiya sha̱nao 
akhana khawok ari khuilaga mathir luk kathumkhali manātlaga 
makapchungranglakha eina tangda thumkahai kathāna.” 

Jishuna Chānjam Shikachin 
(Mk 4.33-34) 

34  Saikora hi Jishuna chānjam shichinlaga yaruili hāngchithei; chānjam tui 
akhala mazangla ana athumli matamchitheimana. 

35 Hi marānna hāngkahai chi ungshung khavaiwui vangna: “Ina chānjam 
shichinda hāngchitheira, okathui haokaphokwui eina thumhaikasā chi ina 
hāngra.” 

Rāmanbingwui Chānjam Khalatkhami 

36Jishuna yarui chili nothāhailaga shimlung kazang eina awui 
sākhangatha̱bingna ali ngahāna, “Luili kaphor rāmanbingwui chānjam kakhalat 
chi ithumli hāngchitheilu.” 

37Jishuna ngahānkai, “Athā khamathā khayaoa chi miwui Naomayarana. 

38 Lui chi okathui hina kala athā makhamathā chi chipeewui naongarāna. 

39Rāman khayaoa yangkashe chi chipee china. Māhā atam chi okathui 
khangachang atam china, kala kahātbing chi kazingraobingna. 

40Rāmanbing kazipkhuilaga meili thottā kahai thada thot akatanglila 
chithāpapamra. 

41 Mibingli morei kala makaphā makhayā sakhangasaka athumli wungramwui 
ayarli kazipkhui khavai miwui Naomayarana awui kazingraobing shivātra, 

42 kala athumli meifalungli horsanghaora. Chili athum kachapla chapra kala 
ahāla tarira. 

43Chiwui thili khamashung khangarongbingna athumwui Avāwui wungramli 
zimik thada horra. Shākhavai khanā kakā a china shākhuiranu! 

Ngathum kahai Lanwui Chānjam 

44“Kazing wungram chiya lui akhali lan thumhaida khalei mi akhana 
samphangda yātphum kahai kathana; ana ringphākhaihaoda awui khalalei 
hupta ungyorserhailaga, lui chi alokhui. 

Aman Kasaka Muktawui Chānjam 

45“Latluida, kazing wungram chiya leihkasā mi akhana aman kasaka pearl 
ngalung phākazat kathāna, 

46ana aman kasaka pearl ngalung akha leikasā theida awui khalalei hupta 
ungyorserhailaga pearl chi alokhui. 

Khailanwui Chānjam 

47  “Latluida, kazing wungram chiya shamadruli khaihlan horsanglaga khai ayur 
kachiva̱ phākakhui kathāna. 

48Khailan chi pemkahai eina athumna ngayipheili ngakhunshokta pamzanglaga 
khaih khamathāthā chi khongsaili sangkhui, kha makhamathābing chi 
horhaowa. 

49Okthot akatangli chithada shokra. Kazingraobingna shokta makaphābing chi 
khamashung khangarongbingwui eina ngatei ngasakra, 

50Kala athumli meifalungli horsanghaora; chili mibingna kachapla chapra kala 
ahāla tarira.” 

Kadhara Akachang kala Kachama 

51“Nathumna saikora hi bhap tāhairalā?” Athumna “Mha” da ali ngahānkai. 

52Chieina ana athumli hānga, “Chiwui vang eina kazing wungramwui vang 
tamchithei kahaia ain kathema kachiva̱ chiya shimva̱ akha kathāna, ana awui 
lan kazip kahai kāwui eina kadhara kala kachama lan khuikashok kathāna.” 

Nazarethli Jishuli Makhuikasang 
(Mk 6.1-6; Lk 4.16-30) 

53  Kala Jishuna chānjam tui saikora chi pheikupchanghailaga, apam chiwui eina 
thuihaowa, 

54 kala aramli hanungda ana athumli synagogueli tamchithei, chi kashā mibing 
china matakhakhaoda athum akha eina akha ngazek ngaroka, “Mipā hina 
hikathā awor kala hakkhamahā otsak hi kachiwui eina samphangkhala? 

55A mistriwui naomayara chi maningmalā? Ava̱li Mary mahomalā? Kala James, 
Joseph, Simon kala Judah awui achināngarā maningmalā? 

56Azarva̱ngarā ithumli mangasopamalā? Ana saikora hi kachiwui eina 
tamkakhuikhala?” 

57Chieina athumna ali makhuisangthuwa. Kha Jishuna athumli hānga, 
“Marānliva aramli kala ashi shimkhurli maningla apam khangatei 
khayāmakashi maleimana.” 

58Kala athumna mashitkasangwui vang ana apam chili matakhak kahai ot 
kachungkha masāmana. 

Matthew 14 

John Ra̱hikmewui Kathi 

1  Atam chitharan khamunga Herodna Jishuwui mingzat chi shai; 

2kala ana awui raobingli hānga, “Hipā hi Ra̱hikme Johnna, kathiwui eina 
ringshok kahaina; chiwui vang eina ana matakhak kahai ot sākashap pangshap 
khaleina.” 

3  Kaja Herodna agato Philipwui apreiva̱ Herodiaswui vang eina Johnli 
tukkhuida khalaphailaga phātopli sanghaisai; 

4khikhalajila Johnna, “Nana Herodiasli khangakum hi ain maningmana” da 
hānghaowa. 

5 Herodna ali shaothatngaisālala yaruili ngacheehaowa, kaja Johnli marānna da 
yaruina khui. 

6Kha Herodwui kapharā ungshungthang Herodiaswui naongalāva̱na yarui 
mangāli pheichak sai kala Herod penlakhaowa; 

7chieina ana sha̱nao chili ana kapopo chi milākra da tuingashit sai. 

8Ava̱va̱wui tui khuilaga, “Ra̱hikme Johnwui kui khongphei akhali sanglaga 
milu” da ana poi. 

9Awunga wukhananglak haowa, kha awui tuingashit kala ngasotnaobingwui 
vang eina kapo chi mihaolu da kasoi. 

10Ana mi shivātvāda phātopli Johnwui kui arangkhuingasaka; 

11kala akui chi khongpheili sanglaga khuiungda sha̱naopāva̱ chili mi, kala ana 
chi ava̱va̱li khuiungmihaowa. 

12Kala awui sākhangatha̱bingna awui angun chi akhuilaga chizanhaowa kala 
athumna Jishuli ahānga. 

Thingphangāli Mikazā 
(Mk 6.30-44; Lk 9.10-17; Joh 6.1-14) 

13  Ara Jishuna pao chi kashā eina marikhong akhali tongda thuihaowa, kala 
ngachakyāng kahai apam akhali vāhaowa. Kha yaruina chi shālaga keinungwui 
eina phei athi shurvai. 

14Jishuna ngayipheili kashok eina mi kachungkha chili theilaga 
lumashanlakhaoda athumwui kazātla raimi. 

15Zingyinlam awui sākhangatha̱bingna ali rāhānga, “Kazing yinghaira kala 
apam hi ngachakyāng kahai apamna. Ruinganai kha̱bingli vālaga athum 
khalattawui kashakazā alozā khavai yarui hi chihohaolu.” 



1673 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

16Jishuna hānga, “Athum mathuilala phai, nathumna athumli zākhavai 
khamilu.” 

17Athumna ngahānkai, “Ithumwuili khalei hiya khamui phangā kala khaih 
khanimānga.” 

18Chieina ana hānga, “Chibing chi iwuili khuirālu.” 

19 Chiwui thili Jishuna yarui saikorali khawotungli pamzang khavai kasoi, kala 
khamui phangā eina khaih khani chi khuilaga kazingramli yangkāda somi, kala 
serkhaida khamui chi sākhangatha̱bingli mi, sākhangatha̱bingna yaruili yaowa. 

20Athum saikorana ningyāngunglak eina zākhui kala katai chi 
sākhangatha̱bingna luk tharāda khani kazipkhui. 

21Athum kazābing chi sha̱nao eina naoshinao mazangla mi thingphangā 
sha̱khaya. 

Jishuna Yireitungli Kazat 
(Mk 6.45-52; Joh 6.15-21) 

22  Chiwui thili Jishuna yaruili shiunmahungda leilakha sākhangatha̱bingli 
marikhongli kātong ngasaklaga ngayi lākhavāk rida vāngasakhaowa. 

23Ana yaruili shiunkup kahaiwui thili seihā sākhavai kaphungli amāng 
kāhaowa. Kazing khaying eina tangda chili pama. 

24 Kha atam chitharan marikhong hi ngayilungli ngaphongzatta ngalei 
kathengwui eina tālakhaowa kaja masina phanvāhairasai. 

25Ngayawui pung matimaikhali Jishuna shamadrutungli zatta athumwuivāk 
rārāsai. 

26 Kha ana ngayitungli zatkharā chi sākhangatha̱bingna kathei eina 
ngacheenahaida, “Hi mika̱lāna” da panglāk eina vaowa. 

27Jishuna heng sāda hānga, “Pingmeilu, ina; mangacheealu.” 

28Chieina Peterna ngahānkai, “Amei, nana jiakha ilila tara̱tungli zatta nawuili 
rāngasakmilu.” 

29  “Rālu” da Jishuna ngahānkai. Chieina Peterna marikhongwui eina shoklaga 
Jishuwuili vākhavai tara̱tungli zatvai; 

30kha ana masi kaphan chi theida ngacheehaowa kala tara̱li ngaphumamān kaji 
eina “Amei, ili kakanmilu” da vaowa. 

31  Jishuna ngalāngda apāng katingvālaga ali yonkhuida hānga, “He shitkasang 
kateowa mi, khisāda ningmaongkhala?” 

32Ani khani marikhongli kākatong eina masila maphanthuwa. 

33 Kala marikhongli tongkasa mibingna ali khorumda hānga, “Kachangkhat na 
Varewui Naomayaralaka.” 

Gennesaretli Kazāt Raikhami 
(Mk 6.53-56) 

34  Athumna kānkahawui thili Gennesaret ngaleili vai. 

35Kala apam chiwui mibingna ali Jishuna da kathei eina kuikhamareili khalei 
kha̱bingwui eina kakazā mi kachungkha khuirai, 

36 kala athumna kakazānaobingli awui chontheira̱mānglila sāza̱khui khavai poi 
kala chili sāza̱kakhui saikora kharai samphanga. 

Matthew 15 

Awo-ayibingwui pongli Tamkachithei 
(Mk 7.1-13) 

1 Chiwui thili Phariseebing eina ain kathembing kaikhana Jerusalemwui eina 
rāda Jishuli rāngahāna, 

2“Khisāda nawui sākhangatha̱bingna awo-ayibingwui khangachā 
chonmakānhaokhala? Kaja athumna phakazā atamli pāng mamazikmana.” 

3Ana athumli ngahānkai, “Thākha khiwui vang eina nathumna nathumwui 
khangachā sākasā chiwui vang eina Varewui ningkhami sākhaihaokhala? 

4 Kaja Varena kasohai, ‘Nava̱ navāli khayāshilu’ kala ‘Avāva̱li lah ava̱va̱li sui kasa 
a chili thingasak phalungra.’ 

5Kha nathumna kahāng, kachikathāna avāva̱ lah ava̱va̱li ngachon khavai 
leisālala ‘Hi Varewuina’ da hāngakha avāva̱li khayāmashilala phai. 

6Chieina nathumwui khangachā sākasā chiwui vang eina Varewui tui chi 
nathumna makakachanga sāngasakhaowa. 

7Phākakhaningbing! Isaiahna nathumwui maramli phongkhamarān chi 
kayākha mashunghao, ana hānga: 

8  ‘Mibing hina morchai eina ili khayāshiya, kha athumwui wuklung iwui eina 
katāva̱li lei; 

9arema eina athumna ili khoruma, mikumona semkakhui ain chi iwui ainna da 
tamchithei.’” 

Makhao Khangasaka Ot 
(Mk 7.14-23) 

10Chiwui thili Jishuna yarui chili hokhuida hānga, “Nganākazakhuilu kala 
theishingkhuilu: 

11 khamorli kazang china mili makhao khangasak maningmana, kha 
khamorwui eina kashok china mili makhao khangasakna.” 

12Chiwui thili sākhangatha̱bingna ali rāhānga, “Nawui kahāng chi Phariseebing 
ning sāza̱haowa da na matheikhala?” 

13 Ana ngahānkai, “Kazingramli khaleia iwui Avāna malingkasang thingrong 
kachiva̱ phurshokhaora.” 

14 “Athum chithasaranu; athuma mik khangapeo kathānana; khangapeo akhali 
khangapeo akhana thānakha khanini khorchopli tāzangra.” 

15Kha Peterna hānga, “Chānjam chi ithumli meichitheilu.” 

16Chieina Jishuna hānga, “Aruila nathumla matheishingkhuiranglā? 

17Khamorli kasangsang chi paiphonli tāzanglaga phasāwui eina shokhaowa kaji 
matheimala? 

18Kha khamorwui eina kashok chi wuklungwui eina kashokna, china mili 
makhao ngasaka. 

19 Kaja wuklungwui eina makaphā kaphaning: shaokathat, phokaphā, 
shāmkasā, khaleekasa̱, makhamashung shākhi khami kala khamashāt shoka. 

20Mili makhao khangasak chi hibing hina kha apāng mamazikla phākazā china 
mili mamakhao ngasakmana.” 

Sha̱nao Akhawui Shitkasang 
(Mk 7.24-30) 

21  Jishuna apam chiwui eina zatthuihailaga Tyre eina Sidonwui ngaleili 
vāhaowa. 

22Kala yanglu, ngalei chili kapāna Canaanwui sha̱nao akha awuili rāda, “He 
Amei, Davidwui Naomayara, ili khalumashanmilu; inao ngalāva̱li kameo 
zanghaida marlak eina kazāda leili.” 

23Kha Jishuna ali khituikhala mangahānkāmana. Chieina awui 
sākhangatha̱bingna ali rāhānga, “Sha̱nao hili thuingasakhaolu, ana ithumli 
ngakaochingda lei.” 

24  Jishuna ngahānkai, “Ili shimān kahai Israel shimkhurwui yaonaobingwui 
vāngmang shirātkharāna.” 

25  Kha sha̱naopāva̱ china amangali khuktizangta, “Amei, ili 
khangachonmiphalunglu” da hānga. 

26Chieina Jishuna ngahānkai, “Naoshinaobingwui zāt khuilaga fali hormi kahai 
mangachāmana.” 

27Sha̱naopāva̱ china ngahānkai, “Mha, Proho, chithalala fabing eina tangda 
akhavāwui eina tākatung zatpā chi ngamuizai.” 

28  Chieina Jishuna ali ngahānkai, “O sha̱nao, nawui shitkasang haklāka! Nawui 
ningkachāng chithada shokranu.” Kala anao ngalāva̱ chi pung chichangli 
raichaohaowa. 

Mi Kachungkhali Raikhami 

29  Jishuna apam chiwui eina zatlaga Galilee shamadruvāk vai. Kala phungrei 
chili kāpama. 

30Mi kachungkhana phei katek, mik khangapeo, khak khangasha̱ kala 
khangatatei kachungkha khuirāda Jishuwui mangāli rāhai kala Jishuna athumli 
raimi, 

31chieina khangasha̱na matuikapai, pāng katekali raikhami, phei katekana 
kazat kala mik khangapeoana kathei chi mibing china theilaga 
matakhakhaowa; kala athumna Israelwui Vareli masochikata. 

Mi Thingmatili Mikazā 
(Mk 8.1-10) 

32   Chiwui thili Jishuna awui sākhangatha̱bingli hokhuida hānga, “Ina yarui hili 
lumashanlakhaira, khiwui vangkhala kaja athumna ili ngasokapam hi 
kathumthang kāhaira, laga athum zākhavai khikhala maleimana; kala shongfali 
athum vānhaipaishina da kakhum eina athumli mashiunngaimana.” 

33Chieina sākhangatha̱bingna ngahānkai, “Yarui hiyākha hili mizā khavai 
lamhāng hili kashakazā ithumna kali vākhuirakhala?” 

34Chieina Jishuna athumli ngahāna, “Nathumwuili khamui kayākha leilikhala?” 
Athumna ngahānkai, “Khamui shini kala khai kateokha leili.” 

35Chieina Jishuna yarui chili pamzang khavai kasoi, 

36ana khamui shini kala khai chi khuilaga ningkashi seihā sai kala serkhailaga 
sākhangatha̱bingli mi, chieina athumna yaruili yaowa. 

37Athum saikorana penlak eina zākhui kala katai chi luk shini kazipkhuiya. 

38Chi kazāli kazang mi mashing chi sha̱nao kala naoshinao mazangla mi thing 
matina. 

39Chiwui thili Jishuna yarui chili shiunhailaga marikhong akhali tongphungda 
Magadan ngaleivāk vāhaowa. 

Matthew 16 

Machut Ningkachāng 
(Mk 8.11-13; Lk 12.54-56) 

1  Phariseebing eina Sadduceebing rāda ali chāng tamyang khavai 
kazingramwui eina machut akha chitheilu da poi. 

2Ana athumli ngahānkai, “Zingyinlam zingko shokhaiakha, ‘Zingyat 
mathāhaora, zingko shokhaira’ da nathumna hānga. 

3Kala ngathorshong kazing kahungla hung, tangkhamangla tangmangakha ‘Aja 
siphan zingrot ngasha̱ra’ da nathumna hānga. Nathumna kazingwui maong 
yanglaga marānshapa, kha nathum atamwui machutbing chi makhalatrarmana. 

4 Makaphā makhayā kala phophāt thot hina machutmāng phāzata. Kha 
Johnawui machut chi maningla machut khangatei nathumli mamimara.” 
Chieina ana athumli chihohailaga zatthuihaowa. 

Phariseebing eina Sadduceebingwui Khawok 
(Mk 8.14-21) 

5  Sākhangatha̱bing china lākhavāk kākashung tharan athumna khuiphungki 
kaji khamui chi malaihaowa. 

6 Jishuna athumli hānga, “Phariseebing eina Sadduceebingwui khawok chili 
ningngasharlu.” 

7Kala athum khalatta hi ngazekta hāng ngaroka, “Ithumna khamui 
makhuikaphungthura.” 

8  Kha Jishuna chi theihaoda hānga, “He shitkasang kateobing, khamui 
makhuikaphungwui vang nathum khisāda ngazek ngarokhala? 

9 Nathum aruila bhap matāranglā? Ina khamui phangā serkhailaga mi 
thingphangāli mizālaga nathumna luk kayākha kazipkhuikhala kaji 
maphaningungmala? 

10 Lha khamui shini eina mi thingmatili yaoshaihailaga luk kayākha 
kazipkhuikhala kajila malaihairalā? 

11Ina khamuiwui vang khamatui maningmana kaji hi nathumna kathada 
matheikhuirarthukhala? Phariseebing eina Sadduceebingwui khawok chili 
ningngasharlu.” 

12Chieina Jishuna khamuiwui khawokli kahāng maningla Phariseebing eina 
Sadduceebingwui tamkachitheili ningngasharlu da kahāngna kaji 
sākhangatha̱bingna bhap katā samphanga. 

Peterna Khrista Hāngkaphat 
(Mk 8.27-30; Lk 9.18-21) 

13  Jishuna Caesarea Philippiwui ngaleili vākazang tharan awui 
sākhangatha̱bingli ngahānna, “Miwui Naomayarali mibingna khipāna da 
hāngkhala?” 

14  Athumna ngahānkai, “Kaikhana Ra̱hikme Johnna ji, kaikhana Elijahna ji, kala 
khangatei kaikhana Jeremiah maningakha marānbingwui ngachaili akhara da 
hānga”. 

15Ana athumli hānga, “Kha nathumna I khipāna da hāngkhala?” 

16  Simon Peterna ngahānkai, “Na Khrista, kharinga Varivarawui Naomayara 
china.” 

17  Chieina Jishuna ali ngahānkai, “Johnwui naomayara Simon, na ka̱lā mahai! 
Kaja nali asā khavaiya kala ashee kazangana phongkhami maningmana, kha 
kazingramli khalei iwui Avāna phongkhamina. 

18 Kala ina nali kahāngna, na Peterna kala lunghār hiwuitungli ina iwui church 
sākara, kala kathiwui pangshapna chili mayuirarmara. 

19 Ina nali kazing wungramwui sho chi mira, kala nana okathuili khalap kahai 
chi kazingramlila khalaphaira, kala nana okathuili khalākhami chi 
kazingramlila khalāmira.” 

20  Chiwui thili sākhangatha̱bingli A hi Khrista china kaji chi khipalikhala 
mahānglakalu da ningmi. 

Jishuna Awui Kachotkachang kala Kathi Hāngkhamarān 
(Mk 8.31—9.1; Lk 9.22-27) 

21   Atam chiwui eina thuida Jishuna awui sākhangatha̱bingli, ana Jerusalemli 
vālaga ararnaobing, pāngmon akhokabing kala ain kathembingwui eina 
kachotkachāng tarākha samphangra kala shaothathaora kha kathumthangwui 
thili ringshokluishitra kaji chitheiphokhaowa.” 

22Kala Peterna ali hokhuilaga kaharphokta hānga, “Varena mamayāmana, 
Proho! Nali chithada mashoklakmara.” 

23  Kha ana ngareivāda Peterli hānga, “Iwui khanukshong unghaolu, Satan! na 
ili sheikakhautana; kaja na Varewuishong maningla mikumowuishong lei.” 

24  Chiwui thili Jishuna awui sākhangatha̱bingli hānga, “Kachikathāna ithi 
shurga jiakha, khalattali malaihailaga, awui krush phungda ithi shurranu. 

25Khikhalajila, awui mirin ngatangkhuira kaje a chi shimānra; kala 
kachikathāna iwui vang eina awui mirin shimānmiakha ana chi samphangra. 

26Kaja mi akhana okathui tongda samphanglaga awui mirin shimānhaiakha 
awui tongkaza khi leikhala? Lha mi akhana awui mirin eina ngatha̱khuikapai 
khi leikhala? 

27 Khikhalajila miwui Naomayarana awui kazingraobingli ngasoda Avāwui 
tekhamatei eina rāki kajina, kala chiwui thili mi kachiva̱li kachichāna sākahai 
chiwui athishurda ana runmira. 

28 Ina nathumli kachangkhat kahāngna, miwui Naomayarana awui wungramli 
kharā matheiranglakha kathi mamazapki kaji mi kaikha hili nganingda lei.” 

Matthew 17 

Azak Khaon 
(Mk 9.12-13; Lk 9.28-36) 

1   Kala zimiksho tharuk thangwui thili Jishuna Peter eina James kala agato 
Johnli thānphungda phungrei kajuiva̱ akhali kāda athummang apama. 

2Kala athumwui miktāli Jishu azak onhaowa: amai zimik thada horra kala awui 
kashankachonla kahor thada charshihai. 

3Kala yanglu, Moses eina Elijahna Jishuli chān khangazek chi athumna thei. 

4Kala Peterna Jishuli hānga, “Proho, ithum hili leikasā hi phālakhaira. Nana 
mayāmiakha nawui vang akha, Moseswui vang akha kala Elijahwui vang akha 
da ina rāmnao kathum sāmiga.” 

5  Ana matuimahunglakha, yanglu, horchamri kahai muiyāna athumli 
ngapuikhamhaowa kala muiyālungwui eina akhon akha vaorada, “Hi iwui 
khaluma Naomayarana, ali Ina ningyāng unglaka, awui kahāng nganālu.” 

6Sākhangatha̱bingna chi kashā eina ngacheenāhaida ngakhumzangsera kala 
khakshingakhaowa. 

7Kha Jishuna athumli rāsaza̱da hānga, “Ngakarthuilu, mangacheealu.” 

8Chieina athumna yangkakā tharan Jishu maningla khipākha maleisāthuwa. 

9  Athumna phungreiwui eina katā tharan Jishuna athumli, “Miwui 
Naomayarana kathiwui eina maringshokranglakha eina tangda khamahā hi 
khipālikha mahāngalu” da ningmi. 

10  Chieina awui sākhangatha̱bingna ngahāna, “Chithākha khi sāda Elijahna 
rāriphalungra da ain kathembingna hāngkhala?” 

11Jishuna ngahānkai, “Elijahna rālaga ot saikora ngarānpinghaisāra. 

12 Kha ina nathumli kahāngna, Elijah rāhaira, kha mibingna ali mamachuthuwa 
kala ali athumna sākhangangai sai. Chi tākam eina miwui Naomayarala 
athumwui pāngli kachotkachāng samphangra.” 

13Chiwui thili Jishuna Ra̱hikme Johnwui pongli khamatuina kaji hi 
sākhangatha̱bingna bhap tāhaowa. 

Kameo Kazanga Naoshinao akhali Raikhami 
(Mk 9.14-29; Lk 9.37-43) 

14  Athumna yaruili latkhaung tharan kachikathā mi akhana awui mangāli 
rākhuktizangda hānga, 

15“Ojā, inaomayarali khalumashanmilu, kaja a zingmeirai kakazā mina kala 
zakshilak eina kazāda meilila, tara̱lila tāzangzang jichinghaowa. 

16Ina ali nawui sākhangatha̱bingwuili khuirai kha athum maraimirarthuwa.” 

17Chieina Jishuna ngahānkai, “He shitkasang makhaleia ngakaikashe thot, ina 
nathumli karankha ngasopamfara? Ina nathumli karankha ja̱mifarakhala? Ali 
iwuili khuirālu.” 

18Jishuna kameo chili kakaso eina kameo chi shokhaowa kala naoshinaopā chi 
ngalāngda raihaowa. 

19  Chiwui thili sākhangatha̱bing china Jishumang khalei atamli rāda hānga, 
“Kachiwui vang eina ithumna kameo chi makashamshokrarthukhala?” 

20  Jishuna ngahānkai, “Marama nathumwui shitkasang vātkahaiwui vangna. 
Ina nathumli kahāngna, nathumna shitkasang kayānghanthā rikha leiakha, 
phungrei hili nathumna ‘Hiwui eina araa chili vālu’ jilala vāra. Nathumna 
khikha masākharar maleimara.” 

21“Kha hikathā hiya seihā kasā kala kakhum eina maningla kalikha 
mashokrarmana. 

Jishuna Awui Thiki kaji Hāngkhamarān 
(Mk 9.30-32; Lk 9.43-45) 

22  Athumna Galileeli kazipta leilakha Jishuna athumli hānga, “Miwui 
Naomayarali mibingwui pāngli horsangmihaora, 

23athumna ali shaothatra; kha kathumthangwui thili ringshokluishitra.” 
Chieina sākhangatha̱bing wukhananglakhaowa. 

Khorumshimwui Khājanā Kashān 

24  Athumna Capernaumli ungkazang tharan khorumshimwui khāshinā 
khangashaibingna Peterli rāngahāna, “Nathumwui ojā khāshinā chi 
mamimalā?” 

25  “Miya” da ngahānkai. Kala ana shimlung kazang eina Jishuna rimeikapta ali 
ngahāna, “Simon, nawui kaphaning khikhala? Okathuiwui awungabingna 
khāshinā kala shai hi khipāwui eina khuikhala? Naomayara ngarāwui eina 
khuikā, khangateiwui eina khuikhala?” 

26Kala ana, “Khangateibingwui einana” da kahāng eina Jishuna ali hānga, 
“Chithākha naomayara ngarāva khalemna. 

27 Chithālala athum malungmavāt khavai shamadruli vālaga khaisui akha 
ahorsanglu, nana samphangkhare khai chi khuilaga khamor phākkhayang 
tharan shekel akha samphangra; chi khuilaga iwui eina nawui chi 
shānmihaolu.” 

Matthew 18 

Khipā Hakmeikapkhala? 
(Mk 9.33-37; Lk 9.46-48) 

1  Atam chili sākhangatha̱bingna Jishuli rangahāna, “Kazingramli khipā 
hakmeikapkhala?” 

2Chieina ana naoshinao kateowa akhali hokhuida athumwui ngachaili nganing 
ngasakta 

3 hānga, “Kachangkhat eina ina nathumli kahāngna, nathumna ningngateida 
naoshinao thada mathaakha kazing wungramli mazangrarlakmara. 

4Kachikathā khalatta naoshinao thada malungkhanima a china kazing 
wungramli hakmeikap kajena. 

5 Hikathā naoshinao akhali iwui mingwui vang khuikasanga a chi ili 
khuikasangna. 

Moreili Suikasang 
(Mk 9.42-48; Lk 17.1-2) 

6  “Kha kachikathāna ili shitkasanga kateowa naoshinao akhali morei 
sāngasakakha chikathā mili lungriham kahaka akha akahungli 
hokthangmihailaga kathuka shamadruli hikthat ngasak kahaina phāmei. 

7Morei sākhavai kasuiwui vang okathuili kakhanang ngasaranu! Kaja kasui hi 
rāphalungra, kha kasui rākhangasaka mi chi kakhanang ngasaranu! 

8  “Kala napāngna lah napheina nali morei sangasakakha, chi katatkhuilaga 
horhaolu; pāng khani, phei khani kālaga katang makhavai meifali zangki kajile 
sheisha̱laga lah phei teklaga katang makhavai kharingli kazang phāmei. 

9Kala nawui mikna nali morei sangasakakha, chi latshokkhuilaga horhaolu; mik 
khani kālaga makhamita meifali zangki kajile mik akhamāng kālaga katang 
makhavai kharingli kazang phāmei. 

Yaonao Shimān kahaiwui Chānjam 
(Lk 15.3-7) 

10  “Naoshinao kateowa akhalila ningachai kahai masaalu, khikhalajila nathumli 
kahāng hina kaja athumwui kazingraobingna kazingramli khaleia Ishāvawui 
mai theichingda lei. 

11 

12   Nathumna khi phaningli? Mi akhana yao shākha leilaga akha 
pākthuihaiakha ana hangchikoda chiko chi phungreili haisālaga pākthui kahaia 
chili maphāmarala? 

13Kala ana chi samphanghaiakha, kachangkhat ina kahāngna, mapākthuilak 
kaje hangchikoda chiko chili mataimeikharda ana pākthui kahaia yao akha 
chiwui vang ringphameikharra. 

14Chieina kateowa hibingwui ngachaili akha shiman ngasaki kaji hi kazingramli 
khaleia iwui Avāwui ningkachāng maningmana. 

Morei Kasā Achinā akha 

15  “Nachināna nawuitungli khayon sāhaiakha, ali vālaga nanimāng 
ngasopamlaga awui khayon chi hāngmilu, ana mayākha nana nachināli 
yuikhuihaira. 

16Kha ana nali mahengsangakha, mi akha lah khani ngasophungda vālu. 
Chithākha tui kachiva̱ hilaka mi khani lah kathumwui shākhi chieina khuipaira. 

17Ana athumlila mahengsangakha churchli hāngchitheilu; kala ana churchlila 
mahengsangakha nathumwui vanga a hi Gentile kala khāshinā kakhuia kathāna 
da khuilu.” 

Kakhalap kala Kachiho 

18  “Ina nathumli kachangkhat eina kahāngna, kachikathāli nathumna okathuili 
khalap kahahai chi kazingramlila khalapra, kala nathumna okathuili khalāmi 
kahai chi kazingramlila khalāmira. 

19  Ina nathumli hāngluishitli, nathumwui ngachaili mi khanina kachikatha akha 
kapo chi okathuili mayā ngarokakha, kapo chi kazingramli khalei iwui Avāna 
mira. 

20Khikhalajila iwui mingli khani lah kathum kazipakha, athumwui chili I zangda 
lei.” 

Mapheokhame Rao akhawui Chānjam 

21  Chiwui thili Peterna ali rāhānga, “Proho, ichināna iwuitungli kayākhashida 
khayon sāpaira, kala ina pheomipairakhala? Shini shira̱lā?” 

22Jishuna ali hānga, “Ina nali shini shira da mahāngmana, kha hangshini shini 
shida kajina. 

23 Chiwui vang eina kazing wungram hiya awunga akhana awui raobingwui 
hishap tharkhuikhangai chili ngaheopai. 

24Ana hishap sāphokcham kaji tharan lupā thingthara kashuka mi chili awuili 
khuirai; 

25 kala ana chi marunrarthuda, chi runkhavai apreiva̱la, anaongarāla kala awui 
khalalei ot saikorala yorserhaolu da akhava china hukhum mi. 

26 Chieina rao china khuktizangda ‘Amei, ili khangaraimilu, ina runsera’ da poi. 

27Kala ali lukhamashanwui vang eina rao chiwui akhavā china ali 
chihomihaowa kala leimanla kokmihaowa. 

28Kha raopā chi kayāng kashok eina awui lupā shākha shuk kahaiya rao 
sakharuma akha samphanga, kala ali kharokli singkhuida hānga, ‘Iwui leiman 
chi milu.’ 

29Chieina awui ngasota raopā china ngakhumzangda, ‘Ili khangaraimilu, Ina 
runmira’ da poi. 

30Ana mamayāthuda mipā chili leiman chi marunranglakha eina tangda 
phātopli sanghaowa. 

31Awui rao ngasotnao kateibingna chi kathei eina wukkhananglakhaowa, kala 
athumna athumwui akhavāli shokkahai saikora chi ahānga. 

32Chieina awui akhavā china raopā chili hokhuilaga hānga, ‘Makaphā rao, nana 
ili kapowui vang ina nawui leiman saikora kokmihaira; 

33ina nali lumashankhami chithada nanala nawui ngasota raopā chili 
malumashanmipaimala?’ 

34Akhavā china malungvāt eina awui leiman saikora marunranglakha eina 
tangda phātopli sangkhavai kashinabingwui pāngli horsangmihaowa. 

35Chithada sāda nathumna nachinā ngarāwui khayon khamāng chi wuklung 
eina mapheomiakha kazingramli khaleia iwui Avā chinala nathum kachiva̱li 
chithada sāra.” 

Matthew 19 

Preigahar Kapāngwui pongli Tamkachithei 
(Mk 10.1-12) 

1   Jishuna tui hi hāngchitheichamhailaga Galileewui eina thuihaowa kala Jordan 
kong kānlaga Judea ngaleili vāzanga, 

2kala mi kachungkhana awui thi shurrai kala ana athumli apam chili kazāt 
raimi. 

3Phariseebingna rālaga chāng yangkida, “Mi akhana maram akhawui vang eina 
apreiva̱li pāngkahai hi ainlā?” da ali ngahāna. 

4Jishuna ngahānkai, “Anili kasema china haokaphokwui eina sha̱nao eina 
mayarnao sai da kapi kahai nathum mapārangla, 

5 kala Varena hānga, ‘Hiwui vang eina mayara china ava̱ eina avāli chihohailaga 
preiva̱li ngarumhaora, kala ani khani akha ngasāhaora.’ 

6Chiwui vang eina ani khani asā khani maningluimana, kha asā akhamānga. 
Chithākha Varena ngakummi kahai chili mi khipānakha masākhaiaranu.” 

7  Athumna ngahanlui, “Chithākha mayarana kapāngwui lairik milaga apreiva̱li 
chihoranu da Mosesna kachiwui vang kakasokhala?” 

8Jishuna ngahānkai, “Mosesna nathumwui ning khamararwui vang napreiva̱ 
ngarāli pāngpaira da mayākhamina, kha haokaphokwui eina chi mathāmana. 

9 Kha ina nathumli kahāngna, phokaphāwui vang maningla kachikathāna 
apreiva̱li pānghailaga sha̱nao khangateili khuiakha ana phokaphāna.” 

10Sākhangatha̱bingna ali hānga, “Preigaharni ngachaili hikathā shokra jiakha 
ra̱sa makaphā phāmei.” 

11  Jishuna ngahānkai, “Mi kachiva̱na tamkachithei hi mayāser kaji 
maningmana, kha Varena mikahai athum māngna khuikasangna. 

12Kaja mi kaikhava ahonga sāda kapharā lei kala mi kaikhali mina ahonga 
sāngasaka kala mi kaikhava kazing wungramwui vang athum khalatta ahonga 
sākakhui lei. Tamkachithei hi khuisangshapa a china chi sāranu.” 

Jishuna Naoshinaobingli Sokhami 
(Mk 10.13-16; Lk 18.15-17) 

13  Naoshinaobingli pāng parda seihā sāmi khavai mi kaikhana athumli 
Jishuwuili khuirai. Chieina sākhangatha̱bingna athumli khararra. 

14Kha Jishuna hānga, “Naoshinaobingli iwuili rāngasaklu, athumli mahaphaialu, 
khikhalajila wungram hiya athum kathāwuina.” 

15Chieina ana athumli somilaga thuihaowa. 

Kashānga Yaronnao 
(Mk 10.17-31; Lk 18.18-30) 

16   Kala yanglu, Jishuwuili mi akhana rāda hānga, “Ojā, ina katang makhavai 
kharing samphang khavai khi kaphā ot sāphalungrakhala?” da ngahāna. 

17Chieina Jishuna ngahānkai, “Khiwui vang eina nana ili kaphāwui apongli 
ngahankhala?” “Kaphā kaho akhamāng lei. Nana kharingli zangngaiakha 
ningkhamibing chi mayonlu.” 

18  “Kachipā” da ana ngahāna. Jishuna ngahānkai, “Mi mashaothatpaimana, 
maphophāpaimana, maleepaimana, mikhanam shākhi masāpaimana; 

19 nava̱ navāli khayāshilu, kala nawui khongnainaoli na khalatta leikashi thada 
leishiphalungra.” 

20“Saikora hi ina mayonserhaira” da yarona china ngahānkai, “Khi khavāt 
leifakhala?” 

21  Jishuna ali hānga, “Nana peichaongaiakha, ungulu, laga nawui khalalei 
saikora yorserhailaga kachāmnaoli mihaolu. Chieina kazingramli nawui lan 
leira. Chiwui thili rāda ithi shurlu.” 

22Yarona china tui chi kashā eina wukkhananglak eina thuihaowa, khikhalajila 
a shānglaka. 

23  Chiwui thili Jishuna awui sākhangatha̱bingli hānga, “Ina nathumli 
kachangkhat eina kahāngna, kashānga akhana kazing wungramli zangki kaji hi 
saklakra. 

24Kala ina nathumli hāngluishitli, kashānga mi akhana Varewui wungramli 
zangki kajile utna kapimkhurli ngara̱kashokna paimei.” 

25Sākhangatha̱bingna chi shālaga matakhakhaida hānga, “Chithākha khipāli 
huimipairakhala?” 

26  Kha Jishuna athumli yanglaga hānga, “Mikumowui vanga hi masāpaimana 
kha Varewui vanga masākapai maleimana.” 

27  Chiwui thili Peterna ngahānkāda hānga. “Yanglu, ithumna ot saikora 
horhaida nathi shurhaira. Chithākha ithumna khi samphangrakhala?” 

28  Jishuna athumli hānga, “Kachangkhat eina ina nathumli kahāngna, kadhara 
oathuili, miwui Naomayarana awui tekhamatei wungpamkhongli kapam 
tharan, ithi kashura nathumla wungpamkhong tharada khanili pamda Israel 
shang tharāda khanili bichar sāra. 

29Kala iwui mingwui vang shim lah chinao ngarā, azarva̱ ngarā, ava̱-avā, 
naongarā kala ram horkahai mi kachiva̱ shākha mataida samphangra kala 
makashimān kharing mirin mathunkhuira. 

30 Kha arui khare kasābing kachunga naothuihaora kala khanaobingna rihaora. 

Matthew 20 

Drakhā Yāmguili Ot Kasābing 

1  “Kaja kazing wungram chiya shimva̱na awui yāmguili ot sākhavai 
ngathorthakva̱ ngalangkaphei mi phākazat kathāna. 

2Ot kasābing chili thangthangwui ngalangman lupā ava̱va̱ mira da mayā ngarok 
kahaiwui thili awui drakhā yāmguili chihovai. 

3Khaleilaga pung chiko katā eina, keitheilungli khiotkhala masātheimada 
nganingung eina nganingzatkasā mi kaikhali theida 

4athumli hānga, ‘Nathumla drakhā yāmguili ot asālu, laga mikhangayi chi ina 
minaora.’ Chieina athumna vāhaowa. 

5Pung tharāda khani katā atamlila, kathum katā atamlila chithada vāluishita. 

6Kala pung phangā maikhali khavā eina mi kaikha nganingzatkasā chi theida 
hānga, ‘Chāngnārem eina khisāda nganingpamshonlikhala?’ 

7Athumna ngahānkai, ‘Khipānakha mahothuwa.’ Ana athumli, ‘nathumla 
drakhā yāmguili ot vāsālu’ da hānga. 

8  “Kazing khaying eina yāmguiwui akhavā china awui kashina chili hānga, ‘Ot 
kasābing chili hokhuiserlaga rākhanaowa eina haophoklaga rākhare 
kāshungda athumli athumwui langhai chi mihaolu.’ 

9Chieina pung phangā maikhali ot sākaphokbing china lupā akharip 
samphanga. 

10Rākharebingli khami tharan, athum chungmeida samphangra da phaningsai 
kha athumla lupā akharip samphanga. 

11Athumna pheisā chi samkaphang eina shimva̱wuitungli matuikazamda 

12hānga, ‘Rākhanaowa chi pung akhamang ot sai, laga langpongda zinghām 
sāririli ot kasā ithumli ngaraichā ngasakhaira.’ 

13  Kha ana athum akhali hānga, ‘Itao, ina nathumli khalāng khikha masāmana, 
lupā akhara da khamayā maningmala? 

14Nawui chi khuilaga ungulu; nali khami thada rākhanaobinglila mira da ina 
hāngkahaina. 

15 Iwui khalei chi ina sākhangaingai masāpaimara kaji leilā? Lha ina 
hānkaphāwui vang mikpaikashikhala?’” 

16  Chieina khanaowa china rira kala khare china naora.” 

Jishuna Awui Kathiwui pongli Hāngkakathuma 
(Mk 10.32-34; Lk 18.31-34) 

17  Jishuna Jerusalemli kākhavai zatta leilakha; ana awui sākhangatha̱ tharāda 
khanili ngateida hokhuilaga, shongfali athumli hānga, 

18“Yanglu, ithum Jerusalemli vaura, kala miwui Naomayarali pāngmon 
akhokabing eina ain kathembingwui pāngli horsanghaora, kala athumna ali 
yonshinamda chithithaora. 

19Kala ali mana̱shi khavai, ngaphit khavai kala krushtungli shaoshān khavai 
Gentilebingwui pāngli horsangmira; kala kakathumathang ali ngakarthuilui 
ngasakhaora.” 

Ava̱ Akhawui Kapo 
(Mk 10.35-45) 

20   Chiwui thili Zebedeewui naomayara khanili ava̱va̱na thānlaga Jishuwui 
mangāli khuktizangda kachikatha akha sāmi khavai rāpoi. 

21 Chieina ana sha̱naopāva̱ chili hānga, “Nana khi ningchangkhala?” Sha̱nao 
china ali ngahānkai, “Nawui wungramli iwui naomayara khani hi akhana nawui 
yāshong kala akhana nawui uishong pamkhavai kasamilu.” 

22  Kha Jishuna ngahānkāda hānga, “Nathumna kapo chi khikhala da nathum 
matheimana, ina mangki kaji tengkot chi nathum mangshapla?” “Ithum shapa” 
da athumna ngahānkai. 

23  Ana athumli hānga, “Nathumna iwui tengkot chi mangra, kha iwui yāshong 
kala uishong pamkhavai mayāmiki kaji chi I maningmana, kha chiya iwui Avāna 
ngarān kahaiya athumwui vangna.” 

24Sākhangatha̱ tharā china chi kashā eina ani chinaonili malungvāthaowa. 

25 Kha Jishuna athumli hokhuida hānga, “Gentilebingwui khamungabingna 
athumwuitungli khayaiya kala athumwui khangam khareibingnala 
athumwuitungli pangshap lei kaji nathumna thei. 

26 Nathumwui ngachailiva chi mathamara; kha nathumwui ngachaili hakki kaje 
china nathumwui otram ngatha̱me sāphalungra, 

27kala nathumwui ngachaili khare sāki kaje china nathum saikorawui raonao 
sāphalungra, 

28 kaja miwui Naomayara eina tangda ali otram ngatha̱mi ngasak khavai kharā 
maningla ana otram ngatha̱mi khavai kala kachungkhawui vang ngatangman 
sāda amanglā chigatmi khavai kharāna.” 

Khangapeo Khanina Kathei Samkaphang 
(Mk 10.46-52; Lk 18.35-43) 

29  Kala Jishu eina awui sākhangatha̱bingna Jerichowui eina zatkathui eina mi 
kachungkhana athi shura. 

30Kala yanglu, mik khangapeo mi khani shongfapheili pamsāda Jishu rārāli kaji 
kashā eina, “Davidwui naomayara, inili khalumashanmilu” da vaowa. 

31Chieina yarui china anili kasainakha pamlu da kharara; kha anina pangmeida 
“Davidwui naomayara, Proho inili khalumashanmilu,” da vaowa. 

32Jishuna kasha̱nakha nganingda anili hokhuida hānga, “Ili naniwui vang khi 
samilu jikhala?” 

33Anina ngahānkai, “Amei, iniwui mik rak ngasakmilu.” 

34Chieina Jishuna lukhamashan eina aniwui mikli sāza̱ya kala ngalāngda mik 
kathei samphangda anina athi shurthuihaowa. 

Matthew 21 

Maiyārong Jerusalemli Kazang 
(Mk 11.1-11; Lk 19.28-40; Joh 12.12-19) 

1  Kala athumna Jerusalem vānganaiuda Olive kaphungli khalei Bethphageli 
vāshunga, chiwui eina Jishuna awui sākhangatha̱ khanili shivātta 

2hānga, “Naniwui mangāshong khalei kha̱ chili vālu, kala hengsāda chili gadhā 
akha anao eina ngasoda hokkahai nanina theira. Chi khalākhuilaga iwuili 
khuiunglu. 

3Kachikathāna nanili ngahanakha, ‘Prohona ot sāvaiki kaji leili’ da hānglu. 
Chieina ana nanili gadhā va̱rāni chi ngalāngda chihomira.” 

4Marānna hithada hānghaikasā chi ungshungvairanu da hi shok khangasakna: 

5  “Zionwui naongalāva̱li hānglu, Yanglu, nawui awunga nawuili rārāli! ngahuiri 
eina, gadhātungli, gadhā chiwui avānaoli tongda.” 

6Sākhangatha̱ khani china Jishuna sālu da hāngkahai chi sai; 

7anina gadhā eina chiwui anao chi khuiunga kala khani chiwuitungli athumwui 
kachon hammida Jishuna chili tonga. 

8 Mi kachungkhana athumwui kachon shongfali hammi kala kaikhana 
thingphāng reokhuida shongfali hammi. 

9 Jishuwui mangāli kala khanukli kazata mibingna “Davidwui naomayarali 
Hosanna! Prohowui mingli kharā a chi ka̱lā mahai! Chuimeikap kajeli 
Hosanna!” da panglāk eina vaowa. 

10Kala ana Jerusalemli kazang tharan mi saikora ning ngatha̱haoda “Hi 
khipākhala?” da hānga. 

11  Chieina mishang china “Hi Galileeli khalei Nazareth kha̱wui marān Jishu 
china.” 

Jishuna Khorumshimli Khavā 
(Mk 11.15-19; Lk 19.45-48; Joh 2.13-22) 

12  Jishuna Varewui khorumshimli vāzanglaga chili ot khayorbinglila kala 
khalobinglila saikorali kashamserhaowa, kala pheisā kakaibingwui tablela kala 
nasha̱ khayorbingwui pamkhongla horkathānmiserhaowa. 

13 Ana athumli hānga, “Hithada kapihaida lei, ‘Iwui shim hi seihā sākhavai shim 
hora’; kha nathumna khangaponabingwui akhur sāngasakhaira.” 

14Khorumshimlungli mik khangapeo kala phei katekabing Jishuwui ngalemli 
rāda, ana athumli raimisera. 

15 Kha pāngmon akhokabing eina ain kathembingna matakhak kahai otsakbing 
chi kathei eina kala “Davidwui Naomayarali Hosanna” da naoshinaobingna 
khorumshimli khavao chi kashā eina athum malungvāthaowa; 

16 chieina athumna ali hānga, “Athumna hāngda khalei hi na shālā?” “Mha, 
naoshinaobing eina angangnaobingwui khamor eina kākashunga masot 
kachikat nathumna khuirāhaira’ da kapi kahai chi nathum mapākhuihaira?” 

17  Jishuna athumli chihohailaga keinung chiwui eina shokta Bethanyli 
apisanga. 

Khaorārongli Khonkashi 
(Mk 11.12-14,20-24) 

18Ngathorshong, keinungli latkhaung tharan Jishu thaihaowa. 

19Kala ana shongfapheili khaorārong theida apam chili vai, kha chili anah 
maningla khikha masamphangthuwa. Chieina ana arong chili hānga, “Athei 
mamatheiluilakranu!” Chieina khaorārong chi ngalāngda ngahuihaowa. 

20  Sākhangatha̱bing china chi theida matakhakhaida hānga, “Kathada 
khaorārong hi hiyākha thākta ngahuihaokhala?” 

21  Chieina Jishuna athumli ngahānkai, “Ina nathumli kachangkhat kahāng hina, 
nathumna shitkasang leida ningkhamaong maleilakakha, khaorārongli sākahai 
himang majimara, kha nathumna phungrei hili eina tangda ‘khuilaga 
shamadruli ahorsanghaolu’ da hānglala chithada shokra. 

22 Nathumna shitsangakha seihā sāda kapopo saikora samphangsera.” 

Jishuwui Sāshap Pangshapli Khangahān 
(Mk 11.27-33; Lk 20.1-8) 

23  Jishuna khorumshimli zangda tamchitheida leilakha pāngmon akhokabing 
eina ararnaobingna rāda ali hānga, “Khiwui pangshap eina nana otbing hi kasā, 
kala khipāna nali pangshap hi khamikhala?” 

24Jishuna ngahānkai, “Inala nathumli khangahān akha saga, nathumna ili 
chiwui ngahankakā mishapakha, inala khiwui pangshap eina kasā khala kaji 
nathumli hāngmira. 

25Johnwui ra̱hikkhami chi kachiwui eina rākhala? Kazingramwui einaka 
mikumowui einakhala?” Athum akha eina akha nganangrei eina “Ithumna 
‘Kazingramwui einana’ jiakha, ana ‘Chithākha khisāthuda nathumna Johnli 
mashitsangthukhala’ da hāngra. 

26 Kha ‘Mikumowui einana’ da hāngakha ithum yaruili ngacheehao; kaja mi 
saikorana John hi kachangkhat marānna da khuiya.” 

27Chieina athumna Jishuli “Ithum matheimana” da ngahānkai. Chieina ana 
athumli hānga, “Inala khiwui pangshap eina otbing hi kasākhala kaji nathumli 
mahāngmara.” 

Naomayara Khaniwui Chānjam 

28  “Nathumna khi phaninglikhala? Mi akhawui naomayara khani leisai. Ana 
khararra chili vāda hānga, ‘Inao aja drakhā yāmguili ot asālu.’ 

29Chieina ana ngahānkai, ‘I mavāmara’; kha khaleilaga ningateihaida vāhaowa. 

30Chiwui thili anaomayara kakhaneli ngaraikachā chi ahāngluishita; ana ‘I vāra, 
avā’ da ngahānkai, kha mavāthuwa. 

31Khani hiwui ngachaili kachipāna avāva̱wui ningkachāng sākhala?” 
“Khararrapana sai” da athumna ngahānkai. Chieina Jishuna athumli hānga, “Ina 
nathumli kachangkhat kahāngna, khāshinā khalokabing eina khayorva̱ 
sha̱naobing china nathumli rida Varewui Wungramli zangra. 

32 Khikhalajila Johnna khamashung-khangarong apong chithei khavai rai kala 
nathumna ali mashitsangmana, kha khāshinā khalokabing eina khayora 
sha̱naobingna ali shitsanga. Nathumna chi thatheilala naoda ning ngateilaga ali 
shitsangga kajila masāmana. 

Drakhā Yāmgui Khamasābingwui Chānjam 
(Mk 12.1-12; Lk 20.9-19) 

33  “Chānjam tui khangatei akhala nganālu. Shimva̱ akhana drakhā yāmgui akha 
sai kala chi kuimareida pan sāhai; alung chili drakhāra̱ surkhavai akhurla 
chuihai, tārong kajui akhala sāhai. Chiwui thili ana khamasābingli luimasāt 
mihailaga ngalei katava̱li thuihaowa. 

34 Drakhāthei kaphā atam kharā tharān, raobingli yāmgui khamasābingwui 
eina awui sharuk athei akhui khavai chihovai. 

35Kha khamasābing china awui raobing chili tukkhuilaga akhali shao, khangatei 
akhali sāthathao kala khangatei akhapāli ngalunggui eina horthathaowa. 

36Ana kharewuili chungmeida khangatei raobing chihovāluishita; kala 
athumna raobing chilila khareli kasā tākam eina sāluishita. 

37Naomeikapta ‘Athumna inaomayaralia khayāshira’ da hānglaga anao 
mayarali chihovai. 

38Kha khamasābing china anaomayarali kathei eina athum khalatta 
hāngngaroka, ‘Hiya shimlui kāki kaje china; rālu, ali shaothathailaga awui 
shimluikat chi ithum khuihaosa.’ 

39Chieina athumna ali tukkhuida athei yāmguiwui eina shimenshoklaga 
shaothathaowa. 

40Akhavā chi kharā tharan khamasābing chili ana khi sārakhala? 

41 Athumna ngahānkai, “Ana makaphābing chili sāthatserhaora kala yāmgui chi 
athei khamathei atamli tāzak eina awui sharuk miki kajebingli masāvā 
ngasakra.” 

42  Jishuna athumli hānga, “Kathara Lairikli kapi kahai nathum mapāranglā: 
‘Shim kasābingna horkahai ngalunggui chi achithekwui khamakhoka 
ngasāhaira; Hi Prohowui otsakna. Ithumwui mikyanli hi matakhakhai?’ 

43Chiwui vang eina ina nathumli kahāngna, Varewui wungram chi nathumwui 
eina khuithuihailaga athei mathei khangasaka yur akhali mihaora.” 

44“Ngalunggui hiwuitungli tākatunga a chi kaikazamra, kha ngalunggui china 
tākkaza̱ a chi akha̱-akhā ngasāhaora.” 

45Chieina pāngmon akhokabing eina Phariseebingna awui chānjam tui chi 
shālaga athumwui maramli khamatuina da theikhuihaowa. 

46Kha athumna ali tukkhui khavai sālala mi kachungkha chili ngacheehaowa, 
kaja athumna ali marān akhana da khui. 

Matthew 22 

Shakazāwui Zātkhān Chānjam 
(Lk 14.15-24) 

1  Jishuna athumli chānjam akha hāngchitheiluishita 

2hānga, “Kazing wungram chi awunga akhana anaomayarawui shakzāt zātkhān 
akha khamili chānjam sapai, 

3 ana awui raobingli shakazāwui zātkhānli rākhavai ngahot kahaibingli 
hokhavai shivātvai, kha athumna marāngaiki jihaowa. 

4Ana khangatei raobingli shivātluishitta hānga, ‘Ngahot kahaibing chili hānglu, 
Yanglu, ina ngazin phazātwui vang ngarānkuphaira, mukvāla asā kakā seinaola 
taithathaira, kala ot saikora ngarānkuphaira, ngalā shakzātwui zātkhānli 
rāserlu jilu.’ 

5Kha athumna akaho chili khikha maningmana da akhana awui luili vāhao, 
khangatei akhana awui otli thuihaowa, 

6khangatei raobing kaikhali athumna tukkhuilaga zakshilāk eina shaomi kala 
sāthathaowa. 

7Awunga china malungvātnahaida awui raimi chihovāda mi shaokathatbing 
chili sāthathaowa, kala athumwui keinung chi mei eina thottāmihaowa. 

8Chiwui thili ana awui raobingli hānga, ‘Shakazāwui khangarān kuphaira, kha 
hokahaibing chi teonāhaira. 

9Chiwui vang eina nathumna shongfa kachida vālaga samkaphaphang mi 
kachiva̱li shakazāwui zātkhānli rākhavai aholu.’ 

10 Chieina raobing china shongfa kachida vālaga kaphāla kashila 
samkaphaphang saikorali kazipkhuilaga thānunga, kala ngalā shakazāli 
kharābing china shim chi puihaowa. 

11“Kha awunga china kharābingli vākhayang tharan ngalā shakazāwui sāri 
makasā mi akha zangsai, 

12 chieina ana ali hānga, ‘Itao, nana shakazāwui sāri masāla kathada hili 
rāzanghaokhala?’ Kha mipā chi akhon mashokthuwa. 

13 Chieina awunga china raobingli hānga, ‘Ali pheipāng khalaplaga 
tangkhamang ayarli horshokhaolu, apam chili mibingna kachapla chapra, ahāla 
tarira.’ 

14Khikhalajila hokakhui kachungkhaya, kha kapang kakhui kateokhamanga.” 

Khāshinā Khamiwui pongli Khangahān 
(Mk 12.13-17; Lk 20.20-26) 

15   Chiwui thili Phariseebing thuihaowa kala Jishuwui tuimatui eina ali kathada 
tukkhuipairakhala da angazeka. 

16Chiwui thili athumwui sākhangatha̱bing eina Herodwui mibing kaikhali 
shivātlaga ahāng ngasaka, “Ojā, ithumna thei kaja na khamashungana, kala 
Varewui shongfa mashunglak eina tamchithei, kala kateina nali khinada 
khuilikhala kajiwui vang kakhanang maleilakmana, maramva miwui kharei 
kateoli nana khikha mayangmana. 

17Ithumli nawui kaphaning hāngmilu. Caesarli khāshinā khami hi ainla, lah 
maningmakhala? 

18Jishuna athumwui makaphā ningphanin chi theihaoda, “Phākakhaningbing, 
nathumna khisāda ili chāng yangnganao kajikhala? 

19Khājanā kashānwui lupāsā akha ili chitheilu.” Athumna lupā akha khuirāmi. 

20Chieina ana athumli ngahāna, “Hili kazang ama̱ kala kapi kahai hi 
khipāwuikhala?” 

21  “Caesarwuina” da athumna ngahānkai. Chieina Jishuna athumli hānga, 
“Chithākha Caesarwui chi Caesarli milu, kala Varewui chi Vareli milu.” 

22Athumna hi kashā eina matakhakhaoda awui eina thuihaowa. 

Ringkhaluiwui pongli Khangahān 
(Mk 12.18-27; Lk 20.27-40) 

23   Chithang chi ringkhalui maleimana da kahanga Sadduceebingna Jishuli 
khangahān akha rāsai, 

24 “Ojā, Mosesna hānga, ‘Mi akhana naongarā maleila thihaiakha agatona 
rameiva̱ chili ngakumlaga ashameiwui vang nao nganaomiphalungki kajina.’ 

25Ara ithumwuili chinaongarā shini leida hili okthuida leisai. Khararra china 
ngalā khuilaga thihaowa, kala nao mapharāthuda apreiva̱ chi agatoli 
haimihaowa. 

26Chithada sāda kakhanela, kakathumala kala kashine tāshungda nao 
mapharāla thiserhaowa. 



1693 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27Athum saikorawui thili sha̱naopāva̱ chila thihaowa. 

28Chithākha ringkhalui tharan sha̱naopāva̱ chi athum shiniwui ngachaili 
khipāwui preiva̱ ngasārakhala? Kaja athum saikorana ali ngakumsera.” 

29Jishuna ngahānkai, “Nathum yonhaira, khikhalajila nathumna Kathara 
Lairikwui tuila kala Varewui pangshapla matheimana. 

30Kaja ringkhalui tharan athum ngalāla makhuimara, fakathuila 
mafathuiluimara, kha athum kazingramli kazingraobing thāhaora. 

31Thikahaibingwui ringkhaluiwui pongli Varena khi hānghaikhala kaji nathum 
mapāmalā? 

32 ‘Iva Abrahamwui, Isaacwui kala Jacobwui Varena,’ Ishamei ava kathewui 
Vare maningmana, kha kharingawui Varena.” 

33  Mi kachungkhana chi shāda awui tamkachithei chili matakhakhaowa. 

Kahaka Ningkhami 
(Mk 12.28-34; Lk 10.25-28) 

34  Kha Sadduceebingli Jishuna mangahānkākapai sāmihaowa kaji hi 
Phariseebingna kashā eina athum ngarumda rai. 

35 Kala athumwui ngachaili ain kathema akhana ali chāng yangkida khangahān 
akha sai, 

36“Ojā, ningkhamiwui ngachaili kachipā hakmeikapkhala?” 

37  Jishuna ngahānkai, “Nana nawui Proho Vareli nawuklung, kala namanglā 
kala naning tongtingda leishiphalungra.” 

38 Hina mataimeikap kaje khare ningkhamina. 

39Kakhane khamataiya ningkhamiva, “Nawui khongnainaobingli na khalatta 
leikashi thada leishiphalungra. 

40Ain tui kala marān tui saikora ningkhami khani hiwui lungli leisera.” 

Messiah pongli Khangahān 
(Mk 12.35-37; Lk 20.41-44) 

41  Phariseebing kazipta leilakha, Jishuna athumli khangahān akha sai, 

42“Nathumna Khrista chi khipāna da phaningkhala? A khipāwui 
naomaryarakhala?” “A Davidwui naomayarana” da athumna ngahānkai. 

43Ana athumli hānga, “Chithākha, khiwui vang Davidli Manglāna kasatmida ali 
‘Proho’ hoda 

44  ‘Prohona iwui Proholi hānga: iwui yāshong pamlu; yangkashebingli nawui 
pheinai masā ngasakranglakha eina tangda’ da hānghaokhala? 

45Davidna ali ‘Proho’, hoakha, kathada Davidwui naomayara ngasāpairakhala?” 

46  Kala mi khipānakha ali ngahankakā akhala mamirarthuwa, kala chithangwui 
eina thuida mi khipānakhala khangahānla masālengthuwa. 

Matthew 23 

Jishuna Ain Kathembing eina Phariseebingli Makhamayā 
(Mk 12.38-39; Lk 11.43,46, 20.45-46) 

1Chiwui thili Jishuna yarui eina awui sākhangatha̱bingli hānga, 

2“Ain kathembing eina Phariseebingna Moseswui pamli pama, 

3chieina athumna kahahāng hupta otsak eina sālu kala ngalanglu, kha athumna 
kasā thada masālu, khikhalajila athumna hāshoka kha otsak eina masāmana. 

4 Athumna ritlak kahai maphungkharar otphun mibingwui yārtuili parmida 
ngava̱ ngasaka, kha athum khalatta otbing chili athumwui pāngmareng einala 
masingza̱mana. 

5 Athumna athumwui kasāsā ot chi mina theikhavai sai; athumwui pāsi eina hār 
pākta sākhui kala chontheira̱ sānglak eina khanonga, 

6 Zātkhānli athumna khangamkhareiwui pam kala synagogueli mathāmeikap 
kaje pam ningchānga, 

7kala athumna leihngaphāpamli athumli khayāshilak eina shalam kasā kala ojā 
da kaho ningchānglaka. 

8 Kha nathumli ojā mahomara, khikhalajila nathumwui oja akha lei, kala 
nathum chinaongarāna. 

9Kala okathuili mi khipālikha avā mahoalu, khikhalajila nathumwui Avā 
akhamanga, ava kazingramli lei. 

10Nathumli akhavā dala maho ngasakalu, khikhalajila nathumwui akhamāng 
kaje akhavā che Khristana. 

11 Nathumwui lungli reimeikap kaje china nathum saikorawui rao sāphalungra; 

12 kachikathā reikhangaiya mi chili teongasakra, kala khalatta kateowana kaje 
chili reingasakra. 

Jishuna Phākakhaningbingli Yonkashinam 
(Mk 12.40; Lk 11.39-42,44,52, 20.47) 

13  “Ain kathemabing eina Phariseebing, phākakhaningabing! Nathumli 
kakhanang ringkashi ngasāranu, khikhalajila nathumna kazing wungramli 
zangki kajibingli shungnamda lei, kala nathum khalattala mazang lah zangki 
kajebingla mazang ngasakmana. 

14Ain kathembing eina Phariseebing, phākakhaningabing! nathumli kakhanang 
ringkashi ngasāranu, khikhalajila nathumna ra̱meinaowui shim ngaponkhui 
kala mānkhavai seihā sānglak eina sai, chiwui vang eina nathumna shongrān 
sakmeida samphangra. 

15  Ain kathembing eina Phariseebing, phākakhaningabing! nathumli 
kakhanang ringkashi ngasāranu, khikhalajila nathumna ning khangachei mi 
akha samphang khavai ngalei kala shamadru kānda phāzata kala ana ngachei 
kahai eina nathumna ali khum khani mataida nathum thada kazeiramwui nao 
ngasā ngasaka. 

16  “Mik khangapeo thānmebing, ‘kachikatha akhana khorumshimwui ming 
singda shākhi saakha, chiya khikha maningmana; kha kachikathana 
khorumshimwui sinawui ming eina shākhi saakha, ali awui shākhina khalapa’ 
da tamkachitheibing, nathum kakhanang ringkashi ngasāranu! 

17 Nathum khangapeoa mangkhama̱bing! Sināna mataimeikā, sināli 
tharkhangasaka khorumshim mataimeikhala? 

18Kala nathumna hānga, ‘Kachikathāna hanphutwui ming eina mingzaiakha chi 
khikha maningmana, kha hanphuttungli khalei ot chiwui ming singda 
mingzaiakha ali china khalapa.’ 

19Mik khangapeoa mibing! Kachigat ot mataimeikā chili tharkhangasaka 
hanphut mataimeikhala? 

20Chiwui vang eina hanphutwui ming singda shākhi kasaa china chili kala 
chiwuitungli khalei otbing saikora chili mingzailaga shākhi kasāna; 

21 kala khorumshimwui ming singda shākhi kasaa china chili kala chiwui 
alungli khalei Varewui mingli mingzaida shākhi kasāna. 

22Kala kachikathāna kazingramwui ming singlaga shākhi kasā chi Varewui 
wungpamkhong kala chiwuitungli kapama ali mingzailaga shākhi kasāna. 

23  “Ain kathemabing eina Phariseebing, phākakhaningabing! Nathumli 
kakhanang ringkashi ngasāranu, khikhalajila nathumna suirihan, shomri kala 
sāchikom hikathāthāwui tithe mi, kha ritkhameiya ainwui apong, mashun, 
lukhamashan kala shitkasang hikathāthāva mamayonmana; nathum hi 
sahairarāna, kateibing chila masāmara majipaimana. 

24Mik khangapeo thānmebing! Nathumna hāchangnaoliva sishokhailaga utva 
mayuitai! 

25  “Ain kathemabing eina Phariseebing, phakakhaningabing! Nathumli 
kakhanang ringkashi ngasāranu, khikhalajila nathumna tengkot eina 
khongpheiwui ayar pheomathai, kha chiwui alungliya takzākakhui eina 
ngamarkakhui otna pemtinghai. 

26Mik khangapeo Phariseebing! Rida tengkot eina khongpheiwui alung chi 
pheomathāhaifalu. Chithākha ayarla tharpaira. 

27  “Ain kathembing eina Phariseebing! phākakhaningabing! Nathumli 
kakhanang ringkashi ngasāranu; khikhalajila nathum hi teimachar kahai 
chikhurbing kathāna. Chiwui vang eina ayarli mathālak eina thei, kha alungliya 
kathibingwui ara̱kui eina makatharna pemting kahaina. 

28Hi tākam eina ayarli nathumna mibingli mashunglak kahai thada 
theingasaka, kha alungliva phākakhaning eina moreina pemtinghai. 

Tandi Samphangki kaji Jishuna Marānkhami 
(Lk 11.47-51) 

29  “Ain kathembing eina Phariseebing! phākakhaningabing! Nathumli 
kakhanang ringkashi ngasāranu, khikhalajila nathumna marānbingwui chikhur 
sākāmi kala katharabingwui wonrā tekmatei ngasaka, 

30kala nathumna, ‘Ithum awo-ayibingwui thotli okthuisasi kaja athumna kasā 
thada masāsāmara kala marānbingli shaokathatli mazangsāmara’ da hānga. 

31Chithada sāda nathum marānbingli sākathata mibingwui naongarāna kaji hi 
nathum khalatta kahāng china shākhi khamina. 

32Chieina navā ngarāna haophok kahai chi sākuphaolu. 

33 Phara̱bing, phara̱wui naongarābing, nathumna kazeiram vāki kajiwui eina 
kathada yāmshokpaira? 

34  Chiwui vang eina ina marānbing, thangkhameibing kala ain kathembing 
nathumwuili chihorai, nathumna kaikhali sāthatra, kaikhali krushtungli 
khāngkāra kala kaikhali synagogueli lijei eina ngaphitra kala athumli nathumna 
keinung akhawui eina keinung akhali rekharekra, 

35 okathuili khayon makhaleibingwui ashee tākahai saikora; chiya khayon 
makhalei Abelwui ashee eina thuilaga Barachiahwui naomayara Zechariah eina 
tangda nathumna kathara khorumshim eina hanphutpamwui ngachaili 
shaokathat saikora nathumwuitungli tāra. 

36 Kachangkhat ina nathumli kahāng hina, saikora hi thot hiwuitungli tāra. 

Jerusalemli Jishuwui Leikashi 
(Lk 13.34-35) 

37  “O Jerusalem! Jerusalem, marānbingli shaothata kala nawuili 
chihokharābingli lunggui eina horthata! Ina nawui naongarāli harva̱na anaoli 
angachangzingli kapum thada pumkhami kayākha shirakhala, laga chi nana 
masā ngasakmana. 

38 Yanglu, nawui shim horhaida ngachakyānghaira. 

39 Ina nathumli kahāngna, arui hiwui eina thuida nathumna, ‘Prohowui mingli 
kharā mi chi sokhamina’ da mahāngranglakha eina tangda ili matheiluimara.” 

Matthew 24 

Khorumshim Shimanki kaji Hāngkhami 
(Mk 13.1-2; Lk 21.5-6) 

1  Jishuna khorumshim chiwui eina thuiuki kaji eina awui sākhangatha̱bingna 
khorumshimwui shimbingwui pongli hānga. 

2 Kha Jishuna athumli ngahānkai, “Nathumna saikora hi katheina, maningmala? 
Ina kachangkhat nathumli kahāngna, mahorkathānhaila ngalung 
akhawuitungli ngalung akha leiki kaji akhala maleimara.” 

Kakhanang Kachot kala Rekkakharek 
(Mk 13.3-13; Lk 21.7-19) 

3  Jishuna Olive kaphungli pamlakha, sākhangatha̱bingna ngathumda ali 
rāngahāna, “Hi katharān shokrakhala, ithumli hāngmilu kala nana rāki kaji eina 
okathui ngachangki kajiwui machut khirakhala?” 

4Chieina Jishuna ngahānkai, “Nathumli mathānngui khavai ning ngasharlu. 

5 Kaja mi kachungkhana iwui ming singda rālaga ‘Khrista chi ina’ da hāngra kala 
mi kachungkhali thannguira. 

6 Nathumna katā khanaiwui raipao kashā tharan malung matātunghaialu, 
hikathā hi shokphalungra kha china khangachang atam maningmana. 

7Yur akhana yur akhawuitungli, wungram akhana wungram akhawuitungli rai 
sāra. Apam ngatateidali chāmrei kala neina̱ kakhanuk shokra. 

8Ot saikora hi nao pharātwui naokhara̱ haokaphok kathāna. 

9  “Chiwui thili nathumli tukkhuida tandi mikhavai kala shaothat khavai 
misangra. Yur saikorana iwui vang eina nathumli yangkharingra. 

10Kala chiwui thili kachungkhana yāmhaora, kala akha eina akha yansai 
ngarokra kala yangkharing ngarokra. 

11Kala minama marān tarākha shokta mi kachungkhali thānnguira. 

12kala makaphā-makhayā mataisanghaoda mi kachungkhawui leikashi 
suitāngasakra. 

13 Kha khanao eina tangda khāngkashap mi chili huikhuira. 

14 Kala wungramwui paokaphā hi miyur hupta shākhi mikhavai okathui peida 
hāshokra, kala chiwui thili khangachang chi rāra. 

Khangachee Khangachā Otshot 
(Mk 13.14-23; Lk 21.20-24) 



1698 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

15  “Masai khangasak ningkakachai ot da marān Danielna hānghaikasa china 
katharapamli khanganing chi nathumna kathei tharan (pākakhuia china bhap 
tākhuiranu), 

16Judeali leikasābingna phungreibingli yāmvāranu; 

17 shimtungli leikasaa china tunglaga shimlungli khalei thongthāng 
mazangkhuiluiaranu, 

18luili leikasāpā china kachon ungkhui khavai malatungaranu. 

19 Iyāvo, atam chitharan nao vaikasābing eina na̱ shimankasābing! 

20Nathumwui khayām chi sikachāng lah Sabbaththang mashok khavai seihā 
sālu. 

21 Kaja chitharan shokki kaji kakhanang kachot chi haokaphokwui eina thuilaga 
aja rāshungda mashoklakranga, kala mashokluilakmara. 

22Kala zimikshobing chi masha̱sang ngasakakha, mikumo akhala 
mahuikhuimara; kha kapangkhui kahai mibingwui vang eina zimikshobing chi 
sha̱sang ngasakra. 

23Chiwui thili kachikathāna nali, ‘Yanglu, Khrista chi hili lei!’ lah ‘Chili leili’ da 
hānglala mashitsangalu. 

24Kaja minama Khrista kala minama marānbing shokta, shapakha kapangkhui 
kahaibingli eina tangda thānngui khavai khudamla kala matakhak kahai otsakla 
kachungkha chitheira. 

25Yanglu, ina nathumli sāngngarānda hāngkahaina. 

26  Chieina kachikathāna nathumli ‘Yanglu, a lamhāngli leili’ da hānglala 
mavāalu; lah ‘Yanglu, a shimlungli leili’ da hānglala mashitsangalu. 

27Kaja rikhāna zingshoshong eina shoklaga zingtun ngasheikhavā thada, miwui 
Naomayarana kharāla chi tākamra. 

28 Kathingun khaleipam kachida khalāngbing kazipa. 

Miwui Naomayara Kharā 
(Mk 13.24-27; Lk 21.25-28) 

29  “Kachotkachāng atamwui thichangli zimikla tangmanghaora, kachāngla 
mahorluimara, kazingramwui eina sirābingla tātungra kala kazingramwui 
pangshapla nganukhaora; 

30 chiwui thili kazingramli miwui Naomayarawui machut chi theira; kala 
okathuili khalei miyur saikorana chapra, kala miwui Naomayarana pangshap 
kala tekmateilak eina muiyātungli tongda kharā theira; 

31 kala kapanga talla̱khon eina ngasoda ana awui kazingraobingli chihoshokra 
kala athumna awui kapangkakhui mibingli achikun matiwui eina, kazingram 
akatang akhawui eina akatang akhali vāshungda khaleibingli kazipkhuira. 

Khaorārongwui eina Theikakhui 
(Mk 13.28-31; Lk 21.29-33) 

32“Khaorārongwui eina tamkhuilu: aphāngna nuiuda anah shokura̱akha mayo 
kachāng rāura da nathumna thei. 

33Chi tākam eina nathumna saikora hi kathei tharan, A nganaihaira, 
ngaveichingli leihaira da nathumna thei. 

34 Kachangkhat ina nathumli kahāngna, ot saikora hi mashokranglakha thot hi 
makānthuimara. 

35 Kazingram kala okathuila shimānhaora, kha iwui tui mashimānlakmara. 

Khipānakha Zimiksho eina Pung chi Matheimana 
(Mk 13.32-37; Lk 17.26-30,34-36) 

36  “Kha zimiksho eina pung chi khipanakha matheimana, kazingramli khalei 
kazingraobing eina tangdala, kala Anaomayarala matheimana, Avāmāngna 
thei. 

37 Noahwui atamli kashok thada miwui Naomayarana kharāla chithāpapamra. 

38Chitharan tara̱ maphongranglakha, Noahna marikhongli kākazang atam eina 
tangda athumna phakashak-phakazā, khamang-kazā, ngalākakhui kala 
fakathui ot sāsai; 

39tara̱ phongda athumli makheithuiranglakha eina tangda khi shokhaokhala 
kaji athum matheimana, miwui Naomayarana kharāla chithāpapamra. 

40 Atam chitharan luili mi khani leisāra, akhali khuithuihaora kala akhali 
haihaora. 

41Preinao khanina mā rungsāra, akhali khuithuihaora, akhali haihaora. 

42  “Ngasharda rimpamsālu, khikhalajila nawui Proho katharan rāra̱khala da 
nathum matheimana. 

43  Kha hi theilu, chiya shimva̱ china khale chi katharan rāra̱khala kaji atam 
theisāsi kaja ana ngasharda rimpamlaga khale chili awui shim mashaokhaizang 
ngasakmara. 

44Chiwui vang eina nathumla ngaranpinghaisāphalungra, khikhalajila 
nathumna maphaningsālak kaji pung chili miwui Naomayara china rāra. 

Kahāng Khanganā eina Makhanganā Rao 
(Lk 12.41-48) 

45“Chithākha kahāng khanganā kala thangkhama, shimva̱ china shimkhurwui 
kashok kazang saikora yangmi khavai kala atam chālak eina khangatei 
raobingli kashakazā khuimi khavai otsin horsangkhami rao chi khipakhala? 

46Akhavāna kharā tharan chithada sāsāda rātheikakhuia rao chi sokhamina. 

47Kachangkhat eina ina nathumli kahāngna, akhavāna rao chili awui khalalei 
lan saikorawuitungli chipamra. 

48Kha makaphā rao china a khalatta ‘Iwui akhavā marāfamara’ da phaningda, 

49 awui rao ngasotnaobingli shaophokurakha kala khamaripbingli zārum 
mangrumakha, 

50rao chiwui akhavā china raona machihānkasa zimiksho kala makathei pung 
chili hanungda, 

51 ali tandi mira kala phākakhaningbingli ngasoda hairumhaora; chili mibingna 
kachapla chapra, ahāla tarira. 

Matthew 25 

Ngalā Tharāwui Chānjam 

1  “Kazing wungram chiya thaomei singlaga mākakhāmali samphang khavai 
khavā ngalā tharāli ngaheopai. 

2 Phangāva mangma̱ya kala phangāna thangmei. 

3Kaja mangkhama̱bing china thaomei khuiphunga, kha thaora̱ 
makhuiphungmana, 

4kha thangkhameibing china athumwui thaomeiwui vang thaokhong pemda 
thaora̱ khuiphunga. 

5Mākakhāma china kharā huihaoda athum chi singutphokuwa kala 
piphuphaowa. 

6Kha ngayā sailungphup atamli ‘Yanglu, mākakhāmali! Ali samphang khavai 
rālu!’ da vaowa. 

7Chieina ngalā tharā china ngakarthuida athumwui thaomei shara. 

8Kala mangkhama̱bing china thangkhameibing chili hānga, ‘Ithumli nathumwui 
thaora̱ khangayarmilu, ithumwui thaomei mitki jihaira.’ 

9Kha thangkhameibing china ngahānkai, ‘Ithumwui vangla nathumwui vangla 
mangachangmaraomana. Thaora̱ khayorpamli vālaga nathum khalatta 
alokhuitha̱lu.’ 



1701 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

10 Athumna thaora̱ lokhavai thuikahai tharan ma̱kakha̱ma chi rāhaowa kala 
ngarānping kahai ngalāva̱bing china ali ngasoda shakazāwui zātkhāngli 
azanguwa, kala khamong shunghaowa. 

11 “Khaleilaga khangatei ngalāva̱bing chila rāda, ‘Amei, Amei, ithumlila 
kashomilu’ da hānga. 

12Kha ana hānga, ‘Kachangkhat ina nathumli kahāngna, nathumli I 
matheimana.’ 

13  “Chiwui vang eina rimpamlu, khikhalajila nathumna zimiksho kala pung chi 
matheimana. 

Rao Kathumwui Chānjam 
(Lk 19.11-27) 

14  “Kaja mi akha kha̱ram vauki kaji eina awui raobingli hokhuilaga awui 
khalalei lan athumwui pāngli horsangmi kahai kathāna; 

15akhali ana talent phangā mi, khangatei akhali khani mi kala khangatei akhali 
akha mi, ava̱va̱li awui sākashap athishurda mi. Chiwui thili zatthuihaowa. 

16Talent phangā samkaphanga china ngalāngda leih vāsālaga talent phangā 
tongkhui. 

17Hithada sāda talent khani samkaphanga mi chinala talent khani tongkhui. 

18Kha talent akha samkaphanga china ngaleikhur achuilaga ana samkaphang 
chi chili chuiphumhaowa. 

19  Ara atam kasangkhawui thili raobingwui akhavā chi hanunglaga athumli 
ngasoda talentwui hishap sai. 

20Chieina talent phangā samkaphangpā china khangatei phangā mataida 
khuirāda hānga, ‘Amei, nana ili talent phangā mi, hili ina khangatei talent 
phangā tongkhuihaira.’ 

21 Awui akhavā china ali hānga, ‘Phālakhaira, kaphā kala shitsangkapaiya rao, 
nana ot kateowa hi ningtonglak eina shikachinwui vang ina nali ot 
tarākhawuitungli akhavā sāngasakra; nawui akhavāwui khamathānli zanglu.’ 

22“Talent khani samkaphangpā chinala khangatei khani mataida khuirāda 
hānga, ‘Amei, nana ili talent khani mi, ina khangatei talent khani tongkhuihaira.’ 

23Awui akhavā china hānga, ‘Phālakhaira, kaphā kala shitsang kapaiya rao! 
Nana kateowa ot hi ningtongda kasawui vang nali chungkhameiwuitungli 
akhavā sāngasakra. Nawui akhavāwui khamathānli zanglu.’ 

24“Talent akha samkaphangpā chinala rāhānga, ‘Amei, na ngasakkashe mina da 
ina thei; nava mayaola hātkakhuiya kala mahamla kazipkakhuia mina; 

25chiwui vang eina I ngacheehaoda nawui talent chi ngaleilungli 
achuiphumhaowa. Nawui chi na jihaolu.’ 

26Kha awui akhavā china ali ngahānkai, ‘Makaphā, ngachāngmakakā rao! Ina 
mayaola hātkhui kala mahamla kazipkhui kaji nana theilamā? 

27Iwui pheisā hi na pheisā kazipshimli sanghaisa ngayia, chithāsi kaja I 
hankhaungli atār eina ngasoda ina samphangra. 

28Chieina talent chi awui eina khuilaga talent tharā samkaphanga mipā chili 
mihaolu, 

29 Khikhalajila khaleia mi kachiva̱li chungmeida mirorra, kala ana sorngasaida 
leira; kha makhaleia mi chiwui eina awui kateokha khalei chila khuithuihaora. 

30 Kala makānkhanā rao chili tangkhamang ayar chili horshokhaora; chili 
mibingna kachapla chapra, ahāla tarira.’ 

Khanaowa Bichar 

31  “Miwui naomayarana awui tekhamatei eina kazingraobingli ngasoda kharā 
tharan, Ishameina awui tekhamatei wungpamkhongli pamra. 

32 Awui mangāli miyur saikora kazipkhuira, kala yaokahomana mebingwui eina 
yaobing chi ngatei phākkakhui thada ana athumli ngatei ngasakhaora, 

33yaobingli awui yāshong kala mebingli awui uishong haira. 

34 Chiwui thili Awungana awui yāshong khaleibing chili hāngra, ‘Rālu, ishāvāna 
sokhamebing, okathui sākaphokwui eina nathumwui vang ngarān kahai 
wungram chi mathunkhuilu; 

35 khikhalajila I thaisai kala nathumna mizai, I ra̱changsai kala nathumna 
mimanga; I kha̱mi sasai kala nathuna chizuna, 

36I asāmsai eina leilakha nathumna ngavaimi; I kazālakha nathumna ngahāmi, 
I phātopli leilakha nathumna rāyangmi.’ 

37Chieina khangarongabing china ali ngahānkāra, ‘Proho, na kathai kala 
ra̱kachang ithumna katharān theida nali mizā lah mimangkhala? 

38Na kha̱mi akha sāda ithumna katharan hosangkhala lah na asāmsai eina leida 
katharan ngavaimikhala? 

39Na kagazā kala phātopli kazang ithumna katharan theida rāyangmikhala?’ 

40 Chieina Awunga china ngahānkāra, ‘Kachangkhat ina nathumli kahāngna, 
ichinābingwui ngachaili teomeikap kaje akhali nathumna sāmi kahai chi 
nathumna ili sākhamina.’ 

41 “Chiwui thili awui uishong khaleibing chili ana hāngra, ‘Khonshi kahaibing, 
nathum iwui eina thuihaolu kala chipee eina awui kazingraobingwui vang 
ngarān kahai katang makhavai meifa chili vāulu; 

42kaja I thaisai kala nathumna mamizāmana, I ra̱changsai kala nathumna 
mamimangmana, 

43Ina kha̱mi sasai kala nathumna ili mahosangmimana; mahongsai, 
mangavaimimana; kazāsai kala phātopli leisai, mayangmimana.’ 

44“Chieina athumnala ngahānkāra, ‘Proho, na kathai lah ra̱kachang lah kha̱mi 
lah khamahong lah kakazā lah phātop kazang ithumna katharan theida nali 
sheba masāmithukhala?’ 

45Chieina ana athumli ngahānkāra, ‘Kachangkhat ina nathumli kahāngna, 
nathumna teomeikap kaje akhali masākhami chi ili masākhamina.’ 

46 Kala athum katang makhavai tandipamli vāra, kha khamashungbingna 
katang makhavai kharingpamli vāra.” 

Matthew 26 

Jishuli Shaothat khavai Khangarān 
(Mk 14.1-2; Lk 22.1-2; Joh 11.45-53) 

1  Jishuna tui saikora chi hāngkup kahaiwui thili awui sākhangatha̱bingli hānga, 

2 “Khanithangwui thili Makānkhami Phanit sāra kaji nathumna thei, kala miwui 
Naomayarali krushtungli shaothat khavai horsanghaora.” 

3Chiwui thili pāngmon akhokabing eina ararbing, Caiaphas kaho pāngmon 
kharewui dolānli kazipngaruma, 

4kala Jishuli ngathum sāda tukkhuilaga shaothat khavai khangarān sai. 

5Kha athumna hānga, “Phanitlungli majisa, kaja mibingwui alungli khonkazār 
shokhaora.” 

Jishuli Bethanyli Thao Neokhami 
(Mk 14.3-9; Joh 12.1-8) 

6  Jishu Bethanyli phārrei kakazā Simonwui shimli leilakha, 

7Jishuna phazāda khalei tableli sha̱nao akhana aman kasaka thao 
ngalunghamnao akhali sanglaga Jishuwuili rāda awui kuitungli heirora. 

8Kha sākhangatha̱bing china chi kathei eina malungvāthaida hānga, “Khisāda 
aremali shimān khangasakkhala?” 

9“Thao hi aman kachungkha eina yorkhuilaga kachāmabingli mihaipai!” 

10Kha athumna kahāng chi Jishuna theida athumli hānga, “Khisāda nathumna 
sha̱naopāva̱ hili sheikhautkhala? Ana ili khamathā ot sāmihaira. 

11 Kachāmabingli nathum ngasopamchingfara kha nathum ili 
mangasopamchingmara. 

12 Ana iwui phasāli thao neokhami hi ili chizanpai khavaiwui khangarān 
sākhamina. 

13Kachangkhat ina nathumli kahāngna, okathui apam hupvali paokaphā hi 
hāshok kachida, ana khi samikhala kaji hi ali phaningkhaung sāda 
hāngchitheira.” 

Jishuli Yansaikhavai Judasna Khamayā 
(Mk 14.10-11; Lk 22.3-6) 

14  Chiwui thili tharāda khaniwui ngachaili Judas Iscariot kaho china pāngmon 
akhokabingwuili vada 

15 hānga, “Ina ali nathumwui pāngli miakha, nathumna ili khi mirakhala?” 
Athumna lupā thumrā shānshoklaga ali mihaowa. 

16Chithang eina thuilaga ana yansai khavai atam kachā phāhaowa. 

Sākhangatha̱bingli Ngasoda Makānkhami Phanit Phāzāt Zākharum 
(Mk 14.12-21; Lk 22.7-14, 21.23; Joh 13.21-30) 

17  Khawok makazanga khamui Phanitwui kharethang sākhangatha̱bingna 
Jishuli rāngahāna, “Makānkhamiwui phāzat zākhavai nana ithumli kali 
khangarān sālu jikhala?” 

18 Ana hānga, “Keinungli vāda kachikathā mi akhali ahānglu, ‘Ojā china hānga, 
iwui atam nganailakhaira; nawui shimli iwui sākhangatha̱bingli ngasoda 
Makānkhami Phanit chi mayonra.’” 

19 Chieina sākhangatha̱bingna Jishuna athumli hāngkahai chi tāzak eina sai kala 
Makānkhamiwui zātkhān chi ngarānhaowa. 

20  Kazing yingkahai eina ana awui sākhangatha̱ tharāda khani ngasoda phazā 
khavai pama; 

21athumna phazāmahunglakha Jishuna hānga, “Kachangkhat eina ina nathumli 
kahāngna, nathumwui ngachaili mi akhana ili yansaira.” 

22Kala athum wukkhananglakhaoda athum kachiva̱na, “Chi ila, Proho” da 
ngahāna. 

23Jishuna ngahānkai, “Khongphei akhali awui khamui ili rurshaikhangaruma 
china ili yansaira. 

24 Awui pongli kapihaikasā thada miwui Naomayarava jimara kha miwui 
Naomayarali yankasaia chiva kalākashi ngasaranu! Mi chiwui vanga 
marāpharākasāna phāmeikharra.” 

25Yorkazā Judasnala “Proho, chi ilā?” da ngahāna. Jishuna ngahānkai, “Chi nana 
hānghaira.” 

Prohowui Phākachizat 
(Mk 14.22-26; Lk 22.14-20; 1 Cor 11.23-25) 

26  Athum phazāmahunglakha Jishuna khamui khuida ningkashiwui seihā 
sāhailaga khamui chi serkhaida athumli mida hānga, “Khuilu, shailu, hi iwui 
asāna.” 

27Chiwui thili ana tengkot akha khuida Vareli ningkashi mihailaga athumli mida 
hānga, “Nathum saikora hiwui eina manglu; 

28 khikhalajila hi tuingashitwui iwui asheena, morei pheomi khavai 
kachungkhawui vang heishokkhamina. 

29Ina nathumli kahāngna, iwui Avāwui wungramli nathumli ngasoda kadhara 
drakhāra̱ mangrumki kaji zimiksho marāranglakha eina tangda ina drākhārong 
hiwui mamangluimara.” 

30  Kala athumna masotlaa akha sāchanghailaga Olive phungreili vāhaowa. 

Peterna Hatki kaji Hāngkhamarān 
(Mk 14.27-31; Lk 22.31-34; Joh 13.36-38) 

31  Chiwui thili Jishuna athumli hānga, “Arui ngayā nathum saikora imangli 
horhailaga yāmserhaora, kaja kathara lairikli hithada kapihai, ‘Ina yaokahomali 
sāthathaora kala yao ashangva̱ chi chaiyānghaora.’ 

32 Kha I ringshok kahaiwui thili nathumli ina Galileeli rida vāra.” 

33Peterna Jishuli hānga, “Athum yāmserhailala I mayāmlakmara.” 

34Jishuna Peterli hānga, “Kachangkhat eina ina nali kahāngna, arui ngayā 
harvāna makhongranglakha nana ili matheimana da kathum shida hatra.” 

35Peterna ngahānkai, “Nali ngasoda shaothatrumra jilala ina chi 
mahatlakmara.” Kala sākhangatha̱ saikoranala chithada hāngsera. 

Jishuna Gethsemaneli Seihā Kasā 
(Mk 14.32-42; Lk 22.39-46) 

36  Chiwui thili Jishuna awui sākhangatha̱bingli ngasoda Gethsemane kaho 
apam chili vai kala Jishuna athumli, “Ina vāda seihā sāda leilakha nathum hili 
pamsālu” da hānga. 

37Ana Peter kala Zebedeewui naomayara khanili thānkhui. A kakhanang 
sikafana pemhaowa. 

38 Kala ana athumli hānga, “I wukakhanangna thiki jiura, hili nathum 
ningkharikta yangpamsālu.” 

39 Ana khavāmeilaga ngaleili ngakhumshām zangda seihā sai, “iwui Avā, sāpaisi 
kaja kakhanangwui tengkot hi iwui eina khuithuimihaolu! Chithālala iwui 
kaphaning maningmana kha nawui kaphaning eina vailu.” 

40Chiwui thili awui sākhangatha̱ kathum chili hanunga kala athum piphup eina 
leisai. Chieina ana Peterli hānga, “Nathumna ili ngasoda pungkhamāngla 
mahonpamrarmala? 

41 Ngasharlu, mapihailu, kala nathum kasuili matāzang khavai seihā sālu; 
manglāva sāngaikachangkhata, kha asāna ngazanhaowa.” 

42 Latluida, kakhanelila Jishuna seiha vāsālui’ “Avā, ina hi makhamang 
masāpaimara jilala, nawui kaphaning eina vaimilu.” 

43Ana hanungluishit kaji tharan sākhangatha̱bing pida leisai, athum mikla 
marakrarthuwa. 

44Jishuna athumli haiphunglaga vāluishita kala kakathumalila ngaraikachā tui 
chi hānglaga seihā sālui. 

45 Chiwui thili ana sākhangatha̱bingli hanunglaga athumli hānga, “Nathum 
aruila pida ngasāmda leifala? Yanglu, miwui Naomayarali morei 
kaphungbingwui pāngli horsangmiki kaji atam chi rāhaira. 

46Ngakarthuilu, zatusa, yanglu, ili yansaiki kaji hili rāhaira.” 

Jishuli Tukkakhui 
(Mk 14.43-50; Lk 22.47-53; Joh 18.3-12) 

47  Jishuna matuimahungda leilakha tharāda khaniwuili zangkasā Judasli 
ngasoda mi kachungkha thinghun kala raighai singlaga athumwui pāngmon 
akhokabing eina hangva̱naobingwui eina rai. 

48Yansaiki kaje china athumli ingkit akha milaga hānga, “Ina amaya̱ki kaje chi a 
kho; ali tukkhuilu!” 

49Judas hengsāda Jishuwuili vai kala, “Ojā, nali chingrihairanu” da hānglaga 
amaya̱ya. 

50 Jishuna ali hānga, “Ngasotnao, na khisāda hili leili?” Chieina athumna rāda 
Jishuli pāng parra kala tukkhuihaowa. 

51Kala yanglu, Jishuli ngasokasā mi akhana awui pāng katingshokta raighai 
sutkhuilaga pāngmon akhokawui rao akhawui khanā yortāmihaowa. 

52 Chieina Jishuna ali hānga, “Raighai chi raighaihonli sanghaolu; kaja raighai 
kasing katonga raighai eina shimānra. 

53Ina iwui Avāli poakha ana kazingrao ashang tharāda khanili lāngda hengsāda 
chihorāshapra da nathum matheimalā? 

54Kha chithāhaosi kaja kathada Kathara Lairikli kapi kahai hithada 
shokphalungra kaji chi ungshungpairakhala?” 

55 Pung chichangli Jishuna yarui chili hānga, “Ili nathumna khaleli tukkakhui 
thada raighai kala thinghun singda kharālā? Thangkachida khorumshimli ina 
nathumli ngasopamlaga tamchithei, kha nathumna ili matukkhuimana. 

56Kha kashok saikora hi marānbingwui Kathara Lairik chi ungshung khavaiwui 
vangna.” Chiwui thili sākhangatha̱bingna ali chihohaida yāmserhaowa. 

Jishuna Hangva̱li Kākhanganing 
(Mk 14.53-65; Lk 22.54-55,63-71; Joh 18.13-14,19-24) 

57  Jishuli tukkakhuiya mibing china ali pāngmon kharei Caiaphaswui shimli 
khuivai, chili ain kathemabing eina ararbing kazipta leisai. 

58Peterna pāngmon khareiwui kayāng vāshungda lachāham eina shurvai, ana 
alungli zanglaga akatang chi yangkhui khavai shantribingli ngasopama. 

59Pāngmon akhokabing eina hangva̱naobingna Jishuli shaothat khavai 
makhamashunga shākhi phai, 

60kha mi tarākhana awuitungli kakapika shākhi kachungkha rāmilala, 
khuikapai akhala mazangthuwa. Naomeikapta mi khanina nganingkāda 

61 hānga, “Mipā hina hānga, ‘Ina khorumshim chi sākhaishapa kala 
kathumthanglungli sakāluishitshapa.’” 

62Kala pāngmon kharei china ngakarthuida Jishuli hānga, “Nali kaphen hili 
ngahānkā khavai maleimalā? Mibing hina nawuitungli shākhi khami hi khida?” 

63 Kha Jishuna khikha mangahānkāla kasainakha pamhaowa. Chieina pāngmon 
kharei china ali hāngluishita, “Ina kharinga Vareli mingzaida kahāngna: na 
Varewui Naomayara, Khrista china jiakha ithumli hānglu.” 

64  Jishuna ali ngahānkai, “Chi nana hānghaira. Kha kachangkhat eina ina 
nathum saikorali kahāngna, aruiwui eina thuilaga miwui Naomayarana 
Sāshapawui yāshong kapam kala muiyātungli tongda kharā nathumna theira!” 

65  Chichangli pāngmon kharei china awui kachon serkhākta hānga, “Vareli 
kachipat tuina! Ithumna hili lāngda shākhi khangatei darkar masāluimana. Ana 
kachipat tui khamatui nathumna shāhaira. 

66Nathumwui kaphaning khikhala?” Athumna ngahānkai, “A thingayia.” 

67Chiwui thili athumna amaili machora̱ mashorrorda kashaola shaowa, kala 
kaikhana kakaphela kapheda 

68hānga, “Ithumli phongmilu, Khrista! Khipāna nali shaolikhala?” 

Peterna Jishuli Kahat 
(Mk 14.66-72; Lk 22.56-62; Joh 18.15-18,25-27) 

69Peter kayāng chiwui ayarli pamsai. Kala rao sha̱nao akha awuili rāda ali 
hānga, “Nala Galileepā Jishuli ngasosai?” 

70Kha Peterna athum saikorawui mangāli mamayāmada hānga, “Na khi 
kahāngkhala I matheimana.” 

71Kala ana kayāng shokkhavai varandashong khavā tharan raosha̱nao 
khangatei akhana ali theida chili pamkasā mibing chili hānga, “Ala Nazarethwui 
Jishuli ngasosai.” 

72Latluida Peterna mamayāmada mingzaida “I mipā chili matheimana” da 
ngahānkai. 

73Khaleilaga chili nganingkasābing china Peterli rāda hānga, “Kachangkhat eina 
nala athumli ngasokasā akhana, nawui tuimatui eina thei.” 

74Chiwui thili Peterna a khalatta khonshāt pokhuida shākhi sāda hānga, “Ina 
khamashung tui matui kala mingkazaina! Ina khamashung tui mamatuimana 
jiakha Varena ili tandi miranu, I mipā chili matheimana.” Chichang chili harvā 
khonguwa, 

75 kala Jishuna ali hāngkahai, “Harvāna makhongranglakha nana ili 
kathumshida hatra” kaji Peterna phaningunga. Chieina ana kayāngli shokta 
soso chapa. 

Matthew 27 

Jishuli Pilatewui Mangāli Khuikhavā 
(Mk 15.1; Lk 23.1-2; Joh 18.28-32) 

1 Ngathorthakva pāngmon akhokabing eina ararbingna Jishuli shaothat khavai 
khangarān sai. 

2Athumna ali khalaplaga shimenthuihaowa kala Romewui governor Pilateli 
khuivāmihaowa. 

Judas Kathi 
(Ots 1.18-19) 

3   Jishuli shaothat khavai yonchiphunhaira kaji pao yankakasaia Judasna kashā 
tharan, ningngateida pāngmon akhokabing eina ararbingli lupā thumrā chi 
khuivāmiluida, 

4hānga, “Khayon makhalei mili shaothat khavai yankasai hi I morei sāhaira.” 
Athumna ngahānkai, “China ithumli khi sākida? Chiya nawui otna.” 

5Ana lupā chi khorumshim chiwui lungli hortāhailaga thuihaowa kala chiwui 
eina zathailaga angakhākthihaowa. 

6  Kha pāngmon akhokabing china lupā chi rutkhuilaga hānga, “Hi asheewui 
lupāna, kala lupāchumli kasang hi ainna mamayāmana.” 

7Chieina athum ngazeklaga lupā chieina kha̱mibingwui chikhurpam sākhavai 
hamkasaawui lui chi lokhui. 

8Chiwui vang eina lui chi aja rāshungda “Asheewui Lui” da hoi. 

9  China marān Jeremiahna hāngkahai chi ungshunghaowa; “Israelnaobingna 
awui aman sāda mira da mayāngarok kahai lupā thumrā chi athumna khui, 

10kala Prohona ili kaso kahai thada, athumna ham kasāpawui lui chi lokhavai 
shichinhaowa.” 

Pilatena Jishuli Khangahān 
(Mk 15.2-5; Lk 23.3-5; Joh 18.33-38) 

11  Jishuna governorwui mangāli kānganinga kala governorna Jishuli, “Na 
Jihudiwui awungalā?” da ngahāna. “Chi nana hānghaira” da Jishuna ngahānkai. 

12Kha pāngmon akhokabing eina ararnaobingna ali kaphen chili ana khikha 
mangahānkāmana. 

13Chieina Pilatena ali hānga, “Athumna nawuitungli kayākha phenda leikhala 
kaji na mashāmalā?” 

14 Kha Jishuna khikhala mangahānkālakmana, chieina governor chi 
matakhakhaowa. 

Jishuli Shaothat khavai Tuitak Katā 
(Mk 15.6-15; Lk 23.13-25; Joh 18.39—19.16) 

15Chitharan phanit kachida yaruina kapo athishurda phātopli narkahai mi 
akhali Romewui governorna chihokhami khangachāna. 

16Atam chitharan khangarik-khangarā phātopli zangkasā Barabbas kaho mi 
akha leisai. 

17Yarui kakazip tharan Pilatena athumli hānga, “Ili nathumwui vang khipāli 
chihomilu jikhala? Barabbaslika, Khrista kaho Jishuli khala?” 

18Kaja Jishuli yuikashiwui vang awui pāngli mikakāna kaji ana thei. 

19 Chili lāngda Pilatena bichar sākhavaipamli leilakha apreiva̱na ali tui akha 
shirāta, “Khayon makhalei mi chili khikha sākhavai maleimana, khikhalajila 
arui ngayā iwui mangshong ina awui vang tarākha khananghaira.” 

20Pāngmon akhokabing eina ararnaobingna Barabbasli chihomi khavai kala 
Jishuli shaothat khavai Pilateli polu da yaruili suiya. 

21 Governorna yaruili ngahānluishita, “Khani hiwui ngachaili khipāli 
nathumwui vang chihomilu jikhala?” “Barabbasli” da athumna ngahānkai. 

22“Chithākha Khrista kaho Jishuli ina khi sarakhala?” da Pilatena ngahāna. “Ali 
krushli shaoshānhaolu” da athum saikorana ngahānkai. 

23Chieina ana hānga, “Khiwui vang, ana khi khayon sāhaokhala?” Kha athumna 
pangmeikhar vaoda hānga, “Ali krushli shaoshānhaolu.” 

24  Hānglala makannāluimara, khangama̱ khangashao shok khavaina da 
Pilatena kathei eina, tara̱ khuilaga yaruiwui mangāli apāng mazikta hānga, 
“Mipā hili thikhangasak hili iwui pāng khikha mazangmana. Hiya nathumna 
sākakhuina.” 

25 Chieina yarui saikora china ngahānkai, “Awui ashee chi ithum eina ithumwui 
naongarāwuitungli tāranu.” 

26Chiwui thili Pilatena Barabbasli athumwui vang chihomihaowa, kala Jishuli 
lijei eina ngaphitlaga krushli shaoshān khavai athumli mikāhaowa. 

Jishuli Shipaibingna Mana̱kashi 
(Mk 15.16-20; Joh 19.2-3) 

27  Chiwui thili governorwui shipaibingna Jishuli konungli khuizanga, kala 
shipai chiwui ashang katonga ali kuinamda rākazipa. 

28Kala athumna awui kashankachon raimihailaga hungshi kahai phahon 
katuma akha ngavaimi, 

29kala ka̱shātwui kuihon akha sākhuilaga athumna ali chi ngahonmi kala 
khāmshui akha singngasaka. Chiwui thili awui mangāli khuktizangda athumna 
mana̱shida hānga, “Jihudiwui awungali okpeimeiranu!” 

30Athumna ali machora̱ mashorrora kala khāmshui chila khuimihailaga akuili 
shaowa. 

31Athumna ali mana̱shi kahaiwui thili awui hungshi kahai phahon katuma chi 
raishokmihailaga awui khangachā phahon chi sangmi, laga ali krushli shaothat 
khavai khuithuihaowa. 

Krushli Shaokathat 
(Mk 15.21-32; Lk 23.26-43; Joh 19.17-27) 

32  Athumna zatkhavā tharan Cyrenewui eina Simon kaho mayarnao akha 
samphanga, chieina shipaibingna ali Jishuwui krush ngava̱ khavai tandi sai. 

33 Kala athumna Golgotha, (chiwui kakhalata mikuira̱pam) kaho chi vākashung 
tharan, 

34athumna kakhā athi khamanāta atheira̱ Jishuli mimanga; kha ana chi 
mazapyanglaga mamangthuwa. 

35 Kala ali krushli shaoshānhailaga athumna ka̱lā yanglaga awui kashankachon 
chi ngayara, 

36chiwui thili athumna chili pamda ali mayonpama. 

37Kala awui kuitungli athumna ali kaphen tui chi hithada kapihai, “Hi 
Jihudibingwui awunga Jishu china.” 

38Jishuli ngasoda phama̱kashao yaronnao khani, akhana yāvāk kala akhana 
uivāk da krushtungli shaothata. 

39 Chiwui ngalemli kānung kānkhavābing china kuikhayitta Jishuli zeida hānga: 

40 “khorumshim shimān ngasakhailaga kathumthangwui alungli sakāluishitra 
da kahāngapā, nakhalatta huikhuilu! Varewui Naomayarana jiakha krushwui 
eina tunglu.” 

41Hithada sāda pāngmon akhokabing, ain kathemabing kala ararnaobingla ali 
zeida hānga, 

42“Ana mi khangateili huimilaga akhalatta mahuikhuirarmana. A Israelwui 
Awungana; ara ana krushtungwui eina tungranu, chithākha ithumna ali 
shitsangra. 

43Ana Vareli chihāna, ana ningchāngakha Varena arui ali rākankhuihaoranu, 
kaja ana ‘I Varewui Naomayarana’ da hānga. 

44Kala ali shaothatkharuma phamakashao yaronnao khani chinala chi tākam 
eina zeiya. 

Jishuwui Kathi 
(Mk 15.33-41; Lk 23.44-49; Joh 19.28-30) 

45  Ara pung katharukawui eina thuida pung kachiko eina tangda ngalei katonga 
tangmangtinghaowa. 

46 kala pung kachikomaikhali Jishuna panglāk eina vaoda hānga, “Eli, Eli, lama 
sabachthani” kaja “Iwui Vare, iwui Vare, nana ili khisāda horhaokhala?” 

47Chiwui ngalemli nganingkasā kaikhana chi shāda, “Mipā hiya Elijahli holi” da 
hānga. 

48 Athumwui ngachaili akhana hengsāda ngasamvālaga drakhāra̱ kathurli 
wothop rurkhuilaga thing akhali khalapshānlaga ali mangkhavai mi. 

49Kha khangatei kaikhana hānga, “Ngarailu, Elijahna ali huikhavai marānikhala, 
ithum yangsa.” 

50Jishuna panglāk eina ringāluishitta amanglā chihohaowa. 

51 Chiwui thili khorumshimwui kachon rānkahai chi ato eina thuilaga aze 
tāshungda akai khani sāhaowa. Okathuila nganuka, kala lunghārbingla 
ngawokkhai, 

52chikhurla shohaowa kala thihaira̱kasā Vareli shitkasangabing kachungkhala 
ringshok ngasaka. 

53Jishuna ringshok kahaiwui thili athumna chikhurwui eina shoklaga kathara 
keinungli zanga, chi mi kachungkhana theiya. 

54  Jishuli mayonkapama raimiwui akhavā eina ali khangaso awui shipaibingna 
neina̱ kakhanuk, kala kashokshok chi kathei eina ngacheekhaihaoda hānga, 
“Kachangkhat eina hi Varewui naomayarana.” 

55Apam chili tālak eina yangpamkasā sha̱nao tarākhala leisai, athum Jishuli 
Galileewui eina shurkharāna kala ali athumna ngachonmi. 

56 Athumwui ngachaili Magdalawui Mary, James eina Josephwui ava̱ Mary kala 
Zebedee preiva̱la leisai. 

Jishuli Kachifa 
(Mk 15.42-47; Lk 23.50-56; Joh 19.38-42) 

57  Zingyinlamshong Arimatheawui eina kharā Joseph kaho kashānga mi akha 
rai kala ala Jishuwui sākhangatha̱ akha sāsai. 

58Ana Pilatewuili vāda Jishuwui angun apoi, chieina Pilatena angun chi Josephli 
mikhavai kasoi. 

59Chieina Josephna angun chi khuilaga khamanaka tharzā kahai kachon akha 
eina khaluihai, 

60kala ana akhalattawui vang lunghārli kashophutlaga ngarān kahai kadhara 
chikhur chili Jishuwui angun chi chizanhaowa. Chiwui thili ana chikhurwui 
khamongli lungriham kahaka akha eina shingkhamhailaga zathaowa. 

61Atam chili Magdalawui Mary kala khangatei Mary chila chikhur chiwui 
yangkhangasungchangli leisai. 

Chikhur Khamayon 

62Akhama kathā, chiya Khangarān kasāwui zimikshowui thili pāngmon 
akhokabing eina Phariseebingna Pilateli vāsamphangda 

63 hānga, “Amei, kakapika mayara china ringda leilakha, ‘Zimiksho 
kathumthangwui alungli ina ringshokra’ da hāngkahai chi ithumna 
phaningunga. 

64Chiwui vang eina zimiksho kakathumathang eina tangda chikhur hili mayon 
khavai mayāmilu, maningakha awui sākhangatha̱bingna rālithuihailaga 

mibingli, a kathiwui eina ringshokhaira da hānghaipaishina, kala kharewui 
kakapikli khanaopāna zakshimeikhārhaora.” 

65Pilatena athumli hānga, “Shipai khuida zatulu kala chikhur chi kashap eina 
tangda chetlak eina mayonlu.” 

66 Chieina athumna vāda chikhur chiwui lungguitungli mahor namda shantrila 
hai. 

Matthew 28 

Ringkhalui 
(Mk 16.1-10; Lk 24.1-12; Joh 20.1-10) 

1   Ara sabbath zimikshowui thili, haptawui kharethang zingthanlam 
Magdalawui Mary eina Mary akhapāva̱ china chikhur chi yangkida vai. 

2 Kala yanglu, kashuirak eina neina̱ panglāk eina khanukuwa; kala Prohowui 
kazingrao akhana kazingramwui eina tālaga lungsham chi khalanghailaga 
chiwui atungli pama. 

3Awui zakmai chi rikhān khangashei thai kala awui kashankachon chi horām 
kachar thai. 

4 Chieina khamayonbing chi ngacheenāhaida kathiririhaowa kala kathi 
thāhaowa. 

5Kha kazingrao china sha̱nao khani chili hānga. “Mangacheealu, khikhalajila 
nathumna krushtungli shaothat kahaiya Jishuli kaphāna kaji ina thei. 

6A hili maleimana, khikhalajila ana hāngkahai athishurda ava ringshokhaira. Ali 
chipet kahai pam hi rāyanglu. 

7 Chieina thaklāk eina vāda awui sākhangathabingli ahānglu, ‘A kathiwui eina 
ringshokhaira, kala ana nathumli rida Galileeli vāura, nathumna ali chili theira!’ 
Ina nathumli hāngkahai chi phaningunglu.” 

8Chieina anina khangcheela thā, khamathānla thā da chikhurpamwui eina 
katotsisi thuihaowa kala sākhangatha̱bingli ngasamvāhaowa. 

9 Kashuirak eina Jishuna anili samngarokta, “Nanili chingrihairanu” da hānga. 
Anina vālaga awui pheili singda ali khoruma. 

10Jishuna anili hānga, “Mangacheealu, vālaga ichināngarāli Galileeli tākhavai 
hānglu kala apam chili athumna ili theira.” 

11  Sha̱nao khani china shongfali zatlakha chikhur khamayona shipai kaikhana 
keinungli vālaga pāngmon akhokabingli shokkahai saikora chi hāngchithei. 

12Pāngmon akhokabingna ararnaobingli ngasoda kaziplaga ngasanrum 
kahaiwui thili, athumna shipaibingli lupā tarākha mida 

13hānga, “Hithada hānglu, ‘Ithum piphup eina leilakha awui sākhangatha̱bingna 
rālaga awui angun rālithuihaowa,’ 

14kala Governorna shaakha, nathum mayonmana da ithumna nathumwui vang 
phayetmihaora kala chiwui vang nathumna malung ringkhavai khikha 
maleimana.” 

15Chieina athumna lupā chi khuilaga athumli hāngchithei kahai chithada sai. 
Chiwui vang eina aja rāshungda Jihudibingwui ngachaili khararchān hi 
ngachānda lei. 

Jishuna Sākhangatha̱bingli Rākachithei 
(Mk 16.14-18; Lk 24.36-49; Joh 20.19-23; Ots 1.6-8) 

16  Sākhangatha̱ tharāda akha china Jishuna vālu da hāngkahai Galileewui 
phungrei chili vai. 

17Athumna ali kathei tharan athumna ali khoruma; kha kaikhana ningmaonga. 

18 Kala Jishuna athumli vānganaimeida hānga, “Kazingram eina okathuili khalei 
pangshap saikora ili mihaira. 

19 Chiwui vang eina nathumna vāda miyur saikorali iwui sākhangatha̱ 
sāngasaklu; athumli Avā kala Anaomayara kala Manglā Katharawui ming 
singda ra̱hikmilu, 

20 kala ina nathumli kaso kahai saikora chi mayon khavai athumli tamchitheilu, 
kala mithot khangachang eina tangda ina nathumli ngasomichingra.” 

Mark 

Mark 1 

Ra̱hikme Johnna Pao Hākashok 
(Mk 3.12; Lk 3.1-18; Joh 1.19-28) 

1Varewui Naomayara Jishu Khristawui paokaphā haokaphok. 

2  Marān Isaiahwui lairikli hithada kapihai: “Yanglu, nawui shongfa sākhavai, 
nali rida iwui paophungme chihora. 

3  Kachikathāna lamhāngli vaozatta lei: Prohowui shongfa ngarānlu; awui 
apong ngatar ngasaklu.” 

4  Chieina Ra̱hikme Johnna lamhāngli vai kala ningngateida morei pheomi 
khavaiwui pao hāshokta ra̱hikmi. 

5Judea ngaleili kala Jerusalem keinungli khalei mi kachungkha rāda athumwui 
morei hangphata. Chieina athumli Jordan kongli ra̱hikmi. 

6Johnna ut-hah eina kasā kachon ngavai, sāhui eina shanneira̱ sai kala khaoh 
eina khuira̱ awui kashakazāna. 

7Ana hithada hashoka, “Ili hakkhameiya mi akha iwui thili rāra, ina hamzangda 
awui pheihop khara̱ khalāmi khavai I matik machāmana. 

8Ina nathumli tara̱ eina ra̱hikmi, ana nathumli Manglā Kathara eina ra̱hikmira.” 

Jishuli Ra̱hikkhami 
(Mat 3.13—4.11; Lk 3.21-22, 4.1-13) 

9  Atam masāngleila Jishuna Galileeli khalei Nazarethwui eina rai kala Johnna 
ali Jordan kongli ra̱hikmi. 

10Ana tara̱wui eina kashok tharan hengsāda kazingram shokahai kala 
Manglāna nāsha̱ thada awuitungli tākapa̱ thei, 

11 kala kazingramwui eina akhon akha vaorai, “Na iwui khaluma Naomayarana, 
Ina nali ningyāng unglaka.” 

12  Hengsāda Manglāna ali lamhāngli vāngasakhaowa. 

13Ana chili zimiksho hangmatithang pamda Satanna ali sui. Ana ramsāli 
ngasopama kala kazingraobingna ali otram ngatha̱mi. 

Khaih Kaphā Mi Matili Kaho 
(Mat 4.12-22; Lk 4.14-15, 5.1-11) 

14  Johnli tukthui kahaiwui thili Jishuna Galileeli vāda Varewui Paokaphā 
hashokta hānga, 

15“Retkahai atam chi rāhaira, kala Varewui wungram nganaishunhaira. 
Ningngateilu kala paokaphā chili shitsanglu.” 

16  Galilee ngayipheili Jishuna zatlakha Simon eina agato Andrew ngayilungli 
khaihlan horkazat thei, kaja ani khaih kaphā mina. 

17Jishuna anili, “Ithi shurlu, nanili ina mi kaphā sāngasakra” da hānga. 

18Chieina anina ngalāngda khaihlan hortahaiphungda athi shurthuwa. 

19Khavāmeinakta Zabedeewui naomayara James eina John marikhong lungli 
khaihlan khopkasā thei. 

20Chieina ana hengsāda anili kaho eina avāva̱ Zebedee eina langphatbingli 
marikhongli nothāhailaga awui thi shurthuwa. 

Raih Kazang Mi Akha 
(Lk 4.31-37) 

21  Athumna Capernaumli vai kala Sabbaththang Jishuna synagogueli vāda 
tamchithei. 

22Awui tamkachithei shālaga athum matakhakhai, kaja ain kathembing thada 
matamchitheila, sāshap pangshap akhavā akha thada tamchithei. 

23  Atam chichangli makathar manglā kazanga mi akha synagogueli leisai. 

24 Ana “Nazarethwui Jishu, nana ithumli khi sāki kajikhala? Ithumli shimān 
ngasak khavai kharāla? Na khipākhala da ina thei, na Varewui 
tharkhamathengana” da vaowa. 

25Jishuna ali khararda hānga, “Kasainakha pamlu, kala awui eina shokhaolu.” 

26Chieina raih china mipā chili nganurkazamlaga panglāk eina vaoda 
yāmshokhaowa. 

27Mibing chi matakhakhaida akha eina akha ngazek ngaroka. “Hi khikhala? 
Kadhara tamkachithei tuila? Sashap pangshap eina ngasoda makathar 
manglālila kasoli kala athumnala awui kahāng nganāli!” 

28Chieina awui sākashap chānpao chi Galileeli khalei apam kachiva̱li ngalāngda 
ngayaohaowa. 

Peterwui Aniva̱li Raikhami 
(Mat 8.14-17; Lk 4.38-41) 

29  Chiwui thili ana James eina Johnli ngasoda Synagoguewui eina shoklaga 
Simon eina Andrewwui shimli vai. 

30Chitharan Simonwui aniva̱ kharurda pisai kala hengsāda athumna awui 
pongli Jishuli hānga. 

31Chieina ana apāng rāsingkhuida akhāngmathota; chieina awui kakharur 
phāhaoda athumli ana otram ngatha̱mi. 

32  Chithang ngazin zingtunlam mibingna kakazānaobing eina kameo 
kazangbing Jishuwuili khuirai. 

33Kala keinung chiwui mi kachungkha kayāngli rākazipa. 

34Kazātyur khangatatei kakazā mi kachungkhali raimi, kala raih kachungkha 
kashamshokmi; kala ana raihbingli mamatui ngasakmana, kachiwui vangkhala 
kaja athumna a khipākhala da thei. 

Jishuna Pao Hākashok 
(Lk 4.42-44) 

35  Akhama kathā ngathorthakva̱, kazing mahorranglakha ana ngakarthuida 
ngachakyāng kahai apam akhali seihā asāpama. 

36Simon eina awui ngasotnaobingna ali shurvai, 

37kala aphākhuida hānga, “Mi saikorana nali phāda lei.” 

38Kha Jishuna athumli ngahānkai, “Ithum ruinganai keinungbingli vāusa, chili 
paokaphā hāshok khavai lei, khikhalajila I chiwui vang kharāna.” 

39  Ana Galileewui apam saikorali yaovai kala synagogueli pao hāshokta raihla 
kashamshokmi. 

Phārrei Kakazā Akhali Raikhami 
(Mat 8.1-4; Lk 5.12-16) 

40  Phārrei kakazā akha Jishuwuili rai kala khuktizanglaga, “Nana 
phaningmiakha ili tharngasakshapra” da ngachonmi khavai poi. 

41Jishuna lumashanhaida apāng katingvai kala saza̱da, “Ina phaningmilakra, 
tharchaohaolu.” da hānga. 

42Chi kahāng eina khangaphār chi phāhaowa kala tharchaohaowa. 

43-44 Jishuna ali, “Hi khipālikha mahāngalu, kha pāngmonli vāda chitheilu kala 
Mosesna kaso kahai thada nali tharmihaira kaji mibingna machutkhui khavai 
achigatlu” da saklak eina ningmi kala heng sāda shiunhaowa. 

45Kha mipā hina a kazazatli phongshar eina hāngkazatwui vang pao chi 
ngayaovāserhaowa. Chiwui vang Jishuna keinungli phongshar eina 
mazangpaithuda mi makapāna apamli apamhaowa. Chithālala apam 
kachiva̱wui eina ali phārai. 

Mark 2 

Sheikasha̱ Akhali Raikhami 
(Mat 9.1-8; Lk 5.17-26) 

1Zimiksho khani kathumthangwui thili Jishuna Capernaumli hanunga kala a 
unghaira kaji pao ngayaohaowa. 

2Chieina mi kachungkha rākazipta khamongphei eina tangda pamkhavai 
maleithuwa; kala Jishuna athumli pao hāshokpama. 

3 Kala sheikasha̱ mi akhali mi matina ngava̱rai. 

4Mi chungnāhaida awui ngalemli mazangpaithuda, athumna shimtung 
lānphutlaga akhur chiwui eina kakazā mipa chili pet eina phonda chihotai. 

5Jishuna athumwui shitkasang chi theilaga sheikasha̱pali, “Inaomayara, nawui 
morei pheomihaira.” da hānga. 

6Chitharan pamkasa ain kathemabingna athumwui ningli machuka, 

7“Kathada hipāna hithada matuihaokhala? Hi Vareli kachipat tuina. Vare 
maningla morei pheomishapa khipā leikhala?” 

8Athumwui ningli khamachuk chi heng sāda theihaoda Jishuna hānga, “Khisāda 
nathumwui ningli machukphāphākhala? 

9Sheikasha̱pali ‘Nawui morei pheomihaira’ kaji paimeika ‘Ngakarthuida nawui 
pet khuiphungda zatulu’ kaji paimeikhala? 

10Kha miwui Naomayarana okathuili morei pheomikashapwui sāshap 
pangshap lei kaji nathumli ina shākhi mira.” Chieina ana sheikasha̱pali 
ngareivāda hānga; 

11“Ngakarthuilu, nawui pet khuiphungda shimli ungulu.” 

12 Ana ngakarthuilaga hengsāda awui pet khuiphungda athumwui mangāli 
phongshar eina zatshokhaowa. Chi kathei eina athum matakhakhaida Vareli 
sochikatta hānga, “Hikatha hi rida ithum matheilakranga.” 

Jishuna Levili Kaho 
(Mat 9.9-13; Lk 5.27-32) 

13Jishuna shamadrupheishong hanvāluishithaowa kala mi kachungkha 
rākazipta ana tamchithei. 

14 Ana zatvāmamān kaji eina Alphaeuswui naomayara Levi khāshinā 
khalokpamli pamkasa theida ali hānga, “Ithi shurlu.” Chieina ana ngakarthuida 
athi shurthuwa. 

15Jishuna Leviwui shimli phāshakta leilakha khāshinā khaloka kala morei 
kaphunga mi kachungkha athi shurrāda awui sākhangatha̱bingli ngasoda 
phazāruma. 

16 Kala Jishuna morei kaphungbing eina khāshinā khalokabingli ngasoda 
phazākhangarum kathei eina ain kathemabing eina Phariseebingna awui 

sākhangatha̱bingli ngahāna, “Khi sāda ana khāshinā khalokabing eina morei 
kaphungbingli phazākharumkhala?” 

17Jishuna chi kashā eina athumli hānga, “Kazāt makhaleibingna khānong 
mahomana, kha kakazābingna kahona. Ina khamashungbingli hokhuikida 
kharā maningla, kha morei kaphungbingli hokhuikida kharāna.” 

Kakhumwui pongli Khangahān 
(Mat 9.14-17, 5.33-39) 

18  Thangkha Johnwui sākhangatha̱bing eina Phariseebing khumda leilakha mi 
kaikhana ali rāngahāna, “John eina Phariseebingwui sākhangatha̱bingna 
khumlaga khiwui vang eina nawui sākhangatha̱bingna makhumthukhala?” 

19Chieina Jishuna athumli hānga, “Khām kahaipa china shakzātli kharābingli 
ngasopamda leilakha athum khumpairala? Khām kahaia china athumli 
ngasopamda leilakha eina tangda makhumpaimana. 

20 Kha mākhām kahaia chili athumwui eina khuikathui atam rārāsāra, chithang 
athum khumnaora. 

21Mi khipānakha kachama kachonli kadhara chonsā mataksangmana, 
tāksangakha kadhara chonsā chi kākshokhaoda zakshimeikhar kākhaowa. 

22Kala khipānakha drakhāra̱ sangkhavai sāhuikhao kachamli drakhāra̱ kadhar 
mathaisangmana, thaisangakha drakhāra̱ china khao chi ngawokkhaida 
drākhāra̱la, khaola shimanhaowa, kha drakhāra̱ kadhar chiya kadhara 
sāhuikhaowui vangna.” 

Sabbathwui pongli Khangahān 
(Mat 12.1-8; Lk 6.1-5) 

23   Sabbaththang Jishuna luivāk vai, kala athumna zatmamānda leilakha awui 
sākhangatha̱bingna mā mazokshai. 

24Chieina Phariseebingna ali, “Yanglu, khisāda athumna Sabbaththang ain 
kakai ot sākhala?” 

25Kala ana athumli hānga, “Davidna darkar kasā kala thaikahai tharan ali 
ngasokazatbingli ngasoda: 

26 Abiatharna pāngmon kharei sāda leilakha ana kathada Varewui shimli 
zanglaga pāngmonbing maningla khangateibingna shaikashar Ngasokhamiwui 
khamui chi shaihao kala ali ngasokazatbinglila mishaihao kaji mapākhuihaira?” 

27 Kala ana athumli hānga, “Sabbath hi miwui vangna, mi hi Sabbathwui vang 
sākahai maningmana; 

28chiwui vang eina miwui Naomayarana Sabbathwui akhavāna.” 

Mark 3 

Pāng Sheikasha̱ Akhali Raikhami 
(Mat 12.9-14; Lk 6.6-11) 

1  Chiwui thili ana synagogueli vāzanga, kala chili pāng sheisha̱ kahai mi akha 
leisai. 

2 Kala Jishuli khayon phenkhavai Sabbaththang kazāt maraiminikhala da mi 
kaikhana ra̱yanga. 

3Chieina Jishuna pāng sheikasha̱a chili, “Hili rālu” da hoi: 

4Kala ana athumli, “Sabbaththang kaphā kasā lah zakkashi kasā; mirin 
kankakhui lah shaokathat, ainna kachipā mayākhala?” da hānga. Kha athum 
vari eina pamhaowa. 

5Athumwui ning khamakang chi theilaga wukkakhanang eina malungkhavāt 
ngasoda ana athumli yanglaga kakazā mipa chili “Napāng katinglu” da kasoi, 
ana katingkashok eina khangachā apāng thāhaowa. 

6 Chieina Phariseebingna synagoguewui eina shoklaga hengsāda Herodwui 
mijangbingli asamphanga kala kathada ali shaothatsikhala da ngasan ngaroka. 

Ngayipheili Yarui Kakazip 

7  Jishuna awui sākhangatha̱bingli ngasoda shamadruvāk vai kala Galilee kala 
Judea 

8 kala Jerusalem eina Idumea kala Jordan vāklaida khalei kala Tyre eina 
Sidonwui ruinganaili khalei mi kachungkhala, ana kasā saikora shāda athi 
shurrai. 

9Chieina mibingna ali masāza̱ khavai awui vang marikhong akha ngarānmilu da 
sākhangatha̱bingli kasoi; 

10 kaja ana mi kachungkhali kazāt raimi kahaiwui vang kakazānao katongana 
ali sāza̱khui khavai ngaheirai. 

11Kala makathar manglā kazangbingna ali kathathei apam kachida apheizingli 
ngakhumzangda “Na Varewui Naomayarana” da vaowa. 

12 Chieina Jishuna athumli a khipākhala da khipālikha mahāng khavai kasoi. 

Sākhangatha̱ Tharāda Khani Kakapang 
(Mat 10.1-4; Lk 6.12-16) 

13  Ana phungreili kai kala ana ngayurzatkhangaibingli hokhui; kala athumna 
awuili rai. 

14 Ana tharāda khani kapangkhui, chiya ali ngayurzat khavai kala paokaphā 
hāshok khavai chiho khavai 

15kala kameoli kashamshok khavaiwui pangshap leikhavai: 

16  ana Peter da phokkhame Simon; 

17Zebedeewui naomayara James eina Jameswui agato John, Jishuna Boanerges, 
kaja kazing khangashumwui naomayarabing da phokkhame; 

18Andrew, eina Philip, kala Bartholomew, kala Matthew, kala Thomas, kala 
Alphaeuswui naomayara James, kala Thaddaeus, kala yurli leikashe Simon, 

19 kala Jishuli yankasaia Judas Iscariot. 

Jishu eina Beelzebul 
(Mat 12.22-32; Lk 11.14-23, 12.10) 

20  Chiwui thili ana shimli unghaowa; kala mi chungnā rākazipluihaida Jishuna 
awui sākhangatha̱bingli phazārum khavai atamla masamphangrarthuwa. 

21 Ashi shimkhurna pao chi kashā eina ahokhui khavai vai, kachiwui vangkhala 
kaja mibingna “A pāhaira” da ngazekhaowa. 

22 Jerusalemwui eina katā ain kathemabingna “Ali Beelzebulna ngasoda lei, kala 
kameo wungnaowui pangshap eina ana kameobingli kashamkashokna” da 
hānga. 

23Chieina Jishuna athumli hokhuida chānjam tui eina hānga, “Kathada Satanna 
satanli kashamshokpaira? 

24Wungram chi ngakai ngarokta mijang leingarokhaiakha chikathā wungram 
chi mapānpaimara. 

25Shimkhur hi ngakaikazamhaiakha manganingpaimara. 

26Satanna a khalatta yangshi ngarokta ngakaikazamhaiakha masangleila 
shimānhaora. 

27 Kapanga shimva̱ chili aphei apāng makhalapranglakha mi khipānakhala awui 
shimli zangda awui ot mangaponkhuirarmana; kha khalaphaiakha 
ngapaikhuipai. 

28  “Kachangkhat eina ina nathumli kahānga, miwui naomayarabingli morei 
saikora kala kachipat tui khamatui saikora pheomipaisera; 

29kha Manglā Katharali kachipat mi chi pheokhami masamphanglakmara; kha 
chi katang makhavai morei khayona”— 

30kaja athumna “Awuili makathar mangla zanga” da hānghairasai. 

Jishuwui Ava̱ eina Agatongarā 
(Mat 12.46-50; Lk 8.19-21) 

31  Chiwui thili ava̱ eina agato ngarā rai; ayarli nganinglaga ali aho khavai mi 
chihovai. 

32Ali mi kachungkhana kuinam pamda leilakha athumna ali, “Nava̱ eina nagato 
ngarāna nali phāda ayarli nganingda lei da” hānga. 

33Kala ana ngahānkai, “Khipāna ishava̱ kala igato ngarākhala?” 

34Ana ali kuimareida pamda khaleibingli yangvāda, “Yanglu, hili ishava̱ kala 
igato ngarā leili! 

35Varewui kaphaning kasā mi kachiva̱ igato, izarvā, kala ishava̱na.” 

Mark 4 

Athā Khayaoawui Chānjam 
(Mat 13.1-9; Lk 8.4-8) 

1  Jishuna Galilee shamadrupheili tamchitheiphokluishita. Mi kachungkha 
rāhaida ana marikhongli kātonglaga alungvāk pama kala yaruina ngayiphei 
kathengli pama. 

2Ana chānjam tui eina apong tarākha athumli tamchithei kala awui 
tamkachitheili hithada hānga: 

3“Nganālu, athā khayaoa mi akhana athā yaokhavai vai. 

4Ana khayao tharan athā kaikha shongfali tatunghaida vānaona 
ngamuizāhaowa. 

5Kaikha ngalei tarākha makhalei, lungguina pemting kahai apamli tāzangda 
thaklāk eina kharshoka, kachiwui vangkhala kaja ngalei chi mathukmana; 

6kala zimik kashok eina alungbing chi angayung thukta makhaleiwui vang 
phuithathaowa. 

7Athā kaikha ka̱shatbingwui ngachaili tāzangda kashatrongbing hakkasang 
eina shangthathaowa, kala atheila mamatheimana. 

8Athā kaikha ngalei katumli tāzanga, kala ashon shonshokta hakkasangla 
haksanga kala atheila matheiya. Arong kaikhali thumrara, kaikhali 
hangthararuk kala shāshā matheiya.” 

9Kala ana hānga, “Shākhavai khanā kakā a china nganākhuiranu!” 

Chānjambingwui Kharin 
(Mat 13.10-17; Lk 8.9-10) 

10  Amāng kapam tharan, sākhangatha̱ tharāda khani kala athumli ngasoda 
leikasābingna chānjam chiwui pongli ali ngahāna. 

11 Jishuna athumli hānga, “Nathumli Vare wungramwui khangathuma tui chi 
mikahaina, kha chili makazangbingli chānjam tui eina shākhui khangasakna. 

12 ‘Kaja, Athumna theikachanglala mamachukmara, athumna shākachanglala 
bhap matāmara; chithasāsi kaja athum Vareli latunghairara, kala ana athumli 
pheomihairara.” 

Jishuna Athā Khayaoawui Chānjam Meikakhai 
(Mat 13.18-23; Lk 8.11-15) 

13  Ana athumli hānga, “Chānjam tui hi nathum bhap matāmala? Chithākha 
nathum khangatei chānjambing kathada bhap tārakhala? 

14Khayaoa china tui yaosanga, 

15Tui chi yaoda shongfali tātung kahai athābing chi hibingna; athumna tui chi 
shāngasha̱da Satanna rālaga athumwui wuklungli yaosang kahai tui chi 
khuithuihaowa. 

16Kala chi tākam eina lunggui khaleipamli tātung kahaibing chi hibingna, 
athumna tui chi shālaga mathānthathup eina khuisanga; 

17kala khalattawui lungli angayung maleimana, kha kasha̱nakha ringa; kha tui 
chiwui vang kachotkachāng, rekakharek kharā tharan heng sāda yāmhaowa. 

18Khangateibing chi ka̱shatlungli yaosang kahaibingna; athumna tui chi shai, 

19kha okathuiwui malungkharing, kashāng ningkachang, kala khangatatei otli 
kakahaona yuihaida tui chi shangthathaowa kala atheila mamathei 
ngasakmana. 

20Kha ngalei katumli tākatungbing chi tui chi shālaga khuikasangbing, atheila 
thumrāra, hangthararuk, shāshā khamatheibing china. 

Luk eina Khum kahai Thaomei 
(Lk 8.16-18) 

21  Ana athumli hānga, “Thaomei sharlaga meishongli mahaila luk eina khumhai 
lah petzingli haila? 

22 Phongsharki kaji maningla thumkahai khikha maleimana, lah kahorli 
makhuishokmara da ngathum kahaila khikha maleimana. 

23 Shākhavai khanā kakā a china nganākhuiranu.” 

24  Ana athumli hānga, “Nathumna shākhui kahai chili hengsanglu; nathumna 
khami khāntam chi nathumlila mipapamra, chili lāngmeidala mira. 

25 Kaja khaleipali chungmei mirorra, kha makhaleipali awui leikasā eina tangda 
khuithuihaora.” 

Athā Reikasangwui Chānjam 

26  Kala ana hānga, “Varewui wungram chi mi akhana luili athā yaosang kahai 
thada, 



1724 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

27ngayā pi, ngathor thui kala langpongda chithāpamlala athā chi 
ngachakkhailaga kathada khar kala reisangkhala da ana matheimana. 

28Ngalei khalattana kharngasakta rimeikapta akung shok, chiwui thili amazān 
kala naoda māthei pemda mathei. 

29Kha minkahai tharan chāngkui eina hātkhui kaja māhā atam rauwa.” 

Kayānghanthāwui Chānjam 
(Mat 13.31-32,34; Lk 13.18-19) 

30  Kala ana hānga, “Ithumna Varewui wungram hi khi eina pantampaira lah khi 
chānjam eina hāngsikhala? 

31Hiya ngaleili yaokasang tharanva okathuili teomeithui kaje kayānghanthā 
kathāna. 

32thālala lingsang kahai eina haksangda hanthothāp saikorawui ngachaili 
hakmeikap kaje ngasahaowa; aphāng kahakhakva̱ kachungkha shokta 
vānaobingna aphāng chiwui khaya̱li athip rāsai.” 

33Athumna nganākhuikashap eina tangda paokaphā chi Jishuna chānjam 
tarākha eina hāshoka; 

34 chānjam mashichinla ana athumli matamchitheimana, kha 
sākhangatha̱bingli athumāng khaleili meisā eina saikora meikhaichithei. 

Jishuna Siphan Zingrot Kakhām 
(Mat 8.23-27; Lk 8.22-25) 

35  Chithang ngazin ana athumli “Ngayi lākhavāk kānkāusa” da hānga. 

36Chieina athumna yaruibingli nothāhailaga ali khuiphungda marikhong chili 
kātongda kankāhaowa. Kala khangatei marikhongbingla ali ngasoda kānruma. 

37Chitharan siphan zingrot kashuirak ngasha̱ungda tara̱ ungngaphaosangda 
marikhong chi pemki jihaowa. 

38Kha Jishuva khanukvāk khamkui sanglaga pisai kala athumna mathotkhuida 
hānga. “Ojā, ithum thihaoki kaji maningkharikmala?” 

39Chieina Jishuna thuida masi chili khararra, kala shamadruli, “Chingrihaolu! 
Vihaolu!” da hānga. Masila maphanthuwa, chingri-vārihaowa. 

40Ana athumli hānga; “Khisāda nathum ngacheehaokhala? Nathum shitkasang 
maleimala?” 

41Athum matakhaknahaida akha eina akha, “Thākha mipa hi khipākhala? Masi 
kala shamadru eina tangdala awui kahāng nganāli!” da hāngngaroka. 

Mark 5 

Jishuna Raih Kazanga Mi Akhali Raikhami 

(Mat 8.28-34; Lk 8.26-39) 

1  Chiwui thili athumna shamadru lākhavāk khalei Gerasanaowui ngaleivāk 
ashoka. 

2Jishuna marikhong eina shokkhaleoda makathar mangla kazanga mayarnao 
akha chikhurshongwui eina rāngaroka, 

3a chikhurli pama kala mi khipānakha ali makhalaphairarmana; 

4kaja ali zurthing einala kala marikhānghui einala kachungkha shida 
narhairasai, kha marikhānghuila sāshathao, zurthingla sākazamserhaida ali 
tuknarshapa mi khipākha maleisāmana. 

5Ngashun ngayā chikhurpamli kala phungreitungli vaoshang vaotāda a khalatta 
ngaluggui eina aphasali reokazama. 

6Ana Jishuli khālada kathei eina yongvāda akhoruma; 

7 kala panglāk eina vaoda hānga, “Reikhamataiya Varewui Naomayara Jishu, 
nana ili khi sāki kajikhala? Varewui mingli kapona kaja ili marekharekmialu.” 

8Kaja “Makathar manglā, mipa hiwui eina shokulu” da Jishuna hanghairasai. 

9Jishuna ali ngahāna, “Nali khipa hokhala?” Ana ngahānkai, “Ili Legion hoi kaja 
ithum kachungkhaya!” 

10Mipa china athumli ngalei chiwui eina makashamihaialu da poi. 

11Atam chitharan chiwui ngalem kaphungpheili hok ashangva̱ akha leisai, 

12kala athumna Jishuli “Ithumli hokbing chili chihovāda azang ngasakmilu” da 
poi. 

13Chieina ana mayāmihao. Kala makathar manglabing china shoklaga hokbing 
chili azanga. Hok thingkhani sha̱kha leikasā chi amaitarenli yongtāda 
shamadrulungli tāzangda hikthatserhaowa. 

14Hok kahombing china kha̱li kala keinungli yongungda pao chi unghānga. 
Chieina mibingna khi shokhaokhala da ayanga. 

15Athumna Jishuwuili kharā tharan legion kazanga mipa chi ning 
mathingungda kashankachon mathāsek eina ngavailaga pamkasa chi theilaga 
athum ngacheelakhaowa. 

16Makathar manglā kazangapā eina hokbing chili khi shokmameihaokhala kaji 
chi katheibingna mi khangateili hāngchithei. 

17Chieina athumna Jishuli aramwui eina zatthuimihai khavai poi. 

18Ana marikhongli kākatong eina makathar manglā zangkasapa china “I nali 
shurraga” da poi. 

19Kha Jishuna mamayathuwa, kala ali “Nashi shimli ungulu kala Prohona nawui 
vang kayākha sāmihaira kala kayākha lumashanmikhala kaji athumli 
unghāngchitheilu” da hānga. 

20 Chieina ana Decapolisli hanungda Jishuna awui vang kayākha samikhala kaji 
pheichithei kala kashā mi saikora matakhakhaowa. 

Jairuswui Naongalāva̱ eina Chontheira̱li Sākaza̱ Sha̱nao 
(Mat 9.18-26; Lk 8.40-56) 

21  Jishuna marikhong tongda lakhashong huikāluishita, chitharan mi 
kachungkhana ali ngayipheili kuinamlaga rakazipa, kala ana shamadru 
ngalemli pama. 

22 Chitharan Synagoguewui akhava Jairusna apam chili rai kala Jishuli kathei 
eina awui pheizingli ngakhumzangta 

23 ana “Inao ngalāva̱ kathi mayuk eina pida lei. Nana awuitungli napāng 
kharāsazāmilu. Chithākha a mathimara” da panglāk eina poi. 

24Chieina Jishuna ali ngasovai kala mi kachungkhala shurvada ali puiruizata. 

25Apam chili zingkum tharāda khani ashee ngayā kahai sha̱nao akha leisai. 

26Khanong kachungkhali yangngasakhailala marsangmeihaowa. 

27Ana Jishuwui maramli mi khangateibingna khangazek shāhairasai. Chieina 
ana yarui kakazip khanukshong vālaga, 

28“Ina awui kachonli thada saza̱khuisi kaja railakra” da a khalatta machuka. 

29Ana awui kachonli saza̱ya kala ashee khangaya̱ chi ngalāngda thenghaowa, 
kala awui kakazā chila raichaohaowa. 

30 Hengsāda Jishuna awui eina pangshap shokhaira kaji theida yarui ashangva̱ 
chili kapeiunglaga hānga, “Iwui kachonli khipāna saza̱khala?” 

31Awui sākhangatha̱bingna ngahānkai; “Nali mi hiyākhana kuinamda leilaga 
kathada ili khipāna saza̱khala da hangli?” 

32Kha khipāna saza̱khala da yangkhui khavai ana kuimareida yanga. 

33Kha sha̱naopava̱ china ali shokkahai chi theilaga ngacheerarang, kathirriri 
eina rāda ngakhumshām shokkahai otshot saikora rahānga. 

34 Kala ana ali hānga, “Inao ngalāva̱, nawui shitkasang china nali 
phāngasakhaira, chingri eina ungulu, kala nawui kazāt raihaoranu.” 

35Ana matuimahungda leilakha Jairuswui shim eina kachikathā mi akhana rāda 
ali rahānga, “Nanao ngalāva̱ aruicham thihaira. Khisāda ojāli sheikhautluisara?” 

36Kha Jishuna manganāsangmila synagoguewui akhavā chili hānga, 
“Mangacheealu, thada shitsangmalu.” 

37 Chiwui thili ana Peter, James kala agato John maningla mi khipālikha 
mashurra ngasakmana. 

38Athumna synagogue akhavāwui shimli vākashung tharan ngaunlop mibingna 
akhon panglāk eina chapngachāda leikasā chi Jishuna athei. 

39Ana shimlungli zanglaga athumli hānga; “Khisāda ngaunlop 
chapkhangachākhala? Nao hi kathi maningmana kha kapina!” 

40Athumna ali mana̱shiya, chi eina ana athum saikorali kayāngli 
kashamshokserhailaga nao chiwui ava̱ avā kala awui sākhangatha̱ kathum chili 
hokhuiphungda nao chili chipethaida khaleishong zanga. 

41 Jishuna apāng singkhuida, “Talitha, cumi,” chiwui kakhalata “Kateowa 
sha̱nao, Ina nali kahāngna, ngakarthuilu” kajina. 

42Chieina ana ngalāngda ngakarthuilaga zatphokuwa (A zingkum tharāda 
khani kāhairasai). Hi kashok eina athum matakhakhaowa. 

43 Kala Jishuna athumli mi khipālikha mahāngpailakmara da kasoi kala “Ali 
shaikhavai khuimilu” da hānga. 

Mark 6 

Nazarethli Jishuli Makhuikasang 
(Mat 13.53-58; Lk 4.16-30) 

1  Ana apam chiwui eina thuihailaga awui ramli unghaowa; kala awui 
sakhangathabingna ali shurzata. 

2 Kala Sabbaththang ana synagogueli tamchitheiphokuwa; kala awui tui 
nganākakhui mi kachungkhana matakhakhaida hāngngaroka, “Ana saikora hi 
kachili atamkhui khala? Ali mikahai hi khi thangmeikhala? Apāngna kayakha 
hakhamahā ot sashapkhala! 

3 Hi Marywui naomayara, kala James, Joseph, Judas kala Simonwui achinā 
mistrypa chi maningmala? Azarva̱ngara ithumli mangasopammala?” Chieina 
athumna ali mamayāngaithuwa. 

4Chieina Jishuna athumli hānga, “Marānliva kachichāramli shangnao ramnao 
kala shimkhurna kajimada apam kachiva̱li khayāmakashi maleimana.” 

5  Apam chili ana kakazānao akha khaniwuitungli pāng parza̱da raikhami 
maningla matakhak kahai ot khangatei masāpaithuwa. 

6 Kala ana athumwui mashitkasang chi theilaga matakhakhai. Chiwui vang ana 
kha̱kha̱li vāda tamchithei. 

Tharāda Khanili Kachiho 
(Mat 10.5-15; Lk 9.1-6) 

7  Ana tharāda khani chili hokhuida khanini eina chihovai kala athumli raih 
kashamshok khavai pangshap mi. 

8Ana athumli, khāmshui maningla khangatei kaja kashakazā, paidu, kala 
shāneirali lupā akhala makhuiphung khavai; 

9kha pheihopva tonglaga, phahonva khani masangkhavai ningmi. 

10Ana hānga, “Nathumna vāzang kahai shim chili nathum mazatranglakha eina 
tangda pamlu. 

11 Kala kachikatha apamli nathumli mazun ngasakakha kala manganāsangakha, 
nathum kazat tharan athumli makhamayawui shākhi kachithei sāda pheili kakā 
chifa chi kathangtāhailu.” 

12  Chieina athumna vāda ningngatei khavai pao hāshoka. 

13 Kala athumna kameo kachungkha kashamshoka kala kakazānao 
kachungkhali thao neomida raimi. 

Ra̱hikme Johnwui Kathi 
(Mat 14.1-12; Lk 9.7-9) 

14  Herod awungana chi shai, kaja Jishuwui aming ngayaonaphaowa. Mi 
kaikhana “Ra̱hikme John ringluishithaira, chiwui vang eina ana sākashapna” da 
matuiya. 

15Kha kaikhana “Elijahna” da hānga kala khangatei kaikhana “Achālakhawui 
maran kathā akhana” da hānga. 

16Kha Herod awungana chi kashā eina “Ina akui rangtāmi kahai John chi ringlui 
kahaina” da hānga. 

17 Kaja Herodna agato Philip preiva̱ Herodiasli ngakum kahaiwui vang Johnli 
tukkhui khavai a khalattana kasoi kala khalaplaga phātopli sanghai. 

18Kaja Johnna Herodli, “Nana nagato preiva̱li khangakum hi ain maningmana” 
da hānga. 

19 Chiwui vang eina Herodiasna awuitungli malungvātlakhaoda shaothatngai. 
Kha a chi mararsamana; 

20 kaja Herodna John hi khamashunga kala kathara mina da katheiwui vang ali 
ngacheelaka, chiwui vang eina ana ngākmi. Awui tui shākachida ning 
pa̱ngapālaklala ana awui tui nganāngailaka. 

21Kha Herodna awui kapharā zimiksho ungshungthang khangam-kharei, 
akhavā kasābing kala Galileewui kathānabing saikorali zātkhān kasā chitharan 
khamahai atam samphanga. 

22Herodiaswui nao ngalāva̱na chakoi rasāda Herod eina awui ngasotnaobingli 
penngasaka; chieina Herodna ngalāva̱ chili hānga, “Nana ningkachāngchāng 
polu, ina nali mira.” 

23 Ana “Nana kapopo ina mira, iwui wungram tangkhai eina tangdala mira” da 
ngashithaisai. 

24Ana ava̱va̱li, “Ili khi polu jikhala?” da ungngahāna. Ava̱va̱na “Ra̱hikme 
Johnwui kui” da ngahānkai. 

25Ngalāva̱ china awungawuili totot vālaga “Ra̱hikme Johnwui kui arui 
khongphei hili sangmilu” da apoi. 

26Kala awunga wukhananglakhaowa, chithālala awui tuingahit kala 
ngasotnaobingwui vang eina ali ngashitsang kahai tui chhi mahatngathuwa. 

27Kala awungana hengsāda shipai akha hokhuilaga Johnwui kui khuirā khavai 
kasoi. Ana phātopli Johnwui kui arangkhui, 

28laga kui chi khongpheili sanglaga ngalāva̱ chili khuiungmi kala naongalāva̱na 
ava̱va̱li mihaowa. 

29Johnwui sākhangatha̱bingna pao hi kashā eina athumna awui angun chi 
akhuilaga chifahaowa. 

Mi Thing Phangāli Mikazā 
(Mat 14.13-21; Lk 9.10-17; Joh 6.1-14) 

30  Paokazatbingna Jishuwuili latungda athumna sākahai kala tamchithei kahai 
unghānga. 

31Jishuna athumli, “Ngachakyang kahai apam akhali vāhaosa, laga nathum chili 
angasāmkhuilu” da hānga. Kaja mi chungnā kashok-kazang sāhaoda athum 
leiyālak eina phākashak-phakazā atamla masamphangmana. 

32 Chieina athumna marikhong tonglaga ngachakyang kahai apam akhali vai. 

33Athum zatkahai chi mi kachungkhana theihaoda keinung saikorawui eina 
athumli kharomrai kala Jishu eina awui sākhangatha̱bingli athumna 
vāshungrihaowa. 

34 Jishuna marikhongwui eina kārkashok tharan mi kachungkha chili theida 
lumashanlakhaowa, kaja athum yaokahoma makhalei yaobing thai. Chieina ana 
athumli apong kachungkha tamchitheiphoka. 

35Kazing khaying eina sākhangatha̱bingna Jishuli vahānga, “Hiya mi makapāna 
apamna kala kazingla yingura; 

36kachichāwui kashakazā alozā khavai kuikhamareili khalei kha̱ kala 
keinungbingli athumli chihovāhaosa.” 

37 Kha Jishuna ngahānkai, “Nathumna athumli zākhavai khamilu.” Athumna 
ngahāna, “Athumli mizā khavai denari shākhani sha̱khawui khamui alokhuilu 
kajila?” 

38Chieina Jishuna athumli hānga, “Nathumwuili khamui kayākha leikhala? 
Angathingyanglu.” Kala athumna ngathingkakhui eina “Khamui phangā, khaih 
khani leili” da ngahānkai. 

39Chieina yarui ashang chi khum-khum sālaga wonuitung chili pamngasaklu da 
Jishuna sākhangatha̱bingli hānga. 

40Chieina mibing china shāshā, hangphangānga eina ashang sālaga pama. 

41 Jishuna khamui phangā kala khaih khani chi singkhuilaga kazingramli 
yangkāda sokhami pomi kala khamui chi serkhaida yaruili yaovā khavai 
sākhangatha̱bingli mi kala khaih khani chila chithada ngayarmisera. 

42Athum saikorana shai kala ningyāng unglakhaowa. 

43Athumna khamui eina khaih shaitai chi luk tharāda khani kazipkhui. 

44Khamui chi kazā mi mashing chi thing phangāna. 

Jishuna Tara̱tungli Kazat 
(Mat 14.22-33; Joh 6.15-21) 

45  Jishuna yaruili chihomahungda leilakha, hengsāda awui sākhangatha̱bingli 
marikhong kātong ngasaklaga ali rida lākhavāk vāngasakhaowa. 

46Athumli ngapak kahaiwui thili ana phungreili seihā sākhavai vai. 

47Kazing khaying tharan marikhong chi ngayi alungthungli leisai, kha ava 
ngayipheili leisai. 

48 Masi chi athumli ngasunglaga phanhaokada athumna marikhong chi 
khananglāk eina huikazat ana thei. Kala ngaya pung khamate kathali ana 
ngayitungli zatta athumwuili rai. Athumli rikhui khavai khavāna, 

49kha ana tara̱tungli kazat chi athumna theilaga kameona da phaninga kala 
vaotaraiya, 

50 kaja athumna ali kathei eina ngacheeshunhaowa. Kha Jishuna hengsāda 
athumli hānga, “Pingmeilu, ilaka, mangacheealu.” 

51Ana athumwuili vālaga marikhonglungli kākatong eina masi chi va̱rihaowa. 
Sakhangatha̱bing chi matakhakhaowa, 

52 kaja athumna mi thingphangāli mikazāwui kakhalatla bhap matāthuwa; 
athumwui ning makanghaowa. 

Jishuna Gennesaretli Kakazā Raikhami 
(Mat 14.34-36) 

53  Athumna ngayi chi kānkāda Gennesaret ngaleili vashoka kala marikhong chi 
ngayipheili ahokhai. 

54Athumna marikhongwui eina kashok tharan mibingna hengsāda Jishuli 
theihaowa, 

55chieina athumna apam saikorawui eina kakazānaobingli pet eina phonda 
Jishu leiyi ji da kashapam kajida khuirai. 

56 Ana kha̱lila, keinunglila kala ayarlila khavāvāpam kachida mibingna 
leihngapha̱li kakazānaobing rachipetta awui chontheirali eina tangda saza̱khui 
ngasak khavai poi, kala saza̱kakhui mi saikora kharai samphanga. 

Mark 7 

Awo Ayiwui Tamkachithei 
(Mat 15.1-9) 

1  Jerusalemwui eina kharā Phariseebingna ain kathemabing kaikhali 
akhomkhuilaga Jishuli rāngasokapam tharan, 

2awui sākhangatha̱bingna khamakhao pāng, chiya pāng mamazikla phakazā chi 
thei. 

3(Kaja awo-ayibingwui khangachā mayonda Phariseebing kala Jihudi saikorana 
pāng mamazikla maphazāmana; 

4 athumna leihngapha̱wui eina hankhaung tharan mara̱vairanglakha 
maphazāmana. Chili lāngmeida tengkot, khongphei kala mariham kathā 
kapheowui khangachāyan athumna khamayon tarākha lei.) 

5  Chieina Phariseebing eina ain kathemabingna Jishuli ngahāna, “Awo-ayiwui 
khangachāyan thada masāla khisāda nawui sākhangatha̱bingna pāng 
mamazikla phazākhala?” 

6  Ana athumli ngahānkai, “Marān Isaiahna phākakhaning nathumwui pongli 
mashungda marānmi, kaja hithada kapihaida lei: ‘Mibing hina ili morchai eina 
khayāshiya, kha athumwui ning iwui eina katava̱li lei; 

7aremali athumna ili khoruma, athumna miwui khangachāyan chi Varewui 
tuina da tamchithei.’ 

8Nathumna Varewui ningkhami horhailaga, miwui khangachāyanli sakmeikhar 
mayonhaowa.” 

9Kala ana athumli hānga, “Nathumwui khangachāyan mayon khavaiwui vang 
Varewui ningkhami horhai khavai nathum apong khamathā akha lei! 

10 Kaja Mosesna ningmihai, ‘Nava̱ navāli khayashilu kala avāva̱li lah ava̱va̱li 
khonkashe mi chi thira’; 

11kha nathumna hānga, mi akhana avāva̱ lah ava̱va̱li, iwui eina nana kānkhanā 
samphangkapai chi ‘Hi Corbanna’ (kaja Vareli mikahaina) da hānghaiakha, 

12chiwui thili nana ava̱ avāwui vang khikha masa ngasakluimana, 

13chithada sāda nathumna zatkhana hāngkhamaron chiwui vang eina Varewui 
ningkhami chi khamasai ngasa ngasaka. Nathumna hithada kasā khangatei 
kachungkha lei. 

Makhao Khangasak Ot 
(Mat 15.10-20) 

14Chieina Jishuna mibingli hokhuiluishitlaga athumli, “Nathum saikora nganālu 
kala theishingkhuilu. 

15Ayarwui eina kazang china mi chili khikha makhao ngasakrarki kaji 
maleimana, kha alungwui eina kashok china makhao khangasakna. 

16Shākhui khavai khanā kakā a china shākhuiranu.” 

17  Ana yaruili nothāhailaga shimlungli kazang tharan awui sākhangatha̱bingna 
chānjam chiwui pongli ngahāna. 

18 Ana hānga, “Nathumla theishingkakhui maleirangla? Ayarwui eina kazang 
china mi chili khikha mamakhao ngasakrarmana kaji nathum bhap matāthula? 

19Khikhalajila chi wuklungli kazang maningla paiphonli kazangna kala chi 
ayarli shokpapamhaowa.” (hiya kashakazā katonga thara da phongkhamina.) 

20  Kala ana hānga, “Alungwui eina kashok china mili makhao khangasakna. 

21Kaja miwui wuklungwui eina makaphā ningphanin, shāmkasa, khaleekasa̱, 
shaokathat, phokaphā, 

22 kākharām, mikhanam, makhangatun, yuikashi, ngashimkashi, langkaso, 
mangkhama̱ hikathāthā shoka. 

23Saikora hi mi chiwui alung eina kashokna kala makhao khangasakna.” 

Sha̱nao Akhawui Shitkasang 
(Mat 15.21-28) 

24 Apam chiwui eina Jishuna zatphoklaga Tyre kala Sidonwui ruinganaishong 
vāhaowa, ana mi khipālikha mathei ngasakla shim akhali azanga; chithālala 
mangathumpaithuwa. 

25Anao ngalāva̱li makathar mangla kazanga preinao akhana Jishu rāhaira da 
kashā eina hengsāda vālaga awui pheizingli ngakhumshama. 

26Preiva̱ chi Syrophonicianaona. Ana awui naongalāva̱wui eina raih chi 
kakashamshokmilu da poi. 

27Kala ana sha̱nao chili hānga, “Naoshinaobing rida thofaranu, kaja 
naoshinaobingwui zāt khuilaga fali hormi kahai mangachāmana.” 

28Kha sha̱nao china ngahānkai, “Mashunga amei, chithālala naoshinaobingwui 
zātpā tākatung chi tablezingli kapama fala ngamuizai!” 

29Chieina ana ali hānga, “Nana chi kahāngwui vang shimli ungulu. Nanao 
ngalāva̱wui eina raih chi shokhaira.” 

30Ana shim hankhaung eina nao chi petli pisai kala raih chi awui eina 
shokkachanghairasai. 

Khanā Khangakhok Khak Khangasha̱ Mi akhali Raikhami 

31  Jishuna chiwui thili Tyre apamwui eina Decapolis apamli ngaruivālaga Sidon 
angaruishokta Galilee shamadruvāk hanunghaowa. 

32Kala athumna khanā makashā kala khakla makashok akha khuirāda Jishuli 
awui pāng parzāmi khavai rāpoi. 

33Chieina Jishuna amāngli thānkhuilaga yaruiwui eina thuihaowa kala akhanāli 
apāng thara̱sanga kala apāngli machora̱ mashorrorlaga kakazāpawui maleli 
sāza̱ya; 

34kala ngahuida kazingram yangkāda hānga, “Ephphatha” kaja “Shohaolu” 
kajina. 

35Kala ngalāngda mipa chiwui khanā shohaowa, amalela khalāmihaoda 
matuihaowa. 

36Kala ana mi khipālikha mahangalu da athumli ningmi; kha athumna 
mataimeida vaomalāna. 

37Kala athum matakhaknāhaida, “Ot saikora ana phālak eina sāmihaira; ana 
khangakhoka kala khangasha̱ali eina tangda shāngasak, kala matui 
ngasakhaira” da hānga. 

Mark 8 

Jishuna Mi Thingmatili Mikazā 
(Mat 13.32-39) 

1  Chitharan mi kachungkha rakazipluishitta athum zākhavai makhalei tharan 
Jishuna awui sākhangatha̱bingli hokhuida hānga, 

2“Mibing hili lumashanlaka, kaja athumna ili ngasokapam hi zimiksho 
kathumthang kaura kala athum ara zākhavaila maleithura; 

3ina athumli kakhum eina shimli shiunhaiakha, athum shongfali vānhaora kaja 
kaikhava katava̱wui eina kharāna.” 

4Kala awui sākhangatha̱bingna ngahānkai, “Siwuk hili kachiwui khamui 
vākhuida mi hiyakhali phāchizatpaira?” 

5Jishuna athumli ngahāna, “Nathumwuili khamui kayākha leikhala?” Athumna 
ngahānkai, “Shini lei.” 

6Chieina Jishuna mi saikora chili pamzanglu da kasoi, kala khamui shini chi 
khuida Vareli ningkashi mi kala serkhailaga yaruili yaokhavai awui 
sākhangatha̱bingli mi; athumna yaruili yaowa. 

7Athumwuili khaihla kateokha leisai; Jishuna chiwui vang Vareli ningkashi 
milaga yaruili yaokhavai mi. 

8Athumna chi shailaga tholakhaowa kala athumwui shaitai luk shini pemda 
kazipkhui. 

9Kala chili mi thingmati sha̱kha leisai. 

10Kala Jishuna mibing chili shiunhaowa; kala ana hengsāda marikhong 
kātonglaga awui sākhangatha̱bingli ngasoda Dalmanutha ngaleivāk vāhaowa. 

Machut Ningkachāng 
(Mat 16.1-4) 

11  Chiwui thili Phariseebingna Jishuli rangaphata kala khayon tukkhuikida 
kazingramwui eina machut chithei khavai hānga. 

12Kha ana khananglak eina ngahuida hānga, “Mithot hina khisāda machut 
kaphākhala? Ina nathumli kachangkhat eina kahāngna, mithot hili machut 
khikhala machitheimara.” 

13 Ana athumli nothāhailaga marikhong tongda lākhavāk kānkāhaowa. 

Pharisee eina Herodwui Khawok 
(Mat 16.5-12) 

14Sakhangatha̱bingna athumwui khamui malaihaida makhuiphungthuwa; 
marikhong chili athum khamuihāng akhamāng leisai. 

15 Jishuna athumli “Ning ngasharda khuiphunglu, Pharisee eina Herodwui 
khawok chili ngasharlu kala mangarumhaialu.” da hānga. 

16Athum akha eina akha ngazek ngarokta “Ithum khamui maleimana” da hānga. 

17 Chi theihaoda, Jishuna athumli hānga, “Khamui makhuikaphungwui vang 
khisāda nathum ngazek ngarokhala? Nathum aruila mamachukrang kala bhap 
matārangla? Nathumwui ning makanghaola? 

18Mik kālaga matheirarmala, khanā kalaga mashārarmala? Kala nathum 
maphaningungmala? 

19 Ina mi thingphangāwui vang khamui phangā serkhailaga mizāthang 
nathumna shaitai luk kayākha kaziphuikhala?” Athumna “Tharada khanina” da 
ngahānkai. 

20 “Kala mi thingmatiwui vang ina khamui shini serkhaida mishaithang shaitai 
luk kayākha nathumna kazipkhuikhala?” da Jishuna ngahānna. Athumna 
“Shinina” da hānga. 

21Ana athumli “Arui eina tangda bhap matārangla?” ji. 

Bethsaidali Khangapeo akhali Raikhami 

22   Chiwui thili athumna Bethsaidali vai. Mi kaikhana khangapeo mi akha 
Jishuwuili khuirada awuitungli kasāza̱mi khavai poi. 

23 Jishuna khangapeoa chili thara̱khuilaga kha̱wui ayarvāk thānshoka; ana 
mipa chiwui mikli machora̱ mashorrorhailaga awuitungli pāng parrorda, 
“Khikhikha matheilikhala?” da ngahāna. 

24Ana yangkāda, “Mi theili, kha thingrong kazat thai.” 

25Jishuna mipa chiwui mikli apāng saza̱luishita; ana panglāk eina kharak tharan 
saikora mathingrik eina theihaowa. 

26Jishuna ali, “Kha̱lunglila mazangluialu” da kasolaga shimli shiunhaowa. 

Peterna Jishuli Hāngkaphat 
(Mat 16.13-20; Lk 9.18-21) 

27  Chiwui thili Jishuna awui sākhangatha̱bingli ngasoda Caesarea Philippiwui 
kha̱bingli vai kala shongfali “Ili mibingna khipāna jikhala?” da athumli ngahāna. 

28 Chieina athumna, “Mi kaikhana Ra̱hikme Johnna ji, kaikhana Elijahna ji, 
khangatei kaikhana marānbingwui ngachaili akhara ji” da ngahānkai. 

29“Kha nathumna ili khipāna da phaningkhala?” da ngahāna. Peterna “Na 
Khrista china” da ngahānkai. 

30 Kala Jishuna athumli awui maramli khipālikha mahāngalu da ningmi. 

Jishuna Awui Kachotkachang kala Kathiwuipongli Kahāng 
(Mat 16.21-28; Lk 9.22-27) 

31  Kala ana awui sākhangatha̱bingli, miwui Naomayarana apong kachungkhali 
kakhanang kachot samphangra kala kathānabing, pāngmon akhokabing kala 
ain kathemabingna mamayāmada ali shaothatra, kha kathumthangwui thili 
ringluira da tamchitheiphokuwa. 

32Kala ana chi shenglak eina hāngmi. Kala Peterna ali hokhuilaga kaharphoka. 

33 Kha Jishuna ngareiungda sākhangatha̱bingli yanglaga Peterli kaharda hānga, 
“Ikhanukshong unghaolu, Satan! Na Varewuishong maningla 
mikumowuishong lei.” 

34  Kala ana yarui chi awui sākhangatha̱bingli ngasoda hokhuida hānga, 
“Kachikathā mina ithi shurga jiakha, a khalattawui ningkachāng horhailaga 
awui krush phungda ithi shurranu. 

35 Kaja khalatta awui mirin huikhuiki kaje a chi awui mirin shimānra; kala iwui 
vang kala paokaphāwui vang mirin shimankhame a china ringra. 

36Mi akhana okathui katonga samphanglala awui mirin shimānhaiakha awui 
tongkazā khi leikhala? 

37Mi akhana awui mirin chi khi eina ngatha̱khuishapkhala? 

38 Vareli makathei makaphā thot hili kachikathāna iwui kala iwui tuiwui vang 
khayakakha, miwui Naomayarana Avāwui tekhamatei eina kazingraobingli 
ngasoda kharā tharan awui vangla khayakhaora.” 

Mark 9 

1  Ana athumli hānga, “Kachangkhat eina ina nathumli kahāngna, Varewui 
wungram china pangshap eina ngasoda kharā matheiranglakha kathi 
mamazapki kaji mi kaikha hili nganingda lei.” 

Azak Khaon 
(Mat 17.1-13; Lk 9.28-36) 

2   Tharukthangwui thili Jishuna Peter, James kala John athumngli hophungda 
phungrei kajuiva̱ akhali thankai, kala athumwui miktāchangli azak onhaowa, 

3 kala awui kachon hānshi eina charshihai kala okathuili kachon khangasa̱ 
minala chithada ngasa̱khuikapai maningmana. 

4Elijah eina Moses apam chili rāda Jishuli chan tākhangazek athumna thei. 

5Chieina Peterna Jishuli hānga, “Ojā, ithum hili leikasā phālakhaira, ithumna 
nawui vang akha, Moseswui vang akha kala Elijahwui vang akha da rāmnao 
kathum sakhuisa.” 

6Kaja athum ngacheenahaida a khi hāngsikhala da matheithuya. 

7 Chiwui thili muiyā ngapuiungda athumli rommithaowa kala muiyālungwui 
eina akhon akha vaorai, “Hi iwui khaluma Naomayarana, awui tui nganālu.” 

8Athumna kashuirak eina hengsāda kapeikhayang tharan Jishu maningla 
athumli khipākha ngasopamkasa matheimana. 

9   Athum kaphungwui eina tāmamānlakha Jishuna athumli kasoi, “Miwui 
Naomayarana kathiwui eina maringshokranglakha eina tangda nathumna 
theikahai chi mi khipālikha mahānglakalu.” 

10Chieina athumna “Kathiwui eina ringshokra kajiwui kakhalat khikhala,” da 
ngazek ngarokphokuwa, kha shokkahai otshot chiya athum khalattawui ningli 
thumhai. 

11 Chieina athumna Jishuli ngahānna, “Khiwui vang eina ain kathemabingna 
Elijahna rārira da hānghaokhala?” 

12 Jishuna, “Elijahna ot saikora hankhuiluishit khavai rida rai; kala miwui 
Naomayarawui pongli kakhanang kala mana̱kashi kachungkha samphangrada 
Kathara Lairikli kathada kapihailikhala? 

13Kha ina nathumli kachangkhat eina kahāngna, Elijah rāhaira kala awui pongli 
kapi kahai thada ali athumwui ningyāng khaung sakhuihaira.” 

Kameo Kazang Naoshinao akhali Raikhami 
(Mat 17.14-21; Lk 9.37-43) 

14  Athumna sākhangatha̱ kateibingwuili hankhaung tharan mi kachungkhana 
athumli kuinamlaga ain kathemabingna ngayatkasā thei. 

15Hengsāda athum katongana Jishuli theida matakhakhai kala athumna 
ngasamvāda ali vāngarokkhui. 

16Chieina ana athumli ngahāna, “Nathum athumli khi khangayatkhala?” 

17Yarui ngachaiwui eina mi akhana ngahānkai, “Ojā, inaomayarali khak 
khangasha̱wui kameo zanghaida nali khuikharāna; 

18kameo china nganurhaiakha nao chi ngaleili saosangda aporhop tarārā 
shoklaga ahāla kajetta phasāla mararshaphaowa; chiwui vang nawui 
sākhangatha̱bingli kashamshokmi khavai kahāng tharan athum 
masāmirarthuwa.” 

19Chieina ana athumli ngahānkai, “O shitkasang makhalei thot, ina nathumli 
karankha ngasopamfarakhala kala samifarakhala? Iwuili khuirālu.” 

20Athumna nao chi awuili khuirai; kala kameo china Jishuli theikhaleoda 
naoshinaopā chili nganurkazama kala ngaleili saosangda ngaleokazamlaga 
khamorli aporhop hiyaya shoka. 

21“Hithada kakazā hi karankhahaira?” da Jishuna avāva̱ chili ngahānna. 
“Nganuilakhawui eina kazāphalunga. 

22Kameo china ali shimān khavai kala thikhavai meilunglila, tara̱lunglila 
tarākhashida horsanghaira, khikhikha sāmipaiakha lumashanmida ishili 
khangachonmilu.” 

23 Jishuna ali hānga, “Samipaiakha kajila? Shitkasanga awui vanga ot saikora 
sapaisera.” 

24Avāva̱ china hengsāda chapta hānga, “Ina shitsanga, iwui 
mashitsangkasangwui vang ngachonmilu.” 

25Jishuna yarui ashangva̱ chi athumwuili yongkharā chi theida, ana makathar 
mangla chili khararda hānga, “Khangasha̱a kala khangakhoka manglā, ina 
kakasona, awui eina shokulu kala ali marāzangluilakalu.” 

26Kala panglak eina chapta ali khanukazamhailaga shokhaowa, kala nao chi 
kathi angun thāhaowa; chieina athum kachungana, “A thihaira” da hānga. 

27Kha Jishuna awui pāng singkhuida khāngkhamathot eina thuinganingrāsai. 

28Jishuna shimlung zangkahaiwui thili sākhangatha̱bingna ngathumsāda ali 
ngahāna, “Khiwui vang ithumna makashamshokrarthu kajikhala?” 

29Chieina Jishuna ngahānkai, “Hikatha hiya seihā kasā eina maningla 
makashamshokrarmana.” 

Jishuna Awui Kathi Hāngmarānluishit kaji 
(Mat 17.22-23; Lk 9.43-45) 

30  Athumna chiwui eina zatlaga Galilee akāna. Jishuna mi khipālikha a 
khaleipam mathei ngasakmana; 

31 kachiwui vangkhala jilaga chitharan awui sākhangatha̱bingli tamchitheida 
leisai: “Miwui Naomayarali mibingwui pāngli horsangmida athumna ali 
shaothathaora kha kathumthangwui thili ringshokluishitra.” 

32 Kha athumna awui tamkachithei chi khikhala da bhap matāthuwa kala 
khangahānla mangahānlengthuwa. 

Khipā Reimeikapkhala? 
(Mat 18.1-5; Lk 9.46-48) 

33  Chiwui thili athum Capernaumli vai kala shimlungli zangkahaiwui thili 
Jishuna sākhangatha̱bingli ngahāna, “Nathum shongfali khi khangazekhala?” 

34 Kha athumna mangahānkāthuwa, khiwui vangkhala jilaga athumna shongfali 
khipa reimeikapkhala kaji ngazeka. 

35 Jishuna pamzangda tharāda khani chili hokhuida hānga, “Khare sāga jiakha 
saikorali naomeithuira kala saikorawui rao sāra.” 

36 Kala ana naoshinao akhali thara̱khuida athumwui alungthungli vamkhuilaga 
athumli hānga, 

37 “Kachikathāna imingwui vang hikathā naoshinaoli khuikasang chi ili 
khuikasangna; ili khuikasang chi imāngli maningla ili kashirāta alila 
khuikasangna.” 



1739 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Ithumli Mangakaikashe chi Ithumwui Mina 
(Lk 9.49-50) 

38  Johnna ali hānga, “Ojā, mi akhana nawui ming singda kameo kashamkashok 
ithumna thei, chieina ali ithumna masāluilu da khāmhaowa, khiwui vangkhala 
kaja a ithumwui mi maningmana.” 

39Kha Jishuna hānga, “Ali makhāmhaialu, khikhalajila iwui ming singda 
matakhak kahai ot kasā mi khipākha ili mamashātmara. 

40Kaja ithumli mangakaikashe a chi ithumwui mina. 

41 Kachangkhat eina ina nathumli kahāngna, nathumna iwui mi kasingwui vang 
kachikathāna tara̱ tengkotkha mikhamangwui sāman kachilikha 
mashimānlakmara.” 

Morei Sākhavai Kasui 
(Mat 18.6-9; Lk 17.1-2) 

42  “Ili shitkasanga kateoa akhali morei sakhangasakpa chili lungriham 
ngachāmihailaga shamadruli horsang kahaina awui vang phamei. 

43Chiwui vang eina nawui pāngna nali morei sangasakakha, katattāhaolu; 
nawui vanga pāng khani kālaga kazeiram vāki kajile, pāng makāla katang 
makhavai kharingli kazang phamei. 

44Chile athumwui mathan kathi mavaimana kala meila khamit mavaimana. 

45-46Napheina nali morei sangasakakha, katattāhaolu; nawui vanga phei khani 
kālaga kazeiram horsangki kajile phei mareida katang makhavai kharingli 
kazang phamei. 

47Namikna nali morei sangasakakha, latshokhaolu; nawui vanga mik khani 
kālaga kazeiramli horsangki kajile mik lākhavākmāng kālaga Varewui 
wungramli kazangna phamei, 

48 chili athumli kashaia mathan chi kathi mavaimana kala meila khamit 
mavaimana. 

49 Kaja mi kachivali mei eina tharngasakra. 

50 “Machi hi kānālaka, kha machi chi chiwui katum shimānhaiakha khi eina tum 
ngasakrakhala? “Nathum khalattawui alungli machi leingasaklu kala akha eina 
akha chingri eina pānrumlu.” 

Mark 10 

Preigahar Kapangwui pongli Tamkachithei 
(Mat 19.1-12; Lk 16.18) 

1   Kala ana apam chi chihohailaga Judea ngaleivāk vai kala Jordan kong kānvai, 
kala mi kachungkha awuili rakazipluiya, chieina ana awui khangachā thada 
athumli tamchithei. 

2Pharisee kaikhana ali chāng yangkida rangahāna, “Preiva̱li kapāng hi ainna 
mayāla?” 

3Ana ngahānkai, “Mosesna nathumli kathada kasokhala?” 

4 Athumna ngahānkai, “Mipa china kapāngwui lairik akha kapilaga pānghaipai 
da Mosesna mayai.” 

5Kha Jishuna hānga, “Nathumwui ning khamakangwui vang Mosesna ain hi 
kagapina. 

6 Kha otsem haokaphokwui ‘Varena athumli mayarnao eina sha̱nao sāmi’ da 
kathara lairikli kapihai. 

7Chiwui vang eina mayara china ava̱ avā horhailaga preiva̱li ngarumhaowa, 

8kala khani chi akha ngasāhaowa. Khani maningluimana kha asa akha 
ngasahaowa. 

9Chiwui vang eina Varena ngarummi kahai chili mi khipānakha 
masākhaiaranu.” 

10Athumna shimlung kazang eina sākhangatha̱bingna hiwui pongli Jishuli 
ngahānlui. 

11Ana athumli hānga, “Kachikathāna preiva̱li pānghailaga khangatei akhali 
ngakumhaiakha ana phokaphana. 

12Chi tākam eina preiva̱na gaharali pānghailaga fathuihaiakha ana 
phokaphana.” 

Jishuna Naoshinaobingli Sokhami 
(Mat 19.13-15; Lk 18.15-17) 

13  Naoshinaobingli Jishuna saza̱mi khavai athumna khuikharā eina 
sākhangatha̱bingna athumli khararra. 

14Jishuna chi kathei tharan malungvāthaowa kala athumli hānga, 
“Naoshinaobingli iwuili rāngasaklu; mahaphailu; kaja Varewui wungram chi 
chikathābingwuina. 

15Kachangkhat eina ina nathumli kahāngna, Varewui wungram chi naoshinao 
akhana khuikasang thada makhuisangakha kachilikha chili mazangmara.” 

16 Chieina ana athumli vamkhuida athumwuitungli pāng parrorda somi. 

Kashānga Mi akha 
(Mat 19.16-30; Lk 18.18-30) 

17   Jishuna kharam vākhavai zatphokluishit kaji tharan mi akha ngasamrāda 
khuktizanglaga ali rangahāna, “Kaphā Ojā, makashimān kharing samphang 
khavai ina khi sārakhala?” 

18Jishuna ali hānga, “Khisāda ili kaphā hokhala? Vare maningla kaphā khipākha 
maleimana. 

19 Ningkhamibing chi nana thei: ‘Mashaothatpaimana, maphophāpaimana, 
maleepaimana, makapikpaimana, maminampaimana, kala nava̱ navāli 
khayashilu.’” 

20Kala ana ngahānkai, “Ojā, ina saikora hi nganuilakhawui eina mayonrā 
kahaina.” 

21 Jishuna ali yangtitlaga leishida hānga, “Nawui khavāt akha lei; ungulu kala 
nawui khalalei saikora ungyorhailaga kachāmabingli mihaolu, chithākha 
kazingramli nawui lan kaziphaira; kala rāda ithi shurlu.” 

22Ana chi kahāng eina awui mai ngayumtir eina khanangzangda hanunghaowa 
kaja awui shimlui kachungkha leisai. 

23Chieina Jishuna sākhangatha̱bingli yanglaga, “Varewui wungramli zangkida 
kashāngbingwui vang kayākha sakrakhala?” da hānga. 

24Sakhangatha̱bingna awui tui chi shālaga matakhakhaowa. Kha Jishuna 
athumli latluida hānga, “Naongarā, Varewui wungramli zangki kaji kayākha 
sakkhala! 

25Kashānga mina Varewui wungramli zangki kajile utna kapimkhurli 
ngara̱kashok paimei.” 

26Chieina sākhangatha̱bing chi matakhaknahaida ali hānga, “Chithākha khipa 
kahui samphangpaira?” 

27Jishuna athumli yangda hānga, “Miwui vang masākapaina, kha Varewui vang 
chi maningmana, kaja Vareva saikora sāpaisera.” 

28 Chieina Peterna yirphokta hānga, “Yanglu, ithum ot saikora horhaida nathi 
shurhaira.” 

29Jishuna hānga, “Kachangkhat eina ina kahāngna, shimluila, achinā ngarāla, 
azara̱ngarāla, ava̱-avā kala naongarāla iwui vang kala paokaphāwui vang 
horhaishapakha 

30 mi chi shimluila, achināngarāla, azarva̱ngarala, ava̱ngarala, naongarāla, chili 
lāngda rekakharekla thot hili shāshā mataida samphangra; kala rakharā thotli 
makashimān kharing samphangra. 

31 Kha aja khare kasā kachungkha khanaowa sāra kala khanaobingna khare 
sahaora.” 

Jishuna Awui Kathi Hāngkhamarān Kakathuma 
(Mat 20.17-19; Lk 18.31-34) 

32  Athumna Jerusalem shangukida zatlakha Jishuna athumli rida zata, chieina 
sākhangatha̱bingla matakhakhaowa, kala shurkazat yaruila ngacheehaowa. 
Kala Jishuna tharāda khani chili hokhuiluishitlaga ali khi shokra kaji 
tamchitheiphokta 

33 hānga, “Yanglu, ithum Jerusalem shangkida zatli, chili miwui Naomayarali 
pāngmon akhokabing eina ain kathemabingwui pāngli horsangmida athumna 
shaothat khavai khayon mira kala Gentilebingwui pāngli horsangmira; 

34 athumna ali mana̱shira, machora̱la mashorrora, lijei einala ngaphitra kala 
sakathatla sāthatra, kha kathumthangwui thili a ringshokluira.” 

James eina Johnwui Kapo 
(Mat 20.20-28) 

35  Zebedeewui naongarā James eina Johnna Jishuwuili rāda, “Ojā, iniwui kapo 
sāmi ngasakhangai akha lei” da rāhānga. 

36Ana “Naniwui vang ili khi sāmi ngasakngaikhala?” da ngahānna. 

37 Kala anina ali hānga, “Nawui tekhamateili, ini akhali yāshong, akhali uishong 
kachipammilu.” 

38 Kha Jishuna anili hānga, “Nanina kapo chi khikhala da nani matheimana. Ina 
khamang tengkot chi nani mangshaprala kala ili ra̱kahik chi ra̱hikshaprala?” 

39 “Ini shapra” da anina ngahānkai. Jishuna anili hānga, “Ina khamang tengkot 
chi nanina mangra, kala ili ra̱kahik ra̱hit chi eina nanilila ra̱hikra; 

40kha iwui yāshong kala uishong khipāli pamngasakra̱khala da kakapang hi 
iwui maningmana, kha Varena ngaranping kahai athumwui vangna.” 

41Athum tharā china chi kashā tharan James eina Johnli malungvāthaowa. 

42 Chieina Jishuna athum saikorali hokhuida hānga, “Nathumna thei, kaja 
Gentilebingli mungrānbingna athumwuitungli munga, kala athumwui 
khangaramabingna athumwuitungli pangshap singa. 

43 Kha nathumwui alungliva chi maleimana kaja nathumwui alungli 
reikhangaiapa china saikorawui rao sāphalungra, 

44kala nathumwui ngachaili khare sakhangaipa china saikorawui raonao sāra. 

45 Kaja miwui Naomayara eina tangda ali otram ngatha̱mi ngasak khavai kharā 
maningla ana otram ngatha̱mi khavai kala kachungkhawui vang ngatangman 
sāda amanglā chigatmi khavai kharāna” 

Khangapeo Bartimaeusna Kathei Samkaphang 
(Mat 20.29-34; Lk 18.35-43) 

46  Athum Jericholi rai, kala Jishuna awui sākhangatha̱bing eina mi kachungkha 
chili ngasoda zatuki kaji tharan mik khangapeoa, Bartimaeus kaho Timaeuswui 
naomayara chi shongfapheili zāt popamda leisai. 

47 Ana Nazarethwui Jishu apam chili leiya da kashā eina panglāk eina vaoda 
hānga, “Davidwui naomayara Jishu, ili khalumashanmilu!” 

48Chieina mi kachungkhana ali khararda kasainakha pamlu da hānga; kha ana 
pangmeida vaowa, “Davidwui Naomayara, ili khalumashanmilu!” 

49Jishuna ngasāmlaga, “Ali hokhuilu” da kasoi. Chieina athumna mik 
khangapeoa chili hokhuida hānga; “Ringphālu; ngakarthuilu, ameina nali hoda 
lei.” 

50Ana awui kachon raitāhailaga ngakarthuida Jishuli rai. 

51Jishuna “Nana ili khi sāmi ngasakngaikhala?” da ngahāna. Khangapeoa china 
ngahānkai, “Ojā, imik theingasakmilu.” 

52 Chieina Jishuna hānga, “Ungulu; nawui shitkasangna nali phāngasakhaira.” 
Chili ngalāngda kathei samphanga kala Jishuwui thi shurthuwa. 

Mark 11 

Maiyārong Jerusalemli Kazang 
(Mat 21.1-11; Lk 19.28-40; Joh 12.12-19) 

1  Athumna Jerusalem vāshungnanai Bethphage eina Bethanywui ngalemli 
khalei Olive kaphungli vākashung eina Jishuna awui sākhangatha̱ khanili rida 
chihovai, 

2kala anili hānga, “Mangāshong khalei kha̱ chili vālu kala chili vazangkhaleoda 
mina matonglakrang kaji gadhānao akha hokhaisara. Chi akhalākhuilaga 
khuiunglu. 

3Kachikathā mina ‘Khi kasakhala’ da ngahānakha ‘Prohona savai khavai leili, 
kala thaklāk eina chihoungra’ da hānglu.” 

4 Chieina anina vai kala chānreipheichangli gadhānao akha khamongli 
hokhaisai. Anina chi khalāmahunglakha, 

5chili nganingkasābingna “Khisāda gadhānao chi kakhalākhala?” da ngahāna. 

6Chieina anina Jishuna hāngkhami tākam eina ngahānkai, kala anili 
zatngasakhaowa. 

7 Anina gadhānao chi Jishuli khuiungmi, kala athumna athumwui kachon gadhā 
chiwuitungli hammida Jishuna kātonga. 

8Mi kachungkhana shongfali athumwui kachon hammi; kaikhana khararwui 
eina timfa kahai thingphāng reokhuilaga hammi. 

9 Mangāshong kazatbingla kala khanukshong kazatbingla “Hosanna! Proho 
mingli kharā a chili ka̱lā mahaimeiranu!” 

10“Rakharā ishava Davidwui wungram ka̱lā mahaimeiranu! Juikhamataiali 
hosanna” da panglāk eina vaowa. 

11  Jishuna Jerusalemli vāda khorumshimli azanga, kala ana kuimareida ot 
saikora yangkup kahai tharan kazing yinghaoda tharāda khani chili 
ngasokhuilaga Bethanyli vāhaowa. 

Khaorārongli Khonkashi 
(Mat 21.18-19) 

12  Akhama kathā athum Bethanywui eina kharā tharan Jishu thaihaowa. 

13Khalāda khaorārong anah phungyir eina theida athei matheilapai da ayanga. 
Ana chili khavā eina anah maningla khikhala masamphangthuwa, kaja athei 
khamathei atam maningsāmana. 

14Chieina ana hānga, “Nawui eina athei mi khipānakha mashailakranu!” Chi 
awui sākhangatha̱bingna shai. 

Khorumshim Sākhamathā 
(Mat 21.12-17; Lk 19.45-48; Joh 2.13-22) 

15  Athumna Jerusalemli rākashung eina Jishuna khorumshimli zangda ot 
yorkasābing eina lokasābingli kashamphokhaowa kala lupā kaikhamebingwui 
table kala khana̱ khayorbingwui pamkhong saikora horkathānmiserhaowa; 

16kala ana mi khipālikha khorumshimwui kayāng kānzangda otnao akhala 
makhuizang ngasakmana. 

17 Chiwui thili mibingli ana tamchithei: “Hithada makapihaimala, ‘Iwui shim hi 
yur saikorawui seihā sākhavai shim hora’ kha nathumna khalebingwui shim 
sāngasakhaira.” 

18Pāngmon akhokabing eina ain kathemabingna chi shālaga ali shaothat khavai 
apong phai; kala mi kachungkha china awui tamkachithei matakhak kahaiwui 
vang athumla ali ngacheehaowa. 

19  Kazing khaying eina Jishu kala awui sākhangatha̱bing keinung chiwui eina 
thuihaowa. 

Khaorārongwui eina Tamkakhui 
(Mat 21.20-22) 

20  Akhama kathā ngathorshong athumna kānkhavā tharan khaorārong chi 
angayung tāshungda ngahuihairasai. 

21Peterna phaningungda Jishuli hānga, “Ojā, yanglu! nana khonshi kahai 
khaorārong chi thengchenghaira.” 

22Chieina Jishuna athumli ngahānkai, “Vareli shitsanglu. 

23Kachangkhat eina ina nathumli kahāngna, kachikathāna phungrei hili 
‘Phurkhuilaga shamadruli ahorsanghaolu’ da ning khamaong maleilakla kha 
ana kahāng chi ungshungra da shitsangakha, makahatlakla ungshungra. 

24 Chiwui vang eina ina nathumli kahāngna seihā kasāli nathumna kapopo chi 
samphanghaira da shitsanglu, kala chi nathumwui ngasāra. 

25 Kala nathumna nganingda seihā kasā tharan, nana makhamayā mi leisaakha 
pheomihaifalu; chithākha kazingramli khalei nathumwui Avānala nawui 
khayon pheomira. 

26(Kha nathumna mapheomiakha kazingramli khalei nathumwui Avānala 
nathumwui khayon mapheomimara.”) 

Jishuwui Sāshap-pangshapli Khangahān 
(Mat 21.23-27; Lk 20.1-8) 

27  Athumna Jerusalemli rāluishita. Jishuna khorumshimli zatta leilakha 
pāngmon akhokabing, ain kathembing kala ararbingna ali rangahāna, 

28“Nana otbing hi khipāwui pangshap eina kasakhala lah khipāna hi sākhavai 
pangshap mikhala?” 

29Jishuna ngahānkai, “Nathumli ina khangahān akha sāra; chi ili ngahānkāmilu, 
kala ina hi khiwui pangshap eina kasakhala da hāngmira. 

30Johnwui ra̱kahik hi kazingramwui einaka mikumowui einakhala? 
Ngahankāmilu.” 

31Athum akha eina akha ngayat ngaroka, “Ithumna ‘kazingramwui einana’ da 
hāngakha ‘Khisāda ali mashitsangthu’ jira, 

32‘Mikumowui einana’ jisa, athum mibing chili ngacheehaowa kaja mi 
saikorana John hi kachangkhat marānna da khui. 

33Chieina athumna Jishuli ‘Ithum matheimana’” da ngahānkai. Jishuna athumli 
hānga, “Chithākha hibing hi khiwui pangshap eina kasākhala da inala 
mahāngmara.” 

Mark 12 

Drakhā Yāmgui Khamasābingwui Chānjam 
(Mat 21.33-46; Lk 20.9-19) 

1  Jishuna athumli chānjam eina hāngchitheiphoka. “Mi akhana drakhā yāmgui 
akha sālaga kuimareida hokhaithing eina ngaveiya, atheira̱ sangkhavai akhurla 

chuihai kala tārongla semhai, chiwui thili yāmgui chi mili masā ngasaklaga a 
kha̱ram vāhaowa. 

2Atam ungkashung tharan khamasābingwui eina amasātman athei akhui 
khavai rao akha chihovai. 

3Athumna ali tukkhuilaga shaoshaomihailaga khamasai eina shiunhaowa. 

4Ana khangatei rao akhali chihovaluishita, kala athumna alila akuili khamā 
za̱mida khayaklak eina samilaga shiunhaowa. 

5Akhavā china rao khangatei akha chiholui, kha athumna ali shaothathaowa; 
chithada sāda khangatei kachungkhali chihovālaga kaikhali shaomi, kaikhali 
shaothathaowa. 

6Khangatei akha leisafaya, chi awui khaluma naomayarana; naomeikapta, ana 
‘Inaomayarali athumna khayāshira’ da phaninglaga ali chihovai. 

7Kha khamasābing chi akha eina akha ngazek ngarokta hānga, ‘Shimluikatpa 
chi hina, ali shaothathaosa, chithākha awui shimlui ithumwui sahaora!’ 

8Chieina athumna ali tukkhuilaga shaothathaowa kala yāmguiwui ayarli 
horshokhaowa. 

9Drakhā yāmguiwui akhavā china khi sangayikhala? Ana unglaga khamasābing 
chili shaothatserhaora kala yāmgui chi kateibingli mihaora. 

10 Kathara tui hi nathum mapārangla: ‘Shim kasābingna horkahai ngalung chi 
achithekwui khamakhoka ngasāhaira. 

11Hi Prohowui otsakna, kala hi ithumwui mikyanli matakhakhai’?” 

12  Athumna ali tukkhui khavai ngarāna, kha yaruili ngacheehaowa, kaja 
chānjam chi ana athumli rinlaga kahāngna da athumna machuka; chieina 
athumna ali horhailaga zatthuihaowa. 

Khāshinā Kashānwui apongli Khangahān 
(Mat 22.15-22; Lk 20.20-26) 

13   Athumna Jishuwui tuimatui eina khayon tukkhui khavai Pharisee eina 
Herodwui mi kaikha chihovai. 

14Athumna ali rangahāna, “Ojā, na khamashunga kala mimai makhayanga mina 
da thei, kaja nava miwui shingamli mayangmana, kha mikumowui vang 
Varewui kaphaningwui mashun chi tamchithei. Caesarli khāshina khami hi 
ainka, maningmakhala?” 

15Miraka, mamimara? Kha athumwui phakharek chi theida, ana athumli hānga, 
“Ili khisāda chāng yangkhala? Lupāsā akha khuirālu, ina yangga.” 

16Chieina athumna lupāsā akha khuivāmi kala ana ngahānna, “Hi khipāwui azak 
kala khipāwui aming kapihailikhala?” Athumna “Caesarwuina” da ngahānkai. 

17 Chieina Jishuna hānga, “Caesarwui chi Caesarli milu; kala Varewui chi Vareli 
milu.” Athumna awui tui chi shālaga matakhakhaowa. 

Ringkhaluiwui apongli Khangahān 
(Mat 22.23-33; Lk 20.27-40) 

18  Ringkhalui maleimana da kahānga Sadduceebingna Jishuli hithada 
rangahāna, 

19 “Ojā, mi akhana ra̱sa̱ phālaga anao mapharāla apreiva̱ horhaida thihaiakha 
agato china preiva̱ chili ngakumphalungra kala amawui vang nao 
pharākhuiphalungra da Mosesna ithumwui vang kapimihai. 

20Chinaongarā shini leisai; kharara china ngalā phai, kala nao maleila thihaowa; 

21kakhane china preiva̱ chili ngakuma, kala nao maleila thihaowa, kakathuma 
chila chithāhaowa; 

22chithada sāda shini china ngakumlaga nao maleilakla thihaowa. Naomeikapta 
preiva̱ chila thihaowa. 

23Ringkhalui atamli a khipāwui preiva̱ sara̱khala? Kaja shini china ali 
ngakumsera.” 

24Jishuna athumli ngahānkai, “Chiwui vang eina nathum khangui maningmala, 
kaja nathum katharatuila kala Varewui pangshapla matheimana? 

25Kaja athumna kathiwui eina ringkhalui tharan athum ngalāla makhuimara, 
fakathuila mafathuimara kha kazingramli khalei kazingrao thāserhaora. 

26 Kathebingli ringlui khangasak pongli jiakha, thing khangapom chuida Varena 
Mosesli, ‘I Abrahamwui, Isaacwui kala Jacobwui Varena’ da kahāng Moseswui 
lairikli nathum mapākhuimala? 

27A kathewui Vare maningmana, kha kharingawui Varena; nathum 
nguichaohaira.” 

Hakmeikap kaje Ningkhami 
(Mat 22.34-40; Lk 10.25-28) 

28  Athum akha eina akha ngaphat khangarok tharan Jishuna mathālak eina 
ngahānkākhami chi theilaga ain kathema akhana ali ngahāna, “Ningkhami 
saikorawui alungli mataimeikap kaji chi khikhala?” 

29 Jishuna ngahānkai, “Khare chiva, ‘Nganālu, O Israel: ithumwui Vare Proho, 
Proho chi akhamānga; 

30kala Proho nawui Vareli nawuklung, namanglā, naning kala nayāng 
tongtingda leishiphalungra.’ 

31 Kakhane chi hina, ‘Nawui khongnainaobingli nana na khalattali leikashi 
thada leishira.’ Khani hili hakkhamei khangatei ningkhami maleiluimana.” 

32Chieina ain kathema china hānga, “Mashunglaka, Ojā; nana mashungrik eina 
amānga da hānghaira, kala khangatei maleiluimana kha amānga; 

33 kala ali wuklung, theishingkakhui, kala yāng tongtingda leikashi kala 
khongnainaobingli khalattali leikashi thada leikashi hina rikkatā kachigat kala 
pha̱kaphayāli mataimeikhara.” 

34Ana themlāk eina ngahānkaka chi Jishuna kathei eina ali hānga, “Na Varewui 
wungramwui eina matāmana.” Chiwui thili khipānakha ali khangahān 
masālengthuwa. 

Khristawui apongli Khangahān 
(Mat 22.41-46; Lk 20.41-44) 

35  Jishuna khorumshimli tamchitheimamānda leilakha ana hānga, “Ain 
kathembingna kathada Khrista hi Davidwui naomayarana da hāngshapkhala? 

36 Manglā Katharana kasatmida David khalattana hithada hānga; ‘Prohona iwui 
Proholi hānga, nawui yangkashebingli nawui pheinai masā ngasakranglakha 
eina tangda, iwui yāshong pamlu.’ 

37Ali David khalattanala Proho hoi; hithaakha Khrista hi kathada Davidwui 
naomayarana jipaira?” Kala yarui ashangva china ringphalak eina nganakhui. 

Jishuna Ain Kathembingli Makhamayā 
(Mat 23.1-36; Lk 20.45-47) 

38  Kala ana awui tamkachitheili hānga, “Phahon katuma ngavailaga 
yaothuizatkhangaiya kala leihngapha̱lungli khayāshilak eina shālam 
sangasakkhangaibing, 

39Synagogueli mathāmeikap kaji pam ningkachāngbing, zātkhān kasāli 
khayākakā pam kaphābing, 

40ra̱meinaobingwui lan sashimānkhamebing kala seihā kasāngsāng kasābing, 
sakakhaninga ain kathembing chili ning ngasharlu. Athum sakkhamei khonshāt 
samphangra.” 

Rāmeiva̱wui Kachigat 
(Lk 21.1-4) 

41  Kala rākachigat lupā sangkhavai oko chili Jishuna kāroda pamlaga mi 
kachungkhana lupā rākasang chi yangpama. Kashāngnaobing kachungkhana 
lupā kachuchung rāsanga. 

42Kala kachāma ra̱meiva akha rai, ana penny akhawui chāng pheisā khani 
rāsanga. 

43Kala Jishuna awui sākhangatha̱bingli hokhuida hānga, “Kachangkhat eina ina 
nathumli kahāngna, rākachigat mi saikorawui ngachaili ra̱meiva̱ hina 
chungmeikapta rāchigata. 

44Kaja athum saikorana athumwui kachungkha khaleiwui eina kachigatna; kha 
ra̱meiva̱ chiya awui makhaleitungli awui ringkhavai khalei saikora chi 
mihaira.” 

Mark 13 

Khorumshim Kashimān Hāngkhamarān 
(Mat 24.1-2; Lk 21.5-6) 

1  Jishuna khorumshimwui eina kashok tharan sākhangatha̱ akhana ali, “Yanglu, 
Ojā, kayākha matakhak kahai ngalung kala khorumshimkhala!” da hānga. 

2  Kala Jishuna ali hānga, “Shim kahahakbing chi na theida leila? Maja̱tāla 
ngalung akhawuitungli ngalung akha ngarorda maleisaluimara.” 

Rekkakharek kala Kakhanang Kachot 
(Mat 24.3-14; Lk 21.7-19) 

3  Khorumshimli kāroda khalei Olive kaphungli Jishuna pamda leilakha Peter, 
James, John kala Andrew athumna ngathumsāda ngahānna, 

4 “Hi katharan shokra kala ot saikora hi ungshungura kajiwui khudam chi 
kathara, ithumli kahāngmilu.” 

5Chieina Jishuna athumli hānga, “Ngasharlu, kala nathumli mi khipānakha 
mathanngui ngasakhaialu. 

6 Mi kachungkhana iwui ming singda rālaga ‘I ana’ da hāngra, kala athumna mi 
kachungkhali thannguira. 

7Kala nathumna katā khanaiwui raipao kashā tharan, malung matātunghaialu; 
hi shokphalungra, kha china khangachanga atam maningmana. 

8Kaja yur akhana yur akhawuitungli, wungram akhana wungram 
akhawuitungli rai sāra; apam kachungkhali neina̱ khanukra, chāmrei rāra, kha 
hi nao ra̱kaphokna. 

9  “Kha nathum khalatta ning ngasharlu, kaja nathumli athumna kārotli 
khuikara; nathumli synagogueli kashaola shaora; kala iwui vang nathum 
khamungbing eina awungabingwui mangāli shākhi mikhavai kānganingra. 

10Yur saikorali paokaphā hi rida hāshokphalungra. 

11 Nathumli bichar sākhavai athumna khuikhavā kala mikasang tharan 
nathumna khi hāngra da rida makhanangalu; kha atam chichangli khami chi 
hānglu, kaja nana khamatui maningmana kha Manglā Katharana khamatuina. 

12Achinā ngarāna achināngarāli, avāva̱ ngarana naongarāli, naongarāna ava̱ 
avāli thikhavai sāra; 

13 iwui mingwui vang mi saikorana nathumli yangkharingra. Kha khanao eina 
tangda kakhānga chili huimira. 

Khangachee-khangachā Otshot 
(Mat 24.15-28; Lk 21.20-24) 

14  “Kha masaimi kahai ningkakachai ot china maleikharān apamli khalei 
nathumna kathei tharan(pākakhuibingna bhap tākhuiranu) Judeali 
khaleibingna phungreili yāmkāranu; 

15Shimtungli leikasāpana mataluiaranu, kala awui shimlungli zangda 
thongthāng mazangkhuiluiaranu; 

16Luili leikasapa china kachon maungkhuiluiaranu. 

17 Iyavo, atam chili nao vaikasābing kala na̱ shimanda leikasābingwui ka̱lāshāt! 

18Sikachāng atamli mashok khavai seihā sālu. 

19Kaja chitharan atamli Varena okathui kasāwui eina thuilaga aja rāshungda 
mashoklakrang kaji kala mashokluilaki kaji kakhanang kachot shokra. 

20Kala zimiksho chi Prohona masha̱sang ngasakakha mi khipālikha 
mahuikhuimara; kha kapangkhui kahai athumwui vang eina ana atam chi 
sha̱sang ngasakhaira. 

21Chiwui thili kachikathāna nali, ‘Yanglu, Khrista hili lei,’ lah ‘Yanglu, a chili lei!’ 
— da hānglala mashitsangalu. 

22 Minama Khrista kala minama marānbing shokra kala shapakha Varena 
kapangkhui kahaibingli thanngui khavai khudamla kala matakhak kahai 
kachungkhala athumna chitheira. 

23Kha ngasharlu; ina nathumli sānngarānda ot saikora hāngchitheihaira. 

Miwui Naomayara Kharā 
(Mat 24.29-31; Lk 21.25-28) 

24“Kha chitharan, kachotkachāng chiwui thili zimikla tangmanghaora, 
kachāngla mahorluimara, 

25sirābingla kazingramwui eina tātungra kala atungshongwui pangshapbingla 
nganukhaora. 

26 Chiwui thili miwui Naomayarana hakkhamahā pangshap kala tekhamatei 
eina ngasoda muiyālungli kharā nathumna theira. 

27Ana kazingraobingli achikun matili chihovāda awui kapangkhui kahaibingli 
okathuiwui akatang eina thuilaga kazingram akatang eina tangda kazipkhui 
ngasakra. 

Khaorārongwui eina Theikakhui 
(Mat 24.32-35; Lk 21.29-33) 

28“Khaorarongwui eina tamkhuilu; aphāngli shondhar shokta thingnah 
matekchim kahai eina yāngyir kachāng raura da nathumna thei. 

29Chi tākam eina nathumna hi shokura da kathei tharan a kharā nganaihaira, 
khamongpheili rāshunghaira da theira. 

30 Kachangkhat eina ina nathumli kahāngna, ot saikora hi mashokranglakha 
thot hi makānthuimara. 

31 Kazingram kala okathuila shimānhaora, kha iwui tui mashimānlakmara. 

Khipānakha Zimiksho eina Pung chi Matheimana 
(Mat 24.36-44) 

32  “Kha zimiksho eina pung chi khipānakha matheimana, kazingramli khalei 
kazingraobing eina tangdala, Naomayarala matheimana. Kha Avāva̱māngna 
thei. 

33 Ningngasharda rimpamlu; kaja otshot chi katharan rānikhala da nathumna 
matheimana. 

34 Hiya mi akhana shimwui eina zatkaphok tharan awui raobingli shim chi 
mayon khavai horsangmihailaga kala mi ava̱va̱li kachichāwui otphun mihailaga 
kala khamong khamayonali mayonkazakzaklu da kasohailaga kharam vākahai 
kathāna. 

35 Chiwui vang eina mayonkhariklu, kala shimva̱ china ngazinnika, 
ngayasailunglinikā, harvā kakhonglinika, ngathorshongnika, katharan 
ungnikhala kaji nathumna matheimana. 

36Ana kashuirak hankhaung tharan nathum pisāpaishina. 

37Ina nathumli kahāng hi mi kachiva̱li kahāngna: Rimpamlu!” 

Mark 14 

Jishuli Tukkhui khavai Khangarān 
(Mat 26.1-5; Lk 22.1-2; Joh 11.45-53) 

1  Atam chi Khawok-makazanga Khamui eina Makānkhami Phanit sākida 
zimiksho khanithang vatsai. Pāngmon akhokabing eina ain kathemabingna 
Jishuli ngathum sāda tukkhui khavai kala shaothat khavai khangarān sāda 
leisai; 

2kaja athumna hānga, “Phanitlungli masāpaimara, mibing ngama̱-
ngashaopaishina.” 

Jishuli Bethanyli Thao Neokhami 
(Mat 26.6-13; Joh 12.1-8) 

3  Jishuna Bethanyli phārrei kakazā Simonwui shimli phazāda leilakha, sha̱nao 
akhana aman kasaka nard thao kachara ngalunghamnao akhali sangda khuirai 
kala hamnao chi ana sākhailaga thao chi Jishuwui akuili heirorra. 

4Kha chili leikasā athum kaikhana malungvātlak eina hānga, “Khisāda aremali 
thao hi shimān khangasakkhala? 

5Kaja hi lupā shākathum lang eina yorkhuilaga kachamabingli mihaipai.” 
Chieina athumna ali khararra. 

6Kha Jishuna hānga, “Ali aningkhānranu. Khisāda ali sheikhautkhala? Ana ili 
khamathā ot sāmihaira. 

7 Kaja kachāmbingva nathumli ngasopamchingra kala nathumna samikhangai 
tharan athumli kaphā samipai; kha iva nathumli mangasopamluimara. 

8 Ana samikashap chi sāhaira; chifa khavai ana sānngarānda iwui phasā thao 
neomi kahaina. 

9Kachangkhat eina ina nathumli kahāngna, ali phaningkhaung sāda ana sāmi 
kahai chi paokaphā hākashokpam kachida hāngmira.” 

Jishuli Yansai khavai Judasna Khamayā 
(Mat 26.14-16; Lk 22.3-6) 

10  Chiwui thili tharāda khaniwui ngachaili Judas Iscariotna Jishuli yansai 
khavai pāngmon akhokabingli vai. 

11Athumna chi kashā eina ringphālakhaowa kala lupā mira da khangashit sai. 
Chieina Judasna Jishuli yansai khavai atam kachā yangphokuwa. 

Sākhangatha̱bingli ngasoda Makānkhami Phanit Kazā 
(Mat 26.17-25; Lk 22.7-14; Joh 13.21-30) 

12  Khawok-makazang khamui Phanitwui kharethang, makānkhamiwui yaonao 
taikathat tharan awui sākhangatha̱bingna ali ngahāna, “Makānkhamiwui 
phāzat zakhavai ithumli kali khangarān sālu jikhala?” 

13Chieina Jishuna awui sākhangatha̱ khanili chihoda hānga, “Keinungli vālu, mi 
akha tara̱ham phunglaga nanili ngarokra; ali shurvālu, 

14kala ana akakā shimva̱ chili, ‘Ojāna kahāng awui sākhangatha̱bingli ngasoda 
makānkhami phazat zārumki kaji kā kali leikhala’ da angahānlu. 

15Chieina ana mathāng atoli kā kahaka ngarankhariklaga haikasā chitheira. 
Chili nanina angarānlu.” 

16Chieina sākhangatha̱ khani china zatphokta keinung chili vai kala anili 
hāngmi kahai tākam eina samphanga; kala anina makānkhamiwui phazat chi 
angarāna. 

17  Kala kazing khaying eina Jishuna awui sākhangatha̱ tharāda khani chili 
ngasoda rai. 

18Athumna tableli phazāmahunglakha Jishuna hānga, “Kachangkhat eina ina 
nathumli kahāngna, phazārumda khalei nathumwui ngachaili mi akhana ili 
yansaira.” 

19Sakhangatha̱bing chi wukhananghaoda athum kachiva̱na “Chi ila” da 
ngahāna. 

20Ana athumli hānga, “Tharāda khaniwui ngachaili khongphei akhali ili khamui 
rurshairumda khalei mipa china. 

21Kaja kathara lairikli kapi kahai thada miwui Naomayara chi thira; kha miwui 
Naomayarali yankasaia a chiwui kalāshāt! Awui vanga marāpharākasāna 
phāmei.” 

Prohowui Phākachizat 
(Mat 26.26-30; Lk 22.14-20; 1 Cor 11.23-25) 

22   Athum phazāmahungda leilakha Jishuna khamui khuisingda ningkashiwui 
seihā sakuphailaga khamui serkhaida athumli mida hānga, “Shailu, hi iwui 
asāna.” 

23 Kala ana tengkot khuida Vareli ningkashi mihailaga athumli mi, kala athum 
saikorana chiwui eina manga. 

24 Kala ana athumli hānga, “Hi kachungkhawui vang heishokmi kahai iwui 
tuingashitwui asheena. 

25Kachangkhat ina nathumli kahāngna, Vare wungramli kadhara drakhāra̱ 
mangki kaji zimiksho chi marāranglakha eina tangda ina drakhāra̱ hi 
mamangluimara.” 

26  Athumna laa akha sāchang kahaiwui thili Olive phungreishong vāhaowa. 

Peterna Hatki kaji Hāngkhamarān 
(Mat 26.31-35; Lk 22.31-34; Joh 13.36-38) 

27  Kala Jishuna athumli hānga, “Nathum yāmserhaora; kaja hithada kapihaida 
lei: ‘Varena yaokahomali sāthathaora kala yaobing chaiyānghaora.’ 

28 Kha I ringshok kahaiwui thili nathumli ina Galileeli rida vāra.” 

29Peterna ngahānkai, “Athum yāmserhailala I mayāmmara!” 

30 Chieina Jishuna Peterli hānga, “Kachangkhat eina ina kahāngna, arui ngayā 
harvāna khanishida makhongranglakha nana ili matheimana da kathumshida 
hatra.” 

31Kha Peterna pinglak eina, “Nali ngasoda shaothatrumra jilala ina nali 
mahatlakmara” da ngahānkai. Khangatei sākhangatha̱bing saikoranala 
chithada hāngsera. 

Jishuna Gethsemaneli Seihā Kasā 
(Mat 26.36-46; Lk 22.39-46) 

32  Chiwui thili Gethsemane kaho apam akhali athumna vai kala Jishuna, “Ina 
seihā salakha nathum hili pamsālu” da hānga. 

33Ana Peter, James, John athumli thankhui, kala kakhanang sikafana 
pemtinghaowa. 

34 Chieina ana athumli hānga, “I wukkakhanangna thiki jiura, hili nathum 
ningkharikta yangpamsalu.” 

35Ana khavāmeilaga ngaleili ngakhumshamzangda sapaisi kaja atam chi awui 
eina kānthuimihaoranu da seihā sai. 

36 Kala ana hānga, “Abba, Avā, nawui vanga saikora sāpaisera, tengkot hi iwui 
eina kakhuithuimihaolu, thālala iwui kaphaning maningmana kha nawui 
kaphaningna.” 

37Ana hankhaung tharan athum pida leisāda ana Peterli hānga, “Simon, na 
pihaola? Pung akhamāngla mapamrarthulā?” 

38 Kasuili mazang khavai nathum ningngasharda seihā sālu; manglava 
sāngaikachangkhata kha asāna ngazanhaowa.” 

39Chiwui thili valuishitlaga kharewui tākam eina seihā vāsālui. 

40Ana hankhaung tharan athum piphup eina ungtheilui; kaja athum pingaishun 
haowa; kala khi ngahānkāsikhala da matheithuwa. 

41Ana hanung kakathumali hithada unghānga, “Aruila pichingda ngasāmda 
leifala? Shaphaira; morei kaphungbingwui pāngli miwui Naomayarali 
yorkasang atam chi rāshungura. 

42Ngakarthuilu, zatusa, yanglu, ili yorzaki kaje hili rāhaira.” 

Jishuli Tukkakhui 
(Mat 26.47-56; Lk 22.47-53; Joh 18.3-12) 

43  Ana matui mahungda leilakha hengsāda tharāda khaniwuili zangkasa Judas 
kaho china pāngmon akhokabing, ain kathemabing kala ararbingna kachiho mi 
kachungkhali ngasoda raighai, thinghun singlaga rai. 

44Yorkazapa china ingkit akha athumli milaga hānga, “Ina amaya̱ki kaje chi a 
kho; ali tukkhuilu kala shantri sakazazakta thanthulu.” 

45Judasna rākhaleoda Jishuwuili vai kala “Ojā!” da hānglaga amaya̱ya. 

46Chieina athumna ali yonsa̱khuida tukkhuihaowa. 

47Kha chiwui ngalemli nganingkasā mi akhana awui raighai sutkhuilaga 
pāngmon kharei rao akhawui khanā yortāmihaowa. 

48Kala Jishuna athumli hānga, “Ili nathumna khaleli tukkhuiki kaji thada raighai 
kala thinghun singda kharāla? 

49 Thangkachida khorumshimli tamchitheida nathumli ngasopama, kha 
nathumna ili matukkhuimana. Kha kathara lairikli kapi kahai chi 
ungshungranu.” 

50Kala athum katongana ali horhailaga yāmserhaowa. 

51Yaronnao akhana khamenga kachon kateonao akhamāng ngavailaga Jishuli 
shurvai; kala athumna ali tukkhui; 

52Kha ana kachon chila raitāhailaga asāmsai eina yongthuihaowa. 

Jishuna Hanga̱pamli Kākhanganing 
(Mat 26.57-68; Lk 22.54-55,63-67; Joh 18.13-14,19-24) 

53  Athumna Jishuli pāngmon khareiwuili khuivai, kala pāngmon akhokabing 
ararbing kala ain kathemabing saikora rākazipa. 

54Peterna athi shurvāda pāngmon khareiwui kayāngli lachāham eina 
shantribingli ngasoda meili tikpama. 

55Pāngmon akhokabing eina hangva̱nao katongana Jishuli shaothat khavai 
shākhi phai, kha akhala masamphangmana. 

56Mi kachungkhana kakapik shākhi awuitungli rāmi, kha athumwui shākhi 
khami akhala mangarummana. 

57Kaikhana nganingkada awuitungli kakapik shākhi mida hānga, 

58 “‘Miwui pāng eina sākakhui khorumshim hi sakhaihailaga ina 
kathumthangwui thili miwui pangna masākakhui khangatei akha sakhuira’ da 
ana kahāng ithumna shai.” 

59Chithālala athumwui shākhi khami akhala mangarummana. 

60Chieina pāngmon kharei china alungthungli nganingkāda Jishuli ngahāna, 
“Nali athumna kaphen hili khikha ngahānkā khavai maleithula?” 

61Kha Jishuna khikha mangahānkāla kasainakha pamhaowa. Chieina pāngmon 
kharei china ali ngahānlui, “Sokhame Varewui Naomayara Khrista chi nala?” 

62 Kala Jishuna hānga, “Ilaka, kala miwui Naomayarana Pangshapwui yāshong 
kapam kala muiyā tongda kharā nathum saikorana theira.” 

63 Kala pāngmon kharei china awui kachon serkhaida, “Hili lāngkhamei shākhi 
khangatei khi darkar sākhala? 

64 Nathumna awui kachipat tui shāhaira, nathumwui tuikup khikhala?” Athum 
saikorana ali shaothatngayiphalunga da khayon misera. 

65Kaikhana Jishuli machora̱ mashorrorphoka, amaila rommi, kashaola shaoda, 
“Marānlu!” da hānga. Kala shantribingna ali kapheya. 

Peterna Jishuli Kahat 
(Mat 26.69-75; Lk 22.56-62; Joh 18.15—18.25-27) 

66  Kala Peterna kayāng tākhamazeshong pamda leilakha pāngmon khareiwui 
raosha̱nao akha rai; 

67Peter mei tikkapam theilaga ali yangkāda “Nala Nazarethpa Jishuli ngasosai” 
da hānga. 

68Kha chi ana mamayāmada hānga, “I katheila matheimana, nana kahāng chila 
bhap matāmana.” Kala khanukvāk shokhaowa. (Chichangli harvā 
khonghaowa). 

69Rao sha̱nao china ali theiluishitta chiwui ngalemli khanganingbing chili, 
“Mipa hi athumwui mina” da hānglui. 

70Kha Peterna chi mamayaluimana. Khaleilaga chili khanganingbing china 
Peterli phenda hānga, “Mashoila na athumwui ngachaili akhana, kaja na 
Galileenaona.” 

71Chieina Peterna khonshāt tui eina shākhi sāda hānga, “Nathumna hāngda 
khalei mipa hi I matheimana.” 

72Chichang chili harvā khongkakhane khonguwa. Jishuna ali hānghaikasa, 
“Harvāna khanishida makhongranglakha nana ili kathumshida hatra” kaji chi 
phaningunga. A wukhanangnāhaida chapa. 

Mark 15 

Pilatewui Mangali Khuikharā 
(Mat 27.1-2,11-14; Lk 23.1-5; Joh 18.28-38) 

1  Pāngmon akhokabingna kazing thangkhaleoda ararbing, ain kathemabing 
kala hangva̱naobingli ngasoda tui ngacham ngaroka. Athumna Jishuli 
khalaplaga shimenphungda Pilateli vamisanghaowa. 

2 Kala Pilatena ali ngahāna, “Na Jihudiwui awunga chila?” Chieina Jishuna “Chi 
nana hānghaira” da ngahānkai. 

3Pāngmon akhokabingna Jishuli apong kachungkha eina phena. 

4Chieina Pilatena ali ngahānlui, “Na ngahānkā khavai maleithula? Yanglu, 
athumna nawuitungli kaphen kayākha khuirāda leikhala!” 

5Kha Jishuna chili lāngda mangahānkāmana, kala Pilate matakhakhaowa. 

Jishuli Shaothat khavai Tuitak Katā 
(Mat 27.15-26; Lk 23.13-25; Joh 18.39—19.16) 

6Chitharan phanit kachida yaruina kapo athishurda phātopli narkahai mi akhali 
Pilatena chihomichinga. 

7Ngakukshaoli mi shaokathatli zangda phatopli narkahaibingwui ngachaili 
Barabbas kaho mi akha leisai. 

8Yaruibingna Pilateli rālaga rida ana samikasa chi sāmi khavai pophoka. 

9Chieina Pilatena athumli ngahāna, “Jihudiwui Awungali nathumwui vang 
chihomi ngasakngaila?” 

10Kaja yuishāt eina pāngmon akhokabingna Jishuli awui pāngli 
horsangkhamina kaji ana thei. 

11 Kha pāngmon akhokabingna yaruibingli Barabbasli chihomi khavai kasata. 

12Chieina Pilatena yaruili hānga, “Chithākha nathumna Jihudiwui Awunga 
kahopā hili ili khi sālu jikhala?” 

13Athumna, “Krushli shaoshānhaolu” da vaowa. 

14Pilatena athumli ngahāna, “Kha khiwui vang kala khi khayon ot ana 
sahaokhala?” Kha “Ali krushli shaoshānhaolu” da pangmeida vaorai. 

15Pilatena yarui penkhavai athumwui vang Barabbasli chihomi; kala Jishuli lijei 
eina ngaphitlaga krushli shaothat khavai mihaowa. 

Jishuli Shipaibingna Mana̱kashi 
(Mat 27.27-31; Joh 19.2-3) 

16  Shipaibingna ali governorwui konungwui alung (chiya praetorium)li 
shimenzanga; kala athumna ashi shipai ashang hupvali hokazipkhui. 

17Kala athumna hungkhamaying kachon akha ali ngavaimi kala ka̱shat eina 
sākakhui kuihon ngahonmi. 

18Athumna, “Okpeimeiranu, Jihudiwui Awunga” da shālam sai. 

19Athumna akuilila lijei eina ngaphita, machora̱la mashorrora kala khayākashi 
kachithei sāda khuktizangda khorumkhaninga. 

20Athumna ali ngashimshikhui kahaiwui thili hungkhamayinga kachon 
raimihailaga awui kashankachon ngavaimi kala ali krushli shaoshān khavai 
athumna shimenthuihaowa. 

Krushli Shaokathat 
(Mat 27.32-44; Lk 23.26-43; Joh 19.17-27) 

21  Kala Cyrenewui eina keinungli vākida rārākasa, Alexander eina Rufus 
shavāva̱, Simonli shipaibingna Jishuwui krush phungvā khavai tandi sai. 

22 Kala Golgotha (kaja mikuira̱pam) kaho apam chili Jishuli khuivai. 

23Athumna drakhāra̱li myrrh manātlaga ali shimanna, kha ana chi 
mamangmana. 

24 Athumna ali krushli shaoshāna, kala awui kashankachon chi ka̱lā yanglaga 
ngayar ngaroka. 

25Ali krushli shaokashān pung kakathumawui atamlina. 

26Ali khayon kaphen tui kapi kahai chiva “Jihudiwui Awunga” kaji china. 

27Ali ngasoda khale khani, akhana yāshong kala akhana uishong da shaoshāna. 

28(Hithada kathara tuili “Yom kasābingna samphang khangayi chi ala 
samphangruma.” da kapi kahai chi ungshunghaowa.) 

29  Apam chili rākakānbingna kui khayitlaga “Kathumthangwui thili sākāra kaje, 

30na khalatta huikhuilaga krushwui eina tunglu” da zeiya. 

31  Pāngmon akhokabing eina ain kathemabingna zeinganaolaga “Ana kateili 
huimilaga akhalatta mahuikhuirarmana! 

32Israelwui awunga, Khrista krushwui eina katung yangsa, chieina ithumna ali 
shitsangpaira” da athum akhana akhali hānga. Ali shaothatrum kahaibingnala 
zeiya. 

Jishu Kathi 
(Mat 27.45-56; Lk 23.44-49; Joh 19.28-30) 

33  Pung katharuka katā eina, apam saikora tangkhamang chi pung kachiko eina 
tangda tangmanga. 

34 Pung kachiko katā eina Jishuna panglāk eina, “Elo-i, Elo-i, lama sabach-
thani?” da vaoya, chiwui kakhalata “Iwui Vare, iwui Vare, khisāda ili nana 
horhaokhala?” kajina. 

35Chili nganingkasa kaikhana shāda hānga, “Yanglu, ana Elijahli hoda lei.” 

36 Chieina akhana ngasamvāda shon pemting eina kathura atheira̱ thaikhuida 
thingli khalapshānlaga ali mimangda hānga, “Ngarailu, ali khuitā khavai Elijah 
marānikhala ithum ngaraiyangsa.” 

37Jishuna akhon panglāk eina vaoda thivāhaowa. 

38 Kala khorumshimwui chonrān chi atung eina aze tāshungda akai khani sāda 
kakhaowa. 

39 Kala Jishuli yangda nganingkasa shipai shakhawui akhavāna a thihaira kaji 
kathei eina “Kachangkhat mi hi Varewui Naomayaralaka” da hānga. 

40  Atam chili khalachāham eina ngashānkhayanga sha̱naobing leisai, chiwui 
ngachaili Mary Magdalene, James khanganoa eina Joseswui ava̱ Mary kala 
Solome athum zanga. 

41Athum hi Jishuna Galileeli leilakha athi shurda ali otram ngatha̱khamebingna, 
kala Jerusalemwui eina ali ngasokhavā sha̱nao kateibingla leisai. 

Jishuli Kachifa 
(Mat 27.57-61; Lk 23.50-56; Joh 19.38-42) 

42   Sabbathwui khangarān zimiksho sāhaoda kazing khaying tharan 

43Arimatheawui Joseph kaho khayākaka hanga̱wui minganin kala Varewui 
wungram kapha mi china malung pinglak eina Pilateli vāda Jishuwui phasā chi 
apoi. 

44Pilatena Jishu thikachanghairala da matakhakhaowa; kala ana shipai 
shākhawui akhavali hokhuida Jishu thichaohairala da ngahāna. 

45Shipai akhavāwui eina a thihaira da kashā eina Josephli phasā chi mihaowa. 

46Chieina Josephna kachon kachara akha lokhuilaga Jishuli khuitāda chi eina 
romhai, kala lungkaili kashophutkakhui chikhur akhali chizanhailaga akhur chi 
lungsham eina shirenshānhaowa. 

47Mary Magdalene eina Joseswui ava̱ Maryna Jishuli chizan kahai apam chi thei. 

Mark 16 

Ringkhalui 
(Mat 28.1-8; Lk 24.1-12; Joh 20.1-10) 

1   Sabbath kānthui kahai eina Mary Magdalene, Jameswui ava̱ Mary kala Solome 
athumna Jishuli thao neomi khavai nganamkaphā thaoyur lokhui. 

2Haptāwui kharethang ngathorthakva zimik kashok eina chikhurpam chili 
athum vai. 

3Athum akha eina akha, “Chikhurwui lungsham chi ithumli khipāna 
khalangshokmira?” da ngazek ngaroka. 

4Chieina athumna yangkai kala lungsham chi khalangshokhairakasā athumna 
thei—lungsham chi kahaka lungguina. 

5Athumna chikhurli kazang eina yaronnao akha charshi kahai kachon ngavaida 
yāshong pamkasa chi theida athum matakhakhaowa. 

6Kala ana athumli hānga, “Mamatakhakhaialu, nathum shaoshān kahaia 
Nazarethwui Jishuli kaphāna. A ringshokhaira, hili maleimana, ali kachipetpam 
hi yanglu. 

7 Ara nathumna awui sākhangatha̱bing eina Peterli pao hi unghānglu, kaja ‘Ana 
nathumli rida Galileeli vara’, da ana nathumli hāngkahai thada nathumna ali 
chili samphangra.” 

8Chieina athumna chikhurwui eina shokta yongthuihaowa, kaja kakathir kala 
kagashui athumli rāshunghaowa; athum ngacheenahaida khipālikha khikhala 
mahānglakmana. 

Jishuna Mary Magdaleneli Rākachithei 
(Mat 28.9-10; Joh 20.11-18) 

9Haptāwui kharethang ngathorthakva̱ Jishuna ringshok kahaiwui thili Mary 
Magdalene, kaja ana kameo shini kashamshokmi kahaipāva̱li rimeikapta 
rāchithei. 

10Ana Jishuli ngasokasābingli unghānga, chitharan athum chapngachāda leisai. 

11Kha Jishu ringshokhaira kala ana ali theihaira da kahāng tharan athumna chi 
mashitsangmana. 

Jishuna Sākhangatha̱ Khanili Rākachithei 
(Mat 24.13-35) 

12Chiwui thili Jishuna azak khangatei eina sākhangatha̱ khanili anina kharam 
vākida zatta leilakha rāchithei. 

13Anina latungda kateibingli unghānga, kha athumna chi mashitsangthuwa. 

Tharāda Akhali Jishuna Rākachithei 
(Mat 28.16-20; Lk 24.36-49; Joh 20.19-23; Ots 1.6-8) 

14Naomeikapta athum tharāda akha chi phazā mahunglakha Jishu rai; ana 
athumwui mashitkasang kala ning khamakangwui vang, kaja a ringshok 
kahaiwui thili ali katheibingwui tuili mashitkasangwui vang khararra. 

15Ana hānga, “Okathui apam katongali vālu kala miyur saikorali paokaphā hi 
hāshoklu. 

16Shitsangda ra̱hik kahai mi chili huimira; kha mashitkasanga mi chili khayon 
mira. 

17Kala shitkasangbingli machut hi ngasora, iwui mingli athumna kameo 
kashamshokra; athumna tuiyur kadharla matuira. 

18athumna phara̱ singkhuilala, kathiri manglala china athumli khikha 
masāza̱mara. athumna kakazānaobingwuitungli pāng parmiakha, kharai 
samphangra.” 

Kazingram Kakā 
(Lk 24.50-53; Ots 1.9-11) 

19Proho Jishuna athumli hangchitheikup kahaiwui thili ali kazingramli 
khuikāhaowa kala Varewui yāshong chipama. 

20Chieina athumna apam kachiva̱li vāda pao hāshoka kala Prohona athumli 
ngasoda ot sai kala athumwui paokapha chi mashunga kaji chi matakhak kahai 
ot kasā machut china phongshoka. 

Luke 

Luke 1 

1Leikashiya Theophilus, ithumwui ngachaili ungshung kahai otshotbingwui 
khararchān kapishok khavai mi kachungkhana athumwui kashap sāhaira. 

2 Haokaphok eina thuida mik eina kathei samphang kahaibing kala tui chi 
hākashokbingna ithumli hāngmi kahai thada athumna kapishok kahaina. 

3 Chiwui vang eina khayāshikapaiya amei Theophilus! Shokkahai otshotbing 
saikora haokaphok eina thuida ina munlak eina kazunyanglaga otshotbing chi 
nawui vang maron-maron eina kapikhami hi phārada phaninga. 

4 Chithākha nali tamchithei kahaibingwui khamashung chi nana pongda 
theikhuipaira. 

Ra̱hikme Johnwui Kapharā Kachishāt 

5  Judeawui awunga Herodwui atamli Abijah pāngmonshiwui eina Zechariah 
kaho pāngmon akha leisai. Apreiva̱li Elezabeth hoi; Aaron pāngmonshi 
shimkhurwui einana. 

6Ani khanini Varewui mangāli khamashung-khangarong mi sāda Prohowui 
ningkhami kala shiyan saikora mayonda shāt makālakla okthuisai. 

7Kha ani nao maleimana, kachiwui vangkhala kaja Elizabethva nao 
kashumva̱na kala ani kasarla sarhairasai. 

8Thang zimikshokha khorumshimli otram khangatha̱ chi Zechariah 
ashangva̱wui yar sāhaida ana pāngmonwui ot sāda leisai. 

9 Pāngmonbingwui khangachāyan athishurda Prohowui khorumshimli zangda 
nganamkaphā riktā khavai ka̱lā yanglaga awuili tāhaowa. 

10Nganamkaphā riktāda leilakha yarui saikora kayāngli seihā sāpama. 

11 Prohowui kazingrao akha nganamkaphā riktā khavai hanphut chiwui yāvāk 
rānganinga. 

12Zechariahna ali kathei eina kashuihaowa kala khangacheela ngacheehaowa. 

13 Kha kazingrao china ali hānga, “Zechariah, mangacheealu, Varena nawui 
seihā kasā shāmihaira, chieina napreiva̱ Elizabethna mayarnao akha pharāra. 
Nana awui ming John phokra. 

14Nana ringphāda mathānra kala mi kachungkhana awui kapharāli 
mathānrumra; 

15  Kaja Prohowui miktāli a kahaka mi ngasāra kala zamkhorla, khamaripa otla 
masāza̱mara, Ava̱wui naopamli leilakhawui eina, ali Manglā Kathara 
pemtinghaora. 

16Israelnao kachungkhali ana athumwui Proho Vareli latung ngasakra. 

17  Marān Elijahwui thada pangshap leilak eina kala hakmahālak eina zatra; ana 
avāva̱ eina naongarābingwui ning ngarum ngasakra, kala kahāng 
makhanganābingli mashun thangmei chili latung ngasakra kala Prohowui 
mibingli awuivang ngaranpinghaisā ngasakra.” 

18  Chieina Zechariahna kazingrao chili hānga, “Hi ina kathada 
theikhuipairakhala? Kaja I kasarnaona kala ipreiva̱la sarhaira.” 

19 Kazingrao china ali ngahānkai, “I Varewui mangāli khanganinga Gabrielna, 
nali ngazek khavai kala khamathā chānpao hi khuirāmi khavai ili chihokharāna. 

20Yanglu, na khak mashokmara kala shokki kaji mashokranglakha eina tangda 
khak ngasha̱ra; khiwui vangkhala kaja ngashitmi kahai atamli ungshungki kaji 
iwui tuili nana mashitsangthuwa.” 

21Mibingna Zechariahli ngaraipama. Ana khorumshimli sha̱rākha 
pamkahaiwui vang eina athum ningkashakhaowa. 

22Kala ana ayarli kashok tharan athumli khichānkhala mangazekrarthuwa. 
Chieina ali khorumshimli khamahā akha samphang kahaina da athumna 
phaninga kala ana tui mamatuipaithuda athumli khudam eina sāchithei. 

23Zechariahna awui otram khangatha̱ atam peiuda shimli hanunghaowa. 

24Khaleilaga apreiva̱ Elizabeth nao vaihaowa kala kachāng phangā sha̱kha 
shimli ngathumpama. 

25 Ana hānga, “Ara ili Prohona ngachonmida mibingwui mangāli iwui maikashi 
khuithuimihaira.” 

Jishuwui Kapharā Kachishat 

26Elizabethna nao vaida kachāng katharuka kakā tharan Varena kazingrao 
Gabrielli Galileewui keinung Nazarethli shivāta. 

27Ana Davidwui naotun Joseph kaho mayara chili khāmhaikasa kachingva̱ 
sha̱nao chili pao khuirai, kachingva̱ chili Mary hoi. 

28Kazingrao china ali rāhānga, “Ringphālu, he ngahānkhangaiva̱, Prohona nali 
ngasomida lei.” 

29Kha tui chi shālaga a ning kazāhaowa kala hāngda khalei tui chi khi 
ngasānikhala da ningli machuka. 

30 Chieina kazingrao china ali hānga, “Mangacheealu, Mary, kaja na Varewui 
lukhamashan samphanghaira. 

31 Yanglu, nana nao vaida mayarnao akha pharāra kala nana awui ming Jishu 
phokra. 

32A kahaka ngasāra, kala juikhamataia Varewui Naomayara hora; Proho Varena 
avāva̱ Davidwui wungram chi ali mira, 

33  Jacobwui ara̱-azāli katang mavaila ana mungra kala awui wungpam katang 
mavaimara.” 

34  Chieina Maryna kazingrao chili hānga, “Hi kathada shokpairakhala, iva 
gaharala maleimana?.” 

35 Kala kazingrao china ali hānga, “Manglā Katharana nawuitungli tāra, kala 
juikhamataiawui pangshap china nali rakhayinmira; chiwui vang eina pharāki 
kaje nao chili kathara Varewui Naomayara hora. 

36Yanglu, nawui athei-asā kashokva̱ Elizabethla asarlam mayarnao akha 
vaihaira. Kashumva̱ hokasā ana nao vaida hina katharuka kachāngna. 

37 Kaja Varewui vang saknā kahai khikha maleimana.” 

38Chieina Maryna ngahānkai, “Yanglu, iya Prohowui rao sha̱naona, nawui 
kahāng athishurda shokranu.” Chiwui thili kazingrao chi awui eina thuihaowa. 

Maryna Elizabethli Khavā 

39Chiwui thili Maryna ngakarthuida kaphungli khalei Judeawui keinung akhali 
hengsāda vai. 

40Ana Zechariahwui shimli azunda Elizabethli samphang khangarokwui 
shālam sai. 

41Elizabethna Marywui shālam tui shāngasha̱da awui naopamli khalei nao chi 
ngasonkai kala Elizabeth Manglā Katharana pemtinghaowa. 

42 Chieina ana panglāk eina “Sha̱naowui ngachaili na hi somi kahaiva̱ 
ngasaranu; kala nawui naopamwui eina shokki kaje athei chi sokhami kala 
khamahai ngasāranu! da hānga. 

43Khiwui vang eina ili hiyākha ka̱lā mahai ngasakta iwui Prohowui ava̱va̱ iwuili 
kharākhala? 

44Yanglu, nawui shālam tui shākhaleoda iwui naopamli khalei nao hina 
khamathānwui vang ngasonkai. 

45Prohona ali hāngkahai chi ungshunglakra da shitkasanga sha̱nao chi sokhami 
ngasāranu.” 

Marywui Masot Kachikat Laa 

46Chieina Maryna hānga, “Iwui wuklungna Proholi sochikata. 

47Iwui Huikhame Varewui mangāli imanglā mathāna. 

48Kaja ana awui khangazanva̱ rao sha̱naoli phaningmihaira. Khikhalajila 
yanglu, aja eina thuida thot kachiva̱na, ili somi kahaiva̱ da hora. 

49Khikhalajila Reikhamataia Varena iwui vang hakkhamahā ot sāmihaira, kala 
Kathara kaho hi awui mingna. 

50Ali khangacheebingwuitungli awui lukhamashan thot-thot kachida lei. 

51Awui pāngthei katingshokta sāshap pangshap chithei, kala langkasobingli 
athumwui wuklungwui khangarān chi sākhayangmi. 

52Ana Pangshapa khamungabingli wungpamkhong eina khuishoka, kala 
khangazanbingli khāngkāmi; 

53Ana kathaibingli kaphā ot eina thongasaka, kala kashāngbingli khamasai eina 
chihohai. 

54Ana awui lukhamashan phaningungda awui rao Israelli ngachonmi, 

55  ana ishāvā ngarā Abraham eina awui naotunbingli katang mavaila ngazeka.” 

56Maryna Elizabethli kachāng kathum sha̱kha angasopamlaga shimli 
hanunghaowa. 

Ra̱hikme Johnli Kapharā 

57Ara Elizabethwui naosak atam ungshunguda ana mayarnao akha pharai. 

58Prohona ali hakkhamahā lukhamashan miya kaji awui khongnainaobing kala 
athei-asābingna shai kala ali ringphārumma. 

59 Kachishatathang nao chili athumna ahui rimshokmi khavai rai kala avāva̱wui 
ming khuida ali Zechariah phokki jihairasai. 

60Kha ava̱va̱na “Chi maningmana, ali John hora” jihaowa. 

61Chieina athumna ali hānga, “Nashi theisā khipālikha hikathā aming 
maphoklakranga.” 

62Chiwui thili athumna avāva̱li awui ming khi phokrakhala da ingkit eina 
ngahāna. 

63 Chieina ana kapi khavai slate akha poi kala chili “Awui ming John” da kapimi. 
Chieina athum saikora matakhakhaowa. 

64Kala ngalāngda a tui matuipaihaoda ana Vareli masochikata. 

65Chieina khongnainaobing saikora ngacheeshunhaowa kala shokkahai otshot 
saikora hi Judea kaphungwui kha̱wung kachida ngazeklophaowa. 

66Kashā mi saikorana shākakhui tui chi athumwui ningli tipsanghailaga “Nao hi 
kachikathā ngasāsānikhala” da matakhakhai, kaja Prohowui pāng chi ali 
ngasomi. 

Zechariahwui Laa 

67Avāva̱ Zechariahli Manglā Katharana pemtinghaoda ana marānda hānga; 

68“Israelwui Proho Vareli sosersa, kaja ana awui mibingli rāngachonmida 
athumli ngatangkhuihaira. 

69Awui rao David shimkhurwui eina ana ithumwui vang pangshap khaleia 
Huikhame akha shokngasakhaira; 

70ana achālakhawui eina awui kathara marānbingwui khamor eina 
hāngmarānmi kahai thada, 

71ithumli yangkashebing kala ithumli yangkakharinga saikorawui einala 
kanmira; 

72ishāvā ngarāli lukhamashan chithei khavai, kala awui kathara tuingashit 
phaningung khavai. 

73ithumwui avāva̱ Abrahamli ngashitmi kahai tuingashit, 

74ithumli samphang ngasaki kaji chiya; yangkashe pāngwui eina kanmi kahai 
mibing ngasāda, khangachee maleila ali otram ngatha̱paira. 

75kala awui mangāli ithum mirin peichaoda kathar kala khamashung-
khangarong eina otram ngatha̱paira. 

76  “Chieina inao, nali Juikhamataiya Varewui marān hora, kaja awui shongfa 
ngarānmi khavai nana Proholi rida zatra, 

77  awui mibingli huikhamiwui awor tamchithei khavai; morei pheokhami 
lungli huimira da. 

78  Varewui lukhamashan mangā eina, ithumwuitungli ana huikhamiwui kahor 
shokkhangasak chitharan, 

79  tangkhamang kala kathi khaya̱lungli kapambingli kahor mira, kala chingri 
kahai pongli zatkhavai thānmira.” 

80  Kala nao chi rarsangmamānda manglārinla pangsanga kala Israelnaobingli 
phonglāk eina machitheiranglakha eina tangda ana lamhāngli pama. 

Luke 2 

Jishuli Kapharā 
(Mat 1.18-25) 

1  Chitharan Caesar Augustusna Rome shorkarwui azingli khalei mi mashing 
shānkhuilu da hukhum sai. 

2Hi mishān kharena; kala chitharan Quiriniusna Syriawui governor sāsai. 

3Mi saikora mishānli zangkhavai kachichāramli ungsera. 

4 Josephla Galileeli khalei Nazareth keinungwui eina Judeali khalei Bethlehem 
kaho Davidwui keinung chili vai, kachiwui vangkhala kaja Joseph hi Davidwui 
naotunna. 

5Awui khām kahaiva̱ Maryli ngasoda ming chankhavai khavā tharan Mary nao 
vaisai. 

6Ani apam chili leilakha Marywui naosak atam ungshunghaowa. 

7Kala awui naochizai mayarnao akha pharai kala ali naokhalui eina khaluilaga 
sigui khongsaili chipethai, khiwui vangkhala kaja kha̱ chili ani shimzun 
mangarinthuwa. 

Yaokahomabing eina Kazingraobing 

8Ngalei chili yaokahomabingna luili athumwui yao ashangva̱ ngayāshong 
mayonpisai. 

9 Athumwui ngalemli Prohowui kazingrao akha rāda Prohowui tekhamatei 
hingpik kahai china athumli kuimareida hora kala athum ngacheelakhaowa. 

10Chieina athumli kazingrao china hānga, “Mangacheealu, kaja yanglu, mi 
saikorawui vang ringphākhailak kahai paokhamathā ina nathumli 
khuirākhamina. 

11 Aja Davidwui keinungli nathumwui vang Huikhame akha pharāhaira, ava 
Proho Khristana. 

12 Hina nathumwui vang machut akha ngasāra kaja nathumna angangnao akha 
naokhalui eina khaluilaga sigui khongsaili chipet kahai samphangra.” 

13Kashuirak eina kazingrao chili ngasoda kazingramwui rao tarākha rāda 
Vareli masochikatta hānga; 

14  “Juimeikap kaje Vareli tekmateiranu, kala okathuili ana ningyāngkhaunga 
mibingwui alungli chingrihairanu.” 

15Kazingraobing china athumwui eina thuihaida kazingli latung kahai tharan, 
yaokahomabing chi akha eina akha ngazek ngarokta hānga, “Ithum Bethlehemli 
vāusa, kala Prohona ithumli chitheikhami shokkahai otshot chi vāyangsa.” 

16Chieina athumna thaklāk eina vāda Mary eina Joseph kala sigui khongsaili 
chipet kahai angangnao chili vāsamphanga. 

17Athumna nao chi kathei eina kazingraona angangnao chiwui maramli hāngmi 
kahai chi hāngchithei. 

18Yaokahombingwui tui chi kashā saikora matakhakhai. 

19 Kha Maryna ot saikora chi machuklaga awui wuklungli tipsanghai. 

20Yaokahombing china athumwui theikakhui shākakhui saikora chiwui vang 
Vareli tekmatei khangasak eina ngasoda masochikatta latunghaowa. Kaja chi 
athumli hānghairasai. 

Jishuli Aming Kaphok 

21  Zimiksho chishatthangwui thili angangnao chili ahui rimkashok tharan ali 
Jishu phoka, aming hi ava̱va̱na ali mavairanglakha kazingraona phoklu da 
hāngmi kahaina. 

Jishuli khorumshimli Khuikakā 

22  Moseswui Ain athishurda pheomatharkhami atam ungkashung tharan anina 
nao chi Prohowui mangāli chigat khavai Jerusalemli khuikai. 

23 Kaja Prohowui ainli hithada kapihai, “Naochizai mayarnao kachiva̱ Proholi 
tharchigatphalungra.” 

24Kala Prohowui ainli kaso kahai pha̱phayā khavai nasha̱ khani lah khana̱ 
khanila khuiphunga. 

25 Chitharan Simeon kaho mayarnao akha Jerusalemli leisai, a khamashung-
khangarong, shitkasang khangazipa Israelli makarkhami honkapama kala 
Manglā Katharana ngasokhame mina. 

26Prohowui Khrista chi matheiranglakha eina tangda a mathimara da Manglā 
Katharana phongmihairasai. 

27Manglāna thānkhami mangā eina ana khorumshimli rai, kala angangnao 
Jishuli ainwui khangachā athishurda sāmi khavai ava̱ eina avāva̱na 
khorumshimli khuikakā tharan, 

28Simeonna ali vamkhuida Vareli sochikatta hānga, 

29“Proho, ara naraoli chingri eina thuingasakmihaolu, Nawui tuingashit 
athishurda; 

30  Kaja imik eina theihaira nawui huikhami chi. 

31Hi nana ngarān kahaina, miyur saikorawui mangāli, 

32  Hi nawui kaphaning Gentilebingli phongshokmi khavai kahorna, kala nawui 
miyur Israel tekmatei khavaina.” 

33Angangnao chiwui pongli kahāng chi shālaga ava̱ eina avāva̱ matakhakhaowa; 

34kala Simeonna somida ava̱va̱ Maryli hānga, “Yanglu, angangnao hi Israel 
kachungkha konglui khavai kala ngakarthui khavai, kala hānghaikasawui 
khudam sāda kapangkhui kahaina 

35(raighai akhana namanglālila tophutshokra) Chieina kachungkhawui 
ngathum kahai kaphaning phongmira.” 

36  Ashershi shangli Phanuelwui naongalāva̱ Anna kahova̱ marān akha leisai, a 
sarhairasai kala fathuida zingkum shinimang agaharali ngasopama, 

37kala kum hangchishata mati kakā eina tangda ra̱meipama. Ana ngashun 
ngayā mateila kakhumla khum, seihāla sāda Vareli khorumlaga 
khorumshimwui eina mathuilakmana. 

38Ana atam chichangli khorumshimli kāda Vareli ningkashi mi kala Jerusalemli 
ngatangkhami honda khalei saikorali nao chiwui pongli hāngchithei. 

Nazarethli Latkhaung 

39Prohowui ain athishurda athumna ot saikora sākup kahai eina Galileeli khalei 
athumwui keinung Nazarethli latunghaowa. 

40 Nao chi rarsangmamānda kapangla pangsanga, aworla pemtinghaowa kala 
Varewui khalum chi awuitungli lei. 

Naoshinao Jishuna khorumshimli Kapam 

41  Ava̱ eina avāva̱na kum kachida Makānkhami phanit Jerusalemli azangchinga. 

42Jishuna kum tharāda khani kākashung eina khangachā athishurda phanitli 
azanga. 

43Phanitpei athumna latkhaung tharan nao Jishuva Jerusalemli 
pamsanghaowa. Chi ava̱ eina avā matheisāthuwa. 

44Kha yaruili ngasozatta leira da phaninghaoda thangkhawui shongzā 
zatkahaiwui thili athei-asābing eina ngasotnaobingwuili ngathingvai; 

45masamkaphang eina anina ali phākhavai Jerusalemli latvai. 

46Zimiksho kakathumathang Jishuna khorumshimli ojābingwui ngachaili 
pamda athumwui tuila nganā kala khangahānla sāda leikasā chi athei. 

47Awui theishingkakhui kala ngahānkakā kashā mi saikorana matakhakhai. 

48 Anina ali kathei eina matakhakhaida ava̱va̱na ali hānga, “Inao nava khi 
kasāniji? Yanglu, navā iniva malung tātungnanai nali phāhaira.” 

49Chieina ana ngahānkai, “Nanina ili phākazat kathakahaini ji? I iwui Avāwui 
shimli pamra kaji nani matheithulā?” 

50Ana kahāng tui chi anina bhap matārarthuwa. 

51 Chiwui thili anili ngasophungda Nazarethli latungda ana aniwui kahāng 
nganai kala ot saikora hi ava̱va̱na wuklungli tipsanghai. 

52  Jishuna aworla, pha̱sakla mataisangmamānda Varenala mikumonala 
lumkālaka. 

Luke 3 

Ra̱hikme Johnwui Tamkachithei 
(Mat 3.1-2; Mk 1.1-8; Joh 1.19-28) 

1  Caesar Tiberiusna mungda tharāda kaphangā kum Pontius Pilatena Judeawui 
governor, Herodna Galileewui tetrarch kala agato Philipna Iturea eina 
Trachonitiswui tetrarch kala Lysaniasna Abilenewui tetrarch sāda leilakha, 

2 Annas eina Caiaphasna pāngmon kharei kasā atamli Zechariahwui naomayara 
Johnna lamhāngli leilakha Varewui tui chi rāphongmiya. 

3 Chieina Jordanwui kuikhamareili khalei apam saikorali vāda morei pheomi 
khavai ningngateida ra̱hiklu da pao hāshoka. 

4 Kaja Isaiah marānwui lairikli hithada kapihai; “Akhon akhana lamhāngli 
vaozatta lei: Prohowui shongfa ngarānlu, awui apongbing ngatar ngasaklu. 

5Tampāk kachiva̱ chipemkāra, kala phungrei phungrā kachiva̱ nemngasakra. 
kala khamakhui ngatar ngasakra, kala kokatro apongbing khayammira; 

6  kala phasā khavaia saikorana Varewui huikhami theisera.’” 

7  Chiwui vang eina ra̱hikmilu da kharā mi ashangva̱ chili ana hānga, “He, 
phara̱wui dharābing! Rāki kaji malungkhavātwui eina yāmkhavai nathumli 
khipāna hāngkhala? 

8 Ning khangateiwui ngarakzak kahai athei mathei ngasaklu kala nathum 
khalatta ‘Ithumwui avāva̱ Abraham lei’ da mahāngalu, kaja ina nathumli 
kahāngna, ngalungbing hiwui eina Varena Abrahamli nao kachungkha 
semmishapa. 

9 Arui eina tangda thingngayungli ngahā parhaida lei, chiwui vang eina athei 
khamathā makhamathei thingrong kachiva̱ ta̱teklaga meilungli horsanghaora.” 

10Chieina mi kachungkha china ali ngahāna, “Chithākha ithumna khi 
sarakhala?” 

11 Ana athumli ngahānkai, “Phahon khani khaleia mi china akhala makhaleia 
mipā chili ngayarmilu; kala kashakazā khaleia chinala makhaleia chili chithada 
miranu.” 

12Khashinā khalokabingla ra̱hikmi khavai rāda ali hānga, “Ojā, ithumna khi 
sarakhala?” 

13Chieina ana athumli ngahānkai, “Nathumna ngashaiki kaji chili lāngda 
mangashaialu.” 

14Shipaibingnala ali ngahāna, “Thākha ithumna khi sara̱khala?” Chieina ana 
athumli hānga, “Khipālikha tandi sāda mangaponalu, kaphenla 
maphenphāphaalu, nathumwui tolop chi shapa da phaninglu.” 

15  Mibingwui kachihān leihaogada athum saikorana John hi Khrista chiralā da 
athumwui wuklungli machuklakha, 

16 Johnna athum saikorali hānga, “Ina nathumli tara̱ eina ra̱hikmi kha ili 
reikhamei a chi rārāli, I awui pheihop khara̱ eina tangda khalāmikida matik 
machāmana. Ana nathumli Manglā Kathara kala Mei eina ra̱hikmira. 

17Lanpumwui mā chi heikhui khavai kala kapanga mā chi kazipkhuida chumli 
haikhavai yāmkok chi awui pāngli lei, kha ana ahikbing chi masāshimitkapai 
meilungli chithothaora.” 

18Hithada sāda apong kachungkha eina ana kasatkasang eina ngasoda mibingli 
paokaphā hāshoka. 

19 Kha Johnna Herod Governorli agato preiva̱ Herodiasli ngakum kahaiwui vang 
kala ana makaphā ot kachungkha sāhaida hāngkhamachinwui vang, 

20Herodna makaphātungli makaphā ngarorda Johnli phātop sanghaowa. 

Jishuli Ra̱kahik 
(Mat 3.13-17; Mk 1.9-11) 

21   Mi saikorali ra̱hikmi kahaiwui thili kala Jishulila ra̱hikmihailaga seihā 
sāmahunglakha kazingram shohaowa; 

22 kala Manglā Katharana nasha̱wui azak khuida awuitungli tapa̱ya kala 
kazingramwui eina akhon akha vaorai, “Na iwui khaluma Naomayarana, Ina 
nali ningyāng unglaka.” 

Jishuwui Mi-un 
(Mat 1.1-17) 

23   Jishuna awui ot sākaphok tharan, awui zimgkum thumra sha̱kha kāhairasai. 
Ava (mina kaphaning thada) Heliwui naomayara Josephwui naona, 

24Heli Mathatwui nao, Mathat Leviwui nao, Levi Melchiwui nao, Melchi Janna-
iwui nao, Janna-i Josephwui nao, 

25Joseph Mattathiaswui nao, Mattathias Amoswui nao, Amos Nahumwui nao, 
Nahum Esliwui nao, Esli Nagga-iwui nao, 

26Nagga-i Maathwui nao, Maath Mattathiaswui nao, Mattathias Seme-inwui 
nao, Seme-in Josechwui nao, Josech Jodawui nao, 

27Joda Joananwui nao, Joanan Rhesawui nao, Rhesa Zerubbabelwui nao, 
Zerubbabel Shealtielwui nao, Shealtiel Neriwui nao, 

28Neri Melchiwui nao, Melchi Addiwui nao, Addi Kosamwui nao, Kosam 
Elmadamwui nao, Elmadam Erwui nao, 

29Er Joshuawui nao, Joshua Eliezarwui nao, Eliezar Jorimwui nao, Jorim 
Matthatwui nao, Matthat Leviwui nao, 

30Levi Simeonwui nao, Simeon Judahwui nao, Judah Josephwui nao, Joseph 
Johnamwui nao, Johnam Eliakimwui nao, 

31Eliakim Meleawui nao, Melea Mennawui nao, Menna Mattathawui nao, 
Mattatha Nathanwui nao, Nathan Davidwui nao, 

32David Jessewui nao, Jesse Obedwui nao, Obed Boazwui nao, Boaz Salmonwui 
nao, Salmon Nahshonwui nao, Nahshon Amminadabwui nao, 

33Amminadab Adminwui nao, Admin Arniwui nao, Arni Hezronwui nao, 
Hezron Perezwui nao, Perez Judahwui nao, 

34Judah Jacobwui nao, Jacob Isaacwui nao, Isaac Abrahamwui nao, Abraham 
Terahwui nao, Terah Nahorwui nao, 

35Nahor Serugwui nao, Serug Reuwui nao, Reu Pelegwui nao, Peleg Eberwui 
nao, Eber Shelahwui nao, 

36Shelah Cainanwui nao, Cainan Arphaxadwui nao, Arphaxad Shemwui nao, 
Shem Noahwui nao, Noah Lemechwui nao, 

37Lamek Methuselahwui nao, Methuselah Enochwui nao, Enoch Jaredwui nao, 
Jared Mahalaleelwui nao, Mahalaleel Cainanwui nao, Cainan Enoswui nao, 

38Enos Sethwui nao, Seth Adamwui naona kala Adam Varewui naona. 

Luke 4 

Jishuli Kasui 
(Mat 4.1-11; Mk 1.12-13) 

1  Manglā Kathara pemting eina Jishuna Jordanwui eina latunga kala Manglāna 
lamhāngli thānvai. 

2 Chili zimiksho hangmatithang ali chipeena suipama. Ana zimiksho chirankha 
khikha mazā-mamang kajiwui vang akuplamva thailakhaowa 

3Chipeena ali hānga, “Na Varewui naomayarana jiakha lunggui hi khamui 
onkhavai kasolu.” 

4 Chieina Jishuna ngahānkai, “Hithada kapihaida lei; ‘Mina khamuimāng eina 
maringmana.’” 

5Chiwui thili chipeena apam kajui akhali thānkai, kala okathui wungram 
saikora mikkhayip akhawui alungli chithei. 

6 Kala ana hānga, “Ina nali pangshap kala tekhamatei saikora hi mira. Hi ili 
mikahaina. Chieina ina mikhangaiali mishapa, 

7nana ili khorumakha saikora hi nawui sāserra.” 

8 Chieina Jishuna ngahānkai, “Hithada kapihaida lei, ‘Nana Proho nawui 
Varemāngli khorumra, kala amāngli otram ngatha̱ra.’” 

9Chiwui thili chipee china ali Jerusalemli thanvāda juimeikap kaje khorumshim 
atonli kānganing ngasaklaga hānga, “Na Varewui naomayarana jiakha hiwui 
eina ngawoktālu, 

10 kaja hithada kapihaida lei, ‘Nali yangmi khavai Varena awui kazingrao 
chihorāra; 

11kala naphei lungguili mangaphokza̱ khavai, athumwui pāng eina nali 
ngayuikhuira.’” 

12  Chieina Jishuna ngahānkai, “Hithada kapihaida lei, ‘Nana Proho nawui Vareli 
masuipaimara.’” 

13 Kala chipee china suiki kaji suikuphailaga atam kachā 
masamphangranglakha eina tangdawui vang awui eina thuihaowa. 

Galileeli Otram Ngatha̱kaphok 
(Mat 4.12-17; Mk 1.14-15) 

14  Chiwui thili Jishuna Manglā Katharawui pangshap eina Galileeli latunga kala 
chiwui kuikhamarelili khalei apam saikorali awui ming ngayaovāserhaowa. 

15 Ana athumwui Synagogueli tamchithei kala mi saikorana ali soi. 

Nazarethli Jishuli Makhamayā 
(Mat 13.53-58; Mk 6.1-6) 

16  Chiwui thili ana ali nganaokakā ram Nazarethli hanunga kala khangachā 
sākasā thada ana sabbaththang Synagogueli vai. Kala ana lairik pākhavai 
thuinganinga. 

17Kala Isaiah marānwui lairik chi ali mi. Ana lairik chi harkhayang eina hithada 
kapi kahai tuipam chi samphanga; 

18  “Prohowui Manglā chi iwuitungli lei. Khikhalajila kachāmabingli paokaphā 
hashok khavai, ana ili thao neomihaira. Narkahaibingli chihomi khavai, 
khangapeobing theiluishit khavai, chāngkhareng kahaibing ningkhān khavai. 

19Prohowui mayākhami zingkum rāhaira da, vaomalānmi khavai ili 
kashirātna.” 

20Ana lairik chi khaluikhuida rao chili mihailaga pamkazang eina, chili leikasā 
mi saikorana ali yangvāsera. 

21Chieina ana athumli hāngphokuwa, “Varewui tui chi aja nathumna kashā eina 
ungshunghaira.” 

22 Mi saikorana sosera kala awui khamor eina lukhamashan tui kashok chi 
shālaga matakhakhaida hānga, “Hi Josephwui naomayara chi maningmalā?” 

23 Chieina ana hānga, “Makahatlakla chānjam tui hi nathumna ili hāngra, 
‘Khanong, na khalatta raikhuilu, nana Capernaumli sākahahai ithumna 
shākahai chi naram ngaleilila sālu’ jira.” 

24 Chieina ana hānglui, “Kachangkhat eina ina nathumli kahāngna, marān 
khipālikha khalattaramli khamayā maleimana.” 

25 Kha ina nathumli mashuntui hi kahāngna, “Elijahwui atamli zingkum 
kathum, kachāng tharuk Varena kazing maro ngasakthuda apam hupva̱li 
chāmrei kharā tharan Israelli ra̱meinao kachungkha leisai, 

26thālala Elijahli, Sidon ngaleiwui Zarephatli khalei rameiva̱wuili maningla 
khangateiwuili mashivātmana. 

27 Kala Elisha marānwui atamli Israelli phārrei kakazā mi kachungkha leisai; 
thālala Syriawui Naaman maningla khangatei khipālikha matharmimana.” 

28Tui chi kashā eina Synagogueli leikasā mi saikorana malungvātlakhaowa. 

29 Chieina athumna ngakarthuida ali keinungwui eina shimenshoka kala 
athumwui keinung sakā kahai kaphungton chiwui eina sha̱tā khavai ali thānvai. 

30 Kha ana yaruiwui ngachaili ngara̱thuihaowa. 

Raih Kazanga Mi akha 
(Mk 1.21-23) 

31  Chiwui thili ana Galileewui keinung Capernaumshong tāda sabbaththang 
athumli tamchithei. 

32 Athumna awui tamkachithei chili matakhakhaowa, kaja ana sāshap 
pangshap eina matui. 

33Chitharan Syngogueli raih kazanga mi akha leisai, ana panglāk eina vāoshoka, 

34“He Nazarethwui Jishu! nana ithumli khi sāki kajikhala? Ithumli shimān 
ngasak khavai kharāla? Na khipākhala da ithumna thei; na Varewui 
Tharkhamathengpā china.” 

35Kha Jishuna makathar manglā chili kaharda hānga, “Akhon mashoklu, awui 
eina shokhaolu.” Makaphā manglā china ali horkarsanghailaga zakkashi khikha 
masāla awui eina shokhaowa. 

36Mibing chi matakhakhaida akha eina akha ngazek ngarokta, “Hi khitui khala? 
Ana sāshap pangshap eina makathara manglā chili kakaso eina athumnala 
yāmshokli” da matuiya. 

37 Chieina ngalei chiwui kuikhamareili khalei apam saikorali awui pao hi 
ngayaonaphaowa. 

Jishuna Mi Kachungkhali Raikhami 
(Mat 8.14-17; Mk 1.29-34) 

38  Jishuna ngakarthuida Synagoguewui eina shoklaga Simonwui shimli vai. 
Chitharan Simonwui aniva̱ kharurda leisai. 

39Ana preiva̱ chiwui ngalemli anganingda kakharur raikhavai kakaso eina 
raihaowa kala ana hengsāda ngakarthuilaga athumli otram ngatha̱mi. 

40Zimik tunkahaiwui thili kazātyur khangatateiwui eina kakazānaobing awuili 
khuirai. Ana mi kachiva̱wuitungli pāng parrorda athumwui kakazā raimi. 

41Mi kachungkhawui eina chipeebing china “Na Varewui naomayarana” da 
panglāk eina vaolaga yāmshoka. Kha ana athumli khararda tuila mamatui 
ngasakmana, khiwui vangkhala kaja athumna a Khrista china da theihaowa. 

Jishuna Synagogueli Pao Hākashok 
(Mk 1.35-39) 

42  Kazing kathang eina Jishuna ngachakyang kahai apam akhali vai kala 
mibingna ali phāda samkaphang eina ali mathui khavai sai. 

43Kha ana athumli hānga, “Ina khangatei keinungbinglila Vare wungramwui 
paokaphā hi hashokphalungra; kaja hi sākhavai ili kashirātna.” 

44 Chieina ana Judeali khalei Synagoguebinglila pao hāshoka. 

Luke 5 

Jishuna Hokhuikhare Sākhangatha̱bing 
(Mat 4.18-22; Mk 1.16-20) 

1  Mibingna Varewui tui nganākida awui ngalemli kharā tharan a 
Gennesaretwui ngayipheili a nganingda leisai. 

2Ana ngayipheili marikhong khani thei; kha khaih kaphābinga marikhongwui 
eina thuihaida khaihlan apheohairasai. 

3 Chieina Jishuna marikhong khaniwui ngachaili Simonwui marikhongli 
kātonglaga ngayipheiwui eina kateokha huivā khavai poi. Kala ana marikhongli 
pamda mibing chili tamchithei. 

4Ana tamchitheikup kahai eina Simonli hānga, “Kathukvāk huivāda khaih 
phākhui khavai nawui khaihlan horsanglu.” 

5 Chieina Simonna ngahānkai, “Amei, ithumna ngayā pongda phāhaira, kha 
khikhala masamphangmana. Chithālala nawui kakaso athishurda ina 
horsangluiga.” 

6Athumna khaihlan horkasang tharan khaih sorkhangasai horkhuiya kala 
khaihlanla kākki jihaoda, 

7athumna marikhong khangateili katonga ngasotnaobingli rāngachonmi 
khavai apāng yapvai. Chieina athumna rāda marikhong khanini chi khaihna 
pemhaida ritnā kahaiwui vang marikhong chi ngaphumki jihaowa. 

8Kha Simon Peterna chi kathei eina Jishuwui pheizingli ngakhumzangda hānga, 
“He Proho, iwui eina kathuimihaolu; kaja I morei kaphunga mina.” 

9Athum khaih sorkhangasai horkakhui chi theilaga ala kala ali khangaso 
saikorala matakhakhaowa. 

10Chithada sāda Simonwui ngasotnaobing, Zebedeewui naomayara James eina 
Johnla matakhakhaowa. Chieina Jishuna Simonli hānga, “Mangacheealu, hiwui 
eina thuida ara na mi kapha ngasāhaora.” 

11Athumna marikhong khani chi ngayipheili khuishokhailaga athumwui 
khalalei saikora horhaiphungda athi shurthuwa. 

Phārrei Kakazā Mi Akhali Raikhami 
(Mat 8.1-4; Mk 1.40-45) 

12  Thangkha ana keinung akhali pamlakha phārrei ngapharhok kahai mi akha 
rārāsai. Ana Jishuli theida awui mangāli ngakhumzangda poi, “Proho, nana 
phaningmiakha ili tharngasakshapa.” 

13Chieina Jishuna awui pāng katingvāda saza̱da hānga, “Ina sāmilakra, 
tharchaohaolu.” Ngalangda phārrei kakazā chi raichaohaowa. 

14 Ana “Mi khipālikha mahānglakalu, kha vālu, na khalattana naphasā 
pāngmonli achitheilu kala Mosesna kaso kahai athishurda nali tharmihaira kaji 
mibingna machutkhui khavai pha̱kaphayā achigatlu.” da hānga. 

15 Jishuwui pongli mataimeikharda pao ngayaovāhaoda awui tui nganā khavai 
kala athumwui kakazā raikhui khavai mi kachungkha rākazipa. 

16 Kha ana lamhāngli vāda seihā vāsāthuihaowa. 

Sheikasha̱ Mi Akhali Raikhami 
(Mat 9.1-8; Mk 2.1-12) 

17  Thang zimikshokha ana tamchitheida leilakha Galilee, Judea kala 
Jerusalemwui kha̱ kachiva̱wui eina kharā Phariseebing eina ain kathemabing 
awui ngalemli pamsai kala kazāt raimi khavai Prohowui pangshap chi ali 
ngasosai. 

18Kala yanglu, kachikathā kaikhana sheikasha̱ mi akhali pet eina ngava̱rai kala 
ali shimlungli khuizangda Jishuwui mangāli haikhavai hotnai; 

19kha mi chungnahaida khuizang khavai apong maleithuda athumna 
shimtungli kai, kala chi rānphutta ali pet eina ngasoda yarui pamda khalei 
alungthungli Jishuwui mangāli chihotai. 

20 Jishuna athumwui shitkasang chi theida hānga, “He mayara, nawui morei 
pheomihaira.” 

21Chieina ain kathembing eina Phariseebingna athum khalatta kapupta 
hāngngaroka, “Vareli kachipat tui khamatui hi khipākhala? Vare maningla 
khipāna morei pheomishapkhala?” 

22Jishuna athumwui ngahān khangarok chi theida athumli hānga, “Khisāda 
nathumwui wuklungli machukphāphākhala? 

23‘Nawui morei pheomihaira’ kaji eina ‘Ngakarthuida zatulu’ da kahāng kachipā 
paimeikhala? 

24Kha okathuili miwui Naomayarana morei pheomi khavai pangshap lei da 
nathumna theikhavaina.” Chieina ana sheikasha̱ chili hānga, “Ina nali kahāngna, 
ngakarthuilu, nawui pet khuiphungda shimli ungulu.” 

25Ana athumwui miktāli ngalāngda ngakarthui kala ana pikhavai pet chi 
ngava̱khuiphungda masot chikatmamānda shimli unghaowa. 

26Chieina athum saikora matakhakhaoda Vareli masochikata; kala 
khangacheena pemtinghaida “Ithumna matheisālak kaji ot aja theihaira.” da 
hāngngaroka. 

Jishuna Levili Kaho 
(Mat 9.9-13; Mk 2.13-17) 

27  Chiwui thili Jishuna ayar kashok eina khāshinā shānkhavai shimli Levi kaho 
khāshinā khaloka mi akha pamkasa thei, chieina ali hānga, “Ithi shurlu.” 

28Chieina Levina ot saikora nothāhaiphunglaga ngakarthuida athi shurthuwa. 

29Chiwui thili Levina ashi shimli Jishuwui vang zātkhān kahaka akha sai; phazāt 
chili khāshinā khalokabing kala khangatateibingla zangda mi kachungkha 
kazipa. 

30 Chieina Pharisee eina ain kathembingna awui sākhangatha̱bingli 
mamayāngaimada, “Khiwui vang eina nathumna khāshinā khalokabing kala 
morei kaphungbingli phāshak phazārumkhala?” da hānga. 

31Chieina Jishuna athumli ngahānkai, “Kazāt makhaleibingna khanong 
mahomana, kha kakazābingna kahona; 

32 Iva khamashung-khangarongbingli hokhui khavai kharā maningmana, kha 
morei kaphungbingli ning ngateikhui khavai hokhuikida kharāna.” 

Kakhumwui pongli Khangahān 
(Mat 9.14-17; Mk 2.18-22) 

33   Athumna ali hānga, “Johnwui sākhangatha̱bingna toilak eina khumda seihā 
sai kala Phariseebingwui sākhangatha̱bingla chithada sai, kha nawui 
sākhangatha̱bingva phāshak phazāpamli.” 

34Chieina Jishuna athumli hānga, “Khām kahaia china athumli ngasopamlakha 
shakzātli kharābingli chikhumpairalā? 

35 Khām kahaia chili athumwui eina khuikathui atam rārāsāra, chithanghon 
athum khumnaora.” 

36Ana athumli chānjam akhala hāngchithei; “Mi khipānakha kadhara 
chonsāwui eina akainao akha serkhuilaga kachama chonsāli mataksangmana; 
taksangakha kadhara chonsā chila kakhaowa kala kadhara chonsā chi kachama 
chili machāluimana. 

37Khipānakha drakhāra̱ sangkhavai sāhuikhao kachamli drakhāra̱ kadhar 
mathaisangmana; thaisangakha kadhara drakhāra̱ china khao chi 
ngawokkhaida heitha̱haora, khaola shimānhaora. 

38Kha drakhāra̱ kadhar chi sāhuikhao kadharli sangphalungra. 

39Kala khipānakha drakhāra̱ arar mangkahaiwui thili anui mamangngailui 
mana kaja ‘Arar phāmeiya’ da ana hānga.” 

Luke 6 

Sabbathwui pongli Khangahān 
(Mat 12.1-8; Mk 2.23-28) 

1   Sabbaththang Jishuna luisai akhali khavā chitharan awui sākhangatha̱bingna 
mā mazokhuida manuishai. 

2 Kha Pharisee kaikhana hānga, “Khisāda sabbaththang ain kakai ot sākhala?” 

3 Chieina Jishuna ngahānkai, “David eina ali khangasobingna thaikahai tharan 
khisakhala kaji nathum mapākhuimala? 

4 Kathada ana khorumshimli zanglaga pāngmon maningla khangatei 
khipānakha mashaikapai Ngasokhamiwui khamui shaihao kala ali 
khangasobinglila mishaihao!” 

5Ana athumli hānglui, “Miwui Naomayarana sabbathwui akhavāna.” 

Pāng Sheikasha̱ Akhali Raikhami 
(Mat 12.9-14; Mk 3.1-6) 

6Khangatei sabbath zimiksho akhali ana synagogueli zangda tamkachithei 
tharan yāpang sheisha̱ kahai mi akha leisai. 

7Ain kathembing eina Phariseebingna awuitungli khayon phenpai khavai 
sabbaththang ana kazat maraiminikhala da yangpama. 

8Kha ana athumwui kaphaning chi theihaoda pāng sheikasha̱pā chili hānga, 
“Hili rānganinglu.” Chieina ana ngakarthuida chili anganinga. 

9Chieina Jishuna athumli hānga, “Ina nathumli khangahāna; Sabbath zimiksholi 
kaphā ot kasā mashungmeikā zakkashi ot kasā mashungmei, manglā 
huikhuirakā sashimānrakhala?” 

10Jishuna athum saikorali yangserlaga sheikasha̱pali hānga, “Napāng 
katingshoklu.” Ana pāng chi katingkashok eina khangachā thada unghaowa. 

11Kha athumna Jishuli malungvātnāhaida khi sāsikhala da akha eina akha 
ngazek ngaroka. 

Tharāda Khanili Kakapang 
(Mat 10.1-4; Mk 3.13-19) 

12   Chitharan Jishuna seihā sākhavai kaphungli vāda ngayā pongda Vareli seihā 
sāpama. 

13Kazing kathang eina awui sākhangatha̱bingli hokhui kala athumwui eina mi 
tharāda khani kapangkhuida athumli paokazatbing da phokmi; 

14chiya, Peterla kaho Simon kala agato Andrew; James eina John, Philip kala 
Bartholomew, 

15Mathew, Thomas kala Alphaeuswui naomayara James, Zealotla kaho Simon 
kala 

16Jameswui naomayara Judas kala yorkazā ngasā kahaiya Judas Iscariot. 

Jishuna Tamkachithei kala Raikhami 
(Mat 4.23-25) 

17  Chiwui thili ana athumli ngasoda hamchamri kahai apam akhali tānganinga 
kala chili sākhangatha̱bingla, Judeawui, Jerusalemwui, kala Tyre eina Sidonwui 
ngayipheiwui eina kharā mi zangserda mi kachungkha kazipa; 

18athum awui tui nganā khavai kala kakazā raikhui khavai rai kala makathar 
manglāna singkakharengbing chila raikakhui samphanga. 

19 Chieina mi saikorana ali saza̱khui khavai sai kaja awui eina pangshap shokta 
athum saikorali raimi. 

Ringkaphā kala Kakhanang 
(Mat 5.1-12) 

20  Jishuna awui sākhangatha̱bingli yangvāda hānga, “Kachāmbing sokhami 
ngasāranu, kaja Vare wungram chi nathumwuina. 

21Arui kathaibing nathum sokhami ngasāranu, kaja nathumli thongasakra. Arui 
kachapbing nathum sokhami ngasāranu, kaja nathumna mana̱ra. 

22  “Miwui Naomayarawui vang eina nathumli ningkakachai, mahei kahai, 
kachipat kala nali aming phorphāphāda kazei tharan sokhami ngasāranu! 

23Chithang ringphālu kala mathānda ngalongkālu, khikhalajila yanglu, 
kazingramli nathumwui sāman haklaka, kaja athumwui avāva̱ ngarānala 
marānbingli chithada sai. 

24   “Kha kashāngabing nathum kakhanang ringkashi ngasāranu, kaja nathum 
nathumwui ringkaphā samphanghaira! 

25Arui kathobing, nathum kakhanang ringkashi ngasāranu, kaja nathum thaira. 
“Arui mana̱da khaleibing, nathum kakhanang ringkashi ngasāranu. kaja 
nathum chapra! 

26“Mina nathumli sotkhamasao tharan nathum kakhanang ringkashi 
ngasāranu, kaja athumwui avāva̱ ngarābingnala minama marānbingli chi 
tākam eina sāsai. 

Yangkasheli Leikashi 
(Mat 5.38-48, 7.12) 

27  “Kha nganāda khalei nathumli ina kahāngna; Nathumwui yangkashebingli 
leishilu, nathumli ningkakachaia athumli kaphā sāmilu. 

28Nathumli khonkashe athumli somilu, nathumli sāshida kasā athumwui vang 
seihā sāmilu, 

29Nawui maisorli kakaphe a chili lākhavākla ngareimilu; coat ngapaikakhuia a 
chili phahonla minarhaolu. 

30Nathumli kapo mi kachiva̱li milu. Nathumwui ot khuithui kahai chi 
mapokhuiluialu. 

31 Nali sami ngasakkhangai chi tākam eina kateibinglila sāmilu. 

32  “Nathumli leikashebingmāngli leishiakha china nathumli khi tongkazā 
leikhala? Kaja morei kaphungbingla athumli leikashebingli leishi. 

33Nathumli kaphā sākhamebingmāngli kaphā sāmiakha china nathumli khi 
tongkazā leikhala? Kaja morei kaphungbingnala chithada sai. 

34Nathumna samphangra da kachihānbing māngli chishutakha china nathumli 
khi tongkazā leikhala? Morei kaphungbingnala morei kaphungbingli athumna 
chishut kahai chiyākha samphang khavai chishuta. 

35 Kha nathumwui yangkashebingli leishilu, kapha sāmilu, kala khikhala 
samphangluira da machihānlakla chishutlu. Chithākha nathumwui sāman 
haklakra kala Juikhamataiya Varewui naongarā ngasāra. Kaja 
maningshikatheia kala makaphā athumlila ana lumashanmi. 

36Nathumwui Avāva̱na lumashankathei thada nathumla lumashantheilu. 

Khangateili Bichar Kasā 
(Mat 7.1-15) 

37  “Bichar masaalu chithākha nathumlila bichar masāmara; khayon mamialu 
chithākha nathumlila khayon mamimara; pheomilu chithākha nathumlila 
pheomira; 

38 milu, chithākha nathumlila mira; sailamlak eina katukla tukta, kakhanukla 
khanukta pemtha̱da nathumwui sa̱sāli chipemmira. Kaja nathumna 
tamsangkhami tākam eina nathumlila tamsangmira.” 

39  Jishuna athumli chānjam akhala hāngchithei, “Mikpeoana mikpeoali shongfa 
thanshaplā? Ani khanini khorjopli matāzangmaralā? 

40 Katamnaona Ojāli mareimeimana, kha kāshunglak eina tamchithei kahaiwui 
thili mi kachiva̱ awui ojā eina ngaraichāpapamhaora. 

41“Khisāda nawui mikli thingngumrikha kazang chi matheilaga nachināwui 
mikli khayim kazang chi thei jikhala? 

42Namikli thingngumrikha kazang chi matheirarlaga kathada nachināli, ‘Itao, 
namikli khayim kazang chi ina kheimiga’ da hāngpairakhala? He 
phākakhaninga, namikli thingngumrikha kazang chi rida kheishokhaifalu, 
chiwui thili nachināwui mikli khayim kazang chi kheishokmi khavai mathingrik 
eina theira. 

Thingrong kala Chiwui Athei 
(Mat 7.16-20; Mk 12.33-35) 

43  “Kaphā thingrongna makaphā athei mamatheimana, kala makaphā 
thingrongna kaphā athei mamatheimana. 

44Kaja thingrong kachiva̱ hi athei eina thei. Kashātrongwui eina khaorāthei 
maphākhuimana, kala kara̱theirongwui eina drakhāthei maphākhuimana. 

45 Kaphā mina wuklungli kaphā phari kahai chiwui eina kaphā sāshoka, kala 
makaphā mina wuklungli makaphā phari kahai chiwui eina makaphā sāshoka. 
Kaja wuklungli pemting eina khalei chi khamorna matuishoka. 

Shim Kasā Khani 
(Mat 7.24-27) 

46  “Ina nathumli kakasopā masālaga khisāda ili ‘Proho, Proho’ da kahokhala? 

47 Iwuili kharā kala iwui tui shālaga chiwui athishurda kasā mi kachiva̱ chi 
kachikathā mikhala da ina nathumli chitheira. 

48Chikathā mi chiya thuklak eina chuizanglaga lunghārtungli shimphunga 
heihailaga shim sākakā kathāna. Tara̱ kaphong tharan shim chili ungpharza̱lala 
mangatha̱ ngasakrarmana; khiwui vangkhala kaja chi ngaziplak eina sakā 
kahaina. 

49Kha shālaga makasā mi chiya ngalei machuizangla ngaleitungli shimphunga 
heihailaga sākakā kathāna. Tara̱ phongda ungpharkaza̱ tharan ngalāngda 
ja̱phup tāhaowa kala shim chiwui kashimān chi hakmahālaka.” 

Luke 7 

Raimi Akhavā akhawui Raoli Raikhami 
(Mat 8.5-13) 

1  Mibingli hāngki kaji hāngkup kahaiwui thili Jishuna Capernaumli vai. 

2Chitharan raimi shākhawui akhavā akhana lumlak kahai rao akha kazāda 
thinanai leisai. 

3Ana Jishuwui maramli kashā eina awui raoli raimi khavai Jihudiwui khararnao 
kaikhali ali aho khavai chihovai. 

4Athumna Jishuli rāda saklak eina poda hānga, “A nawui khangachon samphang 
khangayi milaka. 

5 Kaja ana ithumwui yurli leishi kala ithumwui vang synagoguela sāmi.” 

6Chieina Jishuna athumli ngasovai kala shim vāshungnanai tharan akhavā 
china awui ngasotnaobingli chihovāda Jishuli vāhānga, “Proho, marāluialu, 
chotvai, nali iwui shimli rāzang ngasaki kaji hi vaishiya. 

7Chiwui vang eina I mashā eina marākhalengna. Kha thada kasomimalu, china 
iwui rao chi raishapra. 

8Kaja ila akhavāwui azingli khalei mi akhana kala iwui azinglila raimi tarākha 
lei. Kachikathā akhali ina ‘Vālu’ jiakha vai, kala khangatei akhali ‘Rālu’ jiakha 
rai, kala iwui raoli ‘Hi sālu’ jiakha ana chi sai.” 

9Jishuna tui chi kashā eina matakhakhaowa kala shurkazat mi kachungkha chili 
ngareiungda hānga, “Ina nathumli kahāngna, Israelwui alungli ina hikathā 
shitkasang matheilakranga.” 

10Chihokhavā paophungmebing china shimli latkhanung tharan rao chi 
raihairasai. 

Jishuna Rāmeiva̱wui Naoli Ringkhangasak 

11  Khaleilaga Jishuna Nain kaho keinungli vai kala awui sākhangatha̱bing eina 
mi kachungkha ali ngasovai. 

12Ana keinung chiwui ngavei vākashung tharan, yanglu, yaronnao akha 
thihaida ngazonshokrāsai. A ra̱meiva̱ akhawui akhamāng kaje naomayarana, 
chili keinung chiwui mi kachungkha ngasozatsai. 

13 Prohona ali kathei eina lumashanhaida “Machapalu” da hānga. 

14Kala ana vāda kathi okoli sākaza̱ eina ngava̱kazatbing china nganingmihaowa. 
Chieina Jishuna hānga, “He mayara, ina nali kahāngna, ngakarthuilu.” 

15Kathipā chi thuipama kala tui matuiphokuwa, kala Jishuna ava̱va̱wui pāngli 
mihaowa. 

16 Kashok chi theilaga athum ngacheelakhaowa kala Vareli masot chikatta 
hānga, “Ithumwui ngachaili marān kahaka akha shokhaira! kala Varena awui 
miyurli huimi khavai phaningmihaira!” 

17Awui pao chi Judea ngalei eina chiwui kuikhamareili khalei apam saikorali 
ngayaovāserhaowa. 

Johnwui Pao Phungkharā 
(Mat 11.2-9) 

18  Johnwui sākhangatha̱bingna kashokshok saikora ali unghāngsera. 

19Chieina Johnna awui sākhangatha̱ khani hokhuilaga Proholi chihovāda “Raki 
kaje chi nakā, khangatei akhali honfarakhala?” da angahān ngasaka. 

20Anina ali vākashung eina “Inili Ra̱hikme Johnna nali tui hi ngahānkhui khavai 
chihokharāna, chiya, ‘Raki kaje chi nakā, khangatei akhali honfarakhala?’” da 
ngahāna. 

21 Atam chichang chili ana kazāt ayur kachungkha kala raih kazangbinglila 
raimi kala khangapeo kachungkhalila theingasaka. 

22 Ana anili ngahānkai, “Ungulu kala nanina theikahai shākahai chi Johnli 
unghānglu, chiya, khangapeobing kathei samphanghaira, phei katekbing 
zatpaihaira, phārrei kakazābing kathar samphanghaira, khangakhokbing 
shāhaira, kathebingli ringngasakhaira, kachāmbingnala paokaphā kashā 
samphanghaira. 

23Chieina ili maningkhamaong a chi sokhami ngasāranu!” 

24Johnwui paophunga khani chi zatkahaiwui thili ana yaruili Johnwui maramli 
tamchitheiphokta hānga, “Nathumna khi yangkhuikida lamhāngli khavākhala? 
Masina phanung phankhavā titililā? 

25Khi yangkhuikida khavākhala? Kachon khamanaka khangavai mililā? Yanglu, 
kachon khamathāthā khangavaibing kala kāshunglak eina okthuida khalei 
athum chiya awungawui dolanli khaleina. 

26Nathumna khi yangkhuikida khavākhala? Marānlila? Mha, ina nathumli 
kahāngna, marānlila mataikhamei nathumna thei. 

27 Awui pongli hithada kapihaidalei; ‘Yanglu, iwui paophungmeli nali rida 
chihoi, ana nawui shongfa rida ngarānmira.’ 

28Ina nathumli kahāngna, sha̱naona kapharāwui ngachaili Johnli reikhamei 
khipākha maleimana. Chithālala Vare wungramli teomeikap kaje mi china ali 
reimei.” 

29 Tui hi kashā eina Johnwui ra̱kahik samphang kahai mi saikorana kala 
khāshinā khalokbingna Varewui tui chi mashunglaka jihaowa. 

30Kha Phariseebing eina ain kathembingna Varena athumwui vang ngarānmi 
kahai chila khalanhaowa kala Johnwui ra̱hikkhamila makhuimana. 

31Jishuna hānglui, “Chithākha ina mithot hili khi eina ngaheosikhala? Athum 
khili ngaraichākhala? 

32Athum hiya naoshinaobingna leihngapha̱li pamlaga, ‘Ithumna nathumwui 
vang sipa̱ khongmilala nathumna pheijak majakmana; ithumna kathi laa sālala 
nathumna machapmana’ da akha eina akha hangkhangarok kathāna. 

33 Kaja Ra̱hikme Johnna kharā tharan a khamuila mashai kala drakhāra̱la 
mamangmana, laga nathumna ‘A raih kaphungana’ da hānga. 

34Miwui Naomayarana rāphāshak rāphāzai, laga nathumna ‘Yanglu, a 
morkahaka, khamaripa kala khāshinā khalokabing eina morei 
kaphungabingwui ngasotnaona’ da phena. 

35Chitha-ilala thangkhamei chili Varewui naongarābingna mashunga da 
mayai.” 

Phariseepāwui Shimli Khavā 

36   Pharisee akhana phazāngarum khavai Jishuli hoi. Chieina ashi shimli ana 
vāda phazāruma. 

37Kala yanglu, keinung chiwui morei kaphungva̱ sha̱nao akhana Jishu phazāli 
kaji kashā eina nganamkaphā alabaster thaokhong akha khuirai. 

38Ana Jishuwui phei khanukvāk nganingda chapsasui awui chara̱ eina phei 
ya̱ngasakhailaga kuisam eina mitmihai kala apheili maya̱da nganamkaphā thao 
chi neomi. 

39 Chi kathei eina phazāt kaho Phariseepā china akhalatta phaninga, “Mipā hi 
marānsi kaje ali sakaza̱ sha̱nao hi khipākhala kala kachikathā mikhala kaji 
theida leira, kaja ava morei kaphungva̱ sha̱naona.” 

40Chieina Jishuna ngahānkāda hānga, “Simon ina nali hāngkhangai akha lei.” 
Ana “Khikhala Ojā, hāngmilu” da ngahānkai. 

41“Lupā kachishuta mi akhawuili kashuka mi khani leisai, akhana lupā 
shāphangā kala akhapāna hangphangā shukhaisai. 

42 Anina marunkharar eina ana yangmithathuihaowa. Chithākha aniwui 
ngachaili kachipana ali leishimeirakhala?” 

43 Simonna ngahānkai, “Ina kaphaninga, chungmeida yangmi kahaipa china ali 
leishimeira.” Chieina Jishuna ali hānga, “Nawui kaphaning chi mashunglaka.” 

44Chiwui thili sha̱naovāk ngareivāda Simonli hānga, “Na sha̱naopava̱ hili theilā? 
Ina nashi shimli rāzanglaga nana iphei pheokhavai tara̱la mamimana kha 
sha̱naopava̱ hina awui chara̱ eina iphei ya̱ngasaklaga akuisam eina mitmi. 

45Nana ili samkaphang shālamla masāmana, kha rākhaleodawui eina thuilaga 
ana ipheili khamaya̱ mathāhairangli. 

46Nana ikuilila thao maneomimana, kha ana ipheili nganamkaphā thao neomi. 

47Chiwui vang eina ina nali kahāngna, awui morei kachungkha khalei chi 
pheomihaira, kaja ana leishilak eina sāmi; kha teoda pheokhami mi china 
teomeida leishi.” 

48 Sha̱naopava̱ chili hānga, “Nawui morei saikora pheomihaira.” 

49Chieina ali phazā khangarumbingna athum khalatta, “Morei eina tangda 
pheomikashap hi khipākhala?” da ngazek ngaroka. 

50 Chieina ana sha̱naopava̱li hānga, “Nawui shitkasangna nali huimihaira, 
chingri eina ungulu.” 

Luke 8 

Jishuli Ngayurkazat Sha̱naobing 

1  Khaleilaga Jishuna Vare wungramwui paokaphā khuiphungda keinungbing 
kala kha̱bingli hāshokvai. Kala tharāda khani chi ali ngayurzata. 

2Chipee zangkasā kala kazāt leikasāwui eina raimi kahai sha̱nao kaikhala 
ngayura. Kameo shini kashamshokmi kahaiva̱ Mary Magdalene, 

3Herodwui lanse Chuzawui preiva̱ Joanna kala Susanna kala athum khalattawui 
lan khuishokta ngachonkhame sha̱nao kachungkhala ngayurzatsai. 

Athā Khayaowui Chānjam 
(Mat 13.1-9; Mat 4.1-9) 

4  Keinung kachiva̱wui eina rāmamānda mi kachungkha Jishuwuili rākakazip 
tharan ana chānjam akha hāngchithei: 

5“Atha khayao mi akhana athā yaokhavai vai, kala ana yaozatlakha atha kaikha 
shongfali tātungda phei eina naikazama kala yongkazata vānaobingna 
ngamuizāhaowa. 

6Kaikhana lungguitungli tāzanga; akhar kharshoklaga khanim maleithuda 
ngahuihaowa. 

7Khangatei kaikha ka̱shāt ngachaili tāzangda ka̱shātli phorrumhaida 
shangthathaowa. 

8 Kala athā kaikha ngalei katumli tāzanga; kala kharshokta shāshā mathei.” Ana 
hi hānglaga, “Shākhui khavai khanā kakaa china shākhuiranu” da panglāk eina 
vaowa. 

Chānjambingwui Kharin 
(Mat 13.10-17; Mk 4.10-12) 

9  Awui sākhangatha̱bingna ali chānjam hiwui kakhalat khikhala da khangahān 
tharan, 

10ana hānga, “Nathumli Vare wungramwui khangathuma tui chi theikhui 
khavai pangshap mihaira; kha khangateibingwui vanga chānjam thada lei. 
Chiwui vang eina athumna yanglala matheimara kala shālala bhap matāmara.” 

Jishuna Athā Khayaowui Chānjam Meikakhai 
(Mat 13.10-17; Mk 4.13-20) 

11   “Chānjam hi hithai; Athā chi Varewui tuina. 

12Shongfali tākazangbing chi shākhui kahaibingna; kha athum tui chili 
mashitsang khavai kala kahui masamphang khavai chipee china rālaga 
athumwui eina tui chi khuithuihaowa. 

13Ngalei tarākha makhalei lungguina pemting kahai apamli tākazang athābing 
chi tui chi kashā eina mathānthathup khuisanga; kha angayung maleithuda 
athumna kasha̱nakhawui vang shitsanglala kasui kharā tharan yāmhaowa. 

14Ka̱shātwui ngachaili tākazangbing chiya shākhui kahaibingna kha athumna 
okthuivāmamān kaji eina okathuiwui lumlao, kashāngkharei kala hunkhawui 
vang ringkaphā mirin china shangthathaowa, kala atheila minkakhui 
mangavāmana. 

15Ngalei katumpamli tākazangbing chiya tui chi shākhuilaga ningkathar kala 
kahāng khanganā wuklung eina singtitta khānglaga athei kachungkha 
khamatheibing chi kathāna. 

Luk eina Khumkahai Thaomei 



1787 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

16  “Mi khipānakha thaomei sharkāhailaga luk eina makhumhaimana, lah 
petzingkhurli mahaimana; kha rākazangbingna kahor chi theikhavai 
meishongli sharhai. 

17 “Kaja maphongshokla thumhaoki kaji khikha maleimana, lah matheiki kaji 
kala kahorli makhuishokla kafakhamhaoki kaji khikha maleimana. 

18 “Chiwui vang eina nathum nganākhuikazaklu, khikhalajila khaleia chili 
chungmeida mira kala makhaleia chiwui eina ana lei da kaphaning chila 
khuithuihaora.” 

Jishuwui Ava̱ kala Achinā Ngarā 
(Mat 12.45-50; Mk 3.31-35) 

19  Chitharan ashava̱ eina achinā ngarāna awuili rai, kha mi chungnāhaida 
awuili mazangpaithuwa. 

20Chieina kachikathāna ali ahānga, “Nashāva̱ eina nachinā ngarā nali 
samphangngai da kayāngli ngaraili.” 

21 Chieina ana athumli ngahānkāda hānga, “Varewui tui nganāda chi kasā 
athum chi ishava̱ kala ichināngarāna.” 

Siphan Zingrot Kakhām 
(Mat 8.23-27; Mk 4.35-41) 

22  Thangkha ana awui sākhangatha̱bingli marikhong akhali tongrumda 
athumli hānga, “Ithum ngayi vāklaida kāusa.” Chieina athum zathaowa, 

23kala athumna zatmamānlakha Jishu pivāhaowa. Chitharan ngayi chili siphan 
zingrot panglāk eina ungrāsai kala athumwui marikhongli tara̱ ngaphaosangda 
athum ka̱lā shiki jihaowa. 

24 Chieina athumna ali vāmathotkhuilaga hānga, “Amei, Amei, ithum shimānki 
jiura.” Chieina ana ngakarthuida masi kala khangaphao chili ngasām khavai 
kakaso eina va̱rihaowa. 

25Chiwui thili ana athumli hānga, “Nathumwui shitkasang kachili leikhala?” 
Chieina athumna matakhaknāhaida khangacheela ngacheenāhaida akha eina 
akha “Hi kachikathā mida, ana kakaso eina masinala, tara̱nala awui kahāng 
khanganākhala?” da ngazek ngaroka. 

Raih Kazanga Mi Akhali Raikhami 
(Mat 8.28-34; Mk 5.1-20) 

26  Chiwui thili athumna Galileeli kāroda khalei Gerasawui ngaleili vāshunga. 

27Ana ngalei kathengli karkashok tharan raih kazanga mi akha keinung chiwui 
eina rāngaroka; atam kasāngkha kashankachon mangavaila kala shimlila 
mapamla chikhurpamli pamhairasai. 

28Ana Jishuli kathei eina vaolaga awui mangāchangli ngakhumshām eina 
panglāk eina hānga, “Reikhamataia Varewui Naomayara Jishu, nana ili khi sāki 
kajikhala? Ili marekharekmialu.” 

29Kaja ana makathar manglā chili mipa chiwui eina shokhaolu da kasohairasai. 
(Kaja china tarākhashida ali singhaoda ali khamayon mila phāsanga, 
marikhānghui einala khalapa kala zurthing einala narhai, kha khalap kahai 
saikora nganurshatlaga kameo china ali lamhāngli kashamvāhaowa.) 

30Jishuna ali, “Nawui ming khipā hokhala” da ngahāna. Chieina ana, “Ili Legion 
hoi” da ngahānkai; kaja kameo kachungkha ali zanghaowa. 

31Kala kameobing china athumli kazeiramshong makashamvāmialu da poi. 

32Chitharan kaphungpheili hok ashangva̱ akha phazāzatsai; chieina athumli 
hok ashangva̱ chili zang ngasakmi khavai poi. Kapo chi mayāmihaowa. 

33Chiwui vang kameobing china mipāwui eina shoklaga hok ashangva̱ chili 
vāzanghaoda hokbing china amai tarenli yongkachup tāda ngayili 
hikthatserhaowa. 

34Hok kahombing china shokkahai chi theilaga ngasamungda keinunglila, 
kha̱lila unghāngchithei. 

35Chieina mibing china khi shokhaokhala da ayang khavai vai kala athumna 
Jishuwuili vākashung eina kameo shokkahai mipa chi kashankachon 
ngavailaga ning mathingrik eina awui ngalemli pamkasa theida athum 
ngacheelakhaowa. 

36Otshot chi kathei mibingna chili kharā athumli kathada kameo kazangpā chili 
raimihaokhala da hāngchithei. 

37Chieina Gerasa ngaleiwui kuikhamareili kapāna mibing saikorana ali 
athumwui eina thuimihaolu da poi; kaja athum ngacheenāhaowa. Chieina ana 
marikhong tongkhuiphungda latunghaowa. 

38Kameo zangkasa mipa china ali shurkhavai poi. 

39Kha Jishuna ali “Nashi shimli latungulu kala Varena nali kayākha 
samihaira̱khala kaji unghāngchitheilu.” da hānglaga chihohaowa. Chieina mipa 
china Jishuna awui vang kayākha sāmihairakhala kaji keinung katonga chili 
unghānga. 

Jairuswui Naongalāva̱ kala Jishuwui Chontheira̱li Sākaza̱ Sha̱nao 
(Mat 9.18-26; Mk 5.21-43) 

40  Chiwui thili Jishuna latkhaung tharan mi kachungkhana ali mathānthathup 
rāngaroka, kaja athum saikorana ali honpamda leisai. 

41Chitharan Jairus kaho Synagoguewui akhavā akha apam chili rai, kala 
Jishuwui pheizingli ngakhumzangda ashi shimli kharāmi khavai poi. 

42Kaja awui naongalāva̱ akhamāng kaje kum tharāda khani sha̱kha rarkahaiva̱ 
chi kazāda thinanai leisai. Ana zatmamānlakha mi kachungkhana ali puiruida 
ngaheizanga. 

43Chitharan zingkum tharāda khani ashee ngaya̱haida khipānakha 
maraimikharar sha̱nao akha, 

44khanukli rāda awui chontheira̱li rāsaza̱ya; kala ngalāngda awui ashee 
khangaya̱ chi raihaowa. 

45Chieina Jishuna ngahāna, “Ili rāsākaza̱ chi khipākhala?” Saikorana I 
maningmana jiser kahai eina Peterna hānga, “Amei, nali mi kachungkhana 
puiruikhamda ngaheikazamda leili!” 

46Kha Jishuna hānga, “Kachikathāna ili saza̱haira, kaja ina iwui pangshap 
shokkahai thei.” 

47Chieina sha̱nao china mangathumpaimara da kathei tharan kathirriri rāda 
amangāli ngakhumzangda yarui saikorawui mangāli ana khiwui vang eina 
saza̱haokhala kala kathada ngalāngda raihaokhala kaji phongshar eina 
hāngphata. 

48 Chieina Jishuna ali hānga, “Inao ngalāva̱, nawui shitkasang china nali 
raingasakhaira. Chingri eina ungulu.” 

49Ana matuimahungda leilakha, khamungawui shim eina kharā mi akhana 
rāhānga, “Nanao ngalāva̱ thihaira, Ojālila masheikhautluialu”. 

50Kha Jishuna chi kashā eina ali hānga, “Mangacheealu. Thada shitsangmalu, 
chithākha a ringra.” 

51Ana shim chili vākashung eina Peter, John, James kala nao chiwui ava̱ avā 
maningla mi khipālikha shimlungli ali ngasoda mazang ngasakmana. 

52Mi saikorana kathiwui vang khanangda chapngachālaga leisai; chieina 
Jishuna hānga, “Machapalu, kaja a thikahai maningmana kha pida khaleina.” 

53Athumna ngalāva̱ chi thihaira kaji theihaoda ali mana̱shi. 

54Kha ana awui pāng singkhuida hānga, “Inao ngalāva̱, ngakarthuilu.” 

55Chieina ringuda heng sāda ngakarthui kala ali kashakazā mizā khavai kasoi. 

56 Ava̱ eina avāva̱la matakhakhaowa kha Jishuna shokkahai chi khipālikha 
mahanglakalu da kasoi. 

Luke 9 

Tharāda Khanili Kachiho 
(Mat 10.5-15; Mk 6.7-13) 

1  Chiwui thili Jishuna tharāda khani chili hokhuida kameo kashamshok khavai 
kala kazātyur saikora raimi khavai sāshapla pangshapla mi. 

2Ana athumli Vare wungramwui pao hāshok khavai kala kazāt raimi khavai 
shivāta. 

3Chieina athumli hānga, “Nathumwui shongzāli khāmshuila, paidula, zātromla, 
lupāla makhuiphunglakalu; kala phahonla khani makhuiphungalu. 

4Nathumna vākazang shim chili thada pamlu, kala chiwui eina zatphoklu. 

5 Kha nathumli marāzang ngasak khangaiya ram kachiva̱ chiwui eina 
zatphokuki kaji tharan athumli makhamayāwui shākhi kachithei sāda 
nathumwui pheili kakā chifa chi kathangtāhaolu.” 

6Chieina athumna zatuwa kala khavāvā kha̱ kachiva̱li paokaphāla hāshoka kala 
kakazāla raimi. 

Herodwui Pa̱khangapā 
(Mat 14.1-12; Mk 6.14-29) 

7  Chitharan kashokshok saikora chi Galileeli khamunga Herodna shālaga ning 
pa̱ngapālakhaowa, khiwui vang jiakha mi kaikhana John kathiwui eina 
ringshokhaira da hānghaowa; 

8kaikhana Elijah rāluihaira, kala khangatei kaikhana achālakhawui marānbing 
ngachaiwui eina akha ringluihaira. 

9 Herodna hānga, “Johnli ina kui ranghaira kha ina hithada shāda khalei mipā hi 
khipākhala?” Chieina Herodna Jishuli samphang khavai phai. 

Mi Thing Phangāli Mikazā 
(Mat 14.13-21; Mk 6.30-34; Joh 6.1-14) 

10  Paokazatabingna latkhaung eina athumna sākahai saikora ali unghānga. 
Kala Jishuna athumli thānphungda Bethsaida kaho keinung chili angasāma. 

11 Kala chi shālaga mi kachungkha athi shurrai; kala ana athumli 
mathānthathup samphangda Vare wungramwui pongli tamchithei kala kazāt 
raimi ngasak khangaibingli raimi. 

12Chitharan kazingla yinguki jihaoda tharāda khani china ali rāhānga, “Yarui 
hili chihohaolu; chithākha athumna kha̱kha̱li kala chiwui luinganaili vāda 
athumwui kashakazā, kapi-kapam angarānpaira, kaja hili khikha maleimana.” 

13 Kha Jishuna athumli hānga, “Athumli zākhavai milu.” Athumna ngahānkai, 
“Ithumwui pāngli khamui phangā kala khaih khani hi leili. Mi hiyakhawui 
zākhavai ithumli vālokhuilu kajila?” 

14Chili mayarnao thingphangā sha̱kha leisai. Chieina ana awui 
sākhangatha̱bingli hānga, “Athumli hangphangānga ngaher eina pamngasaklu.” 

15Chieina kahāng chi tākam eina athumli pamngasaka, 

16 kala khamui phangā khaih khani chi ana singkhuilaga kazingramli yangkāda 
sokhami pomi kala khamui chi serkhaida yaovā khavai sākhangatha̱bingli mi. 

17Chieina mi saikorana shailaga penlakhaowa kala athumna shaineng luk 
tharāda khani kazipkhui. 

Jishuwui pongli Peterna Hāngkaphat 
(Mat 16.13-19; Mk 8.27-29) 

18   Thang zimikshoka Jishuna amāng seihā sāda leilakha sākhangatha̱bingla 
awui ngalemli leisai, kala ana athumli ngahāna, “Ili mibingna khipāna jikhala?” 

19 Chieina athumna. “Mi kaikhana John Ra̱hikmena ji, kha kaikhana Elijahna ji 
kala khangatei kaikhana achālakhawui marānbingwui ngachaiwui eina akha 
ringkashokna ji” da ngahānkai. 

20Ana athumli ngahānluishita, “Kha ili nathumna khipāna da phaningkhala?” 
Chieina Peterna, “Varewui Khrista china” da ngahānkai. 

Jishuna Awui Kathi Hāngkhamarān 
(Mat 16.20-28; Mk 8.30—9.1) 

21Kha Jishuna athumli tui hi mi khipālikha mahāng khavai kasoi. 

22 Ana hānga, “Miwui Naomayarana apong kachungkhali kakhanang kachot 
samphangra kala ararbing, pāngmon akhokabing, kala ain kathembingna 
mamayāmada shaothatra kala kakathuma thang ringshokluira.” 

23  Ana saikorali hānglui, “Kachikathā mina iwui thi shurga jiakha akhalattawui 
ningkachāng horhaida awui krush phungda ithi shurranu. 

24 Kaja kachikathana awui mirin kankhuiga jiakha chi shimānra; kala 
kachikathā iwui vang awui mirin shimānkhame china kankhuira. 

25Kaja mi akhana okathui tongda samphanglala khalattawui mirin 
shimānhaiakha awui tongkazā khi leikhala? 

26 Kachikathā mina iwui vang kala iwui tuiwui vang khayakakha miwui 
Naomayarana awui tekhamatei kala Avā eina kazingraobingwui tekhamatei 
eina rāthanghon awui vangla khayakhaora. 

27 Kha ina nathumli kachangkhat eina kahāngna, Vare wungram chi 
matheiranglakha mathifaki kaji mi kaikha hili nganingda lei.” 

Azak Khaon 
(Mat 17.1-8; Mk 9.2-8) 

28   Tui hi hānghailaga zimiksho chishatthangwui thili Jishuna Peter, John kala 
James athumli thānphungda seihā sākhavai phungreili kai. 

29Ana seihā sāmahunglakha awui zakmai onhaowa, kala awui kachonla charshi 
eina horchamrihai. 

30 Kala yanglu, mi khani ali ngasoda chān ngazeka, ani Moses eina Elijahna. 

31Anina tekmateilak eina rāda Jishuna Jerusalemli thimihailaga zatthuihaoki 
kajiwui pongli rāhānga. 

32 Chitharan Peter eina ali khangasobingla piphuphairasai kala athumna 
thuikhamathuk eina Jishuwui tekhamatei kala ali ngasoda nganingkharuma mi 
khani chila thei. 

33 Mi khani china Jishuwui eina thuikahai eina, Peterna ali hānga, “Amei, ithum 
hili leikasā phālakhaira; ithumna rāmnao kathum sākhuisa, nawui vang akha, 
Moseswui vang akha kala Elijahwui vang akha”— Ana khi kahāngkhala kaji 
matheimana. 

34Ana chi hāngmahunglakha athumli muiyāna rangapuirora; kala muiyā china 
ngapuiror kahai eina athum ngacheeshunhaowa. 

35 Kala muiyālungwui eina akhon akha vaorāda hānga, “Hi iwui Naomayara, 
iwui Kapangkakhuiana; awui tui nganālu:” 

36 Tui chi hāngkup kahaiwui thili Jishumāng nganingsai. Chieina athumna 
theikahai chi kasaikha thumhaida khipālikha mahānglakmana. 

Raih Kazang Naoshinao akhali Raikhami 
(Mat 17.14-18; Mk 9.14-27) 

37  Akhama kathā athumna kaphungwui eina katā tharan mi kachungkha 
rāsamphang ngaroka. 

38Kala yanglu, mibing chiwui eina mi akhana vaorai, “Ojā, inaoli khayangmilu, 
kaja a iwui akhamāng kaje naona; 

39kala yanglu, makathar manglāna ali singhaida kashuirak eina 
vaoshokphaphai; akhamorli aporhop mashokranglakha eina tangda 
sheikharota kala shireikharotta machihomingaiki ji. 

40Kala kashamshokmi khavai nawui sākhangatha̱bingli ina poi, kha athumna 
masāmirarthuwa.” 

41Jishuna ngahānkai, “He shitkasang makhaleia kala mashongachei kahai 
mithot, ina nathumli karankha ngasopamfara kala ja̱mifarakhala? Nawui nao 
chi hili khuirālu.” 

42Naoshinaopā china zatrāmahunglakha kameo china ali ngaleili 
horkarsanghaowa. Kha Jishuna raih chili shokthui khavai kasoi, chieina 
naoshinaopā chi raihaoda avāva̱li mihaowa. 

43 Varewui tekhamatei sāshap pangshap chi theida mi saikora matakhakhaowa. 

Jishuna Awui Kathiwui pongli Hāngkhalui 
(Mat 17.22-23; Mk 9.30-32) 

Kha ana sākahai saikora chi matakhak eina machuklakha Jishuna awui 
sākhangatha̱bingli hānga, 

44“Nathumna tui hi nganātitkhuilu, kaja miwui Naomayarali mibingwui pāngli 
horsangmihaora.” 

45Kha sākhangatha̱bingna chiwui kakhalat matheimana. Chi athumwui eina 
ngathummihaoda athumna bhapla matāthuwa kala khangahānla 
mangahānlengthuwa. 

Khipā Reimeikapkhala? 
(Mat 18.1-5; Mk 8.33-37) 

46  Chitharan athumwui ngachaili khipa reimeikapkhala da athum akha eina 
akha ngayāt ngaroka. 

47Kha Jishuna athumwui wuklungli kaphaning chi theihaoda naoshinao akha 
thara̱khuilaga awui ngalemli nganing ngasaka, 

48kala athumli hānga, “Hikathā naoshinaoli iwui mingwui vang khuikasanga 
china ili khuikasangna kala ili khuikasanga china ili kashirata ali khuikasangna; 
kaja nathum saikorawui ngachaili teomeikap kaje china reimeikapa.” 

Nali Mangakaikashebing Nawui Mina 
(Mk 9.38-40) 

49   Johnna hānga, “Amei, mi akhana nawui ming singda kameo kashamkashok 
ithumna thei, kala ali ithumna chithada masāluialu da khāmhaowa, khikhalajila 
a ithumwui mi maningmana.” 

50Kha Jishuna ali hānga, “Ali makhāmhaialu; kaja nathumli mangakaikashebing 
chi nathumwui mina.” 

Samaria Kha̱ akhana Jishuli Makhamayā 

51  Jishuli kazingramli khuikāhaoki kaji atam rākhanganai tharan ana 
Jerusalemli vākhavai mai ngareivāhaowa. 

52 Chieina ana rida awui paophungmebingli shivātvai, athumna awui vang 
khangarān sāsā khavai Samariawui kha̱ akhali azanga, 

53kha mibingna ali mazang ngasakngaithuwa, kaja a Jerusalemvāk vāra kaji 
leipinghairasai. 

54 Chieina Awui sākhangatha̱ James eina Johnna chi kathei eina anina hānga, 
“Proho, kazingramwui eina mei tāngasaklaga athumli shimān ngasak khavai 
kaso ngasakngailā?” 

55Kha ana ngareiungda anili kahara. 

56Chiwui thili athumna kha̱ khangatei akhali vāluishithaowa. 

Jishuwui Thishurki kajibing 
(Mat 8.19-22) 

57  Athumna shongfali zatta leilakha mi akhana ali rāhānga, “Nana kazazatpam 
kachida ina nali shurra.” 

58Chieina Jishuna ali hānga, “Ramfala akhur lei, khamasaili yongkazata 
vānaobingla athip lei, kha miwui Naomayarava ngayaizangda ngasāmkhui 
khavaipam akhala maleimana.” 

59Khangatei akhali ana hānga, “Ithi shurlu.” Kha ana ngahānkai, “Proho, rida 
ishāvāli ungchifahaifaga.” 

60Kha ana ali hānga, “Kathina athum khalattawui kathili chifaranu; kha nawui 
vanga, vāda Vare wungram chi vaomalānlu.” 

61 Khangatei akhana hānga, “Proho, I nathi shurlakra, kha shimli kapambingli 
kapāng tui rida unghānghaifaga.” 

62Jishuna ali hānga, “Seiot khuiphokhailaga khanukvāk yangkhaunga mi chi 
Vare wungramli zangkhavai matik machāmana.” 

Luke 10 

Hangshinili Kachiho 

1  Chiwui thili Jishuna khangatei hangshinili kapangkhuida ana vāki kaji 
keinung kachiva̱li mi khanini eina ali rida chihovai. 

2 Kala hithada hānga “Hātkhavai mā kachungkhaya, kha kahāta mi 
kateokhamānga; chiwui vang eina awui mā kahātli kahāta mi chungmeida 
shirāt khavai seihā sālu. 

3 Nathumna vāki kaji chili vaulu; yanglu, ina nathumli kharangwui alungli 
yaonao chihokhavā thada kachihona. 

4Lupākhaola, paidula, pheihopla makhuiphungalu; kala shongfali khipālikha 
chānjam masānganaohaialu. 

5 Nathumna vākazangzang shim chili ‘Shim hili chingrihairanu’ da hāngrikaplu. 

6Chili chingri kahai mi leisaakha, nathumwui chingri kahai awuitungli leira, 
maningakha chi nathumwuili latungra. 

7 Nathum shim chili thada pamalu, athumna khamimi chi khuishak khuizālu, 
kaja ot kasā mi china awui ngalangman samkaphang khangachāna. Shim shimli 
mazangzatalu. 

8Nathumna keinung akhali akazang tharan athumna nathumli zang 
ngasakakha, athumna khamimi chi zālu; 

9chili kakazā khaleibingli raimilaga, athumli ‘Vare wungram chi nathumli 
ranganailakhaira’ da hānglu. 

10Kha nathumna keinung akhali vākazang tharan athumna mazang 
ngasakngaiakha chānreili shokta hānglu, 

11 ‘Nathumwui makhamayāwui vang ithumwui pheili kakā nathumwui 
keinungwui chifa eina tangda kathangkatāna. Kha hi theilu kaja Vare wungram 
chi nganailakhaira.’ 

12 Ina nathumli kahāngna, chithanghon, keinung chiliva Sodomna 
khāngpaimeira. 

Mashitkasang Keinungbing 
(Mat 11.20-24) 

13  “Chorazin! Nali kakhanang ringkashi ngasāranu! Bethsaida! nali kakhanang 
ringkashi ngasāranu, kaja nathumwui alungli hakkhamahā ot sākahai chi Tyre 
eina Sidonli sāsāsi kaja athumna borāshi ngavaida kala hotlātungli ngaleoda 
achā ning ngateihairara. 

14Kha Bichar sāthanghon nathumliva Tyre eina Sidonli bichar kasāna paimeira. 

15Kala Capernaum, naliva kazing kāzokta masot mimaraolā? Nali kazeiram 
tāshungda khuitāra. 

16  “Nathumli khanganā mi chi ili khanganāna, kala nathumli makhamayā chi ili 
makhamayāna, ili makhamayā chi ili kashirātali makhamayāna,” da Jishuna 
sākhangatha̱bingli hānga. 

Hangshini Chi Latkhaung 

17Hangshini china mathānthathup hanungda hānga, “Proho, nawui ming singda 
kakaso tharan kameo eina tangda ithumwui kahāng nganai!” 

18 Chieina athumli hānga, “Ina kazingramwui eina rikhān khangashei thada 
Satan tākatung thei. 

19Yanglu, nathumli phara̱ eina seithattungli naizatshap khavai kala 
yangkashewui pangshapli yuishap khavai ina sāshap pangshap mihaira; 
khinakhala nathumli khamā mazararmara. 

20 Chitha-ilala nathumna kameobingli yuihaowa kajiwui vang mamathānhailu, 
kha nathumwui ming kazingramli kapihaili kajiwui vang mathānlu.” 

Jishuna Khamathān 
(Mat 11.25-27, 13.16-17) 

21   Pung chichangli ana Manglā Katharawui mangā eina khamathān 
samphangda hānga, “He Avā, kazingram eina okathuiwui Proho, ina nali 
masotchikatli kaja nana otbing hi thangkhamabing eina 
theishingkakhuibingwui eina ngathumihailaga angangnaobingli 
chitheimihaowa; mha, Avā, hikathā hi nawui lukhamashanwui kaphaningna. 

22 “Ot saikora iwui Avāna ili horsangmihaira, kala Anaomayara hi khipākhala 
da Avā maningla khipānakha matheimana; kala Avāva̱ hi khipākhala da 
Anaomayara maningla khipānakha matheimana, kala Anaomayarana 
kachikathāli kapangkhuida chitheikhami maningla khipānakha matheimana.” 

23  Chiwui thili sākhangatha̱bingli ngareivāda ngathumsāda hānga, “Nathumna 
kathei chi kathei ka̱lā mahai! 

24Ina nathumli kahāngna, marān kala awunga kachungkhana nathumna theida 
khalei hi theingailaksai, kha matheimana; kala nathumna shāda khalei hi 
shāngailaksai, kha mashākhuimana.” 

Kaphā Samarianaowui Chānjam 

25   Yanglu, ain kathema akhana Jishuli chāng tamyangkida nganingkāda hānga, 
“Ojā, ina makashimān mirin mathunkhui khavai khi sarakhala?” 

26Jishuna ali hānga, “Ain lairikli khi kapihaida leikhala? Nana chi kathada 
pākhuikhala?” 

27Chieina ana ngahānkai, “Nawui Proho Vareli nawuklung tongda, manglā 
tongda, napangshap tongda kala naning tongda leishiphalungra; kala nawui 
khongnainaoli na khalattali leikashi thada leishiphalungra.” 

28 Jishuna ali hānga, “Nana mashunglak eina ngahānkāhaira; chi sālu, na ringra.” 

29Kha khalatta mashungkhuikhangaiwui vang Jishuli ngahānluishita, 
“Chithākha iwui khongnainao chi khipākhala?” 

30Jishuna ngahānkai, “Mi akha Jerusalemwui eina Jericholi tākida zatlakha 
phama̱kashaobingwui pāngli zanghaoda athumna awui kashankachon 
ngaponkhui kala kashaola shaomida kathi mayuk eina haimihailaga 
zatthuihaowa. 

31Khaleilaga shongfa chili pāngmon akha rāchamrāsai. Ana ali kathei eina 
shongfa lākhavāk theithuihaowa. 

32Chi tākam eina Levi akhala chili vāshungda ali ayanga kala shongfa lākhavāk 
eina thuihaowa. 

33 Kha Samarianao akha kha̱ram vākida zatta leilakha mipā china khalei apam 
chili vāshunga, kala ali kathei eina lumashanlakhaowa. 

34Ana awui ngalemli vālaga thao eina drakhāra̱ neomi kala khamā saikora 
rommihai. Chiwui thili gadhātungli ali chipamhailaga shimzun akhali khuivai 
kala ali mathālak eina ngahāmi. 

35Akhama kathā ana denarii khani khuishoklaga shimva̱a chili mida hānga, ‘Ali 
mathālak eina ngahāmilu, hili lāngda zangkahai saikora I hankhaungli 
minaora.’” 

36Athum kathumwui ngachaili pha̱ma̱ shaomikahaipāwui khongnainao chi 
kachipāna da nana phaningkhala?” 

37Ana ngahānkai, “Lukhamashan kachitheipā china.” Chieina Jishuna ali hānga, 
“Ungulu kala chithada sālu.” 

Martha eina Maryli Khavā 

38  Chiwui thili athumna vāmamānda zatlakha kha̱ akhali ashoka kala Martha 
kaho sha̱nao akhana ali awui shimli zunngasaka. 

39Kala agatuiva̱ Mary kaho akhala leisai, ana Jishuwui pheizingli pamda awui 
tamkachithei chi nganāpama. 

40Kha Marthana sheba kasāwui vang khananghaoda awui ngalemli vālaga 
hānga, “Proho, igatuiva̱na imangli otram ngatha̱ khangasak hili nana khikha 
maphaningmimaralā? Ili ngachon khavai ali kahāngmilu.” 

41 Jishuna ngahānkai, “Martha, Martha, nana tarākhawui vang khanangda 
malungringhaira, 

42kha khavāt akha lei, Maryna awui eina makhuithuiki kaji chi 
kapangkhuihaira.” 

Luke 11 

Seihā Kasāwui pongli Tamkachithei 
(Mat 6.9-13; Mk 7.7-11) 

1  Jishuna apam akhali seihā asālaga kupkahaiwui thili sākhangatha̱ akhana ali 
hānga, “Proho, Johnna awui sākhangatha̱bingli seihā kasā tamkachithei thada 
ithumlila tamchitheimilu.” 

2 Chieina Jishuna athumli hānga, “Nathumna seihā kasā tharan hithada sālu: 
“Avā, naming tharmathengmeiranu. Nawui wungram shokmilu, 

3Ithumli thangthangwui kashakazā thangkachida khamilu; 

4 kala ithumli ithumwui morei pheomilu; khikhalajila ithumli khayon kasā mi 
kachiva̱li ithumna pheomi; kala ithumli kasuili mathānzangmialu.’” 

5  Jishuna athumli hānglui, “Chānjam sāda nathumwui ngachaili mi akhana awui 
ngasotawui shimli ngayāsailung vālaga, itao, khamui kathum khamisālu: 

6kharam kazata iwui ngasotnao akha ishili rāzangda ali mizā khavai khikhala 
maleithuwa da apolaga 

7ana ‘Ili masheikhautalu; ara khamongla tākhailaga inao ngarāli thānpili, I 
mangakarthuirarmara kala nali khikhala mamirarmara’ da shimlungwui eina 
ngahānkāralā? 

8Ina kahāngna, ana ali awui ngasotana kajiwui vang ngakarthuida khikhala 
mamirarmara jilala ngasotana poshonhaora kajiwui vang ngakarthuilaga awui 
kapo chi thuikapeomira. 

9  “Chiwui vang eina ina kahāngna; Polu mira, phālu samphangra, shaolu 
shomira. 

10Kaja kapo mi kachiva̱li mira, kaphā mi kachiva̱na samphangra kala kashao mi 
chili shomira. 

11Nathumwui ngachaili avāva̱ khipāna anaomayarana khaih polaga phara̱ 
mikhala? 

12Lha harra̱ polaga seithat mikhala? 

13Maphasālala nana naongarāli khamathā ot mitheiakha, kazingramli khalei 
Avāva̱na ali kapobingli kayākha mataida Manglā Kathara mirakhala?” 

Jishu eina Belzebul 
(Mat 12.22-30; Mk 3.20-27) 

14   Chiwui thili Jishuna khak khangasha̱ kameo akha kashamshokmida leisai, 
kala kameo china shokkahai eina mipā chi tui matuipaihaida mibing chi 
matakhakhaowa. 

15Kha athum kaikhana hānga, “Ana kameobingwui akhavā Belzebulwui mangā 
eina kameo kashamshoka.” 

16 Khangatei kaikhana ali chāng yangkida “Kazingramwui eina machut akha 
chitheilu” da poi. 

17Kha athumwui kaphaning theihaoda Jishuna athumli hānga, “Wungram chi 
khalatta ngakaikazamhaiakha shimānhaora, kala shimkhurwui alungli ning 
mangarumakha kaiphalungra. 

18Chithada sāda Satan akhalattala ngakaikazamakha, awui wungram leisarala? 
Kaja ina Beelzebulwui mangā eina chipee kashamkashokna da nathumna 
hāngli. 

19Ina Beelzebulwui mangā eina chipee kashamkashokna jisi kaja nathumwui 
thikashurabingna khipāwui mangā eina chipee kashamshokrakhala? 
Chithākha athumna nathumwui bicharsame ngasāhaora. 

20Kha Ina Varewui pangshap eina chipee kashamshokakha Varewui wungram 
chi nathumwuili rāshunghaira. 

21“Kapanga mi akhana khutlai peida shaksālaga awui konung khamayon tharan 
awui lan mashimānmana, 

22kha ali pangkhameia akhana shim rākaida yuihaiakha ana chihānkasa khutlai 
saikorala ngapaikhuihaora kala ngaponkakhui otla athum ngayarhaora. 

23 “Ili makazanga mi chi ili makhamayāna, kala ili ngasoda homkakazipli 
makazanga mi chi kasham kahaiana. 

Makathara Manglā Latungkhalui 
(Mat 12.43-45) 

24  “Makathar manglā china mi chiwui eina shokkahai eina ngalei kathengli 
awui ngasām khavai apam phāvai, kala akhala masamphangthuda akhalatta 
matuiya, ‘Ina pamkasā shim chili latungura’. 

25Ana latkhaung tharan shim chi pha̱mathāhaida mathasek eina leisai. 

26Chiwui thili ana shokluishitta ali maphākhamei manglā shini thanungda shim 
chili ungpamma. Chieina mipā chiwui khare mirinli khanaowa mirin china 
zakshimeikharhaowa.” 

Kachangkhat Ringkaphā 

27  Ana hi hāngmahunglakha yaruilungwui eina sha̱nao akhana panglāk eina 
vaoda ali hānga, “Nali pharākakhui kala nganaokakhuiva̱ chi sokhami 
ngasāranu!” 

28 Kha Jishuna ngahānkai, “Varewui tui nganākhuida chi khamayonbing 
sokhami ngasāranu.” 

Machut Ningkachāng 
(Mat 12.38-42; Mk 8.12) 

29   Mi chungsangmamān kaji eina Jishuna yirphoka, “Thot hi makaphā thotna; 
thot hina machut phai, kha Jonahwui machut chi maningla machut khangatei 
mamimara. 

30Kaja Jonahna Nineveh mibingwui machut akha khangasā thada miwui 
Naomayarana thot hiwui machut sāra. 

31 Bichar sathanghon Azingshongwui Philava̱na thot hiwui mibingli ngasoda 
anganingrumda athumli khayon mira; kaja sha̱nao china Solomonwui 

thangkhamei nganā khavai okathui akatangawui eina rai. Kha yanglu, 
Solomonli reikhameia akha hili lei. 

32 Ninevehwui mibingna thot hili ngasoda bichar sāthanghon anganingrumda 
athumli khayon mira; kaja athumna Jonahna paokhamathā hākashok chi 
khuisangda ningkhangatei samphanga, kala yanglu, Jonahli reikhameia akha 
hili leili. 

Phasāwui Kahor 
(Mat 5.15, 6.22-23) 

33  “Mi khipānakha thaomei sharkāhailaga pongrunli mahaimana lah luk eina 
makhumhaimana; kha rākazangabingna kahor chi theikhavai meishongli hai. 

34 Namikna naphasāwui thaomei na, namik makhamathing tharan naphasāla 
tangmangting haowa. 

35Chiwui vang eina nawuili khalei kahor chi matangmanghai khavai 
ningngasharlu. 

36Naphasā tongtingda tangkhamang maleilakla kahorna pemtinghaiakha 
thaohmeiwui kahorna horrorkhami thada horchamrihaora.” 

Phariseebing eina Ain Kathembing 
(Mat 23.1-36; Mk 12.38-40) 

37  Jishuna matuikup kahaiwui thili Pharisee akhana phazāt rāngarummi khavai 
hoi. Chieina Jishuna vāda aphazāngaruma. 

38 Jishuna phazā khavai rida pāng makhamazik chi Phariseepā china theilaga 
matakhakhai. 

39  Chieina Prohona ali hānga, “Arui nathum Phariseebingna tengkot eina 
khongpheiwui ayar pheokhaninga, kha nawui alungliva kākharām kala 
makaphā-makhayāna pemtinghai. 

40Mangkhama̱bing! ayar kasaa china alungla kasā maningmalā? 

41 Kha alungli khalei chi kachāmabingli milu, chithākha nathumwui vang ot 
saikora thara. 

42 Kha Phariseebing, nathum kakhanang ringkashi ngasāranu, kaja nathumna 
suirihan, sāchikom kala hanthothāpwui tithe milaga mashunkasā eina Varewui 
leikashiliva mahengsangmana; kha khangatateibingla mayansānghaila hibing 
hi nathum sāphalungki kajina. 

43 “Phariseebing! nathum kakhanang ringkashi ngasāranu! kaja nathumna 
synagogueli khayākakāpam kala leihngapha̱li khayākashiwui shālam 
ningchanga. 

44 Nathum kakhanang ringkashi ngasāranu! Kaja nathum hiya mibingna 
matheimada naiung-naivā kaje makatheia chikhur kathāna.” 

45Ain kathemabingwui ngachaili akhana ali ngahānkai, “Ojā, hi kahāng hiya 
nana ithumli khayak khangasakna.” 

46 Kha Jishuna ngahānkai, “Ain kathemabing, nathumla kakhanang ringkashi 
ngasāranu! kaja nathumna mibingli maphungkhararra ot chiphuna, kha 
nathum khalattana kharita ot chili pāngmarengnao einala masāza̱mana. 

47 Nathum kakhanang ringkashi ngasāranu! kaja nathumna marānbingwui 
chikhur sakāmi, kha athumli navā ngarāna shaokathatna. 

48Chieina nathum hiya navā ngarāwui otsak chili khamayābing kala shākhi 
khamibingna. Kaja athumna shaothata kala nathumna chikhur sāmi. 

49  Chiwui vang eina Varewui thangmei china hānga, ‘Ina marānbing eina 
paokazatbing athumwuili shivātvāra, athumna kaikhali shaothatra kala 
kaikhali rekharekra.’ 

50Chiya, okathui haokaphokwui eina thuilaga marān saikorawui ashee tākahai 
chiwui vang mithot hili kashong rāngra. 

51 Abelwui eina thuilaga Zechariah tāshungda hanphutpam eina 
tharkhamathengpamwui ngachaili shaothat kahaiwui vang mithot hili kashong 
rāngra. Mha, ina nathumli kahāngna, athumwui vang mithot hili tandi mira. 

52 “Ain kathembing, nathum kakhanang ringkashi ngasāranu! kaja nathumna 
theishingkakhui aworwui sho khuithuihaida, nathum khalattala kazangla 
mazang kala zangkida khaleibinglila haphaowa.” 

53  Apam chiwui eina Jishuna zatkathui eina ain kathemabing eina 
Phariseebingna ali panglāk eina ngayātlaga apong tarākhali khangahānla sai 

54kala ana khayon tui khamatui rimkhuilaga tukkhui khavai khalenla sanga. 

Luke 12 

Phākakhaningbingli Hāngkhamathin 
(Mat 10.26-27) 

1  Mi thingthing rākazipta mi akhana akhali naiza̱ ngarokta leilakha, Jishuna 
rimeikapta awui sākhangatha̱bingli hānga, “Phariseebingwui khawok 
makazang phākakhaning chili ningngasharlu. 

2 Maphongshoki kaji faror kahai khikha maleimana lah matheiki kaji ngathum 
kahaila maleimana. 

3Nathumna ngayā tangkhamangli khangazek chi ngashun kahor atamli shāsera 
kala ngathumda shimlung kāli saisaida hāngkasang chila shimtungwui eina 
vaomalānra.” 

Khipāli Ngacheera? 
(Mat 10.28-31) 

4   “Itao ngarā, ina nathumli kahāngna, phasāli shaothatshaplaga chiwui thili 
khikha masākhararbing chili mangacheealu. 

5 Kha khipāli ngacheerakhala kaji ina chitheira; chiya, shaothathailaga meifali 
horsangkashapwui pangshap khalei a chili ngacheelu, mha, ina nathumli 
kahāngna, ali ngacheelu. 

6“Konghi phangāli pheisā khani eina mayormalā? Chithālala Varewui miktāli 
athum akhalila yangkhei kahai mavaimana. 

7 Nathumwui kuisam eina tangda shānkahaina, mangacheealu; konghi 
kachungkhali nathum aman sakmeikhara. 

Khrista Hāngkaphat kala Kakhalan 
(Mat 10.32-33, 12.32, 10.19-20) 

8“Ina nathumli kahāngna, kachikathāna ili mibingwui mangāli phongshar eina 
hāngphatakha, miwui Naomayaranala ali Varewui kazingraobingwui mangāli 
phongshar eina hāngphatra, 

9 kha mibingwui mangāli ili kākhalan mi chili Varewui kazingraobingwui 
mangāli inala khalanra. 

10 “Miwui Naomayarawuitungli makhamayā tui khamatui saikora pheomira, 
kha Manglā Katharali kachipata chili mapheomimara. 

11 “Athumna nathumli synagogueli, khamungabing kala khangam 
khareibingwui mangāli shimen khavā tharan nathumna kathada khi 
ngahānkārakhala lah khi hāngrakhala da malungmaringalu; 

12kaja Manglā Katharana nathumli atam chichangli nathumna hāngkhangayi 
chi tamchitheimira.” 

Kashānga Mangkhama̱wui Chānjam 

13Yarui ngachaiwui eina mi akhana ali hānga, “Ojā, ishāvāna haimi kahai 
shimlui chi ilila ngayarmi khavai ishameili kahāngmilu.” 

14Kha Jishuna ali hānga, “Mayara, nani khaniwuitungli bicharwo kala ngayarme 
sākhavai ili khipāna kapangsanghaikhala?” 

15 Chieina ana athumli hānglui. “Ningkhariklu kala khangamarli ningngasharlu; 
kaja mikumo akhawui mirin hi awui lan tarākha khalei chili khalei 
maningmana.” 

16Ana chānjam akha hānga, “Kashānga akhawui luili heiun tarākha unga; 

17kala akhalatta chukmaja̱ya, ‘Iwui heiun hi kazip khavai apam maleithura, 
kathāusikhala?’ 

18Chieina akhalatta phaninga, ‘Ina hithada sāra; ina iwui chum pheihailaga 
hakkhamei akha sākhuira; kala chili iwui mā kala thongthāngbing kazipra. 

19Chiwui thili ina imanglāli hāngra, Manglā, nana zingkum shirakha shichin 
khavai khamathā ot kachungkha chi kazipsanghaira, leiyālak eina okthuilu, 
zālu, manglu kala ringphākhuilu.’ 

20 Kha Varena ali hānga, ‘Mangkhama̱a! Arui ngayā nawui manglā 
khuithuihaora’ chithākha ana kazip kahai lan saikora chi khipāwui 
ngasārakhala?” 

21Chi tākam eina akhalattawui vang lan tarākha kazipsanghailaga Varewui 
miktāli makashāng mi chi chithai” da Jishuna hānga. 

Vareli Kachihān 
(Mat 6.25-34) 

22  Chieina Jishuna awui sākhangatha̱bingli hānga, “Chiwui vang eina ina 
nathumli kahāngna, nathumwui mirinli khi zāra, naphasāwui vang khi ngavaira 
da malung maringalu. 

23Kaja mirinna kashakazāli mataimei kala phasāna kashankachonli mataimei. 

24 Vānaobingli machukyanglu, athum khayaola mayaomana, kahātla 
mahātkhuimana, athumna kazip khavai shimla, chumla maleimana, chithālala 
Varena athumli mizai. Nathumna vānaobingli kayākha sakmataimeikhala? 

25Kala nathumwui ngachaili khipāna malungringhaowada awui mirin okthot 
khuiningkha mataisangkhuishapkhala? 

26Nathumna chikathā kateowa ot chi masārarlaga khiwui vang eina khangatei 
otbingwui vang malungringkhala? 

27 Timrāwonbingna kathada rarsangkhala da machukyanglu; athum otla 
masāmana, sakla masāmana, vatla mashireimana, chithālala ina nathumli 
kahāngna, Solomonna hekmaheilak eina okthuilala awon akhawui 
khamathayakkha mangavaimana. 

28Kha aja luili wonlaga akhama meili horsanghaoki kaje awonrongbingli 
Varena chiyākha mathada samiakha nali ana kayākha mataimeida 
samirakhala? Oh, shitkasang khangazanbing! 

29Chieina nathumna khi zāra, khi mangrakhala da maphaalu lah malung 
maringalu. 

30 Kaja okathuiwui yur saikorana hikathā otbing hi phai; kha nathumna otbing 
hi leingayiphalunga da nathumwui Avāna theisera. 

31Kha awui wungram pharifalu, chithākha ot saikora nathumli 
ngarumsangmira. 

Kazingramli Lan kakazip 
(Mat 6.19-21) 

32  “Mangacheealu, he kateowa ashangva̱ kaja wungram chi nathumli khami hi 
nathumwui Avāva̱wui ringkaphāna. 

33 Nathumwui khalalei lan yorhaolu kala kathai-kachāmbingli milu; nathum 
khalatta kakān makhavai pheisākhao sākhuilu kala nathumwui lan chi kakānla 
mavailuiki kaji kazingramli phārihailu. Chili khalenala maleethuirarmara kala 
magungnala mazāmara, 

34kaja nathumwui lan khaleipamli nathumwui ningla leira. 

Ningkhangashara Raobing 

35  “Kharārā kachiva̱li ngasung khavai shaksākhariklu kala thaomei 
sharkāhailu. 

36Akhavāna ngalā shakazāwui eina shimli hankhaung ngaraikapam raobing 
thada sālu, chithākha ana ungda khamongli kakakung chitharan athumna heng 
sāda shomira. 

37 Akhavāna latkhaung tharan ningkharikta honpamkasā raobing ka̱lā mahai; 
kachangkhat ina nathumli kahāngna, ana shāneira̱ neikhuilaga athumli tableli 
pamngasakra, kala rāda sheba samira. 

38Ana rākakhanelila, rākakathumalila ningkharikta rimpamkasā raobing ka̱lā 
mahai. 

39 Kha hi theikazaklu kaja shimva̱ china khale china katharān rāra̱khala da 
theisāsi kaja ana mipā chili rimpamda khale chili awui shim makaizang 
ngasakmara. 

40Chieina nathumla ngarānpinghailu; kaja nathumna maphaningkasā pung 
chili miwui Naomayara rāra.” 

Kahāng Khanganā eina Makhanganā Rao 
(Mat 24.45-51) 

41Peterna hānga, “Proho, chānjam hi ithumli kahāngkā mi saikorawui 
vangkhala?” 

42  Chieina Prohona ngahānkai, “Chithākha atam horzakta kashakazā ngayarmi 
khavai shimvana pangshap horsangmi kapai ningkhamazinga kala chukhamaja̱ 
khalei kashina chi khipākhala? 

43Shimva̱ china shimli hankhaung tharan ngarakzak eina sākasā rao chi ka̱lā 
mahai. 

44Kachangkhat eina ina nathumli kahāngna, shimva̱ china rao chili awui 
khalalei lan saikorawui kashina sāngasakra. 

45Kha rao china khalatta ‘Iwui akhavā maungfamara’ da phaninglaga rao 
mayarnaolila, rao sha̱naolila, kashaola shaoda amāng phāshak phazāpamda 
marippamakha 

46rao china maphaningkasa zimiksho kala makathei pungli akhavā china 
hanungda ali tandi mida mashitkasangbingna kapam apamli haihaora. 

47 “Akhavāwui ningkachāng chi thatheilaga chi sākhavai makhangarāna kala 
akhavāwui ningkachāng athishurda makasā rao chi lijei shaira. 

48Kha akhavāwui ningkachāng makatheiwui vang khalāng ot sākahai a china 
tandi samphanglala teomeira, kachungkha mikahai mi kachiva̱wui eina 
kachungkha khuishokpapamra kala chungmeida chisin kahaipawui eina 
chungmeida pora. 

Kai Khangasaka Jishu 
(Mat 10.34-36) 

49  “Ina okathui hi mei sa̱tā khavai kharāna kala mei chi chuiphokhaira̱sasi kaja 
teokha phāralā! 

50 Kha ina ra̱hikphalungki kaji akha lei kala chi makupkhuiranglakha ining 
chotlakli! 

51 Ina kharā hi okathuili chingri kahai mikhavai kharāna, da nathumna 
phaninglā? Maningmana, chingri kahai mikhavai kharā maningmana, kha 
ngakaikhai khavai kharāna, 

52kaja hiwui eina thuida shimkhur akhali mi phangā khalei chi kaira, kathumna 
khanili kala khanina kathumli mamayāngarokmara. 

53Shimkhur chi kaingarokta avāva̱na anaomayarali, anaomayarana avāva̱li, 
ava̱va̱na anaongalāva̱li, anaongalāva̱na ava̱va̱li, aniva̱na arihāva̱li, arihāva̱na 
aniva̱li mamayā ngarokmara.” 

Atam Kathei 
(Mat 16.1-4; Mk 8.11-13) 

54  Jishuna mi kachungkha chili hānga, “Nathumna zingtunshong muiyā kashing 
chitharan hengsāda, ‘kazing roki jiura’ da hānga; kala rokachanga, 

55kala azingshong masi kaphan tharan nathumna ‘kazing kāngmaranglakra’ da 
hānga, kala chithada shokpapama. 

56Phākakhaningbing! nathumna okathuili kala khamasaili kashok chi yanglaga 
zingyatwui pongli hāngshapa; kha khiwui vang eina aruihon atamwui kakhalat 
mahāngmirarthukhala? 

Kaphena Mili Chamnākakhui 
(Mat 5.25-26) 

57  “Khi sāda khamashung khangarong ot sākhavai nathumna khalatta bichar 
masāthukhala? 

58Nathumli kaphenapāli ngasoda kārotli vākida zatlakha ali chamnā khavai 
shongfali hotnālu. Chi maningakha ana nali bicharwoli shimenvāra kala 
bicharwona nali kārotwui kashina akhavā akhawui pāngli horsangmida ana 
nali phātopli sangra. 

59Ina nathumli kahāngna, nathumna shongrān chi marunngakanranglakha eina 
tangda nathumli mashok ngasakmara.” 

Luke 13 

Ning Mangateiakha Thira 

1Chitharan Galileewui mi kaikhawui ashee Pilatena pha̱kaphayāli manatmi 
kahaiwui pongli mi kaikhana Jishuli rāhānga. 

2Chieina athumli hānga, “Shaothat kahai Galileenaobing hina khangatei 
Galileenaobingli morei phungmei kahaiwui vang chithada kachotkachang 
samkaphangna da nathum phaninglā? 

3Maningphutmana! Ina nathumli kahāngna, nathumla ning mangateiakha 
chithada shimānra. 

4Lha Siloamli dolanshim tektāda tākthat kahai mi tharāda chishat chi aja 
Jerusalemli panda khalei mibingli yonmeikhara da nathum phaninglā? 

5Maningphutmana! Ina kahāngna kaja nathumla ning mangateiakha chithada 
shimānra.” 

Athei Makhamathei Khaorārong 

6  Chieina ana chānjam akhala hāngchithei, “Mi akhana awui yāmguili 
khaorārong akha lingsanghai, kala athei aphākhavai khavā eina athei akhala 
masamphangthuwa. 

7 Chieina ana yāmgui khamayonapā chili hānga, ‘Yanglu, kum kathum ina 
khaorārong hiwui athei phākhui khavai rāchinga, kha akhala 
maphākhuilakranga. Hi ta̱tekhaolu! Khi kannāda hina ngalei hiyākha sāshimān 
ngasakrakhala?’ 

8Kha yāmgui khamayonana ngahānkai, ‘Amei ajakumāng haisāsa, ina arong hili 
kuimareida chuilaga hār sangmira. 

9Chiwui thili zingkuma athei matheiakha phālakhaira, kha kalikha 
mamatheisaakha ta̱tekhainaolu.’” 

Akhum Katek Sha̱naoli Raikhami 

10Jishuna sabbaththang synagogue akhali tamchitheida leisai. 

11Apam chili zingkum tharāda chishat kameoraih kazā kahai sha̱nao akha leisai; 
Ava khum tekhaida ngatartei eina manganingrarmana. 

12Jishuna ali kathei tharan ali hokhuida hānga, “He sha̱nao, nali nawui kazātwui 
eina chihomihaira.” 

13Ana awuitungli pāng parza̱ya, chieina ngalāngda ngatartei nganingkāda 
Vareli masot chikata. 

14Kha Synagoguewui akhavā china sabbaththang Jishuna raikhamiwui vang 
malungvāthaoda mibingli hānga, “Ot sākhavai zimiksho tharukthang lei, chiwui 
alungli rālu kala rāraikhuilu kha sabbaththang marālu.” 

15 Chieina Prohona ngahānkai, “Phākakhaningbing! Nathumna sabbaththang 
nathumwui sei lah gadhā seishimwui eina chihomilaga tara̱ shimān khavai 
mahomvāmala? 

16 Chithākha Abrahamwui naongalāva̱ kashokva̱li Satanna kum tharāda chishat 
narkahaiwui eina sabbaththang machihomingayimala?” 

17Ana hi kahāng eina awui yangkashebing saikora khayaklakhaowa; kala mi 
saikorana ana matakhak kahai ot sākahai chiwui vang mathāna. 

Kayānghanthāwui Chānjam 
(Mat 13.31-32; Mk 4.30-32) 

18  Chieina ana hānga, “Vare wungram hi khi eina ngaraichākhala? Khili 
ngaheosikhala? 

19Hiya mi akhana kayānghanthā apā akha khuida awui yāmguili yaohailaga chi 
haksangda arong khangasā eina yongkazata vānaobingna aphāngbingli athip 
rākasā kathāna.” 

Kapkachungwui Chānjam 
(Mat 13.33) 

20  Ana hāngluishita, “Vare wungram hi ina khili ngaheosikhala? 

21Hiya sha̱nao akhana khawok ari khuilaga phazāt kathumwui angarakli 
manāthailaga katonga chi makapchungranglakha eina tangda haikahai 
kathāna.” 

Khamashā Khāmong 

(Mat 7.13-14,21-23) 

22 Jishuna keinung kala kha̱ kachiva̱li tamchitheimamānda Jerusalemli vai. 

23 Chitharan kachikathā mi akhana ali rāngahāna, “Ojā mi kateokhamāng kahui 
samphangrala?” Jishuna ngahānkai, 

24“Nathumna khamasha̱ khamong eina zangkhavai hotnālu, khiwui vangkhala 
kaja mi kachungkhana chili zangkhavai hotnāra kha mazangrarmara. 

25Shimva̱na ngakarthuilaga akhashida khamong ta̱kkahai tharan nathumna 
kayāngli nganingda khamong kakunglaga, ‘Amei, ithumli shomilu’ da hāngra. 
Chieina ana nathumli ‘Nathum kachiwui eina kharākhala, I matheimana’ da 
ngahānkāra. 

26Chitharan nathumna ngahānkāra, ‘Ithum nali ngasoda phāshak phazāruma; 
ithumwui keinunglila nana rātamchithei.’ 

27Kha ana, ‘Ina kahāngna, nathum kachiwui eina kharākhala da I matheimana; 
iwui eina thulu, He makaphā makhayā ot kasābing’ da hāngra. 

28 Nathumna Vare wungramli Abraham, Isaac, Jacob kala marān saikora kathei 
tharan, kha nathumliva horshok kahai tharan nathumna kachapla chapta ahāla 
tarira. 

29Kala mibingna zingsho, zingtun, ato, azewui eina rāda Vare wungramwui 
nitreili rāzangra. 

30 Chieina yanglu, riki kaje kaikhana naora, naoki kaje kaikhana rira.” 

Jerusalemwui vang Kachap 
(Mat 23.37-39) 

31Atam chichangli Pharisee kaikhana ali rāhānga, “Na apam hiwui eina 
zatthuimihaolu kaja Herodna nali shaothatngailak eina leili.” 

32 Chieina Jishuna ngahānkai, “Vālu kala ramfa chili ahānglu; ‘Yanglu, ina ajala, 
akhamala, chipeeli kashamshokra kala kakazāla raimira kala kakathumthang 
ina sāki kaji ot sākupra. 

33Chithālala ina vāphalungki kaji chili ajala, akhamala kala khanaothangla 
vāphalungra kaja marān akhala Jerusalemli maningla apam khangateili 
mashimānpaimana. 

34 “Iyavo, Jerusalem! Jerusalem! Marānbingli shaokathata keinung, kala nali 
chihokharābingli lunggui eina horkathata! Ina nawui naongarabingli harva̱na 
anaobingli angachangzingli kazipkakhui thada kayākhashira, laga chi nana 
mamayāmana! 

35 Yanglu, nathumwui shim choda haimihaira kala ina nathumli kahāngna, 
nathumna ‘Prohowui mingli kharā mi chi sokhami ngasāranu’ da 
mahāngranglakha eina tangda nathumna ili matheiluimara.” 

Luke 14 

Kakazā Mi akhali Raikhami 

1  Sabbaththang Jishuna Phariseebingwui kathāna akhawui shimli aphazā 
khavai khavā tharan mibingna ali yangpama. 

2Yanglu, suichung kakazā mayarnao akha awui mangāli leisai. 

3 Chieina Jishuna ain kathembing eina Phariseebingli ngahāna, “Sabbaththang 
kakazā raikhami hi ainwui athishurda sāpaikā, masāpaimakhala?” 

4Kha athumna khikha mangahānkāmana. Chieina Jishuna ali singkhuida 
raimihaowa kala shiunhaowa. 

5 Ana athumli hānga, “Nathumwui ngachaili kachikathāna naomayara lah 
mukvā leilaga khorjopli tāzanghaiakha sabbaththang ngalāngda 
makhuishokmarala?” 

6Kha hiwui pongli athumna mangahānkārarthuwa. 

Kha̱mi kala Shimva̱li Tamkachithei 

7Khaleilaga phakazāli kharā mi kaikhana mathāmeikap kaji pam kakapang 
Jishuna thei. Chiwui vang chānjam hi athum saikorali hānga, 

8 “Nali kachikathā mi akhana shakazāwui phanitli kaho tharan khangam 
khareipamli mapamalu, kaja nali ngamkhamei mili ana hohaisāpai; 

9kala nani khaninili kahopā china nali, ‘Mipa hili pam chikāmihaolu’ da 
rākahāng eina nala zakshikhamei apamli apamkida khayakhaora. 

10Kha nali kaho tharan zakkashi apamli apamlu, chithākha kaho akhavā china 
kharā tharan nali ‘Itao, mathākhamei pamvāk apamsa’ da rāhāngpai. Chitharan 
nali ngasoda phazākharumbingwui mangāli nali maiyā ngasaka. 

11 Kaja khalatta hakkakhuiya mi chili teongasakra kala khalatta teoda 
kaphaninga mi chili khayā kāngasakra.” 

12  Chiwui thili Jishuna shimva̱ chilila hānga, “Nana ngathor phazātli nilala, 
ngazin phazātli nilala, phāchizātka jiakha nawui ngasotnaobingli nilala, 
nachināngarāli nilala, athei-asābingli nilala, kashānga khongnainaobingli nilala 
mahoalu, kaja athumnala nali hokhuida nana sāmi kahai chi runhaipai. 

13 Kha nana phākachizāt tharan kathai kachāmbing, khangazanbing, 
pheikatekbing, khangapeobingli holu. 

14Chithākha nali somira; khiwui vangkhala kaja athumna nali marunrarmara. 
Kha mashunkasā mibingna ringshokthanghon nali Varena runmira.” 

Kahaka Zatkhānwui Chānjam 
(Mat 22.1-10) 

15  Phazākharumbingwui ngachaili akhana tui hi kashā tharan Jishuli hānga, 
“Vare wungramli phazārumki kaji mi chi sokhami ngasāranu!” 

16 Kha Jishuna ali hānga, “Atam akhali mi akhana zātkhān kahaka akha sāda mi 
kachungkhali hoi. 

17Phazāranhaira kaji eina ana hokahaibing chili ‘Rālu, saikora 
ngarānkupserhaira’ da aho khavai awui raoli chihovai. 

18Kha athum akhala, akhala marā khavai apong phāhaowa. Kharepana ali 
hānga, ‘I lui akha lohaida lei, chieina chi mavākhayang masāpaimarali, kashi 
masāmilu’ da poi. 

19Khangatei akhana hānga, ‘Ina mukvā churā phangā lohaida lei, chi arāk khavai 
kazatna, chieina kashi masāmilu!’ 

20 Khangatei akhanala hānga, ‘I ngalā shakzākhuichamda lei, chiwui vang eina I 
marārarmarali.’ 

21“Chieina rao china latungda ali kahāng saikora chi awui akhavāli 
unghāngsera. Pao kashā eina shimva̱ malungvātlakhaowa. Chieina araoli hānga, 
‘Thakta keinungwui shongrei-shongrāli vāda kachāmbing, khangazanbing, 
khangapeobing kala katekabingli ahokhuilu.’ 

22Rao china hānga, ‘Amei, nana kaso kahai chi sāserhaira, kha aruila mi 
kachungkha zangpaifarali.’ 

23Chieina akhavā china raopā chili hānglui, ‘Shongkhar kala khoreipam 
kachiva̱li vālu kala chili leikasāsā mibingli tandi eina rāngasaklu, chithākha 
iwui shim hi chipempaira. 

24Ina kahāngna kaja hokahaibingwui ngachaili mi khipānakha iwui zātkhān hili 
khamazap masamphangluimara.’” 

Sākhangatha̱ Kasāwui Kasak 
(Mat 10.37-38) 

25Atam akhali Jishuli mi kachungkha shurkazat tharan ana ngareiungda 
athumli hānga, 

26“Ili kharā mi kachiva̱na ava̱ avā, preiva̱, naongarā, achināngarā, azarva̱ ngara 
kala khalattawui mirinli mahorhairarakha, a iwui sākhangatha̱ masāpaimana. 

27 Kachikathāna akhalattawui krush maphungla ithi shurraakha a iwui 
sākhangatha̱ masāpaimana. 

28“Nathumwui ngachaili kachikathā akhana shim khamathā akha sākhuira da 
phaningakha rimeikapta aman kayākha sha̱kha zangra kala shim chi 
sākhuishap lupā kayākha leili da mangachākmarala? 

29Chi maningakha shim chi shimphungmāng sāhunhailaga makupkhuikharar 
tharan mibingna chi theida ali mana̱shida hāngra, 

30‘Mipa hiya shim sāphokkhaninghailaga makupkhuitheithura.’ 

31Lha awunga khipana raimi thingtharā thānlaga raimi thingmaga̱ kathāna 
awungali kathada ngasungsikhala da pamzangda mamachukmarakhala? 

32Mararmara jiakha akhapā chi katāva̱li leilakha ana paophunga chihovāda 
mashit khavai ahāng ngasakra. 

33Chithada sāda kachikathāna awui khalalei saikora mahorhairarakha iwui 
sākhangatha̱ masāpaimana. 

Makankhanā Machi 
(Mat 5.13; Mk 9.50) 

34  “Machi hi phālaka; kha machiwui katum shimānhaiakha, kathada 
tumngasakluipairakhala? 

35Chikathā machi chi ngaleiwui vangla hār sādala shikachin makannāthuda 
thada horhaowa. Khanā kakaa mi china shākhuiranu!” 

Luke 15 

Shiman kahai Yaonaowui Chānjam 
(Mat 18.10-14) 

1  Ara khāshinā khalokbing eina morei kaphungbingna Jishuwui tui nganākida 
rāsera. 

2Phariseebing eina ain kathembingna kapupkaseoda hānga, “Mipā hina morei 
kaphungbingli samphanglaga phakazāla phazārumli.” 

3Chiwui vang ana athumli chānjam hi hāngchithei: 

4  “Nathumwui alungli khipana yao shākha leilaga, akha shimānhaiakha yao 
hangchikoda chiko chi lamhāngli haihailaga shimān kahai yao akha chi 
masamphangranglakha eina tangda maphāmarakhala? 

5Ana chi samkaphang tharan mathanthathup awui yartuili khāngkākhui. 

6Ana shimli khaung eina awui ngasotnaobing kala khongnainaobingli 
hokhuilaga hānga, ‘Ithum ringphārumsa kaja iwui shimān kahai yaonao chi 
samphanghaira.’ 

7 Chithada sāda ina nathumli kahāngna, ning ngatei khavai makhalei 
khamashung khangaronga mi hangchikoda chikoli ngasokapamliva morei 
kaphunga mi akhana ning khangatei china kazingramli mathānmeikharra. 

Shiman kahai Lupāwui Chānjam 

8“Lha sha̱nao khipana lupāsā tharā leilaga akha shimānhaiakha ana thaomei 
sharkāda shim pha̱da masamphangranglakha eina tangda ningkachāng eina 
maphamarakhala? 

9Ana chi samkaphang eina khongnainaobingli hokhuilaga hānga, ‘Ithum 
ringphārumsa kaja shimān kahai lupā chi samphanghaira.’ 

10Chithada sāda ina nathumli kahāngna, morei kaphunga akhana ning 
khangatei chitharan Varewui kazingraobingna ringphā mathāna.” 

Shiman kahai Naomayarawui Chānjam 

11  Kala ana hānga, “Mi akhawui naomayara khani leisai. 

12 Agato china avāva̱li hānga, ‘Ava, iwui shimluiyar milu.’ Chieina avāva̱na awui 
khalalei lan saikora ani chinaonili ngayarmi. 

13Zimiksho khani kathumthangwui thili ana awui shimluiyar yorkhuiserhailaga 
pheisā chi khuiphungda ngalei katāva̱ akhali thuihaowa. Apam chili 
sopmasaplak eina okthuilaga awui lan saikora sākasakserhaowa. 

14Ana awui khalalei saikora sākasakser kahaiwui thili apam chili chāmrei rāda 
zākhavaila maleithuwa. 

15Chieina ngalei chiwui ruichumnao akhawuili ot asai kala ali awui hok 
homkhavai luili chihovai. 

16Ana thainā kahai eina hokzāt chila zāngai, chithālala khipānakha ali 
mamizāmana. 

17Ning mathingkhaung eina ana hānga, ‘Iwui Avāna masākakhui rao saikora 
athumwui zāshapli lāngmeida samphanga, kha ina apam hili kathaina thiki 
jiura! 

18Ina ngakarthuida ishāvāwuili latungura kala ina ali, Avā, ina Varewui 
mangalila, nawui mangalila khayon ot sāhaira. 

19I nawui nao akhana da mahophayoluimana; nawui masākakhui rao akha 
thada kakhuimilu’ da hāngra. 

20Chieina ana ngakarthuida avāva̱li unga. “Kha ana katāva̱li zatta khalei chi 
avāva̱na kathei tharan awui wuklungli lukhamashana pemtinghaoda 
ngasamvālaga angavamkhuida ali maya̱ya. 

21Chieina anaomayarana ali ‘Avā, ina Varewui mangālila, nawui mangālila 
khayon ot sāhaira, I nawui nao akhanada mahophayoluimana’ da hānga. 

22 Kha avāva̱na awui raobingli kasoi, ‘Thakta mathāmeikap kaje kachon 
khuirāda ali rāngavaimilu. Apāngli khutop rāsangmilu kala pheihop 
ngahopmilu; 

23kala asakakā seinao akha ashimenkhuilaga taithatlu, ithum phāshak phazāda 
ringphārumsa; 

24 kaja inaomayara hi thihairasai, kha ringluihaira; shimānhairasai, kha ara 
samphangluihaira.’ Chi eina athumna shaohāhā mana̱da ringkaphā eina 
phāshak phazāruma. 

25“Chithada leilakha naomayara khararra chi luili leisai. Ana ungmamānda 
shim ungkhanganai eina laa kasā kala pheichak kasākhon shai. 

26Chieina ana rao akhali hokhuida, ‘Khi kasākhala’ da ngahāna. 

27Rao china hānga, ‘Nagato unghaira kala ka̱lākashi maleila samphangluishit 
kajiwui vang navāna asākakā seinao taithatmi.’ 

28Chi kashā eina ama chi malungvātnāhaida shimlungli makāngaiga jihaowa. 
Chieina avāva̱na shoksuiya. 

29Kha ana avāva̱li hānga, ‘Yanglu, ina nali kum hirankha otram ngatha̱mihaira 
kala nawui kahāng makailakranga; chithālala nana ili iwui ngasotnaobingli 
ngasoda ringphārum khavai menao akhala mataithatmilakranga. 

30Kha nawui naomayarapā hina sopkhamasap sha̱naobingli ngasoda nawui lan 
sāmakanmihailaga hankhaung tharan nana awui vang asākakā seinao 
taithatmilamā!’ 

31Chieina avāva̱na ali hānga, ‘Inao, nava ili ngasopamching kajina kala iwui 
khalalei saikora hi nawuisera. 

32Kha hiya mathānda ringphārum ngayilak kahaina, kaja nagato hi thihairasai, 
ringluihaira; shimānhairasai, kha samphangluishithaira.’” 

Luke 16 

Ning Makathar Lansinawui Chānjam 

1Anala awui sākhangatha̱bingli hānga, “Atam akhali kashānga mi akhawui lan 
kasinga mi akha leisai. Ana akhavāwui lan leimamāngli sāshimānmihaoda 
awuitungli kaphen leihaowa. 

2Chieina ana lansina chili hokhuida ngahāna, ‘Nawuitungli kaphen hi khikhala? 
Nawui lansin saikorawui hishap khuirālu, kaja na aja eina thuilaga lansina 
masāluipaimara.’ 

3Chieina lansina china akhalatta hānga, ‘Kathāusido? Iwui akhavāna ili 
lansinpam eina khuishokhaora jihaira! Pangshap maleithuda tin singda otla 
masārarmarali, kala pokazāla khayakrali. 

4Ili lansinpam hiwui eina khuishok kahai tharan mibingna ili athumwuili 
shimzun sākhavai kathada sāsikhala kaji theihaira.’ 

5Chieina akhavāwui leiman kazangbing ava̱va̱li hokhuida khare chili ngahāna, 
‘Nana iwui akhavāli kayākha shukhaili?’ 

6Ana ngahānkai ‘Thao tin shākha shukhaida lei.’ Chieina ana ali hānga, ‘Lairik 
kapi kahai chi khuilu kala thākta pamzanglaga hangphangāna da kapilu.’ 

7Chiwui thili khangatei akhali ngahāna, ‘Nana kayākha shukhaida lei?’ Ana 
‘Kehu tin shākha shukhaili’ da ngahānkai. Chieina ali hānga, ‘Lairik kapi kahai 
chi khuilu kala hangchishatna da kapilu.’ 

8 “Akhavā china ningmakathar lansinawui arah kathem chiwui vang soi kaja 
okathui hiwui mibingna athumwui thotliva kahorwui naobingli 
thangmeimeikhara.” 

9 Kala ina nathumli kahāngna, “Nathum khalatta makathar okathuiwui lan eina 
ngasotnao phākhui, chithākha lan chi shimān kahai tharan athumna nathumli 
makashimānpamli zangngasakra. 

10 Kateowa otli ningkhamazing mi china kahaka otlila ningmazinga, kala 
kateowa otli ningmakathar mi chi kahaka otlila ning matharmana. 

11Chieina nathumna okathuiwui lanli ningtharda masārarakha nathumli 
khipāna khamashunga lan chi horsangmingairakhala? 

12Kala nathumna kateiwui otli ningmazingda masingmirarakha nathum 
khalattawui lan chi khipāna nathumli mirakhala? 

13 “Rao akhana akhavā khanili otram mangatha̱paimana; kaja ana akhali 
yangkharinglaga akhapali leishira, maningakha akhali mashitlaga akhapāli 
ningkachaira. Nathumna Vare eina okathuiwui lanli otram 
mangatha̱rumpaimana.” 

Jishuwui Chānsamthui Kaikha 
(Mat 11.12-13, 5.31-32; Mk 10.11-12) 

14Lupāli khangamara Phariseebingna tui hi shālaga Jishuli mana̱shiya. 

15 Kha ana athumli hānga, “Mibingwui miktāli nathum khalatta mashungkhui 
khavai sāzata, kha Varena nathumwui wuklung theisera, kaja mibingwui 
miktāli khamathāna da kakhui hiya Varewui miktāli ningkakachaiya otna. 

16 “Ain kala marānbingwui tui chi Ra̱hikme Johnwui thot eina tangda leisai, 
chiwui thili Vare wungramwui paokaphā hi hāshokphoka; kala mi kachiva̱na 
chili nganurzanga. 

17Kha Ainwui tui sampārikkha sākakhailiva kazing eina okathui shimān 
kahaina paimei. 

18  “Preiva̱li pānghailaga khangatei akhali kakhui kachiva̱ phokaphāna, kala 
gaharali pāngkahaiva̱ sha̱nao chili khangakuma mi chila phokaphāna. 

Kashānga Mi Akha eina Lazarus 

19“Atam akhali kashānga mengchin kahai kashankachon khangavai kala 
thangkachida hekmaheilak eina phāshak phazākapam mi akha leisai. 

20Awui ngaveili Lazarus kaho chāmlak kahai kala ngapharhok kahai mi akha 
leisai. 

21Ana kashāngpawui zāneng tātung kahai chi ngamuizāngaiya; chili lāngda 
fanala awui khangaphār chi rāmaleklek ji. 

22 “Khaleilaga kachāma chi thihaowa kala kazingraobingna ali Abrahamwui 
makāli khuikai. Kashānga chila thihaida chifahaowa; 

23kala kazeiramli chotlakhaoda ana yangkai kala Lazarusna Abrahamwui 
makāli kapam chi tālāk eina ngashānthei. 

24Chieina ana hānga, ‘Avā Abraham, ili khalumashanmilu kala Lazarusli awui 
pāngmarengnao chi tara̱ simkhuilaga imale hili kharāmakuimi ngasak khavai 
chihotāmilu kaja I meilung hili chotnāhaira.’ 

25 “Kha Abrahamna hānga, ‘Inaomayara, phaningunglu, kaja na ringda leilakha 
khamathāthāmāng samphanga kala Lazarusva zakkashimāng samphanga; kha 
ara nana kachot samkaphang tharan ana hili ringkaphā samphangda lei. 

26Chili langmeikharda nathum eina ithumwui marakli chāngam akha lei, hiwui 
eina nathumli vākhangaibingna mavāpaimana kala nathumwui eina hili kāka 
kajebingnala makāpaimana.’ 

27Chieina ana hānga, ‘Avā, chithākha ali ishāvāwui shimli kashiunmilu; 

28kaja ichināngara phangā lei, athumnala kachotkachāngpam hili marā khavai 
unghāngmachinmi ngasaklu.’ 

29 “Kha Abrahamna hānga, ‘Athumli hāngmachinmi khavai Moses eina 
marānbing leida lei: athumna athumwui tui nganāranu.’ 

30 Chieina ana ngahānkai. ‘Maningmana avā Abraham, kachikathā akhana 
kathiwui eina unglaga athumli unghāngakha ning ngateira.’ 

31Abrahamna ali hānga, ‘Athumna Moses eina marānbingwui tui manganaakha 
kachikathā kathiwui eina ringshokta unghānglala makhuisangmara.’” 

Luke 17 

Morei 
(Mat 18.6-7,21-22; Mk 9.42) 

1  Chiwui thili Jishuna awui sākhangatha̱bingli hānga, “Morei sākhavai kasui 
kachungkha rāra, kha kasui rākhangasakpā chili kakhanang ringkashi 
ngasāranu. 

2Khangazanbingli morei sāngasaki kachiliva akahungli lungriham 
hokthāngmihailaga ngayilungli horsang kahaina awui vang phāmei. 

3 Nathumwui ot kasāli ningngasharlu! “Nachināna yonhaiakha ali 
hāngmachinlu kala ana ning ngateiakha pheomilu: 

4kala ana nawuitungli khayon ot thangkhali shini shida sāhaiakha, kala shini 
shida ‘I yonhaira’ da ning ngateiakha nana ali pheomiphalungra.” 

Shitkasang 

5   Paokazatbing china Proholi hānga, “Ithumwui shitkasang mataisang 
ngasakmilu.” 

6Chieina Prohona hānga, “Nathumwui shitkasang kayānghanthārikha leisi kaja 
hikathā khaorārong hili ‘Angayung eina phurkhuilaga ngayilungli aphorlu’ da 
nathumna hāngshapra kala chinala nathumwui kahāng nganāra. 

Raowui Angalang 

7“Nathumwui ngachaili khipāna rao akha ngavālaga ana luili vālaga lah yao 
ahomlaga shimli hankhaung eina ‘thākta ungphāzaulu’ da hangra? 

8 Chiwui mahutle nana ‘Iwui zākhavai ngarānlu kala sāri shaksākharikkhuida 
ina maphāshak maphazākhuiranglakha eina tangda otram ngatha̱lu kala 
chiwui thili nana phāshak phazāpaira’ da mahangmarala? 

9Rao china awui kakaso sāhaowa da ali ningkashi mimaraola? 

10Chi tākam eina nathumli kaso kahai saikora sākup kahai tharan ‘Ithum khikha 
masā khavai raobingna; ithumna ithumwui angalang chimāng sākahaina’” da 
hānglu. 

Phārrei Kakazā Tharāli Raikhami 

11  Jishuna Jerusalemli vākhavai Samaria eina Galileewui amarakli akāna. 

12 Ana kha̱lung akhali zanguki kaji eina phārrei kakazā mayarnao tharā 
ngarokta athumna lachāhamsam nganingda, 

13 panglāk eina vaoda hānga, “Amei Jishu, ithumli khalumashanmilu.” 

14  Jishuna athumli kathei eina hānga, “Zatulu, kala nathum khalattana 
pāngmonbingli achitheilu.” Athumna zatmamānlakha athumli tharmihaowa. 

15Athumwui ngachaili akhana ali tharmihaira kaji kathei eina panglāk eina 
vaoda Vareli masot chikatlaga latunga. 

16Kala Jishuwui pheizingli ngakhumshāmzangda ningkashi tarākha miya. Mipā 
hi Samarianaona. 

17Chieina Jishuna ngahāna, “Mi tharāli tharkhami maningmalā? Athum chiko 
chi kali vāhao? 

18Miyur khangateipa hi maningla khangatei akhala Vareli masot chikat khavai 
malatungthulā?” 

19 Chieina ali hānga, “Ngakarthuilu, kala nashi shimli ungulu, nawui shitkasang 
china nali tharchao ngasakhaira.” 

Rākharā Wungram 
(Mat 24.23-28,36-41) 

20  Pharisee kaikhana Jishuli Vare wungram katharān rārakhala da khangahān 
eina athumli ana ngahānkai, “Vare wungram chi mik eina yangkhuikapai 
machut eina rāki kaji maningmana. 

21Khipānakha ‘Yanglu, hili leili, chili leili’ da mahāngmara; kaja yanglu, Vare 
wungram chi nathumwui alungli lei.” 

22  Chiwui thili ana awui sākhangatha̱bingli hānga, “Nathumna miwui 
Naomayarawui atam chi thangkhamāngla theingailala matheirarki kaji 
zimiksho rārāsāra. 

23 Chitharan nathumli, ‘Hivāk, chivāk’ da hāngra kha mayāmhaialu, chikathāli 
kashurla mashuralu. 

24 Kaja rikhān khangashei tharan achikun akhawui eina achikun akhali 
horkhavā thada miwui Naomayarana awui zimiksholi chithada rāra. 

25 Kha rimeikapta ana kachot kachāng kachungkha phungphalungra kala thot 
hina ali makhuisangmara. 

26 Noahwui atamli kashok thada miwui Naomayarawui atamlila shokra. 

27Noahna marikhong kātongkhuida tara̱ phongshilongda ot saikora 
mashimānranglakha eina tangda athumna phāshak phazāpama, ngalā 
khuipama, fathuipama. 

28Lotwui atamlila chi tākam eina sāsai—athumna phāshak phāzai, khalola loi, 
khayorla yora, luila vai, shimla sai, 

29Kha Lotna Sodomwui eina shokthanghon kazingramwui eina meiwon eina 
raichiri rotāda athum saikorali shimān ngasaka. 

30miwui Naomayarali phongmithanghon chi tākam eina shokra. 

31 “Chithanghon shimtungli leikasā china shimlungli haikahai awui thongthāng 
chi mazangkhuiaranu, chi tākam eina luili leikasā chinala mahanungaranu. 

32 Lotwui preiva̱li phaningunglu! 

33 Kharing samphang khavai kaphā mi chi shimānra, kha chi kashimāna chili 
ringngasakra. 

34 Ina nathumli kahāngna, chithanghon ngayā pet akhali mi khani pisāra, akhali 
khuithuihaora, akhapāli nothāhaora; 

35sha̱nao khani mā rungsāra, akhali khuithuihaora, akhapāva̱li nothāhaora; 

36luili mayarnao khani ot sārumsāra, akhali khuithuihaora, akhapāli 
nothāhaora. 

37 Chieina sākhangatha̱bingna ali ngahāna, “Proho, kalikhala?” Jishuna 
ngahānkai, “Kathingun khaleipamli khalāng sāshaiala rākazipra.” 

Luke 18 

Rameiva̱ eina Bicharwowui Chānjam 

1  Jishuna athumli atam kachida seihā sāching khavai kala ning masuitā khavai 
chānjam akha hāngchithei. 

2Ana hānga, “Kachikathā keinung akhali Vareli makhangacheea kala milila 
mautkashita bicharwo akha leisai. 

3Keinung chili ‘Mashun bichar sāmida khamashunga tuitak tāmilu’ da ali 
rāhāngching kaje rameinao akhala leisai. 

4Atam kasāngkhawui vang ana mamayāmana, kha naolak eina akhalatta 
chukmaja̱laga hānga, ‘Ina Vareli mangacheesālala kala mikumoli 
mautshitsālala 

5rameiva̱ hina sheikhautlakli, chiwui vang eina mashun bichar chi ina 
sāmihaora. Chi maningakha thangkachida ana rākahāng hina ning 
koktarāklakhaora.’” 

6 Chieina Prohona hānglui, “Makhangaronga bichawona khi hāngkhala kaji 
nganālu. 

7 Chithākha ngashun ngayā mateila ngachonmi khavai chapta kapo awui 
kapangkhui kahai miyurli Varena mashun bichar masāmimaralā; ana 
ngarainganaoralā? 

8Ina nathumli kahāngna, ana thaklāk eina mashun bichar sāmira. 
Chithāmāngmada miwui Naomayarana rāthanghon shitkasanga mi okathui hili 
leisaralā?” 

Pharisee eina Khāshinā Khalokawui Chānjam 

9Khalatta khamashungana da kaphaninga kala mi saikorali machāpkhame 
athumlila Jishuna chānjam hi hāngchithei: 

10“Atam akhali mi khani khorumshimli seihā sākhavai vai, akhana Phariseena 
kala akhapāna khāshinā khalokana. 

11 “Phariseepā china kha-lāchāda anganinglaga hithada seihā sai, ‘O Varivara, 
ina nali ningshilaka kaja iva mi khangatei thada ngaponkazā, ning makathar, 
phokaphā lah khāshinā khalokapā kathā maningmana. 

12 Ina haptākhali khanishida khuma, kala samkaphang saikorawui tithebing 
michinga.’ 

13“Kha khāshinā khaloka china achithek akhali nganinglaga kazingramshongla 
mayangkalengla amathikli kapheda, ‘He Varivara, morei kaphunga ili 
khalumashanmilu’ da poi.” 

14 Ina nathumli kahāngna, “Phariseepā maningla khāshinā khalokapāna 
pheokhami samphangda shimli hanunghaowa; kaja khalatta hakkakhui mi 
kachiva̱li teongasakra kala khalatta kateowana da kaphaninga mi chili 
hakngasakra.” 

Jishuna Naoshinaobingli Sokhami 
(Mat 19.13-15; Mk 10.13-16) 

15  Kachikathā mi kaikhana Jishuwui ngalemli angangnaobingli ana pāng 
parrormi khavai khuirai; kala chi sākhangatha̱bingna kathei tharan athumli 
khararra. 

16Kha Jishuna athumli hokhuida hānga, “Naoshinaobingli iwui ngalemli 
rāngasaklu, athumli mahaphaialu; kaja Vare wungram chi athum kathāwuina. 

17Kachangkhat eina ina nathumli kahāngna, naoshinao thada Vare wungram hi 
makhuikasanga mi china kachilikha chili mazangrarlakmara.” 

Kashānga Mi Akha 
(Mat 19.16-30; Mk 10.17-31) 

18   Chiwui thili Jihudiwui kathāna akhana Jishuli rāngahāna, “Kaphā Ojā, 
makashimān kharing samphang khavai ina khi sārakhala.” 

19Jishuna ngahānkai, “Ili khisāda kaphā hokhala? Vare maningla kaphā 
khipākha maleimana. 

20 Ningkhami chi nana thei: ‘maphophāpaimana, mashaothatpaimana, 
maleepaimana, minama shākhi mamipaimana, nava̱ navāli khayāshilu.’” 

21Chieina ana ngahānkai, “Ina saikora hi nganuilakhawui eina thuida mayonrā 
kahaina.” 

22 Jishuna chi kashā eina ali hānga, “Nawui khavāt akha leifaya. Nawui khalalei 
saikora yorhailaga kachāmnaoli yaohaolu, chithākha kazingramli nawui lan 
leira, laga rālu, ithi shurlu.” 

23Ana hi kashā tharan wukhananglakhaowa, kaja a kashānga mi akhana. 

24 Jishuna ali yangkālaga hānga, “Lan kachungkha khaleinaobingwui vang Vare 
wungramli zangkida kayākha sakrakhala? 

25Kaja, kashānga mina Vare wungramli zangki kachiliva utna kapimkhurli 
ngara̱kashokna paimei.” 

26Hi kashā mibingna ngahānna, “Chithākha khipā kahui samphangrakhala?” 

27 Kha ana ngahānkai, “Mibingwui vang masākapai chi Varewui vanga 
sāpaisera.” 

28 Chieina Peterna hānga, “Yanglu, ithumwui shim horhailaga ithum nathi 
shurhaira.” 

29Jishuna hānga, “Kachangkhat eina ina nathumli kahāngna, Vare wungramwui 
vang shimlui nilala, preiva̱ nilala, achinā ngarā nilala, ava̱ avā nilala, naongarā 
nilala horhaida zatthui kahai mi china 

30aruihonwui thotli mataimeikharda rārāda khalei thotli makashimān kharing 
masamphangki kaji khipākha maleimana.” 

Jishuna Awui Kathi Hāngkhamarān Kakathuma 
(Mat 20.17-19; Mk 10.32-34) 

31  Jishuna tharāda khani chili ngateida hokhuilaga hānga, “Nganālu, ithum 
Jerusalemli vāra kala marānbingna miwui Naomayarawui pongli kapi kahai 
saikora chi ungshung ngasaksera. 

32Kaja ali miyur khangateibingwui pāngli horsangmihaida athumna ali 
mana̱kashila mana̱shira, kakhayakla khayak ngasakra kala machora̱la 
mashorrorra. 

33Athumna khangaphitla ngaphitta shaothatra, kha kakathumathang ana 
ringshokra.” 

34Hāngda khalei tui chi sākhangatha̱bingna akhala bhap matāmana; tui chiwui 
kakhalat chi athumwui eina ngathummihaoda Jishuna khi kahāngkhala da 
matheikhuirarthuwa. 

Khangapeoali Raikhami 

(Mat 20.29-34; Mk 10.46-52) 

35  Jishuna Jericho vāshungnanai khangapeoa mi akha shongfapheili zāt 
popamsai. 

36Ana mi kachungkha rakakānwui akhon kashā tharan, “Khi kasākhala?” da 
ngahānna. 

37Athumna ali ngahānkai, “Nazarethwui Jishu rārāda lei.” 

38Chieina ana, “Davidwui naomayara Jishu, ili khalumashanmilu.” da vaowa. 

39Awui ngalemli khanganinga mi kaikhana kasainakha pamlu da kahara, kha 
ana juimei pangmeida “Davidwui Naomayara, ili khalumashanmilu” da vaolui. 

40Chieina Jishuna ngasāmda khangapeowa chi awuili khuirā khavai kasoi, kala 
ana rākhanganai tharan ali ngahānna, 

41“Nawui vang ili khi sāmilu jikhala?” “Proho, imik theingasakmilu” da 
ngahānkai. 

42 Chieina Jishuna ali hānga, “Theihaoranu! Nawui shitkasang china nali 
theingasakhaira.” 

43Chieina ana ngalāngda kathei samphangda Vareli masot chikatta athi 
shurthuwa; kala mi saikorana chi kathei tharan Vareli masochikata. 

Luke 19 

Jishu eina Zacchaeus 

1  Jishuna Jericholi azangda keinung chi akāna. 

2Keinung chili Zacchaeus kaho mi akha leisai. A khāshinā khaloka akhavāna 
kala shānglaka. 

3Ana Jishu chi kachipākhala da theikhavai ngarāna. Kha akho kasha̱ mi sāhaoda 
yaruilungli anganinglala Jishuli matheirarthuwa. 

4Chieina Jishuna rāki kaji shongfali rida ana ngasamvai kala ali yangkhuipai 
khavai sycamorerong akhali vākai. 

5Jishuna apam chili rākashung eina yangkāda hānga, “Zacchaeus, thākta tunglu, 
aja nawui shimli ngasāmkhuiphalungra.” 

6Chieina ana totot tunglaga Jishuli mathanthathup samphangkhui. 

7 Mi saikorana chi kathei tharan athumna, “Ana morei kaphunga mi akhawui 
shimli azangra jihaira” da kapumkaseoda matuisera. 

8 Zacchaeusna nganingkāda Proholi hānga, “Nganāmilu, Ojā! Iwui khalalei lan 
ngakaipakta kachāmabingli mira, kala ina kachikathā akhali kateizāhaisaakha 
akhum mati mataida ali hanmira.” 

9 Chieina Jishuna ali hānga, “Mipā hila Abrahamwui ara̱-azā ngasahaoda aja 
shimkhur hili huikhami rāshunghaira. 

10Kaja miwui Naomayarana shimān kahaibingli phākhuida huimi khavai 
kharāna.” 

Lupā Tharāwui Chānjam 

11  Mibingna tui chi nganāmahungda leilakha Jishuna athumli chānjam akhala 
hāngchithei. Chitharan a Jerusalem vāshungnanaihairasai kala mibingna Vare 
wungram chi thākta rāra da phaningsai. 

12  Chieina ana hānga, “Atam akhali khangama akha ngalei katāva̱ akhali vālaga 
awungawui pangshap samphangda shim hanung khavai khangarān sāsai. 

13Ana mazatphokranglakha awui rao tharāli hokhui kala athum avāva̱li lupā 
akharip milaga, ‘I mahanungranglakha hi eina leih sāsālu’ da hānga. 

14Kha aramnaobingna ali yangkharinghaoda a zatthui kahaiwui thili, 
‘Ithumwuitungli mipā hina khamung maningchāngmana’ da ahāng khavai 
minganin chihovai. 

15Mipā china awungawui pangshap samphangda hankhaung tharan heng sāda 
ana lupā mikahai raobing chili athumna kayākha tongkhuikhala da theikhui 
khavai rāserlu da kasoi. 

16Khare china awuili rāda, ‘Amei, nawui lupā chieina tharā tongkhui’ da hānga. 

17 Chieina ali hānga, ‘Phālakhaira! kaphā rao! Nana kateowa otli ningmazinglak 
eina kasāwui vang nana keinung tharāwui akhava sāra’ 

18Kakhane chinala, ‘Amei, nawui lupā chi eina lupā phangā tongkhui’ da 
rāhānga. 

19Chieina ali hānga, ‘Nana keinung phangāwui akhavā sāra.’ 

20“Chiwui thili khangatei akhanala rāhānga, ‘Amei, hi ina chonsakainao akhali 
romtitlaga haikahai nawui lupā china; 

21kaja nali ngacheelaka, khiwui vangkhala kaja na sākashe mina; nawui 
makhaning chila nana khui, nana makhayao chila nana hātkhuiya.’ 

22Ana ali hānga, ‘He makaphā rao! Ina nali nawui chanhān tākam eina bichar 
sāra. Nana I sākashena, iwui makhaning chi kakhuia kala makhayao chi 
hātkakhuiana da thei jihaira! 

23Chithākha khi sāda hankhaungli iwui lupā chi atar zangda samphang khavai 
lupā kazip khavaili masanghaithukhala?’ 

24“Ana chiwui ngalemli khanganingbingli hānga, ‘Lupā chi awui eina khuida 
lupā tharā kasingapāli mihaolu.’ 

25Kha athumna hānga, ‘Amei, awui lupā thara leilagavā?’ 

26 Ina nathumli kahāngna, khaleia mi kachiva̱li chungmeida mirorra, kha 
makhaleia mi chiwui eina awui kateokha khalei chila khuithuihaora. 

27Athumwuitungli ili mamung ngasak khangaia yangkashebing chiva hili 
khuirāda iwui miktāli shaothathaolu.’” 

Jerusalemli Kazang 
(Mat 21.1-11; Mk 11.1-11; Joh 12.12-19) 

28  Jishuna hi hānghailaga athumli rida Jerusalem vākhavai zathaowa. 

29 Ana Olive kaphungli khalei Bethphage eina Bethanyli vāshungnanai tharan 
awui sākhangatha̱ khanili chihovāda hānga, 

30“Mangāshong khalei kha̱ chili vālu kala nanina chili kazang eina mina 
matonglakrang kaji gadhānao akha hokhaisāra; chi akhalākhuilaga hili 
khuiunglu. 

31Nanili kachikathāna ‘Khiwuivang khala?’ da ngahānakha ‘Prohona sāvai 
khavai lei’ da ngahānkālu.” 

32 Chieina kachihopā khani china vāhaowa kala ana hāngkahai tākam eina 
samphanga. 

33Anina gadhānao chi khalāmahunglakha akhavā china ngahāna, “Khiwuivang 
eina kakhalākhala?” 

34 Chieina anina, “Prohona ot sākhavai lei” da ngahānkai. 

35Anina chi Jishuli khuiungmi kala gadhānao chiwuitungli athumwui kachon 
hamihailaga Jishuli kātong ngasaka. 

36 Ana tongzatmamānlakha mibingna athumwui kachon shongfali hamizata. 

37Ana Jerusalem vāshungnanai Olive kaphungwui atun katā vākashung 
chitharan athi shurkazata mi saikorana ringphākhaihaowa kala athumli 
hakkhamahā ot kachungkha theikhangasakwui vang panglāk eina vaoda Vareli 
masot chikatta hānga, 

38 “Proho mingli kharā awungali ka̱lā mahairanu! Kazingramli chingrihairanu 
kala juikhamataiyali tekmateirānu.” 

39 Chieina yaruili zatrumkasā Pharisee kaikhana Jishuli hānga, “Ojā, nawui 
sākhangatha̱bingli hāngmachinlu!” 

40Ana ngahānkai, “Ina nathumli kahāngna, athum chingri eina pamhailala 
lungguibingna vaoshokra.” 

Jerusalemwui vang Jishuna Kachap 

41  Ana vānganaimeida keinung chi akathei tharan keinung chiwui vang 
khanangda chaplaga hānga, 

42“Chingri kahai hi kachiwui eina kharākhala da nathumna aja theisāsi kaja 
jong! Kha ara chila nathumwui eina thumihaira, 

43 kaja nathumwuitungli ka̱lākashi atam chi rārāsāra, chitharan nathumwui 
yangkashebingna raipan sālaga rākuinamhaora kala achithek kachiva̱wui eina 
muirāra. 

44 Athumna nathumli kala ngaveilungli leikasā naongarā saikora shimān 
ngasakra; lunggui akhawuitungli lunggui akhala maleiluimara, kachiwui 
vangkhala kaja Varena nali huikida kharā atam nana matheimana.” 

Khorumshim Sākhamathā 
(Mat 21.12-17; Mk 11.15-19; Joh 2.13-22) 

45  Chiwui thili ana khorumshimli azanga kala ot khayorabingli 
kashamkhayangda hānga, 

46“Hithada kapihaida lei: ‘Iwui shim hi seihā sākhavai shim hora’ kha nathumna 
hi pha̱ma̱kashaobingwui shim sāngasakhaira.” 

47  Kala thangkachida ana khorumshimli tamchitheichinga, kha pāngmon 
akhokabing, Ain kathembing kala kathānabingna ali shimān ngasakida apong 
phai. 

48Thālala apong akhala masamphangthuwa kaja mi saikorana awui 
tamkachithei chi ningsanglak eina nganāngaichinghaowa. 

Luke 20 

Jishuwui Pangshapwui pongli Khangahān 
(Mat 21.23-27; Mk 11.27-33) 

1  Thangkha Jishuna khorumshimli tamchitheida pao hāshokta leilakha 
pāngmon akhokabing eina ain kathemabingna hangva̱naobingli ngasoda rai, 

2 kala ali hānga, “Hāngmilu, nana khipāwui pangshap eina hi kasākhala, lah nali 
khipāna pangshap hi mikhala?” 

3Jishuna ngahānkai, “Ina nathumli khangahān akha sāga, hāngmilu, 

4Johnwui ra̱hikkhamiwui pangshap hi kazingramwui einakā, miwui 
einakhala?” 

5Chieina athum akha eina akha kasupta ngazek ngaroka, “Ithumna 
‘Kazingramwui einana’ jiakha, ana khisāda ali mashitsangthukhala? jira; 

6 ‘Miwui einana’ jisa, mibingna ithumli ngalung eina horthathaora; kaja John hi 
marān akhana kaji athum saikorana mayāchao kahaina.” 

7Chieina athumna kachiwui eina kharākhala matheimana da ngahānkai. 

8Chieina Jishuna athumli hānga, “Chithākha inala khiwui pangshap eina ot 
saikora hi kasākhala da mahangmara.” 

Drakhā Yāmgui Khamasābingwui Chānjam 
(Mat 21.33-46; Mk 12.1-12) 

9   Chiwui thili Jishuna mibingli chānjam akha hāngchithei, “Mi akhana drakhā 
yāmgui akha sai kala chi drakhā yāmgui khavā mi akhali masā ngasakhailaga 
atam kasāngkhawui vang kha̱ram vāhaowa. 

10Atam ungkashung tharan khamasābingli amasātman akhui khavai awui rao 
akha chihovai. Kha khamasābing china ali shaomihailaga khamasai eina 
shiunhaowa. 

11Ana khangatei rao akhala shivātlui, kha alila athumna shaoda khayaklak eina 
sāmihailaga khamasai eina shiunluihaowa. 

12Chithālala kakathuma rao akha chihovāluishita, alila khama za̱mihailaga 
ayarli horshokhaowa. 

13Chiwui thili drakhā yāmguiwui akhavā china hānga, ‘Khi kasāna 
phameinikhala! Iwui khaluma naomayarali chihovāra; kachangkhat athumna 
aliva khayāshira.’ 

14Kha drakhā yāmgui khavābingna ali kathei tharan athum akha eina akha 
ngazek ngarokta hānga, ‘Shimluikatpa chi hina, ali shaothathaosa; chithākha 
shimlui chi ithumwui ngasāpaira.’ 

15Chieina athumna ali drakhā yāmguiwui ayarli shimenshoklaga 
shaothathaowa. Chithākha yāmgui chiwui akhavāna athumli khi 
sāmaraokhala? 

16 “Ana rālaga khamasābing saikora chili sāthatserhaora kala yāmgui chi mi 
kateibingli masā ngasakhaora.” Mibingna chi kashā eina “Chi Varena 
mamayāmana” da hānga. 

17 Kha Jishuna athumli yanglaga hānga, “Chithākha kapi kahai hi khikhala? 
‘Shim kasānaobingna horkahai lunggui china achithekwui khamakhoka 
ngalung ngasāhaira.’ 

18Lunggui chiwuitungli kongluikazang kachiva̱ akha̱-akhā ngasāra, lunggui 
china kachikathāli takkharor tharan chifa ngasāda chaiyānghaora.” 



1826 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Caesarli Khāshinā Khami 
(Mat 22.15-22; Mk 12.13-17) 

19  Ain kathembing eina pāngmon akhokabingna pung chichangli Jishuli 
tukkhuingai, khikhalajila ana chānjam kahāng chi athumli kahāngna da 
athumna thei, kha athumna mibingli ngacheehaowa. 

20 Chieina athumna atam kachā chi rimpama kala kachikathā kaikhali pheizā 
mida khamashung-khangarong sārek ngasaklaga Jishuna khayontui matuiakha 
tukkhuilaga khamunga pangshap khaleiya Governorwui pāngli horsangmi 
khavai mi chihovai. 

21 Chieina athumna ali ngahānna, “Ojā, na khamashung-khangarong tui 
matuida tamchithei kaji ithumna thei, kala khipālikha mijang masāla Varewui 
apongli mashungrik eina tamchithei. 

22Caesarli khāshinā khami hi mingayikā mamingayimakhala?” 

23Kha athumwui mareimarā chi theilaga athumli hānga, 

24“Ili lupāsā akha chitheilu; chili khipāwui azak kala khipāwui aming 
kapihailikhala?” Athumna “Caesarwuina” da ngahānkai. 

25 Ana athumli hānga, “Chithākha Caesarwui chi Caesarli milu, kala Varewui chi 
Vareli milu.” 

26Chieina athumna mibingwui mangāli ana kahāng tui chiwui lungli khayon 
matukkhuirarthuwa. Kha awui ngahānkakā chili matakhakhaida kasainakha 
pamhaowa. 

Ringkhaluiwui pongli Khangahān 
(Mat 22.23-33; Mk 12.18-27) 

27   Ringkhalui kaho maleimana da kahānga Sadducee kaikha awuili rai, 

28 kala ali rāngahāna, “Ojā, ‘Achinā akhana ngalā khuilaga nao mapharāla 
apreiva̱ horhaida thihaiakha agatona preiva̱ chi ngakumphalungra kala awui 
vang nao pharākhuiphalungra da Mosesna ithumwui vang kapimihai.’ 

29Atam akhali chinaongarā shini leisai, khararra china ngalā khuilaga nao 
maleila thihaowa. 

30Kakhanenala chithai, 

31kakathumana preiva̱ chili ngakumlui, chithada sāda athum shini chi nao 
maleilakla thiserhaowa. 

32Chiwui thili preiva̱ chila thihaowa. 

33Chithākha, ringkhalui atamli sha̱naopava̱ chi khipāwui preiva̱ sārakhala? Kaja 
shini china ali ngakumsera.” 

34Chieina Jishuna athumli ngahānkai, “Mithot hiwui naobingna ngalāla khui 
kala fakathuila fathui, 

35kha ringkhaluili kala rāki kaji okthotli zangkhangayibing chiva ngalā 
makhuiluimana, fakathuila mafathuiluimana. 

36Athum mathiluimara, khikhalajila athum ringkhaluiwui naobing ngasāhaoda 
kazingraobingli ngaraichai kala Varewui naobing ngasāhaowa. 

37 Kha Mosesna kathebing ringluishithaora kaji hi khangapoma thingrongli mei 
kachui chili ana Proholi Abrahamwui, Jacobwui kala Isaacwui Varena da kaho 
china chitheimihaira. 

38Chithākha a kathewui Vare maningmana kha kharingawui Varena; kaja 
saikora awuili kharingna.” 

39 Chieina ain kathembing kaikhana, “Ojā nana mathālak eina 
ngahānkāmihaira” da hānga. 

40 Kaja athumna khangatei mangahānlengluithuwa. 

Khristawui pongli Khangahān 
(Mat 22.41-46; Mk 12.35-37) 

41  Kha Jishuna athumli hānga, “Kathada athumna Khrista hi Davidwui 
Naomayarana da hangpairakhala? 

42Kaja David khalattana Laa lairikli hānga: ‘Prohona iwui Proholi hānga, Iwui 
yāshong pamlu, 

43nawui yangkashebingli Ina nawui pheinai masāngasakranglakha eina 
tangda.’ 

44Chithada sāda Davidna ali ‘Proho’ hoi; chithākha kathada awui naomayara 
ngasāpaira̱khala?” 

45  Mibing saikorana nganāmahungda leilakha sākhangatha̱bingli hānga, 

46“Katuma phahon ngavailaga yaothuizatkhangaiya kala leihngapha̱lungli 
khayāshilak eina shālam sāngasakkhangaibing kala synagogueli mathāmeikap 
kaji pam kala zātkhān kasāli khayākakāpam kaphābing, 

47rāmeinaobingwui lan khangaponbing kala sāchithei khavai seihā kasangsang 
sākharekabingli ningngasharlu. Athum hakkhamei khonshāt samphangra.” 

Luke 21 

Ra̱meinao Akhawui Kachigat 
(Mk 12.41-44) 

1  Jishuna munlak eina yanga kala kashāngabingna khorumshimwui lupā 
sangkhavai okoli athumwui kachigat kasang chi thei. 

2Kala kachāma ra̱meinao akhana pheisā khani kasang chila thei. 

3Chieina ana hānga, “Kachangkhat eina ina nathumli kahāngna, kachāma 
rameiva̱ hina athum saikorali chungmeida sanghaira. 

4Kaja athumna athumwui kachungkha khalei chiwui eina chigata, kha 
rameiva̱na awui makhalei tungli awui ringkhavai khalei katonga chi 
mikahaina.” 

Khorumshim Shimanki kaji Hāngkhamarān 
(Mat 24.1-2; Mk 13.1-2) 

5  Sākhangatha̱ kaikhana khorumshim hi ngalung khamathāthā kala Vareli 
kachigat otbingna kayākha mathā ngasakhala kajiwui pongli matui mahungda 
leilakha, Jishuna hānga, 

6 “Nathumna theida khalei, ngalung akhawuitungli ngalung akha maleiluiki kaji 
atam rārāli; ngalung kachiva̱ phukshoklaga horkathānserhaora.” 

Kakhanang Kachot kala Rekkakharek 
(Mat 24.3-14; Mk 13.3-13) 

7  Chieina athumna ali ngahānna, “Ojā, hi katharan shokrakhala kala atam chi 
ungshungrārāli kajiwui machut katharakhala?” 

8 Chieina ana hānga, “Nathumli mathānngui khavai ning ngasharlu; kaja mi 
kachungkhana iwui ming singda rālaga ‘I ana’ kala ‘Atam chi nganailakhaira’ da 
hāngra. Chithālala athumwui thi mashurlakalu. 

9Nathumna raipao kashā tharan machipāhaialu; kaja chi shokriphalungra, kha 
khangachang atam chi hengsāda marāfamara.” 

10  Chiwui thili ana athumli hānglui, “Yur akhana akhawuitungli, wungram 
akhana wungram akhawuitungli rai sāra; 

11chitharan neina̱ panglāk eina khanukra kala apam kachungkhali chāmrei eina 
mao rāra; matakhak kahai kala khangachee machut kachungkha kazingramwui 
eina shokra. 

12  Kha saikora hi mashokranglakha athumna nathumli tukkhuida rekhareklaga 
synagogueli khuivāra kala phātoplila sangra kala nathumli iwui mingwui vang 
eina awungabing eina governorbingwui mangāli nganing khavai khuivāra. 

13 Hi shākhi mikhavai nathumwui vang kachā atamna. 

14 Chiwui vang eina nawui ningli ina kathada ngahānkārakhala da rida 
machukmaja̱mara da phaninglu; 

15kaja ina nathumli matuikatheila, thangkhameila mida nathumwui yangkashe 
khipānakha nathumna kahāng chili ngateida makhalatkhuirarmara kala 
mamashungmana dala mahāngrarmara. 

16 Nathumli nava̱ navā ngarānala, nachinā ngarānala, athei-asānala yansaira 
kala nathum kaikhali sākathatla sāthathaora. 

17 Nathumli imingwui vang mi saikorana ningkachaira. 

18 Kha nathumwui sampānao akha eina tangda mashimān ngasakmara. 

19 Nathumwui khāngkathei china nathumwui manglā kharing samphangra. 

Jerusalem Shimanki kaji Hāngkhamarān 
(Mat 24.15-28; Mk 13.14-23) 

20  “Kha Jerusalemli raimina kuikhanam tharan kashimān atam nganaiura da 
theilu, 

21chitharan Judeali leikasābingna kaphungli yāmvāranu; keinunglungli 
leikasābingna yāmshokranu, kala luili vākahaibingna keinungli 
mahanungluiaranu. 

22Kaja kathara lairikli kapi kahai tui chi ungshung khavai athut kakhui atamna. 

23 Iyavo! chitharan nao vaikasābing kala na̱ shimanda leikasāva̱bingli 
lumashan! Kaja okathuili chotchanglak kahai rāra kala Varewui tandi mibing 
hiwuitungli tāshungra. 

24 Athum kaikhali raighai eina shātthatra, khangateibingli narkahai rao sāda 
yur saikorali khuivāra; kala yur khangateibingna Jerusalemwuitungli 
naikazamra.” 

Miwui Naomayara Kharā 
(Mat 24.29-31; Mk 13.24-27) 

25   “Zimik, kachāng, sirā saikorali matakhak kahai kachungkha shokra, kala 
shamadruwui tara̱ khangaphaokhon shāda khangachee eina okathuili 
pa̱khangapāwui kachotkachāng rāra. 

26Okathuili rāshoki kaji chi phaningpamda mibingna khangachee eina ning 
shimānra; kaja, kazingramwui pangshapbing nganuk ngasakra. 

27 Chiwui thili athumna miwui Naomayarana hakkhamahā pangshap kala 
tekhamatei eina ngasoda muiyā tongda kharā theira. 

28 Chieina otshotbing hi shokkaphok tharan nathumwui kui khāngkāda yanglu, 
khikhalajila nathumwui ngatangkhami atam chi nganailakhaira.” 

Khaorārongwui eina Theikakhui 
(Mat 24.32-35; Mk 13.28-31) 

29  Jishuna athumli chānjam akhala hāngchithei; “Khaorārong kala thingrong 
saikorali yanglu; 

30thingnā shonkhaleoda mayo kachāng nganaiura da nathum khalattana thei. 

31Chithada sāda nathumna otshotbing shokkaphok tharan Vare wungram 
nganaiura da theira. 

32 “Kachangkhat eina nathumli kahāngna, ot saikora hi mashokserranglakha 
thot hi mashimānmara. 

33 Kazingram eina okathuila shimānhaora kha iwui tuiva kachilikha 
mashimānmara. 

Khangashar Darkar Kasā 

34  “Ngasharda rimpamlu! Okathui hiwui lumkhalao, khamarip kala mirinwui 
vang kaphaning china nathum khalattali mayui ngasakalu, atam chi kashuirak 
eina khale thada rārāsāpaishina. 

35Kaja hi okathuili khalei saikorawuitungli rāra. 

36 Kha atam kachida ningngasharlu kaja rashokki kaji ot saikora hiwui eina 
yāmshokshap khavai kala miwui Naomayarawui mangāli nganingshap khavai 
seihā sāchinglu.” 

37  Thangkachida Jishuna ngashun khorumshimli tamchithei, kha ngayā 
kachida ana Olive phungreili vathuihaowa. 

38Kala ngathorthak mi saikorana awui tui nganā khavai khorumshimli rā-rā ji. 

Luke 22 

Jishuli Shaothat khavai Khangarān 
(Mat 26.1-5; Mk 14.1-2; Joh 11.45-53) 

1  Chitharan Khawok-makazang Khamuiwui phanit, Makānkhami phanit kaho 
chi nganaiuwa. 

2Chieina pāngmon akhokabing eina ain kathembingna ali kathada 
sāthatsikhala da apong phai, kaja athumna mibingli ngacheehaowa. 

Judasna Yankasai 
(Mat 26.14-16; Mk 14.10-11) 

3Satanna tharāda khaniwui ngachaili Iscariotla kaho Judaswuili rāzanghaowa. 

4Chieina Judasna zatthuihailaga pāngmon akhokabing eina shipai akhavābingli 
kathada Jishuli yorsangmipairakhala kajiwui apongli angazeka. 

5 Athum ringphāhaoda lupāla mira da mayāngaroka. 

6Ana mayāhaoda mibingli mathei ngasakla athumwui pāngli horsangmi khavai 
atam kachā phai. 

Makānkhamiwui Phakazā 
(Mat 26.17-25; Mk 14.12-21; Joh 13.21-30) 

7   Khawok makazanga Khamuiwui Phanitli Makānkhami zātkhānwui yaonao 
taithat khavai zimiksho chi ungshunghaowa. 

8 Jishuna Peter eina Johnli chihovāda hānga, “Vaulu, laga ithum zākhavai 
Makānkhamiwui zātkhān angarānlu.” 

9“Apam kachili nana inili angarānlu kajikhala” da anina ngahānna. 

10Ana ngahānkai, “Yanglu, nanina keinungli akazang tharan mayarnao akhana 
tara̱ham phunglaga nanili ngarokra, ana akazang shim chili shurvālu, 

11kala shimva̱ chili, ‘Ojāna nali awui sākhangatha̱bingli ngasoda 
Makānkhamiwui zātkhān zākhavai kā chi kali leikhala ji’ da hānglu. 

12Ana nanili mathāng khamatoli sāmathakharik kahai kahaka kā chi chitheira, 
chili ngarānlu.” 

13Ani vāhaowa kala ana hāngkahai tākam eina samphangda Makānkhami 
zātkhān chi apam chili angarānhai. 

Prohowui Phākachizat 
(Mat 26.26-30; Mk 14.22-26; 1 Cor 11.23-25) 

14  Phazāt atam ungkashung eina ana paokazatbingli ngasoda phazā khavai 
pama. 

15 Ana athumli hānga, “Ina kachotkachāng maphungranglakha nathumli 
ngasoda Makānkhamiwui zātkhān hi phazārumngailaka. 

16 Ina nathumli kahāngna, kaja hi Vare wungramli maungshungranglakha eina 
tangda ina hi mazāluimara.” 

17 Chiwui thili ana tengkot khuida ningkashi mihailaga athumli hānga, “Hi 
khuida nathum ngayarmanglu; 

18 kaja ina nathumli kahāngna, chiya aruiwui eina thuida Vare wungram 
marāranglakha eina tangda ina drakhāra̱ mamangluimara.” 

19 Chiwui thili ana khamui khuida ningkashi mijang kahai eina serkhailaga 
athumli mida hānga, “Hi iwui asāna, nathumwui vang mikahaina. Ili 
phaningungda hi sāchinglu.” 

20Kharewui tākam eina shaikup kahai tharan tengkot chi athumli mida hānga, 
“Nathumwui vang heishokmi kahai tengkot iwui ashee eina sākahai kadhara 
tuingashitna. 

21 “Kha yanglu, ili yorzaki kaje mipa chi ili ngasoda phazārumda lei. 

22Kaja miwui Naomayarana Varena ngarān kahai chiwui athishurda thira kha 
ali yorkazāpa chili kakhanang ringkashi ngasāranu.” 

23Chieina athum khalatta athumwui ngachaili khipāna yorzāki kajikhala da 
ngahān ngaroka. 

Reikhamei Khangapai 

24  Athumwui ngachaili kachipāli reimeithuiya da khuirakhala kajiwui pongli 
athum ngapai khangarok shokhaowa. 

25 Chieina Jishuna athumli hānga, “Gentilewui awungabingna athumwuitungli 
akhavā sai kala athumwuitungli pangshap kasingbingli kaphā sākhamebing 
hoi. 

26 Kha nathumliva chi maningmana, nathumwui ngachaili reimeithui kajena 
nganuimeikap kaje kala kathāna china otram ngatha̱khame sathalu. 

27Kaja phazatpamli kapampā eina ngatha̱khame khani chiwui ngachaili 
kachipana hakmeikhala? Phazatpamli kapamapā china reikhamei 
maningmala? Kha ina nathumwui ngachaili otram ngatha̱khame chi ngasāda 
lei. 

28   “Nathum hi iwui kasak atam saikorali ngasorashum kahaibingna; 

29 iwui Avāna ili mungkhavai mashun khami chithada ina nathumlila chi 
khamina. 

30 Chiya nathumna iwui wungramli phāshak-phazāpamra kala 
wungpamkhongli pamlaga Israelwui shang tharāda khaniwuitungli nathumna 
mungra.” 

Peterna Hatki kaji Hāngkhamarān 
(Mat 26.31-35; Mk 14.27-31; Joh 13.36-38) 

31  “Simon, Simon! yanglu! Satanna nathumli mā kahei thada heilaga chāng 
yangkhavai ningchāngda lei. 

32 Kha Simon, ina nawui shitkasang mangachei khavai seihā sāmihaira, kala 
nana ili hanungluishit kaji tharan navānaobingli ngatar ngasaklu.” 

33 Chieina Peterna ngahānkai, “Proho, ina nali ngasoda phātopli vākhavai kala 
thirum khavai ngarānpinghaira.” 

34Ana hānga, “Peter ina nali kahāngna, aja ngayā nana ili matheimana da 
kathumshida mahangranglakha eina tangda harvāna makhongmara.” 

Lupākhao, Paidu, kala Raikhai 

35  Chieina ana athumli hānga, “Ina nathumli lupākhaola, paidula, pheihopla 
mazangla chihokhavā tharan nathum khikha khavāt leihaolā?” “Khikha khavāt 
maleimana” da athumna ngahānkai. 

36 Ana hānga, “Kha ara, lupākhao khaleianala khuiphungranu kala paidu khaleia 
chinala chitharanu, kala raighai makhaleia a chinala awui kachon yorkhuilaga 
raighai lokhuiranu. 

37 Kaja ina nathumli kahāngna, ‘Ali khayon kasābing mishānli shānsanga’ da 
kathara lairikli hāngkahai chi iwuili ungshungphalungra, kaja iwui pongli kapi 
kahai chi ungshungmamānhaira.” 

38Athumna hānga, “Yanglu, Proho, hili raighai khani lei.” “Chi shapa” da ana 
ngahānkai. 

Olive Kaphungli Seihā Kasā 
(Mat 26.36-46; Mk 14.32-42) 

39  Jishuna keinungwui eina shokta ana khangachā eina khavāpam Olive 
kaphungli vai, kala awui sākhangatha̱bingna athi shurvai. 

40  Apam chili vākashung chitharan ana athumli hānga, “Nathum kasuili 
matāzang khavai seihā sālu.” 

41Ana athumwui eina khavameinakta khuktizanglaga seihā sai. 

42 “Avā, nana mayāmiakha, tengkot hi iwui eina kakhuithuimihaolu, chithālala 
iwui kaphaning maningmala kha nawui kaphaning eina vaimilu.” 

43Apam chili kazingramwui eina kazingrao tāda ali pangsang ngasaka. 

44Khanangnāhaoda a thukmeida seihā sai kala awui shairanra̱ chi ngaleitungli 
ashee atangtangnao thada ngaya̱tai. 

45Awui seihā kasāwui eina ngakarthuilaga sākhangatha̱bingli ungyanga, kala 
athum kakhanangwui vang pida leisai. 

46Chieina ana athumli hānga, “Khisāda nathum pihaokhala? Ngakarthuilu kala 
kasuili matāzang khavai seihā sālu.” 

Jishuli Tukkakhui 
(Mat 26.47-56; Mk 14.43-50; Joh 18.3-11) 

47  Jishuna matui mahungda leilakha tharāda khaniwui ngachaili Judas kaho 
china mi kachungkhali thanrārāsai. Ana Jishuli maya̱kida awui shong rai. 

48Kha Jishuna ali hānga, “Judas, nana miwui Naomayarali maya̱tkha eina 
yansaira̱lā?” 

49 Kuimareida nganingkasā awui sākhangatha̱bingna shokki kaji chi theilaga 
hānga, “Proho, ithumna raighai eina shatusilā?” 

50Athumwui ngachaili akhana pāngmon khareiwui rao akhali shātta 
yāshongwui akhanā yortāmihaowa. 

51Kha Jishuna, “Thāhaolu, masāluipaimara,” da hānga kala akhanāli singza̱da 
raimihaowa. 

52Chiwui thili ali tukkhuikida kharā pāngmon akhokabing, khorumshimwui 
akhavābing kala hangva̱naobingli Jishuna hānga, “Khaleli tukkhuiki kaji thada 
raighai eina thinghun singda kharālā? 

53 Ina thangkachida nathumli khorumshimli ngasokapam tharan nathumna ili 
pāng maparmana. Kha tangkhamangwui pangshapna munghaokida aja hi 
nathumwuina.” 

Peterna Jishuli Kahat 
(Mat 26.57-58,65-75; Mk 14.53-54,66-72; Joh 18.12-18,25-27) 

54  Chiwui thili athumna ali tukkhuida pāngmon khareiwui shimli shimenvai. 
Peterna khalachāhamsam shurvai. 

55Athumna kayāng alungthungli mei shātrunglaga athum saikora pamsera. 
Chili Peterla athumli ngasopama. 

56 Peterna mei tikkapam chi rao sha̱nao akhana kathei eina ali yangkazazaklaga 
hānga, “Mipā hila Jishuli ngasosai.” 

57Kha ana mamayāmada hānga, “Sha̱nao, I ali matheimana.” 

58Khaleilaga mi khangatei akhana theilaga, “Nala athumwui ngachaili akhana?” 
da Peterli hānga. Kha Peterna, “Maningmana” da ngahānkai. 

59Kala pung akha sha̱kha shānglaga khangatei akhana, “Kachangkhat mipā hila 
ali ngasosai; kaja ala Galileenaona,” da hānga. 

60Kha Peterna, “Mayara, nana khi kahāngkhala kaji I matheimana” da 
ngahānkai. Ana matui mahunglakha heng sāda harvāna khonghaowa. 

61 Prohona kapeiungda Peterli munlak eina yanga. Kala “Aja, harvāna 
makhongranglakha nana ili kathum shida hatra” da Prohona hāngkahai tui chi 
Peterna phaningunga. 

62Chieina ana kayāngli soso shokchapa. 

Jishuli Mana̱kashi kala Kashao 
(Mat 26.67-68; Mk 14.65) 

63  Chitharan Jishuli shantri kasābingna ali mana̱shida kashaola shaowa. 

64Athumna mikla rommihailaga “Nali kashao chi khipākhala?” da 
ngahānnganaowa. 

65Kala athumna ali kachipat tuila kachungkha matui. 

Hanga̱shimli Khuikakā 
(Mat 26.59-66; Mk 14.55-64; Joh 18.19-24) 

66  Kazing kathang eina hangva̱naobing, pāngmon akhokabing kala ain 
kathembing rākazipngaruma. Jishuli hanga̱shimli khuivāda hānga, 

67 “Na Khrista china jiakha ithumli hānglu.” Kha ana ngahānkai, “Ina nathumli 
hānglala nathum mashitsangmara; 

68kala ina nathumli ngahānlala nathum mangahānkāmara. 

69Kha aruiwui eina thuilaga miwui Naomayarali Varewui pangshapwui 
yāshong chipamhaora.” 

70 Chieina athum saikorana hānga, “Chithākha na Varewui Naomayaralā?” Ana 
athumli hānga, “Chi nathumna hānghaira.” 

71Chieina athumna hānga, “Ithumna hili lāngda shākhi khangatei khi phāluira! 
Ithum khalattana awui khamor eina kahāng chi shāhaira.” 

Luke 23 

Pilatewui Mangāli Khuikhavā 
(Mat 27.1-2; Mk 15.1-5; Joh 18.28-38) 

1  Chiwui thili athum katonga ngakarthuida Jishuli Pilatewui mangāli 

2 khuivālaga hithada kasotsanga, “Mipā hina ithumwui yurli mashongachei 
ngasakta Caesarlila shai mami khavai khāma kala akhalatta Khrista Awunga 
akhana ji.” 

3 Pilatena ali ngahāna, “Na Jihudiwui awungalā?” Ana ali ngahānkāda hānga, 
“Chi nana hānghaira” 

4 Chieina Pilatena pāngmon akhokabing eina yarui ashangva̱ chili hānga, “Mipā 
hiwui khayon khikha masamphangmana.” 

5Kha athumna pangmeida hānga, “Awui tamkachithei china Judea ngalei 
katongali pa̱ngapā ngasakhaira. Hi ana Galileewui eina haophoklaga ara hilila 
rāshunghaira.” 

Herodwuili Chihokhavā 

6Pilatena chi kashā eina, “A Galileewui milā” da ngahānna. 

7Jishu hi Herodna khamunga ngaleiwui eina kharāna da Pilatena kathei eina ali 
Herodwuili chihovai, atam chitharan Herodla Jerusalemli leisai. 

8 Herodna Jishuli kathei eina ringphālakhaowa, kaja awui otsakwui pongli 
tarākha shahairasāda atam kasāngkhawui vang theingailak eina leisai kala 
matakhak kahai machut samphangra da chihānsai. 

9 Chieina ana Jishuli khangahān kachungkha sai, kha ana khikha 
mangahānkāmana. 

10Chili nganingkasā pāngmon akhokabing eina ain kathemabingna 
Jishuwuitungli zakshilāk eina phena. 

11 Herod eina awui shipaibingnala zeida mana̱shiya. Chiwui thili wungnao sāri 
ngavaimilaga Pilatewuili chihovāluishithaowa. 

12Chithang eina thuida Herod eina Pilate mashithaowa, kaja rida ani khani 
yangshi ngaroksai. 

Jishuli Shaothat khavaiwui Tuitak 
(Mat 27.15-26; Mk 15.6-15; Joh 18.39—19.16) 

13Pilatena pāngmon akhokabing kathānabing kala yaruibingli hokhuiserda 
hānga, 

14 “Nathumna mipā hili mashongachei khangasaka mina da khuirai, ina 
nathumwui miktāli khari-kharāda ngahānyanghaira, kha awuitungli kaphen 
saikora chi khikha khamashung masamphangmana. 

15Herodnala masamphangmada ithumwuili chihoraluishit kajina. Ana 
thikhangayi khalāng otsak khikha masāhaimana. 

16 Chiwui vang eina ali hāngmachinlaga chihohaora.” 

17Makānkhami phanit kachida phātop kazang akhali athumwui vang 
chihomichinga. 

18  Kha athumna khokkha sāda vaowa, “Mipā hili shaothathaolu! Kala 
Barabbasli chihomilu”— 

19keinungli tui shokkhangasakwui vang kala mi shaokathatwui vang 
Barabbasli phātop sanghaisai. 

20Pilatena Jishuli chihongaihaoda athumli hāngluishita; 

21kha athumna, “Krushli shaothathaolu, Krushli shaothathaolu!” da panglāk 
eina vaowa. 

22Kakathumali ana hānga, “Ana khi khayon sāhaokhala? Ana thikhangayi apong 
khikha masamphangmana. Chiwui vang eina ina ali hāngmachinlaga 
chihohaora.” 

23 Kha athumna marmeikharda ali shaothatphalungra da vaohaowa kala 
athumwui tuina yuihaowa. 

24Chieina athumwui kapo athishurda Pilatena khamayā mihaowa. 

25Chieina mi shaokathata phātopli sanghaikasā Barabbasli chihomihailaga 
Jishuli athumwui ningkachāng chi sākhavai Pilatena horsangmihaowa. 

Krushli Shaokathat 
(Mat 27.32-44; Mk 15.21-32; Joh 19.17-27) 

26  Athumna Jishuli thānkazat tharan kha̱ramwui eina kharā Cyrenewui Simon 
kaho mi akhali tukkhuilaga krush chi chiphunda Jishuwui khanukli shurzat 
ngasaka. 

27Kala mi kachungkhala shurvai. Chiwui ngachaili Jishuwui vang malungringda 
chapkhangachā, sikafa sha̱naobingla zanga. 

28 Kha Jishuna athumli ngareiungda hānga, “Jerusalemwui naongalāva̱bing, 
iwui vang machapalu, kha nathum khalattawui vang kala nanaongarāwui vang 
chaplu. 

29Khikhalajila ‘Yanglu, naokashumva̱, nao makapharāva̱, kala na̱ 
makashimanva̱, athum sokhami ngasāranu’ da hangki kaji atam rārāli. 

30Chitharan athumna kaphungli ‘Ithumli khaminrorlu’ kala ‘Leisumsumli 
ithumli kakhayinlu’ da hāngra. 

31Kala thingna matekta leilakha chithākha thengkahai tharan khi 
shokrakhala?” 

32Kala Jishuli ngasoda yomnao khanilila shaothat khavai thānvai. 

33 Athumna Mikuira̱ kaho apam chili vākashung eina Jishuli krushli kala 
yomnao khani chili, akhana yāshong, akhana uishong da shaothata. 

34 Jishuna hānga, “Avā, athumli pheomilu, athumna khi kasākhala da 
matheimana.” Kala awui kashankachon ngayar khavai athumna ka̱lā yanga. 

35 Mibing china chiwui ngalemli nganingda ngashānyangda leilakha, Jihudiwui 
kathānabingna zeida hānga. “Ana mi kateiliva huishapa, A hi Varewui 
kapangkakhui Khristana jiakha akhalatta huikhuiranu” 

36 Shipaibingnala mana̱shida atheira̱ kathur rāmikhaningda 

37hānga, “Na Jihudiwui awungana jiakha nakhalatta huikhuilu.” 

38Kala awui kuishakli. “Hi Jihudiwui Awungana” da kapihai. 

39Yomnao khani chiwui ngachaili akhana, “Na Khristana kaji maningmalā? 
Nakhalattala kala inilila huikhuilu” da zeida hānga. 

40Kha akhapā china hānga, “Nala ngaraikachā shongrān samphangda leilaga 
Vareli mangacheemalā? 

41 Iniva inina sākahai chiwui athei samkaphangna, kha ava khikha khalāng 
makhalei mina.” 

42Kala ana hānga, “Jishu, nana nawui wungramli kazang tharan ili 
kaphaningungmilu.” 

43 Chieina Jishuna hānga, “Kachangkhat eina ina nali kahāngna, na aja ili 
ngasoda Paradiseli pamra.” 

Jishuwui Kathi 
(Mat 27.45-56; Mk 15.33-41; Joh 19.28-30) 

44  Ara chi pung katharukawui atamna, kala pung kachiko atam eina tangda 
apam saikora ngamitinghaowa, 

45 zimikla mahorthu kala khorumshimwui kachon rānkahai chila khani sāda 
kākhaowa. 

46 Chiwui thili Jishuna panglāk eina vaoda, “Avā, nawui pāngli imanglā 
horsangli!” da hānglaga thihaowa. 

47Kashokshok chi theilaga raimi shākhawui akhavā china Vareli sochikatta 
hānga, “Makahatlakla, mipā hi khamashunga mina.” 

48Kashokshok saikora yangkhavai kazipkasā mi saikorana otshot chi theida 
malungkaphelaga shim hanungserhaowa. 

49 Awui theikhamasuia saikora kala Galileewui eina athi shurkharā sha̱naobing 
chila khalāda nganinglaga otsak saikora ngashānyanga. 

Jishuli Kachifa 
(Mat 27.57-61; Mk 15.42-47; Joh 19.38-42) 

50  Chitharan Judeawui keinung Arimatheawui eina kharā Joseph kaho 
mayarnao akha leisai. A hi hangva̱ akhavāna kala kaphā khamashunga mina. 

51Athumwui otsak chili a mazangmana kha Vare wungram kharā ngaraikapama 
mina. 

52Mipā hina Pilateli Jishuwui angun apoi. 

53Ana angun chi khuitālaga kachon khamanaka akha eina romhai, kala mi 
khipālikha machizanlakrang kaji kashokakhui lungkhur chili chizana. 

54Chithang khangarān kasā zimiksho ngasāsai kala sabbath haophokki jiurasai. 

55Galileewui eina ngasokharā sha̱naobing chi Josephli shurvālaga chikhurla 
kala kachizanla athei, 

56 Chiwui thili athumna shimli latunglaga nganamkaphā thao ayur-ayā 
khangarān sakhui. Sabbaththang ningkhami athishurda athumna ngasāmkhui. 

Luke 24 

Ringkhalui 
(Mat 28.1-10; Mk 16.1-8; Joh 20.1-10) 

1  Haptāwui kharethang ngathorthakva̱ sha̱naobing china ngarān kahai 
nganamkaphā thaoyur bing chi khuiphungda chikhurpamli vai. 

2Athumna chikhurwui lungsham khalangshokhairakasā chi thei. 

3Kha chikhurli zangkhayang eina angun maleisāmana. 

4Ningreikhasut eina leilakha hānshi kahai kachon khangavai mi khani 
athumwui ngalemli nganingsai. 

5Athumna ngacheenāhaida ngaleili mashunkazang eina anina hānga, “Khisāda 
kathewui ngachaili kharingali phākhala? 

6 A hili maleimana kha ringshokhaira. Galileeli leilakha ana nathumli kathada 
hāngmihaikhala kaji chi phaningunglu: 

7‘Miwui Naomayarali morei kaphungbingwui pāngli horsangmida krushtungli 
shaothatra kala kakathumathang ringluira.’” 

8Chieina sha̱naobing china hāngkahai tui chi phaningunga, 

9kala chikhurwui eina hanungda tui saikora chi tharāda akha eina chili 
leikasābing saikorali unghānga. 

10 Paokazatbingli ungkahāngbing chiya Mary Magdalene, Joanna, Jameswui ava̱ 
Mary kala athumli ngayurkasā sha̱nao khangateila zanga. 

11Kha tui chi hangphāphā kajina da sākhangatha̱bingna makhuisangmana. 

12Kha Peterna ngakarthuida chikhurli ngasamvāda khayang chitharan 
khamanaka kachon chimāng leisai, kala kathāhaokhala da matakhak eina 
shimli latunghaowa. 

Emmausli Khavā 
(Mk 16.12-13) 

13Chithang Jishuli kashura mi khani, Jerusalemwui eina Kilometre tharā sha̱kha 
katā Emmaus kaho kha̱ akhali vākida zatlakha, 

14shokkahai maram saikora anina ngazekzatsai. 

15Anina ngazekzatmamānda leilakha Jishuna rānganaida anili ngasozata. 

16 Kha anina ali mamachutrarthuwa. 

17Chieina ana, “Nani khi ngazekazatkhala?” da ngahāna. Wukkhananglak eina 
ani khani nganingshakhaowa. 

18Aniwui ngachaili Cleopas kaho china ngahānkai, “Aruihon Jerusalemli khi 
shokmameikhala kaji makathei namānga, na kachiwui eina kharākhala?” 

19 “Khi sāthukhala?” da ana ngahāna. “Nazarethwui Jishuli shokkahai maramna. 
Mipā hi Varewui mangalila, miwui mangalila kala otsak, tuimatui saikorali 
pangshap khaleia marān akhana” da anina ngahānkai. 

20“Ithumwui pāngmon akhokabing, kala kathānabingna ali kathiwui tandi 
mikhavai horsangmida krushtungli shaothathaowa. 

21Israelli ngatangmiki kaje chi alaka da ithumna chihānsai. Chili lāngda otshot 
hi shokta ajana kathumthanghaira. 

22Matakhak kahaipāva, ithumwui ngachaili sha̱nao kaikhana unghānga, kaja 
athumna ngathorthakva̱ chikhurpamli vai, 

23laga awui angun maleisathu-iji, kazingrao khani leisāda Jishu ringhaira da 
anina hānga ji. 

24 Ithumwui ngasotnao kaikhana chikhurli ayanga kala sha̱naobingna kahāng 
chi tākam eina leisai, kha aliva matheithuwa.” 

25Chieina Jishuna anili hānga, “O mangkhama̱ khani! Marānbingna hāngkahai 
saikora chili mashitkasang! 

26Awui tekhamateili zangkhavai Khristana kachotkachāng phungphalungki 
kaji maningmalā?” 

27 Moseswui eina thuilaga marān saikorana awui maramli kapihaikasā katonga 
chi Jishuna anili khalatmisera. 

28  Anina vāki kaji kha̱ chi nganaiuwa, kha Jishuna tāmei vāki kaji thada kathei 
eina, 

29anina khāmda hānga, “Ara, kazing yingda taiura, nala hili pisanghaosa” kaji 
eina ala mayāda pamsanghaowa. 

30 Phazāuki kaji eina ana khamui khuida seihā sālaga serkhaida ngayarmi, 

31kala aniwui mik mathingmida a khipākhala kaji theingasakhaowa. Kha 
aniwui eina shimānhaowa. 

32“Shongfali zatmamānda ana chān khangazek kala Varewui tui pheikachithei 
tharan ningli meikachui mathāmalā?” da ani akha eina akha ngazek ngaroka. 

33Anina ngalāngda ngakarthuida Jerusalemli latunga; chitharan tharāda akha 
kala athumli khangasobing chi kazipkha sāda leikasā chi ungthei, 

34 kala hithada hānga, “Proho kachangkhat ringluihaira, Simonli 
rāchitheihaira!” 

35Chiwui thili anina shongfali khi shokmameikhala kaji kala khamui serkakhaili 
anina kathada theikhuikhala kaji saikora meisā eina hāngchithei. 

Sākhangatha̱bingli Rāsamkaphang 
(Mat 28.16-20; Mk 16.14-18; Joh 20.19-23; Ots 1.6-8) 

36  Anina hāngchithei mahungda leilakha Jishuna athumwui alungli 
rānganingda hānga, “Nathumli chingrihairanu.” 

37Kashuirakhaida athumna kathi manglākā da phaninglaga ngacheelakhaowa. 

38Kha ana hānga, “Khisāda ngacheeda ningli chukmaja̱phāphākhala? 

39 Hi ilaka kaji theikhavai iphei, ipāng rāyanglu ili singyanglu, khikhalajila 
nathumna ili kathei thada kathi manglāva asā eina ara̱kui mangavāmana.” 

40Hi hānglaga apāng eina aphei athumli chithei. 

41Athumna ringphanāhaida mashitsangrarmada matakhak eina leilakha ana 
hānglui, “Nathumwuili khikhakha shaikhavai leilā?” 

42Chieina athumna hangkahai khaih akha khuimi, 

43ana chi khuida athumwui miktāli shai. 

44  Chiwui thili ana athumli hānga, “Hi ina nathumli ngasopamlakha hāngkahai, 
matui kahai saikora china, kaja marānbingwui lairikli, Moseswui ningkhami 
lairikli, Laa lairikli kapi kahai saikora chi ungshungphalungra.” 

45Chiwui thili Katharatui chi theishingkhui khavai athumwui ning mathing 
ngasakta hānga, 

46 “Hithada kapihaili, kaja Messiahna kachotkachāng phungphalungra kala 
kakathumathang kathiwui eina ringluira. 

47 Kala awui ming singda nathumna Jerusalem eina thuida miyur saikorali 
ningngateida morei pheokhavai pao hāshokra. 

48Nathumna ot saikora hiwui shākhina. 

49 Kala yanglu, ina iwui Avāwui ngashit kahai chi nathumli shirātra, kha 
atungshongwui eina nathumli pangshap chi mamiranglakha keinung hili 
honpamsālu.” 

Kazingramli Khuikakā 
(Mk 16.19-20; Ots 1.9-11) 

50Chiwui thili keinung eina thānshoklaga athumli Bethany eina tangda thānvai 
kala apāng khangkāda athumli somi. 

51 Ana somimamānda leilakha athumwui eina pakthuida kazingramli 
khuikāhaowa. 

52Athumna mathānthup eina Jerusalemli latunghaowa, 

53kala thangkachida khorumshimli kāda athumna Vareli sochikatchinga. 

John 

John 1 

Kharingwui Tui 

1  Haokaphokli Tui chi leisai, Tui chi Vareli ngasosai, kala Tui chi Varena. 

2Kharewui eina Tui chi Vareli ngasosai. 

3 Ot saikora awui mangā eina kasāna kala sākahai saikora hi a mazangla kasā 
maleilakmana. 

4 Awuili kharing leisai, kala kharing chi mikumowui kahorna. 

5 Kahor china tangkhamangli horngasaka kala tangkhamangna chili 
mayuirarmana. 

6  John kaho Varena chihokharā mi akha leisai. 

7Saikorana awui manga eina shitsang khavai kahor chiwui shākhi samikida a 
kharāna. 

8Kahor chi a maningmana, kha chiwui shākhi mikhavai kharāna. 

9 Mi kachiva̱li horkhangasaka khamashunga kahor chi okathuili rākhamina. 

10Tui chi okathuili leisai kala awui mangā eina okathui hi sakhuilala okathuina 
ali matheithuwa. 

11Ana awui ramli rai, kha awui mibingna ali makhuisangthuwa. 

12 Kha awui mingli shitsangda ali khuikasanga, asheewui lah asāwui kaphaning 
lah mikumowui kaphaning eina maningla 

13 Varewui kaphaning eina kapharā saikorali ana Varewui naongarā ngasā 
khavai pangshap mi. 

14  Kala Tui chi asā ngasāhaowa kala lukhamashan kala khamashung pemting 
eina ithumwui alungli raokthui. Avāvawui Naohonaotong sāda ana 
samkaphang awui tekhamatei chi ithumna yanga. 

15  Johnna awui pongli shākhi mida vaoda hānga, “‘Iwui thili rāki kaje mipa 
china ili reimei, kaja ava ili rida leihairakasāna’ da ina kahāng mipa chi hina.” 

16 Awuili pemting kahaiwui vang ithumna lukhamashanwuitungli 
lukhamashan ngarorda samphanga. 

17 Ain hi Moseswui mangā eina mi, lukhamashan eina khamashung-khangarong 
hi Jishuwui eina rai. 

18 Khipānakha Vareli matheilakranga; Avāva̱wui makāli khalei Naoho-
naotongmāngna ali theingasaka. 

Ra̱hikme Johnwui Chānpao 
(Mat 3.1-12; Mk 1.1-8; Lk 3.1-18) 

19  Jerusalemli khalei Jihudibingwui kathānabingna pāngmonbing eina 
Levitebingli chihovāda Johnli “Na khipākhala?” da angahān ngasaka. 

20 Johnna khikha mangalarlakla mashungrik eina hānga, “I Khrista chi 
maningmana” da ngahānkai. 

21 Chieina athumna “Chithākha na khipākhala? Elijahla?” da ngahāna. 
“Maningmana” da Johnna ngahānkai. “Na marānla?” da athumna ngahāna. 
“Maningmana” da ana ngahānkai. 

22Chieina athumna hānga, “Ithumli kashirātabingli unghāng khavai ‘Na 
khipākhala’ kaji hāngmilu. Na khalattana na khipāna jikhala?” 

23  Ana Isaiah marānwui tui eina hithada hānga, “Prohowui shongfa ngatar 
ngasaklu da lamhāngli vaokazat akhon chi ina” 

24Phariseebingna kachiho athumna Johnli rāhānga, 

25“Na Khristala maning, Elijahla maning, marān chila maningakha, khiwui vang 
eina ra̱hikhamikhala?” 

26 Johnna ngahānkai, “Ina tara̱ eina ra̱hikmi, kha nathumwui ngachaili akha 
nganingda khalei chi nathumna matheimana. 

27Iwui thili kharā chi ana, I awui pheihop khara̱ eina tangda 
makhalāmiphayomana.” 

28 Saikora hi Johnna ra̱hikmi khavai apam Jordankong vāklaida khalei Bethanyli 
kashokna. 

Varewui Yaonao 

29  Akhama kathā Jishu rākharā theida Johnna hānga, “Yanglu, okathuiwui 
morei khuithuikhame Varewui Yaonao! 

30 ‘Iwui thili akha rārāli, ava ili reimei, khikhalajila ava ili rida leihaira kasāna’ 
da ina kahānga chi hipāna. 

31Ila ali matheisāmana, kha Israelnaobingli a khipākhala da chithei khavai ina 
tara̱ eina ra̱hikkhamina.” 

32 Johnna shākhi mida hānga; “Manglāna kazingramwui eina nāsha̱ thada tai 
kala awuitungli tākapa̱ ina thei. 

33I ali matheisāmana, kha tara̱ eina ra̱hikmi khavai ili kashirāta china ili hānga, 
‘Manglāna tāda tākhangasāma, nana katheipa chi Manglā Kathara eina 
ra̱hikkhame china. 

34Ina chi theihaira kala ina nathumli kahāngna, a Varewui Naomayara chilaka.’” 

Sākhangatha̱ Kharebing 

35  Akhama kathā Johnna awui sākhangatha̱ khanili ngasoda chili nganingsai, 

36kala Jishu zatkasā theida hānga, “Yanglu, Varewui yaonao!” 

37Sākhangatha̱ khani china awui kahāng chi shāda Jishuwui thi shurthuwa. 

38Jishuna ngareiunga kala ani shurzatkasā chi theida hānga, “Khi 
phākazatkhala?” Anina ngahānkai, “Ojā, na kali pamkhala?” 

39Jishuna ngahānkai, “Rāyanglu” (Chitharan ngazinwui pung mati shākha 
tāhairasai). Chieina anina ali ngasovāda awui pamkhavai athei kala chithang ali 
ngasopamhaowa. 

40 Johnwui tui shāda athi shurkhavā khani chiwui ngachaili akhava Simon 
Peterwui agato Andrewna. 

41 Ana hengsāda ama Simonli samphangda hānga, “Ithum Messiahli 
samphanghaira.” (Tui hiwui kakhalatva Khrista kajina). 

42 Chieina Simonli Jishuwuili thānvai. Jishuna ali yanglaga hānga, “Na Johnwui 
naomayara Simon kaho china, kha nawui aming Cephas hora.” (Hiwui 
kakhalata Peter kajina). 

Philip eina Nathanaelli Kaho 

43  Akhama kathā Jishuna Galileeli vākhavai ngarāna, kala ana Philipli 
samphangda hānga, “Ithi shurlu.” 

44(Philip hi Andrew eina Peterwui keinung Beth-saida kaho chiwui mina). 

45 Philipna Nathana-elli samphangda hānga. “Moseswui ainli kapi kahai kala 
marānbingnala kapi kahai mipa, Josephwui naomayara, Nazarethwui Jishu chili 
ithum samphanghaira.” 

46 Nathana-elna hānga, “Nazarethwui eina khamathā ot shokpairala?” 
“Rāyanglu” da Philipna ngahānkai. 

47Jishuna awui ngalemli Nathana-el rākharā kathei tharan, ana awui pongli 
hānga, “Yanglu, chukkhara̱ khikha makhalei Israelna; khayon khikhala 
maleimana.” 

48Nathana-elna ali ngahāna, “Nana ili kathada theikhala?” Jishuna ngahānkai, 
“Philipna mahokhuiranglakha na khaorārongwui azingli pamkasā ina thei.” 

49 Nathana-elna Jishuli ngahānkai, “Ojā, na Varewui Naomayarana! Na 
Israelwui awungana!” 

50Jishuna hānga, “Ina nali khaorārongwui azingli thei da kahāngwui vang 
shitkasangla? Nana hili hakkhamei kachungkha theifara.” 

51 Kala Jishuna athumli hānga, “Kachangkhat eina ina nathumli kahāngna, 
nathumna kazingram shokahai theira, kala Varewui kazingraobingna miwui 
Naomayarawuitungli kakā katung theira.” 

John 2 

Canali Ngalā Shakkazā 

1  Kakathumathang Galileeli khalei keinung Canali ngalā shakazā akha leisai, 
kala Jishuwui ava̱la chili leisai. 

2Ngala shakazā chili Jishulila, awui sākhangatha̱binglila hoi. 

3 Drakhāra̱ yaongakān kahai eina ava̱va̱na Jishuli hānga, “Ashi drakhāra̱ 
maleithura.” 

4 Chieina Jishuna hānga, “Ina khi sangayikhala kaji nana mahangphalungki 
kajina, iwui atam marāranga.” 

5Chieina ava̱va̱na raobing chili hānga, “Ana kahahāng chi sālu.” 

6 Apam chili Jihudiwui khangachā athishurda pheokhamatharli shichin khavai 
tara̱ liter shāshā kazanga ngankhā tharuk haisai. 

7Jishuna raobing chili hānga. “Hambing hi tara̱ chipemhaolu.” Athumna ham 
chiwui akhamong kāshungda chipemserhaowa, 

8kala Jishuna hānglui, “Ara sokkhuida zātkhān kashina chili khuivāmilu.” 
Chieina athumna ali khuivāmi. 

9Zātkhān kashina china mazapkhayang eina drakhāra̱ onhairasai. Drakhāra̱ hi 
kachiwui eina kharākhala da ana matheimana (kha tara̱ sokkakhuiana chi thei). 
Chieina mākhām kahaia chili hokhuida hānga, 

10“Mi kachiva̱na mangkaphā rida khami khangachāna, kala mibingna penlak 
eina mangkahaiwui thili mamangphākhamei khamina. Kha nashe aruila 
mangkaphā haifada lei.” 

11 Jishuna matakhak kahai sakhare chi Galileeli khalei Canali sai, apam chili 
awui tekhamatei ana phongshoka kala awui sākhangatha̱bingna ali shitsanga. 

12  Chiwui thili Jishu kala ashava̱, achinā ngarā kala awui sākhangatha̱bingna 
Capernaumli vai kala chili khani kathumthang apamsanga. 

Jishuna khorumshim Sakhamathā 
(Mat 21.12-13; Mk 11.15-17; Lk 19.45-46) 

13  Jihudiwui Makānkhami Phanit chi nganaihaoda Jishuna Jerusalemli vai. 

14 Khorumshimlungli sei, yao, kha̱na̱ yorkasā kala lupā kakaibingna leih sākasā 
thei. 

15Chieina ana khara̱wui lijei sākhuilaga yao kala sei saikora khorumshimwui 
eina kashamshokmihaowa, kala lupā kakaibingwui tablela phalatmida 
lupākha̱bing chi heitha̱miserhaowa. 

16 Kala kha̱na̱ khayorbing chili ana kasoi, “Ot saikora hi hiwui eina 
khuishokhaolu! iwui Avāwui shim hi leihngapha̱ masā ngasakpaimana.” 

17 Awui sākhangatha̱bingna kathara lairikli hāngkahai, “Nawui shimwui vang 
iwui ningkatong hi mei thada chuida lei” kaji phaningunga. 

18 Jihudiwui kathānabingna hānga, “Nana hi kasāwui mashun leiya da chithei 
khavai khi machut leikhala?” 

19 Jishuna ngahānkai, “Khorumshim hi sākhaihaolu, laga ina kathumthangwui 
alungli sakāluira.” 

20Chieina Jihudibingna hānga, “Khorumshim hi sakakāli zingkum hangmatida 
tharuk zanga, laga nana kathumthangwui alungli sākāra kajila?” 

21 Kha Jishuna khorumshim da khamatui chiya awui phasāli kahāngna. 

22 Chieina ana kathiwui eina ringshoklui kahai tharan, hiwui pongli ana 
hāngkahai chi sākhangatha̱bingna phaningungda kathara tui kala Jishuna 
hāngkahai chili shitsanga. 

Jishuna Mikumowui Khangachā Kathei 

23Makānkhami phanitwui atamli Jishuna Jerusalemli leilakha, mi 
kachungkhana ana kasā matakhak kahai ot chi theilaga awui mingli 
shitsanghaowa; 

24kha Jishuna athumli mashitsangmana, kaja athum saikorali ana theisera, 

25 mi khipānakha athumwui pongli ali hāngmi khavai darkar masāmana kaja a 
khalattana athumwui ningli khi leikhala kaji thei. 

John 3 

Jishu eina Nicodemus 

1  Chitharan Phariseewui mi akha Nicodemus kaho Jihudiwui kathāna akha 
leisai. 

2 Thangngayākha ana Jishuli rahānga. “Ojā, nava Varena chihokharā ojā akhana 
da ithumna thei. Sakahai machutbing hi Varena ngasokhami maningla 
khipānakha masārarmana.” 

3 Jishuna ngahānkai, “Kachangkhat eina ina nali kahāngna, mapharāluishitakha 
khipānakha Vare wungram matheirarmara.” 

4Nicodemusna, “Mi akhana sārhailaga kathada pharāluishitpairakhala? Ana 
ava̱wui wuklungli zangluishitlaga kakhane sāda pharāluipairala?” da ngahāna. 

5 Jishuna ngahānkai, “Kachangkhat eina ina nali kahāngna, kachikathāna tara̱ 
eina kala Manglā eina kapharā maningakha Vare wungramli mazangrarmara. 

6 Phasāna kapharā chi phasāna kala Manglāna kapharā chi manglāna. 

7Ina nali kahāng hi mamatakhakhaialu, ‘nathum pharāluishitphalungra. 

8 Masina awui phankhangaili phana, kala chiwui akhon nathumna shālaga 
kachiwui eina phankharā kala kachivāk phanvāhaokhala kaji nathum 
matheimana. Manglāna kapharā mi kachiva̱ chithāpapama. 

9“Kathada hi sapairakhala?” da Nicodemusna ngahāna. 

10Jishuna ngahānkai, “Na Israelwui ojā akhalaga chi matheimala? 

11 Kachangkhat eina ina kahāngna, ithuma ithumna kathei chi matui kala mik 
eina theikahai chi shākhi mi, kha nathumna ithumwui shākhi hi 
makhuisangmana. 

12Ina okathuiwui ot hānglaga nana ili mashitsangakha kazingramwui ot hāngda 
nana kathada ili shitsangrakhala? 

13 Kazingramwui eina katā miwui Naomayara chi maningla khipākha 
kazingram kākahai maleimana.” 

14 Mosesna lamhāngli phara̱li khāngkakā chithada miwui Naomayaralila 
khāngkāphalungra. 

15Kala ali shitkasanga mi kachiva̱ katang makhavai kharing samphangra. 

16 Khikhalajila Varena apuk-apagva̱li leishinā kahaiwui vang awui 
Naohonaotong chi mi, chieina ali shitkasanga mi kachiva̱ 
mashimānphalungmara kha katang makhavai kharing samphangra. 

17 Okathuili bichar sākhavai Varena Anaomayarali chihokharā maningmana, 
kha awui mangā eina apuk-apaga hi huikhui khavaina. 

18Ali shitkasanga chili bichar masāmana, kha mashitkasanga chili bichar 
sāpinghaira, kaja ana Varewui Naohonaotong chiwui mingli mashitsangthuwa. 

19 Kala bichar chi hithai: kahor chi okathuili rāhaira, kha mikumona 
tangkhamangli leishitha̱haowa kaja athumwui otsak maphāmana. 

20Makaphā kasā mina kahorli ningkachai kala athumna kahorli marāngaimana, 
kaja awui otsak mathei ngasakngaimana. 

21 Kha khamashung khangarong kasaa china awui otsak chi Varewui 
ningkachāngna da mathingrik eina theikhavai kahorli rai. 

Jishu kala John 

22  Chiwui thili Jishula, awui sākhangatha̱bingla Judea ngaleili vai. Apam chili 
athumli ngasopamda ra̱kahikla ra̱hikmi. 

23Johnnala Salimwui ngalemli khalei Aenonli ra̱hikmisai. Kaja apam chili tara̱ 
tarākha leisai. Mi kachungkha rāda ana ra̱hikmi. 

24 Kaja John phātopli mazangrangsai. 

25Chitharan Johnwui sākhangatha̱bing eina Jihudi akha dharmawui 
pheokhamatharwui pongli ngayāt khangarok shokka. 

26 Chieina athumna Johnli ahānga, “Ojā, Jordan kongwui zimikshovāk nali 
ngasokasā, nana awui maramli shākhi khamipā china hili ra̱hikmida leili, kala 
mi sorkhangasai awuili vāda lei.” 

27 Johnna ngahānkai, “Kazingramwui eina khami maningakha khipānakha 
khikha masamphangrarmana. 

28 ‘I Khrista maningmana kha ali rimeida ili chihokharāna’ da ina hāngkahai 
chiwui shākhi chi nathumna. 

29 Khām kahaiva̱ leikahaia chi khām kahaiana. Khām kahaiawui khamashita, 
awui ngalemli nāshungda khalei china khām kahaiva̱wui akhon kashā eina 
mathāna. Chithada sāda iwui ringkaphā chi ara kāshunghaira. 

30A mataisangphalungra, kha iya teosangphalungra.” 

Kazingram eina Katā Jishu 

31  Atungshongwui eina katā china saikorali reimei. Okathuiwui eina kharā 
china okathuiwuina, kala okathuiwui apongli matui, kha kazingramwui eina 
kharā a china saikorawuitungli lei. 

32 Jishuna awui kathei kashā chi hānga, kha khipānakha makhuisangmana. 

33Awui shākhi khuikasanga china Vare hi khamashungalaka kaji hāngshapa. 

34Varena kashivāta a china Varewui tui matui kaja Varena Manglā chi khavāt 
maleila ali mi. 

35Avāva̱na Anaomayarali leishiya kala ot saikora awui pāngli horsangmi 
kahaina. 

36 Naomayara chili shitkasanga mi chi katang makhavai kharing lei; kahāng 
makhanganaa chi kharing kaho matheimara, kha Varewui malungkhavāt 
awuitungli lei. 

John 4 

Jishu eina Samariawui Sha̱nao 

1  Johnwuili lāngda kashura kachungkhali Jishuna ra̱hikmi kaji Phariseebingna 
kashā eina, 

2(Kachangkhat Jishu a khalattana ra̱hikkhami maningla awui 
sākhangatha̱bingna kasāna) 

3ana Judeawui eina Galileeli latunga. 

4 Shongfa chi Samariawui eina ngaruivāki kajina. 

5 Chieina Jacobna anaomayara Josephli khami tampāk chiwui ngalemli khalei 
Sychar kaho Samariawui keinungli ana vai. 

6Jacobwui ra̱khong chi chili lei, kala Jishuna ram zatta chothaoda ra̱khong 
chiwui ayarli apamkhui, chi pung katharuka maikhawui atamlina. 

7Apam chili Samariawui sha̱nao akha tara̱ rātārasai. Jishuna ali hānga, “Ili tara̱ 
khamimanglu.” 

8Chitharan awui sākhangatha̱bing keinungli kashakazā alothuihairasai. 

9 Samariawui sha̱nao china hānga, “Nava Jihudinaona kala iya Samarianaona, 
kathada Samariawui sha̱nao ili tara̱ pokhala?” Kaja Jihudibingna Samarianaoli 
ot mangaronmana. 

10 Jishuna ali ngahānkai, “Nana Varewui lemmet chi theisāsi kaja kala ‘Ili tara̱ 
khamimanglu’ da kapopa hi khipākhala da theisi kaja nana ali poda ana nali 
kharinga tara̱ chi mihaira̱ra.” 

11Sha̱naopava̱ china hānga, “Amei, nava tara̱ sokkhui khavaila makhuiphung, 
kala ra̱khongna hiyākha thuklaga nana kachiwui eina kharinga tara̱ chi 
khuimirakhala? 

12Ishawo Jacobli na reimeila? Ana ithumli ra̱khong hi khamina, kala ala awui 
naongarābingla kala sha̱keibingla hi mangkasāna.” 

13Jishuna hānga, “Tara̱ hi khamanga mi kachiva̱ ra̱changluishitra, 

14 kha ina miki kaji tara̱ chi khamanga a chi mara̱changluimara. Ina miki kaji 
tara̱ chiva awuili katang makhavai kharing wurkashoka ura ngasāhaora.” 

15 Sha̱naopava̱ china hānga, “Amei, ina mara̱changlui khavai kala apam hili tara̱ 
marātālui khavai tara̱ chi ili khamilu.” 

16Jishuna hānga, “Nagaharali unghokhuilaga hili rālu.” 

17Sha̱naopava̱ china ngahānkai, “I igahara maleimana.” Jishuna ali hānga, “Nana 
nagahara maleimana da kahāng chi mashunga. 

18 Kaja na mayar phangāli ngakumhaira, kala arui pamrumda khaleipa hila 
nagahara maningmana. Na mashungda hāngda lei.” 



1850 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

19Sha̱nao china hānga, “Amei, na marān akhana da ina thei.” 

20 “Ishawo ngarāna phungrei hili khoruma, kha nathum Jihudibingna khorum 
khangayi apam chi Jerusalemna da hānga.” 

21 Jishuna hānga, “He sha̱nao, ili shitsanglu. Avāva̱ chili mibingna kaphung hilila, 
Jerusalemlila makhorumluiki kaji atam chi rārāli. 

22 Nathum Samarianaona khipāli khokharumkhala da matheimana, kha Jihudi 
ithumna khipāli khokharumkhala da thei, kaja huikhame hi Jihudiwui eina rai. 

23Khamashung eina khokharumabingna Avāva̱li manglā kala khamashung eina 
khorumki kaji atam chi rārāli, chi arui hina, kaja Avāva̱na ali chithada khorum 
ngasakngai. 

24 Vare hiya Manglāna, chieina ali khokharumbingna manglā kala khamashung 
eina khorumphalungra.” 

25Sha̱nao china hānga, “Messiah (Khristala kaho) chi rāra da ina thei. Ana kharā 
tharan ot saikora ithumli ana hāngchitheira.” 

26 Jishuna ali hānga, “Nali ngazekta khalei I hi a laka.” 

27Chichangli sākhangatha̱bing rārāsai. Ana sha̱naoli khangazek chi athum 
matakhakhaowa, kha khipānakha “Na khi ningkachangkhala?” lah “Khisāda 
sha̱nao chili khangazekkhala?” da mahāngmana. 

28Chieina sha̱nao china awui tara̱ham haihailaga keinungli latungda mibingli 
hānga, 

29 “Rāyanglu, ina sākahai saikora hāngmishapa mi akha lei, hi Khrista chiralā?” 

30Athumna keinungwui eina rāda Jishuli samphanga. 

31Athum rāmahungda leilakha sākhangatha̱bingna Jishuli, “Ojā, phazākhuifalu” 
da hānga, 

32 kha Jishuna athumli hānga, “Nathumna makathei kashakazā ina zāki kaji lei.” 

33Chieina athum akha eina akha, “Kachikathāna ali kashakazā 
khuiungmihairala?” da ngazek ngaroka. 

34 Kha Jishuna hānga, “Ili kashirātawui ningkachāng ot kasā kala chi ungshung 
khangasak chi iwui kashakazāna. 

35 Nathumna, ‘Kachāng mati vātfaya, chiwui thili māhā rāra’ da mahāngmala? 
Ina nathumli kahāngna, namik kapeikāda ngashānyanglu, mā chi hātkhavai 
minhaira. 

36Kahāta china langhai samphanga kala katang makhavai mirinwui heiun 
kazipkhui, chieina khayaoa eina kahāta ringpharumra. 

37 Chānjam hi mashunglaka, ‘Akhana yaowa, akhana hātkhui.’ 

38Nathumna mavākasang lui chi nathum hātkhui khavai ina nathumli 
kashivātna, khangateina vāsangmihaira, nathuma thada hātki kajimaya.” 

39Kala sha̱naopava̱ china “Ina sākahai saikora chi ana hāngmihaira” da shākhi 
khamiwui vang Samarianao kachungkha Jishuli shitsanghaowa. 

40Kala athumna Jishuwuili rāda ngasāmsangmi khavai poi, chieina ana 
khanithang pamsanga. 

41Awui tui shālaga apam chiwui mi kachungkha ali shitsanghaowa. 

42 Athumna sha̱naopava̱ chili hānga, “Nana kahāng chiwui vangmāng ithumna 
shitkasang maningmana, kha ithum khalattana awui tui shāhaira kala a hi 
okathuiwui Huikhamelaka da ithumna theihaira.” 

Jishuna Akhavā Akhawui Naoli Raikhami 

43Khanithangwui thili Jishuna Galileeli vāhaowa. 

44 Jishu a khalattana, marān kaho hili awui ramli khayākashi mangachāmana da 
hāngphata. 

45Jishuna Galileeli kharā tharan chiwui mibingna mathānthathup eina 
rāsamphanga kaja athumna phanitli Jerusalem kakā tharan Jishuna kasāsā 
saikora theihairasai. 

46  Chiwui thili Jishuna Galileeli khalei Cana, tara̱ eina drakhāra̱ 
onkhangasakpam chili latunga. Chitharan Capernaumli akhavā akhawui nao 
kazāda leisai. 

47Mipā china Jishu Judeawui eina Galileeli rāhaira kaji kashā eina thinanai 
khalei awui naomayarali raimi khavai apoi. 

48 Chieina Jishuna ali hānga, “Nathum hiya machut kala matakhak kahai otsak 
matheiranglakha eina tangda mashitsangmana.” 

49Akhavāpa china hānga, “Inao mathiranglakha kharāmilu” 

50Jishuna hānga, “Ungulu, nanao ringra.” Mipa china Jishuna kahāng shitsangda 
latunghaowa. 

51Ana shim maungshungranglakha awui raobingna pao khuirada hānga, 
“Nanao kakazā phāhaira.” 

52Chieina ana atam katharān phāhaokhala da khangahān eina athumna 
ngahānkai, “Ayā ngashun pung akha katā tharan kakharur vānhaowa.” 

53 Chieina a khalattala kala ashi shimkhur katongala shitsanghaowa. 

54 Jishuna Judeawui eina Galileeli kharā tharan machut kachithei hina 
kakhanena. 

John 5 

Ra̱khong Ngalemli Raikhami 

1Chiwui thili Jihudiwui phanit akha leisai kala Jishuna Jerusalemli vai. 

2Jerusalemwui Yao-Ngavei ngalemli yāngkhup phangā khalei ra̱khong akha lei, 
Hebrew tuili Beth-zatha hoi. 

3Hili kakazābing kaja mik khangapeo, phei katek kala sheikasha̱bing 
sorngasaida pamsai— (athumna tara̱ khangatha̱ ngaraipama. 

4Kaja mararakli Prohowui kazingrao tāda ra̱khong chiwui tara̱ chi ngatha̱ 
ngasaka. Tara̱ chi ngatha̱ kahaiwui thili zangkharena kazāt khikhikharanu 
kharai samphanga). 

5Apam chili zingkum thumrāda chishat kazākahai mi akhala leisai. 

6Atam chirankha ngaraikapam chi Jishuna theida “Na raingaila?” da ngahāna. 

7Kakazāpa china ngahānkai, “Amei, tara̱ ngatha̱khaleoda ra̱khongli ili 
khuizangmi khavai khipākha maleimana; ina zangkida sālala kateina 
rikhuichinghaowa.” 

8 Jishuna ali hānga, “Ngakarthuilu, nawui khomphānao chi khuiphungda zatulu” 

9Chili ngalāngda mipa chi raihaowa kala awui khomphānao khuiphungda 
zatuwa. Hi shokthang zimiksho chi Sabbathna. 

10 Chieina Jihudibingna raikahaia mi chili hānga, “Aja Sabbathna, nana nawui 
khomphānao khuikaphung hi masāpaimana.” 

11Ana ngahānkai, “Ili raikhamepana, nawui khomphānao khuiphungda zatulu” 
da hānga. 

12Athumna “Nali nawui khomphānao khuiphungda zatlu kachipa chi 
khipākhala?” da ngahāna. 

13Kha na ali raikhame mipa chi khipākhala da matheithuwa, kaja apam chili mi 
ngazināhaida Jishu thuihairasai. 

14 Khaleilaga Jishuna ali khorumshimli samphangda hānga, “Yanglu, ara na 
phāhaira. Morei masāluialu, chithākha nawuitungli khikha zakshikhamei 
mashokluimara.” 

15Chieina mipa chi zatthuihaowa kala ana ali raikhami chi Jishuna da Jihudiwui 
akhavābingli ahānga. 

16Hiwui vang eina Jihudibingna Jishuli rekharekphoka kaja ana sabbath 
zimiksholi kazāt raimihaowa. 

17 Kha Jishuna ngahānkai, “Iwui Avā ot sāchingda lei, ila sāphalungra.” 

18 Hi kashā eina Jihudiwui akhavābingna ali shaothat khavai lungsanmeihaowa 
kaja ana Sabbathwui ain sakakhaimāng maningla Vareli a khalattawui Avāva̱na 
jihaowa, kala a khalatta Vareli ngaraichā ngasakhaowa. 

Anaomayarawui Sāshap 

19  Chieina Jishuna athumli hānga, “Kachangkhat eina ina nathumli kahāngna, 
Anaomayarana a khalattawui ning eina kasā khikha maleimana, kha Avāva̱na 
kasā chi theida kasāna. 

20 Avāva̱na Anaomayarali leishihaoda awui kasāsā saikora chitheisera. Ana hili 
hakkhamei ot eina tangda ali chitheira, chieina nathum matakhakhaora. 

21 Avāva̱na kathebingli ringkhangasak thada Anaomayaranala ana 
ringngasakkhangaibingli kharing kaho chi mira. 

22Avāva̱na khipālikha bichar masāmara, kha bichar saikora Anaomayarali 
mihaira. 

23 Chieina mi saikorana Avāva̱li khayākashi tākam eina Anaomayaralila 
khayāshira. Kachikathāna Anaomayarali khayāmashiakha ali kashirāta Avāva̱li 
khayāmakashina. 

24 “Kachangkhat eina nathumli kahāngna, iwui tui shāda ili kashirātali 
shitkasanga a chi katang makhavai kharing lei. Ali bichar masāmara, kha 
kathiwui eina kharingli kanshok kahaina. 

25  Ina kachangkhat kahāngna, atam rārāli, kathebingna Varewui 
Naomayarawui akhon shāki kaji atam rāshunghaira kala kashābingna ringra. 

26Avāva̱ khalattawuili kharing khalei thada Anaomayaralila kharing chi 
mihaira, 

27kala bichar sākhavai ali pangshap mihaira, kachiwui vangkhala kaja a miwui 
Naomayarana. 

28Hili matakhak kahai masaalu, kaja kathebingna chikhurwui eina awui akhon 
shāda, 

29 kaphā sākahaibingna kharingwui ringkhalui kala makaphā sākahaibingna 
bicharwui ringkhaluiwui vang shokki kaji atam rārāli. 

Jishuwui Shākhibing 

30  “I khalattawui sāshap eina khikha masārarmana, kha Varena kahāng 
athishurda ina bichar kasāna, chieina iwui bichar khamashungana; kaja iwui 
ningkachāng masāla ili kashirātawui kaphaningmāng kasāna. 

31 “Ina I khalattawui vang shākhi saakha ina kahāng hi akachang maningmana 
da hāngpai. 

32Kha khangatei akhana iwui vang shākhi mida khaleina, kala chipāna iwui 
pongli shākhi mida khalei hi khamashungana da ina thei. 

33 Nathumna Johnwuili mi chihovāda theihaira kaja ana khamashung chili 
shākhi mi. 

34 Ina mikumowui shākhi samphangkhangai maningmana kha nathumli 
huikhui khavaiwui vangna. 

35John hiya sharkahai kahora thaomei kathāna, kala nathumna kasha̱khawui 
vang kahor chili pamngai. 

36 Kha iwui vang ina khami shākhi china Johnna khami shākhili hakmei, kaja 
iwui Avāna sālu da mikahai ina sāda khalei ot hina ili iwui Avāna kashirātna 
kajiwui shākhina. 

37Ili kashirāta iwui Avāna iwui shākhina. Nathumna awui khon mashālakranga, 
azakla matheilakranga. 

38Nathumli awui tui marāzangranga, kaja ana chihokharāpa chi nathumna 
mashitsangmana. 

39 Nathumna kathara lairikli phai, kaja katang makhavai kharing chi chili 
samphangra da phaninga; kala iwui vang shakhi sakhami chi chibing china, 

40kha kharing samphang khavai nathumna iwuili marāngaimana. 

41Ina mikumowui masot maphāmana. 

42Kha nathumwui wuklungli Varewui leikashi maleimana kaji ina thei. 

43 Ina iwui Avāwui ming eina rai, kha nathumna ili makhuisangmana. Khangatei 
akhana a khalattawui ming eina raakha nathumna ali khuisangra. 

44Nathum akha eina akha sochikat khangarok ningchānga, kha Varewui kaso 
chi samphang khavai maphāmana. Chithākha nathumna kathada 
shitsangpairakhala? 

45 Ina iwui Avāwui mangāli nathumli khayon mira da maphaningalu. Kha 
nathumna kachihāna Mosesna nathumli khayon mira. 

46Nathumna Mosesli shitsangsi kaja ilila shitsangra, khikhalajila ana iwui 
pongli kagapina. 

47 Kha nathumna awui kapi kahai chili mashitsanglaga ina hāngkahai chili 
kathada shitsangrakhala?” 

John 6 

Jishuna Mi Thingphangāli Mikazā 
(Mat 14.13-21; Mk 6.30-44; Lk 9.10-17) 

1  Chiwui thili Jishuna Galilee shamadru vāklaida khalei Tiberias ngayili vai. 

2Kakazānaobingli matakhak kahai otsak eina raimi kahai chi theida mi 
kachungkhana ali shurrai. 

3Jishuna kaphung akhali kāda awui sākhangatha̱bingli ngasoda apama. 

4Chitharan Jihudiwui Makānkhami phanit chi nganaihairasai. 

5 Jishuna kapeiungda mi kachungkha rakharā chi kathei eina ana Philipli hānga, 
“Mi hiyākhali mizā khavai kashakazā kali alorakhala?” 

6Hi Philipli chāng yangkida kasāna, kachangkhat khi sarakhala kaji ana thei. 

7Philipna ngahānkai, “Mi hiyakhali kateteo mizā khavai lupā shakhani eina 
lolala kalikha matangmara.” 

8 Khangatei sākhangatha̱ akha, Simon Peterwui agato Andrewna hānga, 

9 “Naoshinao akhana khamui phangā, khai khani da khuiphungda lei, kha mi 
hiyākhali china kali tangra?” 

10“Mi katongali pamzang ngasaklu,” da Jishuna hānga. Kaja chili khawo 
kachungkha phorsai. Chieina mi katonga pamzanga, saikora chi mayarnao 
thingphangā shākhana. 

11Jishuna khamui chi khuida seihā samihailaga kapambing chili yaowa. Khaih 
chila khuida chi tākam eina sai, kala mi saikora thoserhaowa. 

12Athum thoting kahai eina Jishuna sākhangatha̱bingli hānga, “Shaineng chi 
ngamuikhuilu, kateokhala mashimān ngasakalu.” 

13Chieina khamui phangā chi mibingna shailaga shaineng luk tharāda khani 
pemda ngamuikhui. 

14 Matakkhak kahai ot kasā chi theilaga mibingna, “Kachangkhat okathuili rāki 
kaje marān chi alaka” da hānga. 

15  Mibingna Jishuli tandi eina awunga sāngasak khavai rārāli kaji theihaoda 
Jishuna kaphungvāk thuiluishithaowa. 

Jishuna Tara̱tungli Kazat 
(Mat 14.22-33; Mk 6.45-52) 

16  Kazing khaying eina sākhangatha̱bingna shamadruvāk tāhaowa, 

17kala marikong tonglaga shamadru kānda Caperna-umvāk latunga. 
Ngayāhailala Jishuna athumwuili maunglakthuwa. 

18Chitharan siphan zingrot ungda tara̱ ngaphaokazamhaowa. 

19Athumna kilometer phangā tharuk huivā kahaiwui thili Jishuna tara̱tungli 
zatta marikhongvāk rākharā chi athumna theida ngacheelakhaowa. 

20Kha Jishuna athumli, “Mangacheealu, ina” da hānga. 

21Jishuna marikhongli kākatong eina athum ringphālakhaowa, kala ngalāngda 
athumna vāki kaji apam ngalei kathengli vāshunghaowa. 

Mibingna Jishuli Kaphā 

22Akhama kathā shamadru vāklaida leikasābingna marikhong akhamāng 
leikasā chi thei, kala Jishuna sākhangatha̱bingli mangasola athummāng 
marikhong tonglaga thuikahai chila thei. 

23Chitharan Tiberiaswui eina kharā marikhongbing chi, Prohona seihā sālaga 
mi kachungkhali khamui mikashai apam chiwui ngalemli rāngasāma. 

24Mibingna Jishula, sākhangatha̱bingla chili mazangmana kaji theida 
marikhong chili kātonglaga Capernaumli Jishuli phāvai. 

Jishuna Kharingawui Kashakazāna 

25Mibingna shamadruwui lākhavāk Jishuli kāsamphangda hānga, “Ojā, na 
katharan hili rāshung kajikhala?” 

26Jishuna ngahānkai, “Kachangkhat eina ina nathumli kahāngna, nathumna ili 
kaphā hi machut kathei chiwui vang maningmana, kha khamui shaida katho 
samkaphangwui vangna. 

27 Shimānki kaji kashakazāwui vang ngalang mazāralu, kha miwui 
Naomayarana nathumli miki kaji katang makhavai kharinga kashakazāwui 
vang ngalangzarlu, kachiwui vangkhala kaja Varena awui mayākhamiwui 
mahor ali nammihaira.” 

28Chieina athumna ngahāna, “Varewui ot sākhavai ithumna khi sāngayikhala?” 

29 Jishuna athumli ngahānkai, “Ana shirātkharāpa chili shitkasang hi Varena 
sāngasakkhangai chilaka.” 

30 Athumna ngahānkai, “Ithumna theilaga nali shitsang khavai nana khi machut 
leikhala? Nana khi sahairakhala? 

31 Ishawo ishayi ngarāna lamhāngli manna zai kaji kathara lairikli hithada 
hānghaida lei; chiya, ‘Ana athumwui zākhavai kazingramwui eina khamui mi.’” 

32Jishuna hānga, “Kachangkhat eina ina nathumli kahāngna, nathumli 
kazingramwui khamui khame chi Moses maningmana, kha iwui Avāna 
kazingramwui eina khamina. 

33Kaja kazingramwui eina tālaga apuk-apagali kharing manglā khami chi 
Varewui khamuina.” 

34 Athumna Jishuli hānga, “Amei, ithumli khamui chi michinglu.” 

35Jishuna hānga, “I kharingawui kashakazāna, ili kharā mi chi mathaimara, kala 
ili shitkasanga mi chi mara̱changlakmara. 

36 Kha ina kahāng hina kaja nathumna ili theihailala mashitsangmana. 

37 Avāna ili khamibing saikora china ili rāra, kala ili kharā mi chili ina 
mahorhaimara. 

38 Kaja ina kazingramwui eina katā hi I khalattawui ningkachāng maningmana, 
kha ili kashirātawui ningkachāng sākhavaina. 

39 Ili kashirātana ili sāngasakkhangai chi hina; chiya, ana ili mikahai saikora chi 
akhala mashimān ngasakla khanao zimiksholi ina athumli ringshok 
ngasakserphalungra. 

40 Hi iwui Avāwui ningkachāngna kaja Anaomayarali theilaga ali 
shitkasangbingli katang makhavai kharing samphang ngasakra. Kala khanaowa 
zimiksholi ina ali ringshok ngasakra.” 

41“I kazingramwui eina katā kashakazāna” da Jishuna kahāngwui vang 
Jihudibingna kapupta matui. 

42 Chieina athumna hānga, “Mipa hi Josephwui naomayara maningmala? Ashi 
ava̱ eina avāva̱li ithum thei. Chithākha ana kathada kazingram eina katāna 
jikhala?” 

43Jishuna ngahānkai, “Nathum kapupta mamatuialu. 

44 Ili kashirāta iwui Avāna rākhangasak maningla khipākha ili marārarmara, 
raakha ina ali khanaowa zimiksholi ringshok ngasakra. 

45 Marānbingna hithada kapihaida lei: ‘Athum saikorali Varena tamchitheira.’ 
Avāva̱li nganāsangda awui eina tamkakhuia mi kachiva̱ iwuili rai. 

46 Varewui eina kharā chi maningla khipākha Avāva̱li matheiranga; Varewui 
eina kharā amāngna thei. 

47Kachangkhat eina ina nathumli kahāngna, shitkasanga mi chi katang 
makhavai kharing samphanga. 

48I kharingawui kashakazāna. 

49Nathumwui avāngarana lamhāngli manna zai, kha thihaowa. 

50Kazingramwui eina katā kashakazā chiya zālaga makathi china. 

51I kazingramwui eina katā kharinga kashakazāna. Kachikathāna hi zaakha a 
katang mavaila ringra kala apuk-apaga ringkhavai ina miki kaji kashakazā 
chiya iwui asāna.” 

52  Chieina Jihudibingna ngayāt ngarokta hānga, “Mipa hina kathada awui asā 
ithumli mishaipairakhala?” 

53Chieina Jishuna athumli hānga, “Kachangkhat eina ina nathumli kahāngna, 
miwui Naomayarawui asā mashaiakha kala ashee mamangakha nathumwuili 
kharing kaho maleimana. 

54Iwui asā kashai kala iwui ashee khamang a china katang makhavai kharing 
samphangra, kala ali khanaowa zimiksholi ringshok ngasakra. 

55Kaja iwui asā hi shaikhavailaka kala iwui ashee hi mangkhavailaka. 

56 Iwui asā kashaia kala ashee khamanga chi ili lei kala I ali lei. 

57Ili kharinga Avāva̱na kashirātna kala awui vang I kharingna. Chithada sāda 
iwui asā kashaia chi iwui vang eina ringa. 

58 Hi kazingramwui eina katā khamui china, navā ngarāna shailaga thikahai 
khamui kathā maningmana. Kashakazā hi kazā mi chi katang mavaila ringra.” 

59 Hi ana Capernaumwui synagogueli tamchitheida kahāng tuina. 

Makashimān Kharinga Tui 

60Jishuwui athi kashura kachungkhana hi shāda hānga, “Tamkachithei tui hi 
saknāli, khipāna nganākhuipairakhala?” 

61 Sākhangatha̱bingna kapumkakaseo chi theida Jishuna hānga, “Nathumla 
mamayāngaimala? 

62 Nathumna miwui Naomayarana rida ana pamkasā awui apamli kāluishit kaji 
theisi kaja khi phaningra? 

63 Manglā china kharing chi khamina, asā hiya aremana; ina nathumli 
hāngkahai tui chi manglā kala kharingana. 

64 Kha nathum kaikhana mashitsangmana.” Kaja haokaphokwui eina athum 
mashitsangmana kala khipāna ali hatrakhala kaji Jishuna thei. 

65 Chieina Jishuna hānga, “Hiwui vang eina nathumli hānghaira kaja Avāva̱na 
khamayāpā chi maningla khipākha iwuili marārarmara.” 

66Chiwui thili athi kashura mi kachungkha mashurluithuwa. 

67Jishuna tharāda khani chili hānga, “Nathumla ngalanthuingaila?” 

68 Simon Peterna ngahānkai, “Proho, ithum khipāwuili varakhala? Namāngli 
makashimān kharing tui chi lei. 

69Ara ithum shitsanghaira, kala ithumna theihaira, Varewui 
Tharkhamathengapa chi nalaka.” 

70  Jishuna ngahānkai, “Ina nathum tharāda khanili kapangkakhui maningmala? 
Kha nathumwui ngachaili akhava chipeena.” 

71 Hi ana Simon Iscariotwui naomayara Judas, tharāda khaniwui ngachaili ali 
hatki kajipawui pongli kahāngna. 

John 7 

Jishu kala Achinangarā 

1Hiwui thili Jishuna Galileeli yaovai. A Judeali mavāngaithuwa, kaja chili khalei 
Jihudibingna ali shaothat khavai rimhaowa. 

2 Chitharan Jihudiwui Tabernacle phanit nganailakhairasai. 

3 Chieina Jishuwui agato ngarāna ali hānga, “Nawui sākhangatha̱bingna nana 
sāda khalei theikhavai hili mapamluila Judeali ungulu, 

4kaja khamaho ningkachāngbingna awui otsak ngathumda kasā khangachā 
maningmana, hikathā hi saga jiakha na khalatta apuk-apagva̱li chitheilu.” 

5Achinā ngarā eina tangda ali mashitsangmana. 

6 Jishuna athumli hānga, “Iwui atam marāranga, kha nathumwui vanga 
sāpaichinga. 

7 Okathuina nathumli maningkachairarmana, kha ili ningkachai, kaja chiwui 
otsakbing chi makaphāna da ina hāngching kajiwui vangna. 

8Nathum Phanit chili azanglu, iya mavāfamara kaja iwui atam marāranga.” 

9Ana hi hānghailaga ava Galileeli pamsanghaowa. 

Jishuna Tabernacle Phanitli Khavā 

10Agato ngarā vākahaiwui thili Jishuna vai, kha phonglāk eina mazatla 
ngayinzata. 

11Jihudiwui akhavābingna, “Jishu kali leikhala” da ngathinglaga phāzata. 

12 Mibingna Jishuwui pongli ngazek ngaroka; kaikhana “A kaphā mina” ji, kala 
kaikhana “Mibingli ana thannguihaira” da hānga. 

13Chithālala Jihudiwui akhavābingli ngacheehaoda khipākha awui pongli 
phonglāk eina mamatuilengmana. 

14Phanit chi alung zangkahai eina Jishuna khorumshimli zangda tamchithei. 

15Jihudiwui akhavābingna matakhakhaida hānga, “Mipa hi lairik matamlakla 
kathada hiyākha theihaokhala?” 

16Jishuna ngahānkai, “Ina tamkachithei hi iwui eina kashok maningla, ili 
kashirāta Varewui eina kharāna. 

17Kachikathāna Varewui ningkachāng chi sāngaida leiakha, ina tamkachithei hi 
Varewui eina kharākā, I khalattawui sāshap eina khamatuikhala kaji theira. 

18Khalatawui sāshap eina khamatuia china khalattawui maikhayā phai, kha ali 
kashirātawui maikhayā kaphā a chi khamashungana kala awuili sākakhaning 
maleimana, 

19 Mosesna ain khami maningmala? Kha nathum khipākha ain chi 
mamayonmana. Khiwui vang eina nathumna ili shaothat khavai 
hotkhanākhala?” 

20 Athumna ngahānkai, “Chipee zanghaira, nali khipāna shaothatra jikhala?” 

21 Jishuna ngahānkai, “Ina matakhak kahai ot akha sai, kala nathum saikora 
matakhakhai. 

22 Mosesna nathumwui naongarāli ahui rimshok khavai kasoi, 
(kachangkhatpāva Mosesna maningla nawo ngarāna haokaphokna) kala 
nathumna nanaongarali Sabbath zimiksholi ahui rimshoka. 

23 Moseswui ain makai khavai Sabbath zimiksholi ahui rimshokmiakha ina 
Sabbaththang kakazā mi akhali raikhamiwui vang khisāda malungvātkhala? 

24 Zakmai eina bichar masaalu; kha khamashung eina bichar sālu.” 

A Messiahlā? 

25Jerusalemwui mi kaikhana hānga, “Akhavābingna shaothatra kaji mipa chi hi 
maningmala? 

26Yanglu, ana phonglāk eina matuilala khipānakha awuitungli mahāngmana. 
Kathānabingla a hi Khrista china da theihaola? 

27 Messiah kharā tharan a kachiwui eina rākhala da khipākha matheimara. Kha 
mipa hi kachiwui eina kharākhala kaji ithum thei.” 

28 Jishuna khorumshimli tamchitheida panglāk eina hānga, “Nathum ili theila 
kala I kachiwui eina kharākhala kaji thei kachangkhatla? Iningsasak eina kharā 
maningmana, kha ili kashirāta a chi khamashungana. Nathum ali matheiranga. 

29 Kha iya ali thei, kaja I awui eina kharāna kala ana ili kashirātna.” 

30 Chieina athumna ali tukkhui khavai sai, kha khipānakha ali pāng maparmana, 
kaja awui atam marārangsai. 

31 Thālala yaruiwui ngachaili mi kachungkhana ali shitsanga kala athumna 
hānga, “Messiah kharā tharan mipā hina kasāli lāngmeida sāshaprala?” 

Jishuli Tukkhui khavai Khangarān 

32Mibingna Jishuwui maramli kakhalop chi Phariseebingna shai, chieina 
pāngmon akhokabing eina Phariseebingna Jishuli tukkhui khavai akhavābing 
chihovai. 

33 Chieina Jishuna hānga, “Ina nathumli kasha̱nakhawui vang ngasopamra, 
chiwui thili ili kashirātawui ngalemli vahaora. 

34Nathumna ili phālala masamphangluimara; I khaleipamli nathum 
marārarmara.” 

35 Jihudi akhavābing athum eina athum ngazek ngaroka, “A kali vaukida ali 
maphākhuirarmara kajikhala? Ithumwui mibing chaida khalei Greeknaowui 
keinungbingli vāda Greeknaobingli atamchitheira kajila? 

36Ana ‘Nathumna phālala ili masamphangluimara kala ina vāki kaji apamli 
nathum marārarmara’ da kahāng hi khisa-uyi kajikhala?” 

Kharinga Tara̱ 

37  Phanitwui khanaowa kala khamataiyathang Jishuna nganingda panglāk eina 
hānga, “Kachikathāna ra̱changakha iwuili rāmangkhuilu. 

38 Kathara Lairikli hāngkahai thada ‘Kachikathāna ili shitsangakha awui 
wuklung eina kharing tara̱wui kongra̱ longshokra.’” 

39 Hi ali shitkasangbingna samphangki kaji Manglāwui tui kahāngna. Kaja 
Jishuna tekhamatei eina maringshokrangsāthuda Manglā chi mamirangsai. 

Mibing Ning Khangakai 

40  Mi kachungkha chiwui ngachaili kaikhana tui hi shālaga hānga, “Mipā hi 
marānlaka.” 

41Kaikhana hānga, “A Khrista china.” Kha kaikhana “Khrista hi Galileewui eina 
rāmaraola? 

42 Kathara lairikli hāngkahai Messiah chi Davidwui shangnaora kala Davidna 
pamkasa keinung Bethlehemli pharāra” da hanghaili ji. 

43Hithada sāda athumwui ngachaili Jishuwui maramli ning ngakai khangarok 
shokhaowa. 

44 Kaikhana Jishuli tukkhuingai, kha khipānakha pāng maparmana. 

Jihudi Kathānabingwui Mashitkasang 

45Pāngmon akhokabing eina Phariseebingna kachiho akhavābing chi latkhaung 
tharan, “Khisāda ali matukkhuithukhala?” da ngahāna. 

46 Mibing china ngahānkai, “Mipā hina khamatui thada khipānakha 
mamatuilakmana!” 

47Chieina Phariseebingna “Nathumlila ana pāngasakhaola? 

48Kathāna maningakha Phariseewui ngachaili kachikathā ali shitkasang 
khaleihairala? 

49Kha ain makathei ashangva̱ hili khonshihaira.” 

50 Jishuli rida asamphang kahaia Nicodemusla chili leisai. Ana athumli hānga, 

51 “Ithumwui ain athishurda mi akhali bichar sālaga khayon matheiranglakha 
khayon mamipaimana.” 

52 Chieina athumna ngahānkai, “Nala Galileewui eina kharāla? Kathara Lairik 
pāyanglu, kachilikha Galileewui eina marān mashoklakmana kaji theira.” 

53Athum ichāchāwui shimli ungserhaowa, 

John 8 

Phokaphā Sha̱nao Akhali Tukkharā 

1Kha Jishuva Olive phungreili kāhaowa. 

2Akhama kathā ngathorthakva Jishuna khorumshimli latunga. Chili yarui 
katongana ali rākuinampama kala pamzangda athumli tamchitheiphoka. 

3Chitharan phophākasā sha̱nao akha ain kathembing eina Phariseebingna 
tukrāda saikorawui mangāli nganing ngasaka. 

4Athumna Jishuli hānga, “Ojā, sha̱nao hi phophā mahunglakha tukkakhuina. 

5Hikatha sha̱naoli lunggui eina horthatphalungra da ithumwui ainli Mosesna 
kasohaida lei. Nana khi phaningkhala?” 

6Jishuwui khayon tukkhui khavai athumna kahāng kasāna. Kha Jishuna kui 
mashunzangda pāngmareng eina ngaleili kapi. 

7Athumna ngahānshon kaji eina Jishuna nganingkāda hānga, “Morei masālak 
kaje mi china sha̱naopava̱ hili lunggui eina thamrithuiranu.” 

8Chieina ana hamzangluishitta ngaleili kapiluishita. 

9Athumna tui chi shālaga athum ava̱va̱ ngamenthui mamānhaowa; khararra 
eina thuida khangano tāshungda thuiserhaida sha̱naopava̱ chimāng Jishuwui 
mangāli nganingda leisai. 

10Chieina Jishuna yangkāda sha̱nao chili hānga, “He sha̱nao, athum kali 
vāserhaokhala? Nali khayon mikhavai khipākha maleithula?” 

11“Khipakha maleilakmana, Amei” da ana ngahānkai. “Phai, chithākha inala nali 
khayon mamimana. Zatulu, laga morei masāluialu.” 

Jishu Okathuiwui Kahor 

12  Jishuna athumli hāngluishita, “I okathuiwui kahorna, ili kashura china 
tangkhamangli mazatluilakmara kha kharingwui kahor samphangra.” 

13 Phariseebingna hānga, “Na khalattawui vang shākhi khamina, nana kahāng 
chi khamashung maleimana.” 

14Jishuna ngahānkai, “Ina khalattawui shākhi milala iwui shākhi hi 
khamashungana, kachiwui vangkhala kaja I kachi eina rākhala kala kachili 
vāra̱khala kaji ina thei. Kha nathum I rākhavaila, vākhavaila matheimana. 

15 Nathumna okathuiwui apong eina bichar sai, iya khipālikha bichar 
masāmana. 

16 Ina bichar sāsālala chi khamashungana, kaja imāng maningla ili kashirāta 
iwui Avā inina kasāna. 

17 Nathumwui ainli shākhi khani ngaraichā eina miakha aniwui kahāng chi 
khamashungana da kapihai. 

18Ina iwui vang shākhi mi kala ili kashirāta Avāva̱nala iwui vang shākhi mi.” 

19 Chieina athumna, “Nashavā kachili leikhala?” da ngahāna. Jishuna ngahānkai, 
“Nathumna ilila iwui Avālila matheimana, ili nathumna theisi kaja iwui Avālila 
theihairasaki kajina.” 

20 Jishuna saikora hi khorumshimwui lan haikhavai kāli tamchitheida 
kahāngna. Kha khipānakha ali matukkhuimana, kachiwui vangkhala kaja awui 
atam marārangsai. 

Ina Vāki kaji Chili Nathum Mavārarmara 

21  Jishuna athumli hāngluishita, “I thuihaora; nathumna ili phāra, phālala 
nathum nathumwui moreili thihaora. Ina vāki kaji chili nathum mavārarmara.” 

22Chieina Jihudiwui akhavābingna hānga, “Mipa hina ‘Ina vāki kaji chili nathum 
marārarmara’ jili. A khalatta ngaronthihaora kajila?” 

23 Jishuna ngahānkai, “Nathuma azingwui einana, iva atungwui einana; 
nathumva okathui hiwuina, iva okathui hiwui maningmana. 

24 Nathum nathumwui moreili thira da ina hānghaira, kaja ‘I chi ilaka’ kaji 
mashitsangakha nathum nathumwui moreili thira. 

25“Na khipākhala?” da athumna ngahāna. Jishuna ngahānkai, “Ina 
haokaphokwui eina nathumli hāngkahaina. 

26Nathumli hāngkhavai kala bichar sākhavai kachungkha lei; ili kashirāta chi 
khamashungna, kala ina awui eina shākakhui chi okathuili kahāngna.” 

27Jishuna Avāva̱wui pongli kahāngna kaji athumna matheimana. 

28 Chieina Jishuna athumli hānga, “Nathumna miwui Naomayarali khāngkakā 
chitharan ‘I chi ilaka’ kaji theinaora, kala iwui sāshap eina maningla, Avāva̱na 
tamchithei kahai chi kahāngna kaji theikhuira. 

29Ili kashirāta chi ili ngasodalei; imāngli ana mahorhaimana, kaja ina awui 
ningyāngkhaung chi sāchinga.” 

30 Jishuna hi kahāng kashā mi kachungana ali shitsanga. 

Ningkhān kahai Mibing eina Raobing 

31  Chieina ali shitsang kahai Jihudibingli Jishuna hānga, “Nathumna iwui 
tamkachithei khuisangakha kachangkhat nathum iwui sākhangatha̱bingna. 

32 Nathumna khamashung chi theikhuira kala khamashung china nathumli 
ningkhān ngasakra.” 

33  Athumna ngahānkai, “Ithum Abrahamwui ara̱-azāna, kala khipākhawui rao 
masālakranga. Chieina ‘Nathumli ningkhān sāngasakra’ kajiwui kakhalat 
khikhala?” 

34  Jishuna hānga, “Kachangkhat eina ina nathumli kahāngna, morei kasā mi 
kachiva̱ moreiwui raona. 

35 Rao akhana shimkhur chiwui mi mangasāchingmana, kha naomayara chi 
shimkhur chiwui ngasāchinga. 

36Chieina Anaomayarana nathumli ningkhān ngasakakha, nathum ningkhān 
kachangkhathaira, 

37nathum Abrahamwui naotunna kaji ina thei, laga nathumna iwui 
tamkachithei mamayāmada ili shaothat khavai sai. 

38Ina iwui Avāli ngasoda theirum kahai chi nathumli kahāngna, kala nathumna 
navā ngarāwui eina shākakhui chi kasāna.” 

39Athumna ngahānkai, “Abraham chi ithumwui avāva̱na.” Jishuna hānga, 
“Nathum Abrahamwui nao kachangkhatsi kaja ana kasā thada nathumla sāra. 

40Kha Varewui eina shākhuilaga nathumli khamashung tui chi khamatui ili 
nathumna shaothat khavai ngarānda lei. Abrahamna hithada masālakmana. 



1865 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

41 “Nathumna navā ngarāwui thada sāda lei.” Athumna ngahānkai, “Ithum 
shāmnao maningmana. Ithumwui Avāva̱ Vare akha lei.” 

42 Jishuna athumli hānga, “Vare hi nathumwui Avāva̱na jisi kaja ili leishiki 
kajina, kaja I Varewui eina kharāna, kala I hili leili. I khalatta marāmana. Varena 
chihokharāna. 

43Kathada ina kahāng nathum bhap matāthukhala? Chiya nathum iwui tui 
khanganā makhāngkhararwui vangna. 

44 Nathum nathumwui avāva̱ chipee chiwuina, chieina nawui sākhangaiva 
nathumwui avāwui ningkachāng kasā china. Haokaphokwui eina a mi 
khayumana, kala khamashung ot masālakmana, kaja awuili khamashung 
maleimana. Kakapik hi awui khangachāna, kaja a kakapikana kala kakapik 
saikorawui avāva̱na. 

45Kha ina khamashung tui khamatuiwui vang nathumna ili mashitsangmana. 

46I morei sāhaira kaji nathum khipāna hāngshaprakhala? Ina khamashung tui 
hāngakha, nathum khisāda mashitsangmakhala? 

47Varewui mi china Varewui tui nganai; nathum Varewui mi maningthuda awui 
tui makhanganāna.” 

Jishu eina Abraham 

48  Athumna Jishuli ngahāna, “Na Samarianaona kala nali chipee zangdalei da 
ithumna kahāng hi mamashungmala?” 

49Jishuna ngahānkai, “Ili chipee mazangmana, iya iwui Avāli khayāshi, kha 
nathumna ili khayāmashimana. 

50Chitha-ilala I khalattawui khayākakā maphāmana; chi kaphā Akha lei, kala 
ana bicharwo sāra. 

51Kachangkhat eina ina nathumli kahāngna, iwui tui khanganāpa chi 
mathilakmara.” 

52Jihudibingna ali hānga, “Ara ithumna theikachangkhathaira kaja nali chipee 
ngasoda lei. Abraham thihaira, marānbingla thihaira, kha kachikathāna nawui 
tui nganaakha mathilakmara da nana hāngda lei. 

53 Thikahaia ithumwui avāva̱ Abrahamli kala thikahaia marānbingli na 
hakmeilā? Na khipāna kajikhala?” 

54Jishuna ngahānkai, “Ina khalattali tekmatei ngasakta leiakha, iwui tekhamatei 
chi khikha maningmana; ili tekmatei khangasak chi nathumna nathumwui 
Varelaka da kahānga a chilaka. 

55Nathum ali matheilakranga, iya theihaira. Ina theihailaga matheimana jisi 
kaja ila nathum thada kakapikana. Kha iya ali thei kala awui kahāng nganai. 

56 Nathumwui avāva̱ Abrahamna iwui kharā zimiksho theira da ringphai; kala 
ana chi theida ringphakhaihaowa.” 

57 Jihudibingna hānga, “Na zingkum hangphangā makāranga, laga na Abrahamli 
thei kajila?” 

58Jishuna hānga, “Kachangkhat eina ina nathumli kahāngna, Abraham 
mapharāranglakha I leisai.” 

59 Chieina athumna lunggui ngamuikhuilaga Jishuli horkida sai; kha Jishuna 
khorumshimwui eina ngathum sāda shokhaowa. 

John 9 

Ngapeoda Kapharā akhali Jishuna Raikhami 

1Jishuna rākhamakān tharan kapharāwui eina mik khangapeo akha thei. 

2 Sākhangatha̱bingna ngahāna, “Ojā, mik ngapeoda kapharā chi khipāwui 
moreikhala, awuika ava̱ avāwui moreikhala?” 

3 Jishuna ngahānkai, “Awui mik khangapeo chi awui moreiwui vang 
maningmana, ava̱ avāwui moreiwui vangla maningmana. Kha Varewui 
pangshap awui eina theingasak khavaina. 

4 Ngashun horda leilakha ili kashirātawui ot chi ithum sāphalungra. Ngayā 
kharā tharan khipānakha masārarmara. 

5 I okathuili leilakha eina tangda ina okathuiwui kahorna.” 

6 Chi hānghailaga, Jishuna ngaleili machora̱ mashosangda ngalei chi 
manātkhuilaga mipā chiwui mikli neomi, 

7 kala hānga, “Siloam (hiwui kakhalata chihokhava kajina) ra̱khongli 
apheohaolu.” Chieina ana apheotāhailaga amik theida ungrārāsai. 

8Awui theisābing kala ali rida theikasabingna ngahāna, “Mipa hi kayāngli 
pokapampa chi maningmala?” 

9Kaikhana “Chipana” da hānga, kha kaikhana “Maningmana, azak khangaruina” 
da hānga, Chieina ana hānga, “I chipā chilaka.” 

10“Kathada namik kathei samphanghaokhala?” da athumna ngahāna. 

11Ana ngahānkai, “Jishu kaho china imikli leipā kateokha neomilaga Siloam 
ra̱khongli apheotāhaolu, da hānga. Chieina ina vālaga apheotākhaleoda 
theihaowa.” 

12“A kali leikhala?” da athumna ngahāna. Kha ana matheimana jihaowa. 

Raikhami chi Phariseebingna Khangathing 

13Chieina mik ngapeokasāpa chili Phariseebingwuili khuivai. 

14Jishuna leipā neomilaga mik theikhangasak chi Sabbath zimikshona. 

15Chieina mipa chili kathada kathei samphanghaokhala kaji Phariseebingna 
ngahānluishita. Ana ngahānkai, “Ana imikli leipā kateokha neomilaga ina 
pheotākhaleoda kathei samphanga.” 

16 Pharisee kaikhana hānga, “Hi kasā mipa hi Varewui eina kharā maningmana, 
kaja ana Sabbath mamayonmana.” Khangatei kaikhana hānga, “Morei 
kaphunga mina kathada hiyākha hakkhamahā ot sāshaprakhala?” Hithada 
athumwui ngachaili ning kaikhangarok shokhaowa. 

17Chiwui thili Phariseebingna mipā chili ngahānluishita, “Nali ana mik 
theingasaka jihaira. Phai thākha a hi khipākhala?” Chieina ana, “A marān 
akhana” da ngahānkai. 

18Chithālala Jihudibingna mipa chiwui ava̱-avāli mangahānranglakha mik 
ngapeosālaga ara theihaira kaji mashitsangngaithuwa, 

19kala anili hokhuida hānga, “Hi naniwui naola? Ali mik ngapeoda pharāla? 
Kathada ana kathei samphanghaokhala?” 

20Ava̱ eina avāva̱ china ngahānkai, “A iniwui naolaka, kala mik ngapeoda 
pharālāka. 

21kha ana kathada theihaokhala kaji ini matheimana, kala khipāna 
rakngasakhala kajila matheimana. Ali ngahānlu, a khararnaona, ana 
ngahānkāmishapra.” 

22 Ava̱ eina avāva̱na Jihudibingli khangacheewui vang chithada hāngkahaina, 
kaja Jishuli Khristana da hāngkaphata chili synagoguewui eina aming 
katathaora da Jihudibingna mayā khangarok sahairasai. 

23Chiwui vang anina “A khararnaona, ali ngahānlu!” da hāngkahaina. 

24Athumna mik ngapeoda kapharā mi chili kakhane holuishitta hānga, “Vareli 
masot milu. Mipa chi morei kaphunga mina da ithumna thei.” 

25Ana hānga, “Mipa chi morei phunga, maphungmana kaji I matheimana; ina 
kathei akhava, I mik ngapeosai, ara theihaira.” 

26Athumna ngahāna, “Ana nali khi samikhala? Namik kathada 
rakngasakkhala?” 

27Ana ngahānkai, “Ina nathumli hānghaira, kha nathumna manganāsangmana. 
Chi khisāda nganāngaishonhaokhala? Nathumla awui sākhangatha̱ sangaila?” 

28 Athumna ali zeida hānga, “Na awui sākhangatha̱na; ithuma Moseswui 
sākhangatha̱bingna. 

29Mosesli Varena ngazeka kaji ithumna thei, kha mipā hi kaji eina rākhala kaji 
ithum matheimana.” 

30Ana hānga, “Hi matakhak kahai otna! A kachiwui eina rākhala kaji nathum 
matheimana, kha ana imik rakngasakhaira. 

31Varena morei kaphungbingli mashāmimana, kaji ithumna thei, kha ali 
khokharuma kala awui ningkachāng kasā athumli Varena shāmi. 

32Okathui haokaphok eina thuida mik ngapeoda kapharā mili mi akhana 
theingasaka kaji mashālakranga. 

33Mipā hi Varewui eina kharā maningsi kaje ana khiotkha masārarmara” 

34Athumna ngashimshida hānga, “Nava moreilungli pharāsang kahai mina, laga 
ithumli tamchitheiki kajila?” Chieina athumna ali synagoguewui eina aming 
katathaowa. 

Manglārinli Mik Khangapeo 

35Mipa chili synagoguewui eina aming katathaira kaji Jishuna shai; kala 
thangkha samkaphang eina ali hānga, “Na miwui Naomayarali shitsangla?” 

36Ana ngahānkai, “Amei, a khipākhala? Ili kahāngmilu, chieina ina ali 
shitsangpaira.” 

37Jishuna hānga, “Na ali theihaira, kala arui nali ngazekta khaleipa hi alaka.” 

38 Mipa china “Proho, I shitsanga” da hānga kala ali khoruma. 

39Jishuna hānga, “Ina okathuili bichar sākhavai kharāna. Chieina mik 
khangapeobingna kathei samphangra kala katheibingna ngapeohaora.” 

40Chili leikasā Pharisee kaikhana chi shāda ngahāna, “Ithumla mik ngapeowa 
kajila?” 

41 Jishuna ngahānkai, “Nathum mik ngapeosi kaja khayon maleimara, kha 
nathumna ‘Ithuma thei’ jihaokada yonda lei.” 

John 10 

Yaokahomawui Chānjam 

1Jishuna athumli hānga, “Kachangkhat eina ina nathumli kahāngna, kaja 
yaoshangli khamong eina marāzangla apong khangatei eina yakkālaga kharā 
mipa chi khalena kala khangaponana. 

2 Kha khamong eina kazanga mi chi yaokahomana. 

3Ngavei khamayonana ali shomi; yaobingna awui akhon shai, kala yaobingli 
kachichāwui aming eina hoda thānshoka. 

4Ana homshokserhailaga athumwui mangali thānzata kala yaobingna awui thi 
shurra, kaja athumna awui akhon machuta. 

5Athumna makatheiali mashurphāphāmana, kha athumwui eina yāma, kaja 
athumna awui akhon mamachutmana.” 

6 Jishuna chānjam hi athumli hānga, kha khi kahāngkhala kaji athumna 
matheirarmana. 

Jishu Kaphā Yaokahoma 

7Chieina Jishuna hāngluishita, “Kachangkhat eina ina nathumli kahāngna; ina 
yaobingwui khamongna. 

8 Ili rida kharā khangateibing saikora khale kala khangaponabingna, 
yaobingnala athumwui akhon manganāmana. 

9I khamongna; kachikathāna iwui eina zangakha ali huimira, kala shok-zangda 
wonnui samphangra. 

10Khale china leekhavai, sāthat khavai kala sāshimān khavai rai, ina rākhami 
hiya athum kharing samphang khavai, kala chi pemtha̱da samphang khavaina. 

11  “I kaphā yaokahomana. Kaphā yaokahoma china yaobingwui vang manglā 
chihomi. 

12Yaokahoma makhaninga kaja masākakhuia mi china kharang rārāli da kathei 
eina yaobingli chihohailaga yāmhaowa, kala kharang china yaobingli 
tukkhayāngda kashamyānghaowa. 

13Masākakhuia mi china yaobingli mashivamada yāma. 

14I kaphā yaokahomana; ina iwui yaobingli thei kala iwui yaobingnala ili thei, 

15 Avāna ili kathei thada inala iwui Avāli thei; kala ina yaobingwui vang imanglā 
chihomi. 

16 Yaoshang hili makazang yao khangateila lei. Ina athumlila houngphalungra, 
kala athumna iwui akhon shāra. Chieina yaoshang akhamāngra, yaokahomala 
akhamāngra. 

17“Hiwui vang eina Avāna ili leishi kaja ina iwui manglā samphanglui khavai 
imirin chigata. 

18 Khipānakha iwui eina makhuithuimana kha iningsasak eina kachigatna. Ina 
manglā chigatkashap kala khuiluikashapwui pangshap lei. Hi iwui Avāwui eina 
samkaphangna.” 



1870 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

19  Tui hiwui vang Jihudibingwui ngachaili ning ngakai khangarok 
leiluishithaowa. 

20 Athumwui ngachaili kachungkhana hānga, “Ali chipee zanghaida pāhaira. 
Khisāda awui tui nganākhala?” 

21 Kha kaikhana hānga, “Chipee kazanga mi akhana hithada mamatuimara, 
chipeena mik khangapeopawui mik rakngasakpairala?” 

Jishuli Jihudibingna Makhamayā 

22Hi Jerusalemli Dharkat Phanit kasā atamna, 

23 chi sikachāngna. Jishuna khorumshimli khalei Solomonwui yāngkhupli 
zatsai. 

24Chieina Jihudibingna ali rākuinamda hānga, “Nana ithumli karankha 
ningmaong ngasakrakhala? Na Khrista china jiakha tharlak eina hānglu.” 

25 Jishuna ngahānkai, “Ina nathumli hānghaira, kha nathumna 
mashitsangmana. Ina iwui Avāwui ming eina kasāsā china iwui vang shākhina. 

26 Kha nathumna mashitsangmana, khiwui vangkhala kaja nathum iwui yaonao 
maningmana. 

27Iwui yaobingna iwui akhon shai; ina athumli thei, kala athumna ili shura. 

28 Ina athumli makashimān kharing mi, chieina athum mathilākmara, kala 
athumli khipānakha iwui eina mangapaithuimara. 

29Ili khame iwui Avāna saikorali reimei, kala athumli khipānakha iwui Avāwui 
pāng eina mangapaikhuirarmara. 

30 Iwui Avā eina I akhana.” 

31  Chieina Jihudibingna ali horthatkida lunggui ngamuikhui. 

32Jishuna athumli hānga, “Ina nathumwui mangāli iwui Avāwui eina kaphā ot 
kachungkha chitheimi kahaiwui vang ili lunggui eina horki kajila?” 

33 Jihudibingna ngahānkai, “Nana kaphākasāwui vang lunggui eina horki kaji 
maningmana, kha Vareli kachipatwui vangna. Na mikumona, laga nakhalatta 
Vare sākhui.” 

34 Jishuna ngahānkai, “Varena hāngkahai nathumwui ain lairikli kapi kahai lei; 
‘Nathum kameonaobingna.’ 

35Kathara lairikli kapi kahai hi mashimānda mashunga kaji ithumna thei, kala 
Varena chikathābingli kameonao hoi, chikathābingli ana awui chānpao miya. 

36Ili Varena kapangkhuilaga chihokharāna. Chithākha I Varewui Naomayarana 
da kahāng hili Vareli kachipat khi leikhala? 

37Ina iwui Avāwui ot masaakha ilila mashitsangalu. 

38Kha ina iwui Avāwui ot sāda leilakha ili mashitsanglala iwui otsak chili 
shitsanglu. Chithākha iwui Avāna ili lei kala ina iwui Avāwuili lei kaji nathumna 
theishingkhuipaira.” 

39  Athumna Jishuli tukkhui khavai akhashida salui, kha ana athumwui eina 
nganaishokhaowa. 

40  Jishuna Jordankong kānlaga Johnna ra̱hikmikasapam chili vāpamhaowa. 

41Chili mi kachungkha awuili rāda ali hānga, “Johnna machut masāmana, kha 
ana mipa hiwui maramli kahāng saikora mashungsera.” 

42 Apam chili mi kachungkhana Jishuli shitsanghaowa. 

John 11 

Lazarus Kathi 

1  Lazarus kaho Bethanyli kapāna mi akha kazāhaowa. Bethany hi Mary eina 
achonva̱ Marthawui kha̱na. 

2 Mary hi Prohowui pheili nganamkaphā thao neomilaga awui kuisam eina 
mitkhamiva̱ china. Kazākasā Lazarus hi apāna. 

3Chonnaoni hina Jishuli pao chihovāda hānga, “Proho, nawui leikashe ngasota 
kazāhaira.” 

4 Jishuna pao chi kashā eina hānga, “He thitchangki kajiwui kazāt maningmana, 
kha Vareli tekmatei khavaiwui vangna, chieina Varewui Naomayarana 
tekhamatei samphang khavaiwui apongna.” 

5Jishuna Martha eina agatuiva̱ kala apā Lazarusli leishilāka. 

6Kha Lazarus kazāda lei kaji shālala Jishuna apam chili khanithang 
pamsangluihaowa. 

7Chiwui thili Jishuna sākhangatha̱bingli “Judeali latungusa” da hānga. 

8 Chieina sākhangatha̱bingna ngahānkai, “Ojā, achonthangcham nali 
Jihudibingna lunggui eina horkida sai, laga chili latungusa kajila?” 

9 Jishuna hānga, “Thangkhali pung tharāda khani maleimala? Mina 
ngashunshong zatakha phei mangaphokmana, kaja ana apuk-apagawui kahor 
chi thei. 

10Kha ngayāshong zatakha phei ngaphoka, kaja kahor chi awuili maleimana.” 

11 Jishuna hithada hānglui, “Ithumwui ngasota Lazarus pivāhaira, kha ina ali 
kapiwui eina amathotkhuira.” 

12Sākhangatha̱bingna ngahānkai, “Proho, a pivā kahai ngasāsaakha raihaora.” 

13Kha Jishuva Lazarus thihaira kaji kahāngna. Athuma khangachā kapi-eili da 
phaningkasāna. 

14Chieina Jishuna meisā eina hānga, “Lazarus thihaira. 

15Kha chili I maleikasā chi nathumwui vang phālakhaira, kaja nathum 
shitsangpai khavaina. Ithum awuili vāusa.” 

16 Thomas, Ngashira kaho china awui ngasotnao sākhangatha̱bingli hānga, “Ali 
ngasoda thirum khavai ithumla ngasovausa.” 

Ringkhaluia kala Kharinga Jishu 

17Jishuna vākashung tharan Lazarusli chifada matithang kāhairasai. 

18Bethany hi Jerusalemwui eina kilometer kathum shakha tai. 

19 Chieina Judeanao kachungkhana Martha eina Maryli apā thikahaiwui vang 
ringphā ngasak khavai rai. 

20Marthana Jishu rārāli kaji kashā eina angarokkhui, kha Maryva shimli 
pamhaowa. 

21Marthana Jishuli hānga, “Proho, na hili leisāsi kaja ipā mathilakmara. 

22Kha chithālala arui eina tangda Varena nawui kapopo chi sāmira da ina thei.” 

23Jishuna ali hānga, “Napā ringluira.” 

24 Marthana “Khanaowa zimiksholi a ringluira kaji ina thei” da ngahānkai. 

25 Jishuna ali hānga, “Iya ringkhaluia kala kharingana. Kachikathāna ili 
shitsangakha thihaisālala ringra; 

26 kala kachikathāna ringda ili shitsangakha mathilakmara. Hi na shitsangla?” 

27 Ana “Mha, Proho, apuk-apagva̱li rāki kaje Varewui Naomayara Khrista chi 
nalaka” da ngahānkai. 

Jishuna Kachap 

28Marthana hi hāngkahaiwui thili agatuiva̱ Maryli ngathumda hokhuilaga 
hānga, “Ojā hili leili, kala ana nali phāda lei.” 

29Maryna chi shakhaleoda shoksamphanga. 

30Jishu kha̱lungli marāshungla Marthana asamkaphangpam chili leikasāna. 

31Maryli suiphanepta ngasopamkasā Jihudibing china Mary shokkahai theida 
shurshoka. Athumwui ningli Mary chikhurpamli achapki kajina da phaningsai. 

32  Maryna Jishuli vākashung eina khuktizangda hānga, “Proho, na hili leisāsi 
kaja ipā mathilākmara.” 

33Jishuna Mary eina ali shurkazangbingwui kachap chi theida awui ning 
saza̱nahaowa. 

34Kala athumli hānga “Kali chifahailikhala?” “Rāyanglu, Proho,” da athumna 
hānga. 

35 Jishuna chapa. 

36Chieina Jihudibingna hānga, “Yanglu, ana kayākha ali leishihaokhala?” 

37 Kha athum kaikhana hānga, “Mik khangapeoli rak-khangasaka ana Lazarus 
mathi khavai khikha masārarmarala?” 

Lazarus Ringkhaung 

38 Jishuna ning saza̱nahaoda lungphek eina shungnam kahai chikhur chili vai. 

39“Lungphek chi khalangshoklu” da Jishuna kasoi. Thikahaipawui achonva̱ 
Marthana ngahānkai, “Proho, nganamshihairara, kaja chifada matithanghaira.” 

40Jishuna ali hānga, “Nana shitsangakha Varewui tekhamatei theira da ina 
mahāngmala?” 

41 Athumna lungphek chi khalangshok kahai eina Jishuna kazingram yangkāda 
hānga, “Iwui Avā, nana ili shākhamiwui vang nali ningshi. 

42 Nana ili shāmichinga da thei, kha hili khaleibingna nana ili kashirātna kaji 
shitsang khavai kahāngna.” 

43Hi hāngchanghailaga ana panglāk eina vaoda hānga, “Lazarus, shoklu.” 

44 Kathe china aphei, apāng kala amai kachon eina neiphinserhailaga shokrāsai, 
Jishuna athumli hānga, “Khalāmihailaga ali zatngasaklu.” 

Jishuli Shaothat khavai Kasā 
(Mat 26.1-5; Mk 14.1-2; Lk 22.1-2) 

45Marywuili kharā Jihudi kachungkhana Jishuna kasā chi theida ali 
shitsanghaowa. 

46Kha athumwui ngachaili kaikhana Jishuna sākahai chi Phariseebingli 
unghāngchithei. 

47Chieina Phariseebing eina pāngmon akhokabingna hangva̱naoli ngasoda 
kaziplaga hānga, “Kathausikhala? Mipa hina machut kachungkha sāda lei. 

48Ithumna ali hithada chihohaiakha mi kachiva̱ ali shitsanghaora, kala Rome 
shorkarna rāda ithumwui khorumshim kala yur hi shimān ngasakhaora!” 

49 Athumwui ngachaili Caiaphas kaho chikum Pāngmon Kharei sākasapā china 
hānga, “Nathum kayākha mangma̱haokhala? 

50Yur katonga shimānki kajile mibingwui vang mi akha thikhangasak phamei 
kaji nathum matheimala?” 

51Kachangkhat hi awui ning eina kahāng maningmana, kha chikum ana 
Pāngmon Kharei sāsāhaoda Jihudi yurwui vang Jishuna thimira kaji 
hāngkhamarānna. 

52 Kala athumwui vangmāng maningla, Varewui mibing chaiyāng eina 
leikasābingli akha sāda ungkazip ngasakra kajina. 

53Chithang eina thuida Jihudi akhavābingna Jishuli shaothat khavai khangarān 
sāphoka. 

54Chiwui vang eina Jishuna Judeali phonglāk eina mazatla, lamhāng ngalemli 
khalei Ephraim kaho keinung chili sākhangatha̱bingli ngasoda apama. 

55  Chitharan Makānkhami phanit nganaiuda mi kachungkha zātkhān 
masāranglakha pheokhamatharwui kachigat sākhavai, kha̱ kha̱wui eina 
Jerusalemli kai. 

56 Athumna Jishuli phāda, khorumshimli kaziprumlaga akha eina akha ngahān 
ngaroka, “Khi phaningkhala? A zātkhānli marāzangmarala?” 

57Jishuli tukkhui khavai kachikathāna a khaleipam theiakha hāngmilu da 
pāngmon kharei kala akhavābingna hukhum sahairasai. 

John 12 

Jerusalemli Kakā 
(Mat 21.1-11; Mk 11.1-11; Lk 19.28-40) 

1  Makānkhami Phanit sākida tharukthang vātlakha, Jishuna kathiwui eina 
ringngasak kahaia Lazaruswui ramli vai. 

2Chili athumna Jishuwui ngazin phāzat ngarānhaisai, kala Marthana otram 
ngatha̱mida Lazarusna Jishuli ngasoda tableli pama. 

3Maryna aman kasaka nganamkaphā thao likli akha khuirāda Jishuwui pheili 
neomi, kala awui kuisam eina mitmi kala thao chiwui anganamna shim chi 
pemhaowa. 

4 Sakhangatha̱bingwui ngachaili ali yorzāki kaje Judasna hānga, 

5“Khisāda thao hi lupā shākathum eina yorhailaga kachāmbingli 
mamithukhala?” 

6 Ana kahāng hi lukhamashanwui vang maningmana, kha a khalena, ana 
lupākhao kasinga sāda awuili ungkazang chi ngathumda khuichinga. 

7 Kha Jishuna hānga, “Aningkhānranu, ili kachizan zimikshowui vang ana 
haisaranu. 

8Nathumna kachāmabingli ngasopamchingra, kha iya nathumli 
mangasopamluimara.” 

Lazarusli Shaothat khavai Kasā 

9Jishu Bethanyli leiyada kashā eina Jihudi kachungkha chili vai. Athumna chili 
khavā chi Jishuwui vangmāng maningla kha kathiwui eina ringlui kahaiya 
Lazaruslila yangkida khavāna. 

10 Chieina pāngmon akhokabingna Lazaruslila shaothat khavai khangarān sai; 

11kaja awui vang eina Jihudi kachungkha akhavābingli horhaida Jishuli 
shitsanghaowa. 

Jerusalemli Kakā 
(Mat 21.1-11; Mk 11.1-11; Lk 19.28-40) 

12  Kakhanethang Makānkhami phanitli kharā Jihudi kachungkhana Jishu 
Jerusalemli rārāli kaji shai. 

13 Chieina athumna khaneinā singlaga Jishuli samphang khavai vai, kala 
“Hosanna! Prohowui mingli kharā Israelwui Awungali ka̱lā mahairanu” da 
vaowa. 

14Jishuna gadhānao akha khuida tonga, hi kathara lairikli hānghaisai: 

15  “Mangacheealu, Zionwui naongalāva̱; yanglu, nawui awunga rārāli, 
gadhānao akhali tongda!” 

16  Chitharan sākhangatha̱bingna matheisāmana, kha matakhak eina Jishuna 
ringkhalui tharan kathara tuili hānghaikasā athishurda athumna kasāna kaji 
phaningkhuinaowa. 

17Jishuna Lazarusli kathiwui eina ringngasakta chikhurwui eina hokashok 
tharan chiwui ngalemli leikasābing china khi shokhairakhala kaji kateibingli 
shākhi sai. 

18Jishuna matakhak kahai machut sāhaira kaji kashāwui vang mibingna ali 
samphangkida vai. 

19Phariseebingna ngazek ngarokta, “Yanglu, ithum ot masāpaithura, okathui 
katonga ali shurthuihaira.” da hānga. 

Greekwui Mi Kaikhana Jishuli Kaphā 

20  Phanitwui atamli Jerusalemli khorumkida khavābingwui ngachaili Greek 
kaikhala zanga. 

21 Athumna Galileeli khalei Bethsaidawui mi Philipli ahānga, “Ojā, ithum Jishuli 
theingai.” 

22Philipna Andrewli ahānga, kala ani khanina Jishuli ahānga, 

23 kala Jishuna anili ngahānkai, “Miwui Naomayarana tekhamatei samphangki 
kaji atam ara rāhaira. 

24 Kachangkhat eina ina nathumli kahāngna, māngumna ngaleilungli tāzangda 
mathiakha chithada leichinga, kha thihaiakha māngum kachungkha mathei 
ngasaka. 

25 Kachikathāna awui mirinli leishiakha chi shimānra, kha okathui hili awui 
mirinli mashivāmakha chi katang mavaila leisāra. 

26Kachikathāna ili otram ngatha̱miakha, a ili shurphalungra kala I khalei chili 
iwui raola sāda leira, ili otram ngatha̱khame mi chili iwui Avāna maiyā 
ngasakra. 

Jishuna Awui Kathiwui pongli Khamatui 

27  “Ara imanglā khananglakhaira, ina khi hāngra? ‘Avā, ili kakanmilu’ jirala? 
Maningmana, kharin hiwui vang I atam hili kharāna. 

28 Avā naming tekmateimeiranu.” Chieina kazingramwui eina akhon akha 
vaorai, “Ina tekmatei ngasakhaira, kala tekmatei ngasakluishitra.” 

29Chili nganingkasā yaruina akhon chi shāda kaikhana hānga, “Kazingraona ali 
chān khangazekna.” 

30Kha Jishuna athumli hānga, “Kahāng hi iwui vang maningmana, nathumwui 
vangna. 

31 Ara apuk-apagva̱li bichar sāki kaji atamna; kala apuk-apagva̱wui akhavāli 
khuishokhaora; 

32 ili okathuiwui eina khangkakā tharan, mi saikorali iwui ngalemli 
ngakhunrāra.” 

33Ana hi kahāng hi a khithit eina thirakhala kaji kahāngna. 

34 Yaruina ngahānluishita, “Ithumwui ainli Khrista mathilakmara da hanghai. 
Kathada miwui Naomayarali khangkāra da hāngpaira? Miwui Naomayara hi 
khipākhala?” 

35 Jishuna athumli hānga, “Kahor chi nathumwuili kashakha leifara. Kahor chi 
leilakha zatlu, chithākha tangkhamangna nali mangaphankhuimara, 
tangkhamangli kazata china kachishong varakhala kaji matheimana. 

36 Kahor chi leilakha chili shitsanglu, chieina nathum kahorwui naongarā 
ngasāpaira.” 

Mibingwui Mashitkasang 

Jishuna hi hānghailaga athumwui eina ngathumthuihaowa. 

37Jishuna machut kachungkha athumwui miktāli sahailala athumna ali 
mashitsangmana. 

38 Hi Isaiah maranna hāngkahai ungkashungna: “Proho, ithumwui pao khipāna 
shitsangkhala? Prohona khipāli awui pangshap chitheikhala?” 

39Chiwui vang eina athumna mashitsangkhararna, kaja Isaiahna hithada 
hānglui: 

40  “Varena athumli mik ngapeo ngasakhaira, kala athummwui ning makang 
ngasakhaira, chieina athumwui mikna matheimara, kala athumwui ningna 
mamajukmara, kala athumli raimi khavai ili mangareiungngaimara.” 

41  Isaiahna tekhamatei hi katheiwui vang kala awui pongli khamatuiwui vang 
hi kahāngna. 

42 Chithālala Jihudiwui kathāna kachungkhana Jishuli shitsanga, kha 
Phariseebingna khorumshimwui eina khuishokhaipaishina da phonglāk eina 
athum mamatuilengmana. 

43Athumna Varewui kasopale mikumowui kaso ningchāngmeihaowa. 

Jishuwui Tuina Bichar Kasā 

44  Jishuna panglāk eina hānga, “Kachikathāna ili shitsangakha, imāngli 
shitkasang maningla ili kashirāta chilila shitkasangna. 

45 Kachikathāna ili theiakha ili kashirāta chilila katheina. 

46 Ina apuk-apagva̱li kharā hi kahor thada kharāna, chi eina ili shitkasanga mi 
kachiva̱ tangkhamangli maleimara. 

47 Kachikathāna iwui tui shālaga makhuisangsālala, ina ali bichar masāmana; 
kachiwui vangkhala kaja ina apuk-apagali bichar sākhavai maningla huikhui 
khavai kharāna. 

48 Ili mamayāmada iwui tui makhuisangakha ali bichar sākhavai akha lei; ina 
hāngkahai tui china khanaowa zimiksholi awui bicharwo ngasāra. 

49Kaja ina I khalattawui sāshap eina khamatui maningmana; ili kachihoa Avā 
khalattana khi hāngra kala khi matuira kaji kaso kahaina. 

50Kala awui ningkhami china katang makhavai kharing khuirai kaji ina thei. 
Chieina ina kahāng hi Avāna kakasowui athishurda kasāna.” 

John 13 

Sākhangatha̱bingwui Phei Pheokhami 

1  Makānkhami phanit sākida thangkha vātlakha, Jishuna apuk-apagva̱li 
pākhailaga Avāva̱wuili vāki kaji atam rāhaira kaji kathei tharan, apuk-apagva̱li 
khalei mibingli leishihaoda, khanao eina tangdala ana leishi. 

2  Kala ngazin phazātwui atamli, Jishuli yorza khavai Simon Iscariotwui 
naomayara Judaswui wuklungli chipee zangkahai tharan, 

3Jishuna, Avāva̱na ot saikora awui pāngli horsangmihaira, kala a Varewui eina 
kharāna kala Varewuili vāluihaora kaji theida, 

4ana phazātwui eina ngakarthuida, awui kachon raitāhailaga towel akha 
kashānli neikhui. 

5 Kala khongsaili tara̱ heisangda sākhangatha̱bingwui phei pheophokuwa kala 
awui kashānli neikahai towel chieina mitmi. 

6Jishuna Simon Peterwuili kharā eina Simonna hānga, “Proho, nana iwui phei 
pheomirala?” 

7Jishuna ngahānkai, “Ina khi sākhala kaji na arui bhap matāmara kha naoda 
bhap tānaora.” 

8 Peterna hānga, “Nana iphei mapheopailakmara.” Jishuna ngahānkai, “Ina 
naphei mapheomiakha na ili khangarum maleimana.” 

9Simon Peterna ngahānkai, “Chithākha Proho, ipheimāng maningla ipāng eina 
ikuila pheomilu!” 

10Jishuna ngahānkai, “Ra̱vai kahai mina aphei maningla khangatei pheokhavai 
maleimana, a tharsera, kala na tharda lei, kha nathum kachiva tharser 
majimana.” 

11 Kaja Jishuna ali khipāna hatrakhala kaji theida “Nathum katonga tharser 
majimana” da kahāngna. 

12Jishuna athumwui phei pheomihailaga awui kachon ngavaikhuida 
pamluishita, kala “Ina arui nathumli sākhami hiwui kakhalat theila?” da 
ngahāna. 

13“Nathumna ili Ojā kala Proho da hoi, chi mashunga, kaja I chilaka. 

14Nathumwui Proho kala ojana phei pheokhami chithada nathumla akha eina 
akha pheomi ngarokphalungra. 

15 Nathumnala chithada sākhavai tamkachitheina. 

16 Kachangkhat eina ina nathumli kahāngna, raona akhavāli mahakmeimana, 
paophungmena kashivātali mahakmeimana. 

17 Ara khamashung hi nathum theihaira; nathumna hiwui athishurda saakha 
kayākha ringkaphā ngasārakhala! 

18 “Ina nathum saikorawui pongli kahāng maningmana, ina kapangkhui 
kahaibing chili ina thei; kathara tuili hāngkahai, ‘Ili phazākhangaruma a china 
ili mamayāmana’ kaji hi ungshung khavaina. 

19 Hi mashokranglakha nathumli ina kahāngna, chieina kashok tharan 
nathumna A chi ina da shitsangra. 

20 Kachangkhat ina nathumli kahāngna, kala ili khamayā chi ili kashirāta chili 
khamayāna.” 

Jishuna Ali Hatki kaji Hāngkhamarān 
(Mat 26.20-25; Mk 14.17-21; Lk 23.21-23) 

21  Tui hi hānghailaga, Jishuna ningli saza̱lak eina hāngphata, “Kachangkhat eina 
ina nathumli kahāngna, nathumwui ngachaili akhana ili yorzāra.” 

22Chieina sākhangatha̱bing akha eina akha ningmaongtong eina khipākhala da 
yangkāngaroka. 

23 Jishuna leikashia sākhangatha̱ akha awui ngalemli pamsai. 

24Simon Peterna ali “Khipākhala” da ngahān ngasaka. 

25Chieina ana Jishuwuivāk shaivāda hānga, “Proho, chi khipākhala?” 

26 Jishuna ngahānkai, “Ina khamui tengkotli rurkhuilaga miki kajipa china;” 
chieina ana khamuitang akha rurkhuilaga Simon Iscariotwui naomayara 
Judasli mihaowa. 

27Judasna khamui chi khuikhaleoda awuili satan zanghaowa. Jishuna ali hānga, 
“Nana sāki kaji chi thākta saulu.” 

28Table kuimareida kapama mi khipānakha Jishuna ali kahāng chi bhap 
matārarmana. 

29 Judasna lupākhao singhaoda zātkhānwui vang ali kahāng-eili, kachāmabingli 
kateokha mikhavai kahāng-eili da sākhangatha̱bingna phaninga. 

30 Judasna khamui chi khuilaga hengsāda shokhaowa. Chi ngayāhairasai. 

Ningkhami Kadhara 

31  Judas thuikahaiwui thili Jishuna hānga, “Ara miwui Naomayarawui 
tekhamatei phonghaira, kala awui eina Varewui tekhamatei phonghaira. 

32Varewui tekhamatei chi awui eina phongmiakha; Varena a khalattawui 
alungli miwui Naomayaralila makahatlakla tekkmatei ngasakra. 

33 Inao ngarā, ina nathumli kasāngkha mangasopamluimara. Khaleilaga 
nathumna ili phāra, kha ina Jihudiwui akhavābingli kahāng chi nathumlila 
kahāngna kaja ina vāki kaji chile nathum marārarmara. 

34 Chieina ina nathumli ningkhami kadhar khamina kaja nathum akha eina akha 
leishi ngaroklu, ina nathumli leikashi thada nathum akha eina akha leishi 
ngarokphalungra. 

35Nathum akhana akhali leikashi leiakha nathum iwui sākhangatha̱bingna kaji 
saikorana theira.” 

Peterwui Makhamayā Jishuna Hāngkhamarān 
(Mat 26.31-35; Mk 14.27-31; Lk 22.31-34) 

36  Simon Peterna “Proho, na kali vaurakhala?” da ngahāna. Jishuna ngahānkai, 
“Ina vāki kaji chili ara nathum mashurrārarluimara. Kha naoda shurrānaora.” 

37 Peterna ngahāna, “Proho, khisāda I mashurthukmarakhala? I nawui vang 
thishapra.” 

38Jishuna ngahānkai, “Na kachangkhat iwui vang thishapralā? Kachangkhat 
eina ina nali kahāngna, harvā makhongranglakha nana ili matheimana da 
kathum shida hatra.” 

John 14 

Avāva̱li Vākhavai Shongfa Jishuna 

1Jishuna hānga, “Wuk makhanangalu; Vareli shitsangmalu, kala ilila shitsanglu. 

2 Iwui Avāwui shimli pamkhavai kā kachungkha lei; chi maningsi kaja ina 
nathumwui vang pam angaranura da hāngrala? 

3Kala nathumwui vang pam angarānhailaga nathumli rāhokhuiluira, chieina I 
khaleipamli nathumla leira. 

4Kala ina vāki kaji shongfa nathum thei.” 

5 Thomasna hānga, “Proho nana vāki kaji shongfa ithum matheimana, chili 
vākhavai shongfa chi kathada ithumna theirakhala?” 

6 Jishuna ngahānkai, “I shongfana, khamashungana, kala kharingana; iwui eina 
maningla Avāva̱wuili khipākha marāpaimana. 

7Nathumna ili theisāsi kaje iwui Avālila theihairara, arui hiwui eina thuida 
nathumna awui apongli theihaira, mik einala theihaira.” 

8Philipna hānga, “Proho, Avā chi ithumli chitheimilu, ithum 
ningyangunglakhaora.” 

9 Jishuna ngahānkai, “Hirankha nathumli ngasopamhaira, laga ili matheirangla, 
Philip? Kachikathāna ili theihaiakha Avāli theikahaina. Chithākha khisāda Avāli 
chitheilu da hāngkhala? 

10I Avāwuili lei kala Avā iwuili lei kaji hi mashitsangmala? Ina khamatui hi iwui 
eina kashok maningmana, kha ili khalei Avāna kasā otsakna. 

11 I Avāwuili lei kala Avā iwuili lei kaji hi shitsanglu. Chi maningkha ina sākahai 
otbing chiwui vang shitsanglu. 

12Kachangkhat ina nathumli kahāngna, kachikathāna ili shitsangakha ina kasā 
ot chi ala sāshapra, hakkhamei ot eina tangda sāra, kaja I Avāwuili vāhaora. 

13 Kala nathumna iwui ming eina kapopo chi ina sāmira, chieina Avāva̱wui 
tekhamatei chi Anaomayarawui mangā eina theikhuipaira. 

14Nathumna iwui ming eina kapopo chi ina mira. 

Manglā Kathara Ngashitkhami 

15  “Nathumna ili leishiakha iwui ningkhami mayonra. 

16 Ina Avāli pora kala ana nathumli katang mavaila ngasopamki kaje Machinme 
akha mira, khamashungwui Manglā china nathumli ngasopamchingra. 

17Chi apuk-apagva̱na masamphangkhararra khamashungwui Manglāna. 
Kachiwui vangkhala kaja apuk-apagva̱̱na ali mik einala matheimana, ning 
einala theikakhuila maleimana. Nathumna ali thei, kaja ana nathumli 
ngasopamda lei kala nathumwui lungli leira. 

18“Ina zatkahai tharan ina nathumli ngachakyāng eina mahorhaimara; I rāluira. 

19 Hunkhawui thili apuk-apagva̱̱na ili matheiluimara, kha nathumna theira; kala 
ina kharingwui vang nathumla ringra. 

20Chithang I Avāwuili lei, nathum iwuili lei kala I nathumwuili lei kaji nathumna 
theira. 

21“Kachikathāna iwui ningkhami khuisangda mayonakha a ili leikashena. Ili 
leikashe chili iwui Avānala leishira; inala ali leishida I khalatta ali phongmira.” 

22 Judas (Iscariot makhaninga)na ali hānga, “Proho, na khalatta apuk-apagva̱li 
maphongmila ithumli phongmira kaji hi kathada sāpairakhala?” 

23 Jishuna ngahānkai, “Ili leikashe mi china iwui tui khuisangra kala iwui Avāna 
ali leishira, kala iwui Avā inina awuili rāda ali ringrumra. 

24Kachikathāna ili maleishiakha iwui tui makhuisangmara. Kala nathumna 
shākahai tamkachithei chi iwui eina kharā maningmana, kha ili kashirāta 
Avāwui eina kharāna. 



1882 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

25“Hibing hi ina nathumli ngasopamlakha hānghaira. 

26Iwui ming eina Avāna shirātki kaje Manglā Kathara, Machinme china ot 
saikora nathumli tamchitheira, kala ina hāngkahai saikora phaningung 
ngasakra. 

27 “Ina nathumli chingri kahai haikhamina; I khalattawui chingri kahai nathumli 
khamina. Okathuina khami thada nathumli khami maningmana. 
Wukmakhananglakalu; khangacheela mangacheealu. 

28‘Ina thuihailala rāluishitra’ da ina kahāng chi nathumna shāhaira. Nathumna 
ili leishiakha, ina Avāwuili vaura kaji hili ringphāngayilaka, kachiwui vangkhala 
kaja ana ili reikhameina. 

29 Hi mashokranglakha nathumli ina kahāngna, chieina chi kashok tharan 
nathumna shitsangra. 

30 Ina nathumli kasāngkha mangazekrarluimara, kachiwui vangkhala kaja 
okathui hiwui khamunga rārāda lei. Ana iwuitungli khikha masārarmara, 

31 kha iwui Avāna kakaso athishurda kasāna, chieina ina iwui Avāli leishiya kaji 
okathuina theira. “Ngakarthuilu, ithum zatusa. 

John 15 

Drakhārong Akachanga Jishu 

1  “I akachanga drakhārong china kala iwui Avāna drakhārong sākhamathaana. 

2Athei makhamathei iwui aphāng kachiva̱ ana yortāhai, kala athei khamathei 
aphāng kachiva̱li chungmei mathei khavai sāmathāmi. 

3 Ina nathumli tamchithei kahai tui chieina nathumli tharngasakhaira. 

4 Ili zanglu, chieina ina nathumli zangra. Aphāngna arongli maleiakha athei 
mamatheipaimana, chi tākam eina nathumna ili maleiakha athei 
mamatheipaimana. 

5“Ina drakhārongna, kala nathumna aphāngbingna. Iwuili khaleia kala ina 
awuili khalei, a chi athei tarakha khamatheia china, kaja I mazangla nathumna 
khikha masararmana. 

6Kachikathāna ili mazangakha aphāng katheng thada katatkhui, kala 
kazipkhuilaga meili horsangda chuitā ngasaka. 

7 Nathumna ili zangda iwui tuila nathumli leiakha, nathumna ningkachāng 
kapopo chi samphangra. 

8 Hithada nathumwui athei tarākha khamathei china iwui Avāwui tekhamatei 
phongshoka, kala china nathum iwui sākhangatha̱bingna da chithei. 

9Avāna ili leikashi thada ina nathumli leishilāka, iwui leikashili zanglu. 

10 Nathumna iwui ningkhami mayonakha, ina iwui Avāwui ningkhami mayonda 
awui leikashili khalei thada nathumla iwui leikashili leira. 

11“Ina nathumli kahāng hi iwui ringkaphā chi nathumli leikhavai kala 
nathumwui ringkaphā chi kāshungchao khavai kasāna. 

12  Hi iwui ningkhamina, ina nathumli leikashi thada nathum akha eina akha 
leishi ngaroklu. 

13 Ngasotnaobingwui vang manglā chihokhami hili lāngda hakkhamei leikashi 
maleimana. 

14 Ina kakaso chi nathumna saakha, nathum iwui ngasotnaona. 

15Ina nathumli rao maholuimana, kachiwui vangkhala kaja akhavāna khi 
salikhala kaji raona matheimana. Ina nathumli ngasotnao hoi, kachiwui 
vangkhala kaja ina iwui Avāwui eina shākakhui saikora nathumli hāngserhaira. 

16 Nathumna ili kapangkakhui maningmana, kha vāda athei mathei khavai kala 
athei chi mashimān khavai ina nathumli kapangkakhuina kala kachipamna; 
chieina nathumna iming singda kapo saikora Avāna mira. 

17Hi iwui ningkhamina; akha eina akha leishi ngaroklu. 

Okathuina Ningkakachai 

18  “Apuk-apagvana nathumli ningkachaiakha, ili rida ningkachai kahaina kaji 
phaningunglu. 

19Nathumna apug-apagvawui ngasakha, apuk-apagva̱na awui chili leishira; kha 
ina nathumli apuk-apagva̱wui eina kapangkhuihaoda nathum apuk-apagva̱wui 
maningmana, chiwui vang eina apuk-apagva̱na nathumli ningkachai. 

20 Ina hāngkahai chi phaningunglu, ‘Raona akhavāli mahakmeimana.’ Athumna 
ili rekharekakha nathumlila rekharekphalungra; iwui tui khuisangakha 
nathumwuila khuisangphalungra. 

21Kha iwui vang eina athumna nathumli saikora hi sāra, kachiwui vangkhala 
kaja athumna ili kashirāta chili matheimana. 

22 Ina athumli marātamchitheisāsi kaja athum morei kasā matheisāmara, kha 
ara athum moreiwui eina mayāmshokrarmara. 

23Ili ningkakachaiya china iwui Avālila ningkachai. 

24Khangateina masālakrang kaja ot chi athumwui mangāli masāchitheisāsi kaja 
athum moreili tātunghaira kaji matheisāmara; kha ara athumna iwui otsak 
theilaga ilila iwui Avālila ningkachaihaira. 



1884 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

25 Chithālala hi shokphalungra, kaja ainli kapi kahai ‘Khi ngalangkha maleila 
athumna ili ningkachaihaira’ kaji hi ungshung khavaina. 

26 Kha Avāwui eina kashoka khamashungwui Manglā, Avāva̱wui eina ina 
nathumli chihorāki kaji Machinme kharā tharan, ana iwui vang shākhi mira; 

27 kala nathumla shākhina, kachiwui vangkhala kaja haokaphokwui eina 
nathum ili ngasora kahaina. 

John 16 

1“Nathum makonglui khavai saikora hi ina hānghaira. 

2 Athumna nathumli synagoguewui eina kashamshokra; makahatla nathumli 
shaokathata china awui otsak chi Vareli otram khangatha̱na da kaphaning atam 
rāra. 

3Athumna Avālila ilila makatheiwui vang chikathā ot sāra. 

4Kha ina nathumli hibing hi hāngkahaina kaja athumwui atam chi kharā tharan, 
athumwui pongli ina nathumli hānga kaji phaningungra. 

Manglā Katharawui Ots 

“Ina haokaphokli saikora hi nathumli mahangmana, kaja I nathumli ngasosai, 

5 kha ara I ili kashirāta chili ungura, kha nathum khipākhana ‘Kali vāra̱khala?’ 
da mangahānmana. 

6Kha ara ina hikathāthā kahāngwui vang nathum wukkakhanangna pemhaira. 

7 Kha khamashung tui ina nathumli kahāngna, nathumwui vanga I kathuina 
phāmei, kaja I mathuiakha Machinme chi nathumwuili marāmara, kha ina 
thuihaiakha ali chihorāra. 

8Ana kharā tharan apuk-apagawui mibingna moreiwui, khamashung 
khangarongwui kala bicharsakwui pongli theinguida khalei chi ana 
chitheimira; 

9 moreiwui pongli jiakha, athum ili mashitsangthuwa; 

10 khamashung khangarongwui pongli jiakha athum theiyonhaira, kaja ina 
Avāwuili vāda nathumna ili matheiluimara; 

11 bicharsakwui pongli jiakha, apug-apaga hiwui khamungali bichar sāhaira. 

12“Ina nathumli kachungkha hāngkhavai lei, kha nathum arui nganākhuikida 
saknāhaora. 

13Khamashungwui Manglā chi kharā tharan, ana nathumli khamashung 
katonga chitheira. Ana a khalattawui sāshap eina mamatuimara kha ana 
shākakhui chi matuira kala rāki kaji chi ana nathumli chitheira. 

14 Ana ili tekmatei ngasakra kaja ina kahāng chi ana khuilaga nathumli 
hāngchitheira. 

15Avāwui khalei katonga iwuina, chiwui vang eina ina kahāngna kaja ana iwui 
eina khuilaga nathumli hāngchitheira kajina. 

Wukakhanang eina Khamathān 

16  “Kasha̱kha leilaga nathumna ili matheiluimara; kala kasha̱khawui thili 
nathumna ili theiluira.” 

17Chieina sākhangatha̱bingna ngazek ngaroka. “Kasha̱kha leilaga nathumna ili 
matheiluimara, kala kasha̱khawui thili nathumna ili theiluira” da kahāng hi 
khisawi kajikhala? Kala “I Avāwuili ungura” dala hānga. 

18Athumna hānga, “'Kasha̱kha’ kajiwui kakhalat khikhala? Ana khi kahāngkhala 
da ithum matheimana.” 

19Athumna Jishuli ngahānkhuikhangai chi Jishuna theida hānga, “Kasha̱nakha 
leilaga nathumna ili matheiluimara; kala kasha̱khawui thili nathumna ili 
theiluira” da ina kahāng hiwui pongli ngazek khangarokla? 

20 Kachangkhat eina ina nathumli kahāngna, nathumna chapta sifaakha apuk-
apagana mana̱ra; nathum wukhanangra, kha wukakhanang chi khamathān 
onhaora. 

21 Sha̱naona naokhara̱ tharan wukhananga kaja awui kachot atam rāhaowa, 
kha nao pharā kahai tharan kachot saikora malaiserhaowa, kachiwui vangkhala 
kaja okathuili nao akha pharāhaida ringphāhaowa. 

22Chi tākam eina aruihon nathum chotta lei, kha ina nathumli samphangluira, 
kala nathumwui ning khamathānna pemhaora. Chi kathā khamathān chi 
nathumwui eina khipānakha mangapaithuimara. 

23Chitharan nathumna ili khikha mapomara. Kachangkhat ina nathumli 
kahāngna, nathumna iwui ming singda iwui Avāli kapo saikora ana mira. 

24 Aja eina tangda nathumna iwui ming singda mapolakranga; polu, 
samphangra, chi eina nathumwui ringkaphā kāshungra. 

Okathuili Khayui 

25  “Ina nathumli chānjam eina kahāngna; kha chānjam eina mahāngluila 
Avāwui pongli ngatartei eina hāngkhavai atam rāhaira. 

26Chitharan nathumna iming singda Ali pora; ina nathumwui vang pomira kaji 
maningmana, 

27kaja Avā ā khalattana nathumli leishilāka, kachiwui vangkhala kaja nathumna 
ili leishi kala I iwui Avāwui eina kharāna kaji nathumna shitsanga. 

28I iwui Avāwui eina okathui hili kharāna; kala ara okathui hiwui eina iwui 
Avāwuili ungluihaora.” 

29Awui sākhangatha̱bingna hānga, “Yanglu, chānjamtui eina maningla ara nana 
phonglāk eina hānghaira. 

30Nana theisera kaji ara ithumna theihaira, kala ngahānlui khavai 
maleiluimana. Hi eina na Varewui eina rai kaji ithum shitsanghaira.” 

31Jishuna athumli ngahānkai, “Nathum ara shitsanghairala? 

32 Nathum chaiyāng eina kachichāwui shimli unghaida, ili ngachakyāng eina 
nothāhaoki kaji atam chi rārāli kala kharāla rāhaira. Tha-ilala imāng majimana, 
kaja iwui Avāna ili ngasoda lei. 

33 Ina nathumli hi hānghaira, iwuili nathumna chingri kahai samphangra. 
Okathuili nathumna kachotkachāng samphangra, kha ningai mathānlu, ina 
okathuili yuihaira!” 

John 17 

Jishuna Sākhangatha̱bingwui vāng Seihā Kasā 

1 Jishuna hi hāngkup kahaiwui thili kazingram yangkāda hānga, “Avā, atam chi 
rāhaira; Nanaomayarali tekmatei ngasakmilu, chieina Nanaomayarana nali 
tekmatei ngasakra, 

2khikhalajila nana mikahai mikumo saikorali katang makhavai kharing 
mikhavai nana ali pangshap mihaira. 

3Katang makhavai kharing kaji hi akhamāng kaje khamashunga Vareli kala 
nana kashirāta Jishu Khristali mikumona kathei hina. 

4Nana ili sālu da mikahai ot chi sakuphaida okathui hili ina nali tekmatei 
ngasakhaira. 

5 Chieina ara Avā, apuk-apagva̱̱ masāranglakha nali ngasoda ina tekhamatei 
eina leikasā chieina nawui mangāli ili tekmatei ngasakmilu. 

6“Apuk-apagvawui eina kapangkhuida nana ili khami mibing chili ina naming 
theingasakhaira, athum nawuina, kala athum chi nana ili mida athumna nawui 
tui nganai. 

7Ara nana ili mikahai saikora hi nawui eina kharālaka da athumna theihaira; 

8khikhalajila nana ili khami paokaphā chi ina athumli mida athumna 
samphanghaira. Chieina I nawui eina rai kaji hi mashunga da athumna 
theihaira, kala nana ili kashirātna kaji athumna shitsanghaira. 

9 “Ina athumwui vang seihā sali; ina apuk-apagawui vang seihā masāmana, kha 
nana ili mikahaia athumwui vang kasāna, kaja athum nawuina. 

10Iwui khalei saikora nawuina, kala nawui saikora iwuina kala iwui tekhamatei 
athumwui eina theingasakhaira. 

11 Ara I apuk-apagva̱li maleiluimana, kha athuma apuk-apagva̱li lei, kala I 
nawuili rārāli. Tharkhamathenga Avā, nana ili mikahai athumli nawui mingwui 
pangshap china mayonmilu. Chieina na eina I akha kasā thada, athum akha 
ngasāpaira. 

12 Nana ili mikahai athumli ina ngasoda leilakha namingwui pangshap eina ina 
athumli mayonmi, ina athumli mayonmida leilakha, kathara tui chi ungshung 
khavai shimānphalungki kajepa maningla khipākha mashimānmana. 

13Ara I nawuili rārāli, kala ina okathuili hi kahāng hiya, iwui ringkaphā chi 
athumna ningli pemting eina samphang khavaina. 

14 Ina nawui pao chi athumli mi, chieina okathuina athumli ningkachaihaowa 
kaja ina okathui hiwui makhaning thada athumla okathui hiwui maningmana. 

15Athumli okathuiwui eina khuithui khavai kapo maningmana, kha athumli 
makaphāwui eina mayonmi khavai kapona. 

16Ina okathui hiwui makhaning thada athumla okathui hiwui maningmana. 

17Khamashung chieina athumli namingli dharchikatmilu, kaja nawui tui chiya 
khamashungana. 

18Nana okathui hili ili kashirāt thada, athumli ina okathuili kashivātna. 

19Kala athumna khamashung eina chigatshap khavai I khalatta nali kachigatna. 

20“Ina hibingwui vāngmāng seihā kasā maningmana, kha athumwui tui shāda 
ili shitkasanga athumwui vangla seihā kasāna, 

21 chiya athum akha sāpaira; Avā, nana iwuili, kala ina nawuili khalei thada, 
athum iniwuili leiranu, chithākha apuk-apagva̱na nana ili kashirātna kaji 
shitsangra. 

22Nana ili khami tekhamatei chi ina athumli mihaira, chieina na eina I akha kasa 
thada, athum akha sapaira, 

23ina athumli kala nana ili leida athum tongtingda akha sapaira, chieina nana ili 
kashirātna kala nana ili leikashi thada athumlila leishiya kaji apuk-apagva̱na 
theira. 

24 “Avā, nana ili mikahaia athum, apuk-apagva̱ masāranglakha nana ili leishida 
mikahai tekhamatei chi yangkhui khavai, I khalaleipamli athumlila 
leingasakngai. 

25He, khamashung khangaronga Avā, apuk-apagana nali matheiranga, kha ina 
nali theihaira, kala china, nana ili kashirātna kaji thei. 

26Ina athumli naming theingasakhaira, kala chithada theingasakchingra. 
Chieina nana ili leikashi chi athumwuilila leira, kala inala athumwuili leira.” 

John 18 

Jishuli Tukkakhui 
(Mat 26.47-56; Mk 14.43-50; Lk 22.47-53) 

1  Jishuna seihā sāchanghailaga sākhangatha̱bingli ngasoda Kidron tampākli 
khavā tharan yāmgui akha leisāda athumna chili azanga. 

2Apam chi Jishuli yorkazāpa Judasnala thei, kaja Jishuna awui 
sākhangatha̱bingli kachungkha shida apam chili samphanga. 

3 Chieina Judasna thānda shipaila, pāngmon akhokabingna kachiho kathāna 
kaikhala kala Phariseebingla zangda zeighai ngahāla, thaomeila singlaga 
yāmgui chili vai. 

4 Jishuna shokki kaji theiserhaoda, athumwui mangāli shokngahāna, “Nathum 
khipāli kaphākhala?” 

5Athumna, “Nazarethwui Jishuli kaphāna” da ngahānkai. Jishuna, “Chi ina” da 
hānga. Ali yorkazāpa Judasla athumli nganingrumsai. 

6Ana “Chi ina” da kahāng eina sa̱na̱ungda ngaleili kongluizanga. 

7Jishuna athumli ngahānluishita, “Nathum khipāli kaphākhala?” Athumna 
“Nazarethwui Jishuli kaphāna” da hānga. 

8Jishuna hānga, “Chi ina, da nathumli ina hānghaira.” 

9 Jishuna kahāng hi ana hānghaikasā “Nana ili mikahai athum akhala 
mashimānmana” kaji chi ungshung ngasak khavai kahāngna. 

10Simon Peterna raighai akha singsāda chi sutkhuilaga pāngmon khareiwui rao 
akhawui khanā yāvāk yortāmihaowa. Raopā chiwui aming Malchus hoi. 

11 Jishuna Peterli hānga, “Nawui raighai chi ahonli sanghaolu. Avāna ili mikahai 
tengkot chi I mamangmarala?” 

Jishuli Annaswui Mangāli Khuikakā 

12  Chieina shipai akhavāna thānda raimibing kala Jihudiwui kathānabing china 
Jishuli tukkhuilaga khalaphaowa. 

13Kala athumna rimeikapta Annas kaja chikum pāngmon kharei sākasā 
Caiaphaswui awovāwuili khuivai. 

14 Jihudibingli, mi katongawui vang mi akhali thikhangasakna phāmeiya da 
hāngkhamachinpa chi Caiaphasna. 

Peterna Jishuli Makhamayā 
(Mat 26.69-70; Mk 14.66-68; Lk 22.55-57) 

15  Simon Peterna Jishuli shurvai, sākhangatha̱ khangatei akhala shurvai. 
Sākhangatha̱ akhapā chi pāngmon khareili mathālak eina theimasuihaida ana 
Jishuli ngasoda pāngmon khareiwui kārotli zanga. 

16Kha Peterva kayāngli khamongwui ngalemli nganinghaowa. Chieina 
pāngmon khareili theikhamasuia sākhangatha̱ china shoklaga khamong 
khāmayonva̱ chili shokhānglaga Peterlila alungvāk khuizanga. 

17 Khamong khāmayonva̱ china Peterli hānga, “Nala mipā chiwui sākhangatha̱ 
akha maningmala?” Peterna “Maningmana” da ngahānkai. 

18Siknāhaida raobing eina khamayonbingna mei sālaga kuimareida meili 
tikpama. Peterla athumli ngasoda meili vāpama. 

Pāngmon Khareina Jishuli Khangahān 
(Mat 26.59-66; Mk 14.55-64; Lk 22.66-71) 

19  Pāngmon kharei china Jishuli awui sākhangatha̱ eina awui tamkachitheiwui 
pongli ngahāna. 

20Jishuna ngahānkai, “Ina apuk-apagva̱li phonglāk eina hāngchinga; Jihudi 
katongana rākakazip synagogue kala khorumshimli tamchitheichinga; ina 
ngathumda kahāng khikha maleilakmana. 

21Chieina khisāda ili khangahānkhala? Ina athumli khi hāngkhala kaji 
kashābingli ngahānlu; ina khi hāngkhala kaji athumna thei.” 

22Jishuna hi hāngkahai eina ngalemli khalei otshina akhana apāng eina ali 
shaoda hānga, “Pāngmon khareili nana hithada ngahānkāla?” 

23 Jishuna ngahānkai, “Ina nguida hānghaira jiakha khangui chi hānglu, kha ina 
kahāng chi mashunga jiakha khisāda ili kashaokhala?” 

24 Chieina khalaphailaga Annasna ali pāngmon kharei Caiaphaswuili 
chihovāhaowa. 

Peterna Jishuli Mamayākhalui 
(Mat 26.71-75; Mk 14.69-72; Lk 22.58-62) 

25  Chitharan Peterna chili nganingda meili tikpamsai. Chieina athumna hānga, 
“Na mipā chiwui sākhangatha̱ akha maningmala?” Kha Peterna mamayāmada 
“Maningmana” da ngahānkai. 

26Peterna khanā yortāmi kahaipawui athei-asā kashoka pāngmon khareiwui 
rao akhana hānga, “Yāmgui chili ali ngasozatkasā ina matheimala?” 

27Peterna, “Maningmana” da ngahānkai, kala chichangli harvā khonguwa. 

Pilatewui Mangāli Khuikakā 
(Mat 27.1-2,11-14; Mk 15.1-5; Lk 23.1-5) 

28  Chiwui thili ngathorthakva athumna Caiaphaswui shimwui eina kārotli 
shimenvai. Jihudibingna kārotli mazangmana, kachiwui vangkhala kaja athum 
khalatta masāmakhaohaila Makānkhami zātkhānli zangkhavaina. 

29 Chieina Pilatena ayarli athumli shoksamphangda hānga, “Nathumna mipa 
hili kaphen khi leikhala?” 

30Athumna ngahānkai, “Mipa hina yom ot masāsāsi kaja nawuili 
makhuirāmara.” 

31Pilatena athumli hānga, “Chithākha ali khuithuiulu, kala nathumwui ain 
athishurda bichar asālu.” Jihudibingna ngahānkai, “Ithumwui vanga khipālikha 
shaothat khavai ainna mamayāmana.” 

32 Jishuna kachikathā mithit eina thira̱khala da ana hāngkahai chi ungshung 
khavai hi kashokna. 

33Pilatena kārotli zangluishitlaga Jishuli hokhuida hānga, “Na Jihudiwui 
Awunga chila?” 

34Jishuna ngahānkai, “Hi naning eina kahāngka, khangateina iwuipongli 
hāngmida kahāngkhala?” 

35Pilatena ngahānkai, “I Jihudinaona da phaningla? Nali nawui mibing kala 
pāngmon akhokabingna iwuili chihokharāna, nana khi sāhaokhala?” 

36 Jishuna hānga, “Iwui wungmung hi apuk-apagva̱wui maningmana; iwui 
wungmung hi apuk-apagva̱wui sāsāsi kaja ili Jihudibingwui pāngli mahorsang 
khavai iwui kashurabingna ngararhairara; kha iwui wungmung apuk-
apagva̱wui eina maningmana.” 

37 Pilatena ali hānga, “Thakha na awunga akharali!” Jishuna ngahānkai, “I 
awungana kaji hi nana hāngda lei. Ili hiwui vang kapharāna, kala hiwui vang 
khamashung chili shākhi mikhavai I apuk-apagva̱li kharāna. Khamashunga mi 
kachivana iwui tui khuisanga.” 

38 Pilatena, “Khamashung chi khikhala?” da ngahāna. 

Jishuli Shāothat khavai Tuitak 
(Mat 27.15-31; Mk 15.6-20; Lk 23.13-25) 

Chi hānghailaga Pilatena shoklaga Jihudibingli hānga, “Ina awuili khayon 
khikhala masamphangmana. 

39Kha nathumwui zatkhanāwui athishurda Makānkhami phanitli phātop 
kazanga mi akhali ina chihomiphalungra; Jihudiwui Awunga hili chihomilu 
jila?” 

40Athumna panglāk eina vaoluishita, “Mipa hi maningmana; kha Barabbaslina!” 
(Barabbas hi pha̱ma̱kashao mina). 

John 19 

1Chiwui thili Pilatena Jishuli shaongasaka. 

2 Kala shipaibingna ka̱shatthing eina wungkuihon sākhuilga akuili ngahonmi; 
kala mengchin kahai kachon akha ngavaimi; 

3kala “Jihudiwui Awungali okpeimeiranu” da hānglaga athumna maili 
kākapheya. 

4 Pilatena kayāngli shokluishitta yaruili hānga, “Awuili ina khayon khikha 
masamphangmana da nathumna theikhavai ina ali hili khuishokta lei.” 

5Chieina Jishuna ka̱shat kuihon ngahonda kala mengchin kahai kachon 
ngavaida kayāngli shoka. Pilatena athumli hānga, “Yanglu, mi chi hina!” 

6Pāngmon akhokabing kala kathānabingna ali kathei eina “Krushli 
shaoshānhaolu! krushli shaoshānhaolu!” da vaokazama. Pilatena athumli 
hānga, “Chithākha nathumna rākhuilaga krushli shaoshānlu, kaja iya awuili 
khikha khayon masamphangmana.” 

7 Jihudibingna ngahānkai, “Ana Varewui Naomayarana da kahāngwui vang a 
thingayiphalunga kaji hi ainli kapihaida lei.” 

8Chi shālaga Pilate ngacheemeihaowa. 

9Ana kārotli zangluishitta Jishuli hānga, “Na kachiwui eina kharākhala?” Kha 
Jishuna mangahānkāthuwa. 

10Chieina Pilatena hānga, “Na ili mangahānmarala? Nali chihomikashap kala 
krushli shaoshānkashap pangshap iwuili lei kaji na matheimala?” 

11 Jishuna ali ngahānkai, “Varena nali khami chiwui vangmāng nana iwuitungli 
pangshap khaleimaya. Chieina ili nawui pāngli horsangkhame mibing chiwui 
morei hakmei.” 

12  Pilatena tui chi shālaga Jishuli chihomi khavai khangarān sai. Kha 
Jihudibingna “Nana ali chihomihaiakha, na Caesarwui ngasotnao maningmana, 
awunga sākhavai khangarān kasā mi chi Caesarli yangkashina” da vaowa. 

13Pilatena chi shālaga Jishuli khuishoka kala Hebrew tuili Gabbatha kaho 
Lungham bichar pamkhong chili shokpama. 



1892 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

14 Chithang chi Makānkhami phanitwui vang khangarān kasā zimikshona kala 
pung katharuka atamna. Pilatena Jihudibingli hānga, “Yanglu, nathumwui 
awunga!” 

15Athumna vaoda hānga, “Ali khuithuihaolu, ali khuithuihaolu, krushtungli 
shaoshānhaolu!” Pilatena hānga, “Nathumwui Awungali krushli shaoshān 
ngasakngaila?” Pāngmon akhokabingna ngahānkai, “Ithumwui awunga Caesar 
maningla khangatei maleimana.” 

16Chieina Pilatena Jishuli krushli shaoshān khavai athumwui pāngli 
horsangmihaowa. 

Jishuli Krushli Shaokashān 
(Mat 27.32-44; Mk 15.21-32; Lk 23.26-43) 

Chieina athumna Jishuli khuithuihaowa, 

17 kala awui krush phungda Mikuira̱ kaho apam chili vai, chi Hebrew tuili 
Golgotha hoi. 

18Apam chili athumna Jishuli krushli shaoshāna, kala khangatei mi khanilila 
lākharip, Jishuna alungli zangda krushli shaoshānruma. 

19Pilatena tuipeng akha kapikhuilaga krushli shāphai; tui chi hithai: 
“Nazarethwui Jishu, Jihudiwui Awunga” 

20Jihudi kachungkhana chi kapā samphanga, kaja Jishuli shaokashān apam chi 
keinungwui eina matānāmana. Kapi kahai chi Hebrew, Latin kala Greek tui eina 
kapihai. 

21Jihudiwui pāngmon khareibingna Pilateli hānga, “‘Jihudiwui Awunga’ da 
makapimialu, kha mipa hina ‘I Jihudiwui Awungana da hānga’ da kapilu.” 

22Pilatena ngahānkai, “Ina kapi kahai chi kapi kahaina.” 

23Shipaibingna Jishuli krushli shaoshān kahaiwui thili awui kashankachon 
khuida akhum mati sālaga shipai ava̱va̱na akhum ava̱va̱ khui. Phahon katuma 
chila khui. Kha awui phahon katuma che amalak mavaila ato eina thuida aze 
tāshungda rakrumhaisai. 

24 Chieina athum akha eina akha ngazek ngarokta “He maserkhākhaisa, 
khipāwui ngasānikhala, ka̱lā yanghaosa” da mayāngaroka. Hi kathara tuili 
hāngkahai, “Athumna iwui kashankachon ngayara; kala iwui phahon 
katumawui vang ka̱lā yangra” kaji chi ungshung khavaina. 

25  Shipaibingna chithada sai. Kha krush ngalemli Jishuwui ava̱, ava̱gatui 
Cleopaswui preiva̱ Mary, kala Mary Magdalene athum nganingsai. 

26 Jishuna ava̱ eina leikashiya sākhangatha̱ akha chi nganingkasā theida ava̱va̱li 
hānga, “Sha̱nao, yanglu, nanao mayarali!” 

27Chiwui thili sākhangatha̱pa chili hānga, “Chi nava̱na.” Chithang eina thuida 
sākhangatha̱pa china ava̱va̱ chi ashi shimli thanunghaowa. 

Jishuwui Kathi 
(Mat 27.45-56; Mk 15.33-41; Lk 23.44-49) 

28  Chiwui thili Jishuna ot kuphaira kaji theida, Kathara lairikwui tui chi 
ungshung khavai, “I ra̱changhaira” da hānga. 

29Chili drakhāthei kathur tengkotkha haisai; chieina athumna chonshi akha 
thing akhali khalapshānhailaga atheira̱ chumkhuilaga Jishuwui khamorli 
sangmi. 

30Jishuna atheira̱ chi manglaga “Ngachanghaira” da hānglaga kui 
mashunzangda thihaowa. 

Jishuwui Arāpli Kharung 

31  Chithang chi Khangaran kasā zimiksho sāhaoda, sabbaththang (kaja sabbath 
hi haklāk kahai zimikshona) kathi angun chi krushli kāngyuilaga 
mahaingaithuda athumna aphei sāteklaga krushwui eina khuithuihai khavai 
Jihudibingna Pilateli poi. 

32Chieina shipaibingna nganaimeikap kaje chiwui aphei sātekhaowa, kala 
chiwui thili Jishuwui lākhavāk khaleipāwuila sāteka. 

33Kha Jishuli vākhayang eina a thihaira̱kasā chi theihaida masātekmana. 

34 Kha shipai akhana Jishuwui arapli kazei eina runga, kala chichangli ashee 
eina tara̱ manātta longshoka. 

35 Hi mik eina katheia mipa china shākhi khamina— awui shākhi chi mashunga 
kala a khamashung tui matui kaji ana thei—chieina nathumnala shitsangpaira. 

36 Kathara lairikli “Awui ara̱kui akhala matek ngasakmara” da hāngkahai chi 
ungshung ngasaka. 

37 Kathara tui khangatei akhalila hithada hānga, “Athumna rungthat kahaia chili 
athumna yangkāra.” 

Jishuli Kachifa 
(Mat 27.57-61; Mk 15.42-47; Lk 23.50-56) 

38  Hiwui thili Arimatheawui Joseph, Jihudibingli ngacheehaida ngathumda 
Jishuwui sākhangatha̱ sākasapā china Jishuwui aphasā makhuipairakhala da 
Pilateli apoi. Pilatena awui phasā khuipaira da mayāmihaoda Josephna vālaga 
aphasā chi akhui. 

39 Jishuli thangngayākha rasamkaphanga Nicodemusla myrrh eina aloes 
khamanāta nganamkaphā thao pound shākha sha̱kha khuiphungda Josephli 
ngasovai. 

40 Anina Jishuwui phasā chi khuitālaga Jihudiwui kachizan khangachā 
athishurda khamanaka kachon eina romkhui kala nganamkaphā thao neomi. 

41Jishuli shaokathat apam chili yāmgui akha leisai, kala chiwui alungli 
khipālikha machizanlakrang kasā kashophutkakhui chikhur kadhar akha leisai. 

42Akhama kathā Jihudiwui Sabbath zimiksho sāhaogada kala chiwui ngalemli 
chikhurla leisāda Jishuli chili chizanhaowa. 

John 20 

Khamasai Chikhur 

1  Haptāwui kharethang, ngathorthākva̱ kazing mahornāranglakha, Mary 
Magdalenena chikhurli vai, kala chikhur chiwui lungsham chi 
khalangshokhairakasā chi athei. 

2Chieina ana ngasamungda Peter kala Jishuna leikashi sākhangatha̱pa chili 
unghānga, “Athumna Prohowui angun chikhurwui eina khuithuihaira kala kali 
haihaokhala kaji matheimana.” 

3 Chieina Peter eina sākhangatha̱pā china chikhurli ayang khavai vai. 

4Anina ngasamvai, kha sākhangatha̱ akhapāna Peterli thākmeihaoda 
vāshungrihaowa. 

5Kala ana hamzangda yangkazang eina khamanaka kachon chi thei, kha 
chikhurwui alungli mazangmana. 

6Simon Peterna naoda rālaga mangasāmlakla chikhurlungli zangyanga, kala 
neikhavai khamanaka kachon chi thei, 

7kala kuili neimi kahai kachon chi chili maleila khaluilaga ngateida leisai. 

8Chikhurpamli rāshungkhare sākhangatha̱ akhapā chila zangyanga, kala chi 
theilaga ana shitsanghaowa. 

9 Kathara lairikli hāngkahai, “A kathiwui eina ringshokphalungra” kaji hi 
matheirangsai. 

10Chieina ani shimli unghaowa. 

Jishuna Mary Magdaleneli Rākachithei 
(Mat 28.9-10; Mk 16.9-11) 

11Maryna chikhur ngalemli chappama kala chapsasui eina chikhurli 
yangkazang tharan, 

12 kazingrao khani Jishuli chipethaikasā apam chili akhana kuishakli, akhana 
pheivāk, kachara sāri ngavaida pamkasā chi thei. 

13 Anina hānga, “Sha̱nao, khisāda chapkhala?” Maryna ngahānkai, “Iwui Proholi 
athumna khuithuihaowa, kala kali haihaokhala kaji matheithuwa.” 

14 Ana chi hānghailaga ngareikhaung eina Jishu chili nganingsai, kha chi Jishuna 
kaji ana matheimana. 

15Jishuna hānga, “Sha̱nao, khisāda chaplikhala? Khipāli kaphākhala?” Yāmgui 
khamayonapā-eili da phaningda Maryna hānga, “Amei, phasā chi nana 
khuihaida leiakha kali ahaihaokhala, ili kahāngmilu, ina akhuira.” 

16Jishuna hānga, “Mary!” Chieina Maryna ngareiungda Hebrew tui eina 
“Rabboni!” ji. Hiwui kakhalatna “Ojā” kajina. 

17  Jishuna hānga, “Ili masāza̱alu, kachiwui vangkhala kaja I Avāwuili 
makāranga. Kha ichināngarāli vāda, ina iwui Avā kala nathumwui Avā, iwui kala 
nathumwui Vareli kaura, kaji unghāngmilu.” 

18 Chieina Mary Magdalenena Proholi ana kathei kala Prohona hithada 
unghānglu kaji chi sākhangatha̱bingli unghānga. 

Jishuna Awui Sākhangatha̱bingli Rākachithei 
(Mat 28.16-20; Mk 16.14-18; Lk 24.36-49) 

19  Haptāwui kharethang ngazin sākhangatha̱bingna Jihudiwui akhavābingli 
khangacheewui vang khamong rarhailaga kazipamsai. Chili Jishuna athumwui 
ngachaili rānganingda hānga, “Nathumli chingrihairanu.” 

20Laga awui pāngmayā eina ari chithei. Sākhangatha̱bing chi Proholi theilaga 
khamathānna pemhaowa. 

21 Chieina Jishuna hāngluishita, “Nathumli chingrihairanu. Avāna ili kashirāt 
thada ina nathumli kashivātna.” 

22 Chiwui thili Jishuna athumli khakkhārorda hānga, “Manglā Kathara chi 
khuilu. 

23 Nathumna kachikathāwui morei pheomiakha athumli pheomihaira; 
nathumna mapheomiakha athumli mapheomithura.” 

Jishu eina Thomas 

24  Jishuna kharā tharan Thomas, Ngashira kaho, sākhangatha̱a chi 
maleisāmana. 

25Chieina khangateibingna “Ithum Proholi theihaira” da hānga. Kha Thomasna 
hānga, “Awui pāngmayāwui yotpichon imik eina matheiranglakha kala yotpi 
khamāli ipāngmareng eina masāza̱ranglakha, arili ipāng eina 
makhamāza̱ranglakha I mashitsangmara.” 

26Haptā akha shānglaga kazipluishita, kala Thomasla chili zanga. Khamong 
rarser kahaina, kha Jishuna athumwui ngachaili rānganingda hānga, “Nathumli 
chingrihairanu.” 

27 Kala Thomasli hānga, “Napāngmareng hili rāhailu, kala ipāngli yanglu, 
napāng katingrāda iwui arili khamāyanglu. Ning khamaong masaalu, kha 
shitsanglu.” 

28Thomasna ngahānkai, “Iwui Proho, iwui Vare!” 

29 Jishuna ali hānga, “Ili theihaoda ara nana shitkasangla? Mik eina matheila 
shitkasanga athum chi sokhamina.” 

Lairik Hiwui Kharin 

30  Jishuna sākhangatha̱bingwui mangāli matakhak kahai ot khangatei 
kachungkha sai, kha hili makapiserhaimana; 

31 kha Jishu hi Varewui Naomayara, Khrista china da nathumna shitsang 
khavaiwui vang kala shitkasangda awui mingli kharing samphang khavai 
hibing hi kapi kahaina. 

John 21 

Jishuna Sākhangatha̱ Shinili Rākachithei 

1Chiwui thili Jishuna sākhangatha̱bingli Tiberi-as shamadru ngalemli 
rachitheiluishita; kala a khalatta hithada rachithei. 

2 Chili Simon Peter, Ngashirra kaho Thomas, Galileewui Cana eina kharā 
Nathana-el, Zebedeewui naomayara khani kala Jishuwui sākhangatha̱ 
khangatei khani da kazipsai. 

3 Simon Peterna athumli hānga, “I khaih aphaura.” Athumna ali hānga, “Ithumla 
nali ngasoda vara.” Chieina athumna marikhongli kātonga, kha ngayā pongda 
athum akhala makhuimana. 

4 Ngathor zimik shoknanai Jishuna ngayipheili rānganinga, kha 
sākhangatha̱bingna chi Jishuna kaji matheimana. 

5 Chieina Jishuna athumli hānga, “Inaongarā, nathum khaih kaphākhuila?” 
“Makhuimana,” da athumna ngahānkai. 

6Jishuna athumli hānga, “Nathumwui khaihlan chi marikhongwui yāvāk 
horsanglu, chili kasamphangra.” Athumna khaihlan chi horkasang eina 
mangakhunshokrarthuwa, kaja khaih sorngasaida kāhaowa. 

7 Jishuna leikashia sākhangatha̱ china Peterli hānga, “Hi Proholaka!” Peterna chi 
Prohona kaji kashā eina phahon mangavaila leikasā chi awui phahon chi 
sangkhuilaga tara̱lungli yongzanghaowa. 

8Sākhangatha̱ khangateibingna marikhong tongda khaihlanli khai pemting eina 
shimenshoka, kaja athum ngalei kathengwui eina lam hangphangā 
sha̱khamāng mataksai. 

9Athumna ngalei kathengli kashok eina chili mei sāhailaga chiwuitungli khaih 
ruikasā kala khamui haikasā chi thei. 

10Chieina Jishuna athumli hānga, “Arui phākakhui khaih kakhuirālu.” 

11Simon Peterna khaihlan chi angakhunkashok eina khaih kahahak pemting 
eina shākha hangphangāda kathum zangsai; kala khaih chiyākha kālala 
khaihlan chi makākmana. 

12Jishuna athumli “Rāphazālu” da hānga. Sākhangatha̱ khipānakha ali “Na 
khipākhala?” da mangahānlengmana, kaja a Prohona kaji athumna thei. 

13Chieina Jishuna khamui chi akhuilaga athumli yaowa; khaihla chithada 
yaopapama. 

14 Jishuna ringlui kahaiwui thili sākhangatha̱bingli rākachithei chi hina 
kakathumana. 

Jishu kala Peter 

15  Athum phazākup kahaiwui thili Jishuna Simon Peterli hānga, “Johnwui 
naomayara Simon, hibingli lāngmeida nana ili leishila?” Ana “Mha, Proho ina 
nali leishiya kaji nana thei” da ngahānkai. Jishuna ali hānga, “Iwui yaonaobingli 
phauilu,” 

16 Jishuna ali kakhaneli hāngluishita, “Johnwui naomayara Simon, na ili 
leishila?” Ana “Mha, Proho, ina nali leishiya kaji nana thei,” da ngahānkai. 
Jishuna ali hānga, “Iwui yaobingli homlu.” 

17Kakathumali Jishuna hānglui, “Johnwui naomayara Simon, na ili leishila?” 
Kakathumalila “Na ili leishila?” da khangahānwui vang Peter 
wukkhananghaowa; kala hithada ngahānkai, “Proho, nana saikora katheina; ina 
nali leishiya kaji nana thei.” Jishuna ali hānga, “Iwui yaobingli phāuilu.” 

18“Kachangkhat ina nali kahāngna, nganuilakha na khalatta shānneira̱ neilaga 
nawui zatkhangangaili zata; kha ara rarkahai eina napāng khāngkāda nawui 
shānneira̱ mi khangateina neimilaga mavākhangaipamli thānzatra.” 

19 (Jishuna kahāng hi Peterna kachikathā mithit eina Vareli tekmatei 
ngasakrakhala kaji kachitheina). Chiwui thili Jishuna ali hānga, “Ithi shurlu.” 

Jishu eina Khangatei Sākhangatha̱bing 

20  Peterna kapeikhaung eina, Jishuna leikashia sākhangatha̱, phākachizāt 
atamli Jishuwuivāk shaivāda “Proho, nali khipāna yorzāra̱khala?” da 
khangahāna mipa chi shurkharā thei. 

21Peterna ali kathei eina Jishuli hānga, “Proho, mipa hi kathārakhala?” 

22 Jishuna ngahānkai, “I marāranglakha eina tangda ina ali leisa ngasakngai 
jilala, china nali khi saura? Ithi shurmalu.” 

23Chieina sākhangatha̱pa hi mathimara da Jishuwui kashurabingwui ngachaili 
pao hi ngayaohaowa; thalala Jishuna chi kahāng maningmana; ana kahāngva, “I 
mararanglakha eina tangda ina ali ringsā ngasakngaiakha, nali china khi 
sara̱khala?” kajina. 

24  Saikora hi shākhi khame kala chi kakape sākhangatha̱a chi ana kala ana 
kahāng chi mashunga da ithumna thei. 

Tuikup 

25  Kha hili lāngda Jishuna sākahai ot kachungkha lei; saikora chi kapisersi kaja 
kapikahai lairikbing chi okathuili haikhavai apam maleisāmara da ina 
phaninga. 

Otsak 

Otsak 1 

Manglā Kathara Ngashitkhami 

1  He Theophilus, kharewui lairikli Jishuna kasāsā tamkachithei saikora chi 

2ali kazingramli makhuikāranglakha awui paokazata sāda kapangkhui kahai 
mibingli Manglā Katharawui pangshap eina hāngmathinkhami chi ina 
kapihaira. 

3Ana thikahaiwui thili zimiksho hangmati thangwui alungli athumli 
rāsamphangda apong kachungkha eina a ringda lei kaji tharzā eina azak eina 
chithei. Athumna ali mik eina thei kala ana athumli ngazekta Vare wungramwui 
pongli tamchithei. 

4 Ana athumli ngasopamda leilakha, Jerusalemwui eina mathuihaila Avāva̱na 
ngashitmi kahai chi honpamsā khavai hithada hānga, “Nathumna iwui eina 
shāhaira, 

5kaja Johnna tara̱ eina ra̱hikmi kha ara masāngla nathumli Manglā Kathara eina 
ra̱hikmira.” 

Kazingram Kakā 

6Athum rākakazip tharan, athumna ali ngahāna, “Proho, atam hitharan nana 
Israelli wungram chi samphang ngasakmiluishitrala?” 

7Jishuna hānga, “Atam angarit chi Avāna a khalattawui sāshap eina retkahaina, 
chi nathumna theikapai maningmana. 

8 Kha Manglā Kathara chi nathumwuitungli tāshungkhami tharan, nathumna 
pangshap samphanglākra. Cheina nathumna Jerusalemlila, Judea ngalei 
katongalila, Samarialila kala okathuiwui akatanga vāshungda iwui vang shākhi 
sāra.” 

9 Hi hānghailaga athumwui miktāli ali khuikāhaowa, kala muiyāna 
tākhaluikhuida chiwui alungli shimānhaowa. 

10Ana kakā chi athumna yangda leilakha, yanglu, kachon kachara khangavai 
mayarnao khanina athumwui ngalemli nganingda hānga; 

11“Galileenaobing, nathum kachiwui vang eina kazingramli 
ngashānkhayangkhala? Nathumwui eina kazingramli khuikā kahai Jishu hi, arui 
kazingli khuikakā kathei hi tākam eina ana latrāluira.” 

Judaswui Mahut Kakapang 

12Chiwui thili athumna Jerusalemwui ngalemli khalei, kilometer akha sha̱kha 
katā, Olive phungreiwui eina Jerusalemli latunga. 

13 Athumna keinung chili kazang eina Peter, John, James, Andrew, Philip, 
Thomas, Bartholomew, Matthew, Alphaeuswui naomayara James kala Zealot 
kaho Simon kala Jameswui naomayara Judaslong pamkasa mathāng atowui kā 
chili kai. 

14Athumna Jishuwui ava̱ Mary eina achināngarā kala sha̱nao kateila zangda 
atam kasang kharei ungkaziplaga seihā sāchinga. 

15Chitharan Peterna avānaobingwui (athum mi shakha maga̱ sha̱kha 
ngasokapam chiwui) ngachaili nganingda hānga, 

16 “Ivānaobing, Jishuli tukkakhuibingli kathāna Judaswui apongli Manglā 
Katharawui pangshap eina achālakha Davidna hāngkahai kathara tui chi 
ungshungphalungra. 

17Ali ithumwui ngachaili shānsanghaisai, kala otram khangatha̱ hili awui yarla 
mihaisai.” 

18(Mayara hina awui makhayāwui sāman eina lui akha lokhui; kala chili 
kashuirak eina kongluida akhari akharā ngapophātserhaowa. 

19Kala chi Jerusalemli khalei mi saikorana theisera, chieina lui chi athumwui tui 
eina Akeldama, “Asheewui Lui” da phokmi.) 

20 “Kaja Laa lairikli hithada kapihaida leili, ‘Awui shim machohaoranu, 
khipānakha chili maokthuiranu.’ kala ‘Mi khangatei akhana awui otpam chi 
khuiranu.’ 

21“Chiwui vang eina Proho Jishuna ithumwui ngachaili leilakha atam kachida 
ithumli ngasokasā, 

22Johnna ra̱hikkhamiwui ot sākaphok eina thuilaga Proholi khuikakā eina 
tangda chiwui alungli kazangabingwui ngachaili akhana ithumli ngasoda 
ringkhaluiwui pongli shākhi sāphalungra.” 

23Chieina athumna Joseph, Barsabbasla kaho (Justusdala kaho) eina Matthiasli 
kapangshoka. 

24Chiwui thili athumna seihā sai, “Proho, mi kachiva̱wui kaphaning nana thei, 
chieina khalattana vākhangayiya apamli vākhavai 

25Judaswui mahut sāda paokazata sākhavai khani hiwui ngachaili nana 
kapangkakhui chi chitheimilu.” 

26Athumna aniwuitungli ka̱lā yanga; yanglaga Matthiaswuitungli tāhaoda rida 
leikasā pāokazata tharāda akha chiwui alungli ngarumsanghaowa. 

Otsak 2 

Manglā Kathara Kharā 

1Pentecost zimiksho kharā eina shitkasangabing saikora apam akhali 
kaziprumsai. 

2Kashuirak eina masi panglāk eina kaphan thada akhon akha kazingramwui 
eina tālaga athumna pamkasa shim chi pemtinghaowa. 

3Kala malezak kakhui meiwon thada rāda mi kachiva̱wuitungli rāsāza̱mi. 

4Chieina athum Manglā Katharana pemtinghaoda Manglāna athumli matui 
khangasak tuiyur khangatei eina matuiphokhaowa. 

5Chitharan okathui apam kachiva̱wui eina kharā shitkasang khangazipa Jihudi 
kachungkha Jerusalemli leisai. 

6Athumna akhon chi kashā eina, mi kachungkha rakazipa, kala athum 
matakhakhaowa kaja shitkasangbingna kachichāramtui eina matuikasa chi 
athum kachivana shai. 

7Chieina athumna khakshingakta kala matakhakhaida hānga, “Matuida 
khaleibing hi Galilee mi maningsermala? 

8Kala ithum kachiva̱na kachicharamtui eina matuida khalei ithumna kashā hi 
kathada rāhaokhala? 

9Ithum Parthia, Media, Elam kala Mesopotamia, Judea, Cappadocia, Pontus kala 
Asia, 

10Phrygia, Pamphylia, Egypt kala Cyrene ngaleili khalei Libyawui ngakaikha, 
Romewui eina kharā Jihudibing kala Jihudi onkahaibing, 

11Crete, eina Arabia mibing, ithumna Varewui matakhak kahai otsak athumna 
imaramtui eina hāngda khalei ithumna shai.” 

12Chieina athum saikora matakhakhaoda maphākhuilakla akha eina akha 
hāngngaroka, “Hi khiwui kakhalatkhala?” 

13Kha khangatei kaikhana mana̱shida, “Athum zamshei manglaga malip 
kahaina” da hānga. 

Peterwui Chānpao 

14Kha Peterna tharāda akha chili ngasoda nganingkālaga akhon panglāk eina 
vaoda hānga: “He Judea mibing kala Jerusalemli kapama saikora, nathumna hi 
theimilu kala iwui tui hi ningsangda khanganāmilu, 

15kaja nathumna kaphaning thada athum khamalip maningmana, arui pung 
kakathumamāng tāthadharmaya. 

16Shokta khalei hi Joel marānna hānghaikasā china: 

17  Varena hānga, khanaowa zimiksholi ina hi shokngasakra: Kaja mi saikorali 
iwui manglā heirorra, kala nathumwui naomayarabing eina naongalāva̱bingna 
marānra, mahākhami nathumwui khanuithotna theira, kala ararnaobingna 
mang shimanra, 

18Mha, iwui rao sha̱nao mayarnaobingwuitungli chitharan ina iwui Manglā 
heirorra kala athumna marānra. 

19Ina atungshong kazingramli matakhak kahai chitheira, azingshong okathuili 
machut mira, ashee kala mei kala tara̱ akahurwui meikhutla theingasakra, 

20zimikla tangkhamang onngasakhaora, kachāngla ashee onhaora, Prohowui 
hakkhamahā tekhamatei zimiksho chi marāranglakha. 

21Kala Prohowui mingli khangakao mi kachiva̱ makahatlakla kahui 
samphangra. 

22“Isrealnaobing, tui hi nganāmilu, Nazarethwui Jishu hi Varewui ngasokhami 
mangā eina nathumwui ngachaili hakkhamahā otla, matakhak kahaila kala 
machutkakhui otla kasā nathumna theihaira. 

23Rilak eina Varena ngarānping kahai athishurda Jishuli nathumwui pāngli 
horsangmi kala makaphābingwui pāng zangda ali krushtungli shaothat 
ngasaka. 

24Kha Varena ali kathiwui kachotkachāng eina khalāmihaida ringngasakhaowa. 
Kathiwui pangshap china matuknarrarmana. 

25 Kaja Davidna awui pongli hānga, ‘Proholi ina iwui mangāli theichinga, A iwui 
yashongli lei, chieina ina mangatha̱luimara. 

26Chieina iwui ning ringphai kala imale khamathānna pemtinghai. Kala thikapai 
iphasāna chihansa̱ ngasāmkhuira, 

27Khikhalajila nana ili kazeiramli manothahaimara lah nawui Katharapa chili 
chikhurli mashuitā ngasakmara. 

28Nana ili kharingwui shongfa theingasakhaira, Nawui ngasokhami china ili 
khamathān chipemmira.’ 

29“Ivānaobing, ina pinglak eina awo kharar Davidwui pongli hangshapa; kaja a 
thihaida kachizanla chizanhaira, kala awui chikhur aja eina tangda ithumwuili 
lei. 

30 A marān akhana kala awui wungpamkhongli awui naotun akha chipamra da 
Varena ngashitmi kahai chi ana thei. 

31 Ana naoda khi shokrakhala kaji theida, Khristana ringshokluiki kajiwui 
pongli hithada hānga, ‘Ali kazeiramli manothāhaimana, awui phasāla chikhurli 
mashuitāmana.’ 

32Varena Jishuli ringkhangasak ithum saikorana shākhina. 

33Ara Varewui yāshong pamngasakta, ngashit kahai Manglā Kathara chi 
Avāva̱wui eina samphanga kala ithumwuitungli heirorkhami chi nathumna 
kathei kala kashā hina. 

34 Kaja Davidna kazing makāmana, chithālala ana hānga, ‘Prohona iwui Proholi 
hānga; iwui yāshong pamlu. 

35Nawui yangkashebingli ina nawui pheinai masangasakranglakha eina 
tangda.’ 

36“Chiwui vang eina, nathumna krushli shaothat kahaia Jishu hili Varena 
Prohola, Khristala sāngasakhaira kaji hi Isrealnao saikorana 
theikazazakhairanu.” 

37Tui chi kashā tharan, athumwui ning sāza̱haoda Peter kala paokazatbing chili 
hānga, “Ivānaobing, ithumli khi saulu jikhala?” 

38Chieina Peterna hānga, “Ning ngateihaolu, kala nathumwui morei pheomi 
khavai Jishu Khristawui ming singda nathum kachiva̱ ra̱hikhaolu, chithākha 
Manglā Katharawui lemmet chi nathumna samphangra. 

39 Tuingashit hi nathum kala nathumwui naongarāli kala katāva̱li khalei 
ithumwui Proho Varena hokakhui mi kachiva̱li khamina.” 

40Peterna khangatei tui kachungkha eina shākhi mida athumli kasatsangda poi, 
“Makhamashunga mithot hiwui eina yāmshok khavai sālu.” 

41Awui tui khuikasanga mi saikorali ra̱hikmi kala chithanghon mi thingkathum 
sha̱kha ngarumsanga. 

42Athumna paokazatbingwui tamkachitheilila, ngarumsakla, kala khamui 
shaikhangarum eina seihā kasālila ningtumlak eina sakruma. 

Shitkasangbingli Ringkharum 

43Paokazatbingwui mangā eina matakhak kahai machutkakhui kachungkha 
sāda mi kachiva̱wuitungli khangachee rai. 

44 Shitkasanga saikora akha sāda ot saikora ngaraichāda sāngarumsai. 

45Athumwui khalalei lan, thongthāng saikora yorhaida kachikathāthā 
khavātabing saikorali ngayarmi. 

46Thangkachida khorumshimli kāngarumda athumwui shimli khamuila 
shaingarumda shaohaha phazāngarumchinga. 

47Kala Vareli sochikatta mi saikorana ngahānngai. Huimi kahai mi Prohona 
athumli thangthang ngarumsangmichinga. 

Otsak 3 

Phei Kateka Pokazā akhali Raikhami 

1Chitharan seiha kasa atam, pung kachiko katā tharan Peter eina Johnna seihā 
sākhavai khorumshimli kai. 

2Kala kapharāwui eina phei sheikasha̱ mi akha, khorumshimli kharābingwuili 
pozāpai khavai Khamathā kaho khorumshimwui ngavei chili rāchipampam ji. 

3Peter eina Johnna khorumshimli zanguki kaji eina ana pheisānao poi. 

4Peter eina Johnna yangtitta hānga, “Inili yanglu.” 

5Chieina aniwui eina khikhikha samphanglapai da ningsanglak eina yanga. 

6Kha Peterna hānga, “I sinala, lupāla maleimana, kha iwui khalei chi nali 
khamina, Nazarethwui Jishu Khristawui mingli ina nali ngakarthuida zatlu da 
kakasona.” 

7Chiwui thili awui yāpang singkhuida khāngkhamathot eina ngalāngda awui 
phei, pheimikra̱ sheikasha̱ chi phāhaowa. 

8Ngakarthuida ana ngalonglaga zatung zatvai; kala Vareli masot chikatta 
khorumshimli anili ngasozanga. 

9Ana zatmamānda Vareli masot kachigat chi mi saikorana thei, 

10kala khorumshimwui Khamathā Ngavei kaho chiwui pheili pokapama 
chipāna da theihaoda ali kathada rāshokmamei kahaikhala da mibingna 
phaninglaga matakhakhaowa. 

Peterna khorumshimli Tamkachithei 

11Ana Peter eina Johnli ngathānkazat chi theilaga mibingna matakhakhaida 
Solomonwui khamrei kaho chili yongra ngaroka. 

12Chi theida Peterna hānga, “Isrealnaobing, hili khisāda matakhakhaokhala, 
iniwui pangshap lah khamathā eina ali zatngasak kahai thada khisāda inili 
matakhak eina yangtitlikhala? 

13 Pilatena chihomihaoga kaji tharan nathumna mamayāmada khalan kahaia 
awui rao Jishuli, Abraham, Isaac, Jacob, kala ithumwui avāngarābingwui Varena 
tekmatei ngasakhaira. 

14Kha nathumna Kathara kala Khangarongpali khalanhailaga mi 
shaokathatapāli chihomi khavai poi. 

15Kharingawui akhavāli nathumna shaothathaowa, kha Varena kathiwui eina 
ali ringngasaka, hiwui shākhi ithumna. 

16Awui mingli shitkasang china nathumna theida khalei mipa hili 
pangngasakhaira, kala Jishuwui mangā eina shitkasang china nathum 
saikorawui mangāli awui phasā pongngasakhaira. 

17“Ara, ivānaobing, nathumwui kathānabingna sākahai thada, nathumnala 
matheimada sāhaira da ina thei. 

18Kha Varena awui marānbing saikorawui khamor eina Khristana 
kachotkachāng phungphalungra da rida hāngkahai chi ana ungshung 
ngasakhaowa. 

19Chiwui vang eina nathumwui morei pheomipai khavai mai ngareiungda 
ningngateilu. 

20Chieina Prohowui eina manglāwui pangshap samphangra kala kapang kahaia 
Khristala kaho Jishuli nathumwui vang chihorāpaira. 

21Achālakhawui eina thuida Varena awui kathara marānbingli shichinlaga 
hāngngasak kahai saikora chi maungshungranglakha eina tangda a kazingramli 
leisāphalungra. 

22 Kaja Mosesna hānga, ‘Ili chihokharā thada Proho Varena nachinā marān akha 
chihorāra. Ana kahāng saikora nathum nganāphalungra. 

23 Marān chili manganākasang mi kachiva̱li yurwui eina katathaora.’ 

24Samuelwui eina thuilaga maron maron eina kharā marān saikoranala atam 
hiwui tui hānghaisai. 

25 Nathum marānbing kala Varena tuingashit mikahai navā ngarāwui 
naongarāna, kaja Abrahamli hithada hānga, ‘Nawui ara̱-azāwui mangā eina 
okathuili khalei shimkhur saikorali somira.’ 

26Varena awui rao chi kapangkhuida, mi kachiva̱na makaphā-makhayāwui eina 
mai ngareiungda sokhami samphang khavai rimeikapta nathumwuili chihorai.” 

Otsak 4 

Peter eina John Hanga̱wui mangali Kakā 

1Peter eina Johnna yaruili matuimahungda leilakha, pāngmonbing, 
khorumshim kashina akhavābing kala Sadduceebing rārāsai. 

2Anina Jishu kathiwui eina ringkhaluiwi tui tamkachithei chiwui vang athumna 
malungvāthaowa. 

3Chieina anili tukkhuida ngayā phāthopli narpihaowa, kaja tukkakhui atam chi 
kazing yinghairasai. 

4Kha aniwui tui kashā mi kachungkhana shitsanghaowa, kala shitkasang mi 
thingphangā sha̱kha kashunghaowa. 

5Akhama kathā athumwui kathānabing eina ararbing kala ain kathemabing 
zangda Jerusalemli kazipa. 

6Kakazip chili Annas pāngmon khareila, Caiaphasla, Johnla, Alexander kala 
pāngmon khareiwui shimkhur saikorala zanga. 

7Anili alungthungli nganing ngasaklaga ngahāna, “Khiwui pangshap eina kala 
khipāwui ming eina nanina hi kasākhala?” 

8Chieina Manglā Katharana pemkahaiya Peterna hānga, “Yaruiwui kathānabing 
kala ararnaobing! 

9Inina phei kateka mi akhali kaphā ot sāmi kahai, ali kathada raimihaokhala da 
inili hānglu jiakha, 

10hi nathum saikora, kala Israelwui mi saikorana theikhuiranu kaja nathumna 
krushli shaothat kahaia kala kathiwui eina Varena ringlui ngasak kahaia 
Nazarethwui Jishu Khristawui ming chiwui pangshap eina mipā hili raimihaida 
nathumwui mangāli nganingli. 

11 Hi nathum shim kasābingna horkahai kha achithekwui akhoka sāthui kahai 
lunggui china. 

12Huikhami hi khangatei khipākhawuilila maleimana, okathui hupva̱li 
mibingwui ngachaili aming hi maningla khangatei huimishapa aming mikahai 
maleilakmana.” 

13Hangva̱naobingna Peter eina Johnwui kaping chi theilaga kala ani lairik 
makatama mina kaji phaningvālaga matakhakhaowa. Chieina ani Jishuli 
ngasosai kaji athumna theikhui. 

14Kha kakazā raimi kahai mipā chi aniwui ngalemli khanganing chi athumna 
theilaga athum khikha hānglui khavai maleithuwa. 

15Chieina anili hanga̱shimwui eina shoksāpaira da hānglaga athum akha eina 
akha ngazek ngarokta hānga, 

16“Ithumna anili khi kasā phameirakhala? Jerusalemli khalei mi kachiva̱na 
anina matakhak kahai sākahai chi theihaira, kala ithumna chi makhamayā 
masārarmana. 

17Kha ara hili lāngda tui hi mangayao khavai, kaja Jishuwui ming singlaga 
mamatuilui khavai anili hāngmachinhaosa.” 

18Chieina athumna anili hozangkhuilaga, Jishuwui ming singda khamatuila, 
tamkachitheila masāpailakmara da hāngluishita. 

19Kha Peter eina Johnna athumli ngahānkai, “Varewui miktāli awui tui 
khanganāli nathumwui tui khanganāna mashungmeila, nathum khalatta 
machukyanglu. 

20Kaja ithumna kathei, kashā chi makahāng masārarmara.” 

21Chi kahāng eina athumna mibingli khangacheewui vang, anili kashong 
lāngkhavai shongfa masamphangthuda hāngmachinlaga thuingasakhaowa. Chi 
mi saikorana theilaga Vareli masot chikata. 

22Matakkhak kahai otsak eina raimi kahai mipa chi zingkum hangmati 
lānghairasai. 

Shitkasangbingwui Seihā Kasā 

23Anili chiho kahaiwui thili ngasotnaobingwuili vāda pāngmon akhokabing 
eina ararnaobingna hāngkahai saikora chi vahāngchithei. 

24 Tui chi shālaga, athum khokkha sāda Vareli masochikatta hānga, “Kazingram, 
okathui kala shamadru kala chiwui alungli khalei saikora kasā Sashap-
pangshapa Proho! 

25 Manglā Katharawui pangshap eina nawui rao, ithumwui avāva̱ Davidli awui 
khamor eina hithada hāngkhangasaka; ‘Khisāda Gentilebingna 
malungvātkhala? Khisāda mibingna aremawui ot phaningphāphākhala? 

26Okathuiwui awungabingna ngaranda, kala khamungabing kazip ngarumda, 
Proho kala awui Thaoh neomi kahaiali yangshi.’ 

27  Kaja nana thao neomi kahai nawui rao kathara Jishuli yuishida, Herod eina 
Pontius Pilatena Gentilebing eina Isrealnaobingli ngasoda keinung hili kazip 
kachangkhata; 

28athumna kakazip hi nawui pangshap kala kaphaning eina shokkhavai 
ngarānping kahaina. 

29Ara, Proho, athumwui khamachit hi nana yangmida, nawui raobingli malung 
pinglak eina nawui tui matui ngasakmilu. 

30Raimi khavai napāng katingshokmilu kala nawui kathara rao Jishuwui ming 
kasing mangā eina matakhak kahai kala machutkakhui sapai khavai mayāmilu.” 

31Seihā sāchang kahai eina athumna kakazip apam chi nganukhaowa; kala 
athum saikora Manglā Katharana pemhaida Varewui tui pinglak eina matui. 

Shitkasangbingwui Lan Khangarum 

32  Chitharan shitkasanga saikora ningla khokkha sāda leisai, kala khipānakha 
awui khalei lan chi awuina da maphaningla khalalei saikora yarui 
katongawuina da phaninga. 



1908 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

33Paokazatbingna pangshap leilak eina Proho Jishuwui ringkhaluiwui shākhi 
mi kala athum saikorawuitungli Varewui sokhami heirormi. 

34Athumwui alungli khavāta mi akhala maleisāmana, kaja atam atamli shimla 
luila khaleibingna chi yorhailaga samkaphang pheisā saikora khuiungda, 

35paokazatbingwui pāngli horsangmi, kala khavāt khalei mi kachiva̱li 
ngayarmi. 

36Chithada sāda Cyprusli kapharā Joseph kaho Levi akha, paokazatbingna 
Barnabbasla kaphoka, (chiwui kakhalata “Kasatkasangwui naomayara”) ana, 

37awui lui yorhailaga samkaphang lupā chi paokazatbingwui pāngli horsangmi. 

Otsak 5 

Ananias eina Sapphira 

1Kha Ananias kaho mayarnao akha eina apreiva̱ Sapphirana lam kateo akha 
yora, 

2kala apreiva̱wui khamayā zangda aman chi ngakaida haihailaga 
khumkhamāng paokazatbingwui pāngli rāsangmi. 

3Chiwui thili Peterna hānga, “Ananias, kathada nana chipeewui tui khuilaga 
Manglā Katharali kapikta lam khayorwui aman ngayarda thumhaokhala? 

4Lam chi mayorranglakha nawui maningmala? Yorkahaiwui thili chiwui aman 
chila nawui maningmala? Chithākha, khiwui vang eina nana chikathā ot 
sahaokhala? Hiya mikumoli kakapik maningla Vareli kakapikna!” 

5Ananiasna tui hi kashā eina kongluisangda thihaowa, kala kashā saikorana 
ngacheelakhaowa. 

6Chiwui thili yaronnaobingna ngakarthuida kachon eina romlaga ayarli 
achizanhaowa. 

7Pung kathum sha̱kha shānglaga khi shokhairakhala kaji matheila apreiva̱ 
rārāsai. 

8Peterna ali ngahāna “Nani preigaharna lam yorlaga samkaphang pheisā chi 
himalā?” Ana ngahānkai, “Mha, himana.” 

9Chieina Peterna ali hānga, “Khisāda nani khani mayāngarokta Prohowui 
Manglāli chāng yanghaokhala? Yanglu, nagaharali vākachizanbing 
khamongpheili ungshunghaira kala nalila athumna ngazonshokhaora.” 

10Chili ngalāngda ala Peterwui pheizingli saosangda thihaowa. Yaronnaobing 
china shimlung kazang eina ala thihairasāda agaharawui ngalemli 
achizanhaowa. 

11Church katongana kala hi kashā mi saikorana ngacheelakhaowa. 

Matakkhak kahai Otbing 

12Chitharan paokazatbingwui pāng eina mibingwui alungli matakhak kahaila 
kala machutkakhuila tarākha sai kala athum saikorana Solomonwui khāmreili 
kazipruma. 

13Athum phāya da mibingna ngazeklala mi khipānakha athumwui alungli 
mavāzanglengmana. 

14Chitha-ilala, mayarnaola, sha̱naola Proholi shitkasang mi ashang eina 
chungmeikharda ngarumsanghaowa. 

15Chiwui vang eina Peterna khaung khavā atamli aka̱lāmāngla saza̱khui khavai, 
athumna shongfapheili petla khomphāla hamlaga kakazānaobingli khuirāda 
chipethai. 

16Jerusalemwui kuikhamareili khalei keinungbingwui einala kakazābing kala 
makathar manglā kazangbing khuirāda raimisera. 

Paokazatbingli Rekkakharek 

17Kha pāngmon kharei eina ali khangaso Sadduceebingna athumli 
yuishihaowa. 

18Chieina athumna paokazatbingli tukkhuida khangachā phātop shimli narhai. 

19Kha ngayāshong Prohowui kazingrao akhana phātop shimwui khamongbing 
chi shomihailaga athumli khuishokta hānga, 

20“Nathumna khorumshimli vanganingda mibingli kharingawui tui saikora hi 
ahāngchitheilu.” 

21Athumna tui chi shāda kazing kathang eina khorumshimli atamchitheiphoka. 
Chitharan pāngmon kharei eina ali khangasobing china hanga̱ kazipngarum 
khavai Jihudiwui ararbingli hokhui, kala paokazatbing chili akhui khavai 
phātop shimli mi chihovai, 

22kha akhavābingna phātop shimli vākashung tharan paokazatbing chi 
maleisāthuda, athumna hanunglaga hithada unghānga, 

23“Phātop shim lonkazaklaga haikasā ithumna thei, kala khamayonabing china 
khamong saikorali nganingsai, kha ithumna khamong chi kasho eina shimlungli 
khipākha maleisāmana.” 

24Khorumshim kashinabing eina pāngmon akhokabingna tui saikora chi 
shālaga paokazatbing chi kathada shokhaokhala da matakhakhai. 

25Khaleilaga mi akhana rāhānga, “Nathumna phātop shimli sanghaikasābing 
chi khorumshimli nganinglaga mibingli tamchitheida lei.” 

26Chieina akhavā china kashinabingli ngasovālaga athumli akhuiluishita, kha 
mibingna lunggui eina horpaishina da khangacheewui vang zakshilāk eina 
masāmana. 

27Athumna paokazatbing chili khuiungda hangva̱wui mangāli nganing ngasaka, 
kala pāngmon kharei china athumli hānga, 

28“Nathumli mipa hiwui ming eina matamchitheilakalu da kaso kahaina, kha 
nathumna nathumwui tamkachithei hi Jerusalem peida ngayao ngasakhaira 
kala mayara hiwui ashee katā chi ithumwuitungli tāngasakida sai.” 

29Kha Peter eina paokazatbingna ngahānkai, “Mibingwui tui nganāki kajipale 
Varewui tui nganātha̱ra. 

30 Ishawo ngarāwui Vare china, nathumna thingtungli shaoshanda sāthat 
kahaia Jishu chili ringngasakhaira, 

31Varena ali Isrealnaobingli ningngateida, morei pheomi khavai kathāna 
Huikhame akha sāngasakta awui yāshong chipama. 

32Kala ithumna ot saikora hiwui shākhina. Chithada sāda awui kahāng 
khanganā athumli Varena khami Manglā Kathara chinala shākhina.” 

33Hangva̱naobing china hi kashā eina malungkangnāhaida paokazatbing chili 
shaothatngai. 

34Kha chān khangazek chiwui alungli, ain kachishuta kala saikorana khayākashi 
Gamaliel kaho Pharisee akhana nganingda mibing chili kasha̱khawui vang 
kayāngli khuishokhaisalu da kasoi. 

35Ana athumli hānga, “Isrealnaobing, nathumna mibing hili khi sarakhala da 
phaningkazaklu. 

36Khare kachāng Theudasna a khalatta mi akhana da phaninga kala mayar 
shāmati sha̱khana thi shura kha ali shaothat kahai eina athi kashurabing chila 
ngapha̱haoda khikha mashokthuwa. 

37Awui thili mishān kakhui atamli Galileewui Judasna mi kaikhali athi 
shurkhavai khomkhui, kha ala shimānhaowa, kala athi kashurabingla 
ngapha̱haowa. 

38Chieina ajawui tuishot hili ina nathumli kachangkhat eina kahāngna, mibing 
hili khikha masālaklu. Athum ningsasakranu. Athumna khangarān kala otsak hi 
mikumowui eina kashokna jiakha shimānhaora. 

39Kha hi Varewui eina kharāna jiakha, nathumna athumli mashimān 
ngasakrarmara. Kala nathumna Vareli ngakaikashi ngasāsāpai!” Athumna 
Gamalielna hāngkachithei chi khuisanga. 

40Chieina paokazatbing chili hosanglaga athumli shaowa kala Jishuwui ming 
singda mamatui khavai kasolaga thuingasakhaowa. 

41Jishu mingwui vang athumna kakhayak samkaphang chi khangayi otna da 
theikhamiwui vang mathānthup eina athumna hanga̱shim eina thuihaowa. 

42Kala thangkachida athumna khorumshimlila, shimlila Jishu hi Khristana kaji 
hākashok, tamkachithei mathāhailakmana. 

Otsak 6 

Ngachonkhame Shini 

1Chitharan sākhangthābingwui mishān mataisangmamān kaji eina Greek 
khamatui Jihudibingna athumwui ra̱meinaobingli thangthangwui kashakazā 
mathada mayangkhamiwui vang Aramaic khamatui Jihudibingli maringkaphā 
tui matuiphoka. 

2Chieina paokazata tharāda khani china shitkasangbing saikorali hokhuilaga 
hānga, “Varewui tui hākashok chihohailaga kashakazāwui vang otram 
khangatha̱ mamashungmana. 

3Chiwui vang eina ivānaobing, Manglā Katharana kapem kala theithangkhamei 
mi shini nathumwui eina kapangkhuilu, athumli ot hiwui yangkhame 
sāngasakra. 

4Laga ithumva seihā kasā kala pao hākashok māngli ningyāng chigatra.” 

5Athumwui tui hi shālaga saikorana ningyāng unglakhaowa, chieina athumna 
shitkasang kala Manglā Katharana pemting kahaia Stephen, Philip, Prochorus, 
Nicanor, Timon, Parmenas kala Antiochwui eina Jihudi onkahai Nicalaus 
athumli kapangkhui. 

6Kapangkhui kahaibing chili yaruina paokazatbingwui mangāli khuikai, kala 
athumwuitungli pāng khāngkāda seihā sāmi. 

7Chieina Varewui tui ngayaovāshumda Jerusalemli sākhangatha̱bingwui 
mishān mataikhangai mataisanghaowa, kala pāngmon kachungkhala 
shitsanghaowa. 

Stephenli Tukkakhui 

8Varewui lukhamashan kala pangshapna pemting kahai Stephenna mibingwui 
ngachaili matakhak kahai kala machut tarākha sai. 

9Kha synagoguewui alungli ningkhān kasā mi kaikha, Cyrenewui mila, 
Alexandriawui mila, Cilicia eina Asiawui mibingla zangda Stephenli 
mamayāmada thuingayāta. 

10Kha Stephenli Manglāna thangkhamei sangmida khamatui chitharan, 
athumna mangasungrarthuwa. 

11Chieina athumna mi kaikhali ngathumda suikhuilaga, “Ana Moses eina Vareli 
khamashāt ithumna shāhaira” da hāngngasaka. 

12Hithada sāda mibinglila, ararnaobinglila kala ain kathembinglila athumna 
ning ngatha̱ ngasaka. Chieina athumna ali atukkhuilaga hanga̱li khuikai. 

13Kala athumna makhamashunga shākhi khuirāda hānga, “Mipa hina kathara 
apam hili kala Moseswui ainli makhamayā tui matuishonda lei. 

14Kaja kathara shim hi Nazarethwui Jishuna sākhayānghaora kala Mosesna 
ithumli mikahai khangachāyan chila ngachei ngasakra da kahāng ithumna 
shāhaira.” 

15Hanga̱shimli kapam saikorana Stephenli yangvāser kaji eina awui mai 
kazingraowui thada thei. 

Otsak 7 

Stephenna Khamatui 

1Chiwui thili pāngmon kharei china ali ngahāna, “Kaphenbing hi mashungla?” 

2 Chieina Stephenna ngahānkhai, “Ivānao ngarā kala ishāvā ngarā, iwui tui 
nganāmilu. Ithumwui awokharar Abrahamna Haranli mavāpānranglakha 
Mesopotamiali tekhamateiwui Varena rāsamphanga, 

3 kala ali hānga: ‘Nali pharāsang kahai ram kala nawui shangnao chihohailaga 
ina chitheiki kaji ramli vālu.’ 

4 Chiwui thili ana Chaldea ngalei chihohailaga Haranli vāpānthuihaowa. Avāva̱ 
thikahaiwui thili, Varena ali arui nathumna pānda khalei ngalei hili khuirai. 

5 Chithālala Varena ali apam hili awui pamkhavai ngalei khuiningkhala 
mamimana, kha awui nao akhala maleisālala Varena ngalei chi ali kala awui 
ara̱-azāli mira da ngashitmi. 

6 Hiwui pongli Varena ali hāngna: ‘Nawui ara̱-azāna miram khangateili pānra, 
chili athum rao sāda zingkum shāmati athumli zakshilāk eina sāra. 

7 Kha athumna otram ngatha̱khame mibing chiwuitungli ina bichar sāra, chiwui 
thili athumna ngalei hiwui eina shokta apam hili ili khorumra. 

8 Chieina Varena Abrahamli tuingashitwui khudam sāda ahui rimkashokwui 
otsin mi. Abrahamna Isaacli pharākhuida hapta akhawui thili ahui rimshoka, 
kala Isaacna awui naomayara Jacobli pharākhui kala Jacobna ithumwui 
avākharar ngarā awui nao tharāda khani pharākhui. 

9   “Ishāvā ngarā china Josephli mikpaishida Egypt ngaleili yorsanghaowa; kha 
Varena ali ngasomi, 

10 kala awui kakhanang ringkashi saikorawui eina ali kanmi, Egypt awunga 
Pharaohwui lumkakā samphangpai khavai Josephli Varena thangkhamei mi, 
chieina awungana ali Egypt katonga kala Pharaohwui shimkhurwuitungli 
mungkhavai governor sāngasaka. 

11 Chitharan Egypt kala Canaan ngaleili chāmrei rāhaoda kachotkachāng 
tarākha samphang ngasaka. Ishawo ishayi ngarā zāt masamphangthuwa, 

12 kala Jacobna Egyptli kashakazā lei kaji kashā tharan, awui naongarā, 
ishawobing chili chihovai. 

13 Athum rākakhaneli, athumli Josephna a khipākhala kaji hāngchithei, chieina 
Pharaoh awungana Josephwui shimkhurli theihaowa. 

14  Chieina Josephna avāva̱ Jacob kala ashi shimkhur mi hangshinida phangā 
chili Egypt ngaleili rākhavai pao chihovai. 

15Jacobna Egyptli tai kala chili ala, awui naongarābingla thisangsera. 

16 Athumwui phasā chi Shechemli khuiunga kala chili Abrahamna Hamorwui 
naongarāwui eina lokakhui chikhur chili ungchizana. 

17  “Varena Abrahamli ngashit kahai atam chi rānganaimamān kaji tharan, 
ithumwui miyurbing Egypt ngaleili chungsangkhangai chungsanghaowa. 

18Chitharan Josephli makatheia awunga akhana Egyptli mungphokuwa. 

19 Ana ithumwui miyurli sāshilak eina sai kala athumwui angangnaobing chi 
chithit khavai ishawo ngarābingli tandi sai. 

20 Atam chitharan Mosesli pharai kala Varewui miktāli a khamathā naona. 
Avāva̱wui shimli ali kachāng kathum nganaowa. 

21 Ali ayarli vahor kahai tharan Pharaohwui naongalāva̱na khuida awui nao 
thada nganaokhui. 

22Mosesli Egyptnaobingwui wortam saikora tamchitheisera, chieina 
tuimatuilila, otsaklila pangshap khalei mi akha ngasāhaowa. 

23  “Moses zingkum hangmati kākashung tharan awui chinaongarā 
Israelnaobing kathada leilikhala da vāyang khavai phaninghaowa. 

24Kala Israelnao akhali Egyptnao akhana zakshilāk eina kasā chi ana theilaga, 
Egyptnaopa chili shaothathaida athut khuimi. 

25Awui miyurli Varena ningkhān ngasak khavai ali shichinra kaji hi athumna 
bhap tāra da ana phaningsai, kha athumna chi bhap matāthuwa. 

26Akhama kathā ana Israelnao khani ngama̱kasā theilaga mashit khavai ahānga, 
‘Nganālu nani Israelnaona, khisāda nani khani ngama̱khala?’ 

27Kha khayonapa china Mosesli sheikārvāhailaga hānga, ‘Nali khipāna 
ithumwuitungli akhavā sāda bichar sākhavai kasokhala? 

28Nana ayā Egyptnao akhali shaothat kahai thada ilila shaothatluingaila?’ 

29 Ngaworkakā tui hi shālaga Mosesna Egyptwui eina yāmlaga Midian ngaleili 
vāpānhaowa kala chili nao mayarnao khani pharākhui. 

30  “Zingkum hangmatiwui thili kazingrao akhana Sinai kaphungwui lamhāngli 
thing khangapoma akhali meiwon eina rāsamphanga. 

31Mosesna chi kathei eina matakhakhaoda mathāmeida yangkhui khavai 
nganaimeida vai. Kha Prohowui akhon ana shāhaowa. 

32‘I navā ngarāwui Vare, Abraham, Isaac kala Jacobwui Vare china.’ Moses 
kathirriri ngacheenāhaoda mayanglengthuwa. 

33Chieina Prohona ali hānga, ‘Nawui pheihop khuishokhaolu, kaja nana 
nganingda khalei pam chi kathara ngaleina.’ 

34Egypt ngaleili iwui miyurli sāshilak eina kasā chi theihaira, kala athumwui 
ringkhangā akhon ina shāhaira. Athumli ngatangkhui khavai katāna. Ara rālu, 
ina nali Egyptli chihovāra” 

35  “‘Nali khipāna akhavā kala bicharwo sāngasakhala’ da mibingna makhamayā 
Moses hili, Varena thing khangapompamli theikhangasak kazingrao chiwui 
khangachon eina akhavāla kala kankhamela sāngasakta chihovai. 

36 Ana mibingli thānshokta Egyptlila, Red Sealila kala kum hangmati 
lamhānglila thānzatta matakhak kahai kala machut tarākha sai. 

37 ‘Varena ili shokkhangasak thada nathumwui vang nachinā ngarāwui eina 
marān akha shokngasakra’ da Israelnaobingli kahāng chi Moses hilaka. 

38 Sinai kaphungli chān rākhangazeka kazingrao eina ithumwui ishawo 
ngarābingli ngasoda lamhāngli yārui kazipkhangarumli kazang chi alaka kala 
ithumli mimaron khavai Varewui kharinga chānpao chila ana samphanga. 

39  “Kha ishāvā ngarāna awui kahāng manganāthuwa, kala ali horhaida athum 
Egyptli hanungluishitngaihaoda 

40 athumna Aaronli hānga, ‘Ithumli thānkhavai meoma̱ akha sāmilu, kaja 
ithumli Egyptwui eina thānkashoka Mosesli khi shokhaokhala kaji ithum 
matheithura.’ 

41Chieina athumna seinao akha sākhui, kala meoma̱ chili pha̱ya kala athumwui 
pāng eina sākakhui meoma̱ chili khayāshida mathāna. 

42 Kha Varena athumwui eina mai ngareithuihaowa kala kazingli khalei 
sirābingli khorum khavai horsangmihaowa, hi marānbingwui lairikli hithada 
kapihai: ‘He Israelnaobing! Lamhāngli zingkum hangmati zatlakha, nathumna 
sāyur ili pha̱kaphayā chigatla? 

43Nathumna khorum khavai pāng eina sākakhui Moloch kala Rephan kameo 
sirawui kachonshim khaningkai, chiwui vang ina nathumli Babylon vāklaida 
khuivāhaora.’ 

44  “Ithumwui awo-ayibingna lamhāngli leilakhala Varena athumli 
ngasokhamiwui kachonshim chi leisai. Varena Mosesli hāngmi kahai kala 
Mosesna chiwui athishurda theikakhui chi tāzakta kachonshim chi sai. 

45 Varena kasham kahai miyurbingwui eina athumna Joshuali ngasozangda 
zangkakhui chitharan ishawo ngarāna athumwui avāva̱ ngarāwui eina 
samkaphang kachonshim chi khuizanga. Chi Davidwui thot eina tangda leisai. 

46 Davidna Varewui ngahānkhangai samphanga kala Jacobwui Vare pamkhavai 
shim akha sakākhavai Vareli khamayā poi. 

47 Kha shim sākakāpāva Solomon ngasāhaowa. 

48“Chithālala, Juikhamataiya Varena miwui pāngna sākakhui shimli 
mapammana; marānna hāngkahai thada; 

49  ‘Kazingram hi iwui wungpamkhongna, okathuina iwui pheiparna. Iwui vang 
nathumna kachikathā shim sāmirakhala? Iwui vang ngasāmkhui khavai pam 
kali leikhala? 

50Ot saikora hi ina kasā maningmala?’ da Prohona hānga. 

51  “Hāngkashi mibing, wuklung kala khanā ahui marimkashoka mibing, 
nathumna Manglā Katharali ngakaishichinga. Nathumwui avā ngarāna kasa 
thada, nathumla chi tākamhai. 

52Navā wongarāna marekakharek marān khaleisāla? Khamashunga rao rāki 
kajiwui tui hāngkhame Varewui paophungabinglila athumna sāthata. 
Khamashunga rao chili nathumna yansaida shaothathaira. 

53Nathum kazingraobingna mikhamaron Varewui ain samkaphangbingna, kha 
nathumna chi mamayonmana.” 

Stephenli Lunggui eina Horkathat 

54Hangva̱naobing china Stephenwui tui chi nganālaga malungvātlakhaoda ahā 
kachetlaga yanga. 

55Kha Stephen Manglā Katharana pemhaida kazingramli yangkakā eina 
Varewui tekhamatei kala Jishuna Varewui yāshong khanganing chi theida, 

56ana hānga, “Yanglu, kazingram shohaida miwui Naomayarana Varewui 
yāshong nganingda khalei ina thei.” 

57Hi kashā eina athumna athumwui khanā kafakhamhailaga panglāk eina 
vaoda ali ayongrora, 

58kala keinungwui ayarli khuishoklaga lunggui eina horthathaowa. Chitharan 
shākhibing china athumwui kashankachon raitāda Saul kaho yaronnao chiwui 
pheizingli haimisera. 

59Athumna Stephenli lunggui eina horda leilakha Stephenna, “Proho Jishu, iwui 
manglā kakhuimilu” da seihā sai. 

60Ana khuktizangda, “Proho! morei hiwui kashong athumli matāmialu” da 
panglāk eina vaolaga amanglā chihohaowa. 

Otsak 8 

Saulna Churchli Rekakharek 

1  Kala ali sākathat chi Saulnala mayai. Chithang Jerusalemli khalei churchli 
sākashi kachotkachāngwui rekakharek haophokhaowa. Chiwui vang 
paokazatbing maningla khangatei saikora Judea eina Samariawui apam 
saikorali ngapha̱yāng yāmvāhaowa. 

2Shitkasanga mi kaikhana chapngachāda Stephenli chizana. 

3Kha Saulna church hi shimān khavai sāda shim shimli zanglaga shitkasanga 
mayarnaolila, sha̱naolila shimenshokta phātopli vāsanga. 

Samariali Paokaphā Hākashok 

4Chitharan ngapha̱ kahaibing china apam kachida paokaphā tamchithei. 

5Philipna Samariawui keinung akhali vāda mibingli Khristawui pao hāshoka. 

6Philipwui tui kala ana kasā matakhak kahai machut chi theilaga mibing 
saikorana ana kahāng chili ningsanglak eina nganai. 

7Mi kachungkhawui eina makathar manglāna panglāk eina vaolaga shoka kala 
sheikasha̱ kala pheikatekbinglila raimi. 

8Chiwui vang eina keinung chili chithang khamathān tarākha samphanga. 

9Keinung chili meowor kathema Samarianaobingli matakhakhai khangasaka, 
khalatta akhana da langkasoa, Simon kaho mayarnao akha leisai, 

10kala kateo kharei mi saikorana, “Mipa hi Varewui Pangshap, Kahaka kaho 
china” da shitsanga. 



1917 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

11Athumna ali saklāk eina khuisai kaja awui meowor eina mibingli 
matakhakhai khangasak atam kasāngkhahairasai. 

12Kha Philipna Vare wungram eina Jishu Khristawui mingwui paokaphā 
tamkachithei chi athumna shitsanghaoda mayarnaolila, sha̱naolila ra̱hikmi. 

13Simonnala shitsanghaoda alila ra̱hikmi. Kala ra̱hikmi kahaiwui thili Philipli 
ngasozatchinga kala matakhak kahai kala machut tarākha kasā chi theilaga 
matakhakhai. 

14Jerusalemli leikasā paokazatbing china, Samariawui mibingna Varewui tui 
khuisanghaira kaji kashā eina, athumna Peter eina Johnli athumwuili chihovai. 

15Athumnala Manglā Kathara samphangpai khavai anina vākashung eina 
athumwui vang seihā sāmi. 

16Kaja Proho Jishuwui ming singda ra̱hikkhami maningla athum 
khipākhawuitungli Manglā Kathara matāzangrangsai. 

17Chiwui thili athumwuitungli anina pāng khāngkāmida Manglā Kathara 
samphanghaowa. 

18Paokazatbingna pāng parkharor eina Manglā Kathara samphanga kaji hi 
Simonna kathei tharan lupā mida 

19hānga, “Kachikathā mili ina pāng parrorlaga Manglā Kathara samphangpai 
khavai ilila pangshap milu.” 

20Kha Peterna hānga, “Nawui pheisā chi nali shimānrumra kaja Varewui 
lemmet hi lupā eina lokhuipai da nana phaninga! 

21 Hiwui ot hili nawui yar mazangmana; kaja Varewui miktāli kaphaning 
mamashungmana. 

22Chiwui vang eina nawui makaphā hiwui vang ningngateilu, kala sāpaiakha 
nawui ningrin chi pheomi khavai Vareli seihā sālu. 

23 Kaja na mikpaikashi pemting kahai kala moreiwui phātopli leiyada ina thei.” 

24Simonna hānga, “Zingarāda iwui vang seihā sāmilu, chithākha nanina 
hāngkahaibing chiwui eina akhala iwuitungli matārormara.” 

25Athumna Prohowui tui shākhi sāda Varewui tui tamchithei kahaiwui thili, 
Peter eina Johnna Jerusalemli latunghaowa. Awunlam Samariawui kha̱ung 
kachungkhali paokaphā hāshoka. 

Philip eina Ethiopiawui Akhavā 

26Prohowui kazingrao akhana Philipli hānga, “Ngakarthuida Jerusalemwui eina 
Gazali tākhavai azingshongwui shongfa chili tāulu.” Hi siwuk shongfana. 

27Chieina Philipna ngakarthuida zatuwa. Ana zatta leilakha Ethiopiawui 
awungva̱ Candacewui lan saikora singkhame kahaka akhava, Ethiopiawui 
ahonga akha Jerusalemli vākhorumlaga shimshong hanungukida, 

28sigui-gari tonglaga Isaiah marān lairik chi pāzatsai. 

29Kala Manglā Katharana Philipli hānga “Garipamshong nganaimeida vālu.” 

30Philipna ngasamvai, kala ana Isaiah marānwui lairik pākasa tui chi shāda 
ngahāna, “Nana pāda khalei chi khikhala da bhap tāla?” 

31Chieina ana ngahānkai, “Kachikathā mi akhana mahāngchitheiakha ina 
kathada bhap tarakhala?” Ana Philipli garili kāpamlu da hokhui. 

32 Ana pāda leikasā kathara tuipam chi hina: “Taithat khavaipamli khuivā 
khavai khuikaphunga yaonao, ahā kachichāpawui mangāli yaonaona akhon 
makashok thada, anala khamor mamakāmana, 

33Ali maikashi mida mashun hatmihaowa. Awui okthot khipāna hāngmishapra? 
Khikhalajila okathui hili awui mirin ngachanghaira.” 

34Chieina ahonga china Philipli hānga, “Marānna kahāng hi khipālikhala? Ili 
kahāngmilu, a khalattali kahāngkā khangatei akhali kahāngkhala?” 

35Chiwui thili Philipna kathara tuipam hi eina haophoklaga Jishuwui khamathā 
chānpao hāngchithei. 

36Anina zatmamānda leilakha tara̱ khaleipam akhali vāshunga. Chieina akhavā 
china hānga, “Yanglu, hili tara̱ leili, ili ra̱hikmikida khi pankhavai leikhala?” 

37Philipna ali hānga, “Nana ningtongda shitsangakha ra̱hikmipaira.” Chieina 
ana ngahānkai, “Ina Khrista hi Varewui naona da shitsanga.” 

38Kala ana siguigari chi ngasām ngasaka, kala ani khanini tara̱lungli zangda 
Philipna ahonga chili ra̱hikmi. 

39Anina tara̱wui eina kashok tharan kashuirak eina Prohowui Manglāna Philipli 
khuithuihaowa, kala ahonga china Philipli matheiluithuwa, kha awui vāki 
kajipamli ringphālak eina thuihaowa. 

40Philip Azotusli leisai. Ana Caesareali vākhavai zatmamānlakha shongfali 
khalei keinung saikorali paokhamathā hāshokzata. 

Otsak 9 

Saulwui Ningkhangatei 

1  Hithada leilakha Saulna Prohowui thikashurabingli zakshilāk eina machitta 
sāthat khavaila sāda pāngmon khareiwuili vai 

2kala Damascuswui synagoguebingli mikhavai, kaja apam chili Apong hili 
kashura sha̱naola mayarnaola saikorali atukkhuida Jerusalemli khuiung 
khavaiwui chithi kapimilu da apoi. 

3Saulna zatmamānda Damascusli vāshungnanai kashuirak eina kuimareida 
kahor akha kazingramwui eina ali kaprorra. 

4Chieina ana ngaleili saosanghaowa, kala ali kaho akhon akha shai, “Saul, Saul, 
khiwui vang eina nana ili rekharekhaokhala?” 

5“Proho! na khipākhala?” da ana ngahāna. Akhon china hānga, “Nana 
rekharekta khalei Jishu chi ina. 

6Kha ngakarthuida keinungli zanglu, chili nana sāki kaji hāngminaora.” 

7Ali ngasokazatbing chi khituikha mamatuila nganingshinghaowa; athumna 
akhonva shai kha khizakkha matheimana. 

8Saulna ngakarthuida mik kharak tharan khikha akhala matheirarthuwa; 
chieina athumna apāngli singlaga Damascusli thara̱vai. 

9Ana zimiksho kathumthang mik matheila pama kala khikha mashai-
mashakmana. 

10Chitharan Ananias kaho sākhangatha̱ akha Damascusli leisai. Prohona ali 
mahāmida hānga, “Ananias!” Chieina, “I hili leili, Proho,” da ngahānkai. 

11Prohona ali hānga, “Khangatar Shongfa kaho chili vālu, kala Judaswui shimli 
Saul kaho Tarsuswui mi akha angathingkhuilu. A seihā sāda leili, 

12kala Ananias kaho mayarnao akhana awui mik theiluishit khavai awuitungli 
pāng parrorkida rārāli kaji ali mahāmihaira.” 

13Kha Ananiasna ngahānkai, “Proho, ana Jerusalemli khalei nawui mibingli 
kayākha ngasakshida sākhala kaji ili mi kachungkhana hānghaira. 

14Kala Damascusli nali khokharumbingli tukkhui khavai khamataia pāngmon 
khareibingwui pangshap khuida rākahaina.” 

15Prohona ali hānga, “Zatlu, ina ali miyur khangateibing, awungabing kala 
Isrealnaobingli iwui ming theingasak khavai kapangkhui kahai khutlaina. 

16Ana iwui mingwui vang kayākha chotchangra̱khala kaji ina ali chitheira.” 

17Chieina Ananiasna vāda shim chili azanga kala Saulwuitungli pāng parrorda 
“Ivānao Saul,” da hānga, “nana kathei samphangluishit khavai kala Manglā 
Katharana pemtinghai khavai, na apam hili rākhavai zatta leilakha shongfali 
rākachitheia Proho Jishu china ili shirāt kharāna.” 

18Chili ngalāngda khaihor thada amik eina ngajarta kahai eina kathei 
samphangluishithaowa. Laga ana ngakarthuida ra̱hikhaowa. 

19Chiwui thili kashakazā khuida pangshap samphangluishita. 

Saulna Damascusli Pao Tamkachithei 

Ana sākhangatha̱bingli ngasoda Damascusli zimiksho sha̱rākhathang pama. 

20Ana ngalāngda synagogueli vāda “Jishu hi Varivarawui Naomayarana” da 
tamchithei. 

21Awui tui kashā saikorana ngahāna, “Mipa hi Jerusalemli Jishuli 
khokharumabingli shaokathatapā chi maningmala? Kala ana athumli 
tukkhuilaga pāngmon khareibingwui mangāli khuivā khavai apam hili kharā 
maningmala?” da matakhakhaowa. 

22Kha Saulna tamkachitheiwui pangshap mataisangmamānda Jishu hi 
Khristalaka da theishingkhui khangasak eina Damascusli kapama Jihudibing 
chili pa̱ngapā ngasakhaowa. 

23Khaleilaga Jihudibingna Saulli shaothat khavai ngakukphoka, 

24 kha khangarān chi Saulna theihaowa. Ngashun ngayā athumna ali shaothat 
khavai ngaveili rimpama. 

25Kha thangngayākha awui kashurabingna ali sopkai akhali sanglaga 
phākhowui eina chihotāhaowa. 

Saul Jerusalemli Katā 

26Saulna Jerusalemli unglaga sākhangatha̱bingli ngarum khavai khangarān sai. 
Kha athum saikorana ali ngacheehaowa, kaja ala sākhangatha̱ akha sāhaira kaji 
mashitsangthuwa. 

27Chiwui vang ali Barnabasna paokazatbingwuili thānvai, laga ana awui 
khāram khavāli kathada Proholi thei kala Prohona ali kathada ngazekkhala kaji 
athumli hāngchithei. Chili lāngda Saulna kathada Damascusli Jishuwui ming 
singda pinglak eina pao hāshokkhala kajila athumli hāngchithei. 

28Chieina Saulna athumli ngasopamda, Prohowui ming singda Jerusalemli 
zatung zatvāda pinglak eina matuida, 

29Greek khamatuia Jihudinaobinglila hāngchithei kala khangaphatla ngaphata, 
kha athumna ali sāthat khavai sai. 

30Ali sāthat khavai kasā chi shitkasangbingna kathei eina Saulli Caesareali 
khuitālaga Tarsusli chihounghaowa. 

31Chitharan Judeali, Galileeli kala Samariali khalei church saikora chingri eina 
okathui samphanga, Proholi khangachee eina okthuida, Manglā Katharana 
athumli ringphā ngasakta mishānla chungsangkhangai chungsanga. 

Peterna Lydda eina Joppali Khavā 

32Peterna apam saikorali zatung zatvālaga, thangkha Lyddali khalei 
shitkasangabingli samphang khavai vai. 

33Apam chili phasā ngakaida thikahai kum chishat petwui eina 
mangakarthuikharara Aeneas kaho mayarnao akhali samphanga. 

34“Aeneas,” Peterna ali hānga, “Jishu Khristana nali phāngasakhaira. 
Ngakarthuida nawui pet masankhuilu.” Chieina ana ngalāngda ngakarthui. 

35Lydda eina Sharonli okthuida khalei mibing saikorana ali theilaga athumna 
Proholi mai ngareiunga. 

36Joppali Tabitha, chiwui kakhalata Dorcas kaho sākhangatha̱va sha̱nao akha 
okthuisai. Ana kaphā ot kala ngachonkhami ot kachungkha sai. 

37Atam chitharan a kazāhaoda thihaowa. Chieina athumna awui phasā chi 
ra̱vaimihailaga atung kā akhali chipethai. 

38Joppa hi Lyddawui eina chiyākha matāmana, kala sākhangatha̱bingna Peter 
apam chili leili kaji kashā eina mi khanili, “Thāklak eina kharāmilu” da 
ahongasaka. 

39Chieina Peterna athumli ngasovai kala ana vākashung eina athumna khamato 
kāli khuikai. Ra̱meinao saikorana Dorcasna athumli ngasopamlakha sākhami 
kashankachonbing chi ali chitheilaga awui ngalemli rāchapa. 

40Peterna athum saikorali kayāng shokngasakhailaga khuktida seihā sai; 
chiwui thili ana kathi angunshong ngareiungda hānga, “Tabitha, ngakarthuilu!” 
Ana mik kharak eina Peterli theida thuipama. 

41Peterna awui pāng singkhuida khāngmathota, chiwui thili shitkasangabing 
kala rāmeinaobing saikorali hokhuida ringngasak kahaiva̱ chi athumli 
mihaowa. 

42Kashok ot hi Joppa peichaoda kashā eina mi kachungkhana Proholi shitsanga. 

43Peterna Joppali sāhui khamathena Simonwui shimli zimiksho sha̱rākhathang 
pamsanga. 

Otsak 10 

Peter eina Cornelius 

1  Caesareali Italy Shipai kaho raimi shākhawui akhavā Cornelius hoda, 

2awui shimkhurwui mi saikora zangda Vareli khangacheea, mibingli sailamlak 
eina mikashoka, kala seiha sāching kaje mi akha leisai. 

3Chithangwui pung kachiko sha̱kha katā atamli, Varewui kazingrao akhana 
awuili kharā chi tarārik eina mahāmida thei kala “Cornelius” da hoi. 

4Ana kazingrao chili ngacheerarang yanglaga, “Khikhala Amei” da hānga. 
Kazingrao china ngahānkai, “Nawui seihā kasā kala khangachon khamiwui 
otsak saikora chi Varewui mangāli phaningungkapai sāda kāshunghaira. 

5Ara Joppali mi chihovāda Simon kohopa Peter chili ahokhui ngasaklu; 

6ā shamadrupheili kapama, sāhui khamathena Simonwui shimli shimzun sāda 
lei.” 

7Kazingrao chi thuikahai eina Corneliusna awui rao khani kala shitkasang 
khangazipa shipai akha da athumli hokhui. 

8Shokkahai saikora chi ana athumli hāngchitheilaga Joppali chihovai. 

9Akhama kathā athumna shongfa zatmamānda Joppali rāshungnanai, 
ngashunlung atamli, Peterna seihā sākhavai dolāntungli kai. 

10Ali thaihaoda khikhikha shaingaihaowa; kashakazā ngarān mahungda 
leilakha ali pingairisihaowa; 

11chitharan kazingram shohailaga kachon kahaka kathā akhawui chonmarei 
matili singlaga okathuili chihokatā ali mahāmi. 

12Chiwui alungli sāyur saikorala, phara̱-pharāyur saikorala kala vānaoyur 
saikorala zangsera. 

13Kala akhon akhana ali hānga, “Peter, thuishaothatshailu.” 

14Kha Peterna hānga, “Ngga, Proho, I makathar lah khamakhao ot akhala 
mashailakranga” 

15Kha akhon china hāngluishita, “Varena tharngasak kahai hili nana 
khamakhaoana majipaimara.” 

16Hithada kathum shihailaga ot chi kazingram khuikāluihaowa. 

17Mahākhami chi khikhala da Peterna chukmajalakha, Corneliusna chihokhavā 
mibing china Simonwui shim ngathingrāmamānlaga ashiwui ngaveili 
nganingsai. 

18Kala athumna ahokhuilaga “Peter kaho Simon chi hili maleikhala?” da 
ngahāna. 

19Mahākhami chi Peterna phaningkachungda leilakha, Manglāna ali hānga, 
“Simon nali mi kathumna phāda leili. 

20Chieina ngakarthuida tālaga ning kachihui maleila athumli ngasothalu, kaja 
ina athumli chihokharāna.” 

21Chieina Peterna zanghānga, “Nathumna phāda khalei mi chi ina, khiwui vang 
kharākhala?” 

22Athumna hānga, “Shipai shākhawui akhavā Corneliusna chihokharāna. Ava 
Vareli khokharuma kala Jihudi yur katongana kasoa kaphā mi akhana. Nali 
awui shimli hounglaga nana hāngmikhangai chi nganākhui khavai Varewui 
kazingraona nali ahokhuilu da ali hānga.” 

23Chieina Peterna athumli hozangda chithang ngayā awuili simzun sāngasaka. 
Akhama kathā athumli ngasovai kala Joppawui einala avānao kaikhala 
ngasovai. 

24Khanaothang kathā Caesareali vāshunga kala Corneliusna awui athei-asābing 
eina khamashit ngasotnaobingli hokhuilaga ali ngaraipamsai. 

25Peterna shimlungli kazang eina Corneliusna ali samngarokkhuida awui 
pheizingli khayākashi eina ngakhumshamzanga. 

26Kha Peterna ali khāngmathotta hānga, “Ngakarthuilu, ila mikumo akhana.” 

27Ana Corneliusli ngazekmamānda shimlung kazang eina mi tarākha kazipkasā 
ana zangthei. 

28Ana athumli hānga, “Jihudi akhana Gentile akhawui shimli khavā lah 
khangaso hi masākapai otna kaji nathumna thei. Kha mi khipālikha 
matharmana lah khamakhaoana da makhuipaimana kaji hi ili Varena 
chitheimihaira. 

29Chiwui vang eina ili rākaho tharan ningkhamaong maleila ina kharāna. Ara ili 
khiwui vang rākahokhala kaji hāngmilu.” 

30Chieina Corneliusna hānga, “Matithang shānghaira, arui atam himaikha ina 
iwui shimli pung kachikowui seiha salakha; yanglu, kahāna kachon khangavai 
mi akha kashuirak iwui mangāli ranganingda 

31hānga, ‘Cornelius, Varena nawui seihā kasā shāhaira kala nana khangachon 
khamiwui ot sākahai chi ana phaningungmira. 

32Kachikathāli Joppali chihovāda Peterla kaho Simonli aholu. Shamadrupheili 
kapama, sāhui khamathena Simonwuili ā shimzun sāda lei.’ ji. 

33Chiwui vang eina ina nawui pamli mi hengsāda chihovai, kala nana 
lumashanmida rāmi kahai hi phālakhaira; Prohona nali hāngmi ngasak khavai 
kaso kahai chi nganākhui khavai ithum saikora hili kakazipna.” 

34Chieina Peterna hāngphokuwa, “Ara ina thei kaja Vare hiya mimai 
mayangmana, 

35kha yur kachivawui eina ali khangachee mi kala khamashunga ot kasābingli 
ana mayāsera. 

36Saikorawui Proho Jishu Khristawui mangā eina chingri kahaiwui paokaphā 
hāngchitheida Varena Israelnaobingli chānpao chihokharā nathumna thei. 

37Johnna ra̱kahikwui chānpao hāshok kahaiwui thili Galileewui eina 
haophoklaga Judea ngalei katongali khamataia otshot shokkahai chi nathumna 
thei. 

38Nathumna Nazarethwui Jishuwui pongli kala kathada Varena awuitungli 
Manglā Kathara kala pangshap heirormikhala kaji thei. Ana apam saikorali 
vāda kaphā ot sai kala kameo kazangbing saikorali raimi, kaja ali Varena 
ngasomi. 

39Ana Israelwui ngaleili kala Jerusalemli sākahai ot saikorawui shākhi chi 
ithumna. Athumna ali krushtungli shaoshānda sāthathaowa. 

40Kha Varena kakathumathang kathiwui eina ringngasakta phongshar eina 
chitheimi, 

41chi mi saikorali theikhangsak maningmana, kha ana kathiwui eina ringshok 
kahaiwui thili ali ngasoda phāshak-phazā khangaruma, Varena kapangkhui 
kahaia shākhi kasābing ithumli theikhangasakna. 

42Kala kharingabing eina kathebingli bichar sāmi khavai Varena ali kapangkhui 
kahaina kaji mibingli shākhi sākhavai kala hāshok khavai ithumli ana kaso 
kahaina. 

43Marān saikoranala awui pongli shākhi sai kaja ali shitkasanga mi kachiva̱na 
awui ming chiwui mangā eina morei pheokhami samphangra.” 

Gentilebingna Manglā Kathar Samkaphang 

44Peterna tui hi hāngmahunglakha, pao hi kashā saikorawuitungli Manglā 
Kathara tāshunga. 

45Peterli ngasokharā ahui rimkashokbingwui eina shitkasang Jihudibing chi 
matakhakhaowa, kaja Varena Gentilebinglila Manglā Katharawui lemmet 
tāshungmi. 

46Kaja athumna tuiyur khangatei eina khamatui kala Vareli sokachikat chi 
athumna shai. Chiwui thili Peterna hānga: 

47“Ithumna Manglā Kathara samphang kahai thada mibing hila samphanghaira. 
Athumli tara̱li ra̱hikmikida khipāna khāmshaprakhala?” 

48Chieina ana Jishuwui ming singda ra̱hik khavai athumli kasoi. Chiwui thili 
athumna ali zimiksho kasha̱khawui vang ngasopamfasa da poi. 

Otsak 11 

Peterna Jerusalem Churchli Pao Ungkhami 

1Judea ngalei saikorali khalei paokazatbing kala shitkasangabingna 
Gentilebingnala Varewui tui khuisanghaira kaji shai. 

2Peterna Jerusalemli khavā tharan, ahui rimkashoka shitkasangabingna ali 
yetta hānga, 

3“Khisāda ahui marimkashokbingwui shimli vāzangda phākazāla 
phazārumkhala?” 

4 Kha Peterna shokkahai chi haokaphokwui eina thuida meisā eina hāngchithei. 

5“Ina Joppa keinungli seihā sāda leilakha ili hithada rāmahāmi: Kachon kahaka 
akhawui chonmarei matili singlaga kazingramwui eina chihokatā ina thei kala 
chi iwui ngalemli tāshunga. 

6Ina munlak eina khayang tharan aphei mati kakā sāyurla, phara̱-pharāla, 
yongkazata vānaoyurla thei. 

7Chiwui thili ili akhon akhana, ‘Peter, thuishaothatshailu’ da kahāng ina shai. 

8Kha ina ‘Ngga, Proho, makathar khamakhao ot ina ikhamorli masanglakranga’ 
da hānga. 

9Kha akhon china hāngluishita, ‘Varena tharngasak kahai hili nana 
khamakhaona majipaimara.’ 

10Hithada kathum shida shokhailaga saikora chi kazingram khuikāluihaowa. 

11Atam chichangli Caesareawui eina chihokharā mi kathum chi ina kapama 
shim chili rāshunga. 

12Athumli ningkhamaong maleila ngasovā khavai ili Manglāna hānga. Joppawui 
eina shitkasanga ivānao tharukla Caesareali ili ngasovai kala ithum saikora 
Corneliuswui shimli azanga. 

13Kha ana kathada awui shimli kazingrao rānganinglaga, ‘Joppali mi chihovāda 
Peter kaho Simonli ahokhuilu, 

14ana nashili chānpao khuirāmida chiwui mangā eina nala kala nashi 
shimkhurla kahui samphangra’ da rāhāngkhala kaji ithumli hāngchithei. 

15Ina matuikaphok eina, haokaphokli ithumwuitungli katā thada 
athumwuitunglila Manglā Kathara tāzanga. 

16 Chieina ‘Johnna tara̱ eina ra̱hikmi, kha nathumli Manglā Kathara eina 
ra̱hikmira’ da Prohona hāngkahai chi ina phaningunga. 

17Proho Jishu Khristali shitkasangwui vang eina Varena ithumli khami lemmet 
chi tākam eina athumlila miakha, I khipāda Vareli ngakaishipairakhala!” 

18Athumna hi kashā eina athumwui khayetla thāhaowa kala athumna Vareli 
masotchitkatta hānga, “Chithākha Gentilela ningngateikhuida kharing 
samphang khavai Varena mayāmihaira.” 

Antiochwui Church 

19  Stephenli shaokathat tuishotwui eina rekakharekwui vang ngapha̱yāng eina 
zatkahai shitkasanga mi kaikhana Phoenicia, Cyprus, kala Antioch vāshungda 
Jihudimāngli pao hāshoka. 

20Kha Cyprus eina Cyrenewui mi kaikhana Antiochli vākashung eina 
Greeknaobinglila Proho Jishuwui paokaphā chi hāshoka. 

21Prohowui pangshapna athumli ngasomi, chieina mi kachungkhana 
shitsangda Proholi ngareiunga. 

22Hiwui pao hi Jerusalemli khalei churchna kashā eina Barnabasli Antiochli 
chihovai. 

23Ana vākashung eina mibing chili kathada somikhala kaji theilaga a 
ringphālakhaowa kala Proholi ningtongda shitsangching khavai athumli 
kasatsanga. 

24Barnabas hi Manglā Kathara kala shitkasangna pemting kahai kaphā mina 
kala Proholi shitkasang mi kachungkhala mataisang ngasaka. 

25Chiwui thili Barnabasna Saulli Tarsusli phāvai, 

26kala ali samphang kahai eina Antiochli thānunga. Anina chiwui churchli 
zingkum akha pongzongri ngasopamda mi kachungkhali tamchithei. 
Shitkasangabingli Christian hokhare hi Antiochlina. 

27Atam chitharan marānbingna Jerusalemwui eina Antiochli vai. 

28Athumwui ngachaili Agabus kaho china nganingkada, okathui hili chāmrei 
akha rāra da Manglāwui pangshap eina phongmi. Hi Claudiusna awunga sāda 
leilakha shoka. 

29Chieina sākhangatha̱bingna Judeali khalei shitkasang khangarumbing chili 
khangachon chihovā khavai mi kachiva̱na kachichāwui mikashap athishurda 
mingaroksa da ngazeka; 

30kala athumna chi sāda Barnabas eina Saulwui pāngli mida anina ararbingli 
chiphunvai. 

Otsak 12 

Marmeida Rekkakharek 

1Atam hitharan Herod awungana church mipha̱ kaikhawuitungli pāng parda 
sāshilak eina rekharekphoka. 

2Ana Johnwui agato Jamesli raighai eina sāthathaowa; 

3hina Jihudibingli ningyāng ungngasakta lei kaji kathei eina Peterlila tukkhui. 
Hi Khawok-makazang Khamui phanitwui atamli kashokna. 

4Ali tukkhuida phātopli sanghailaga shipai matitina kānglup kasema kānglup 
matili shantri sākhavai athumwui pāngli horsangmi. Herodna ali Makānkhami 
phanitwui thili yaruili khuishoklaga bichar sākhavai ngarānhai. 

5Chiwui vang Peterli phātopli sanghai, kha churchna awui vang Vareli seihā 
thuklak eina sāmishonshona. 

Peterli Phātopwui eina Kankhami 

6Herodna yaruiwui mangāli khuishoklaga bichar sāra jithang ngayā, Peterli 
marikhānghui khani eina khalaplaga shantri khaniwui ngachaili chipethai, kala 
shantribingna phātop khamongli mayonpama. 

7Kashuirak eina Prohowui kazingrao akha chili tānganingda phātop shim chi 
horchamrihaowa. Kazingrao china Peterli yartui khanuklaga “Thakta 
ngakarthuilu” da mathota. Ngalāngda marikhanghui chi Peterwui eina 
ngalatāhaowa. 

8Chiwui thili kazingrao china hānga, “Shaksākhuida pheihopla sangkhuilu.” 
Chieina Peterna chithada sai kala kazingrao china hānglui, “Nawui kachon 
ngavaikhuida ithi shurlu.” 

9Peterna ali shurshoka, kha kazingraona sāda khalei chi kachangshonglaka kaji 
matheisāmana kha mahākhamina da phaningsai. 

10Anina shantri khare kala kakhane chi kānshokta naomeikapta keinungli shok 
khavai mariwui ngavei chili shokshunga. Ngavei china aningsasak shomida 
shokhaowa. Kala anina shongfa akhali zatta leilakha kashuirak eina kazingrao 
chi thuihaowa. 

11Chiwui thili Peterna ning mathingkhaung eina phaningkhuida hānga, “Ara ina 
theishinghaira, Prohona awui kazingrao shirātāda ili Herodwui pāng eina kala 
Jihudibingna honkasā saikora chiwui eina kanmihaira.” 

12Hi phaningkhuilaga, ana John, Markla kahopawui ava̱ Maryshiwui shimli vai, 
chili mi kachungkha kaziplaga seihā sāsai. 

13Peterna ngavei khamong chi kashao eina shokshomikida Rhoda kahova̱ rao 
sha̱nao akha shoka. 

14Peterwui khak kashā eina ringphanāhaida khamong mashomila shimlungli 
ngasamzangda, “Peter khamongli nganingda lei” da zanghānga. 

15Chieina athumna, “Na pāhaira” ji. Kha ana “Kachangkhatna” da hānga. 
Chithākha “Chi awui kazingraona” da athumna hānga. 

16Kha Peter khāmong shaopama kala athumna khamong shoda ali kathei 
tharan athum matakhakserhaowa. 

17Peterna athumli akhon mashok khavai apāng eina ingkit sai kala kathada 
Prohona ali phātopwui eina khuishokmikhala kaji hāngchithei. “Hi James eina 
ivānaobingli hānglu” da hānglaga apam khangteili thuihaowa. 

18Kazing kathang tharan Peterli khi shokhaokhala da shantribing apam chili 
maphākhuilakla ngaunlophaowa. 

19Herodna Peterli phākhavai kasoi, kha athum maphākhuirarthuwa. Chieina 
ana shantribingli ngahānung ngahānvā sai kala athumli shaothat khavai hukum 
mihaowa. Chiwui thili Herodna Judeawui eina thuihailaga Caesareali atam 
kasha̱nakha tāpama. 

Herod Kathi 

20Chitharan Herodna Tyre eina Sidonwui mibingli malungvātlak eina leisai. 
Chieina athumna khokkha sākhuilaga ali asamphang khavai khangarān sai. 
Rimeikapta athumna awungawui kashina Blastusli suikhuilaga mashitta okthui 
khavai Herodli apoi, kaja aram ngalei chi awungawui eina kashakazā 
samkaphangna. 

21Langchin sāhaithang Herodna awungawui sāri ngavaikhuilaga 
wungpamkhongli pama, kala mibingli tamchithei. 

22Chieina mibing china, “He mitui maningmana, kameotuina” da vaowa. 

23Ngalangda Prohowui kazingraona yapkārsanghaowa, khikhalajila Herodna 
Vareli mamasotchikatmana; kala ali kachaina shaida thihaowa. 

24Kha Varewui tuiva mataisangda chungmei ngayaovai. 

25Barnabas eina Saulna aniwui sāphalungki kaji ot chi sakuphailaga, awui ming 
Markla kaho Johnli thānkhuiphungda Jerusalemwui eina latunghaowa. 

Otsak 13 

Barnabas eina Saulli Kapangkhuida Kachiho 

1Chitharan Antioch churchli marānbing kala kachishutabing leisai, athum chiya 
Barnabas, Kazika kaho Simeon, Cyrenewui Lucius, Governor Herodli 
nganaokākhangaruma Mana-en, kala Saul athumna. 

2Athum kakhum eina Proholi seihā sāda leilakha Manglā Katharana hānga, “Ina 
sāngasakkhangai ot chiwui vang Barnabas eina Saulli phaishokmilu.” 

3Chieina athumna kakhum eina seihā kasā kupkahaiwui thili aniwuitungli pāng 
khāngkāda seihā sāmilaga chihohaowa. 

Cyprusli Pao Hākashok 

4Manglā Katharana kachiho athishurda anina Seleuciali vai kala chiwui eina 
marikhong tongkhuida Cyprusli vāzanga. 

5Athumna Salamisli vākashung eina Jihudiwui Synagogueli Varewui tui 
tamchithei. Aniwui ot kasāli ngachon khavai John Marklila thānphunga. 

6Athumna tara̱na kuinam kahai ngalei kachungkha kānvāda Paphosli 
vākashung tharan, Jihudinao akha Bar-Jishu hoda, meowor kathema kala 
minama marān akha samphanga. 

7Mipa hi, Varetui nganā khavai Barnabas eina Saulli hokahaia thangmeilak 
kahaia governor Sergius Paulusli ngasopamsai. 

8Kha meowor kathema Elymas (Chi Greek tuiwui amingna)na athumli 
mamayāmana kala governorli shitkasang chili mazang khavai khangarān sai. 

9Kha Saul, Paulla kaho china Manglā Kathara pemtinghaoda Elymasli mik 
taringda yanglaga hānga, 

10 “Chipeewui naotun, khamashung saikorawui yangkashe, nava kachipat eina 
makaphāwui marei-marā kathemana. Prohowui khamashung shongfa 
mashongachei ngasakchingrala? 

11Prohowui makhamayā nawuitungli leihaira; namik ngapeohaida zimikwui 
kahor atam kasha̱khawui vang matheimara.” Chili ngalāngda leichui khangapui 
thada amik tangmangtinghaowa kala ali thara̱zatmi khavai mi phaung phāvai. 

12Kashok chi governorna kathei eina Prohowui pongli tamkachithei chi shālaga 
matakhakhaowa. 

Antioch eina Pisidiali Hākashok 

13Chiwui thili Paul eina ali khangasobingna Paphoswui eina marikhong 
tonglaga Pamphylia ngaleiwui keinung Pergali vai. John Markna athumli, apam 
chili chihohailaga Jerusalemli latunghaowa. 

14Athumna Pergawui eina Pesidiawui Antiochli vāshunga, kala Sabbaththang 
athumna synagogueli akai. 

15Moseswui ain lairik kala marānbingwui lairik pākup kahaiwui thili 
synagoguewui akhavābingna anili pao chihovai, “Ivānao khani, nanina mibing 
hili kasatsangkhangai leiakha kasatsangmilu.” 

16Chieina Paulna nganingkāda pāng yailaga matuiphoka: “Vareli khokharuma 
Israelnaobing eina nathum Vareli khangacheebing, nganāmilu! 

17 Israel yurwui Varena ishāvā ngarāli kapangkhuida Egypt ngaleili okthuilakha 
kahaka miyur sāngasaka. Varena athumli awui pangshap eina Egyptwui eina 
thānshoka, 

18 kala lamhāngli zingkum hangmati athumli ja̱miya. 

19 Ana Canaan ngaleiwui yur shinili sākazamhailaga awui miyurli ngalei chiwui 
akhavā sāngasaka. 

20Saikora hi kum shāmati hangphangā sha̱kha zanga. “Hiwui thili Varena marān 
Samuel marāranglakha eina tangda wungva̱-wungvābing kapangsangmi. 

21Chiwui thili mibingna awunga akha poi, chieina Varena Benjamin shangli 
kapharā Kishwui naomayara Saulli kum hangmati mungkhavai mi. 

22 Saulli khuishok kahaiwui thili Varena Davidli awunga sākhavai 
kapangkhuida hithada hānga: ‘Iwui kaphaning eina ngaraikachā ina 
sāngasakkhangai sāki kaje Jessewui naomayara David hina’. 

23Varena ngashitmi kahai athishurda Davidwui naotun Jishuli Israel yurwui 
Huikhame sāngasakhaira. 

24 Jishuna marāranglakha Johnna moreiwui eina ning ngateida ra̱kahikwui tui 
Israelnao saikorali tamchitheihairasai. 

25 Kala Johnna awui ot kupnanaili hānga, ‘Nathumna ili khipāna da 
phaningkhala? Nathumna honda khalei chi I maningmana. Kha iwui thili a 
rārāda lei, awui pheihop khara̱ eina tangda khalāmikida I matik machāmana.’ 

26  “Ivānaongarā, Abraham shimkhurwui naobing kala nathumwui ngachaili 
Vareli khangacheebing, huikhami chānpao hi ithumli shirātrāmihaira. 

27Kaja Jerusalemli kapam mibing eina kathānabingna a Huikhamena kaji 
matheithuwa, lah sabbath kachida pāda khalei marānbingwui tuila bhap 
matāthuwa. Kha Jishuli khayon khami china marānbingwui tui chi ungshung 
ngasaka. 

28Athumna awuitungli thikhavai shongrān masamphanglala shaothat ngasak 
khavai Pilateli poi. 

29Kathara Lairikli hāngkahai saikora athumna ungshung ngasak kahaiwui thili 
krushwui eina khuitāda chikhurli chizana. 

30Kha Varena ali kathiwui eina ringshok ngasaka, 

31kala Galileewui eina Jerusalemli ngasokakābing kachungkhali zimiksho 
kasāngkhawui vang awui azak chithei. Ara athumna mibingli awui shākhi mi. 

32Chiwui vang eina Varena ishāvā ngarāli ngashitmi kahai paokaphā chi 
nathumli khuirāmi khavai hili ithum leili, 

33 kala Jishuli ringshok ngasakta athumwui ara̱-azā ithumwui thotli ungshung 
ngasakhaira. Laa lairik kakhanelila hithada kapihai. ‘Na inaomayarana; aja̱ ina 
nali pharākhuihaira.’ 

34  “Varena ali kathiwui eina ringshok ngasaklaga kashui maleiluimara kajiwui 
pongli hithada hānghaida lei; ‘Davidwui kathara makhangapata sokhami chi ina 
nathumli mira.’ 

35  Chieina khangatei laa lairik akhalila ana hithada hanghai, ‘Nana nawui 
katharapa chili kashui mathei ngasakmara.’ 

36Davidna awui thotli Varewui kharin chi ungshung ngasakhailaga thihaowa, 
kala awui avāva̱ ngarābingli ngasoda chizana kala aphasā shuitāhaowa. 

37Kha Varena ringshok ngasak kahaia a chiya kashui kaho matheimana. 

38Chiwui vang eina ivānaobing, nathumli hi theikhui ngasakkhangaina kaja mi 
hipāwui mangā eina morei pheokhamiwui tui nathumli hākashokna. 

39Moseswui ainna nathumli ningkhān masā ngasakkharar chi hipāwui mangā 
eina shitkasanga kachiva̱li ningkhān ngasakhaira. 

40Marānbingna hāngkahai chi nathumli mashok khavai ningngasharlu; 

41  ‘Yanglu, he mana̱shikazarbing! Nathum matakhakhaida shimānhaora, kaja 
ina aja nathumwui thotli kasā otsak hi, khangatei akhana hāngchitheilala 
nathumna mashitsangphāphāki kaji otsakna!’” 

42Paul eina Barnabasna synagoguewui eina zathaoki kaji eina khanaowa 
sabbaththangla chiwui pongli chungmeida rātamchitheilui khavai mibingna 
poi. 

43Synagoguewui kazip ngathān kahaiwui thili Jihudi kachungkha kala Jihudi 
dharma khuisang kahaia Gentilebing kachungkhala aniwui thi shurrai. Anina 
athumli Varewui lukhamashanlungli leiching khavai katomda tamchithei. 

44Khanaowui Sabbaththang keinung chiwui mi kachungkhana Varewui tui 
nganākida rākazipa. 

45Yarui kachungkha kakazip chi Jihudibingna theilaga mikpaishihaowa kala 
athumna Paulna kahānghāng chili yetta ali kazeila zeiya. 

46Kha Paul eina Barnabasna pingmeida hānga, “Rimeikapta Varewui tui hi 
nathumli hāngchitheiphalungki kajina. Kha nathumna katang makhavai mirin 
masamphangngaimada khalan kahaiwui vang, nathumli haiphungda ithum 
Gentilebingli vāhaora. 

47 Kaja Prohona ithumli kasoda hānga: ‘Ina nathumli Gentilebingwui kahor 
sāngasak kahaina, chieina okathui saikora hi huikhuipaira’ ” 

48Gentilebingna hi kashā tharan athum mathānlakhaoda Varewui tuili 
sochikata, kala katang makhavai kharing samphang khavai tharchisin kahai 
athum kachungkhana shitsanga. 

49Varewui tui chi ngalei saikorali ngayaovai. 

50Kha keinungwui kathānabing eina khangatara khamaho sha̱naobingli 
Jihudinaobingna thara̱sanglaga Paul eina Barnabasli rekhareka kala aramwui 
eina kashamhaowa. 

51Chieina athumli makhamayā chitheida anina aniwui pheili chifa kakā chi 
kathangtāhailaga Iconiumli vāhaowa. 

52Kala sākhangatha̱bing chi khamathān kala Manglā Katharana pemtinghaowa. 

Otsak 14 

Iconiumli Khavā 

1Ara athumna Iconiumli Jihudiwui synagogueli vālaga tamkachithei eina 
Jihudinao kala Greeknao kachungkhana shitsanghaowa. 

2Kha mashitkasanga Jihudinaobingna Gentilebingli hāngkasotta shitsang 
kahaibing chili mamayā khavai sai. 

3Chieina anina chili atam kasāngkha pamsangda Prohowui vang pinglak eina 
tamchithei kala lukhamashanwui chānpao chi mashunga da shākhi mida 
aniwui pāng eina machut kala matakhak kahai otla sai. 

4Keinung chiwui mibing khum khani sāhaowa, kaikhana Jihudibingwui kala 
khangatei kaikhana paokazatbingwui mijang zanga. 

5Gentile eina Jihudi kaikhana athumwui kathānabingli ngasoda paokazatbingli 
zakshilāk eina sālaga lunggui eina horthat khavai khangarān sāhaowa. 

6Paokazatbingna chi kathei eina Lycaoniawui keinung Lystra eina Derbe kala 
chiwui ruinganaili yāmvāhaowa. 

7Chili athumna Paokaphā hāshoka. 

Lystra eina Derbeli Khavā 

8Lystra keinungli, kapharāwui eina phei tekhaida mazatkharar mi akha leisai. 

9Ana Paulwui tamkachithei chi ningsanglak eina nganai, kala awuila raimi 
ngasakra kajiwui shitkasang lei kaji kathei eina 

10Paulna ali hānga, “Ngatartei eina nganinglu.” Ana ngalongkāda zata. 

11Paulna sākahai chi theida Lycaoniawui tui eina athum saikorana vaoda hānga, 
“Kameonao mizak khuida ithumli tāshunghaira!” 

12Athumna Barnabasli Zeus phokmi kala Paulli ana chungmeida matuihaoda 
Hermes phokmi. 

13Keinung mangāchangli khalei Zeus kameoshimwui sharva̱a china yaruili 
ngasoda anili pha̱kaphayā ot chigatngaihaoda mukvā eina awon khuiphunglaga 
ngaveili khuirai. 

14Kha paokazata Barnabas eina Paulna chi kashā eina aniwui kachon 
serkhaklaga yaruiwui lungli yongshokta vaowa, 

15 “Itaongarā, nathumna kachiwui vang eina hithada kasākhala? Inila nathum 
eina ngaraikachā mikumona. Makānkhanā otbing hiwui eina mai 
ngareithuihailaga kazingla, ngaleila, shamadrula kala chiwui alungli khalei ot 
saikora kasā kharinga Vareli ngareiung khavai paokaphā hāshok khavai ithum 
hili khaleina. 

16Thuikahai atamli yur saikorali kachichāwui zatkhangaingaili zatngasaksai. 

17Kha atam kachiva̱li kaphā sākhami china ā leichingda lei kaji shākhi mi; ana 
kazingramwui eina zingrotra̱ mida atam chālak eina athei samphang ngasaka; 
kashakazāla mida ningla ringkaphāna pemtinghai ngasaka.” 

18Hithada hānglaga yaruina pha̱kaphayā ot sāki kajiwui eina saklak eina 
khāmkhui. 

19  Chiwui thili Jihudinao kaikha Antioch kala Iconiumwui eina rālaga yarui chili 
suikhuida, Paulli lunggui eina thamngasaka kala thihairada phaninglaga 
keinungwui ayarli athumna shimenshokhaowa. 

20Kha shitkasangabingna ali kuimareida rākakazip tharan ngakarthuida 
keinungli zangluishithaowa. Akhama kathā Barnabas ani Derbeli vāhaowa. 

Antiochli Latkhaung 

21Keinung chili anina paokaphā hashokta sākhangatha̱ kachungkha yuikhui. 
Chiwui thili Lystra, Iconium kala Antiochli latungluishita. 

22Anina shitkasangabingli pangsang ngasaka kala khamashunga shitkasang 
chili mangacheilakla leiching khavai kasatsanga, kala “Vare wungramli 
zangkida ithumna kachotkachāng kachungkha phungphalungra” da tamchithei. 

23Church kachiva̱li anina ararbing kapangsangmi kala kakhum eina seihā 
sālaga kapang kahai athum chi athumna shitkasanga Prohowui pāngli 
horsangmi. 

24Pisidiawui ngaleili yaokup kahaiwui thili anina Pamphyliali rai. 

25Chili, anina Pergali pao hāshoka kala chiwui thili Attaliali vai, 

26kala chiwui eina marikhong tongkhuilaga Antiochli latunga. Hi anina 
sākupchamkahai otsinwui vang Varewui lukhamashan pāngli horsangkhami 
apamna. 

27Anina Antioch ungkashung eina Churchwui mibingli kaziprumda Varena anili 
shichinlaga kathada sāmamei kala kathada Gentilebingna shitsang khavai 
khāmong shomikhala kaji athumli hāngchithei. 

28Apam chili anina sākhangatha̱bingli atam kasāngkha ngasopama. 

Otsak 15 

Jerusalemli Hanga̱ Kapam 

1  Judeawui eina mi kaikha rālaga shitkasangbingli, “Moseswui ain athishurda 
ahui marimshokakha kahui masamphangmara” da tamchitheiphoka. 

2Hiwui pongli Paul eina Barnabasna athumli panglāk eina ngaphata. Chiwui 
vang eina Jerusalemli khalei paokazatbing eina ararbingli ngachamkhui khavai 
Paul eina mi kaikha zangda ngasova khavai kapangkhui. 

3Churchna athumli chihovai kala athumna Phoenicia kala Samaria vākānda 
Gentilena Vareli kathada shitsanghaokhala kaji hāngchithei kala pao hina 
shitkasangbing saikorali mathān ngasaka. 

4Athumna Jerusalemli rākazang tharan church, paokazatbing, kala ararbing 
saikorana ringphālak eina vāngarokkhuiya, kala Varena athumli shichinlaga 
sākahai saikora athumna hāngchithei. 

5Kha Phariseewui mijang kasā shitkasanga kaikhana nganingkāda, 
“Gentilebingli ahui rimshokphalungra kala Moseswui ain mayon khavai 
hāngphalungra” da hānga. 

6Paokazatbing eina ararnaobingna tuipong hi machukrum khavai kazipa. 

7Sha̱rākha ngayāt ngarok kahaiwui thili Peterna nganingkāda hānga, 
“Ivānaobing, atam kasāngkha thuihaira, nathumwui ngachaiwui eina 
Gentilebingli paokaphā hāshok khavai ili Varena kapangkhui, kaja ikhamorwui 
eina athumna Varetui shālaga shitsanga kaji nathumna thei. 

8Kala mi kachiva̱wui wuklung katheia Varena ithumli khami thada athumlila 
Manglā Kathara khami hina Varewui khamayā chitheimihaira. 

9Ana ithum eina athumli ngatei khangasak maleimana, kaja shitkasangwui 
mangā eina ana athumwui morei pheomi. 

10Chithākha ithumwui avāva̱ ngarābingnala, ithumnala maphungkhararra 
otrom hi khisāda shitkasangabingwui khumkhorli chiphunhailaga Vareli chāng 
tamyangngaihaokhala? 

11Ithumna shitsanga kaja Proho Jishuwui lukhamashan mangā eina athumli 
huikakhui thada ithumlila huikhuihaira.” 

12Barnabas eina Paulna Gentilebingwui alungli Varena anili shichinlaga machut 
kala matakhak kahai ot sākahai hāngkachithei chi athumna shālaga vari eina 
pamhaowa. 

13Anina hāngkup kahaiwui thili Jamesna hānga, “Ivānaobing khanganāmilu! 

14Varena rida kathada Gentilebingli athumwui ngachaiwui eina awui miyur 
sākhavai kapangkhuilaga nganaomikhala kaji Simeonna hāngchitheihaira. 

15Marānbingwui tui eina hi ngaraichai kaja hithada kapihaida lei: 

16  ‘Hiwui thili I latrāluira, kala Davidwui ja̱tā kahai shim chi sākāluira, ngayang 
kahai chi chiphokhuiluira, kala ngazipluishit ngasakra. 

17Chieina mi kateina kala iwui ming eina hokhui kahai Gentile saikorana 
Proholi phāra, 

18da achālakhawui eina saikora hi chitheimi kahai Proho china hānga.’ 

19Chiwui vang eina, Vareli zangkahai Gentilebing hili khanang khangasak 
mamashungmana kaji, hi iwui kaphaningna. 

20Kha athumna meoma̱li pha̱kaphayā makathara kashakazā mazākhavai, 
khamathang khamarangli mazang khavai kala ngakhakkathi sā mashai khavai 
lah ashee mazā khavai athumli chithi kapiphalungra. 

21Kaja atam kasāngkhawui vang sabbath kachida synagogueli Moseswui ain 
pāchinga, kala awui tuibing chi keinung kachida hāshoka.” 

Shitkasanga Gentilebingli Khami Chithi 

22Chiwui thili paokazatbing eina ararnaobing kala church hupva zangda mi 
saikorana Paul eina Barnabasli Antiochli ngasovā khavai athumwui ngachaiwui 
eina mi kaikha kapangkhuisa da mayāngaroka. Shitkasangabingna khayāshilak 
kahai Barsabbasla kaho Judas eina Silasli kapangkhui, 

23kala chithi chi hithada kapilaga anili sangmida chihovai: “Paokazatbing 
ararnaobing kala navānaobingna Antioch, Syria kala Ciliciali khalei shitkasanga 
Gentilebingli shālam mili. 

24Ithumwui khamayā makhuila ithumwui mi kaikhana nathumwuili rālaga 
athumwui kahāng china nathumli khanang ngasakhaowa kaji ithumna 
shāhaira. 

25Chieina ithum kazipngarumlaga ningkha sāda paokaphunga kapangkhuilaga 
kachiho phārada mayā ngarok kahaina. Ani ithumwui leikashiya Barnabas eina 
Paulli ngasorāra. 

26Ani hiya Proho Jishu Khristawui vang mirin chigatchao kahai thathuiya. 

27Chiwui vang eina ithumna Judas eina Silasli chihorāli. Anina ithumna kapi 
kahai hi mashunga da mashā eina rāhāngrāsāra. 

28Nathumna sāphalungki kaji hili lāngda nathumli khiotkha eina makhananglui 
khangasakna phāmeira kaji hi Manglā Katharanala, ithumnala mayā ngarok 
kahaina. 

29Chieina nathumna meoma̱li pha̱kahai sā mashaialu, ashee mazālu, 
ngakhākkathi sā mashailu, kala shām kasāli mazangalu. Hikathā hili mazang 
khavai ning ngasharakha nathum ringphāmeira. Mahaimeiranu.” 

30Chieina athumna paokaphunga khani chili chihovāda Antiochli vākashung 
eina shitkasangabingli hokhuiserlaga chithi chi athumwui pāngli mi. 

31Athumna chithi chi pālaga, kasatsangkhamiwui chānpao chiwui vang 
khamathānna pemtinghaowa. 

32Judas eina Silas, anila marān sāthuda anina kasatsangmida avānaobing chili 
pangngsaka. 

33Apam chili atam kasha̱kha ngasopamlaga athumna aniwuitungli chingri 
kahaiwui sokhami milaga anili chihokharābingwuili shiunhaowa. 

34Kha Silasna chili pamfarada phaningda chieina pamhaowa. 

35Kha Paul eina Barnabasna mi khangatei kachungkhali ngasoda Prohowui tui 
tamchithei kala hāshoka. 

Paulna eina Barnabas Khangapāk 

36Khaleilaga Paulna Barnabasli hānga “Keinung kachiva̱li yaovālaga, 
ivānaobing chi kathada leilikhala ayangsa.” 

37Barnabasna John Markli hophungngaiya. 

38Kha Paulna ali mahokaphungna phāmeira jihaowa, khikhalajila ana anili 
Pamphyliali nothāhailaga otla masāngarumluilakthuwa. 

39Chili ani ngaphatreihaoda pākngarokhaowa: Barnabasna Markli 
thānkhuiphungda marikhong tongphungda Cyprusli vāhaowa. 

40Kha Paulna Silasli kapangkhuida shitkasangabingna anili Prohowui 
lukhamashan pāngli horsangmilaga thuihaowa. 

41Ana Syria eina Cilicia ngaleili vālaga churchbingli pangsang ngasaka. 

Otsak 16 

Timothyna Paul eina Silasli Ngasokhavā 

1Paulna Derbe eina Lystrali vai. Chili Timothy kaho sākhangatha̱ akha leisai; 
ashāva̱ hi Jihudisālala Vareshi akhana kala avāva̱ Greeknaona. 

2Lystra eina Iconiumli khalei shitkasangbingna Timothyli solaka. 

3Paulna Timothyli khuiphungkhangai eina ali ahui rimshokmi. Khiwui 
vangkhala kaja apam chili khalei Jihudi saikorana avāva̱ hi Greeknaona da thei. 

4Anina keinung keinungli vālaga Jerusalemli khalei paokazatbing eina 
ararnaobingna tuitak tākahai chi mayon khavai tamchithei. 

5Chieina churchbing chi shitkasangwui lungli pangsanga kala mishānla 
thangkachida mataisanga. 

Troasli Paulli Rāmahākhami 

6Paul eina ali ngasokazatbingli Manglā Katharana Asia ngaleili pao hākashok hi 
khāmkahaiwui vang Phrygia eina Galatia ngalei peida yaovai. 

7Athumna Mysia kāroda vākashung tharan, Bithyniali vāzang khavai hotnai, 
kha Jishuwui Manglāna khāmhaowa. 

8Chieina athumna Mysia makānlaga Troasli tai. 

9Chithang ngayā Paulli mahākhami akha rāchithei: Macedoniawui mi akhana 
nganinglaga ali, “Macedoniali rāda ithumli ngachonmilu” da poi. 

10Ana chi theikahaiwui thili, ithumna Macedoniali vākhavai khangarān 
sāhaowa, khikhalajila apam chili khalei mibingli paokaphā hāshok khavai 
ithumli Varena hohaira da thei. 

Philippili Lydia Ning Khangatei 

11Chiwui vang ithumna Troaswui eina marikhong tonglaga angatar eina 
Samathrasli vai kala akhama kathā Neapolisli vāzanga. 

12Chiwui eina ithumna Macedonia ngaleiwui hakmeikap kaje keinung Philippili 
vai; apam hi Romenaowui ramsom akhana. Ithumna chili zimiksho 
sha̱rākhathang pamsangda 

13Sabbaththang ngavei kānshoklaga seihā sākhavai apam samphanglapai da 
kongpheili vai. Ithumna chili pamzangda chili kazipkasā sha̱naobing chili 
tamchithei. 

14Ithumwui tui khanganā athumwui ngachaili kachon khamenga khayorva̱, 
Thyatirawui eina kharā Lydia kahova̱ zanga. A Vareli khokharumva̱ sha̱nao 
akhana, chieina Paulna kahāng chi ningsanglak eina nganā khavai Prohona 
awui wuklung shomi. 

15Ala, ashi shimkhurwui mibingla, ra̱hik kahaiwui thili, ana ithumli, “Nathumna 
I hi Proholi shitkasanga mina da phaningakha ishi shimli kharāpammilu” da 
hoi. Kala awui kahāng chili ithumla mayāhaowa. 

Philippi Phātopli Sangkahai 

16Thangkha ithumna seihā sākhavai apamli vākida zatlakha sha̱ ngasoda, 
shokki kaji hāngkhamiva̱ rao sha̱nao akha samphanga. Ana shokki kaji 
hāngkhami eina awui akhavāli lupā tarākha pheiungmiya. 

17Ana Paul eina ithumwui thi shurda panglāk eina, “Huikhamiwui tuipong 
nathumli vaomalānkhame mibing hi Juikhamataiya Varewui raobingna” da 
vaopama. 

18Tui hi ana thangkachida hāngchingda, chieina Paulna ningrākhaida 
ngareiunglaga sha̱ chili hānga, “Jishu Khristawui ming singda ina nali sha̱nao 
chiwui eina shokhaolu da kakasona!” Chichangli sha̱ chi awui eina shokhaowa. 

19Rao sha̱nao chiwui akhavāna lupā pheikhuikapaiwui kachihān chi 
shimānhaira kaji kathei tharan Paul eina Silasli tukkhuilaga leihngapha̱li 
shimenshokta akhavābingwui mangāli khuivai. 

20Athumna anili Romewui akhavābingli khuivāda hānga, “Mibing hi 
Jihudinaona, kala anina ithumwui keinungli khonzār ngasakta lei. 

21Anina ithumwui ainli makhamayā khangachāyan tamchithei; ithum Romewui 
ruichumnaona, chieina chikathā khangachāyan chi ithumna 
makhuisangpaimana lah mamayonpaimana.” 

22 Kala yaruinala anili kaphen chili hāngsanga. Chieina bicharwobingna aniwui 
kashankachon serkhakmihailaga lijei eina ngaphit khavai hukhum mi. 

23Marlak eina shaomi kahaiwui thili athumna anili phātopli sanghailaga phātop 
khamayonali ningkachang eina mayon khavai kasoi. 

24Kakaso chiwui athishurda anili alunga phātop shimli khuizangda zurthing 
sanghai. 

25Paul eina Silasna ngayāsailung atamli Vareli seihāla, masotlaala sai kala 
phātopli kazangbingna aniwui chi nganāpama. 

26Kashuirak eina neina̱ khanukta phātop shim chiwui shimphung eina tangda 
nganukhaowa. Chili ngalāngda khamong saikora shohaowa kala mari khānghui 
saikora chi mi saikorawui eina ngalatāserhaowa. 

27Phātop khamayona china thuikhamathuk eina phātop shimwui khāmong 
shoser kahai chi theilaga phātopli sangkahaibing yāmserhairara da phaninga. 
Chieina awui raighai sutshoklaga ngaronthat khavai sai. 

28Kha Paulna panglāk eina vaoda hānga “Nakhalatta ka̱lāshi khavai masaalu! 
Ithum hili leiserli.” 

29Phātop khamayona china thaomei pokhuilaga ngasamzangda kathirriri Paul 
eina Silaswui mangāli khuktizanga. 

30Chiwui thili ana anili thānshoklaga hānga, “Amei khani, ina kahui samphang 
khavai khi sarakhala?” 

31Anina ngahānkai, “Proho Jishuli shitsanglu, chieina nala kala nashi 
shimkhurla kahui samphangra.” 

32Anina ali kala awui shimli khalei saikorali Prohowui tui hāngchithei. 

33Chithang ngayā ana anili hoshokta aniwui khamā saikora sāmathāmi. 
Chithang ngayā ali kala awui shimkhurwui mi saikorali ra̱hikmihaowa. 

34Chiwui thili ashi shimli thanungda kashakazā ngarānmi. Ashi shimkhur 
saikora khamathānna pemtinghaowa, khikhalajila athumna Vareli 
shitsanghaowa. 

35Akhama ngathor kathā bicharwobingna, “Mibing chili chihohaolu” kaji 
hukhum chi hāngmi khavai police chihovai. 

36Chieina phātop khamayona china Paulli hānga, “Bicharwobingna nanili 
chihohaolu kaji pao shirātrāhaira. Chieina ara nani shokpaira. Chingri eina 
zatulu.” 

37Kha Paulna athumli hānga, “Bichar masālakla Romewui ruichumnao ithumli 
athumna yaruiwui mangāli shaowa kala phātop sanghai. Laga ara athumna 
ithumli ngathumsāda chishotralā? Masāpailakmara! athum khalattana 
rākhuishokranu.” 

38Policebingna bicharwobing chili pao hi ahānga; kala ani Romewui 
ruichumnaona kaji kashā eina athum ngacheehaowa. 

39Chieina athumna anili ning angatei kala phātopwui eina rākhuishoklaga 
keinung chiwui eina kathuimihaolu da anili poi. 

40Paul eina Silasna phātopwui eina shokta Lydiawui shimli vai. Chili 
shitkasangbingli samphangda athumli katomkasangwui tui matuihailaga 
zathuihaowa. 

Otsak 17 

Thessalonicali Khavā 

1Chiwui thili anina Amphipolis eina Apollonia kanvāda Jihudiwui Synagogue 
khalei Thessalonica apamli rai. 

2Paulwui khangachā athishurda ana synagogueli vai kala sabbath kathum 
athumli kathara lairikwui eina khuishoklaga ngaphat-ngayāt sai, 

3kala Khrista kachotkachāng phunglaga kathiwui eina ringshokphalungra kaji 
hi shākhi khami eina ngasoda tui chi meikhaichitheida Paulna hānga, “Ina 
hāngchitheida khalei Jishu hi Khristalaka.” 

4Athum kaikhana kahāng chili mayāchaoda Paul eina Silasli zanga kala sha̱nao 
kathānva̱ kachungkha eina Vareli shitkasanga Greeknao kachungkhala anili 
zanga. 

5Kha Jihudinaobingna mikpaishihaoda makaphā-makhayā mi kaikhali 
khomkhuilaga mi kachungkha kazipkhuida keinung chi khonzār khavai sai kala 
athumna anili yarui mangāli khuishok khavai Jasonwui shim akaiya. 

6Kha athumna anili masamphangthuda Jason eina shitkasanga kaikhali keinung 
chiwui akhavābingli shimenvāda vaowa, “Okathui saikorali mashongachei 
khangasaka mibing chi ara hili rāhaira, 

7kala Jasonna athumli awui shimli zunngasaka, kala athumna Caesarwui 
hukhum sākhailaga Jishu kaho awunga khangatei lei da hānga.” 

8Tui hi shālaga keinung hiwui mibing kala akhavābing ningli chingri 
mahairarthuwa. 

9Akhavābing china Jason eina khangateibingli tuingashit sāda athumwui vang 
nganingmi ngasaklaga athumli shokngasakhaowa. 

Bereali Khavā 

10Ngayākhaleoda shitkasangabingna Paul eina Silasli Bereali chihovāhaowa. 
Anina azangkhaleoda synagogueli vai. 

11Thessalonicawui mibingliva chiwui mibingna ning hakmeikhāra. Athumna 
chānpao chi ningsanglak eina nganai kala thangkachida Paulna kahāng chi 
kachangkhat mashungka mamashungmakhala kaji theikhavai kathara lairik chi 
pāchinga. 

12Jihudi kachungkhala shitsanga kala Greekwui kāshunglak kahaiya sha̱nao 
kala mayarnao kachungkhala shitsanghaowa. 

13Kha Thessalonicawui Jihudinaobingna Paulna Berealila Varewui tui 
hāshokhaira kaji kashā tharan athumna chili rālaga mibingli rāthara̱sanga kala 
rāthotsanga. 

14Shitkasangbing china Paulli ngalāngda shamadruvāk chihovāhaowa, kha 
Silas eina Timothyva Bereali pamhaowa. 

15Paulli thānkhavābing chi Athens eina tangda ali ngasovai kala Silas eina 
Timothyli awuili kashap eina tangda thaklāk eina rākhavai hāngkhami chi 
khuiphungda athum Bareali hanunghaowa. 

Athensli Khavā 

16Paulna anili Athensli ngaraikapam tharan, keinung chili meoma̱ pemting 
kahai chi kathei eina a khananglakhaowa. 

17Chieina ana Jihudinaobing eina Vareli shitkasangabingli synagogueli kala 
leihngapha̱li samkaphangphang mibingli ngayāt ngaroka. 

18Kachikathā Epicurean eina Stoicwui ojabingla ali ngaphat ngayātta kaikhana 
ngahāna, “Mangkhama̱pa hina khi hāngkhangaikhala?” Khangatei kaikhana 
ngahānkai, “Ana khangatei ramwui kameowui pongli khamatui thāli.” Paulna 
Jishu kala ringkhaluiwui pongli hāshoka. 

19Chieina athumna Paulli keinungwui hanga̱, Are-opagusla kaho chili khuivāda 
hānga, “Nana tuidhar tamchitheida khalei hi ithumla theingai. 

20Nawui eina ithumna kashā hi ngateihanghaili, chieina ithumna chiwui 
kakhalat theingai.” 

21Kaja Athennaobingla chili kapāna khamibingla khiotkha masāla tuidhar 
kahāng kala khanganā hili akachang sai. 

22Paulna keinung chiwui hanga̱wui mangāli nganingda hānga, “Athennaobing, 
nathum apong kachiva̱li shitkasang khangazip mibingna da ina thei. 

23Kaja ina nathumwui keinungli yāoung yaovālaga nathumna khorum 
khavaipamli khayang eina hanphutpam akhali ‘Makatheiya Vareli’ da kapi 
kahai samphanga. Chieina nathumna khorumda khalei makatheia chi ina 
nathumli arui hāngchitheida khalei hina. 

24 Apuk-apaka kala chiwui alungli khalei ot saikora kasā Vare chi kazingram 
eina okathuiwui Proho sāhaoda ana mina sākakā khorum khavai shimli 
mapammana, 

25lah awuili khavāt leikahai tākam eina mikumowui pāngna ali otram 
mangatha̱mana, kaja mi kachiva̱li kharing khaksui kala ot saikora khamena. 

26Ana mi akhawui eina miyur kachiva̱ hi sākhuida okathui apam saikorali 
pamkhavai kachichāwui thari kala atamwui angarit ngavāmi. 

27Varena hi sai, chithākha a ithumwui eina tāda maleisālala mikumona ali 
phāra kala samphang khavai ngarānda ali phākhuira. A ithum khipākhawui 
eina tāda maleimana. 

28Kaja ‘Ithum awuili ringda lei, ngatha̱da lei kala ithumwui rin lei.’ Nathumwui 
laa kakape kaikhana hāngkahai thada, ‘Ithumla awui naotunna.’ 

29Ithum awui naotun sāhaoda, ithumna awui khangachā chi mikumowui 
kathem pangshap eina sākakhui sināwui, lupāsāwui, ngalungwui meoma̱ 
kathāna da makhuipaimana. 

30Achālakha matheithangkhameiwui vang Varena yangkateomisai, kha apam 
kachiva̱li khalei mikumo saikorali ningngatei khavai ana kasoi. 

31 Kaja ana kapangsang kahai mayarnao china okathui saikorali mashun bichar 
sāmi khavai zimiksho akha kak-kahaina. Ana mayara chili kathiwui eina 
ringngasakta mi kachiva̱li hiwui pongli shākhi mihaira!” 

32Kathiwui eina ringkashokwui pongli khamatui chi athumna shālaga ali 
mana̱shiya, kha kaikhana hānga, “Hiwui pongli nana khamatui ithum 
nganāluishitngaiya.” 

33Paulna chiwui eina thuihaowa. 

34Mi kaikhana Paulwui athi kashura ngasāthuihaowa kala shitsanghaowa. 
Athumwui ngachaili Are-opaguswui hangva̱nao Dionysius zanga. Chili Damaris 
kahova̱ sha̱nao akha kala mi katei kachungkhala zanga. 

Otsak 18 

Corinthli Khavā 

1Hiwui thili Paulna Athenswui eina Corinthli vai. 

2Apam chili, Pontusli pharākakhui Jihudinao akha Aquila hoda Italywui eina 
apreiva̱ Priscillali ngasorādhadharda leikasāpāli ana samngaroka, kaja awunga 
Claudiusna Jihudinao saikorali Romewui eina zathaolu da hukhum sāhairasai. 
Paulna anili ayang khavai vai, 

3kala athumwui pāngthemsak ngarumhaoda athum ngasopama kaja athum 
kachonshim kasā mina. 

4Ana sabbath kachida synagogueli ngayātlaga Jihudinaobing eina 
Greeknaobingli shitsang khavai hotnai. 

5Silas eina Timothy Macedoniawui eina rākazang chitharan Paulva 
Jihudinaobingli Jishu hi Khristalaka da shākhi milaga pao hākashokli 
ningsanglak eina sāsai. 

6Kala athumna ali ngasungda awuitungli zakkashishi phorlaga khamatui 
tharan, awui kachonwui chifa kathanrorlaga maringkaphā phongshoka kala 
athumli hānga. “Nathumwui ashee chi nathumwuitungli tāranu! Iwui khayon 
maleimana. Arui hi eina thuida ina Gentilebingli vaura.” 

7Chieina ana apam chi chihohailaga Titus Justus kaho Vareli shitkasanga mi 
akhawui shimli vai. Awui shimva synagoguewui ngalemchangli lei. 

8Synagoguewui akhavā Crispusna awui shimkhur saikorali ngasoda Proholi 
shitsanga, kala Corinthwui mi kachungkhana Paulwui pao chi shālaga shitsanga 
kala athumli ra̱hikmi. 

9 Thang ngayakha Paulli Prohona rāmahāmida hānga, “Mangacheealu, 
tamchitheilu, kasaikha mapamhaialu; 

10kaja ina nali ngasomida lei, nali khipānakha ka̱lā mashingasakmara, kaja 
keinung hili iwui mi kachungkha lei.” 

11Chiwui vang eina Paulna Varewui pao tamchitheida apam chili kum akha 
tangkhai pama. 

12Kha Galliona Roman governor kasā chitharan Jihudinaobing khokkha 
sākhuilaga Paulli tukkhuilaga kārotli khuikāda 

13“Mipa hina ainli makhamayā pong eina Vareli khorum khavai suizata” da 
athumna phena. 

14Paulna matuiuki kaji eina Galliona Jihudinaobingli hānga, “He, Jihudinaobing, 
hiya kachikathā khayon lah yom sākahaiwui vang kaphena jisi kaja ina 
nathumwui tui chi nganāmipai; 

15kha hiya tuimatuiwui, amingkaphorwui kala nathumwui ainwui pongli 
ngayāt khangarok sāhaokada nathum khalatta ngazekhuilu. Hikathāwui vang 
bichar masāmirarmara.” 

16Chieina ana athumli kārotwui eina kashamshokhaowa. 

17Athumna synagoguewui akhavā Sosthenesli tukkhuilaga bicharpamwui 
mangāchangli shaowa, kha chithālala Galliona khikha matheimimana. 

Antiochli Latkhaung 

18Paulna zimiksho kasāngkha Corinthli shitkasangbingli ngasoda pamsanga, 
kala chiwui thili athumli pākngarokhailaga Syriali marikhong eina vāhaowa, 
Priscilla eina Aquilala ngasovai kala Cenchreali sam achichapa kaja a tuingashit 
akha sāhaisai. 

19Chieina Ephesusli vai, kala anili chili haihailaga synagogueli zangda 
Jihudibingli ngayāt ngaroka. 

20Athumna ali kasangda pamsang khavai poi, kha ana mamayāthuwa. 

21Kha ana zatuki kaji eina, “Varena mayāmiakha I rārāsānaoga” da athumli 
hānglaga mirikhong tongda Ephesuswui eina zatthuihaowa. 

22Ana Caesareali vākashung eina Churchwui mibingli shālam vāsākhui, laga 
Antiochli vāhaowa. 

23Ana chili kapamsanglaga zatthuihaowa kala Galatia eina Phrygia ngaleili 
yaovāda shitkasanga saikorali athumwui shitkasang ngatarmei khavai 
kasatsangmi. 

Apollosna Ephesus eina Corinthli Khavā 

24Chitharan Alexandriali kapharā Apollos kaho Jihudi akha Ephesusli rai. Ava 
tui khayir kathema, kala Kathara Lairikwui tui theilak kahai mi akhana. 

25Prohowui apongli tamchitheihaogada, manglāli khangaphumwui vang ana 
Jishuwui pongli matuida tāzak eina tamchithei. Chithālala a Johnwui 
ra̱kahikmāng thei. 

26Ana synagogueli pinglak eina tamchitheiphoka. Chi Priscilla eina Aquilana 
shālaga ali hokhuida Varewui apongli mashungmeida tamchithei. 

27Chieina Apollosna Achaiali vangaihaoda Ephesuswui shitkasangabingna 
Achaiali khalei shitkasangabingli ali samngarokhui khavai lairik kapisangmi. 
Ana chili vākashung chitharan lukhamashan mangā eina shitkasanga ngasā 
kahai athumli tarākha ngachonmi. 

28Kaja Jishu hi Khristana da ana kathara lairikwui eina khuishoklaga yaruiwui 
ngaphat-ngayātli Jihudibingli maikashi mivai. 

Otsak 19 

Paulna Ephesusli Khavā 

1Apollosna Corinthli leilakha, Paulna ngalei chiwui alungli khalei 
ramwungbingli yaozatlaga Ephesusli rāshunga. Apam chili sākhangatha̱ kaikha 
samphanga 

2kala athumli ngahāna, “Nathum shitkasang tharan Manglā Kathara 
samphanglā?” “Masamphangmana, Manglā Kathara lei kaji eina tangda ithum 
mashālakranga.” da athumna hānga. 

3“Chithākha nathum kachikathā ra̱kahik samphangkhala?” da Paulna ngahāna. 
“Johnwui ra̱kahik china” da athumna ngahānkai. 

4Paulna hānga, “Johnva mibingli awui thili rāki kaje Jishuli shitsang khavai 
hānglaga ning khangateiwui ra̱hikkhamimaya.” 

5Athumna pao hi shākahaiwui thili athumli Proho Jishuwui mingli ra̱hikmi. 

6Kala Paulna athumwuitungli pāng parrormi, kala Manglā Kathara 
athumwuitungli tārormida athumna tuiyur khangatatei matui kala marāna. 

7Athum katonga chi mi tharāda khani sha̱khana. 

8Paulna synagogueli zangda Vare wungramwui pongli kachāng kathum pinglak 
eina matuida khangayātla ngayāta, kaphayatla phayeta. 

9Kha mi kaikhana ning makanghaoda mashitsangrarmana kala yaruiwui 
mangāli Prohowui pongli makaphā tui matui. Chieina Paulna athumli 
horhailaga shitkasangbingli thānkhuida Tyrannus kazipshimli thangkachida 
ngayāt ngaroka. 

10Hithada kum khani sāvāda Asiali khaleibing saikora, Jihudila, Greekla, 
Prohowui tui chi kashā samphangsera. 

Scevawui Naomayarabing 

11Varena Paulli shichinlaga matakhak kahai masākharar ot kachungkha 
sāngasaka. 

12Ana shikachina romalla kala shānnei kachonla awui eina kakazānaobingli 
khuivāda kazāt raimi, kala chipeela athumwui eina shokhaowa. 

13Chieina yaoung yaovāda kazata Jihudi khanong kaikhana chipee kazangbingli 
Proho Jishuwui ming singda kasham khavaila sāda athumna hānga, “Paulna 
hākashoka Jishuwui ming eina ina nali kakasona.” 

14Jihudiwui pāngmon kharei Sceva kaho chiwui naomayara shini china hikathā 
sāsai. 

15Kha chipee china athumli hānga, “Jishuli I thei, Paullila thei; kha nathum 
khipākhala?” 

16Chipee kazanga mi china athumli yongrorda nganurhaowa kala athumli 
sakchanglak eina nganurda athumli yuihaowa. Athum khamā za̱da 
kashankachonla mangavaila khamahong eina shim chiwui eina 
yongthuihaowa. 

17Ephesusli kapam Jihudinaobing eina Greeknaobingna chi shālaga 
ngacheelakhaowa, kala Proho Jishuwui mingli mataimeida masochikata. 

18Shitkasanga mi kachungkha rāda athumna sākahai yārui mangāli hāngphata. 

19Meowor kathema mi kachungkhala athumwui lairik chi khuirāda yaruiwui 
miktāli rāriktai. Athumna lairikbing chiwui aman chākyanglaga lupā thing 
hangphangā kāshunga. 

20Hithada sāda Prohowui paokaphā hi reisangmamānda ngayaokhangai 
ngayaohaowa. 

Ephesusli Rotkhamarāt 

21Otshotbing chi shokkahaiwui thili Paulna Mecedonia eina Achaia akānlaga 
Jerusalemli vākhavai phaninghaowa. 

22Chieina ana ali khangachona khani Timothy eina Erastusli Macedoniali 
chihovai, kha ava Asia ngaleili atam kasāngmeida pamhaowa. 

23Atam chitharan Ephesusli Prohowui Apong chiwui vang khonzārlak eina 
leisai. 

24Lupāsawui ot kasāli them kathema Demetrius kaho akhana Artemiswui 
kameoshim maong chi lupāsā eina sākhuida hikathā pāngot kasā mi 
kachungkhali katong samphang ngasaksai. 

25Chieina hikathā pāngot kasābing saikorali ana ngahotkhuilaga hānga, “Itao 
ngarā, ithumna lan samphangda khalei hi hikathā otwui eina kharāna da 
nathumna thei. 

26Ara Paul kaho mipa hina khi sādalei kaji nathumna kathei kashā 
samphanghaira. Pāng eina sākakhui vare chi vare maningmana da 
Ephesusmāngli maningla Asia ngalei saikorali tamchitheida kachungkhali 
yuikhuihaira. 

27Ara ithumwui ka̱lāshātva ithumwui leihsak hi mamaholuimara, chimāng 
maningla kha khareia philava Artemiswui shim hi khikha maningthura kajiwui 
kalāshāt leihaira kala awui khangamkharei shimānhaora— ava Asiali kala 
apuk-apagva̱̱li khalei mi kachiva̱na khokharumva̱ varena.” 

28Yaruina hi kashā eina athum malungvātlākhaoda “Ephesuswui Artemis 
reikhamataiva̱” da panglāk eina vaophokuwa. 

29Rotkhamarāt chi keinung peida vāshunghaowa. Paulli ngasokazata 
Macedoniawui mi Gaius eina Aristarchusli yaruina tukkhuida kumei shimli 
namkachupzanghaowa. 

30Paulna yarui chili vangai kha shitkasangabingna mavāngasakthuwa. 

31Ngalei chiwui khangamkharei awui ngasotnao kaikhanala kumeishim chili 
awui azak ma-achithei khavai mi chihovāda pao shivāta. 

32Kaikhana akha vao, khangatei kaikhana khangatei akha vao da kazip chi 
pa̱ngapālakhaowa; mi kachungana khiwui vang chili rākakazipkhala dala 
matheimana. 

33Mi kaikhana Jihudibingna yarui mangāli vānganing khangasaka 
Alexanderwui eina tuishot hi kashokna da phaninghaowa. Alexanderna yaruili 
akhon mashok khavai pāng eina ingkit sāda matuikida sai. 

34Kha athumna a Jihudinaona da kathei eina pung khani sha̱kha athum saikora 
ngaraichā eina “Ephesuswui Artemis reikhamataiva̱na!” da vaosera. 

35Keinung chiwui kapimena yaruili vingasakhailaga hānga, “Ephesusnaobing, 
Ephesus keinung hi reikhamataiva̱ Artemiswui khorumshim khamayona kala 

kazing eina katā kathara lunggui haikhavai pamna kaji makathei khipā 
leikhala? 

36Khipānakha hi maningmana majirarmara. Chiwui vang eina nathum 
mangaunlophaila chingrihaiphalungra. 

37Ithumwui kameoli makachipat kala khayon makasā mibing nathumna hili 
khuirāhaira. 

38Demetrius eina ali khangaso pāngot kasābingna kachikathā akhawuitungli 
kaphen leiakha, ithumwui akhavābing lei kala khangachā kārot kakā atam lei; 
chili tuikat sāngarokranu. 

39Kha nathumna chili lāngda kaphen leiakha hanga̱shimli ainwui athishurda 
chān ngazekki kajina. 

40Kaja ajawui otshot hi ithumli phenkapaiwui ka̱lāshāt lei. Ngawunlop kahai 
hiwui vang phayetkhuikapaila maleimana kala hiwui pongli chālak kahai 
maramla mamirarmara.” 

41Tui hi hānglaga yarui kazip chi ngathānngasakhaowa. 

Otsak 20 

Macedonia eina Achaiali Khavā 

1Ngawunlop kahai chi vikahai eina Paulna shitkasangbingli hokhuilaga 
kazipngarumda kasatsangmi kala kapāngtuila matuilaga Macedoniali vāhaowa. 

2Ana apam chili vāmamānda mibingli chānpao kachungkha eina katomsanga. 
Chiwui thili ana Achaiali rai, 

3chili kachāng kathum pamsanga. Ara Syriali vākhavai khangarān sākupser 
kahai tharan Jihudinaobingna ali sāthat khavai khangarān sāda lei kaji 
theihaowa. Chieina ana Macedoniavāk eina latunghaora da phaninghaowa. 

4Berea ngaleiwui Pyrrhuswui naomayara Sopaterla ali ngasovai; kala 
Thessalonicawui Aristarcus kala Secundus; Derbewui Gaius; Asiawui eina 
Tychicus eina Trophimus; kala Timohyla zanga. 

5Ithumli athumna vārilaga Troasli ngaraisai. 

6Ithumna Khawok-makazanga Khamui phanitwui thili Philippiwui eina 
marikhong tongkhuida zimiksho matithangwui thili Troasli athumli 
angaphankhui kala chili zimiksho shinithang pamsanga. 

Troasli Paulwui Khanaowa Shongza 

7Haptā chiwui kharethang ngazin ithumna kazipngarumda khamui 
shaikhangarum tharan Paulna akhama kathā zatura jihaoda mibingli 
ngayāsailung eina tangda tamchitheithaiya. 

8Ithumna kakazip kā ato chili thaomei tarākha shārthai. 

9Eutychus kaho mayarnao akha charfali pamsai, Paulna matuithai kaji eina ana 
pingaināhaida piphup kahai eina mathāng kakathuma chiwui eina saotāda 
kathi eina ali ngazonkai. 

10Kha Paulna zangvamkhuida hānga, “Makhanangalu, a mathiranga.” 

11Chiwui thili Paulna kālaga khamui serkhaida shailaga athumli ngasoda kazing 
mathangranglakha eina tangda khararchān sai kala chiwui thili zathaowa, 

12kala yaronnaopa chili athumna kharing eina shimli ringphālak eina 
khuiungmihaowa. 

Troaswui eina Miletasli Khavā 

13Ithumna rida marikhong tonglaga Assosli vai. Chili Paulli akhuiki kajina kaja 
ana chili ngaleivāk eina rāra da ithumli hānghairasai. 

14Ana ithumli Assosli samkaphang eina ali marikhongli khuikāda Mityleneli 
vāhaowa. 

15Chiwui eina huiphungda akhama kathā Chiosli azanga. Khanaothang kathā 
Samosli vāshunga kala kakathumathang Miletusli vāshunga. 

16Asia ngaleili atam mashimān khavai Paulna Ephesus kānda marikhong 
tonglaga zatkhavai phaninghaowa, kaja shapakha Pentecost zimiksholi ā 
Jerusalemli leisa khavai katotlak eina zathaowa. 

Ephesus Ararbingli Paulna Kapāng Tui Khamatui 

17Paulna Miletusli leilakha Ephesus Church ararbingli ali samphang khavai pao 
chihovai. 

18Athum awuili kharā eina ana athumli hānga, “Ina Asiali phei kārsang 
kharethang eina thuida atam kachiva̱li nathumwui ngachaili kathada 
pamsākhala kaji nathumna thei. 

19Jihudibingna shimān khavai kasāwui vang ina ichamchamlak eina kala chara̱ 
eina ngasoda kasaka atam chili Prohowui rao akha sāda ot sai. 

20Ina kathada shim shimli kala yarui ashangva̱li nathumwui kānna khavai chili 
mangasunlakla pao hāshok kala tamchitheisākhala kaji nathumna thei. 

21Jihudinaobing eina Gentilenaobing moreiwui eina ningngateida Varewuili 
latung khavai kala ithumwui Proho Jishuli shitsang khavai ina ngaraichā eina 
hāngmachinmi. 

22Ara iwuitungli khi rānikhala kaji matheila Manglā Katharawui kahāng 
nganāda Jerusalemli vākida zatta lei. 

23Ina katheiva keinung kachida phātop kazang kala kachotkachāngna ili 
ngaraida leili da Manglā Katharana ili hāngkhami chimānga. 

24Kha ina iwui mirin hi sakta makhuimana, Varewui lukhamashanwui 
paokaphā chi shākhi sākhavai Proho Jishuna khami chi sākupchaoshap khavai 
himang hi iwui ningkachāngna. 

25Kala yanglu, ina wungram hāshok kahaia nathum saikorana ara iwui zakmai 
kathei masamphangluimarada ina thei. 

26Chiwui vang eina nathumwui ngachaili kachikathā akha kashimān leisālala 
chi iwui khalāng maleiluimana da aja nathumli hāngkaphatna. 

27Kaja Varewui kharin saikora chi ina nathumli thumkahai maleilakla 
hāngmihaira. 

28Manglā Katharana nathumwui pāngli horsangmi kahai yaonao 
saikorawuitunglila, kala nathum khalattawuitunglila ngasharlak eina mayonlu 
kala Anaomayarana thikhami kala pha̱phayākhami mangā eina awui ngasā 
ngasak kahaia Varewui churchli homlu. 

29Ina thei kaja I thuikahaiwui thili sākashi ramfabingna nathumwui ngachaili 
rāzangda khipālikha haisāsa majilakmara. 

30Kala nathumwui ngachaiwui eina mashongacheida khamatuia kaikha shokta 
shitkasangabingli athumwui athi shurkhavai sāra. 

31Chiwui vang eina ina kum kathum peichaoda ngashun ngayā chara̱ tāda mi 
kachiva̱li tamkachithei mathāhailakmana kaji hi phaningungda nathum 
ningngasharmeilu. 

32Ara ina nathumli Varewui yangkhami kala awui lukhamashanwui tui chili 
horsangli, tui china nathumli reisang ngasakshapa kala awui mi saikorali 
Varewui sokhami mishapa. 

33Ina mi khipākhawui sinā-lupāla, kashankachonla makahaomana. 

34Iwui vangla, ili khangasobingwui vangla okthuipai khavai ipāng eina 
sāzāshapa kaji nathumna thei. 

35‘Kakhuiali khamena mataimeida sokhami samphanga’ da Prohona hāngkahai 
chi phaningungda, ina ot saikora nathumli sāchitheihaira, kaja mi akhana ot 
panglāk eina sālaga khangazanbingli ngachonmiphalungra kajina.” 

36Paulna hāngkup kahaiwui thili athumli ngasoda khuktizangda seihā 
sāngaruma. 

37Athumna ali ngavamkhuida kapāngwui shālam sāmamānda chapa. 

38Athumna matailak eina awui azak matheiluimara da ana hāngkahai chiwui 
vang wukhananga. Chieina athumna ali marikhong pam eina tangda ngasovai. 

Otsak 21 

Paulna Jerusalemli Khavā 

1Ithumna athumli kapāng tui hānghailaga zathuihaowa. Ngatartei eina 
huivālaga ithumna Cosli vāzanga; akhama kathā Rhodesli vāzanga, kala chiwui 
eina Patarali vāhaowa. 

2Chili Phoeniciali vāki kaji jahas akha samphangda chieina tongvai. 

3Ithumna Cyprus ngashānda kathei apam vākashung eina azingshong huitāda 
Syriali vai. Ithumna Tyrewui shamadrupheili ashoka, kaja chili jahaswui ot 
khuitā khavai leihaowa. 

4Chili shitkasanga kaikha ithumna samphangda zimiksho shinithang 
pamsanga. Manglāwui pangshapna chitheimida athumna Paulli Jerusalemli 
mavaalu da hānga. 

5Kha apam chili ngasāmsangki kaji zimiksho peihaoda apam chi nothāhailaga 
ithumna vāki kajishong zatthuihaowa. Athum saikora preinaobing eina 
naoshinaobing ngasoda ithumli keinung kānshokta shamadruphei vāshungda 
ngasovai kala chili ithum saikora khuktizangda seihā sāruma. 

6Chiwui thili ithum akha eina akha kapāngtui hāngaroklaga ithumna 
marikhong kātonghao kala athumna shimli hanunghaowa. 

7Ithumna ithumwui shongzā zatmamānda Tyrewui eina Ptolemaisli vāshunga, 
chili shitkasangbingli vāsamphangda thangkha athumli ngasoda pamsanga. 

8Akhama kathā ithumna chiwui thot eina Caesareali vāshunga. Chili paokazata 
shiniwui ngachaili kazanga Philipwui shimli vāzunna. 

9Awui nao mafathuirang kaje ngalānao mati leisai, athumna phongkhami ot sai. 

10Ithumna chili pamsangda leilakha Agabus kaho marān akha Judeawui eina 
rai. 

11Ana ithumwuili rāda Paulwui shānneira̱ khuilaga khalattawui aphei apāng 
khalaphailaga hānga, “Hi Manglā Katharana kahāngna; Shanneira̱ hiwui 
akhavāli Jerusalemwui Jihudibingna hithada khalaphailaga Gentilebingwui 
pāngli horsangmihaora.” 

12Tui hi shālaga ithumnala kala apam chiwui mibingnala Paulli Jerusalemli 
mavākhavai poi. 

13Chieina Paulna ngahānkai, “Nathumna kachapla chapta iwui ning kaikhavai 
kasā hi khiot khala? Iva ili phātop kasangmāng maningla, Proho Jishuwui vang 
Jerusalemli thihaoga da khaleina.” 

14Ithumna ali mahāngkhuirarthuda “Prohowui kaphaning eina vaihaoranu” 
jihaowa. 

15Chiwui thili ithumna khangarān sākhuilaga Jerusalemli vākhavai zathaowa. 

16Kala Caesareawui eina kharā sākhangatha̱ kaikhala ithumli ngasovāda 
ithumna azunki kaje Cypruswui eina kharā Mnason, kharewui eina shitkasanga 
mi ngasāhairakasā chiwui shimli thānvai. 

Paulna Jameswuili Khavā 

17Ithumna Jerusalemli vākashung tharan shitkasangabingna mathānthathup 
samngaroka. 

18Akhama kathā Paulna ithumli ngasoda Jamesli asamphang khavai vai kala 
chili churchwui ararbingla leisersai. 

19Paulna athum saikorali shālam sākhuilaga, Gentilebingwui alungli awui 
otram khangatha̱wui mangā eina Varena sāmi kahai saikora chi athumli 
hāngchithei. 

20Athumna chi shālaga Vareli masochikata. Chieina athumna hānga, “Ivānao 
Paul, Jihudi thing kayākhana shitsanghaira kala athum ainli kayākha 
ningtongkhala kaji nana theipaira. 

21Gentilewui ngaleili okthuida khalei Jihudi saikorali Moseswui ain horhailaga 
nao ngarālila ahui marimshok khavai kala Jihudiwui shiyan-chikan mamayon 
khavai nana tamchitheia da athumli hānghaira ji. 

22Athumna na hili rāzanghaira kaji shāhairara, kathausikhala? 

23Chieina ithumna kahāng chi sali. Hili tuingashit khuikahai mi mati leili; 

24athumli ngasovaulu kala athumli ngarumda samatharkhuilu kala chiwui 
aman mihaolu, chithākha athum kui sitāpaira. Hithada kasā hi eina athumna 
nawuitungli hāngkakasot chi khamashung khikha maleimana kha nava ainwui 
athishurda okthuida lei kaji mi kachiva̱na theipaira. 

25Kha shitsang kahaia Gentilebingwui vanga, ithumwui chānngazek athishurda 
meoma̱li pha̱kahai sā, ashee kazā, ngakhakkathi sā kashai kala khamathang-
khamarang, hikathāthā hi masāphalungmara da ithumna chithi chihovāhaira.” 

26Chieina Paulna athumli thānphungda akhama kathā athumli ngasoda 
sāmatharkhuilaga khorumshimli vāda athumwui tharkhangasakwui zimiksho 
katharān kupra kala athum ava̱va̱wui kachigat katharān mirakhala kaji athumli 
achishātmi. 

Paulli Khorumshimli Tukkakhui 

27Zimiksho shinithang peinanai khorumshimwui alungli Asia ngaleiwui eina 
kharā Jihudibingna Paulli thei. Athumna yaruili kasatsanglaga Paulli tukkhuida 
hānga, 

28“Israelnaobing, ngachonmilu, apam kachiva̱li yaoung yaovālaga, Israelwui 
mibing, Moseswui ain kala khorumshimli makhamayā tamkachitheipa chi hina. 
Chili lāngda ana khorumshimlungli Gentilewui mi khuizanglaga 
tharkhamathengpam makhao ngasakhaira.” 

29Kaja Ephesuswui eina kharā Trophimusli ana keinungli ngasokazat chi 
athumna theihaowa kala Paulna ali khorumshimli thānzanghaira da 
phaninghaowa. 

30Khonkazar chi keinung ngayaonaphaowa kala mibingna ngasamrā 
ngaroklaga Paulli tukkhuida khorumshimwui eina shimenshokhailaga 
ngalāngda khorumshimwui ngaveibing chi shungserhaowa. 

31Yaruina Paulli sāthat khavai sāda leilakha, Jerusalem keinung khonzarhaira 
kaji pao Romewui shipai akhavāli shivātvai. 

32Shipai akhavā china ngalāngda shipai kathāna kala shipai kaikha 
khuiphungda yarui chili yongvai. Athumna shipaibing chi kathei eina Paulli 
shaokasā chi ngasāmhaowa. 

33Akhavā china vālaga Paulli tukkhui kala marikhānghui khani eina khalaplu da 
kasoi. Laga ana athumli ngahānna, “Hi khipa, kala ana khi sāhao?” 

34Ashangva̱ chiwui ngachaili kaikhana tui akha, khangatei kaikhana khangatei 
tui akha da kachichā matui eina matuingaroka. Chili pa̱khangapā leihaida 
akhavā chi khi shoklākhaokhala kaji maphākhuirarthuwa, chieina Paulli 
shipaiwui pamli khuiunghaoluda kasoi. 

35Paulna chonchak shokkashung eina yaruina ngawunda nurkachup 
ngarokrāhaida ali shipaibingna ngazonkai. 

36Shurkazata yarui china “Ali shaothathaolu” da vaozata. 

Paulna Khalatta Kaphayet 

37Paulli shipaibingna athumwui apamli khuizangki kaji eina ana shipai akhavā 
chili hānga, “Tui kateokha mahāngpairakhala?” “Na Greek tui matuilama?” da 
akhavā china hānga. 

38“Chithākha achākachāng Sākathata mi thingmatili ngasoda lamhāngli rai 
sākhavai thānkashoka Egyptnaopa chi na maningmala?” 

39Paulna ngahānkai, “I Ciliciawui Tarsusli kapharā Jihudinao akhana kala 
kahaka keinungwui ruichumnaona. Ili yarui hili khamatui ngasakmilu.” 

40Shipai akhavā china mayāmida Paulna chonchakli nganingda mibing chili 
akhon mashok khavai pāng eina ingkit sai. Athum chingrihaira kaji eina Paulna 
athumli Hebrew tui eina matuiya. 

Otsak 22 

1“Ivānao ngarā kala ishāvā ngarā, ina nathumwui mangāli I khalattawui vang 
kaphayat hi khanganāmilu.” 

2Ana Hebrew tui eina khamatui chi shālaga mataimeida va̱rihaowa, chieina ana 
matuiluishita: 

3“Iva Cilicia ngaleili khalei Tarsusli kapharā Jihudi akhana, kha Jerusalemli 
Gameli-elwui katamnao akha sāda rarkai, ithumwui avā ngarabingwui 
khangazip ainwui lungli tamkakhui samphanga kala aja hili khalei nathum 
thada ila Vareli chigatchao kahai mina. 

4Apong hili kazata mibingli ina rekharekta shaothat ngasaka. Ina sha̱nao, 
mayarnaobingli tukkhuida phātopli sanga. 

5Pāngmon kharei eina hangva̱nao saikorana ina khamashung tui khamatuina 
da shākhi mishapra. Damascusli khalei avānaobingli athumna kakapi chithi chi 
ila samphanga. Chieina ina mibing chili vātukkhuilaga marikhanghui eina 
hokkhuilaga Jerusalemli khuiungda tandi mikhavai vai. 

Paulna awui Ningkhangatei Hāngkachithei 
(Ots 9.1-19, 26.12-18) 

6“Ina zazatta Damascus vāshungnanai ngashun kashuirak kazingramwui eina 
horchamri kahai kahor akhana ili kuimareida horra. 

7Chieina I ngaleili saosanghaowa kala akhon china kahāng ina shai, ‘Saul, Saul, 
khisāda nana ili rekharekkhala?’ 

8‘Na khipākhala, Proho’ da ina ngahāna. ‘Nana shimān khavai kasā Nazarethwui 
Jishu chi ina’ da ana hānga. 

9Ili ngasokazatbing china kahor chi thei, kha ili kahānga akhon chi athum 
mashāmana. 

10Chieina ina ngahāna, ‘Proho, ina khi sarakhala?’ Chieina Prohona ili hānga, 
‘Ngakarthuida Damascusli vālu, chili Varena nali sāngasakhangai chi 
hāngmisera.’ 

11Kahor chiwui kahānna imik matheirarthuda ili khangasobingna ili 
Damascusli thara̱vai. 

12“Keinung chili ain chetlak eina khamayona kala Jihudibingna chuilak eina 
kakhuiya shitkasanga Ananias kaho mi akha leisai. 

13Ana iwui ngalemli rānganingda hānga, ‘Ivānao Saul, namik theihaoranu.’ 
Atam chichangli ina kathei samphangluishitta ali thei. 

14Ana hānga, ‘Ithumwui avā ngarāwui Varena awui kaphaning theikhavai, 
Khamashungapā chi theikhavai kala akhalattawui akhon eina khamatui chi 
shākhui khavai nali kapangkakhuina; 

15kaja nana kathathei kashāshā hi mi kachiva̱li hāngmi khavai awui shākhi 
kasaa ngasāra. 

16Chiwui vang eina khi ngarainganaosāra? Ngakarthuida ra̱hikhaolu kala awuili 
zangda nawui morei pheohaolu.’ 

Gentilebingli Pao Hāshok khavai Hokakhui 

17“Ina Jerusalemli latungda khorumshimli seihā sāda leilakha ili mahākhami 
akha chithei, 

18chili ana ‘Thakta Jerusalemwui eina zatulu, khikhalajila iwui vang nana 
shākhi khami athumna makhuisangmara’” da Prohona ili hāngda khalei chi 
thei. 

19Chieina ina ngahānkai, “Proho, synagogueli vāda nali shitkasangbingli ina 
tukkhuida kashao chi athumna mathālak eina thei. 

20Nawui vang shākhi kasaa Stephenli shaokathat tharan ila mayāda ali 
shaokathatbing chiwui kashankachon mayonmida chiwui ngalemli nganingsai. 

21Chieina ana ili hānga, ‘Zatulu, ina nali katāva̱li khalei Gentilewuili chihovāra.’” 

Paulli Narkahai 

22Hi mahāngranglakha eina tangda Paulna kahāng chi yarui china nganai. Kha 
chiwui thili athumna panglāk eina vaoda hānga, “Hikatha mi hili okathui hiwui 
eina khuithuihaolu! A maokthuingayimana.” 

23Athumna panglāk eina vaoda athumwui kachon khayitta kazingramli chifa 
horkamahunglakha 

24Romewui shipai akhavā china awui shipaibingli Paulli shipaipamli 
khuizanghaolu da kasoi kala Jihudibingna awuitungli panglāk eina khavao hi 
khiwui vangkhala da phākhui khavai ali shaolu da hānga. 

25Kha athumna ali hokhailaga lijei eina shaouki kaji eina chili nganingkasā 
shipai akhavā chili Paulna hānga, “Romewui ruichumnao akhali khayon 
khikhikhawui vang chān mangazekla kashao hi ainla?” 

26Shipaiwui akhavā china hi kashā eina akhavā kahaka chili vāda ngahāna, 
“Nana khi phaningkhala? Mipa chi Romewui ruichumnaona.” 

27Chieina akhavā china Paulli vāda ngahāna, “Hāngmilu, na Romewui 
ruichumnao akhala?” “Mha” da ana ngahānkai. 

28Akhavā china hānga, “Pheisā tarākha shānlaga I ruichumnaopam hi 
lokakhuina” “Kha iva ruichumnao sāda kapharāna” da Paulna ngahānkai. 

29Chieina ali ngahānkida leikasā mibing chi ngalāngda thuiserhaowa, kala 
shipai akhavā china Paul hi Romewui ruichumnaona kaji kathei eina ana ali 
marikhanghui eina kakhalap chi phaningungda ngacheelakhaowa. 

Paulna Hanga̱wui Mangali Kakā 

30Shipai akhavā china khiwui vang eina Jihudibingna Paulli kaphenkhala kaji 
theishingkhui khavai ningchānghaowa, chieina akhama kathā Paulli khalap 
kahai chi khalāmihaowa kala pāngmon kharei eina hangva̱naobing kazip 
khavai kasoi. Chiwui thili ana Paulli thānphungda athumwui mangāli ali 
kānganing ngasaka. 

Otsak 23 

1Chieina Paulna hangva̱naobing chili yangtitlaga hānga, “Varewui mangāli aja 
rāshungda ina kaphā mashun-makhui eina okthuirāhaira.” 

2Pāngmon kharei Ananiasna Paulwui ngalemli khanganingbing chili Paulwui 
khamorli kaphelu da kasoi. 

3Paulna ali hānga, “Varena nali makahatlākla kaphera, teimachar kahaia 
phākho! Ainwui athishurda ili bichar sākhavai pamlaga ain sākhailaga ili kaphe 
khavai kasolama!” 

4Paulwui ngalemli khanganing mibing china ali hānga, “Nana Varewui 
pāngmon khareili chipatrala?” 

5 Paulna ngahānkai, “Ichināngarā, a pāngmon khareina da I matheisāmana. 
Hithada kapihaida lei, ‘Nawui mibingli khamungawuitungli zakkashi tui 
mamatuiphalungmara.’” 

6Mibing chi ngakhumpakna Pharisee kala ngakhumkhana Sadduceena kaji 
Paulna kathei eina hanga̱shimli ana vaosanga, “Ichināngarā, I Pharisee akhana, 
Phariseebingwui naomayara akhana; kathebingna ringluishitra da ina 
kachihānwui vang ili chan ngazek khavai hili nganingli.” 

7Ana chi hāngkhaleoda Phariseebing eina Saduceebing chi ngaphatreihaowa 
kala mijang khani shokhaowa. 

8Kaja Saduceebingna thihaiakha maringshokluimana kala kazingraola, 
manglāla maleimana da hānga; kha Phariseebingna saikora hi shitsanga. 

9Akhon chuingarok kahai eina Phariseebingwui mijang kazanga ain kathema 
kaikhana ngakarthuida panglāk eina thuiphayatta hānga, “Ithumna mipā hili 

khikha khayon masamphangmana. Khipāna thei ali manglāna lah kazingraona 
matui khangasakla honthei!” 

10Ngayāt khangarok chi marnā kahai eina Paulli athumna pāngkāda akha̱-akhā 
sāmihaipaishinada shipai akhavā chi ngacheehaoda, athumwui chili vālaga 
Paulli khuiphungda shipaipamli khuivā khavai awui shipaibingli kasoi. 

11Chithang ngayā Prohona Paulwui ngalemli ranganingda hānga, 
“Mangacheealu! nana iwui vang Jerusalemli shākhi kasā chithada Romelila 
shākhi sāphalungra.” 

Paulli Sāthat khavai Khangarān Kasā 

12Akhama kathā ngathor Jihudibing china Paulli mashaothatranglakha eina 
tangda maphazā maphāshakmara da ngathumda tuingashit akha sāngaroka. 

13Ngathum tuingashit kasā hili mi hangmati lānga. 

14Chiwui thili athumna pāngmon khareibing eina ararbingli vāda hānga, 
“Ithumna Paulli mashaothatranglakha eina tangda maphazāmara da kasaka 
tuingashit khuirumhaira. 

15Chiwui vang eina nathum awui pongli munmeida theikhui khavai lei 
chikhaninglaga Romewui shipai akhavāli Paulli khuirā khavai nathum eina 
hangva̱naobingna pao chihovāmilu. Ana apam hili marāranglakha ithumna ali 
sāthat khavai khangarān sāra.” 

16Kha Paulwui azarva̱wui naomayarana athumwui khangarān chi shāhaoda 
ana shipaipamli vāda Paulli hānghaowa. 

17Chieina Paulna shipai akhavā akhali hokhuida hānga, “Yaronpā hili 
akhavāwuili thānvālu, ana ali hāngki kaji tui leili.” 

18Chieina ana ali thānphungda akhavāwuili khuivāda hānga, “Phātop kazanga, 
Paulna ili hokhuilaga yaronpa hina nali hāngkhavai leihaida nawuili 
thānvāmilu da poi.” 

19Akhavā china apāng singkhuida a khalattana thānkhuilaga ali ngahāna, “Khi 
hāngkhangai leikhala?” 

20Ana hānga, “Jihudibingna Paulwui pongli munmeida theikhui khavaina 
chikhaninglaga ali akhama hanga̱shimli khuirā khavai nali posa da athum 
mayāngarokhaira. 

21Kha athumwui kapo chi mamayāmialu, kaja mi hangmati langdana ali 
ngathumda rimpamsāra, athumna ali masāthatranglakha eina tangda maphazā 
maphāshakmara da tuingashit khuikahaina; ara athum ngarānpinghaira, nawui 
khamayāmāng ngaraida khaleina.” 



1957 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

22Akhavā china hānga, “Nana tui hi ili hānghaira da khipālikha mahānglakalu.” 
Chiwui thili yaronnaopa chili shiunhaowa. 

Paulli Felixwuili Chihokhavā 

23Chiwui thili ana akhavā khanili hokhuida hānga. “Aja ngayā pung kakathuma 
katā eina sigui katonga mi hangshini kala kazei kasinga shipai shākhanili 
ngasoda shipai shākhani Caesareali vākhavai khangarān sālu. 

24Paul tongkhavai sigui ngarānmilaga Governor Felixli mathālak eina 
khuivāmilu.” 

25Chieina akhavā china hiwui pongli chithi akha kapisangmiya: 

26Claudius Lysiasna Phākhamataiya governor Felixli shālam mili. 

27Mipa hili Jihudibingna tukkhuida sāthat khavai sāda leilakha, a Romewui 
ruichumnaona da kashā eina ina iwui shipaibingli ngasoda akankakhuina. 

28Athumna ali khiwui vang kaphenkhala da theikhui khavai ina ali athumwui 
hanga̱shimli khuivai. 

29Awuitungli ana thikhangayi kala phātop zangkhangayi maram akhala 
masamphangmana; awuitungli kaphen chiya athumwui ainwui pongli 
ngasāsai. 

30Awuitungli khangathuma khangarān akha sāda lei kaji pao samkaphang eina 
ngalāngda ali nawuili chihokharāna. Ali kaphenbinglila athumwui 
mamayākhangai chi nawui mangāli hāngkhavai ina hānghaira. 

31Athumli kaso kahai athishurda shipaibingna Paulli chithang ngayā 
thānphungda Antipatris vāshungda khuivai. 

32Akhama kathā pheiwui shipaibing china shipaipamli hanunghaowa kala 
siguiwui raimibingli ali ngasovā ngasaka. 

33Athumna Caesareali vākashung eina governorli chithi chi miya kala Paullila 
awui pāngli horsangmi, 

34governorna chithi chi pālaga kachi ngaleiwui einakhala da Paulli ngahāna. A 
Ciliciawui eina kharāna da kathei eina 

35ana hānga, “Nali kaphenbing kharā eina nawui tui nganānaora.” Chieina Paulli 
governorwui chānngazekshimli hailaga mayonpamlu da ana kasoi. 

Otsak 24 

Jihudibingna Paulwuitungli Kaphen 

1Zimiksho phangāthangwui thili pāngmon kharei Ananiasna ararnao kaikha 
kala phayatme Tertullusli ngasoda Caesareali vai. Athumna Felixwui mangāli 
rāda Paulwuitungli mamayākhangai kaphen tui chi mikai. 

2Chieina Paulli hozanga kala Tertullusna awuitungli kaphen chi yirphokuwa: 
“Phākhamataiya Felix! Nawui thangmei thānsak mangā eina ithumna atam 
kasāngkhawui vang chingri kahai samphanghaira kala ithumwui ngalei phāmei 
khavai khangacheila tarākha khuirāmihaira. 

3Phākhamataiya Felix, ithumna nali apam kachiva̱li kala atam kachida hiwui 
vang ningkashi chitheili. 

4Kha atam kasāngkha nali mahapkhano khavai, kasha̱ eina kahāng hi nana 
lumashanmida khanganāmilu. 

5Mipa hi khonzār khangasaka, okathuili khalei Jihudi saikorali kuikazā 
khangasaka kala Nazarene ashangwui kathāna akhana da ithumna 
theikhuihaira. 

6Ana khorumshimla makhao ngasak khavai hotnai, chieina ithumna ali 
tukkakhuina. 

7Kha akhavā Lyssiana ithumwui pāngwui eina namda rākhuithuihailaga ali 
kaphenbingli nawui mangāli rālu jihaowa. 

8Nana ali ngahānkhayang eina ithumna kaphenwui apong saikora chi paisor 
eina theikhuishapra.” 

9Jihudibingla zangda kaphen saikora hi mashunga da hānga. 

Paul Khalatta Kaphayat 

10Chieina Governorna Paulli matui khavai ingkit sai kala Paulna hānga. “Nana 
zingkum sha̱rākhawui vang miyur hiwuitungli bicharwo sarā kahai hi ina thei, 
chiwui vang eina nawui mangāli I khalatta phayatki kajiwui vang ringphai. 

11Ina Jerusalemli khorum khavai kakā chi zimiksho tharāda khanithang 
makāranga kaji nana paisor eina theikhuipaira. 

12Ina khorumshimli kachikathā mi akhali ngayāt khangarok Jihudibingna 
masamphanglakmana lah keinunglila, synagoguelila kala apam kachi 
kachilikhala ina mibingli thotkasang athumna khikha masamphangmana. 

13Arui athumna iwuitungli kaphen hi mashunga da theikhui khavai athum 
shākhila mamirarmara. 

14Kha ina hi mayai, athumna mamashungmana kaji Apong chili shurda ina 
ithumwui avā ngarāna khokharuma Vare chili khoruma. Kha Moseswui ain 

lairikli kapi kahai saikora chili ina shitsanga kala marānbingna kapi kahai 
chilila shitsanga. 

15Mibing hina kachihān khalei tākam eina ila Vareli kachihān lei; chiya mi 
saikora kaphāla makaphāla ringluishitra. 

16Chiwui vang eina Varewui miktālila, mibingwui miktālila mashun-makhui chi 
tharzā eina atam kachida leikhavai ina hotnai. 

17“Zingkum kashānglaga ina iwui yurli khangachon kala kachigat mikhavai vai. 

18Ina hi sāmahunglakha khipākha mazangla kala khonkazār maleila 
tharkhangasak ot kasā chi athumna ili khorumshimli katheina; chili yaruila ili 
ngasoda maleisāmana kala khonkazār otla ina masāmana. 

19Kha chili Asia ngaleiwui eina Jihudi kaikha leisai, athumna iwuitungli 
makhamayā leiakha kaphen chi nawui mangāli rāmatui ngayia. 

20Chi maningakha ina hanga̱ mangāli khanganing hi eina athumna iwui khayon 
khi samphangkhala kaji hāngranu. 

21Athumwui mangāli kānganingda ‘Kathena ringluira kajili shitkasangwui vang 
aja nana ili bichar sāda lei’ kajili lāngda khikha mahāngmana.” 

22Kha Apong chili mathālak eina theihairakasa Felixna tui kasā chi 
thāngasakhaowa. Ana hānga, “Lysias, shipai akhavā chi kharā eina tuikat hiwui 
tuikup khuiminaora.” 

23Chiwui thili ana Paulli khamayona shipai shākhawui akhavā chili, Paulli 
narhai khavai thālala ningkhānva sākhavai kala awui ngasotnaobingna awui 
kasakli yangkhami tharan makhāmhai khavai kasoi. 

Paulna Felix eina Drusilawui Mangāli Kākhanganing 

24Zimiksho kashānglaga Felixna Jihudipava̱ apreiva̱ Drusillali ngasorai. Ana 
Paulli hokhui ngasaka kala ana Khrista Jishuli shitkasangwui pongli khamatui 
chi nganai. 

25Kha Paulna mashun, khalatta khangarin, kala rāki kaji bichar zimikshowui 
pongli ngapheikachithei eina Felix ngacheehaida hānga, “Ara ungpaira, ina 
atam kaphā chitharan holuinaora.” 

26Paulna ali pheizā milapai da phaningsāhaoda ra̱ra̱ hokhuilaga ali chān 
ngazekchinga. 

27Kha kum khaniwui thili Felixwui mahut Porcius Festusna shinhaowa kala 
Felixna Jihudibingwui masot khuingaihaoda Paulli phātopli haihaowa. 

Otsak 25 

Paulna Awungali Kākhavai Kapo 

1Festusna awui ngaleili unglaga zimiksho kathumthangwui thili Caesareawui 
eina Jerusalemli vai. 

2Chili pāngmon khareibing eina Jihudiwui kathānabingna Paulwuitungli 
kaphen chi khuirai. 

3Athumna Festusli, Paulli Jerusalemli kakhuirāmilu da poi, kaja athumna Paulli 
shongfali rimda sāthat khavai ngathumda ngarānhairasai. 

4Festusna ngahānkai, “Paullia Caesareali phātop sanghaida lei kala ila chili 
thaklāk eina vaura. 

5Nathumwui kathānabing chi ili Caesareali ngasovāranu, kala mayarapa china 
khayon sāhaiakha chili kaphen tui chi aminaoranu.” 

6Festusna athumli zimiksho chishat lah tharāthang sha̱kha ngasopamlaga 
Caesareali vai, akhama kathā ana karotwui bicharpamli pamlaga Paulli 
khuizang khavai kasoi. 

7Paulna rāzangkhaleoda Jerusalemwui eina kharā Jihudibing china ali 
kuimareiphinhailaga awuitungli athum khalattana praman mamikharar 
kasasaka tui kachungkha phena. 

8Kha Paulna khalatta phayatta; “Ina Jihudiwui ainlila, khorumshimlila, kala 
Romewui awungalila khikha khayon masāhailakmana.” da hānga. 

9Kha Festusna Jihudibingwui ningyāng ungkhavai Paulli ngahāna, “Jerusalemli 
shanglaga nali phenda khalei chi chili iwui mangāli bichar sākhavai 
ningchāngla?” 

10Paulna ngahānkai, “I arui ili bichar sākhangayi apam, Caesarwui kārotli 
nganingda lei; ina Jihudibingli khikha khayon masāhailakmana kaji nana 
thatheihaira. 

11Ina ain sakhaihaida thikhangayi shongrān leiakha ina chiwui eina yāmkhavai 
mapolakmana; kha iwuitungli khuikharā kaphen chili khamashung 
mazangmana jiakha, khipānakha ili athumwui pāngli mamipaimara. Ina 
Caesarli khangakaona.” 

12Chiwui thili Festusna awui hanga̱li ngasanlaga ngahānkai, “Nana Caesarli 
kapowui vang, Caesarli vāpaira.” 

Paulna Agrippa eina Bernicewui Mangāli Kakā 

13Zimiksho khani kathumthangwui thili awunga Agrippa eina Bernicena 
ringkaphā shālamwui vang Festusli samphang khavai Caesareali rāzanga. 

14Ani khanina chili sha̱rākhathang pamsanghaoda Festusna Paulwui maramli 
awungali hāngchithei; “Hili Felixna phātop sanghaikasā mayarnao akha lei, 

15kala ina Jerusalemli khavā tharan Jihudiwui pāngmon khareibing eina 
ararnaobingna awuitungli kaphen khuirāda ali yomchiphun khavai rapoi. 

16Kha ina athumli ithum Romanwui khangachāli kaphena china phenkahaiapa 
chili mai yangngasungda khalatta maphayatkhuiranglakha eina tangda 
kateiwui pāngli mikakā hi khangachā maningmana da hāngkahaina. 

17Athum hili kharā tharan ngalāngda akhanama kathā bichar sākhavai ina 
ngahotkhui kala mipa chili khuirā khavai ina kasoi. 

18Kaphenabing china thuikahāng chili phenlapaida ina phaningkasā thada 
zakkashi phenkhangayi mazangmana. 

19Kha athumwuili mamayākhangarok khalei chiya athumwui dharmawui 
pongli kala thikahai Jishu chi ringdalei da Paulna kahāng chimaya. 

20Ina hiwui pongli kathada phākhuisikhala da matheithuda tui hi Jerusalemli 
bichar asāngaila da ina ali ngahāna. 

21Kha Paulna Caesarwui tuitak eina vaikhavai kapowui vang, ina ali Caesarwui 
pāngli machihovāranglakha ali hili haisalu da kaso kahaina.” 

22Chieina Agrippana Festusli hānga, “Mayara hiwui tui inala nganāyangngai.” 
“Akhama nganāyanglu” da Festusna ngahānkai. 

23Akhanama kathā Agrippa eina Bernice hakmahālak eina rāda, raimi 
akhavābing eina keinungwui kathānabingli ngasoda yarui kazipshimli zanga. 
Chiwui thili Festusna kasoda Paulli khuirai. 

24Festusna hānga, “Awunga Agrippa kala hili ngasopamda khalei yarui; mipa 
hiwuitungli apam hilila, Jerusalemlila makhamayā kaphen tui ili khuirai. 
Athumna mipa hi maringpaimara da vāokazama. 

25Kha ana thikhangayiwui ot sākahai khikha ina masamphangmana. A 
khalattana Caesarli kapowui vang, ina ali chili chihovā khavai mayāmi kahaina. 

26Kha ina Caesarli mipā hiwui pongli hilāka da kapi khavai maram maleimana. 
Chiwui vang eina nathumwui mangāli, matailāk eina Awunga Agrippawui 
mangāli ali khuikharāna. Chieina ali mathālak eina ngahānshingkhui kahaiwui 
thili ina kapi khavai kachikathā samphanglapai. 

27Kaja awuitungli kaphen chi tharlak eina machitheila, phātop kazanga mi 
akhali chiho khavā hiya mangayimana.” 

Otsak 26 

Paulna Agrippawui Mangāli Kaphayat 

1Agrippana Paulli hānga, “Na khalattawui maramli hāngkhangai chi hāngpaira.” 
Paulna apāng katingshokta hithada akhalattawui vang phayata: 

2“Awunga Agrippa, ina aja nawui mangāli, Jihudibingna ili kaphen saikora 
chiwui vang phayat khavai khanganing samkaphang hi iwui vang ka̱lā 
khamahaina da phaninga. 

3Kaja matailak eina nana Jihudiwui khangachā zatkhanā kala mamayā 
khangarok saikora mathālak eina katheina. Chiwui vang eina iwui hi zingarāda 
khānglaga khanganāmilu da kapona; 

4“Haokaphokwui eina thuida ina iyurwui alunglila, Jerusalemli rarkakālila kala 
chili lāngda nganuilakhawui eina thuida iwui kharingkharakrin Jihudi 
saikorana theisera. 

5Ithumwui sakmeikap kaji dharmawui athishurda ina Pharsiee akha sāda 
okthuisai kaji athumna theida kasāngkhahaira, athumna shākhi mingaisi kaja 
mipailaka. 

6Ithumwui avā ngarābingli ngashitmi kahai chili chihānhaowa kajiwui vang aja 
ili bichar sākhavai hili khanganingna, 

7hi ithumwui shang tharāda khanina samphangra da chihānchaoda Vareli 
ngashun ngayā mateila khokharum china. Kachihān hiwui vang, he awunga, 
Jihudibingna ili kaphenna. 

8Varena kathili ringngasaka kaji hili khisāda nathumna mashitsangkapaina da 
phaninghaokhala? 

9  “Inala Nazarethwui Jishuwui mingli mamayāmada kashap eina tangda 
ngasungra da phaningsai. 

10Jerusalemli chithada ina sai kala pāngmon khareibingwui eina pangshap 
samphangda Varewui mibing kachungkhali phātoplila sanga kala athumli 
shaothat khavai tuitak katā tharan inala iwui khamayā miya. 

11Ina kachungkhashida Synagogueli vāda athumli tandi mi kala athumwui 
shitkasang chi ngachei khavai khangarān sai; malungvātnahaida ina miram 
khangateiwui keinungli vāda athumli rekhareka. 

Paulna Awui Ningkhangatei Hāngkachithei 

12“Hiwui kharinwui vang ina pāngmon khareibingwui eina panghap kala 
kakaso khuiphungda Damascusli vai. 

13He Awunga, ngashunlungwui atamli shongfa zatta leilakha kazingramwui 
eina zimikli horkhamei kahor akhana ili kala ili khangasobingli kuimareida 
kapkharor chi thei. 

14Ithum saikora ngaleili saosang kahai tharan Hebrew tui eina akhon akhana, 
‘Saul, Saul, khisāda nana ili rekakharekhala? Lungguili kathakakha nakhalatta 
chotkhuira.’ da ili kahāng ina shai. 

15‘Na khipākhala, Proho’? da ina ngahāna. Chieina Prohona ngahānkai, ‘Nana 
shimānranu da kasā Jishu chi ina. 

16 Kha ngakarthuida nganinglu, kaja nali rao akha sāda kapangsang khavai ina 
rākachitheina, kala aja nana ili theikahai kala ina naoda nali chitheiluiki kaji chi 
nana kateibingli shākhi sāphalungra. 

17Ina nali Israel yurwui eina kala Gentilebingwui eina kanmira. 

18 Nana athumwui mik rakngasakra, kala tangkhamangwui eina kahorli latung 
ngasakra kala Satanwui pangshapwui eina Vareli latung ngasakra. Chithada 
sāda athumna ili shitkasangwui vang athumwui morei pheokhami samphangra 
kala Varewui kapangkhui kahai mibingwui ngachaili zangpaira.’ 

Paulna Awui Ots Hāngkachithei 

19“Chiwui vang eina awunga Agrippa, kazingramwui eina kharā mahākhami 
chili ina kahāng makhanganā maleimana 

20Rimeikapta Damascusli khalei, chiwui thili Jerusalemli khalei kala Judeali 
khalei saikora kala Gentilebingli, moreiwui eina ning ngateida Vareli latunglu 
kala ning ngateihaira kaji otsak eina chitheiphalungra da ina pao hāshoka. 

21Chiwui vang eina Jihudibingna ili khorumshimli tukkhuida sāthat khavai sai. 

22Kha aja rāshungda ina Varewui khangachon samphanga. Chieina ina hili 
nganingda kharei kateo makhaila shākhi hi khamina. Marānbing eina Mosesna 
shokrada hāngkahai chili henda ina khikha mahāngmana. 

23Chiya Khristana kachotkachāng phungphalungra kala kathiwui eina ringshok 
khare sāda Jihudi eina Gentilebing khaninili huikhamiwui kahor chi 
vaomalānra.” 

24Hithada akhalattawui vang kaphayat eina Festusna panglāk eina vaoda ali 
hānga. “Paul, na pāhaira! tarākha tamkakhui china nali pāngasakhaira!” 

25Paulna ngahānkai, “Phākhamataiya Festus, I mapāmana! Ina tāzak kahai 
khamashung tui khamatuina. 

26Awunga Agrippa, ina nali hi machihuilakla matuikashapna, khikhalajila nana 
hiwui pongli theisera kaja saikora hi awungana matheila achithek akhali 
ngathumda kashok maningmana da ina shitsanga. 

27Awunga Agrippa, marānbingli na mashitsangmala? Nava shitsanga kaji ina 
thei.” 

28Agrippana Paulli hānga, “Atam kasha̱kha hiwui alungli nana ili Christian 
onngasakshapra da phaningla?” 

29Paulna ngahānkai, “Atam kasha̱ kasāngwui tui maningmana, namāng majila 
aja iwui tui nganāda khalei saikorala, marikhānghuikhana so kajimada 
khangateiva I kathā ngasāser khavai ina Vareli seihā sai.” 

30Chiwui thili awungana ngakarthui kala ali ngasoda Governor eina Bernice 
kala athumli ngasopamkasā saikora ngakarthuisera, 

31ngathān kahaiwui thili athumna akha eina akha ngazek ngarokta, “Mipa hi 
thikhangayi lah phātopli sangkhangyi ot akhala masāhaimana.” da 
hāngngaroka. 

32Kala Agrippana Festusli “Mipa hina Caesarli mapohaisāsi kaja chihohaipaiki 
kajina.” ji. 

Otsak 27 

Paulna Romeli Khavā 

1Ithumna marikhong eina Italy vaura da kupkahai tharan, Paul eina phātopli 
sangkahai mi kaikha Augustan Shipai Ashang kaho shipai shākhawui akhavā 
Julius kaho mipa chili horsangmi. 

2Chieina Asia ramphangwui jahas ngasām khavaipamli vāki kaji jahas chi 
ithumna Adramyttiumwui eina kātongkhuida zatphoka. Chili Thessalonicawui 
eina kharā Macedonianao Aristarchusla ithumli ngasovai. 

3Akhama kathā ithumna Sidonli vāshunga. Juliusna Paulli phaningmida awui 
ngasotnaobinglila vāyang ngasaka kala khangachonla khuingasaka. 

4Chiwui eina huiphokluilaga masina ithumli ngaronglak eina phanhaoda 
Cypruswui ngalei masi makaphanshong huivāhaowa. 

5Chiwui eina Cilicia eina Pamphylliawui shamadru chi kānhailaga Lyciawui 
lungli khalei Myrali vāshunga. 

6Shipai akhavā china apam chili Alexanderiawui eina kharā jahas, Italyli vāki 
kaji samphangda ithumli chili kātong ngasaka. 

7Ithumna zimiksho sha̱rakhathang ngairon eina huizatlaga saklak eina 
Cniduswui keinungli ungzanga, kala masina chivāk mahuipaithuda Solmoneli 
kāroda khalei Creteshong huivai. 

8Ithumna shamadruphei chili saklāk eina huivāmamānlaga Laseawui keinung 
eina matānāla khalei Fair Havens chili vāshunga. 

9Atamla tarakha shimanhao, shongzāwui ka̱lāshātla leihao kala Ngatangkhami 
Zimikshola kanthuihairasāda chieina Paulna athumli hānga; 

10“Ivānao ngarā, ithumwui shongzā hi ka̱lāshikapai lei; khuiphungda khalei ot 
kala jahas kashimānmāng maningla manglā kashimān eina tangda shokra kaji 
iwui ningli theikakhui lei.” 

11Kha shipai akhavā china Paulwui tuili manganāsangla jahaswui akhavā eina 
captainpawui kahāng khuisangthuihaowa. 

12Kala jahas ngasām khavaipam chi sikachāng pamkhavai machānāthuda 
kachungana ato-zingsho kala aze-zingsho khangarei Cretewui jahas ngasām 
khavaipam Phoenixli kashap eina tangda huivā khavai kala chili si atamli 
angasāmkhui khavai zatusa jihaowa. 

Siphan Zingrot Khangasha̱ 

13Azingshongwui masina riri phankaphok eina athumna ngarān kahai 
athishurda huivāpaira da phaninga. Chieina khalap kahai jahas chi 
khalākhuilaga kashap eina tangda shamadruyar eina Creteshong huivā khavai 
sai. 

14Kha masāngleila ato-zingsho kaho kapanga masi chi panglāk eina ngalei 
chiwui eina phanrai. 

15Masi china jahasli ungkathangda chili ngasungda mahuipaithuda masina 
phankhavāvāshong vauranu da chihohaowa. 

16Tara̱na kuinam kahai ngalei Cauda kaho chiwui azingshong akakān tharan 
ithumna ngayin khavai kateokha samphanga. Chili jahaswui marikhongnao chi 
saklak eina yonkhui. 

17Athumna chi ngakhunkākhuilaga jahasli kuimareida khara̱ eina 
khalapshantithai. Athumna Libya shamadrupheiwui situitungli 
angatākpaishina da ngacheehaowa, chieina huikazat chi haitāhailaga 
aningsasak eina jahas chi masili khuiphung ngasaka. 

18Siphan zingrot chi phanshonhaoda, akhama kathā athumna jahasli 
khuikaphung ot kaikha horshokhaowa, 

19kala khanaothang kathā athumna jahaswui akapbing horshoklui. 

20Kaja sha̱rakhathang ithumna zimik, sirā matheirarthuwa kala masinala 
panglāk eina phanchinghaoda, naodava ithum ringra kajiwui kachihān akhala 
maleithuwa. 

21Mibing china kashakazā mazāla kasāngkha zatrā kahaiwui thili Paulna hānga, 
“Ivānaongarā, nathumna iwui tui khuida Cretewui eina mazatphoksāsi kaja 
kashimān kala ka̱lāshāt masamphangmara. 

22Kha ara malung pingmeilu da ina nathumli kapona! Jahas maningla nathum 
khipākha kashimān mashokmara. 

23Kaja āngayā, ina khokharuma iwui Varewui kazingrao akha ili rāda 

24hānga, ‘Paul, mangacheealu! Nana Caesarwui mangāli nganingphalungra kala 
yanglu, nali tongkhangaruma saikora Varena nali mihaira.’ 

25Chiwui vang ivānaongarā, malung pingmeilu, kaja ana ili hāngkahai chi tāzak 
eina shokra da ina Vareli shitsanga. 

26Kha ithumli tara̱na kuinam kahai ngalei akhali aphanshokra.” 

27Tharāda khamatethangwui ngayā sailungphup maikhali ithumna Adriatic 
shamadruli noung novada phanzatlakha jahas kahuibingna ngalei katheng 
nganaiura da phaninga. 

28Athumna tara̱ chiwui kathuk tamyang khavai khara̱ chihozanglaga khayang 
eina feet shākha maga̱ thuksai, khaleilaga tamkhayang eina feet hangchiko 
thuksai. 

29Jahas chi lunghārli vangatākpaishina da ngacheehaoda akhanukvāk 
marikarhui mati chihozanghailaga seihā sāda kazing kathang ngarai. 

30Jahaswui mangāshong khalei jahas hokkhui khavai mari chi chihosang 
khavaina da sakhaninglaga kahuiabing chi yāmshok khavai sāda marikhongnao 
chi tara̱li chihozanga. 

31Kha Paulna shipai shākhawui akhavā eina shipaibingli hānga, “Kahuiabingna 
jahasli mapamakha, nathum ringkhavai kachichān akhala maleimana.” 

32Chieina marikhongwui khara̱ chi shipaibingna katatshathailaga chihohaowa. 

33Zingthanlam Paulna athumli kashakazā zākhui khavai kasoda hānga, 
“Nathumna mazālakla khumkharā hi ajana zimiksho tharāda khamate thangna, 

34chiwui vang eina pangshap samphang khavai kashakazā kazākhuilu, 
nathumwui ngachaili kachikathā mi akhawui sampā akhala mashimānmara.” 

35Paulna hi hāngchanghailaga khamui khuida athum saikorawui miktāli Vareli 
ningkashi mihailaga serkhaida shaiphokkuwa. 

36Chieina athum saikorala ringphauda phazāseruwa. 

37Jahas chili katonga ithum mi saikora shākhani hangshinida tharukna. 

38Athumna shaishap shaikahaiwui thili jahas chi ngavengsang khavai kehu chi 
shamadrulungli horsanghaowa. 

Marikhong Kakai 

39Kazing kathang tharan khi ngaleikhala kaji athumna matheithuwa, kha ngalei 
ngachaili ngayi ngaphangvā kahai theida, sapaiakha chiwui ngayipheili jahas 
angasāmkhui khavai khangarān sai. 

40Chieina athumna jahas hokkhui khavai marikarhui chi ngayili horsanglaga 
khalap khavai khara̱bing chi khalākhui, laga mangāshongwui kachon chi masi 
azatli yangda khāngkākhuilaga ngayipheishong huivai. 

41Kha apam chi mathukla pailatsā eina leisāda ngaleikathengli ashokhaowa 
kala akhamor situili shirshipsanghaida mangatha̱paithuwa; kala akhanukvāk 
chiya tara̱wui khangaphao chi pangnāhaida kathangkhaihaowa. 

42Kachikathāna ra̱yākshokta yāmhaipaishina da ngacheehaida shipaibingna 
phātop kazangbing chili sāthat khavai ngarāna. 

43Kha shipaiwui akhavā china Paulli kankhuingaihaoda athumwui sākhangai 
chi masā ngasakthuwa. Ra̱yāk kathei saikorana jahaswui eina ngawokshokta 
shamadrupheili ra̱yākshok khavai ana kasoi. 

44Kala mara̱yākkatheibingna chikhaili nilala jahaswui atek akaili nilala 
hokthānglaga athumwui athi shurshok khavai kasoi. Hithada ithumna 
shamadrupheili yāmshoksera. 

Otsak 28 

Maltali Kashok 

1Ithumna yāmshok kahaiwui thili yikuiram chiwui aming Malta hoya da shai. 

2Yikuiram chiwui mibingna ithumli teokha ngahānkhangai maningmana. 
Athumna mei sāmida ithumli ringphālak eina samngarokhui, kaja atam 
chitharan kazing rophokhairasāda siklak eina leisai. 

3Paulna thingtan akha khuilaga meili horkasang eina mei chiwui kasāna kathiri 
kaphunga phara̱ akha shokta Paulwui pāngli ngareishānhaowa. 

4Aramnaobingna apāngli phara̱ kāngkhayui chi theilaga athum akha eina akha 
ngazek ngaroka, “Mashoilakla mayara hi mi shaokathatara. Ana shamadruwui 
eina yāmshokhailala, mashun china ali maring ngasakmara.” 

5Kha ana phara̱ chi meili khayitsanghaida khikha mathālakthuwa. 

6Athumna awui phasā chi worshokrāsāra lah kashuirak eina saosangda 
thihaora da ngaraipama. Kha atam kasāngkha ngarailaga ali kalākashi khikha 
makashok eina athumwui kaphaning chi ngacheihailaga “A hi kameo akhara.” 
da hānga. 

7Apam chiwui eina matānāla yikuiram chiwui awunga Publiuswui lam 
kateokha leisai. Ana ithumli ngahānngailak eina samngarokkhuida zimiksho 
kathumthangwui vang awui shimli ngasāmkhui ngasaka. 

8Chitharan Publiuswui avāva̱ chi kakharur eina ashee kapai ngasoda kazāhaoda 
petli pipamda leisai. Paulna ali zangyangda seihā samida awuitungli pāng 
parrorda ali raimi. 

9Hi kashok eina yikuiramli khalei kakazānao saikora rāda raimisera. 

10Athumna ithumli apong kachungkhali khayāshilak eina sai kala ithum zatuki 
kaji eina ithumna darkar kasā kashakazā katonga ngarānsangmi. 

Maltawui eina Romeli Khavā 

11Kachāng kathumwui thili yikuiram chili si peida rāngasāmkakhui 
Alexanderiawui eina kharā, mangāli Ngashirkata Kameo chinaoniwui ama̱ 
yeksang kahai jahasli tongda zatphoka. 

12Ithumna Syracuseli huishangda chili zimiksho kathumthang apamsanga. 

13Chiwui eina kuilaga Rhegiumli vāshunga kala akhama kathā azingshongwui 
eina masi phanphokuwa laga kakhanethang Puteoli vāshunga. 

14Apam chili shitkasanga mi kaikha samphangda ithumli zimiksho shinithang 
pamsang khavai poi. Hithada sāda ithumna Rome vāshunga. 

15Romeli khalei shitkasangbingna ithum rāda lei kaji kashā eina keinung chiwui 
Appius leihngapha̱ kala Three Inns kahowui keinung eina tangda rālaga ithumli 
rāsamphanga. Paulna athumli kathei eina Vareli ningshi kala ningkhanganung 
samphanga. 

Romeli Vākazang 

16Ithumna Romeli vākazang tharan, shipai akhana mayonlaga Paulli amāng 
pam khavai mayāmihaowa. 

17Zimiksho kathumthangwui thili ana apam chiwui Jihudi kathānabingli 
hokhuisera. Athum saikora rākazip khangarum tharan ana hānga, “Ivānao 
ngarā, ina iyurwui mibingli lah ithumwui avā ngarāna mitā khamaron 
khangachā zatkhanā chili khikha kakai masāhaisālaklala, Jerusalemli ili phātop 
sanghailaga Romewui pāngli horsangmi. 

18Ili ngahānkup kahaiwui thili chiho khavai sai, khikhalajila thikapai khayon 
masamphangthuwa. 

19Kha iyurli phenkhavai khikha maleisālala Jihudibingna makhamayāwui vang 
ina Caesarli pokahaina. 

20Hiwui vang nathumli samphangda machukrum khavai kahona. Israelwui 
kachihān chiwui vang ili marikhānghui sangkahaina.” 

21Kala athumna ali hānga, “Ithumna nawui pongli Judeawui eina chithi akhala 
masamphangmana, lah chiwui eina hili kharā avānao khipānakha nawuitungli 
hāngkhamashāt tui marāhāngmana. 



1969 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

22Kha nawui kaphaning khi leimameikhala kaji nawui eina shāngai; kaja apam 
kachiva̱li ashangva̱ hili mashātta khamatui ithumna thei.” 

23Chieina athumna Paulli langkasa̱ akha sai kala chithang ana kapam apam chili 
mi kachungkha rākazipa. Ana ngathor eina thuida ngazin vāshungda Vare 
wungramwui pongli meikhaichithei kala Moseswui ain lairik kala marānbingna 
kapi kahaiwui eina khuishoklaga athumli Jishuwui pongli meisā eina 
tamchithei. 

24Athum kaikhana awui tui khuisanga kala kaikhana mashitsangmana. 

25Chieina athum mamayā ngarokthuda Paulna tui hi hāngkahaiwui thili athum 
ngathānhaowa; “Manglā Katharana marān Isaiahwui mangā eina navā ngarāli 
hithada hānghaikasā chi mashunga! 

26 Kaja ana hānga: ‘Mibing hili ahānglu: Nathumna shālakra kha bhap 
matālakmara, nathumna theilakra kha maphaningkhuilakmara. 

27Kaja athumwui ning mangma̱ ngasakhaira, khanāla ngakhok ngasakhaira, 
kala athumwui mikla mikpihaira, chi maningsi kaja athumwui mikna theira, 
athumwui khanāna shāra, athumwui ningna bhap tāra, kala athumna ili 
latunghairara, kala athumli raimihairara, da Varena hānga.’” 

28  Chiwui vang eina ina nathumli theingasakkhangai chi hina, Varewui 
huikhami tui chi Gentilebingli shivāthaira; athumna khuisangra. 

29Paulna hi hāngkahaiwui thili, Jihudibing athum khalatta nganangrei eina 
ngayāt ngaroklaga thuihaowa. 

30Ana apam chili kum khani peichaoda akhalattawui lan khuishoklaga pama, 
chili ali samphang khavai kharā mi kachiva̱li mathānthup samphangkhuida 

31Vare wungramwui pao hāshoka kala Proho Jishu Khristawui pongli 
sheikakhaut maleila phongshar eina tamchithei. 

Romnao 

Romnao 1 

Shālam Tui 

1  Varena awui paokaphā hashok khavai hokhui kahaia rao Paulna kachiphun 
chithina. 

2Kathara lairikbingli kapi kahai thada Varena achālakhawui eina awui 
marānbingli paokaphā hi hāshok khavai ngashitmihaira. 

3Tui hi awui Naomayara ithumwui Proho Jishu Khristawui aponglina. 
Mikumowuishong einava a Davidwui ara̱-azāna. 

4Varewui tharkhamathengshong einava kathiwui eina ringkashokwui vang ali 
pangshap khaleia Varewui Naomayara ngasā ngasaka. 

5 Miyur saikorali shitkasang kala kahāng khanganāli thānsangmi khavai 
Khristawui mingwui vang awui mangā eina ili paokazata akha sāngasaka. 

6Hi Khristawui ngasā khavai Varena hokakhuili zangkahai Romeli khalei 
nathumla zanga. 

7  Kathara mi sākhavai hokhui kahaiya Varena leikashe Romeli khaleiya nathum 
saikorali kagapina: Ithumwui Avāva̱ Varivara kala Proho Jishu Khristana 
nathumli lukhamashan kala chingri kahai miranu. 

Ningkashiwui Seihā Kasā 

8  Rimeikapta, nathum saikorawui vang Jishu Khristawui mangā eina iwui 
Vareli ningshiya, kachiwui vangkhala kaja nathumwui shitkasang chi okathui 
katongali ngayaovāhaira. 

9Anaomayarawui paokaphāwui vang ina ningtonglak eina otram khangatha̱ hi 
Varena shākhina. Iwui seihā kasā kachiva̱li nathumli khamalai masāla 
phaningungchinga kaji hila Varena thei. 

10 Ara nathumli rāsamphangpai khavai Varena ngarānmira kaji hi iwui kapona. 

11Kaja manglāwui sokhamili ngarum khavai kala manglārin makangmei khavai 
nathumli samphangngailaka. 

12Khikhalajila iwui shitkasangna nathumli kala nathumwui shitkasangna ili 
pangmei khavai akhana akhali ngachonmi ngarokra kajina. 

13 Ivānao ngarā, ina nathumli theingasakkhangaina kaja ina Gentilebingwui 
eina athei samkaphang thada nathumwui einala samphang khavai nathumli 
rākida tarākhashida khangarān sai, kha ili masākapai leichinghaowa. 

14 Greekbinglila, makhaningbinglila, thangkhameibinglila, khaninili ina 
samikhangayi kachungkha lei. 

15Chiwui vang eina Romeli khalei nathumlila paokaphā hi hāshokngailak eina 
khaleina. 

Paokaphāwui Pangshap 

16  Ina paokaphāwui vang makhayakmana, khikhalajila hi shitkasanga mi 
kachiva̱li, rimeikapta Jihudibingli kala Gentilebinglila huimi khavai Varewui 
pangshapna. 

17 Kaja, Varivarana mikumoli kathada mashungmikhala kaji hi pao khamathāna 
phongmi: hi khare eina thuilaga khanao eina tangda shitkasang mangā einana. 
Hithada kapihaida lei, “Shitkasangwui mangā eina khangaronga ā chi ringra.” 

Mikumowui Khayon 

18  Mikumowui makaphā-makhayā kala morei saikora china khamashung chi 
mathei ngasakthuwa, chiwui vang kazingramwui eina Varewui malungkhavāt 
phongshoka. 

19Khikhalajila Varewui pongli theikhuiki kaji hi athumwui vang kasak 
maleimana, kachiwui vangkhala kaja chi Varena athumli chitheimihaira. 

20 Okathui kasā eina thuilaga Varewui matheikharar magunbing, awui katang 
makhavai pangshap eina tharkhamathengwui khangachā chi ana semkahai 
otbing chiwui eina mibingna tharzā eina theihaira. Chiwui vang eina athumna 
phayatkhui khavai apong katei maleiluimana. 

21 Kachiwui vangkhala kaja athumna Vareli thatheilaga ali Varelaka da 
khayāmashimana kala ningkashila mamimana, athumna phaningphāphā 
machukphāphāda athumwui ninglila mashun-makhui maleithuwa. 

22Athumna thangkhamana da hāngmāngmada mangkhama̱ ngasāhaowa, 

23 kala athumna kathi makhangavā Vareli makhorumla thikapaiya mikumoli, 
vānaoyurbingli, sāyurbingli kala phara̱-pharāli ngamānda sākakhui ama̱bingli 
khorumhaowa. 

24Chiwui vang eina athumwui wuklungli makathar khamathangli leikashiwui 
vang Varena chihohaida athum akha eina akha khayākhamalā ot sai. 

25Athumna Varewui pongli khamashung chi kakapik sāngasakhaowa kala 
katang makhavai, sokhame Kasā Akhavā chili makhorumla ana sākakhuiya 
otbingli khorumthuihaowa, kala otram ngatha̱thuihaowa! Amen. 

26Chiwui vang eina Varena athumli horhaida khayākhamalā khamathang ot 
sāngasakhaowa. Sha̱naobingla khangachā khangaso maningla athum khalatta 
khayākhamalā ot sai. 

27Chithada sāda mayarnaobingnala khangachāwui khangashang chi horhailaga 
athum akha eina akha mathangmarangda mayarnao eina mayarnao 
khayākhamalā ot sai. Chieina athumna sāyon kahai chiwui samphangkhangayi 
shongrān chi athum khalatta samphangra. 

28Athumna Vareli theikhangai ning makhaleiwui vang Varena athumli 
makhamathā kala makhangayi achamli zatngasakhaowa. 

29Athumwui makaphā-makhayā, zakkashi, khangamar kala mikpaikashiwui 
acham, yangkashi, shaokathat, khangama̱-khangazai, kateikazā, shimān khavai 
kasā kala morkasapna pemtinghai. 

30Athuma satkakharata, Vareli ningkakachaia, mana̱kashe, langkasoa, 
kachorkashe, kachipata, ava̱ avāwui kahāng makhanganā, 

31mangkhama̱a, mashitsangkapai kala lukhamashan makatheibingna. 

32Hikathāthā ot saakha thira kaji Varewui ningkhami chi theilala athumna chi 
kasāmāng majila khangatei chithada kasābinglila mayāmi. 

Romnao 2 

Varewui Bichar 

1  Chiwui vang eina, O mikumo! khipā khipākharanu, nana mi 
khangateibingwuitungli bichar saakha nali pheomikapai maleimana; kaja 
awuitungli bichar kasā eina nakhalatta yonngasakta lei, kachiwui vangkhala 
kaja bichar kasaa nanala awui tākam eina sāda lei. 

2Hikathā kasābingli Varena bichar kasā chi mashunga kaji ithumna thei. 

3O mikumo, nathumna hikathāthā hi nathum khalatta saakha Varewui 
bicharwui eina yāmshokpaira da phaninglā? 

4 Maningakha awui mahāngkharar lukhamashan, khāngkhami kala ja̱khami 
chili nana matheikhamila? Vare hi lumashankathana kaji nathumna thei. 
Chiwui vang eina ana nathumli ningngateikhui ngasakngai. 

5Kha nawui ning khamarar kala mangacheikhangai china Varewui 
malungkhavāt kala mashun bichar sāthanghon ritkhamei tandi samphang 
khavai nakhalatta kazipkakhui ngasāra. 

6 Kaja Varena mi kachiva̱li kachichāwui otsak athishurda sāman mira. 

7Mi kaikhava kaphā ot sāchingda lei, kathi makhavai kharing phai; athumli 
Varena katang makhavai kharing mira. 

8Kha khamashungli manganāsangla tuikaili zangda makaphāli kazangbingli 
Varewui malungkhavāt khonshāt tāshungra. 

9Makaphā kasā mi kachiva̱li kachotkachāng eina wukakhanang tāshungra. 
Jihudili rira kala Gentilebinglila tāshungra. 

10Kha kaphā kasābingli Varena tekhamatei, khayākakā kala chingri kahai mira. 
Jihudibingli mirira kala Gentilebinglila mira. 

11 Khikhalajila Vare mijang mavaimana. 

12  Gentilebingva Moseswui ain kathā chi maleimana. Athumna morei sāda 
shimānhaiakha ain mazangla kashimāna. Kha Jihudibingva ain ngavai, chieina 
athumna morei saakha ain chiwui athishurda bichar sai, 

13 kachiwui vangkhala kaja ain shāhaira kajiwui vang Varewui mangāli 
mashunghaira kaji maningmana, kha ainwui athishurda kasābing chili 
mashungkhamina. 

14Ain makhalei yurbingna athum aningsasak eina ainna sāngasakkhangai 
athishurda zatsaakha athumwui vanga chi ainna. 

15Athumwui ningli ain kapisanghaida lei kaji athumwui otsak eina chithei, kala 
athum khalatta yonkahaila, khamashungla phaningkakhui chieina hi mashunga 
da athumwui mashun-makhuina chitheimi. 

16 Chiwui vang eina ina hāshokta khalei Paokaphā hiwui athishurda khanaowa 
zimiksholi Varena Jishu Khristawui mangā eina miwui wuklungli ngathum 
kahai saikora phongshoksera. 

Jihudi kala Ain 

17Na kathā? Nakhalatta Jihudiniji; ainli chihāna kala Vareli nganaiya da langsoi. 

18 Varena nali khi sāngasakngaikhala kaji na thei kala khamashung chi khikhala 
kaji kapangkhuithei khavai nana ainwui eina tamkhuihaira. 

19Khangapeoawui thānkhamelaka, tangkhamangli khaleibingwui kahorna, 

20 mangkhama̱bingwui kachishutana kala naoshinaobingwui ojā akhana da 
khui. Awor kala khamashungli zangki kaji katonga chi ainli leihaira kaji nana 
theitita. 

21 Nana kateili tamchithei, khisāda na khalattali matamchitheithu? Nana 
“maleepaimana” da hāshoka— kha na maleeli? 

22“Maphophāpaimana” da hānga— kha na maphophā? Nana meoma̱li 
ningkachai ji— kha na khorumshim mangaponzatli? 

23Nana Varewui ain singhaowa da langsoi— kha ain chi sākhaida Vareli 
makhayak ngasakmala? 

24 Hithada kapihaida lei, “Nathumwui vang eina Gentilebingwui ngachaili 
Varewui ming maishi ngasakhaira.” 

25  Nana ain mayonakha ahui rimkashokwui kankhanā lei, kha ain sākhaida 
leiakha ahui rimkashokna khikha kankhanā maleimana. 

26 Ahui marimkashoka mi akhana ainwui ningkhami chi mayonakha Varena ali 
ahui rimkashoka akha thada makhuimarala? 

27 Chiwui vang eina nathum Jihudibing, ain leilaga ahui rimshoka, laga ain 
sākakhaiwui vang nathumli ahui marimkashokbingna ngashimshira. Khiwui 
vangkhala kaja athumva phasāli ahui marimshokchaolala ain mayona. 

28 Chithākha kachangkhat ahui rimshok kahaia akachanga Jihudi chi 
khipākhala? Ayar kala phasāmāngli rimkashoka china Jihudi akachanga 
maningmana. 

29 Kha alungli kala ningli rimkashoka china Jihudi akachangana, kaja hi kapi 
kahai ainwui otsak maningla kha Manglāwui otsakna. Chieina hikathā kasā mi 
chili mikumona maningla kha Varena kaso samphangra. 

Romnao 3 

1Chithākha chili Jihudiwui tongkaza khi leikhala, kala ahui rimkashokwui 
kānkhanā khi lei? 

2 Kachungkha lei: Rimeikapta Varewui tui chi Jihudibingwui pāngli sangmi. 

3Kha kaikhana shitkasang ningmatongakha kathara? Athumwui mashitkasang 
ningmakatong china Varewui ningkatong chi shimān ngasakshapralā? 

4 Maningphutmana! Kapi kahai thada mikumo hina khayona ngasāsālala 
Vareva khamashunga ngasāchingranu. “Nawui tuina nali mashung ngasakta, 
nali bichar kasā tharan nana yuira.” 

5  Kha ithumwui makaphā kasā china Varewui khamashung chi theingasakta 
leiakha ithumna khi hāngra? Varena ithumli tandi khami chi a yona jira̱lā? (Ina 
hi mikumo akha thada kahāngna) 

6Maningphutmana! Vare khangaronga maningsi kaje ana kathada okathuili 
bichar sapairakhala? 

7Iwui makhamashung china Varewui khamashung phongshokpaiakha kala ali 
tekmatei ngasakpaiakha khisāda ili arui eina tangda morei phunga da 
phenkhala? 

8 Chithākha khisāda “Kaphā shokkhavai makaphā sāusa majithu?” Ina hi 
matuiya da ili mashātta kaphena mi kaikha lei! Athumli khayon khami chi 
mashunga. 

Khipākha Mamarongmana 

9  Chithākha ithum Jihudibingna Gentilebingli phākhamei leilā? Maleimana, 
maleilākmana. Kachiwui vangkhala kaja Jihudibingla, Gentilebingla saikora 
morei pangshapwui azingli leisera da ina hānghaira. 

10 Hithada kapihaida lei: “Khamashunga mi akhala maleimana, maleilakmana, 

11theishingkakhui khipākha maleimana lah Vareli kaphā khipākha maleimana. 

12Saikora mathuihaira; athum tongda nguihaira; khipākha kaphākasā 
maleimana, akha eina tangtala maleimana.” 

13  “Athumwui chanhānva chikhurkhaluiwui thuikhanam thai; male eina 
kapikkhayanga, kala morchaili phara̱wui thada kathiri leiya. 

14  Athumwui tuimatuili kakhā khonshāt tuina pemtinghai. 

15  Athumna mi thikhavai kasāli thaklāka. 

16Athum khalaleipamli kashimān eina ringkashi shokngasaka. 

17Athumna chingrikahaiwui apong matheimana. 

18  Athumwui ningli Vareli khayākashiwui khangacheela maleimana.” 

19  Ara ithumna thei kaja ainli hāngkahai kachiva̱ chi ainwui azingli 
khaleibingwui vangna, chiya mikumona hāngkakatei maleila okathui katonga 
Varewui bichar kasāli zangkhavaina. 

20Kachiwui vangkhala kaja ainwui otsak china mikumo khipālikha Varewui 
mangāli mashungkhami maleimana. Ainwui eina kashok chiya mikumona 
morei sāhaira da theikhui khangasakmanga. 

Varena Mikumoli Mashungkhami 

21  Kha ara Varena mikumoli mashungkhamiwui apong chi phongmihaira. Ain 
eina marānbingnala chili shākhi mihaisālala chi ainwui eina ngateihanghai. 

22 Varena mikumoli mashungkhami hi Jishu Khristali shitkasangwui mangā 
einana. Jishu Khristali shitkasang mi saikorali Varena chithada sāmi, 
khikhalajila chili khikha khangatei akhala maleimana. 

23 Mi saikora morei sāserhaoda Varewui tekhamatei chili makāshungmana. 

24 Kha Varewui lukhamashan lemmet chiwui athishurda Jishu Khristana 
ngatangkhamiwui mangā eina athumli mashungmihaira. 

25Mikumowui morei chi shitkasangwui mangā eina pheomi khavai Varena Jishu 
Khristali pha̱mi. Hi Varewui khamashung-khangarong chithei khavaiwui 
vangna. 

26 Ridava ana ja̱mida athumwui moreila yangkheimisai, kha ara a khamashung-
khangarongana da chithei khavai morei chila mayangkheimimana. Hithada 

sāda Vare amāngna khamashungana kala Jishuli shitkasanga mi kachiva̱li ana 
mashungmi kaji chitheimi. 

27Chithākha ithumna khi langso khavai leili? Khikha maleilakmana. Khisāda? 
Ain khamayonwui vangla maningmana, kha shitkasangwui vangna. 

28 Kachiwui vangkhala kaja mi akhali mashungkhami hi ain khamayon eina 
maningla shitkasangwui vangna kaji ithumna thei. 

29 Chi maningakha Vare hi Jihudiwui vangmāngmalā? A Gentilebingwui Vare 
maningthulā? Mha, ā Gentilebingwui Varena. 

30 Vare akhamaya, chieina Jihudibingli athumwui shitkasangwui mangā eina 
mashungmira. 

31 Chithākha shitsanghaowada ain hi maleiluimana jirala? Chila maningmana. 
Ainla singpapamda lei. 

Romnao 4 

Abrahamwui eina Theikakhui 

1Chithākha, ishi yurwui avāva̱ Abrahamwui pongli khi hangsikhala? Awui 
theikakhui khimameikhala? 

2 Abrahamli awui otsakwui vang Varena mashungkhamina jisi kaja ana 
langsokapai lei, kha Varewui mangāli langsokapai maleimana. 

3 Hithada kapihaida lei: “Abrahamna Vareli shitsanga kala chiwui vang ali 
khamashungana da shānkhui.” 

4 Mi akhana ot sālaga samkaphang chi ali thada khami maningla kha ana 
samphang khangayi ngalangmanna. 

5 Kha otsakli mayangla shitkasangli kachihānna kala khayonali mashungkhame 
Vareli shitkasanga mi chili mashungmi khavai awui shitkasang chi Varena 
shānkhuimi. 

6Hithada sāda otsakwui vang maningla khamashungana da Varena khuisangmi 
kahaia mi chiwui sokhamiwui pongli Davidna kahāng chi hina: 

7  “Khayon heomi kahaia kala morei farormi kahaia athum chi ringphai! 

8Prohona morei mashānkhuikhamia athum chi ringphai!” 

9Davidna hāngkahai sokhami tui chi ahui rimkashokmāngli kahānglā? 
Maningmana, ahui marimkashokbinglila kahāngna. “Abrahamna 
shitkasangwui vang Varena ali mashunga da shānkhui,” kaji ithumna 
hānghaira. 

10Chithākha katharān ali khuisangmihaokhala? Chi ahui rimshok kahaiwui 
thilikā, mirimshokranglakhakhala? Chiya ahui rimshok kahaiwui thili maningla 
kha marimshokranglakhana. 

11 Ahui marimshokranglakha ana shitkasangwui vang khamashungana da 
khuisangkhami theikhavai ahui rimshoknao kajina. Chieina marimshoklala 
shitkasanga kala khamashungana da shānkhui kahaia athum saikorawui 
manglāwui pongli Abrahamna avāva̱na. 

12Kala a hi amingmāng eina ahui rimshok kahaibingwuimāng maningla kha 
ithumwui avāva̱ Abrahamna ahui marimshokranglakha shitkasang thada 
shitkasangabing saikorawui avāva̱na. 

Shitkasang Mangā eina Tuingashit Samkaphang 

13  Varena Abraham eina awui ara̱-azāli okathui hi athumwui ngasārada 
ngashitkhami hi ainwui mangā eina kharā maningmana, shitkasang 
khangarongwui vangna. 

14 Ain khamayonabingna shimlui kāki kajina jisi kaja shitkasang chi 
makānnāmana kala tuingashit chi achona, 

15 khikhalajila ain china Varewui malungkhavāt khuirai. Kha ain makhalei 
pamli chonkhamakān kaho maleimana. 

16Chiwui vang eina tuingashit hi shitkasangli pheisin kasana. Chithada sāda 
tuingashit Varewui lukhamashan chi Abrahamwui ara̱-azāli khamina; hi ain 
khamayonabingwui vang maningla kha Abrahamwui thada shitkasanga 
mibingwui vangla zangda khamina. 

17 Hithada kapihaida lei: “Ina nali yur kachungkhawui avāva̱ sāngasakhaira.” 
Chieina Abrahamna shitkasanga katheli ringkhangasaka kala khikha 
maleikasāwui eina semkhuikashapa Vare chiwui mangāli tuingashit chi phālak 
kahai otna. 

18 Chihānkapai apong maleisālaklala Abrahamna Vareli shitsangda 
kachihānwui vang yur saikorawui avāva̱ ngasāhaowa, kaja ali hithada 
hānghaisai: “Nawui ara̱-azā sirā ngayara.” 

19 Zingkum shākha kānanaihaoda phasā ngazanhailala kala Sarah naoshuma 
jilala awui shitkasang masuitāmana. 

20Ana Varewui tuingashitli shitkasang mangacheilakmana, kha Vareli masot 
mida awui shitkasang ngatarmamāna. 

21Varena awui ngashit kahai chi sāshaplaka kaji ana shitsangchaowa. 

22 Chiwui vang eina Varena Abrahamli khamashungana da shānkhui. 

23 Kha “Ali khamashungana da khuisangmi” kaji tui chi amāngwui vang kapi 
kahai maningmana. 

24Kha ithumwui Proho Jishuli kathiwui eina ringshok khangasaka Vareli 
shitkasang ithumlila khamashungabingna da shānkhuimira. 

25 Ithum moreiwui vang ali thingasaka kala mashungmi khavaiwui vang ringlui 
ngasaka. 

Romnao 5 

Mashungkhami 

1  Ara shitkasangwui mangā eina ithumli mashungmihaoda ithumwui Proho 
Jishu Khristawui mangā eina Vareli mashithaira. 

2 Shitkasangwui mangā eina arui ithumna Varewui lukhamashan lungli ringda 
khalei hi mazapyangda lei kala Varewui tekhamatei chi ithum 
samphangarumra kajiwui kachihānwui vang mathāna. 

3 Chili lāngda ithumna kachotkachānglila ringphai, khikhalajila ithumna thei 
kaja kachotkachāngwui eina khāngkathei shoka, 

4khāngkathei eina Varewui kapen, Varewui kapen eina kachihān shoka. 

5 Kala kachihān hina ithumli kaphaning makai ngasakmana, kaja Varena 
ithumli thada khami Manglā Katharawui mangā eina awui leikashi chi 
ithumwui wuklungli heisangmihaira. 

6Ithumna ngazankasa tharan, Varena retkahai atam chi horzakta Khristana 
morei kaphungbingwui vang thimi. 

7Kachikathāna kaphā mi akhawui vang thimikashap leisālala, khipānakha 
khangaronga mi akhawui vanga mathimimana. 

8 Kha Varena ithumli kayākha leishikhala kaji hina kaja ithumna morei phungda 
leilakha Khristana ithumwui vang thimi. 

9 Chiwui vang eina ara awui thimalokhamiwui ashee china ithumli 
mashungmihaira; chithākha Varewui malungkhavāt chiwui eina ithumli ana 
kayākha mataida huimirakhala? 

10 Kaja ithum Varewui yangkashe ngasāda leilakha, Anaomayarawui thikhami 
mangā eina Vareli ngashimi, langmeikharda ara ithum ali ngashimhaoda 
Khristawui kharing mirin china ithumli kayākha mataida huimirakhala! 

11 Chimāng maningmana, kha ithumwui Proho Jishu Khristawui mangā eina 
ngashimmihaoda ithum ringphai. 

Adam kala Khrista 

12  Morei hi okathuili mi akhawui eina haophoka kala morei china kathi khuirai. 
Hithada sāda kathi hi mi saikorali rāshunghaowa, kachiwui vangkhala kaja mi 
kachiva̱na morei sāhaowa. 

13Ain mamiranglakhawui eina morei hi okathuili leisai; kha ain maleisāthuda 
moreina kaji matheisāmana. 

14 Adamwui eina thuilaga Moses tāshungda mi saikorawuitungli kathina 
mungsai, naoda rāki kaje chiwui amahā sāda khalei Adamna Varewui kakaso 
kakaiwui morei kasā thada morei makasaa athumwuitungli eina tangda 
mungsai. 

15  Kha khani chi mangaraichāmana, kaja Varewui lemmet chi Adamwui morei 
mathāmana; kachiwui vangkhala kaja mi akhawui moreiwui vang mi 
kachungkha kathi samphanga kaji mashunga. Kha Varewui lukhamashan hiya 
chili hakmeikhara. Chithada sāda mi akha kaja, Jishu Khrista, chiwui 
lukhamashan mangā eina mi kachungkhali lemmet mi. 

16 Varewui lemmet eina mi akhawui moreiwui athei chi ngateiya. Mi akhawui 
moreiwui vang eina “Khayon” kaho chi theikhui ngasaka, kala morei 
kachungkha sākahaiwui thili lemmet china mashungkhami khuirai. 

17Mi akhawui moreiwui vang kathina mungsai kha Jishu Khristana sāmi kahai 
athei china kayākha hakmeikhala! Varewui makhavāta lukhamashan kala 
khamashung-khangarongwui lemmet samkaphanga athumna Jishu Khristawui 
mangā eina kharing samphangra. 

18Mi akhana morei kasāwui vang mi saikorali yonngasak kahai thada, mi 
akhawui khamashung otsak china mi saikorali ningkhān kala kharing 
samphang ngasaka. 

19 Kala mi akhawui kahāng makhanganāwui shongrān china mi kachungkhali 
morei kaphunga sākhangasak thada, mi akhawui kahāng khanganāwui athei 
china mi kachungkhali mashung ngasaka. 

20Ain khuikharā chi khayon-khamang chungsang khavaina; kha morei 
chungkasang eina Varewui lukhamashan chi lāngmeikharda chungsanga. 

21 Moreina kathiwuilungli khamung thada, Jishu Khristawui mangā eina 
samkaphang Varewui lukhamashan china mashung ngasakta ithumli katang 
makhavai kharing miya. 

Romnao 6 

Moreili Kathi kala Khristali Kharing 

1  Chithākha ithum khi hāngsikhala? Varewui lukhamashan chi chungsang 
khavai ithum moreilungli pamchingsilā? 

2 Maningphutmana! Ithum moreili thihaira, chithākha kathada chiwui lungli 
ringchingpairakhala? 

3 Ithumna Jishu Khristali khangarumwui ra̱kahik kasā chitharan awui kathili 
khangarumwui ra̱kahik kasānada nathum matheimalā? 

4 Chithada sāda ithumwui ra̱kahik chieina Khristali ngasoda chifarum kahaina 
kala awui kathi chili ngarumhaira. Avāva̱wui tekhamatei pangshap china ali 
kathiwui eina ringshok khangasak thada ithumla kadhara mirin chi ringpaira. 

5  Ithumla awui kathi thada thihaogada awui tākam eina ringluira. 

6 Ithumna thei kaja morei sākhangaiwui khangachā chi shimān khavai kachama 
khangachā chi Khristali ngasoda krushtungli thingasakhaira. Chieina ithum ara 
moreiwui rao masāluimana, 

7 kachiwui vangkhala kaja mi akha thikahai tharan morei pangshapwui eina 
ningkhānhaira. 

8 Ithumna Khristali ngasoda thihaogada ali ngasoda ringra kaji ithum shitsanga. 

9 Ithumna thei kaja Khristali kathiwui eina ringngasakhaira kala 
mathiluilakmara, kathi kaho china awuitungli pangshap maleiluimana. 

10Ana akhashida thihaogada moreina khiyangkha maleiluimana kala ana 
kharing hi Vareli ngasoda kharingna. 

11 Chithada sāda nathumla moreili thihailaga Khristawui mangā eina Varewuili 
ringda lei kaji phaningphalungra. 

12Khamathangli zangda shimānkapai nathumwui phasā hi moreili 
mamungngasakalu. 

13 Nathumwui phasā akai akhanida makaphā-makhayāli ya majihaialu. Kha 
kathiwui eina kharingli khuiung kahaia mi thada nathum khalatta Vareli milu 
kala nathumwui phasā katonga khamashung otwui vang shichin khavai Vareli 
mayālu. 

14 Moreili nathumwui akhavā masāngasakphalungmara, kaja nathum ainwui 
azingli maleila lukhamashanwui azingli lei. 

Khamashunga Rao 

15  Chithākha khi sāusi? Ithum ainwui azingli maleila lukhamashanwui azingli 
leihaoda morei sausila? Maningphutmana! 

16 Nathumna akhava akhawui rao sāga da mayāhaiakha awui kahāng khanganā 
rao sāga kaji maningmalā? Hithada sāda morei sākha kathili thānsangra, 
kahāng khanganāli zangakha nathumli mashungmira. 

17Kha Vareli ningshi! Kaja nathum atam akhali moreiwui rao sāsālala ara 
nathumli mikahai tamkachitheiwui eina samkaphang khamashung chili 
nathumwui wuklung tongda mayāhaira. 

18 Kala moreiwui eina ningkhān ngasakhaoda nathum khamashungwui rao 
ngasāhaira. 

19 Nathumwui khangazan khaleiwui vang ina hikathā tuiyār eina kahāngna, 
kaja atam akhali nathumwui phasāwui akaibing chi makathara kala makaphā 
chiwui rao sāsai. Ara nathumwui phasāwui akaibing chi tharngasak khavaiwui 
vang khamashung khangarongwui rao thada nathum khalatta 
hamsangphalungra. 

20  Nathumna moreiwui rao sālakhava khamashungwui ot sāra kaji 
matheisāmana. 

21 Ara nathumna khayākhamalā ot kasā chieina khi tongkazā samphangkhala? 
Otsakbing chiwui athei chiya kathina. 

22Kha ara nathumli moreiwui eina ningkhān ngasakhaida Varewui rao sāhaira. 
Chiwui tongkazā samkaphang chiya tharkhangasak china kala chiwui athei 
chiya katang makhavai kharing china. 

23 Kachiwui vangkhala kaja moreiwui sāman kathina, kha Varewui lemmet 
chiya ithumwui Proho Jishu Khristawui lungli katang makhavai kharing china. 

Romnao 7 

Ra̱kasa̱wui Chānjam 

1Ivānaongarā, ain katheia nathumli kahāngna kaja mi akhali ainna kakhalap hi 
a ringlakhamānga. 

2 Fathui kahai sha̱nao chili agahara mathiranglakha eina tangda gaharali 
pānrum khavai ainna khalappai, kha gahara chi thihaiakha ainna sha̱nao chili 
khalap kahai chiwui eina ningkhān ngasaka. 

3Hithada sāda, sha̱nao china agahara ringlakha mayarnao khangatei akhali 
aleihaiakha, ali phokaphava̱ hora. Kha agahara thihaiakha ain chiwui eina 
chihomihaira, kala mayarnao khangatei akhali ra̱sa̱sālala phokaphā 
maningmana. 

4 Chiwui vang eina ivānaongarā, nathumlila chipapama; kaja nathum 
Khristawui akai ngasāhaoda, ainwui athishurdava nathum thihaira, kha 
Varewui otram khangatha̱li kannāmei khavai ringkhaluiya Khristali ringrumda 
awui ngasāhaira. 

5 Ithumna phasāwui athishurda ringlakha, moreiwui ningkachāng chi ain china 
mathuk ngasakta ithumwui phasā akaibingli ot kasā eina kathi shokngasaka. 

6Atam akhali ainwui zurthingna khalaphaida thikasā chiwui eina ara ithumli 
khalāmihaira. Chieina kapi kahai ainwui athi mashurla kadhara Manglāwui 
pongli otram ngatha̱da lei. 

Ain kala Morei 

7  Chithākha ithumna khi hāngra! Ain chi moreilā? Maningphutmana. Kha ain 
chi mamisasi kaja morei chi khikhala kaji matheisāmara. Ainli 
“Mangamarphāphaalu” da mahanghaisāsi kaja khangamar hi khikhala kaji I 
matheisāmara. 

8 Kha morei china ain chi singlaga atam kachā samkaphang tharan iwui ningli 
khangamar ot saikora leikhavai mathuk ngasaka. Ain maleisāsi kaja morei hiya 
kathina. 

9Atam akhali I ain mavaila okthuisai, kha ningkhami chi kharā eina morei 
ringluihaowa kala I thihaowa. 

10 Kala kharing khuirāki kaje ningkhami china iwui vanga kathi khuikharā 
ngasahaowa. 

11Kachiwui vangkhala kaja morei china atam kachā samphangkhaleoda 
ningkhami chiwui mangā eina ili minamhaowa kala sāthathaowa. 

12  Chiwui vang eina ain khalattava tharra, kala ningkhami hi tharra, 
mashungna kala phai. 

13Chithākha hiwui kakhalatva kaphā china ili thingasakhaowa kajilā? 
Maningphutmana! Chi moreinana, morei china awui kachangkhat khangachā 
chi phongshok khavai kaphā kaho chi singlaga ili thingasaka kala chiwui mangā 
eina hāngkhavai makhalei morei sāngasaka. 

Mikumowui lungli Ngateikhangarok 

14  Ithumna thei kaja ain hi manglārinwuina, kha iya phasā khavaiya moreili 
yorsang kahaiya raona. 

15 Ina kasā chi I khalattana bhap matāmana kaja ina sākhangai ot chi ina 
masāmana kha ina ningkakachai ot chi sai. 

16Ina masākhangai chi ina kasā tharan ain chi mashunga kaji khamayā 
thāhaowa. 

17Chieina hikathā kasā chi I maningmana kha iwui lungli khalei morei china 
kasāna. 

18Ina thei kaja iwuklungli chiya mikumowui khangachā chili kaphā kaho 
maleimana. Kaja khamashung chi sāngailala masārarmana, 

19kaphāna da theida sāngailak kahai chi ina masāmana, kha maphāmana da 
theilala chi ina sai. 

20Ina maningkachāng chi ina saakha; sāda khalei chi I maningluimana kha ili 
khalei morei chinana. 

21Ina kaphā sākhangai tharan makaphā chila nganailak eina leisāching kaji hi 
ina ain thada samphanga. 

22 Varewui ain chi iwuklungli ningyāng unglaka. 

23 Kha iphasāli ot kasā ain khangatei akhala thei— iwui ningna mayā kahai ain 
chili khangararra ain china iphasāli ot sāda khalei moreiwui ain china ili 
narkahaina. 

24 I kayākha kakhanang mikhala! phasāthit hiwui eina ili khipāna 
kanmishaprakhala? 

25Ithumwui Proho Jishu Khristawui mangā eina Vareli ningshi! Chieina ina iwui 
ning eina Varewui ainli otram ngatha̱sālala iwui mikumowui khangachānava 
moreiwui ainli otram ngatha̱da lei. 

Romnao 8 

Manglāli Kharing 

1  Ara Khrista Jishuli ngasoda kharing athumli mayonshinamluimara. 

2 Kaja Khrista Jishuwui lungli ithumli kharing khame Manglāwui ain china 
moreiwui kala kathiwui eina ili ningkhān ngasakhaira. 

3 Mikumowui phasāna ngazanhaoda ainna masākharar chi Varena sāshapa, 
chiya Varena Anaomayarali morei shimitmi khavai mikumowui khangachā chi 
khuingasakta chihorai, kala mikumowui khangachāli khalei morei chi Varena 
mamayāmana. 

4 Varena hi kasā hiya mikumowui khangachā athishurda mazatla Manglāwui 
athishurda kazata ithumna ainwui khamashung ningkachāng chi ungshung 
ngasak khavaina. 

5 Kaja phasāwui athishurda kharinga athumna phasāwui otmāngli ningsanga; 
kha Manglāwui athishurda kharinga athumna Manglāwui otmāngli ningsanga. 

6 Phasāwui athishurda zatakha thira, kha Manglāwui athishurda zatakha 
chingri kahai kala kharing samphangra. 

7Kaja phasāwui athishurda kazata mi chiya Vareli yangkashena; ana Varewui 
ain mashurmana, kasāla masārarmana, 

8 phasāwui athishurda kazata athumna Vareli ningyāng maung 
ngasakrarmana. 

9  Kha Varewui Manglāna nathumwui wuklungli kachangkhat eina zangda 
leiakha, nathumna phasāwui ot hi mashurla Manglāwui athishurda lei. 
Kachikathāna Khristawui Manglā chi maleiakha a Khristawui maningmana. 

10 Kha Khristana nathumli leiakha, moreiwui vang nathumwui phasā thihailala 
mashungkhamiwui vang eina nathumwui manglā ringda lei. 

11 Jishuli ringlui khangasaka Varewui Manglā china nathumwui lungli leiakha, 
Khrista Jishuli kathiwui eina ringkhangasaka kala nathumwui lungli leiching 
kaje awui Manglā china nathumwui shimānkapai phasā chi ringngasakra. 

12Chiwui vang eina ivānaongarā, ithumna sākhangayi lei, kha chi ithumwui 
phasāna ningkachāng thada ringki kaji maningmana. 

13 Kaja nathumna phasāwui athishurda ringakha nathum thira. Kha Manglāwui 
mangā eina phasāwui otsak chi chithithaiakha ringra. 

14 Varewui Manglāna thankhami athum saikora Varewui naongarāna. 

15 Kaja Varena mikahai Manglā china nathumli rao masāngasakmana kala 
mangachee ngasakmana; kha Varewui naongarā sāngasaka kala Manglā chiwui 
pangshap eina ithumna Vareli “Abba” Ishava! da khangakaona. 

16 Ithum Varewui naongarāna da chithei khavai Manglā china ithumwui 
manglāli ngaruma. 

17 Ithum Varewui naongarā sāhaogada, awui shimluikatbingna 
samphangrānwui sokhami chi samphangra kala ithum Khristawui 
kachotkachāng phungrumakha tekhamatei yar chila samphangrumra. 

Naodawui Tekkhamatei 

18  Ina chukmaja̱ya kaja aruihon ithumna samphangda khalei kachotkachāng 
hiya naoda phongshoki kaji tekhamatei chili pāntamkapai maleimana. 

19 Kaja sākahai saikorana Varewui naongarāna da phongkashok chi ngaraida 
lei. 

20 Kaja sākahai saikora chili khayon mida arema ngasā ngasakhaowa, hi 
sākahaia chiwui ningkachāng maningla kha kasaa Varena chitharanu da ningmi 
kahaina. Chithālala chili kachihān leisai. 

21 Chiya thangkha mathangkha sakahaiya khalatta shimānphalungki kajiwui 
eina ningkhān ngasakra kala Varewui naobingli matakhak kahai ningkhān 
samphang khangasak chi samphangrumra. 

22 Sākhui kahai ot saikorana aja rāshungda nao khara̱wui kachot thada ringāda 
lei kaji ithumna thei. 

23 Sākhui kahai katongamāng maningla kha ithum Manglāwui athei 
samphangkhare, Varena awui naongarā sāngasak khavai kala ithumwui 

kharing-kharak saikora ningkhān ngasak khavai ngaraida khaleia ithumla 
ringāda lei. 

24 Kaja kachihān chiwui vang ithumli huimihaira. Kha kachihān chi ithumna 
mik eina theihaosi kaja chi kachangkhat kachihān maningmana. Kaja theikahai 
chili khipāna kachihān leikhala? 

25Kha ithumna makathei chili chihanakha chiwui vang ithumna khāngda 
ngaraipama. 

26Chithada sāda Manglā chinala ithumwui makharar chili rāngachona, kaja 
ithumna kathada seihā sarakhala kaji eina tangda matheimana, kha Manglāna 
kayākha chotta ithumwui vang pomikhala kaji khamor eina mahāngrarmana, 

27kala mibingwui wuklung katheia Varena manglā chiwui kaphaning khikhala 
kaji thei, Manglā china Varewui ningkachāng athishurda katharabingwui vang 
pomida lei. 

28Ithumna thei kaja Varena awui kharin leida hokhui kahaia ali leikashebingli 
ana ot saikorali kaphā sārumchinga. 

29 Chinaongarā kachungkhawui ngachaili Anaomayarana naochizai 
ngasāngasak khavai Varena kapangping kahaibing chi Anaomayarali ngarui 
ngasak khavai phaishokhaira, kala Anaomayarana naongarā chiwui naochizai 
sāra. 

30Chithada sāda Varena kapangkhui kahaibing chili hokhui kala hokakhuibing 
chili ana mashungmi, kala athumli awui tekhamatei samphangrum ngasaka. 

Varewui Leikashi 

31  Chithākha ithumna hili khi hāngluira? Vare hi ithumwuina jiakha khipāna 
ithumli yangshirarra? 

32 Anaomayarali mashivāmla ithum saikorawui vang chigatmiakha ithumli ot 
saikora khalem eina mamimaralā? 

33 Varena kapang kahaibingli khipāna khayon mirakhala? Athumli Varena 
mashungmi kahaina. 

34 Kachikathāna ithumli yonna da hangshapralā? Thimihailaga ringshok kahaia 
Varewui yāvāk pamda ithumwui vang pomida khalei Khrista Jishunala khayon 
mamimara. 

35Chithākha ithumli khipāna Khristawui leikashi chi eina ngatei 
ngasakshaprakhala? Kachotkachāngnakā, ringkashinakā, rekakhareknakā, 
chāmreinakā, ka̱lā kashinakā, raighainakhala? 

36 Hithada kapihaida lei; “Nawui vang eina atam kachida kathiwui ka̱lāshatli 
leichinga; Taithatki kaje yaonao thada ithumli khui.” 

37  Maningmana, ithumli leikashe awui mangā eina ot saikorali ithum 
khayuiana. 

38Kaja kathinala, kharingnala, kazingraonala, khangam khareinala, shokta 
khalei otnala, shokki kaji otnala, pangshapnala, 

39okathuiwui atungnala, azingnala, sākahai saikora hiwui khikhikhanala 
Khrista Jishu ithumwui Prohowui alungli khalei Varewui leikashi chiwui eina 
mangateithui ngasakrarmara. 

Romnao 9 

Varewui Miyurbing 

1Ina kahāng tui hi mashun tuina; chiya I Khristawuina da ina kahāng hi kakapik 
tui maningmana. Manglā Katharana mungda khalei iwui mashun-makhui hina 
I makapikmana kaji shākhi sai. 

2Chiya iwui kakhanang hakmahālakhaowa kala kakhanang katang mavaimana, 

3 kaja phasāwui pongli iwui theisābing kala ichināngarāwui phākhavai 
athumwui eina ili Varena khonshida Khristawui eina ngatei ngasakhaowa jilala 
khikha maleimana. 

4 Athum Varena kapang kahaia miyurna: athumli Varewui naongarā sāngasakta 
awui tekhamateila samphang ngasaka, athumli tuingashit chi mida ainla 
singngasaka; khamashung khokharumla athumli lei; Varewui ngashit kahai 
chila athumna samphanga. 

5Athum mingkhamayanga Jihudi yurwui awo-ayibingwui ara̱-azāna kala 
Khrista hi phasāwui pongli athumwui yurna. Saikorawuitungli khamunga 
Vareli katang mavaila sochikatchingranu! Amen. 

6  Israelnao saikora Varewui kapangkhui kahai maningserthuwa kajiwui vang 
Varewui ngashitmi kahai maungshungthura da kahāng maningmana. 

7 Abrahamwui ara̱-azā saikora Varewui naongarāna kajila maningmana kaja 
Varena Abrahamli hānga, “Isaacwui naotunbingmāngli nawui ara̱-azāna da 
shānkhuira.” 

8 Hiwui kakhalata Varewui naongarā maningmana, kha Varewui ngashit kahai 
athishurda rākashoka naongarā chi khamashunga ara̱-azāna da khui. 

9 Ngashit kahai tui chi hina, “Angarit ungkashung tharan ina rāluishitra kala 
Sarahna naomayara akha samphangra.” 

10  Kala himāng majimana, Rebekahnala ithumwui awo khararra Isaacwui 
naomayara khani pharai. 

11Kha nao akhali kapangkakhui china Varewui kaphaning ungshungchao 
khavai sha̱nao chili Varena hithada hānga, “Khararrana khanganoli otram 
ngatha̱mira.” 

12 Ana hi ani mapharāranglakha kala kaphā lah kashila khikhala 
masālakranglakha hāngkahaina. Chieina Varewui kapangkakhui hiya otsakli 
khayang maningla awui kaholi pheisin sai. 

13 Hithada kapihaida lei, “Jacobli ina leishi kha Esauli ina ningkachai.” 

14  Chithākha ithumna khi hāngra? Varewuili makhamashung leilā? 
Maningphutmana. 

15 Kaja ana Mosesli hānga, “Ina lumashankhangai chili lumashanra, 
leishikhangai chili leishira.” 

16Chieina hi miwui ningkachāng otsakli maleila Varewui lukhamashanli lei. 

17 Kaja Kathara Lairikli Pharaohli hithada hānghai, “Iwui pangshap nawui eina 
theikhui khavai kaja okathui hupta iwui ming ngayao khavai khangarān chiwui 
vang nali awunga sākhangasakna.” 

18 Hithada sāda Varena lumashankhangai chili lumashana kala wuklung 
makang ngasakkhangai chili makang ngasaka. 

Varewui Malungkhavāt kala Lukhamashan 

19Chithākha nathum akhana ili hāngra, “Khisāda Varena mikumoli khayon 
phenkhala? Khipāna awui kaphaning khāmshaprakhala?” 

20 Kha Vareli ngahānkākashapa na khipākhala? Ngaleihamna hamkasā chili “Ili 
khisāda hithada sākhala?” da hangpairalā? 

21 Ham kasaa china ngalei chi eina sākhangaingai sai, kala ngaraikachā ngalei 
chi eina aman kasaka kala kapaiya ham sākhui. 

22 Kala Varena kasā chila hithāpapama. Varena awui malungkhavāt chishotta 
mibingli awui pangshap theingasakngai, kha sāshimān khavai ngarānping 
kahai, ana malungvāt kahai mibingli kasāngkha ningzingharingmi. 

23 Awui lukhamashan samphangda khalei, awui tekhamatei samphang 
ngasakkida ngarān kahai ithumli ana heirormi kahai awui khavāt makhalei 
tekhamatei chi chitheingai. 

24 Kaja ithum ana hokhui kahaibingna, Jihudibingmāngli maningla kha 
Gentilebingla zanga. 

25 Hi ana Hosea lairikli hāngkahai tuina: “Iwui mibing makhaninga chili Iwui 
mibing hora. Ina maleikashe yur chili Iwui Leikashe hora. 

26  Kala ‘Nathum iwui miyur maningmana’ da athumli kahāng apam chichang 
chili ‘Kharinga Varewui naongarā’ da athumli hora.” 

27  Isaiahna Israelwui pongli vāoshoka: “Israelwui naongarā shamadruwui situi 
ngayālala, athumwui ngachaili shākkahaibingmāngli huikhuira. 

28Kaja Prohona okathui saikorali bichar kasā chi thaklāk eina kuphaora.” 

29 Kala Isaiahna marānhaikasā thada “Pangshapa Prohona ara̱-azā kateokha 
mahaisasi kaja ithum Sodom eina Gomarrah thāhairara.” 

Israel kala Paokaphā 

30  Chithākha ithumna khi hāngra? Chiya khamashung khangarongli 
makhangahoma Gentilebingna shitkasangwui mangā eina khamashung 
samphanghaowa. 

31 Israelnaobingna khamashung hi ain eina phālala chiwui athishurda 
masamphangmana. 

32 Khisāda masamphangthu? Athumna shitkasang eina maphāla otsak eina 
phāhaowa. “Ngaphok khavai ngalunggui” chili athumna phei ngaphokhaowa. 

33 Kaja hithada kapihaida lei: “Yanglu, ina Zionli lunggui haihaida lei, chili 
mibingna phei ngaphokra, lunghār china athumli konglui ngasakra. Kha ali 
shitkasanga mi chili makhayak ngasakmara.” 

Romnao 10 

1Ivānaongarā, iwui ningchangmeikap kaji kala Vareli seihā kasā chiya, iwui 
miyurli huikhui khavai hina. 

2 Ina hangshapa kaja athum Vareli lungtumlak kahai lei; kha athumwui 
lungkatum hi theishingkakhui awor chili maleimana. 

3 Kaja athumna Varewui eina kharā mashungkhami chi matheimana, kha athum 
khalattawui apong phālaga Varena mashungkhami chili mamayāthuwa. 

4 Kaja Khristana ainwui pangshap chi tangngasakhaira, chieina shitkasanga mi 
kachiva̱li Varena mashungmira. 

Huikhami hi Saikorawui vangna 

5  Ain mayonlaga mashungkhamiwui apongli Mosesna kakapi chi hina: “Ainwui 
kakaso khamayona mipā china ainwui athishurda ringra.” 

6 Kha shitkasangwui mangā eina mashungkhamiwui apongli kathara lairikli 
hithada kapihai, “Kazingramli khipā kārakhala da na khalatta mangahānalu.” 
(chiya Khristali khuitā khavaina) 

7Kazeiramli khipā zangrakhala dala mangahānalu, (chiya Khristali kathiwui 
eina khuishok khavaina) 

8 Hiwui kakhalatva, “Varena hāngkahai tui chi nali nganailaka, nawui morchai 
eina wuklungli lei.” (chiya, ithumna hākashoka shitkasangwui paokaphā 
china). 

9 Kaja nawui khamorna Jishu hi Proholaka da hāngphatakha kala nawui 
wuklungli Varena ishāmei ali kathiwui eina ringshok ngasaka da shitsangakha 
nali huimira. 

10Kaja ithumwui wuklung eina shitkasangwui vang mashungmi kala ithumwui 
khamor eina hangphata kahui samphang ngasaka. 

11 Kaja hithada kapihaida lei: “Ali shitkasang mi khipālikha kaphaning 
makaingasakmara.” 

12 Chili mi saikora zanga, chiya Jihudi eina Gentilebing khangatei maleimana. 
Vare hiya saikorawui Prohona kala ali khangakao saikorali khavāt maleilakla 
somi. 

13 Hithada kapihaida lei: “Prohowui ming singda khangakao mi kachiva̱li 
huimira.” 

14Kha athumna ali mashitsangakha kathada ngakaopairakhala? Kala athumna 
pao chi mashākha kathada shitsangrakhala? Kala pao chi mahāshokakha 
athumna kathada shārakhala? 

15 Kala pao phungmebing machihoakha kathada hāshokrakhala? Hithada 
kapihaida lei: “Paokaphā khuikaphungbingwui kharā chi teokha 
matakhakhailakle!” 

16 Kha athum saikorana paokaphā chili manganāsangmana. Isaiahna hānga, 
“Proho, khipāna ithumwui pao hi shitsanghairakhala?” 

17Chithada sāda kashā eina shitkasang shoka kala Khristawui apong hākashok 
eina kashā samphanga. 

18  Kha ina ngahāna: Athum pao chi mashāranglā? Shāchaohaira kaja hithada 
kapihaida lei: “Athumwui akhon chi okathui katongali vāhaira; athumwui tui 
chi okathui katongali vāshunghaira.” 

19  Ina ngahānluishita: Israelnaobing bhap matāthulā? Mosesna rimeikapta 
hithada ngahānkai; “Ina nathumli yur kachangkhat makhaninga mibingli 
yanglaga mik mathak ngasakra, ina mangkhama̱ miyurli shichinlaga nathumli 
malungvāt ngasakra.” 

20  Kala Isaiahna pingmeida hithada hānga: “Makaphābingna ili 
samphanghaira; Ili makhangathingbingli ina ikhalatta chitheihaira.” 

21  Kha Israelwui apongli ana hānga: “Kahāng makhanganā kala ngakaikashe 
miyurli ina mashitkhui khavai langpongda hoi.” 

Romnao 11 

Israelli Varewui Lukhamashan 

1  Chieina ina ngahāna, “Varena awui miyurli horhairalā?” Maningphutmana! Ila 
Abrahamwui ara̱-azā, Benjaminshi shangnaona. 

2 Varena rida kapang kahai awui miyurli mahorhaimana, kathara lairikli 
Elijahna Israelwuitungli mamayāmada Varewui mangāli kahāng chi nathumna 
thei. 

3“Proho nawui marānbingli athumna sāthathaira kala nawui hanphutpam 
sākhaihaira, ara imang leili kala ilila sāthat khavai ngarānchinga.” 

4 Varena ali khi ngahānkākhala? “Ina Baal kameoli makhokharuma mi 
thingshini iwui vang kaziphaida lei.” 

5 Chi tākam eina aruila Varewui lukhamashan eina kapang kahaia kānglup 
kateowa akha lei. 

6 Kaja Varewui kapangkakhui hi miwui otsakli khayangna jisi kaja awui 
lukhamashan chi khamashunga lukhamashan maningmana. 

7 Chithākha khida? Israelnaobing athumna phākazat chi masamphangmana. 
Chiya, Varena kapang kahai kateowa kānglup china samkaphangna; kha 
khangateibing chiya khanā khangakhok thāhaowa. 

8 Hithada kapihaida lei: “Varena athumli aja eina tangda ningmakashok manglā, 
yanglala makathei mik, nganālala makasha khanā mi.” 

9 Davidna hānga. “Athumwui zātkhān chi khalen ngasāda athum manranu; 
chom kala tandi ngasāranu! 

10Mathei khavai athumwui mik ngapeohaoranu, athumwui khumkhor kaogada 
leichingranu.” 

11  Chieina ina ngahāna, athum phei ngaphokta kongluihaola? 
Maningphutmana! Athumna morei sāhaoda Jihudibingli mik mathak ngasak 
khavai huikhami chi Gentilebingli mihaowa. 

12Jihudiwui moreiwui vang okathuina sokhami chungmeida samphanga kala 
athumwui manglārin khangazanwui vang Gentilebingli sokhami tarākha 
samphang ngasaka. Chithākha Jihudi katonga ungzanghaosi kaja sokhami 
kayākha mataimeirali! 

Gentilebingli Huikhami 

13  Ara ina Gentilebing nathumli kahāngna: Ina Gentilebingwui paokazata sāda 
leilakha eina tangda iwui ot hi maiyārong eina sāra. 

14 Kaja ina ot kasā eina iwui yurwui mibingna mik mathakhaolapai kha otsak 
chieina athum kaikhali Varena huikhuipai. 

15 Athumli horkahai tharan Varewui yangkashe sākasā Gentilebingna awui 
khamashita ngasāhaowa, chithākha Varena athumli khuikasang tharan khi 
ngasāra! Kathebingna ringkhaluiwui ringkaphā thāhaora. 

16Khamui akai khare chi Vareli chigatakha, khamui ahāng katonga chila awuina, 
kala thingrongwui angayung chi Vareli chigatakha aphāng saikorala awuina. 

17Lingsang kahai oliverongwui aphāng tektāhaiakha khararwui oliverongwui 
aphāng khuilaga phonkhui. Gentile nathum chi khararwui Oliverong kathāna 
kala ara nathumna Jihudibingwui khamaling manglārin chi samphangrumda 
lei. 

18Chiwui vang eina nathumna aphāng thada tektā kahaibing chili machipatalu. 
Nathum kathada langsopairakhala? Nathumva aphāngmaya, nathumna 
angayung chi ringkhangasak maningmana, kha angayungna nathumli 
ringkhangasakna. 

19Kha nathumna hāngra, “Mha, I phonpai khavai aphāng chi tektā kahaina.” 

20 Chi mashunga. Athumna mashitsangthuda tektāhaowa kala nathumva 
shitsanghaoda makhangacheina kajiwui vang malangsoalu kha ningngasharlu. 

21Varena aphāng akachanga Jihudibing eina tangtalila mashivāmakha 
nathumle shivāmra da phaninglā? 

22Hili Vare hiya kayākha lumashankatha kala sākashekhala kaji ithumna thei, 
chiya konglui kahaibingli sāshilaka, kha nathumna awui lukhamashanli 
ngasāmakha lumashanmi; chi mathaakha nathumlila katathaora. 

23Kala Jihudibingna athumwui mashitkasang chi horhaiakha, athumwui pamli 
unglui ngasakpapamra, kaja chi Varena sāshapa. 

24Gentile nathumva tektā kahai khararwui olive aphāng kathāna kala 
akachanga Oliverongli phonkasangna. Jihudibing hi lingkakhuiya Oliverong 
kathāna, chieina tektā kahaia Jihudiwui aphāngbing kharewui thingrongli 
ungphonkida Varewui vang paimeikhara. 

Varewui Lukhamashan 

25  Nathum khalatta thangmeiya da kaphaning chi maphaning khavai ngathum 
kahai mashun tui ina chitheingaiya kaja Gentilebing marāzangseranglakha eina 
tangda Israel kaikhali ning makang ngasak kahaina. 

26 Hithada sāda Israel katongali huikhuihaora. Hithada kapihaida lei: 
“Huikhame chi Zionwui eina shokra. Kala Jacobwui ara̱-azāwui eina makaphā-
makhayā saikora khuishokmihaora. 

27  Ina athumwui morei pheomi kahai eina, athumli tuingashit hi sāra.” 

28Jihudibingna paokaphā khalan kahaiwui vang Varena Gentilebingli 
yanghaoda athum Varewui yangkashe ngasāhaowa. Kha Varena athumli 
kapangkakhui ngasāhaoda, athumwui awo-ayibingwui vang eina athum 
Varewui leikashebingna. 

29Kaja Varewui sokhami kala kaho hiya mangacheiluimana. 

30Gentile nathum achālakha Varewui kahāng manganāsāmana, kha ara 
Jihudibingna kahāng makhanganāwui vang eina nathum Varewui lukhamashan 
samphanghaira. 

31Nathumna lukhamashan samkaphang chi tākam eina Jihudibingnala chikathā 
chi samphangpai khavai, ara athumla Varewui kahāng manganāthura. 

32 Kaja mi saikorali lukhamashan chithei khavai Varena athum saikorali kahāng 
makhanganāwui rao sāngasakhaira. 

Vareli Masot Kachikat 

33  Vare kayākha shāngmataikhala? Awui thangkhamei kala awor kayākha 
thukkhala? Khipāna awui bichar meikhaishapkhala? 

34 Hithada kapihaida lei: “Khipāna Prohowui ning thei? Khipāna ali 
hāngmachinshap? 

35  Varena run khavai, khipāna ali ot ngaronhairakhala?” 

36  Kaja ot saikora ana kasāna kala awui mangā eina khaleina, kala awui vang 
khaleisera. Vareli katang mavaila tekmateichingranu. Amen. 

Romnao 12 

Vareli Otram Khangatha̱ Mirin 

1 Chiwui vang eina ivānaongarā, Varena ithumli tarākha lumashankhamiwui 
vang ina nathumli hi poli kaja nathum khalatta Vareli ringchigat sāda chigatlu, 
otram khangatha̱li dharchigatta ali ningyāng ungngasaklu. Hi nana 
chigatkhangayiya khamashunga khokharum chilaka. 

2 Okathuiwui khangachāli mangarumhaialu, kha nathumwui ning chi onchang 
onngasaklu. Chieina nathumna Varewui ningkachāng kaphā, ningyāng 
ungkapai kala kākashung chi khikhala da theipaira. 

3Varena ili lumashankhamiwui mangā eina ina nathumli kahāngna: Nathum 
khalatta khangayi chili lāngda chuimeida maphaningalu, kha ayat ungda 

phaninglu, mi kachiva̱ kachichāli mikahai shitkasang chiwui angarit eina 
chukmaja̱ranu. 

4 Mi akhawui phasāli akai kachungkha lei. Akaibing chiwui otsak ngatateida lei. 

5 Chithada sāda ithum kachungkhalala Khristawui lungli phasā akhana, phasā 
akhawui akaibing thada ithum akha eina akha ngashik ngarokta lei. 

6 Varena ithumli mikahai awui lukhamashan chiwui athishurda lemmet 
ngatateida leihaogada chiwui athishurda sāphalungrali. Khamarānakha, 
ithumwui shitkasang khaleiyakha sāra; 

7otram ngatha̱ khavai miakha, otram ngangatha̱phalungra; tamchithei khavai 
miakha tamchitheiphalungra; 

8katom khavai miakha chi sāphalungra; kachikathāna mishai-mishakakha 
haolak eina mishai-mishaklu; pangshap kasinga china ning horsangchaoda 
sāphalungra kala lukhamashanwui ot kasaa china mathānthup eina 
sāphalungra. 

9Kāshunglak eina leishilu, makaphāli ningkachailu, kaphā chi singtitlu. 

10Akha eina akha Khristawui lungli chinaongarāwui leikashi mida leishi 
ngaroklu. Akha eina akha khayāshi ngaroklu. 

11Lungsanda ot sālu, ngachāngmachatalu, Proholi ningtongda otram ngatha̱lu. 

12 Nawui kachihān china nali ringphā ngasaklu, kachotkachāngli khāngda sālu 
kala seihā sāchinglu. 

13Khavatabingli nawui khalalei ngayarmilu kala kha̱mishimāli rāzang ngasaklu. 

14  Nathumli rekakharekbingli somi khavai Vareli pomilu, mha, makhonshila 
somi khavai pomilu. 

15Ringkaphābingli ringphā ngarumlu, kachapbingli chapngarumlu. 

16 Ningkha-yangkha sāda okthuilu; makachorshialu, kha ngahuirihailu kala 
mathangmeirekalu. 

17  Kachikathāna nali makaphā sālala athut makhuialu, kha mi saikorana kaphā 
otna da kaphaning chi sālu. 

18 Mi saikorali mashitri eina okthuirum khavai kashap eina tangda sālu. 

19 Leikashebing, athut makhuilakalu, kha Varewui malungkhavāt eina vairanu, 
kachiwui vangkhala kaja hithada kapihaida lei, “Athut kakhui chi iwuina, ina 
athut hāngsangmira da Prohona hānga.” 

20 Hithada kapihaida lei; “Nawui yangkashena thaiakha mizālu, ana 
ra̱changakha mimanglu; hithada kasā eina nana ali chammalā ngasakra.” 

21Makaphā china nathumli mayui ngasaklu; kha makaphāli kaphā eina 
yuikhuilu. 

Romnao 13 

1  Mi kachiva̱ ngalei khamungabingli khayāshiphalungra; kachiwui vangkhala 
kaja Varewui khamayā maningakha athumwui pangshap maleimana, kala 
leikahaiya pangshap chi Varena khamina. 

2Chiwui vang eina kachikathāna pangshap kasinga chili ngakaishiakha Varewui 
kaso kahai chili ngakaikashina kala chithada kasaa chi akhalatta kashong 
phākhuira. 

3 Kaja kaphā kasābingna khamungbingli ngachee khavai maleimana, kha 
makaphā kasābingna khangacheena. Pangshap kasinga chili mangachee 
ngayimala? Chithākha kaphā ot sālu, ana nali sora. 

4 Kaja ava nawui phākhavaiwui vang ot sāda khalei Varewui raona. Kha 
makaphā ot sākha ali ngacheelu, khiwui vangkhala jilaga tandi mikhavai 
pangshap chi awuina. A Varewui raona kala makaphā kasābingwuitungli 
Varewui tandi chi ana mi. 

5Hithada sāda Varewui malungkhavāt masamphang khavaiwui vangmāng 
maningla kha nathum khi sāngayikhala kaji mashun-makhui katheiwui vang 
khamungabingwui kahāng nganālu. 

6Chiwui vang eina nathumna khāshinā khamina; athumna athumwui sāki kaji 
ot kasā chi Varewui vang sākhamina. 

7 Athumli miphalungki kaji chi milu; miphawui khāshinā mikhangayili milu kala 
khayāshi khangayili khayāshilu. 

Ningngaishi Khangarok 

8  Khipālikha leiman mazangalu, leishida ningaishi ngaroklu. Akha eina akha 
leishi khangarok hi ain ungshung khavaina. 

9 Ningkhamili “Maphopaimana, mashaothatpaimana, maleepaimana, 
mangamarpaimana,” da kapihai; kha saikora hi kala ningkhami khangatateila, 
“Nakhalatta leikashi thada nawui khongnainaoli leishiphalungra” kaji 
ningkhami hili zangsera. 

10 Leikashe china khongnainaoli khayon masālakmara. Chiwui vang eina 
leikashi hina ain hi ungshung ngasaka. 

11 Nathumna hi sāphalungra, khiwui vangkhala jilaga kapiwui eina 
thuimathukphalungki kaji atam rāhaira. Kaja huiki kaji atam chi ithumna 
shitsangkaphok eina yangakha nganaimeikharhaira. 

12 Ngayā kanthuiki jiura, ngathor rārāli. Tangkhamangwui ot horhaosa, 
kahorwui lungli ngarar khavai raisari shaksāusa. 

13 Kahorlungli okathui thada ithum khalatta mashungrik eina zatsa; kakharar, 
khamarip, ayat makasā, khamathang, ngama̱khangazai, kala mikpaikashi ot 
masaasa. 

14 Kha Jishu Khristawui khutlai chi khangkāda moreiwui khangachā kala chi 
ningyāng ungkhavai hengsangkhami chi thahaolu. 

Romnao 14 

Nachināli Bichar Masālu 

1Shitkasang khangazanali ngakuikhuilu, kala awui theikakhuiwui pongli 
mangayātalu. 

2Mi akhanava shaiphāphāpai da phaninglapai, kha shitkasang khangazana 
chiya hanthing-hanrāmāng shai. 

3 Kashaiya china makashaiya chili mamana̱shiaranu kala makashaiya china 
kashaiwuitungli mamashātaranu. Kaja Varena alila mayā kahaina. 

4Na khipāda akhavā khangateiwui raoli bichar kasākhala? Awui ot ungkashung 
maungkashung bichar saki kaje chiya rao chiwui akhavāmānga kala rao china 
nganingshapra, khiwui vangkhala jilaga Prohona ali nganingshap ngasakshapa. 

5 Mi akhana kachikathā zimiksho akhaliva khangatei zimiksho akhana 
phameiya da phaninglapai kala khangatei akhanala zimiksho katonga 
ngaraichāsera da phaninga. Chiwui vang eina mi kachiva̱na kachichāwui ningli 
theishingkakhui leiphalungra. 

6Kachikathā mina kachikathā zimiksho akhali saklak eina kaphaning chi 
Proholi khayākashina, kaja kachikathāna shaiser kaji chi Proholi 
khayākashiwui vangna, khikhalajila ana kashakazāwui vang Vareli ningkashi 
mi. Kachikathāna mashai-mashakphāphā kajila Proholi khayākashiwui vangna, 
anala Vareli ningkashi mi. 

7 Ithum khipākha khalattawui vang kharing maningmana, khipākha 
khalattawui vang kathi maningmana. 

8 Ithumna ringlala Prohowui vang kharingna; kala thilala Prohowui vang 
kathina. Chithākha thilala ringlala ithum Prohowuina, 

9kaja Khristana kharing kala kathiwui Proho sākhavai thimi kala ringluishita. 

10 Nachināwuitungli khisāda bichar sākhala? Khisāda mana̱shikhala? Ithum 
Varewui bichar sākhavai karotli kānganingsera. 

11 Hithada kapihaida lei; “Prohona hānga, ina ringda khaleiwui vang mi kachiva̱ 
khuktida ili khorumra, kala I Varelaka da yur kachiva̱na hāngphatra.” 

12Chieina ithum ichichāna sākahai chi Vareli chitheira. 

Nachināli Morei Masā ngasakalu 

13  Chithākha ithum akhana akhawuitungli bichar masā ngarokluisa. Kha achinā 
akhali phei mangaphok khavai lah moreili matāzang khavai sāthusa. 

14Ina Proho Jishuli khangashik eina makathar kashakazā maleimana kaji 
theishingkhui ngasaka, kha kashakazā chi matharmana da phaninghaiakha 
awui vanga makathar ngasāhaowa. 

15 Nawui kashakazāna nachināli ning saza̱ ngasakakha leikashiwui otsak 
maningmana. Khristana thimi kahai mi chili nawui kashakazā china mashimān 
ngasakalu. 

16 Nana phai da kasā chili shāt makā ngasaklu, 

17kaja Vare wungram hiliva kashaikashakna akachanga maningmana, kha 
Manglā Katharana khami khamashung-khangarong, chingri kahai kala 
ringkaphā china, 

18kala kachikathāna hi tākam eina Khristali otram ngatha̱khami tharan Vareli 
ningyāng ungngasaka kala mikumonala mayai. 

19  Chithākha ithumna chingrihai khavai otsak kala reisang khavai apong chili 
kharom ngarokphalungra, 

20 kashakazāwui vang eina Varena sākahai chi mashimān ngasaklu. Kashakazā 
saikora zāpaisera, kha awui kashaikashak china kachikathā akhali moreili 
tāzang khavai leiakha chi khayonna. 

21 Khamashunga otsak chiya: nachinā ngarā konglui khavai leiakha sā 
makashai, zamkhor makhamang mashunga. 

22 Hiwui apongli nawui shitkasang chi Vare naniwui ngachaili hailu, kachikathā 
ot akha kasāli mashunga da theishingkhuilaga ningkakashak maleilakla kasā mi 
chili ringkaphā ngasāranu. 

23Ningmaongda zākasang chi khayonna, kaja shitkasang eina kasā 
maningmana. Shitkasangwui eina makashok otsak ayāyāva̱ moreina. 

Romnao 15 

1Shitkasang khangatara ithumna khangazanbingli athumwui makathuk chili 
ngachonmiphalungra, kala ithum khalattawui ningyāng ungkhavai 
masāphalungmara. 

2Kha khongnainaoli awui shitkasang mataisang khavai ningyāng 
ungngasakphalungra. 

3 Khristana a khalattawui ningyāng khaung maphāmana; kha hithada kapihaida 
lei: “Nali mana̱kashibingwui mana̱kashi chi iwuitungli tāhaira.” 

4 Achālakha kapi kahai chi ithumli hāngmachin khavaina, kaja ithumna 
nganingtitta kala kathara tuina kasatkasang athishurda kachihān leikhavaina. 

5 Khrista Jishuna sāchithei kahai chi shurda khangachei makhalei kala ninglum 
khangasaka Vare china nathumli khokkha kasāwui ningngai miranu. 

6Chieina nathum saikorana khokkha sāda akhon akhamāng eina Vare kala 
ithumwui Proho Jishu Khristawui Avāva̱li masot chikatpaira. 

Gentilebingli Paokaphā Hākashoka 

7Khristana nathumli khuisangkhami thada nathum akha eina akha khuisang 
ngarokta Vareli tekmatei ngasaklu. 

8Ina nathumli kahāngna kaja Varewui ningkatong kala awo-ayibingli ngashitmi 
kahai chi ungshunga da theikhavai Khristana Jihudibingwui mahut sāda otram 
ngatha̱mi. 

9 Kala Varewui lukhamashan chiwui vang Gentilebingnala masotchikat 
khavaina. Hithada kapihaida lei: “Chiwui vang eina Gentilebingwui ngachaili, 
ina nali Varena da theingasakra.” 

10  Hithada hāngluishita, “He Gentilebing, Varewui miyurli ngasoda mathānlu!” 

11  Kala hāngluishita, “Gentile saikorana Proholi sochikatlu, miyur saikoranala 
ali sochikatranu.” 

12  Kala Isaiahna hāngluishita, “Jessewui ara̱-azā akha rāra, Gentilebingli ana 
mungra kala athumna ali chihānra.” 

13Kachihānwui ura̱ Vareli nathumna shitkasang khaleiwui mangā eina 
khamathān kala chingri kahai chipemiranu. Chieina nathumwui kachihān chi 
Manglā Katharawui pangshap eina mataisangra. 

Paulna Malungzanlak eina Kakapi 

14Ivānaongarā, ina kachangkhat theikhuihaira kaja nathum kaphāla phālaka, 
thangkhameila thangmeilaka kala akha eina akha tamchithei ngarokshapa. 

15Varena khami lukhamashan mangā eina apong kaikhali ina nathumli 
mangathumlakla chithilila phaningung khavai kapihaira. 

16 Kaja Khristawui rao akha sāda Gentilebingli Varewui paokaphā tamchithei 
khavaiwui khamahai samphangda ina mangathumlakla kagapina. Gentilebingli 

Manglā Katharana dharchigatmihaida Varena khuisangkapai ngasāpai khavai 
pāngmon akha thada Varewui paokaphā hākashokli ina otram ngatha̱ya. 

17Chieina Jishu Khrista eina I akha ngasāda Varewui vang otram khangatha̱ hili 
lāngso kashapna. 

18 Gentilebing Varewui kahāng nganā khavai Khristana ili shichinlaga kathada 
sākhala kajimāng ina pinglak eina matuira. Hi ana awui tuimatui, kala otsak 
kala 

19 matakhak kahai khudam einala kala Varewui Manglāwui pangshap einala 
kasāsera. Chieina Jerusalemwui eina thuilaga Illyricum shangshungda ina 
Khristawui paokaphā peida hāshokhaira. 

20 Khristawui pao mashārang kaji apam kachiva̱li paokaphā hākashok hi iwui 
ningrinna. Chieina mi kateina hashok kahai apamli I mavāmana. 

21 Hithada kapihaida lei: “Awui pongli mahāngchitheirang kajebingna theira, 
mashārang kajebingna theishingkhuira.” 

Paulna Romeli Vākhavai Khangarān 

22  Nathumwuili rāra jilaga hapkakhano leichinghaowa. 

23 Kha ara apam hishong iwui ot kuphaira, kala zingkum hirankha nathumli 
rākhavai khangarān kasā athishurda ara rāpaiura da shitsanga. 

24 Ina Spainli khavā atamli nathumli rida samphang khavai rāngasāmsangngai 
kala nathumwui khangachonla khuingai. 

25 Kha aruicham katharabingli khangachon khuivāmi khavai Jerusalemli vāfara. 

26 Kaja Achaia eina Macedoniali khalei churchbingna Jerusalemli khalei 
kachāma katharabingli haolak eina pheisā ngachonmira jihaira. 

27 Athum khalattana sāra jikahaina; kachangkhat eina hangsa jiakha 
kachāmbingli ngachonmi ngayiphalunga; Jihudinaobingna Manglāwui sokhami 
hi Gentilebingli ngayarmi kahaina. Hithada sāda Gentilebingnala athumwui 
lanwui sokhami chieina Jihudinaobingli ngachonngayiya. 

28 Chiwui vang eina ngashaikhui kahai lanbing chi athumli mikahaiwui thili 
nathumli samphangphungda Spainli vāra. 

29 Ina nathumli kharā tharan Khristawui eina samkaphang hakkhamahā 
sokhami chi rāhāngchitheira. 

30Ivānaongarā, ina nathumli pongai kaja ithumwui Proho Jishu Khrista kala 
Manglāna khami leikashiwui mangā eina iwui vang Vareli thuklak eina seihā 
sāmichinglu. 

31 Judeali khalei mashitkasangabingna ili mahapkhano khavai seihāla sāmilu, 
chieina Jerusalemli iwui otram khangatha̱ chi katharabingna khuisangkapai 
ngasāra. 

32 Kala Varena mayāmiakha, ina ringphālak eina nathumli rāsamphangra. 

33 Chingri kahaiwui ura̱ Vare china nathum saikorali ngasomiranu. Amen. 

Romnao 16 

Paulwui Khanaowa Tui 

1Cenchreaewui churchli deacon kasava̱ ithumwui azarva̱ Phoebe hi khamathā 
sha̱nao akhana da nathumli chitheingai. 

2Katharabingli sāmikhangayi thada Prohowui mingli ali ngarokkhuilu, kala 
nathumna ali ngachonkapai chi ngachonmilu, kaja ana kachungkhali 
ngachonmihaira, ilila ngachonmihaira. 

3 Khrista Jishuwui vang otram ngatha̱kharuma Priscilla eina Aquilali iwui 
shālam hāngmilu. 

4Anina iwui vang manglā hamda ngachonmi. Anili ningshilaka, imāngna majila 
kha Gentilebingwui churchbingnala ningshisera. 

5 Aniwui shimli kazip khangaruma churchlila shālam mili. Asia ngaleili Khristali 
shitsangkhare iwui leikashiya ngasotnao Epaenetusli shālam mili. 

6Nathumwui vang eina panglāk eina ot kasava̱ Maryli shālam mili. 

7Ili phātop zangkharuma iyur Andrionicus eina Juniasli shālam mili; ani 
paokazatbingwui ngachaili maholaka kala ili anina Khristali samphangriya. 

8Prohowui lungli iwui khamashita Ampliatuslila shālam mili. 

9Khristawui mingli otsakruma Urbanus eina iwui khamashita Stachylila shālam 
mili. 

10Khristali ningkatum chithei kahaiya Apellesli shālam mili. Aristobulusshi 
shimkhurwui mi saikoralila shālam mili. 

11Iyurwui mi Herodion eina Narcisusshi shimkhur Khristali khuisang kahai 
ngasotnaobingli shālam mili. 

12Prohowui otram khangatha̱li kazanga Tryphaena eina Tryphosa kala 
Prohowui vang otram tarākha ngatha̱me iwui khamashita Persislonglila 
shālam mili. 

13Prohowui ot kasāli nganingshing kahai Rufus eina ili nao thada kasā ava̱va̱li 
iwui shālam mili. 

14Asyncritus, Phlegon, Hermes, Patrobas, Hermas kala athumli ngasokapam 
ngasotnao saikorali shālam mili. 

15Philologus eina Julia, Nereus eina azarva̱ kala Olympas athumli ngasokapam 
katharabing saikorali shālam mili. 

16 Nathum akha eina akha leishi ngarokta pāngla ngasinkhui ngaroklu. 
Khristawui church saikorana nathumli shālam mili. 

Khamachin 

17 Ivānaongarā, ina pokhangai hina, sākakhayāngbingli kala nathumli 
tamchithei kahai chi mashurla khangatei tamchitheida shitkasang 
mashongachei ngasakta khalei mibing chili ningngasharlu. Athumli 
mangasoalu. 

18Kaja hithada kasā athum chiya Khristawui otram khangatha̱ maningla 
paiphonwui vang ot kasāna, athumwui kashim tui kala sotkhamasao akhon 
eina matheithangkhameibingli yonngasaka. 

19 Nathumna paokaphāli singtit kajiwui pao shāhaira, kala hiwui vang ina 
ringphai. Nathumli kaphāwui apongli thangkhamei kala zakkashiwui apongli 
mangkhama̱ ngasā ngasakngai. 

20 Chingri kahaiwui ura̱ Vare china Satanli nathumwui phei eina naikazam 
ngasakhaora. Ithumwui Jishu Khristawui lukhamashan chi nathumli 
leichingranu. 

21 Ili otsakruma Timothyna nathumli shālam mili; kala iyur Lucius, Jason kala 
Sosipater athumnala shālam mili. 

22Chithi hi kapikhame Tertius ininala Prohowui mingli shālam mili. 

23 Churchna kaziprumching kaje iwui shimva̱ Gaiusna shālam mili, keinung 
hiwui lanse Erastus eina ichinā Quartusnala shālam mili. 

24Ithumwui Proho Jishu Khristawui lukhamashan chi nathumli leichingranu. 
Amen. 

Khanaowa Masot Kachikatwui Seihā 

25Ithum Vareli tekkmatei ngasaksa! Ina hākashoka paokaphā Jishu Khristawui 
chānpao athishurda kala achālakhawui eina ngathumhaikasā khamashung chi 
phongmi kahai athishurda Varena nathumwui shitkasang pheisin ngatar 
ngasakshapa. 

26Kha marānbingna kapi kahai chiwui eina khamashung chi theingasakhaira, 
chiwui vang eina yur saikorana ali shitsang khavai kala kahāng nganā khavaina. 

27Khristawui mangā eina theivāser kaje Vare mingli tekkmateimeiranu. Amen. 

1 Corinthnao 

1 Corinthnao 1 

Shālam Tui 

1  Varewui kaphaning athishurda Khrista Jishuwui paokazata sākhavai hokhui 
kahaia Paul kala ithumwui ivānao Sostheneswui eina 

2 Corinthli khalei Varewui church, Varewui kathara mi sākhavai hokhui 
kahaibing saikora, Khrista Jishuli khangarumwui vang Varewui mi sākahaibing 
kala apam kachiva̱li Proho Jishu Khristali athumwui kala ithumwui Prohonada 
khokharuma mi saikorali kakapi chithina. 

3 Ithumwui Avāva̱ Vare kala Proho Jishu Khristana nathumli lukhamashan kala 
chingri kahai miranu. 

Ningkashi Khami 

4  Khrista Jishuwui mangā eina nathumli khami Varewui lukhamashan chiwui 
vang eina nathumwui vang Vareli ningshichinga. 

5Kaja Khristali khangarumwui vang nathumwui tuimatuilila, aworwui ponglila 
Varena nathumli ot saikora khavāt maleila mihaira. 

6Khristawui pao nathumwui ningli shāptitmihaira. 

7Chiya, ithumwui Proho Jishu Khristawui kharā nathumna honda leilakha 
Varewui lemmet akhala masamkaphang maleilakmana. 

8 Proho Jishu Khristawui tekhamatei zimiksho marāranglakha nathumli 
khayon akhala malei khavai ana nathumli akatang eina tangda nganingtit 
khavai mayonmira. 

9 Awui Naomayara, ithumwui Proho Jishu Khristali ngarumsak leikhavai 
hokhuikhame Vare hiva shitsangkapaiyana. 

Church Khokkha Makasā 

10Ivānaongarā, Proho Jishu Khristawui ming singda nathumli kapona, nathum 
mayā ngaroklu, makai ngarokalu; kaphaning kala kharin akhamāng leilaga 
khokkha sāchaolu. 

11Kaja ivānaobing, nathumwui ngachaili kharar khangarok leili da Chloeshi 
shimkhurwui mi kaikhawui eina tharlak eina shāhaira. 

12 Nathumwui ngachaili “Iya Paulwuina,” “Iya Apolloswuina”; khangateina “Iya 
Cephaswuina,” kala “Iya Khristawuina” da hāngngaroka ji. 

13 Khristali ngakaipairalā? Nathumwui vang Paulli krushtungli shaothatlā? Kala 
nathumli Paulwui ming singda ra̱hikmilā? 

14  Ina Crispus eina Gaius maningla khipālikha mara̱hikmikasāwui vang Vareli 
ningshi. 

15Chiwui vang eina nathumli iwui sākhangatha̱ sākhavai ra̱hikkhamina da mi 
khipānakha mahāngpaimana. 

16 (Oh, malaihaida ina Stephanaswui shimkhurlila ra̱hikmi. Chili lāngda ina 
khangateili ra̱hikkhami maphaningungmana). 

17 Kaja ra̱hikmi khavai Khristana ili mashirātmana. Khristana krustungli 
thikhamiwui pangshap chi machāngmāng khavai Paokaphā chi mikumowui 
thangkhamei tuiyār eina maningla hāshok khavai ana ili kashirātna. 

Varewui Pangshap kala Thangkhamei. 

18Kaja shimānda khalei athumwui vanga krushwui tui hi mangkhama̱ thai, kha 
huimida khalei ithumwui vanga Varewui pangshapna. 

19 Hithada kapihaida lei; “Ina thangkhameibingwui thangmei chi shimān 
ngasakra kala kathemabingwui ningkazan chi masāvai ngasakmara.” 

20Chithākha thangkhamei mi kali lei? Kathema kali lei? Mithot hiwui ngaphat 
ngayātkatheia mi kali lei? Okathuiwui thangkhamei hi mangkhama̱na da 
Varena chitheihaira. 

21Mikumona awui thangkhamei eina Vareli matheikhararwui vang mibingna 
mangkhama̱na da kakhuia ithumna hākashoka pao hili shitkasanga mibing chili 
Varena huimi. 

22 Kaja Jihudibingna machutkhui khavai matakhak kahai ot ningchānga kala 
Gentilebingna thangkhamei phai. 

23 Kha krushtungli shaoshān kahaia Khrista chi ithumna hākashokna, chi 
Jihudibingwui vanga phei ngaphok khavaiwui chānpaona kala Gentilebingwui 
vanga mangkhama̱ ngasāhaowa. 

24Kha Varena hokhui kahaibingwui vanga Jihudilala, Gentilelala chānpao chi 
Khrista, Varewui pangshap kala Varewui thangkhamei china. 

25Kaja Varewui mangkhama̱ kathā china mikumowui thangkhameili 
thangmamei kala awui khangazan china mikumowui pangshapli pangmei. 

26Ivānaobing, nathumli hokakhui tharan kathasākhala kaji phaningyanglu. 
Mikumowuishong eina yangakha nathumwui ngachaili thangkhameila, 
pangshap khaleila kala wungnao pharātla machungmana. 

27 Kha thangkhameibing khayak khavai okathuina mangkhama̱na da 
kakhuibingli kala pangshap khaleibing khayak khavai okathuina ngazana da 
kakhuibingli Varena rinsit eina kapangkhui. 

28 Okathuina saklak eina kaphaning chi shimān ngasak khavai, okathuina 
mayangkasanga kala khikha maningmana da kaphaninga chili Varena 
kapangkhui. 

29 Chiwui vang eina mikumo khipānakha Varewui mangāli malangsopaimana. 

30 Varena nathumli Khrista Jishuli ngarum khavai hokhuihaira kala Varena 
Khrista chi ithumwui thangmei sāngasakhaira. Awui mangā eina ithumli 
mashungmihaira; ithum Varewui kathara miyur ngasāhaira kala moreiwui eina 
ningkhān ngasakhaira. 

31 Chiwui vang kapi kahai thada, “Langso khangayi china Prohowui vang 
langsoranu.” 

1 Corinthnao 2 

Krushtungli Thikhame Khristawui Chānpao 

1  Ivānaobing, ina nathumli Varewui kathuka tui rātamkachithei tharan 
kathema mi thada thangkhamei tui eina marātamchitheimana. 

2 Khikhalajila Jishu Khrista kala awui thimalokhami maningla ina nathumli 
ngasopamda leilakha katei akhala matamchitheilakmara jikahaina. 

3 Chieina ina nathumli kharā tharan ngazansāhaoda ngacheerarang leisai. 

4 Kha mikumowui tuiyār eina mamatuila manglāwui pangshap theishingkakhui 
eina ngasoda tamchithei. 

5 Chiwui vang eina nathumwui shitkasang chi mikumowui thangkhameili 
maningla Varewui pangshapli khaleina. 

Varewui Thangkhamei 

6  Chithālala manglāwuili rarkahaibingli ina thangkhamei tui tamchithei. Kha 
thangkhamei tui chi okathuiwui maningmana lah shimānhaoki kaji okathui 
khamungabingwui pangshapwuila maningmana. 

7 Ina tamkachithei thangkhamei tui chi mikumona matheivākharar Varewui 
kathuka thangkhamei ngasāsalala okathui masāranglakha ithumli tekmatei 
ngasak khavai Varena ngarānpinghaikasana. 

8 Hi apuk-apaka khamungabing khipānakha matheimana; athumna theisāsi 
kaja tekhamateiwui Proho chili masāthatmara. 

9 Kha hithada kapihaida lei; “Khipānakha mathei, mashālakrang kaji, 
khipānakha shokra da maphaningsalak kaji, chi Varena ali leikashebingwui 
vang ngarānmi kahaina.” 

10  Kha Manglāwui pangshap eina awui khangathuma kathuka tui chi ithumli 
chitheimihaira. Mikumona matheivākharar Varewui khangathuma kathuka 
kharin eina tangda Manglāna phākhui. 

11Mikumowui ningna mikumowui ningkhalang kathei thada Varewui 
Manglāmāngna Varewui pongli thei. 

12 Ithumna okathui hiwui ningphanin samkaphang maningmana kha Varena 
chihokharā Manglāwui vang eina ithumli khamimi chi theikhuishapa. 

13  Chieina ithumna mikumowui thangkhamei eina matamchitheimana, kha 
Manglā kazangabingli manglārinwui mashun hāngkachithei thada Manglāna 
tamchithei kahai tui eina tamchithei. 

14 Manglā makazanga mi china Varewui lemmet khamimi chi makhuirarmana; 
chikathā mi chi theishingkakhuila maleimana kala chi awui vanga kakhalat 
makhalei thāhaowa, kaja chiwui aman kasak chi manglārinwui pheisin eina 
theiki kajina. 

15 Manglā kazanga mi china ot saikorali bichar sāshapa, kha ali khipānakha 
bichar masārarmana. 

16 Hithada kapihaili, “Khipāna Prohowui ning thei? Khipāna ali 
hāngmachinshap?” Chithālala, ithumwuili Khristawui ning lei. 

1 Corinthnao 3 

Varewui Otram Khangatha̱bing 

1  Ivānaobing, kachangkhat ina nathumli Manglā ningrin kazangbingli kahāng 
thada mahāngrarthura, kha okathuiwui mi, Khristali shitkasanga 
angangnaobingli kahāng thada hāngrali. 

2 Ina nathumli zāt khamarar mamizāla seina̱ eina mimangsai, kaja nathum 
mazātheirangsai. Arui eina tangda mazātheirangli. 

3Khikhalajila arui eina tangda okathuiwui mi thada okthuida lei. Nathum akha 
eina akha mikpaishida kharar ngaroka, chithākha okathuiwui khangachā 
sāchingda lei kaji chi hieina matheikhuipaimalā? 

4 Nathum akhana, “I Paulwuina” kala khangatei akhana “I Apolloswuina” da 
hāngakha okathuiwui khangachā sāching kaji maningmalā? 

5  Hānglaksa jiakha Apollos kala Paul khipāda? Nathumna shitsang khavai 
thankhame ithumva Varewui otram khangatha̱bingmaya. Inila Prohona sālu da 
khami ot satha̱thui kajina. 

6 Ina lingsanga, Apollosna tara̱ chaimi, kha Varena kharkhangasakna. 

7Chieina lingkasangla, tara̱ chaikhamela khikha maningmana, kha 
kharkhangasaka Vare china khamataiyana. 

8Lingkasanga eina tara̱ chaikhame chi khangatei maleimana; Varena mi ava̱va̱li 
awui ot kasā athishurda sāman mira. 

9 Kaja ithum Varewui vang otsakrumabingna kala nathumna Varewui luiyam 
kala shimna. 

10 Varena ili khami lemmet chiwui athishurda shim sākatha akha thada ina 
shimphung sema, kala khangatei akhana chiwuitungli shim sākai. Kha kasā mi 
china ningngasharlak eina sāranu. 

11 Kaja Varena Jishu Khristali akhamāng kaje shimphunga sāngasakhaira. 
Chieina Jishu Khristali sākā kahai chi maningla shimphunga khangatei 
masākāluipaimana. 

12Kachikathāna shimphunga chiwuitungli shim sākakāli sinā, lupā, kasaka 
ngalunggui kala kaikhana thing, khawo, lanji shichinra, 

13 kha Khristawui Zimikshothang mi ava̱va̱wui otsakwui magun phongshokra; 
kachangkhat otsak chiwui magun chi mei eina chāng yangra. 

14Shimphunga chiwuitungli sākā kahai chi meina machuitākha mipā chi sāman 
samphangra. 

15 Kachikathā miwui otsak chi meina chuitāhaiakha chi awui vang kashimāna, 
kha a changliva meiwui eina yāmshok kahai thada huimira. 

16  Nathum khorumshimna kala Varewui Manglā nathumwuili lei kaji 
matheimalā? 

17Kachikathā akhana khorumshim shimān ngasakakha Verena ali shimān 
ngasakra. Kaja khorumshim chiya katharana kala nathum awui khorumshimna. 

18  Khipakha kachichā khalatta machipataranu, nathumwui ngachaili 
kachikathāna thot hiwui thangkhameina da phaningakha, 
thangmeikachangkhat khavai a mangkhama̱ ngasāranu. 

19 Kaja okathui hiwui thangkhamei hiya Varewui mangāli mangkhama̱na. 
Hithada kapihaili, “Thangkhameibingwui awor kasā chi Varena paisor eina 
tukkhuishapa.” 

20 Kala khangatei lairikli hithada hānghai, “Thangkhameibingwui kaphaning chi 
aremana da Prohona thei.” 

21 Chiwui vang eina sākashap chiwui vang malangsoaranu. Kaja ot saikora 
nathumwuisera. 

22 Paul jilala, Apollos jilala, Cephas jilala, okathui jilala, kharing jilala, kathi jilala, 
aruihon jilala naoda jilala saikora nathumwuisera. 

23Kala nathum Khristawuina kala Khrista Varewuina. 

1 Corinthnao 4 

Khristawui Paokazatbing 

1  Ithumli Khristawui otram khangatha̱bing kala Varewui kathuka mashun tui 
horsangmi kahaibingna da phaningphalungra. 

2Hikathā otram khangatha̱bingva akhavāwui shitsangkapaibing 
ngasāphalungra. 

3Nathumna nilala, mikumowui shong eina nilala ili kaphen chiwui vang ina 
khikha mangangmana, kaja I khalatta bichar masāmana. 

4 Ina khangui khalāng sākahai I matheimana, kha china I mashungchaowa kaji 
maningmana. Iwuitungli bichar kasaa chi Prohona. 

5 Chiwui vang eina retkahai atam chi marāranglakha eina tangda khipālikha 
bichar masālu, Proho marāranglakha eina tangda ngaraisālu. Chithanghon 
tangkhamangli thumtit kahaibing kala mibingwui ningli kharin leilaga 
ngathum kahai saikora phongshokra. Chiwui thili mi kachiva̱ Verewui eina ana 
masot samphang khangayi chi samphangra. 

6  Ivānaobing, ina Apollos inili khudam sāda shikachin hi “Kathara tuili kapi 
kahai athishurda sālu” kaji chānjam chiwui kakhalat chi nathumna iniwui eina 
tamkhui khavaina. Chieina khipānakha mi akhawui vang langsolaga khangatei 
akhali matheikhami masāpaimana. 

7Khipāna nathumli khangateibingli hakmei ngasakkhala? Nathumwui khalei 
saikora hi Varena khami maningmalā? Chithākha kathada nathumna 
samphangda khalei chi lemmet makhaning thada langsopaikhala? 

8Nathumwui ningkachāng samphangserhaira! Nathum shāngserhaira! Inina 
kajimada, nathumva wungnao sāserura! Nathum wungnaolaksi kaje inila 
nathumli ngasoda mungrumramā! 

9 Kaja iwui theikakhuili, paokazata ithumliva kathi tandi mikahai mi thada 
yarui mangāli shaothata, apuk-apakva̱wui kazingraobing kala mibingna 
ngahorda yangnganao khavai Varena teolak kahaipamli kahai thai. 

10 Khristawui vang eina ithumva mangkhama̱ana, nathumva Khristawui lungli 
thangkhameiana, kala ithuma khangazanana, nathuma kapangana! Ithumliva 
chinkai, nathumliva khayāshiya! 

11 Aruichangva ithum zākhavai mangkhavai maleimana, chonshi-chonkai 
ngavai, mina kashaola shaowa, ngayin khavai maleimada zatshang zattai; 

12 kala ringkhavai ot panglāk eina sai, ithumli khonkashi tharan ithumna somi, 
rekakharek tharan khānga; 

13kazei tharan malungkhanim tui eina ngahānkai. Okathui hili ithum hiya 
horkahai thothapli mamathāmeithuwa. 

14Nathumli khayakvairanu da hithada kakapi maningmana, kha leikashe 
inaongarā thada hāngkhamachinna. 

15 Khristawuili nathumli thankhame thingthing leisālala Avāva̱ chiya 
akhamānga. Khrista Jishuwui mibing nathumli ina paokaphā khuirākhamiwui 
vang I nathumwui avāva̱ ngasāhaowa. 

16Chiwui vang eina ina nathumli sāchithei kahai sha̱khuida iwui thada sālu. 

17 Maram hiwui vang eina iwui leikashe kala Proholi ningtongda shitkasanga 
inao kathā Timothyli chihokharāna. Ina Khrista Jishuli ngarumda kharing mirin 
kashurlungli iwui pheisin kala chiwui pongli ina church kachiva̱li tamchithei 
kahai chi nathumli ana phaningung ngasakra. 

18I marāluimara da nathumwui ngachaili kaikhana phaninglaga langsoi. 

19Chithālala Prohona mayāmiakha I thākta rārāsāra; kala langkasobing china 
khamatuimāng maningla khi sāshapkhala kaji rāphākhuihaora. 

20Khikhalajila Vare Wungram hiliva thangkhamei tuili maleimana kha 
manglāwui pangshapli lei. 

21 Nathum kachipā ningchangmeikhala? Ili lijei singda rālu jika, malungkhanim 
leikashi ning eina rālu jikhala? 

1 Corinthnao 5 

Church Alungli Sopkhamasap Khalei 

1  Mashitkasanga miyurbing eina tangdala makasā khamathang-khamarang ot 
chi nathumwui ngachaili kaikhana sādalei kaji kachangkhat shāhaira. Kaja 
kachikathā mina ava̱gatuili ngakuma da hānga. 

2Laga nathum khalatta langsoli! Chiwui vang nathum sifada khanangphalungra 
kala chikathā miliva yaruiwui eina kashamhaiphalungra. 

3 Iphasāna nathumwui eina katāva̱li leisālala nathumli manglā eina 
ngasopamda lei kala nathumli ngasokapam thada khangachee khangachā ot 
kasā mi chiwuitungli ithumwui Proho Jishuwui ming singda ina khak tāmihaira. 

4 Nathumna Proho Jishuwui mingli kazip khangarum tharan iwui manglāla 
nathumli kaziprumda ithumwui lungli khalei Proho Jishuwui pangshap eina, 

5 hikathā mili phasā shimān khavai chipeeli horsangmira, chithākha Prohowui 
Zimiksholi amanglā huikakhui samphangra. 

6  Nathum malāngsongayimana. Hithada chānjam hāngkahai nathumna thei, 
“Khawok kateokha china khamuitang katonga kapchung ngasakshapa.” 

7Nathumwui kachama morei saikora horhaolu, chithākha nathum 
tharchaohaora. Na khawok makazangana, kaja ara nathumwui makānkhami 
phanitwui khangarān kuphaira kala makānkhami yaonao Khristali 
pha̱phayāmihaira. 

8 Chiwui vang eina ithumna phanit khamayon tharan, khawok kazanga khamui 
thada makaphā-makhayā eina mamayonasa, kha khawok makazanga thada 
ningkathar kala khamashung eina mayonsa. 

9  Ina kapi kahai chithi chili khamathang-khamarang mibingli mangaso khavai 
nathumli hānghaira. 

10 Arui ina hāngda khalei hiya shāmkasā, khangamar, phama̱kashao kala ama̱li 
khokharummabingli mangasoalu kaji maningmana. Athumli kahāngna jisi kaja 
okathui hili nathum mapanpaisāmara. 

11 Kha ina kahāngpāva, chinaongarāwui aming ngakhumlaga shāmsākazat, 
khangamar, ama̱li kapha̱, khamashāt, khamarip kala phama̱kashao athum chili 
ot masakrumalu kala phakazāla maphazārumalu kajina. 

12  Khikhalajila ayarli khaleibingli ina bichar sākhavai maleimana; Varena 
bichar sāra. Kha churchwui alungli khaleibingli nathumna bichar 
masāngayimalā? 

13 Hithada kapihaida lei, “Makaphā mi chili nathumwui eina khuishokhaolu.” 

1 Corinthnao 6 

Vareshinaobing Karotli Kakā 

1  Nathumwui ngachaili kachikathā achinā akhana akhawuitungli tui kashok 
chitharan katharabingli mangachami ngasakla kachiwui vang eina 
mashitkasangabingli bichar sāmi khavai vākhala? 

2Shitkasangbingna okathuili bichar sāra kaji nathum matheimalā? Kala 
okathuili nathumna bichar sāra jiakha, khikha makhaninga tuinao chi 
mangazekkhuitheimalā? 

3Ithumna kazingraobingli bichar sāra kaji nathum matheimalā? Chithākha 
okathui hiwui otli kayākhashida mataimeida ngazekshaprakhala? 

4Hikathāthā tuishot nathumwuili leiakha, kachiwui vang eina churchna 
matheimiphaphut kajebingwuili ngazekmi khavai khuivārakhala? 

5Hi khayak khavaina! Nathumwui ngachaili ngachami khavai theithangkhamei 
mi akhala mazangsāthulā? 

6Nathum akhana akhali kārotli khuivālaga mashitkasangbingli bichar 
sāngasaka kajilā? 

7  Akha eina akha ngahor khangarok hina nathum shimānchao kahaina da 
chithei. Chiwui vanga yontha̱ kajina maphāmeimalā? Kala mi kateina 
kateizātha̱ kajina maphāmeimalā? 

8Kha nathum khalatta akhana akhali khayon sāngarokta lei kala kateizā 
ngarokta lei. 

9 Makaphā-makhayābingna Vare wungramli mazangmara da nathum 
matheimalā? Matheinguihaialu, shāmkasābing, ama̱li kapha̱bing, 
phokaphābing, mayarnao eina mayarnao, sha̱nao eina sha̱nao phasā 
khangasobing, 

10khalebing, kākharāmabing, khamaripabing, khamashātabing kala 
phama̱kashaobing khipākha Vare wungramli mazangmara. 

11 Nathumwui ngachaili mi kaikhava hikathā sāsai, kha Varewui Manglā kala 
Proho Jishu Khristawui mingli nathumli pheomihaira, tharngasakhaira kala 
mashung ngasakhaira. 

phasā eina Vareli Tekmatei Ngasaklu 

12  Kaikhana hānga, “Iwui vanga ot saikora sāpaisera,” kha saikora kannāser kaji 
maningmana, “Iwui vanga ot saikora sāpaisera” kha khi otnakhala ili mayui 
ngasakmara. 

13Khangateinala hithada hānga, “Kashakazā hi wukwui vangna, kala wuk hi 
kashakazāwui vangna.” Mha, chithālala Varena khanini chi shimān ngasakra. 
phasā hi Prohowui sāhaoda khamathang-khamarangli shichin khavai 
maningmana, kha Proholi otram ngatha̱ khavaina. 

14Varena Proholi ringluishit ngasaka. Awui pangshap eina ithumlila ringluishit 
ngasakra. 

15  Nathumwui phasā chi Khristawui phasākaina da matheimalā? Khristawui 
akai akha khuilaga pha̱khayorva̱̱wui akai ngasā ngasakpairala? Masākapai otna. 

16 Khayorva̱li phasā khangasopā chi khayorva̱li asā akha sāhaira kaji nathumna 
matheimalā? Hi thada tharlak eina kapihaili, “Khani chi asā akha sāhaora.” 

17 Kha Proholi kazanga mi chi manglā eina Proholi ngarumhaira. 

18Khamathang-khamarangli mazangalu. Khangatatei morei kasā hiya awui 
phasāli masāza̱mana; kha khamathang-khamarangwui khayon chiya a 
khalattawui phasāli morei kasāna. 

19 Nathumwui phasā hi Varena khami Manglā Kathara nawui wuklungli 
pamkhavai khorumshimna da nathum matheimalā? Nathum hi nathum 
khalattawui maningmana kha Varewuina; 

20 nathumli aman mida lokhuihaira. Chiwui vang eina nathumwui phasā eina 
Vareli tekmatei ngasaklu. 

1 Corinthnao 7 

Ra̱kasa̱wui Apong 

1Nathumna ili kakapiwui tuipong chi ara hina. Ra̱sa̱ maphālala phai. 

2Kha shuikhangashai kasui tarākha leihaoda mayarnao kachiva̱na kachichā 
preiva̱ leiranu, 

3kala sha̱nao kachiva̱na kachichā gahara leiranu, mayarana gaharawui acham 
sāda kala sha̱naopāva̱na preiva̱wui acham sāda ningyang ungasak ngarokta 
ngakumranu. 

4Preiva̱na a khalatta aphasāwui akhavā maningmana. Chithada sāda 
gaharanala a khalatta aphasāwui akhavā maningmana, kha apreiva̱nana. 

5 Seihā sākhui khavai khaninina mayāngarokta atam kasha̱nakhawui vang 
pākkhangarok maningakha akha eina akha mamayā khangarok masaalu, 
pāksālala ngakumluishitlu, maningakha khalatta mangarinkharar eina 
Satanwui kasuili tazanghaipaishina. 

6Ina nathumli hithāphalungra da kahāng maningmana, kha mayākhami kathā 
eina kahāngna. 

7 Mi saikora I thāngasakngai, kha mi kachiva̱ Varewui eina samkaphang 
ngakheikhang kahai lemmet chi ngateisera. Mi akhali akha, khangatei akhali 
akha da mi. 

8Ra̱sa̱ mapharang kajibing eina ra̱meiva̱bingli kahāngna kaja athumwui vanga 
iwui thada ra̱sa makaphā phāmei. 

9 Kha khalatta mangarinrarakha ra̱sa̱ phalu kaja malungkachāng meichotle ra̱sa̱ 
kaphāna phamei. 

10Ra̱sa̱ phakahaibingli kakaso hi ina maningmana kha Prohona kakasona kaja 
preiva̱na gaharali mahorhaipaimana. 

11Kha ana horhaiakha ra̱meipamphalungra, maningakha gahara chili 
mashitkhuiluiranu, kala gaharana preiva̱li mapāngpaimana. 

12  Khangateibingli ina kahāngna (Prohona kahāng maningmana): kaja 
shitkasanga mayarnao akhana mashitkasanga sha̱nao akhali preiva̱ sāda 
ngakumlaga preiva̱ china ali ngasopamra jiakha anala preiva̱ chili 
mapāngpaimana, 

13shitkasanga sha̱nao akhana mashitkasanga mayarnao akhali ngakumlaga 
gahara china ali ngasopamra jiakha anala gahara chili mapāngpaimana. 

14Mashitkasanga gahara chi shitkasangva̱ preiva̱wui mangā eina Varewui 
mangāli khuisangkapai ngasāhaowa; kala mashitkasang preiva̱ chi shitkasanga 
gahara chiwui mangā eina Varewui mangāli khuisangkapai ngasāhaowa. Chi 
maningsi kaje nanaongarā matharmara, kha chithada leiakha athum thara. 

15Chithālala, mashitkasanga china pākhaora jiakha, pākhaoranu. Chikathā chile 
shitkasanga gaharalapai, preiva̱lapai khalap kahai maleimana. Khikhalajila 
Varena nathumli chingri eina okthui khavai hokakhuina. 

16 Shitkasanga preiva̱, nagaharali nana mahuikhuirarmara da kathada nana 
hāngshapkhala? Kala shitkasanga gahara, nana napreiva̱li mahuikhuirarmara 
da kathada hangshapkhala? 

Varena Hokakhui Athishurda Okkathui 

17  Mi kachiva̱na Prohona ali chisin kahai kala hokakhui chiwui athishurda 
okthuiranu; hi Church kachiva̱li ina tamkachithei ayinzana. 

18 Varena hokakhui tharan ahui rimshokhairasākha chithāpapamhaoranu. 
Marimkashok mili hokhuiakha marimshokluiaranu. 

19 Kaja ahui rimkashoknala, marimkashoknala khikha maningmana, kha 
Varewui ningkhami khamayon hina khamataiyana. 

20Varewui kaho khuikasang chitharan ana leikasā chithada mi kachiva̱ chithada 
leiphalungra. 

21Varena kaho tharan rao sāsālā? Khikha maleimana, kha ningkhānkapai apong 
leili jiakha sākhuikhalailu. 

22 Kaja Prohona hokhui kahai rao chi awui ningkhānwui mi sāhaira; chi tākam 
eina ningkhān mi chi Varena hokhuihaiakha Prohowui rao ngasāhaowa. 

23 Varena aman mida nathumli lokhuihaira. Chieina mibingwui rao masāluialu. 

24Ivānaobing, mi kachiva̱na ali hokhuithang leikasā chi tākam eina Varewui 
ngarumsaklunglila chithada leiphalungra. 

Ra̱sa̱ Maphārang kajebing eina Ra̱meinaobingwui pongli Khangahān 

25Ara ra̱sa̱ mapharang kajebingwui pongli nathumna kapikharā: Ina Prohowui 
eina kakaso masamphangmana kha shitsangkapaia akha sāda iwui kaphaning 
hi kachitheina. 

26Aruihonwui kakhanang hi theilaga mayarnaowui vanga ana khalei thada 
leikasāna phāmeira. 

27Na napreiva̱ leihairala? Pāngkhavai masālu. Na ra̱sa̱ maphāranglā? Phakhavai 
masālu. 

28Kha ra̱sa̱ phākhuilala morei kasā maningmana kala ngalānao akhana 
fathuilala morei maningmana. Kha ra̱sa̱ phākahaibingna thangthangwui 
kakhanang samphangki kaji chi masamphang ngasakngaimana. 

29  Ivānaobing, ina kahāng chi hina: Khanaowa atam chi masāngleithura, ara 
preiva̱ khalei athum china preiva̱ makhalei thada okthuiranu, 

30kala chapkhangachābing china makakhanang thada, khamana̱bingna 
makhamathān thada, khalobingna athumwui makhaning thada, 

31kala okathuiwui otli sakta kaphaningbingnala makaphaning thada 
okthuiranu, kaja arui leida khalei okathui hi masangleiluimara. 

32  Ina nathumli ningkachotwui eina ningkhān ngasakngai. Ra̱sa̱ makaphā mina 
Prohowui ningyāng ungkhavai ningsanglak eina ot sai. 

33Kha ra̱sa̱ phakahai mayarnaova apreiva̱li ningyāng ungngasak khavai 
okathuiwui otli sakmeida khuiya. Chieina awui ning pakrāhaowa. 

34Mafakathui sha̱nao lah ngalānaova Prohowui otli sakmeida khui, khikhalajila 
ana awui phasāla kala manglāla dharchigatngaiya. Kha fathui kahai sha̱naona 
agaharali ningyāng ungngasak khavai okathuiwui otli sakmeida khuiya. 

35Hi nathumwui vang phākhavai kahāngna, nathumli hapkhano khavai kakhām 
maningmana. Kha nathumli khamashung Prohowui otram ngatha̱ ngasakngai. 

36Khāmhailaga mangakumla thada pamngarokhaosa da mayā ngarokhailaga 
mayarana khāmkahaiva̱li yansaingaihaida kala awui malungkachāng 
maphungrarthuda ngakum kahaina phāmeira da phaningakha, awui 
ningkachāng athishurda ngakumhaoranu, chili morei khikha maleimana. 

37Kha kachikathāna mangakumlakmara da awui ningli nganingtithaiakha kala 
akhalatta ngarinshapakha mangakumlala phai. 

38 Chieina khāmkahaiva̱li kakhui chi phālaka, kha mangakumlak kajina 
phameilui. 

39Agahara ringda leilakha preiva̱ china ningkhān masāpaimana. Agahara 
thihaiakha ana ngakumkhangai mi chili ngakumpai; kha Prohowui mingli 
fathuiphalungra. 

40 Chithālala, ana mafathuila pamhaiakha ringphameikharra. Hi iwui 
kaphaningna, thalala hili Varewui Manglā zanga da shitsanga. 

1 Corinthnao 8 

Meoma̱li Pha̱kahai Kashakazā 

1  Ara, meoma̱li pha̱kahai kashakazāwui pongli: “Ithum saikora 
theishingkhuikashap awor lei” da ithumna thei. Chikathā “Awor” china langso 
ngasaka, kha leikashina reisang ngasaka. 

2 Kachikathā mi akhana a theimeia da phaningakha ana theikhangayi chila 
matheiranga. 

3 Kha Vareli leikashe mili Varena theimi. 

4  Chithada sāda meoma̱li pha̱kahai kashakazāwui pongli hithada 
ngahānkāngai; ithumna thei kaja meoma̱ hiya kachangkhat khalei otwui amahā 
maningmana; kala Vare akhamanga katei maleiluimana da ithumna thei. 

5Kazingramlila, okathuilila “vare” kahobing kala “proho” kahobing kachungkha 
leilala; 

6 ithumwui vanga saikora Kasā Akhava, Avāva̱ Varivara akhamānga kala awui 
vang ithum kharingna; kala Proho akhamānga, chiya Jishu Khristana, awui 
mangā eina ot saikora kasāsera kala awui mangā eina ithum kharingna. 

7  Kha khamashung tui hi mi kachiva̱na matheimana, kachikathāna meoma̱li 
kaphaning chi khangachā sākhuihaoda aja rāshungda chikathā kashakazā 
kazākhamang tharan chi meoma̱wuina da phaningchinga. Athumwui mashun-
makhui makatheiwui vang kashakazā china athumli makhao ngasakhaira da 
phaninga. 

8 Ithumli kashakazā china Vareli nganai ngasaki kaji maningmana, chi mamang 
mazālala kashimān maleimana; manglala, zālala katong maleimana. 

9  Kha nathumwui sākhangangai kasā chieina khangazanabingli phei ngaphok 
ngasakhaipaishina da ngasharlu. 

10Theithangkhama nana kameo shimli phāshak phazāda leilakha ning 
khangazana mi akhana theisi kaja pha̱kahai ot chi shaingai khavai ali 
kasatkasang kathā maningkhala? 

11 Chieina Khristana thimi kahai navānao khangazana chili nawui awor china 
shimān ngasaka. 

12 Hithada sāda, mashun-makhui makatheia navānao ngarāwuitungli morei 
sāda athumwui ningli khamā za̱khangasak chi Khristawuitungli morei kasāna. 

13 Avānao akha nguikhavai leili jiakha ali morei masākhavai ina sā chi 
mashaiphalungmara. 

1 Corinthnao 9 

Paokazatwui Mashun kala Sāran 

1  Ningkhānwui mi maningmalā? I paokazata akha maningmalā? Ithumwui 
Proho Jishuli I matheimalā? Kala nathum hi ina Prohowui vang ot kasā chiwui 
athei maningmalā? 

2Mi khangateibingwui vang paokazata maningsālala, nathumwui vanga I hi 
paokazatana; khikhalajila nathumna Prohowui mingli kharing china I 
paokazatana kajiwui machutna. 

3Ili mibingna phenphāphā kaji tharan iwui ngahānkakā chi hina. 

4 Iwui ot kasāwui vang I kashakazā masamphangngayimalā? 

5 Khangatei paokazatbing kala Prohowui agato ngarā kala Peterlongwui thada 
ithumla preiva̱ thānkaphungwui mashun maleimalā? 

6 Maningakha ringkhavaiwui vang ot kasā hi Barnabas inimangmala? 

7Kachikathāna raimiwui lungli khalattawui lan shichinlaga shipai sālā? Drakhā 
yāmgui sālaga chiwui athei makashai khipā leikhala? Seikahoma khipāna awui 
seina̱ makhamang leikhala? 

8Hi ina mikumowui ningngai eina kahānglā? Ainnala hi tākam eina 
mahāngmalā? 

9 Khikhalajila Moseswui Ainli hithada kapihai, “Mukvāna mā naida leilakha 
akhamor makhalaphaialu.” Varena mukvāmāngli phaningmila? 

10 Ithumwui vangla kahāng maningmalā? Chi ithumwui vang kapi kahaina: lui 
khavaala, kahātala heithei chi awui yar samphangra da chihānda sāphalungra. 

11 Ithumna nathumli manglāwui athā yaosanghaira. Nathumwui eina ithumna 
phasāwui kankhanā samphangakha chi marnāhaola? 

12 Kateibingna nathumwui eina samphangngayiya da chihānakha ithumna 
mataimeida masamphang ngayimalā? Chithālala ithumna hikathā samphang 
khangayi mapolakmana, kha Khristawui paokaphā chiwui pongli mahapkhano 
khavai ithumna ot saikora phungrāhaira. 

13 khorumshimli otram khangatha̱ athum china khorumshimwui eina 
kashakazā samphanga kala hanphutpamli otram khangatha̱ athum chinala 
kachigat chiwui eina athumwui yar samphanga da nathumna thei. 

14 Chithada sāda, paokaphā hākashok athum china paokaphā chiwui eina 
kashakazā samphangra da Prohona ningmihai. 

15  Kha ina hikathā samphang khavai masālakmana kala samphang khavai 
kakapila maningmana. Kaja iwui langsokhangayi khalei chi kachikathāna 
arema sāngasaki kajiwui vanga thikahai phāmei. 

16Ina paokaphā hāshokhaowa kajiwui vang malangsomana. Chi sākhavai ili 
ningmi kahaina. Ina paokaphā mahāshokakha kayākha khangachee otkhala! 

17 Ina iwui ningkachāng athishurda ot kasāsi kaja iwui ngalangman 
samphangra; kha hi iwui sāran otna da kasāna. Khiwui vangkhala kaja Varena 
ot hi ili horsangmi kahaina. 

18 Thākha, iwui ngalangman khi leikhala? Aman makhuila paokaphā 
tamkachithei hi iwui khamahaina, paokaphāwui vang iwui yar mapomana. 

19I khipākhawui rao maningla ningkhān mina, kha mi kachungkha yuikhuipai 
khavai I khalatta mi saikorawui rao sai. 

20 Jihudibingli yuikhui khavai athumwui ngachaili Jihudi akha thada sai, ainwui 
azingli khaleibingli yuikhui khavai I khalatta ainwui azingli maleilala ainwui 
azingli khalei thada sai. 

21 Chi tākam eina ina Gentilebingli sakkharum tharan, athumli yuikhui khavai 
Jihudiwui ain azingli maleila athum tākam eina sai. Hi kasā eina I Varewui ain 
mamayonmana kaji maningmana; kachangkhat I Khristawui ain azingli lei. 

22 Shitkasang khangazanbingwui ngachaili athumli yuikhui khavai ila athum 
akha thada khangazana ngasāhaowa, chithada sāda apong aning-anangva̱ eina 
athum kaikhali huikhui khavai ina mi kachiva̱li athum thada ngasotheisera. 

23Ina paokaphāwui sokhami chi mi saikorali mishap khavai ot saikora hi 
kasāna. 

24 Shongzā khangakhuili mi kachungkhana ngasāma, kha mi akhamāngna 
sāman samphanga kaji nathum matheimalā? 

25 Khangareo mi kachiva̱na shimānhaoki kaji wonrui chiwui vang angarak 
tāzak eina mayona; kha ithumva kashimān kaho mavaiki kaje chiwui vangna. 

26Chiwui vang eina ina kharin maleila ngakhuizatphāphā kaji maningmana kala 
khamasaili shirphāphā kaji maningmana. 

27Mi kateili khangahān chili rāzang khavai ngahot kahaia ili makhalanshokhai 
khavai ina iwui phasā hi makang ngasaka. 

1 Corinthnao 10 

Meoma̱li Kapha̱li Hāngkhamachin 

1  Ivānaongarā, ina Mosesli kashura ishawo ishayi ngarāli khi shokhaokhala kaji 
nathumli phaningung ngasakngai. Athum saikorana muiyā chiwui thānkhami 
samphanga kala ka̱lākashi maleilakla Red Sea kānkai. 

2 Athum saikora Moseswui thikashura sāda muiyā eina ngayilungli ra̱hika. 

3 Athum saikora ngaraikachā manglārinwui kashakazā zai kala tara̱ manga 

4 kala athumli ngasokazata manglārinwui lunghār chiwui eina athumna 
khamang samphanga; lunghār chi Khrista a khalattana. 

5 Chithālala athum kachungkhali Varena mapenthuda siwukli zatlakha athum 
sorkhangasaili chithithaowa. 

6  Hi athumwui thada makaphā otli maningchāng khavai ithumwui 
ngasharkhavaina, 

7 kala athum kaikha thada meoma̱li mokhorum khavaina. Hithada kapihaili, 
“Mibing china morsongda pha̱ kathui eina khamathang khamarangwui otla sai” 

8 Mi kaikhana khamathang-khamarangwui ot kasāwui vang eina thangkhawui 
alungli mi thing maga̱da kathum thikahai chithada ithumna chikathā ot 
masāphalungmara. 

9 Kaikhana Proholi chāng tamkhayangwui vang phara̱na makeithat kahai 
chithada ithumna Proholi chāng matamyangpaimara. 

10 Kaikhana phenphāphā kajiwui vang kazingraona thingasak kahai chithada, 
ithumla maphenphāphā phalungmara. 

11Ot saikora hi kateibingli ngayoyang khavai shokkahaina, kala ithumwui vang 
hāngkhamathin sāda kapi kahaina. Kaja ithum okathui ngachangnanai atamli 
okthuida leili. 

12I nganingtitta lei da kaphaninga mi china mokonglui khavai ningngasharanu. 

13 Nathumna chāng khayang samkaphang kachiva̱ chi mikumoli kharā 
khangachāna. Kha Varena awui ngashitkhami chi makailakmana kala 
nathumna maphungrarki kaji chili lāngda ana nathumli chāng mayang 
ngasakmana. Nathumli chāng khayang chitharan khāngshap khavai ana 
nathumli pangshap mira kala chili yuishap khavai apong ngarānmira. 

Meoma̱li Pha̱kaphayā kala Prohowui Phākachizat 

14  Chiwui vang eina iwui leikashebing, meoma̱li khokharumli mazangalu. 

15Theikhuishapa mibingli kahāng thada ina khamatuina; ina kahāng hi nathum 
khalatta chukmaja̱lu. 

16 Prohowui phākachizātli sokhami tengkotwui vang ithumna Vareli ningkashi 
khami hi Khristawui asheeli khangarumna, kala ithumna khamui serkhaida 
kashai tharan Khristawui phasāli khangarumna. 

17 Khamuitang akha shaikhangarum thada ithum kachungkhalala asā 
akhamānga, kaja ithum khamui atang akha shaikhangarumna. 

18  Israelnaobingna kasāsā machukyanglu, pha̱kaphayāwui sā kashaibing chi 
hanphutpamli ot sākhangarumbing maningmalā? 

19Ina kahāng hi khikhala da theilā? Meoma̱ kala chili pha̱kahai ot chi 
khikhikhana kajilā? 

20Maningmana, ina kahāngva, mashitkasangbingwui hanphutli kapha̱ chi Vareli 
maningla kameoli kapha̱na. Chiwui vang eina nathumli kameoli khangaruma 
masā ngasakngaimana. 

21 Nathumna Prohowui tengkot kala kameowui tengkot khanini 
mamangpaimana. Prohowui khongkhai eina kala kameowui khongkhai khanini 
mazāpaimana. 

22Ithumna Proholi malungvāt ngasaksilā? Ali ithum pangmeiya da phaninglā? 

23  “Ot saikora sāpaisera” da hānga, chi mashunga, phāser majimana. “Ot 
saikora sāpaisera” kha katonga kannāser majimana. 

24Khipānakha akhalattawui vang phākhavaimāng maphaaranu, kha 
khongnainaowui phākhavai sāranu. 

25Nathumwui mashun-makhuiwui vang sāshimli khayora sā chi ningkhamaong 
maleila kala mangathingla kashai phamei. 

26 Kaja hithada kapihaili; “Okathui kala chiwui alungli khalei saikora 
Prohowuina.” 

27Mashitkasanga akhana phākazā hoda vaakha khuikhamimi chi shailu, 
ningthar khavaina da mangathingalu. 

28 Kha kachikathāna “Hi meoma̱li kapha̱ sāna” da hāngakha nathumli 
hangkhame mi chiwui mashun-makhui kala ning tharkhavaiwui vang 
mashaialu. 

29Chi nawui mashun-makhuiwui vang maningla hāngkhamepā chiwui mashun-
makhuiwui vangna. Kaikhana “Iwui sākhangai chili mi kateiwui mashun-
makhuiwui vang khi khāmkhavai lei; 

30ina Vareli ningkashi mikahai kashakazā chiwui vang mina khi hāngkhavai 
leikhala?” da hānga. 

31Zālala, manglala, kasāsā saikora Vareli tekmatei khavai sālu. 

32 Jihudibinglila, Greekbinglila kala Varewui churchlila makhanang ngasakalu. 

33 Ina ot kasā kachiva̱li iwui māng maphāla saikorawui tongzā khavai kala 
athum ningyāng ungkhavai hotkhana chithada nathumnala sālu, chieina 
athumli huikhuipaira. 

1 Corinthnao 11 

1  Ina Khristawui acham sha̱kakhui thada nathumnala iwui sha̱khuilu. 

Khokharumli Kuikharun 

2  Nathumna ili mamalailak kaji kala ina tamchithei kahai chiwui athishurda 
zatching kajiwui vang nathumli masotchikatli. 

3 Kha ina nathumli theishingkhui ngasakngai kaja Khristana mi kachiva̱wui 
akhavāna, gaharana preiva̱wui akhavāna kala Varena Khristawuina. 

4Yarui kazipli kuirunlaga seihā kasā kala pao hākashoka mayara chi Khristali 
maishi khangasakna. 

5 Kala yarui khokharum kazipli sha̱naona makuirunla seihā kasā kala khamatui 
chi gaharali maishi khangasakna; makuirunakha ā eina sam sitā kahai sha̱nao 
chi khangatei maleimana. 

6Sha̱naona makuirunakha awui sam chichaphaoranu. Sha̱naowui vang sam 
sikatā kala kachichāp hi chamkhamalā sāhaogada kuirunphalungra. 

7 Mayarnaova makuirunmana kaja ava Varewui amahā kala tekhamatei china, 
kha sha̱naova mayarnaowui tekhamateina. 

8 Kaja mayarnao hi sha̱naowui eina sākakhui maningmana. Kha sha̱nao hi 
mayarnaowui eina sākakhuina. 

9 Mayarnao hi sha̱naowui vang kasā maningmana, kha sha̱nao hi mayarnaowui 
vang kasāna. 

10Chiwui vang eina kazingraobingwui vang eina shanaona kuirunngayia. 

11(Chithālala, Prohowuili shanaoranu, mayarnaola kachicha ningkhan 
masapaimana; 

12kaja sha̱nao hi mayarnaowui eina sākakhui thada, mayarnao hi sha̱naona 
kapharāna. Kala ot saikora hi Varena shokkhangasakna.) 

13Yarui khokharumpamli sha̱naona makuirunla seihā kasā hi ngayikā 
mangayikhala kaji nathum khalatta chukmaja̱yanglu. 

14Mayarnaona sam kaphung hi kakhayak otna da mikumowui khangachānala 
theingasaka. 

15Kha sha̱naowui vanga sam kasang hi matha khavaina, awui kuili faror khavai 
khamina. 

16 Kha hiwui pongli kachikathāna ngayātkhangai leiakha hili lāngda ithumwui 
alungli kala churchwui khokharumlila khangatei zatkhanā maleiluimana. 

Prohowui Phākachizat 
(Mat 26.26-29; Mk 14.22-25; Lk 22.14-20) 

17Ara ina hāngki kaji hiliya nathumli masongaimana kaja khorum khavai 
nathumna kakazip tharan phāmei khavai masāla zakshimei khavai sai. 

18Rimeikapta nathumna church akha sāda kakazip tharan nathumwui ngachaili 
kaikhangarok lei da ili hānghaira, chi shitsangai. 

19(Mashunli nganingtit kajebingli ngahāhang eina theipai khavai nathumwui 
ngachaili kakaila leiphalungda leira) 

20Nathumna kazip khangarum chitharan Prohowui phākachizāt kakhui 
maningmana. 

21Kaja nathumwui phakazāli mangarai ngarokla phazāhaoda kaikhava 
thomalathao, kaikhava mathothuwa. 

22Nathumwui phāshak phazā khavai shim maleithulā? Chi maningakha 
nathumna Varewui churchli makachāplā kala kachāmbingli khayak khavai 
kasāla? Ili khi hānglu jikhala? Hiwui vang nathumli solu kajila? 
Maningphutmana, masolakmara. 

23   Kaja ina nathumli tamkachithei chi Prohowui eina samkaphangna, kaja 
Proho Jishuli yorzāthang ngayā Jishuna khamui khuida 

24Vareli ningkashi mijanghailaga serkhaida hānga, “Iwui phasā hi nathumwui 
vangna, hi ili phaningung khavai sālu.” 

25 Chithada sāda zākup kahaiwui thili tengkotla khuida hānga, “Tengkot hi iwui 
asheeli khalei kadhara tuingashitna. Nathumna hi mangkachida ili phaningung 
khavai sālu.” 

26 Hiwui kakhalata, nathumna khamui shaida kala tengkot hiwui eina mangda 
Prohona marāranglakha eina tangda awui kathi shākhi kasāna. 

27Chieina kachikathāna mangayila shaiphāphā mangphāphākha Prohowui 
phasā eina asheeli makhao khangasakwui vang khayon mira. 

28Kachichā khalatta shaingayiya, mashaingayimana kaji machuklaga khamui 
chi shairanu kala tengkotwui chi mangranu. 

29Kaja kachikathāna khamui kashai kala tengkotwui eina khamang chitharan hi 
Prohowui phasāna da matheishingkhuila shaiakha kala mangakha a 
khalattawuitungli bichar sākhavaina. 

30Chiwui vang nathumwui ngachaili kachungkhana khangazanla ngazana, 
kakazāla kazai, kala kaikha thihaira. 

31Kha ithum kachichā khalattana machukkazaklaga shaiakha ithumli bichar 
masāmara. 

32 Okathuili mayonrum khavai Prohona ithumwuitungli pāng parda 
hāngmachinhaira. 

33Ivānaobing nathumna Prohowui phākachizāt kasā tharan akha eina akha 
ngarai ngaroklu. 

34 Kachikathāna thaiakha shim eina zāphungda rāranu; chieina nathum saikora 
kakazip tharan malungkhavāt masamphangmara. Apong khangatateibing chiya 
I kharā chitharan ngazekminaora. 

1 Corinthnao 12 

Manglāwui Lemmet 

1Ivānaobing, Manglā Katharawui lemmet pongli nathumna khangahān chi ina 
nathumli theishingkhui ngasakngai. 

2 Nathum shitkasanga mi mangasāranglakha manglā makazanga meoma̱bingli 
khorumda khangui shongfali zatsai kaji nathumna thei. 

3 Ina nathumli theishingkhui ngasakngai kaja Varewui Manglāna thankhami mi 
khipānakha “Jishuli khonkashi ngasāranu” da mahāngngayaomana, kala 
Manglā Katharana mangasomiakha khipānakha “Jishu hi Prohona” da 
mahāngphatrarmana. 

4Manglārinwui lemmet ngateida ngavai, chi Manglā Katharana khamina. 

5Otram khangatha̱ ayur kachungkha lei, kha akhamāng kaje Proholi 
khangatha̱na. 

6Ot kasāli khayar ayur tarākhaya, kha saikora sākhangasaka Vare chiya 
akhamānga. 

7Mi katongawui vang phākhavai mi ava̱va̱li ngasokhami apong ngatateida 
chitheimi. 

8Mi akhali Manglā Katharana thangkhamei mi kala khangatei akhali 
ngaraikachā Manglā china awor mi, 

9khangatei akhali ngaraikachā Manglā china Khristali shitsang khavai 
pangshap, katei akhali akhamāng kaje Manglā china kazat raimi khavai 
pangshap, 

10 khangatei akhali matakhak kahai ot sākhavai, khangatei akhali marānkhami, 
khangatei akhali manglāwuina, maningmana kaji theishap khavai pangshap, 

khangatei akhali tuiyur matuikashap kala khangatei akhali khalatkashap 
pangshap mi. 

11Kha hi akhamāng kaje ngaraikachā Manglā china kasāna. Ana ningkachāng 
athishurda mi kachiva̱li lemmet ngateida mi. 

Phasā Akhawui Akai Kachungkha 

12  Phasā akhali akai kachungkha khalei thada kala akai kachungkha chi phasā 
akhamāngwui kaji thada, Khristawuilila chipapama. 

13 Manglā akhamāngna ithum saikorali phasā akha sāda ra̱hikmi—kaja 
Jihudiranu, Gentileranu, raoranu, ningkhān kahaibingranu— ithum saikorali 
Manglā akhali mangrum ngasaka. 

14Phasā hi akai akhamāng eina masāmana, kha tarākha eina sākhui. 

15Pheina, “I pāng maningthukada phasāwui akai maningmana” da kahāng 
chieina phasāwui akai maningthuwa kaji maningmana. 

16Kala khanāna. “I mik maningthukada phasāwui akai maningmana,” da kahāng 
chieina phasāwui akai maningthuwa kaji maningmana. 

17Phasā katonga mikmāngsi kaja khi eina shaura? Kala khanāsersi kaja khi eina 
nganamura? 

18Varena awui ningkachāng athishurda phasālungli akai ngatateida sāmi 
kahaina. 

19Saikora chi phasākai akhamāng sāhaosi kaja kachili phasā kaho leirakhala? 

20Hithada sāda akai tarākha leilala phasā akhamānga. 

21Mikna pāngli “Ina nali masāvaimana” da mahāngpaimana. Kala kuina pheili, 
“Ina nali masāvaimana” da mahāngpaimana. 

22Lakhashong phaningakha ngazanmeiya da kaphaning akai chi mazangla ot 
masāpaimana. 

23Khayākālak majimana kaji phasākaili khayākashi mida sakta sai kala 
ngathumki kaje phasākaili sakmeida khui. 

24Chitheikapai akaibingva chi darkar masāmana. Kha teokhamei 
phasākaibingli hakkhamei khayākakā mida Varena phasā hi ayuk-ayan unglak 
eina semmi. 

25Chiwui vang eina phasāli ngakai khangarok maleimana, kha akai akhana 
akhawui vang phaningmi ngaroka. 

26Phasāwui akai akha kazākha saikora chotruma, akai akhali khayākashi 
miakha saikora mathānruma. 

27  Nathum saikora Khristawui phasāna kala nathum chiwui akai ava̱va̱sera. 

28 Varena churchwui alungli saikora hi kachichāwui pam ngarānmi: rimeikapta 
paokazata, kakhaneli marān, kakathumali ojā; chiwui thili matakhak kahai 
kasaa, chiwui thili kazāt raikhame, ngachonkhame, mawunwo, kala tuiyār 
tarākha khamatuia kapangsangmi. 

29Saikora paokazatala? Saikora marānla? Saikora ojāla? Mi kachiva̱ matakhak 
kahai ot saserla? 

30Saikora kazāt raikhami lemmet leila? Saikora tuiyur matuilā? Saikora tuiyur 
khalatmeserla? 

31Kha hili juikhameiya lemmet chili malungchangtha̱lu. Saikorawuitungli 
mathāmeikapkaje chi hina. 

1 Corinthnao 13 

Leikashi 

1  Ina mikumowui kala kazingraowui tuiyur eina matuilala, leikashi maleiakha 
kāntā kashao kala kortar kakating kathāna. 

2 Ina phongkhamiwui pangshap leilala, matheikharar khangathuma matakhak 
kahai kala awor saikora theishingkhuishaplala, kala shitkasang tongtinghaida 
kaphung khāngthuishaplala, leikashi maleiakha I khikha maningmana. 

3Ina iwui khalalei miserhailala kala iphasā eina tangda meili chichothailala, 
leikashi maleiakha I khikha matongkhuimana. 

4Leikashina ningzingharingthei kala lumashanthei; leikashina mikpaikashi 
kala khalatkaso mavaimana, 

5 khayāning manganingmana kala achei-arei makathei otsak masāmana; 
khalattawui vang maphaningmana; kateili malungmavāt ngasakmana lah 
malungla mavātmana; 

6khalāng otli mamathānmana, kha khamashungli mathāna. 

7 Leikashina ot saikora phungmi; saikora shitsanga, saikora chihāna; saikora 
ja̱mi. 

8Leikashi hi katang makhavaiana. Khamarānla shimānhaora; tuiyur khamatuila 
ngasāmhaora; theithangkhameila shimānhaora. 

9Kaja ithumli mikahai lemmet, theithangkhameila, khamarānla 
ngakaingakāsera; 

10kha kākashunga chi kharā chitharan makākashung chi shimānhaora. 

11Ina nganuilakha naoshinao thada matui, naoshinaowui ningphanin eina 
phaninga, naoshinao thada machuka; Ina rarkahai eina naoshinaowui acham 
chi horhaowa. 

12Khikhalajila arui ithumna ka̱lāra̱ngayotli mamachā eina thei, kha chiwui thili 
mai eina mai theira. Arui ina ngakai-ngakāda katheimaya; kha chiwui thili ana 
ili theishingkhui kahai thada inala ali theishingkhuira. 

13Chieina shitkasang, kachihān, kala leikashi; kathum hi leichinga: kala chiwui 
ngachaili leikashina mataimeikapa. 

1 Corinthnao 14 

Manglāwui Lemmet 

1Leikashi hi nathumwui kharin ngasā ngasaklu. Manglāna khami 
lemmetbingwui ngachaili mataimeikapta marānkhami chili kahaolu. 

2Tuiyur khamatuia chi mikumoli maningla Vareli khamatuina, kaja khipānakha 
awui tui chi matheirarmana. Kha Varewui kathuka tui chi Manglāwui 
pangshapna matui khangasakna. 

3Chithā-ilala phongkhami chiya mibingli tamkachitheina kala athumli 
khangachon, kakatom kala ringphāmei, mathānmei khavai kasāna. 

4Tuiyur khamatuia chiya akhalatta katheimaya, kha phongkhami chiya church 
katongali ngachonmi. 

5Nathum saikorali tuiyur khangatei matui ngasakngai kha phongkhami lemmet 
khaleia sāngasakngaimei. Kaja tuiyur khamatui chi khalatkhame maleiakha 
church katongawui vang kānkhanā maleimana. 

6Ivānaobing, ina nathumli tuiyur eina rāmatuida nathumna iwui eina kānkhanā 
samphangrala? Varena phongkhami awor pao hākashok kala tamkachithei 
hibing hi ina makhuirāsāsi kaja nathumna kateokhala kānkhanā 
masamphangmara. 

7Manglā makhangavā sipa̱, tingteilā kathā eina tangda kachui khanem akhon 
mathālak eina makhongakha khilaa kasākhala kaji khipāna theira? 

8Kala talla̱ kakhongana mi khangahotwui talla̱khon mathālak eina 
makhongakha raili vāusa kajina da khipāna theira? 

9Chithada sāda tuiyur eina khamatui chi shenglak eina mashākhuiakha khipāna 
theirakhala? Matuiphāphā khanganao thāhaora. 

10Okathuili tuiyur kachungkha lei kha kakhalat makhalei tuiyur akhala 
maleimana: 

11Ina makashā tui eina mi akhana rāngazekakha a kha̱minao thāhaowa, kala 
awui vang ila kha̱minao thāhaowa. 

12Nathumna Manglāwui lemmet samphangngaihaogada, ot saikorawuitungli 
phāmeikap kaje church sākakāli khangachona lemmetbing chi shichinlu. 

13Tuiyur khamatuia china kakhalat mathālak eina meikhaimishap khavai seihā 
sālu. 

14Kaja chikathā tuiyur eina ina seihā sākha imanglāna seihā sai kha iwui ningva 
chili maleimana. 

15 Chithākha ina khi sāra? Ina imanglā eina seihā sāra, ining einala sāra; imanglā 
eina laa sāra, ining einala laa sāra. 

16 Nana Vareli ningkashiwui seihā kasāli manglāmāng eina sākha, khokharumli 
kazanga mibing china kathada nawui seihā kasāli “Amen” sāngrakhala? Kaja 
nana seihā kasā chi kateina bhap matāmana. 

17Nana mathālak eina seihā sālala kateiwui vang khikha khangachon 
maleimana. 

18Nathum saikorali ina tuiyur chungmeida khamatuiwui vang Vareli ningshi. 

19Kha churchwui khokharumliva tuiyurwui eina tuikhur thingthing hāngkhui 
kajiwui vanga theikhuikapai tuikhur phangāmāng kahāngna phāmei. 

20 Ivānaobing nathumwui chukhamja̱li naoshinao mathaalu. Makaphā otli 
angangnao thada sālu kha chukhamaja̱li khararnao thada sālu. 

21 Hithada kapihaida lei: “Ngateihang kahai tuiyur khamatuia mibing kala 
ngalei khangateiwui mibingwui morchai eina ina iwui mibingli matuira, 
chithālala athumna ili manganāsangmara da Prohona hānga.” 

22Chiwui vang eina tuiyur khamatui hi shitkasangbingwui vang maningla 
mashitkasangbingwui machutkhui khavaina. Kha Varewui phongkhami hiya 
mashitkasangbingwui vang maningla shitkasangbingwui machutkhui 
khavaina. 

23Chithākha church katongana kaziplakha saikorana tuiyur ngatateida 
matuiakha ayarwui mibingna kala mashitkasangbingna rāyanglaga kapāna 
majimarala? 

24Kha mi kachiva̱na phongsi kaje mashitkasangbingna kala ayarwui mina kashā 
samphanglaga awui morei phaningkhui ngasakra. Ana shākakhui china ali 
bichar sāra. 

25Awui ngathum kahai kaphaning chi phongyānghaora, kala kui 
mashungzangda Vareli khorumra kala “Kachangkhat Varena nathumli ngasoda 
lei” da ana hāngphatra. 

Churchli Sākhangayi Achei-arei 

26  Ivānaobing, nathumna kakazip chitharan kaikhana laa sai, kaikhana 
tamchithei, kaikhana phongmi, kaikhana tuiyur matui kala khangatei kaikhana 
khalatmi jiakha ithumna khi hāngusi! Kha kasāsā kachiva̱ china church ngashim 
khavai sālu. 

27Kachikathāna tuiyur matuiki kaji leiakha khani kathumli malāngaranu, kala 
ava̱va̱na matuida khangatei akhana meikhaimiranu. 

28Kha tui chi meikhaimishapa maleisaakha churchlungli kasaikha pamda a 
khalattali kala Vareli ngazekranu. 

29Varewui pao samkaphanga mi khani kathumna matuiranu kala athumna 
kahāng chi kateibingna machukranu. 

30Kha pamda khaleia akhana Varewui eina pao samphangakha matuikasāpā chi 
ngasāmhaoranu. 

31Nathum saikora ngatakta matuisera, chithada tamkhui ngarokta kasatsang 
ngarokra. 

32Marānbingwui manglā chi marānbingna kasingna. 

33Kaja Vare hi pa̱khangapāwui Vare maningmana, kha chingri kahaiwuina. 
Katharabingwui church saikorali kasā thada 

34 sha̱naobingna khokharumli kasaikha pamranu. Ainli hāngkahai thada athum 
mamatuipaimana, kha khangachona sāda pamranu. 

35Athumna theikhangai leiakha gahara ngarāli shimli ngahānranu. Sha̱naona 
churchlungli khamatui kakhayak otna. 

36Varewui tui chi nathumwui eina kharāla? Chi maningakha nathummāngli 
kharāla? 

37Kachikathā akhana a paokazata akhana kala manglāli khangaphuma mina da 
phaningakha ina nathumli kakapi hi Varewui ningkhamina da ana 
theiphalungra. 

38Kha ana hi khikha maningmana jiakha alila khikha maningmana jilu. 

39Chieina ivānaobing, Varewui pao hākashokli ningsanglu; chithālala tuiyur 
khamatuibingli mahaphailu. 

40Ot saikora achei-arei theilak eina kala ayat unglak eina sāphalungra. 

1 Corinthnao 15 

Khristawui Ringkhalui 

1Ivānaobing, ara ina nathumli hāshok kahai paokaphā chi nathumna shitsangda 
nganingtit kahai chiwui apongli phaningung ngasakngai. 

2Ina nathumli hāshok kahai paokaphā chili shitsangtitakha china nathumli 
huimira. Chi maningsi kaja nathumwui shitkasang chi aremana. 

3  Ina samkaphang mataimeikap kaji pao chi nathumli mikhamaronna. Chiya 
Kathara lairikli kapi kahai thada Khristana ithum moreiwui vang thimi, 

4ali chizana kala kakathumathang ringshok ngasaka, 

5 kala Peterli samphanga, chiwui thili sākhangatha̱ katongali samphanga. 

6Chiwui thili awui thikashura shāphangā langdali akhashida samphanga, 
athumwui ngachaili kaikha thihailala kharing zangkapta lei. 

7Chiwui thili Jamesli samphanga, chiwui thili paokazat saikorali samphanga. 

8  Naomeikapta, kachāng makapeinao kathā ilila samphanga. 

9 Kaja paokazatbingwui ngachaili I teomeikapa. Varewui churchli yankasaiwui 
vang ili paokazata dala mahorānmana. 

10Kha Varewui lukhamashanna ili hokhuida hithada khaleina. Ana hokakhui chi 
arema maningmana. Lakhashong phaningakha paokazatbingwui ngachaili ina 
pangmeithuida ot sai. Chi ina kasā maningmana, kha Varewui lukhamashanna 
sākhangasakna. 

11Chithada sāda iwui eina nijilala, athumwui eina nijilala chi ithum saikorana 
hākashokna kala chili nathumna shitkasangna. 

Ithumwui Ringkhalui 

12Khrista kathiwui eina ringshoka kaji pao ithumna hāshokta leilaga kathada 
nathum kaikhana kathebing maringluimara da hāngpairakhala? 

13Chi mashungsi kaja Khristala maringshokhaisāmara. 

14 Khrista maringshokhaisāsi kaja ithumna hākashok pao hi aremana kala 
nathumwui shitkasang eina tangda aremana. 

15Chili lāngmeida Khristali kathiwui eina ringshok ngasakhaira kaji hi ithumna 
shākhi sāhaoda, Varewui pongli kakapik thāhaowa, kha kathebing chi 
maringshokluimana jisi kaja Varena Khristali maringshok ngasakmara. 

16Kaja kathebing chi maringshokmara jisi kaja Khristala 
maringshokhaisāmara. 

17Kala Khristali maringshok ngasakhaisāsi kaja nathumwui shitkasang chi 
aremana kala nathum moreilungli ngaphumchingda lei. 

18 Chithāsi kaja Khristali shitsangda thikahaibing chila kashimānli tai. 

19Ithumna Khristali kachihān hi okathui hi eina tangmara jisi kaja okathui hili 
ithumli lāngmeida chāmkhamei maleiluimara. 

20Kha makhangapata tui chiya Khristali kathiwui eina ringshok ngasakhaira 
kaji hi kathebingna ringluishitra kajiwui ning nganung khangasakna. 

21 Mi akhawui eina kathi kaho hi shoka, chithada sāda ringkhalui hila mi 
akhawui einana. 

22 Adamli ngasoda saikora kathi thada, Khristali ngarum kahaiwui vang saikora 
ringluira. 

23 Kha mi kachiva̱ ringkhalui hi khari khanao ngavāra, chiya rimeikapta Khrista, 
chiwui thili awui latkharā tharan awui ngasā kahaibing, 

24chiwui thili khangachang atam rāra, chitharan khamungabing, sāshap kala 
pangshap saikorali Khristana yuihailaga wungram chi Avāva̱ Varewui pāngli 
horsangmira. 

25Varena yangkashe saikorali yuihaida awui pheinai masāranglakha eina 
tangda Khristana awunga sāda mungra. 

26Naomeikapta shimān ngasaki kaji yangkashe chi kathi chilina. 

27 Hithada kapihaida lei, “Varena ot saikora awui pheizingli haimihaira.” Kha 
“Ot saikora awui pheizingli haimihaira” kaji hili Vare mazangmana kaji hi 
tharlak eina thei. 

28 Kha Varena ot saikora Khristali yuingasak kahaiwui thili Anaomayara 
khalatta Vareli hamsangra kala Varena ot saikorawuitungli mungra. 

29Chi maningakha kathebingwui mathun ra̱kahik khuikhamiwui kakhalat 
khikhala? Kathebing maringphalungluimara jiakha khisāda athumwui mathun 
sāda ra̱hikmirakhala? 

30Ringkhalui maleimana jiakha khisāda ithumna ka̱lākashi 
phungchingrakhala? 

31 Ivānaobing, I thangkachida kathili ngasungchinga. Proho Jishu Khristali 
ngarumhaoda nathumwui vang ina lāngsongaida hāngkaphatna. 

32 Phasāwuishong phaningsi kaje ina Ephesusli shangkha̱li khangama̱ chi khi 
kannārakhala? Kathe maringluimara jisi kaje mibingna kahāng thada “Akhama 
thihaola honthei, aja zākhui mangkhuisa” jira. 

33Maminam ngasakalu, “Makaphā ngasotnaona kaphā mili shimān ngasaka.” 

34Mashun phākhuida morei masāluialu. Nathum kaikhana Vareli makatheiwui 
vang khayakvairanu da kahāngna. 

Ringkhaluiwui Azak 

35Mi akhana, “Kathada kathebingli ringluingasakhala, kachikathā 
phasārakhala? da ngahānlapai.” 

36 He mangkhama̱! Nana khaling atha chi mathiakha makharshokmana. 

37Kala nana khaling chi athāmaya, chi kehulapai, athā khangateilapai, mapung 
phakahaiya arong maningmana. 

38 Kha Varena ngarān kahai athishurda athā kachiva̱wui eina awui arong 
shonngasaka. 

39Manglākapai saikorawui asā mangaraichāmana, mikumowui ngatei, 
sāyurbingwui ngatei, vānaobingwui ngatei kala khaihbingwuila ngatei. 

40Kazinglila, okathuilila asā khangava lei. Kha khalei ayāyāva̱wui azak 
khamathā mangaraichasermana. 

41Zimikwui khamathā akhana, sirābingwui khamathāna ngatei, kala sirā eina 
sirāla khamathā ngatei ngaroka. 

42  Kathiwui eina ringkhalui chi chithara. Chizan kahai chi thikapai phasāna kala 
ringshok kahai chiya mathikapai ngasāhaora. 

43Phasā chi kachizan tharan zakshiya kha ringkhalui tharan tekhamateina. 

44Kachizan tharan asā khavai phasāna, ringkhalui tharan manglāwui phasāna. 
Asā khavai phasā leihaoda manglāwui phasāla vaiphalungra. 

45 Hithada kapihaida lei; “Mikumo khare Adamli manglākapai akha sāda 
semkhui” kha khanaowa Adamva kharing khame manglāna. 

46Manglāna marimana kha phasāna ri, kala chiwui thili manglāna naowa. 

47Ngalei eina sākakhuiya khare Adam hi okathuiwuina, kakhane Adam hi 
kazingramwui einana. 

48Okathuiwui ngasāda khaleibing chiya ngalei eina sākakhuiya ā kathāna, kha 
kazingramwui chiya kazing eina kharā ā kathāna. 

49Ithumla ngalei eina sākakhui mi chiwui azak kakhui thada kazing eina kharā 
ā chiwui azakla khuira. 

50Ivānaongarā, ina kahāng chi hikathāna kaja phasā khavai kala ashee kazang 
china Varewui wungramli mazangrumpaimara; kala shimānkapai china 
mashimānkapai masamphangpaimana. 

51-52  Nganālu, kathuka tui akha hāngga; ithum mathisermara kha khanaowa 
talla̱ kakhong tharan ithum saikorawui azak mikkhayip akhawui lungli 
onhaora. Kaja talla̱ kakhong tharan kathebing ringshokra, mathiluilakmara 
kala ithum saikora azak onserhaora. 

53Shimankapai phasā chi mashimānkapai phasā ngasāhaora. Thikapai chi 
mathikapai onhaora. 

54 Shimankapai chi mashimānkapai, thikapai chi mathikapai onngasak 
kahaiwui thili “Kathili khayuiana mayuisanghaira” da kapi kahai chi 
ungshungra. 

55  “He kathi, nawui khayui kali lei? He kathi, nawui khaler kali lei?” 

56Kathina kathiri hi moreiwui eina samphanga kala moreina awui pangshap 
ainwui eina samphanga. 

57Kha Proho Jishu Khristawui mangā eina yuikhangasaka Vare chili ningshi. 

58Chiwui vang eina leikashe ivānaobing, nganingtitlu. Nana Proholi otram 
khangatha̱ hi arema mangasāmara kaji theida otram khangatha̱li marekta 
sāchinglu. 

1 Corinthnao 16 

Shitkasangbingwui vang Lan Ngashaikhami 

1  Judea ngaleili khalei katharabingli ngachon khavai pheisā khangashaiwui 
pongli iwui ngahankakā hina; ina Galatiawui churchbingli kaso kahai chithada 
nathumla sālu. 

2 Haptā kachiva̱wui kharethang kachichāwui mikashap chi phaishokhaolu, 
chithākha I kharā tharan mangashailuimara. 

3 I kharā tharan nathumna kapang kahaia mibing chili kachitheiwui chithi 
kapisangmira kala nathumna ngashaikhui kahai lan chi Jerusalemli khuivāmi 
khavai chihovāra. 

4Kala I khavā phāmeira jiakha athum ili ngasovāpaira. 

Paulwui Kharamvāt 

5  Ina Macedoniashong vāhailaga nathumwuili rānaora, kaja Macedoniashong 
vāki kaji leili. 

6Ina nathumli sangda ngasopamngai, sikachāng peilapai; chieina iwui 
kha̱ramvātli nathumna ngachonmipaira. 

7 Ina khamakān atamli kasha̱khamang samkaphang chi masāngaimana. 
Prohona mayāmiakha sāngmeida ngasopamngai. 

8  Kha Pentecost phanit eina tangda Ephesusli pamra. 

9 Hili ili khangasunga mi kachungkha leilala khamathā ot sapai khavai khamong 
mashālak eina shomihaira. 

10  Nathumwuili Timothy rarasaakha mathānthathup samphangmilu, 
khikhalajila ina kasā thada ana Prohowui ot sāda lei. 

11Khipānakha ali mashitkasang masaalu. Kha awui kazazatli mahapkhano 
khavai ngachonmida iwuili hanung ngasakmilu, kaja ā avānaobingli 
ngasoungra da honda lei. 

12  Ivānao Apolloswui vanga, avānao khangateibingli ngasoda nathumwuili 
rākhavai panglāk eina hānghaira. Kha aruicham khavā maphāmara da 
phaninga. Atam kachā tharan rārāsāra. 

Khanaowa Tui 

13  Ning ngasharlu, shitkasangli nganingtitlu, pingda pangda sālu. 

14Ot saikora leikashi eina sālu. 

15Ara, ivānaobing, nathumna thei kaja Achaiali Stephanas eina awui shimkhur 
hi shitsangkhareli zanga, ashi hi katharabingli ngachonmikatheia shimkhurna. 

16Ivānaobing, hikathā mibingwui kathān kala athumli ngasoda otsakruma kala 
otram ngatha̱kharuma athumwui thi shurkhavai kapona. 

17Stephanas, Fortunatus, kala Achaicuslong kharāwui vang ringphālaka. 
Athumli kathei nathumli kathei thai. 

18Nathumwui ning ringphā khangasak thada ilila ringphā ngasaka; hikathā 
mibingli songayi. 

19  Asiawui katharabingna nathumli shālam chiphunli. Aquila eina Priscana 
Khristawui mingli shālam chiphunli 

20 Hili khalei ivānao saikoranala shālam chiphunli. Shimkhurwui leikashi thada 
nathum akha eina akha leishi ngaroklu. 

21  Ipāng eina hi kagapina: Paulna shālam mili. 

22  Proholi maleikashe mi khonkashi ngasāranu! Ithumwui Proho rāmilu! 

23  Proho Jishuwui lukhamashan chi nathumli ngasomiranu. 

24Khrista Jishuwui mangā eina iwui leikashi nathum saikorali leichingranu. 

  



2031 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

2 Corinthnao 

2 Corinthnao 1 

1  Varivarawui ningkachāng athishurda Khrista Jishuwui paokazata ngasā 
kahaia Paul eina avānao Timothyna Corinthli khalei Varewui church kala 
Achaiali khalei Varewui mibing saikorali kagapina. 

2 Ithumwui Avāva̱ Varivara kala Proho Jishu Khristana nathumli lukhamashan 
kala chingri kahai tāshungmiranu. 

Paulna Vareli Ningkashi Khami 

3  Ngachonmiching kaje Vare, lumashankatha Avāva̱ kala ithumwui Proho Jishu 
Khristawui Avāva̱li ningshisa. 

4 Ana ithumwui kachotkachāngli ringphā ngasakmi, chiwui vang eina ithumli 
Varena ringpha khangasak chi tākam eina ithumnala kakhanang samkaphanga 
athum chili ringpha ngasakmishapa. 

5Khristawui kakhanang tarākha ithumla phungkhangarum chithada 
Khristawui mangā eina ringkaphālila kachungkha ringphāruma. 

6Ithumna kachotkachāng samphangakha chi nathumli ngachon khavai kala 
kahui samphang khavaina. Ithumli ngachonmihaiakha nathumli ngachonmi 
kahaina kala ithumna kachotkachāng khāngkahai tākam eina nathumla 
khāngthei khavai pangshap mihaira. 

7Ithumna nathumli kachihān chi mangacheilakmana; kaja nathumna ithumli 
kakhanang phungkharum thada ringkaphālila mathānruma kaji ithumna thei. 

8Ivānaobing, Asiali ithumna kachotkachāng samkaphang chi nathumli 
phaningung ngasakngai. Ithumwuitungli parkahai kachotkachāng chi haknai; 
kala ritnāhaoda ithum ringrada machihānsāmana. 

9Shaothat khavai hukum mihao-eili da phaningsai; kha otshot chi ithum 
khalattali machihānla katheli ringkhangasaka Vareli chihānthei khavai 
ngasāsai. 

10Chiyakha ka̱lākashiwui eina ana kanshokmi, ana kanmiluira kala ana 
kanmichingra kaji ithumna chihāntitta lei. 

11Nathumna ithumwui vang seihāsak eina ngachonmi. Chithada sāda ithumwui 
vang seihā sāmi kahai saikora ngahānkāmira kala Varena ithumli somira, kala 
mi kachungkhana ithumwui vang Vareli ningshira. 

Paulwui Angarān-angayeili Khangachei 

12Mikumowui thangkhameina maningla Varewui lukhamashanwui pangshap 
eina ithumna okathui hili mataimeikapta nathum eina ithumwui khangashik hi 

Varena khami ningkhakasā kala ningkathar eina munga kaji hi ithumwui 
mashun-makhuina chitheikhamiwui vang ithumna langsoi. 

13Nathumna pākhuishapki kaji kala theishingkhuishapki kajimāng ithumna 
kagapina 

14Kha nathumna ithumli teomeikha bhap tākahai thada, naoda nathumla bhap 
tāserhaora da phaninga, chieina ithumwui Proho Jishuwui Zimiksholi ithumna 
nathumwui vang lāngsokapai thada nathumna ithumwui vang eina 
lāngsopaira. 

15Ina hi theishingkakhuiwui vang nathumwuili rāri khavai phaningsai, chi 
nathum ringphāmei mahaimei khavaina. 

16Judea khavāli nathumwui khangachon samphang khavai ina Macedoniali 
khavāshongla, khaungshongla nathumli rāsamphang khavai phaningda lei. 

17Iwui khangarān hi ngacheizarnai da phaningla? Kala okathui ot kasā thada 
“Ya” jikhashi “Ngga” jikhashi kaji thada phaningla? 

18Varena khamashung tui khamatui thada, ina nathumli “Ninglapai” 
“Maninglapai” kaji tui mahānglakmana. 

19 Silvanusna nilala, Timothyna nilala, ina nilala tamchitheida khalei Varewui 
Naomayara Jishu Khrista hiya “Ninglapai” “Maninglapai” kaji maningmana. Kha 
awuili Varewui “Ninga” kaji lei. 

20 Kaja Varewui ngashit kahahaili “Ninga” kaje chi ana. Chiwui vang eina Vareli 
tekmatei khavai Jishu Khristawui mingli ithumna “Amen” kajina. 

21Nathum ithum Khristali okthuirum khavai Varena kasāna. 

22Ana ithumli mahor nammihaira kala naodala sokhami mira kajiwui khudam 
sāda ithumwui wuklungli Manglā Kathara sangmida ngashitmihaira. 

23Vare iwui shākhina, chiya nathumli masheikhautkhangaiwui vang ina 
Corinthli makharāna. 

24Nathumna khili shitsangrakhala da hāngchithei khavai kasā maningmana; 
nathumwui shitkasang ngatarda lei kaji thei. Nathumwui ringphā khavai 
ithumna sakkharumaya. 

2 Corinthnao 2 

1Nathum makhananglui khavai I marāluimara da machukhaira. 

2Kaja ina nathumli khanang ngasakhaiakha ili khipāna mathān ngasakrakhala? 
Khanang ngasak kahai nathum maningla katei maleimana. 

3Ili mathān khangasakbingli makhanang ngasak khangaiwui vang 
marāngaimada chithi hi kagapina. Kaja ina ringkaphā tharan nathumla 
ringphāra da shitsanga. 

4Ina ningchotlak eina chāra̱ tāda kakapi hi nathumli khanang khavai 
maningmana, kha nathumli kayākha leishikhala kaji theikhui khavaina. 

Khalānga Mili Pheokhami 

5Kachikathāna kachikathā akhali khanang ngasakakha, chi imāngli 
maningmana, kha apong akha eina nathum saikoralina (Ina hithada kahāng hi 
nathumli khāda mahāngkhangaiwui vangna). 

6Awuitungli yaruina ngazeklaga mayā khangarokwui tandi khami china shapa. 

7Chithālala nathumna ali pheomiphalungra kala katomphalungra, chithākha 
wukkhanangnā kahaiwui eina a mashimānmara. 

8Kala nathumna ali leishikachangkhata kaji hi theikhui ngasaklu. 

9Nathumna iwui kahāng kayākha nganākhala kaji theikhui khavai chithi chi 
kagapina da hāngpai. 

10Khalāng sākahai mili nathumna pheomiakha inala pheomi, kaja ina 
pheokhami chitharan nathumwui mangā eina Khristawui miktāli 
pheokhamina. 

11Chieina Satanna ithumli mayuimara kaja awui khangarān chi khikhala da 
ithumna thei. 

Troasli Paulwui Ningkakharik 

12  Ina Khristawui paokaphā hāshok khavai Troasli vākazang tharan Prohona ot 
chiwui vang khamong shomi kahai samphanga. 

13Kha ivānao Titusli masamkaphangwui vang I ningkhariklākhaowa. Chiwui 
vang athumli kapāng shālam sākhuilaga Macedoniali vāhaowa. 

Khristawui Ming eina Khayui 

14Vareli ningshi, kaja Khristawuilungli Varena ithumli khayui samphang 
ngasaka kala ithumli shichinlaga nganamkaphā anganam thada Khristawui 
pongli apam kachiva̱li ngayaovai. 

15Kaja huikhuida khalei kala shimānhaokida khalei athumli ithum hiya 
Khristana Vareli kachigat nganamkaphā anganam kathāna. 

16Shimān kahai athumli ithum hiya kathinganam kathāna, khangateibingwui 
vang kharingwui anganamna. Chithākha khipāna sararrakhala? 

17Ithum Varewui chānpaoli paisor eina kaphaning athum kathā maningmana. 
Kha Varena kachihowui vang Khristawui rao sāda ithumna ningtharlak eina 
awui miktāli matuiya. 

2 Corinthnao 3 

Kathara Tuingashitwui Ot Kasābing 

1  Ithum khalatta sotmasaolui kaji thāhaola? Maningakha kaikhana kasā thada 
mi khangateiwui eina khamayāwui chithi khuiphunglaga rālu jila? Maningakha 
nawui eina khamayā chithi khuiphunglaga zatlu kajilā? 

2Nathum hiya mi kachiva̱na pākhuikapai kala theikhuikapai ithumwui ningli 
kapisang kahai chithi kathāna. 

3 Lairik hi Khristana kapisanglaga ithumna kachiphuna kaji chitheilu. Hi 
lungphekli muk eina kapi kahai maningmana, kha kharinga Varewui Manglā 
eina miwui wuklungli kapi kahaina. 

4Khristawui mangā eina Vareli shitkasangwui vang tui hi kahāngna. 

5Ithumna ithum khalattawui eina khikhala sākashap maleimana, kha sākashap 
hi Varewui eina kharāna. 

6 Kapi kahai ainwui maningla kha Manglāwui kadhara tuingashit chiwui vang 
otram ngatha̱ ngasak kashap pangshap chi ana mi. Ainna thingasaka kha 
Manglāna ringngasaka. 

7  Ain chi lungphāli mayek eina ruksangkhami tharan Varewui tekhamatei chi 
chithei. Moseswui maili kahor chi shimānmamānhailala kahorwui kahān chi 
hānnāhaoda Israelnaobingna mayangrarmana. Kathi khuikharā ain chi hiyākha 
tekmateiakha 

8Manglāwui otsak chi kayākha hakmahāda tekmateimeirakhala? 

9Masāvaikapai arah khuikharā chi tekmateiakha, kahui khuirākhamiwui otsak 
chi kayākha tekmateimeirakhala? 

10Aruihonwui tekhamateina hormeikhārhaoda, mashimānki kaji khare 
kachāngwui tekhamatei chi shimānhaira. 

11Shimānki kaji ot tekmateiakha makashimān ot chiya kayākha 
tekmateimeirakhala? 

12Kachihān khalei chiwui vang ithumna kapingna. 

13Mai kahor kashimān chi Israelnaobingna mathei khavai Mosesna maili 
fakakham thada ithumna masāmana. 

14Athumwui ning chi kachangkhat farorhai kala aja rāshungda athumna 
kachama tuingashit kapā tharan athumwui mikli farorchingda lei. Khiwui 
vangkhala kaja Khristali kazanga mi chimāngli fakharor chi lānkhamina. 

15Arui eina tangda Moseswui ningkhami chi kapā tharan athumwui ningli 
fororchingda lei. 

16Kha hithada kapihaida lei, “Prohowui mangāli yangkakā tharan awui 
fakharor chi lānmihaira.” 

17 Hili “Proho” kaji hi Manglā kajina, kala Prohowui Manglā khaleipamli 
ningkhān lei. 

18Kala mai mafakhamla awui tekhamatei yangda khalei ithum saikorava 
tekmateikhangai tekmateida awui sakrin thada ngacheihaora; kaja hi Mangla 
eina khaleia Prohowui eina kharāna. 

2 Corinthnao 4 

Phasāli Manglāwui Lan Khalei 

1Chithada sāda Varewui lukhamashan eina otram khangatha̱ hi 
samphanghaoda ithumna ning suikatā maleimana. 

2Khayākhamalā ngathumngateida kasā ot saikora horhaida ithumna 
mareimarā ot masāmana. Varewui tuila mashongachei khavai mahotnāmana, 
kha mashun chi phonglāk eina kachithei eina Varewui miktāli kachithei thada 
mi kachiva̱wui mashun-makhuili theikhuipai khavai ithum khalatta 
kachitheina. 

3Kaja ithumna hākashok paokaphā chi rānkham kahai leiakha, chi 
shimānhaokida khaleibingwui vangmāngmaya, 

4 apuk-apaga hiwui makapha varenaona mashitkasangbingwui ning ngapeo 
ngasakhaoda, Varewui sakrin kakhuia Khristawui tekhamateiwui 
paokaphawui kahor chi mathei ngasakthuwa. 

5Ithumna hākashok hi ithumwui tui maningmana, kha Jishu Khrista hi Prohona 
kala Jishuwui vang ithum nathumwui raona da tamkachitheina. 

6 “Tangkhamangwui eina kahor shokranu” da kahānga Vare china Khristawui 
maili Varewui tekhamateiwui kahor chi theikhui khavai ithumwui wuklungli 
hormihaira. 

7Tha-ilala manglārinwui lan hi khalei ithum hi ngaleiham kathāna, kaja 
juikhamataia pangshap chi Varewuina ithumwui maningmana da chithei 
khavaina. 

8Apong kachiva̱li ithumli khanang ngasaka, kha ning matheng ngasakmana; 
pa̱ngapā ngasaka, kha khāsut mahai ngasakmana. 

9Rekhareklala horkahai maleimana; hortāhailala mashimān ngasakmana. 

10Thangkachida shimānkapai ithumwui phasā hili Jishuwui kathi chi 
khuiphungchinga, chieina awui kharing chi ithumwui phasāli theipaira. 

11Ithumwui shimānkapai phasā hi eina awui kharing chi theikhuipai khavai 
Jishuwui vang ithum thikapai ka̱lāshat samphangchinga. 

12Chieina kathina ithumwuilungli kala kharingna nathumwuilungli ot sāda leili. 

13  “Ina shitsanghaoda khamatuina” da kathara lairikli kapihai. Chiwui 
kaphaning tākam eina ithumnala shitsanghaoda khamatuina. 

14 Kaja Khristali ringkhangasaka a china ithumlila, nathumlila Jishuli ngasoda 
ringngasakra kala awui mangāli vāngasakra. 

15Ot saikora hi nathumwui vāngna; kala lukhamashan hi mi chungmeidali 
vāshungda chungmeida masochikata Varewui tekhamateili ningshira. 

Shitkasang eina Kharing 

16Chiwui vang eina ithumna ning masuitāmana. Ayarwui khangacha chi 
kashimān thālala alungshongwui khangacha chi thangkachida 
dharngasakchinga. 

17Aruihon kakhanang kateokha samkaphang hiliva katang makhavai 
tekhamatei chi samphang khavai ithum wui vang ngarānmida lei. 

18Kachiwui vangkhala kaja ithumna mik eina kathei ot chili mayangla makathei 
otli yanga. Kaja mik eina kathei otbing chiya kasha̱khawui vangna, kha 
makathei otbing chiya katang makhavaina. 

2 Corinthnao 5 

1Ithumna thei kaja okathuili khalei ithumwui shim hi shimānhailala 
kazingramli mashimānla leichingki kaji miwui pāng eina makasā Varena 
ngarānkhami ithumwui pamkhavai shim akha lei. 

2Hili ithumna ngahuipamda kazingramwui shimli vāpān khavai kahaochinga, 

3chili khamahong eina maokthuimara. 

4Ithumna kachonshim hili leilakha kachotkachāngwui vang ningreikhāsuthai: 
kaja ithumli mangavaimimara kaji maningmana, kha mataimeida ngavaimi 
khavaina. Chieina shimānkapai phasā hi kharing onhaora. 

5Ithumli hi ngarānkhame chiya Manglā mida ngashitmi kahaia Vare china. 

6Chiwui vang ithumna atam kachida pingkashapna; ithumna phasārinlungli 
leilakha Prohowui eina tāthuihaira kaji thei. 

7Kaja ithumna shitkasang eina ringa, kathei eina maringmana. 

8Phasārin horhaida Proholi okthuirum khavai ithumna mangacheelakmana. 

9Chieina phasārinli okthuilala lah chiwui eina kānthuihailala awui ningyāng 
ungkhavai kasā hi ithumwui otna. 

10 Ithum saikora Khristawui bicharli kānganingserphalungra, kala mi kachiva̱ 
ringlakha ana sākahai chiwui athishurda kaphā nilala, kashinilala sāman 
samphangra. 

Khristawui Mangā eina Vareli Khangashik 

11Chiwui vang eina Proholi ngacheekhangayi theida ithumna kateibinglila 
suikhui khavai ngarāna. Ithumli Varena theisera, kala nathumnala ningli 
theisera da shitsanga. 

12 Nathum khalatta masochikatluishit khavai kahāng maningmana, kha 
ithumwui vang maiyālak eina alungliva khikha maninglaga ayarli 
langkasobingli nathumna ngahānkāshap khavai kachitheina. 

13Ithum kapā thada leiakha chi Varewui vāngna, lah ning mathingda leiakha chi 
nathumwui vāngna. 

14 Khristawui leikashina ithumli kuinammi, khiwui vangkhala jilaga mi akhana 
katongawui vang thimihaira kaja kathili ithumla ngarumhaira. 

15Ana mi saikorawui vang thimi, hieina ringda khalei athumna athum 
khalattawui vang maringluila kha athumwui vang thimihailaga ringshok kahai 
awui vang ringranu. 

16Chiwui vang eina ithumna ara okathuiwui ningphanin eina mi khipālikha 
maphaningluimana. Atam akhali Khristali okathuiwui ningphanin eina 
phaningsai, kha ara chithada maphaningluimana. 

17 Chiwui vang eina kachikathāna Khristali leiakha a kadhara pāngsemna; 
kachama chi kānthuihaira, yanglu; kadhara chi rāhaira. 

18 Saikora hi Khristawui mangā eina ali ngashim khangasaka kala 
khangashimwui ot sākhavai ithumli otsin kachisina Varewui eina kharāsera; 

19chiya Varena Khristali zangda okathui hi ali ngashim ngasaka kala 
mikumowui khayonkhamāng mashānluila khangashim pao hi hāngkhavai 
ithumli horsangmihaira. 

20  Varena awui khangahot chi ithumwui manga eina sahaoda, ithum 
Khristawui mathunbingna. Khristawui mathun eina nathumli kapona, Vareli 
ngashimkhuilu. 

21 Kaja morei makhalei ali ithumwui vang eina morei phungngasaka, chiwui 
vang eina awui lungli ithum Varewui khamashung-khangaronga ngasāpai. 

2 Corinthnao 6 

1Vareli otsakruma ngasā kahaiwui vang nathumna samkaphanga lukhamashan 
chi arema mangasā ngasak khavai kapona. 

2 Kaja Varena hānga: “Khuisangmikapai atamli nathumwui tui shāmihaira; 
huimi khavai zimiksho kharā tharan nathumli ngachonmihaira.” Yanglu, arui 
khuisangmikapai atamna; arui huikhami zimikshona! 

3Ithumwui otram khangatha̱li khayon malei khavai khipākhawui shongfali 
hapkakhano masāmana. 

4 Kha kakhananglila, kasak chitharānlila kala ka̱lākashi tharānlila, 
kachotkachāng phungda apong kachiva̱li ithumna Varewui otram mashungrik 
eina ngatha̱chithei. 

5 Kashaola, phātop kazangla, khonkazārla, ot kasāla, makapila, kakhumla 
ithumna khānga. 

6Kathar eina, theikakhui eina, ja̱khami eina, lukhamashan eina, Manglā Kathara 
kala kachangkhat leikashiwui lungli 

7 khamashung tui khamatui kala Varewui pangshaplungli wuiwui-yāyā 
khamashung khangarongwui khutlai sāda; 

8maishilala, maiyālala, solala, mashātlala, ithumli kakapik phenlala, 
khamashung tui matui. 

9 Mina zeilala ithum mashun eina nganingchinga. Mina matheikhami thālala, 
theimisera; kathi thālala ringchingda lei, shaolala mashaothatmana; 

10 khananglala ringphāchinga, chāmlala shānglak kahai thai, khikha maleilala, 
saikora vaisera. 

11  Corinthwui mibing, ningtharlak eina kala phongshar eina nathumli 
kahāngna. 

12Ithumna nathumli maleikashi maningmana. 

13Iwui naongarā thada ina nathumli kahāngna; ithumna leikashi chithada 
nathumla ithumli leishilu. 

Mashitkasangbingli Ngashar khavai 

14Mashitkasangabingli otrom maphungrumalu. Khamashung eina khayon khi 
khangarum leikhala? Kahor eina tangkhamang khi khangashik leikhala? 

15Khrista eina Belial khi mayā khangarok leikhala? Shitkasanga mi eina 
mashitkasanga mi khi ngarumpaikhala? 

16 Varewui khorumshim eina meoma̱ khi mayā khangarok leikhala? 
Khikhalajila ithum kharinga Varewui shimna. Varena hithada hānga, “Ina iwui 
mibingli ngasoda pamra kala athumli okthuirumra; I athumwui Vare sāra, kala 
athum iwui miyur sāra.” 

17  Chiwui vang Prohona hānga, “Athumwui eina yāmshoklu, kala athumwui 
eina ngateihaolu. Makathar ot masāza̱alu, chithākha ina nathumli 
khuisangmira. 

18  I nathumwui avāva̱ sāra, nathum iwui naongarā sāra, da sāshapa Prohona 
hānga.” 

2 Corinthnao 7 

1Leikashebing ot saikora hi ithumli ngashitmihaira. Chiwui vang eina phasālila, 
manglālila mamakhao ngasakla Vareli khangachee eina ngasoda tharlak eina 
okthuisa. 

Paulwui Ringkaphā 

2  Nathumwui wuklung ithumli shomilu; ithumna khipālikha masāyonhaimana, 
khipālikha masāmakhaohaimana, khipālikha makateizāhaimana; 

3 ina nathumli khayon mikhavai hi kahāng maningmana, kha ina rida hānghaira 
kaja thilala thirip, ringlala ringrip jira da ithumwui ningli lei. 

4Nathumwuitungli iwui shitkasang haklak eina lei, nathumwui vang I 
langsongaishuna, iningli ringkaphāna pemtinghai, kakhanang kachungkha 
samphanglala mathānchinga. 

5  Ithumna Macedoniali kharā tharānla phasā ngasāmkakhui 
masamphangmana. Kuimareida kakhararmāng, ning sākaza̱mānga. 

6 Kha khangazanbingli ringphā khangasaka Vare china Titusli chihorāda 
ithumli ringphā ngasaka. 

7Kala kharāwui vāngmāng maningmana, kha nathumwui ngachaili leilakha ali 
nathumna ringphā khangasak chinala ithumli ringphā ngasaka. Nathumna 
ithumli theingailak eina kahon, nathumwui chapkhangachā, iwui vang 
nathumna chiyākha ningsangda phaningkhami saikora ana kahāng shālaga I 
mataimeida ringphāmeihaowa. 

8  Iwui chithi china nathumli khanang ngasaklala I makhanangmana 
(ringkaphāva maringphāmana) kaja nathumna khananglala hunakhawui 
vangmāngmara kaji ina thei. 

9Nathumli wukkhanang khangasakwui vang ringkaphā maningmana; kha 
kakhananga nathumli ningngatei khangasakwui vang ringphai. 

10Varewui eina kharā malungkharing china huikhami samphang khavai ningli 
khangachei khuirai kala ningkakatat maleimana, kha okathuiwui ningkachotna 
thingasaka. 

11Kaja malungkharing chiwui vang Varena kayākha sāmihairakhala kaji theilu, 
kayākha ningtharda nathumwui mashun chitheihaira! Chiyākha ningkachot, 
chiyākha khangachee, makaphā kasāli tandi mikida, ningtongda phaning 
khangasak ot saikorali khangui maleilakla nathumna nganinghaira. 

12  Chieina ina nathumli chithada kapihaisālala, khayon kasāpāwui vang einala 
maningmana kala khayon maleilala kachot samphang kahaipāwui vang einala 
maningmana. Kha Varewui miktāli nathumna ithumwui vang sāngairareo 
kahai khalei chi phongkhavai kagapina. 

13Chiwui vang ithumli ninglum ngasaka. Ithummāngli maningmana; kha Titusli 
nathum saikorana kathada ngachonmikhala kaji ana hāngda ithum 
ringphāshunhaowa. 

14Ina nathumwui maramli lāngsolak eina ali hānghaira kala chiwui vang ili 
makhayak ngasakmana. Ithumna nathumli khamashung tui hāngchinga, chi 
tākam eina Titusli kahāng chi ungshunghaira. 

15Chieina nathum saikorawui kahāng khanganā, khangachee eina ngasoda ali 
samkaphang chi phaningungda ana mataimeida leishi. 

16Nathumli chihamchaokapai hi theida iwui ringkaphā hāngkhavai maleimana. 

2 Corinthnao 8 

Saikhalam 

1Ivānaobing, Macedoniawui churchbingli Varewui lukhamashan chitheimi 
kahai chi nathumlila theingasakngai. 

2Athumli yangkhui khavai kakhanang kachungkha eina chāng yanga. Kha 
athumwui kachām hailaklaga mingrairareo khamili khamathān hāngkhavai 
maleimana. 

3 Kaja kachichāwui khalei athishurda mi, kala mikashap chili lāngmeida 
mingairareo eina miya da ina hāngshapa. 

4 Shitkasangabingli khangachon khamili zangngasakmilu da ithumli saklak eina 
poi. 

5Rimeikapta athumna Proholi mi kala Varewui kaphaning athishurda ithumlila 
mi, hi ithumna machihānsālakmana. 

6 Chiwui athishurda Titusna ot chi sāphokhaokada chi ana kupmi khavai 
ithumna ali pohaira. 

7Shitkasanglila, tuimatuilila, aworlila, ngachonkhamilila kala ithumli 
leikashilila mataimeithui kaji thada saikhalamlila nathumna mataimeithui 
khavai sālu. 

8Sāphalunglu da kahāng maningmana; kha akhana akhali ngachonmingairareo 
kahai chieina nathumwui leikashi kachangkhat machutkhui khavaina. 

9 Proho Jishu Khristawui lukhamashan nathumna thei; kaja ana shānglaklala 
nathumwui vang eina chāmhaowa; awui kachām chi eina nathum 
shāngkhavaina. 

10  Kala hiwui pongli ina hāngkhangai hina, achakum sāphok kahai chi ara 
kupkahai phāmeira. Kasāmāng maningla sākhangai chi nathum kharena. 

11Chieina mangasāmalu, kha kupkhavai sālu. Sāngairareo ngarankaphok thada 
kakup eina tangda ningsanglu, kala nathumwui khalalei chi khuishoklaga sālu. 

12Kachichawui khalei chi mingairareo miakha Varenala khuisangmira; 
makhalei chi milu majimana. 

13Khangateibingli chihohailaga nathummāngli kharit chiphunphalungra kaji 
maningmana. 

14Kha aruihon nathumwui tarākha khalei athishurda khangazanbingli 
ngachonngayiya. Athumna tarākha khalei tharan nathumwui makhalei atamli 
ngachonmira. Chithada sāda khanini ngaraichai. 

15 Kathara tuili kapi kahai thada, “Kachungkha kazipkakhui china chungkhana 
mavaimana; kateokha samkaphang china teokhana maleimana.” 

Titus eina Awui Ngasotnaobing 

16Ithumna nathumwmui vang samingairareo kahai tākam eina Tituswui ningli 
kasatkhami khaleiwui vang Vareli ningshi. 

17Kaja ithumwui kachihān khuikasangmāng maningla a khalatta 
ngachonngairareo nathumwuili rārada kuphaira. 

18 Ali ngasoda paokaphā hākashokli church saikorana khayākashe ivānao akha 
nathumli chihorāli. 

19 Kala chimāng maningmana, kha ithumna Prohowui tekhamateiwui vang kala 
kaphā sākhangai chitheiki kaje lukhamashanwui ot kasā hili ithumli ngaso 
khavai ali churchna kapang kahaina. 

20Mingairareo eina khami lemmet kasingwui pongli khipānakha maphen 
khavai ngasharlak eina sāda lei. 

21Prohowui miktāmāngli maningla mibingwui miktālila mashun eina sāshap 
khavai kasā hi ithumwui otna. 

22Chili lāngda atam kasāngkha chāng yangkahaiya ngachonmingailak kaja mina 
da theikhui kahaiya ivānao hili anili ngasoda chihorāli. Ana nathumli 
shitsangchaowa kala ngachonngailaka. 

23Titusva ili ngalengda sakruma kala nathumwui ngachaili otram 
ngatha̱kharuma akhana. Ali ngasorāki kaje avānao khani chiya Khristali 
tekmatei khavai churchbingwui pao kaphungabingna. 

24Athumli leikashi chitheilu, chieina ithumna nathumwui vang lāngkaso chi 
kachangkhata da church kachiva̱na theishingkhuira. 

2 Corinthnao 9 

Vareshinaobingli Khangachon 

1  Shitkasangbingli ngachonkhamiwui pongli ina nathumli hāngkhavai khikha 
maleimana. 

2 Nathumna sāmingairareo kahai chi ina theida Macedonianaobingli, 
“Achaianaobingna ngachonmi khavai achākum eina thuida ngarān kahaina” da 
ina mashonsei eina hānghaira. 

3 Nathumwui vang ithumna lāngso kahai chi arema masā khavai ivānaongarāli 
rida chihokharāna. Chieina nathumna khangarān sāhaisālu. 

4Kha, kalikha Macedonianaobingna ili ngasoda chihānlak eina rālaga nathumna 
mangarānnhaisākha, nathumwui vaikashili hailaklaga ithumla khayaknāhaora. 

5Chiwui vang nathumna ngashit kahai athishurda khangarān sākhavai 
ivānaobingli rida rāngasakkhangaina. Chieina tandi maningla mingaireo 
khamina kaji chi I kharā tharan theikhuira. 

6Hithada hāngkahai lei: Ngarakri eina khayao china ngarakri eina hātkhuira, 
taimayāsā khayaowa china taimayāsā hātkhuira. 

7 Kachichāwui kaphaning athishurda miki kajina, tandiwui ot maleimana, kaja 
mingairareo khame chili Varena leishi. 

8 Nathumna darkar kasā chili lāngmeikhārda Varena awui lukhamashan 
mishapa. Chieina nathumwui mirinli kala kaphā ot kasāli khavāt maleimara. 

9 Hithada kapihaida lei: “Ana kachāmabingli thada mi; awui khamashung 
khangarong katang mavaimana.” 

10 Khayaoali yaokhavai athā kala zākhavai zāt khame Varena nathumwui khalei 
chungsang ngasakra kala khamashung khangarongwui heithei mataisang 
ngasakra. 

11Sailāmlak eina mishap khavaiwui vang Varena nathumli shāngsang ngasakra. 
Chieina nathumna khami chi ithumwui eina samkaphanga mi kachungkhana 
Vareli masochikatra. 

12Hikathā otram khangatha̱ hiya Varewui miyurbingwui darkar kasāli 
ngachonkhamimāng maningla kha Vareli ningkashi mataisang ngasaka. 

13 Nathumwui hikathā otram khangatha̱ hi theilaga nathumna mayāda 
Khristawui paokaphāli shitsangtit kaji kala mi saikorali sailāmlak eina 
khamiwui vang mi kachungkhana Vareli sochikata tekmatei ngasaka. 

14Varena nathumli hakkhamahā lukhamashan khami chiwui vang athumna 
nathumwui vang ningyāng tongchaoda seihā sāmira. 

15 Khamor eina mahāngkhararra awui lemmetwui vang Vareli ningshisa! 

2 Corinthnao 10 

Paulna Awui Otli Khanganing 

1  Ngasopamlakha nimsorhai, tāda pamakha sāshilak kaje Paul, ina Khristawui 
khanim kala khangahui eina nathumli kapona. 

2 Ina nathumli kharā tharan sāshida sākhavai tandi masāmialu; kaja ithumna 
okathuiwui ningphun-ningrin eina sāda lei da kahāngbing chili ina sāshilak 
eina sāshapa. 

3Mha, ithum okathuili pamda lei kha okathuiwui ningphun-ningrin eina 
mangararmana. 

4Khangarar hili ithumna kasing khutlai hi okathuiwui khutlai maningmana; kha 
raipan sakhaishapa Varewui khutlaina. 

5Ithumna makhamashung khangayāt, Varewui aworli kahapa saikora chi 
shimān ngasaka. Mikumowui kaphaning saikora Khristawui kahāng nganā 
khavai ngakhununga. 

6 Nathumwui alungli kahāng khanganā chi theishingkhui kahai eina 
makhanganābing chili tandi mikhavai ngarānpinghaira. 

7  Nathumna akormāngli yanga. Kachikathāna ā Khristawuina da 
theishingkakhui leiakha ithumla Khristawuina da phaningkhuiranu. 

8Nathumli sākhai khavai maningla kha sakā khavai Prohona pangshap khami 
chiwui vang ina kateokha henda lāngsosālala I makhayakmana. 

9Nathumli chithi eina hāngkhamachitna da makhui ngasakngaimana. 

10 Kaja athumna hānga, “Awui chithi tui ritlaka kala khālaka, kha ngasokapam 
tharan ā khalattava akachanga mila maningmana kala akachanga tuila 
mamatuimana! 

11Chithada kaphaninga mibingna bhap tāranu kaja ithumna makapam atamli 
chithi eina kakapi chithada samkaphanglila chithada hāngpapamra. 

12Khalatta juilak eina kaphaning athumli ithumna chāng matamlengmana. 
Athum kayakha mangma̱do! Athum kachicha khalatta retkhuilaga akha eina 
akha khān tamkhangarok kala athumna retkakhui chieina bichar sangaroka. 

13Ithumna angarit chili lāngda malāngsomara. 

14Nathum hi luiyam chiwui akai akha sāda kakhui tharan ithumna khikha 
chonkhamakān maleimana, kaja Khristawui paokaphā rimeikapta rāhākashok 
chi ithumna. 

15 Ithumna maningla chi khangateina ot kasā chiwui vang ithumna 
malāngsomana. Kha nathumwui shitkasang mataisangda nathumwui ngachaili 
Varena mikahai luiyam chi ithumwui kachihāna. 

16Chieina kateina sākahai chiwui vang malāngsola, nathumli kānda ngalei 
khangateili paokaphā hāshok khavaina. 

17  Hithada kapihaida lei: “Lāngsokhangai china Prohowui vang lāngsoranu.” 

18Khikhalajila Prohona phai da kaphaning mi chili khuisangkapaina, a khalatta 
phai kaji hi khuisangkapai maningmana. 

2 Corinthnao 11 

Paul kala Minama Paokazatbing 

1  Ina mangma̱sālala chi khayangmilu. Ya kajimilu. 

2 Varewui thada ina nathumli shivāmlaka, kala kachingva̱ sha̱naona agaharali 
fakhavā thada nathumli ina Khristali khāmmi kahaina. 

3 Kha phara̱wui mareimarāna Eveli mikhanam chithada, Khristali nathumwui 
khamashung kala kathar eina kachigat ning chi makhaohaipaishina da 
ngacheelaka. 

4 Kaja ithumna tamchithei kahai chi maningla mi kateina khangatei Jishu 
akhawui tui tamkachitheila, kala ithumna hākashoka Manglā kala paokaphā chi 

maningla ngateihang kahai manglā kala chānpao hāngphāphā kajilila 
nathumna paisor eina khuisangphāphai. 

5  I hi nathumli tamkachithei khamataia paokazatbingli teomeiyada 
maphaningmana. 

6 Ina khamatuili themlāk majisālala, ila theithangkhamei mina. Hiwui pongli 
nathumli tharlak eina hāngchinghaira. 

7 Varewui paokaphā tamkachitheiwui vang ina nathumli khikha mapomana. 
Nathumli haksang khavai kasāli I khalatta teosang kahai hiwui khayon leila? 

8 Nathumli otram ngatha̱ khavai ina khangatei churchbingwui khangachon 
kakhui hi athumwui ngapaikazāna. 

9Ina nathumli ngasopamda leilakha iwui khavāt pheisāla mapomana; 
Macedoniawui avānaobingna iwui khavāt saikora khuirāmi. Khare kachāngwui 
thada aruila nathumli makhanang ngasakmara. 

10 Khristawui khamashung ili zangmihaoda Achaia ngaleili khalei mi 
khipānakha iwui lāngsokhangai hi makhāmrarmara da hāngshapa. 

11 Ina nathumli maleishimana jihaola? Ina nathumli leikashi Varena thei. 

12  Ithumwui kasā thada sai da kahānga athumwui lāngkaso suitā khavai, ina 
sāda khalei ot hi sāchingra. 

13Athum hiya Khristawui paokazata tākam eina sakakhaninga minamma 
paokazata kala kakapik ot kasābingna. 

14Chi matakhak kahai maleimana. Satan eina tangda kahorwui kazingrao 
sākhuikhaningshapa. 

15Chiwui vang eina chipeewui raobingna khamashunga rao sākakhaning kasak 
ot maningmana. Naoda athumna sākahai chi tāzakta samphangra. 

Paulna Paokazata sāda Kachot Samkaphang 

16Ina hāngluishitli, I mangkhama̱ mina da khipānakha maphaningaranu, 
phaningsālala ila khalāngsopai khavai mangkhama̱ akha thada khamayāmilu. 

17 Iwui tui hi Prohona hāngngasakkhangai maningmana, kha hiwui pongli 
langkaso hi mangkhama̱ kathā akhana. 

18Okathui otwui vang kachungkhana lāngsoakha, ila lāngsophalungrali. 

19 Nathumna thangmeihaoda mangkhama̱bingli ja̱mishapa. 

20Mina nathumli tandi sālala, namzālala, khalen sanglala, mautshitlala, maili 
kaphelala, nathumna ja̱mishapa, 

21ithumva chi mathārarmana da kahāng hi kakhayak otna. Kha kachikathāna 
khikhikhawui vang lāngsoshapakha— ina mangkhama̱ thada khamatuina— ila 
chithada sāshapra. 

22Athum Hebrewnaolā? Ila Hebrewnaona; athum Abrahamwui ara̱-azāla? Ila 
khangatei maleimana. 

23 Athum Khristawui raola? Kapānao thada kahāngna— athumliva I mathāmei! 
Ina pangmeikharda ot sāhaira; phātoplila I chungmeida zanga, shaomi kahaila 
shānla makhuimana, thinanai sākhuikhui ji. 

24 Jihudibingna lijei thumrāda chikoko eina phangāshi, 

25 Romenaobingna kathumshida shaowa, kala akhashida ngalung eina horra. 
Marikhong kakaili kathum shida zanghaira kala akhashidava ngashun akha 
ngayā akha da tara̱lungli pamhaira. 

26 Iwui kha̱ram kazatli tara̱kaphong, pha̱ma̱shaomi kahai, Jihudiwui eina, 
Gentilewui eina keinunglila, shamadrulila, ngahonglila, minama ngasotnaowui 
einala mahāngkhararra ka̱lākashi samphanga. 

27 Ringkashi kachotkachāng ngayā mapikakhui, kathai, ra̱kachang, 
kasāngkharei kakhum, kasik kala kashankachon makhangavai kachungkha 
shida samphanghaira. 

28Saikora chi hailaga thangkachida ina church katongawui vang 
phaningkhamiwui malungkharing lei. 

29 Kachikathāna ngazan kahai leiakha ila ali ngazanrum kahai thai, akhana 
morei sākha ining kateokha kachot maningmana. 

30Ina lāngsophalungra jiakha I kayākha ngazankhala da kathei chiwui vang 
lāngsora. 

31I makapikmana kaji hi Proho Jishuwui Avāva̱, katang mavaila sokhame 
Varena thei. 

32 Damascusli leilakha awunga Aretaswui azingli governor kasāpāna ili tukkhui 
khavai keinungwui ngaveili shantri chipama. 

33Kha polāngli sanglaga phākhowui charfali chihotāda awui eina yāmshok 
kahaina. 

2 Corinthnao 12 

Paulwui Khamahā kala Phongkhami 

1Lāngkasona tongkazā maleilala ina lāngsora. Kha ara Prohona khami 
mahākhami kala phongkhamiwui pongli ina hāngra. 

2Kum tharāda mati thuihaira, Khristali kazanga mi akhali kazingram 
kakathumali khuikai, phasā zangda khuikāgā, phasā mazangla khuikākhala I 
matheimana—Varena thei; 

3kala mipā hili Paradiseli khuikai kaji ina thei: phasā zangda khuikāgā, phasā 
mazangla khuikākhala I matheimana— kha Varena thei 

4 kala tui eina mahāngkapai, mikumowui male eina mahāngkharar tui 
kachungkha ana shai. 

5Chieina mipā hiwui vang ina lāngsora kha iwui khangazanwui vang maningla 
ina lāngso khavai maleimana. 

6Ina lāngsokhangai hi mangkhama̱wui vang maningmana, kaja ina khamashung 
tui khamatuina. Kha iwui eina theikakhui, shākakhui chili lāngda ili sakmeida 
maphaning khavai malāngsongaimana. 

7 Phongkhami kachungkha ina kathei chiwui vang I khalatta 
sotmasaohaipaishina da hapkhano khavai iwui phasāli ka̱shāt kathā, Satanwui 
khutlai chi tophummihai. 

8Khuishokmi khavai ina Proholi poda kathumshihaira. 

9Kha ana ili hānga, “Iwui lukhamashan chi nawui vang shapa, kaja khangazan 
tharan iwui pangshap chi kāshung ngasaka.” Chiwui vang eina iwui 
khangazanwui vang mataimeida mathānda lāngsomeira, chithākha Khristawui 
pangshap chi iwuili leimichingra. 

10 Khristawui vang khangazan, maikashi, kakhanang, rekakharek kala kasak 
saikora ina phungngailaka. Kaja khangazan tharan pangshap samphanga. 

Paulna Corinthnaobingwui vāng Phaningkhami 

11  Ili mangkhama̱ thāngasak kahai hi nathumnasera. Achā nathumpāna iwui 
maram mathada hāngmihaisāki kajina. I khikha maningmana jilala kahaka 
paokazatbingli mateomeilakmana. 

12Kachangkhat paokazata akhana kaji theikhui khavai nathumwui mangāli 
kakhāng eina, machut kala matakhak kahai kasā kala masākharar kasā otbing 
china khudamna. 

13 Iwui kaphaningli nathum church khangateili teomeiada kaphaning 
maleilakmana, nathumli iwui vang eina machot khangasak chimaya. Chiwui 
vang pheomilu. 

14Ina nathumli rākida hotkhanā hina kakathumana. Rālala nathumli 
makhanang ngasakmara; kaja nathumwui ot ningkachāng maningmana kha 
nathumli ningkachāngna. Naongarāna ava̱ avāwui vang ngarānsangki kaji 
maningmana, kha ava̱ avāna naongarāwui vang ngarānmiki kajina. 

15Nathumli ngachonmi khavai iwui khalei kala I khalattala mathānthathup 
chigatmira. Nathumli mataimeida leishiakha, ili suitāda leishirala? 

16  Ina nathumli makhanang ngasakmana da theilala, chithākakhaningna, 
ithumwui eina kachungkha kapikzai da kaikhana hānga. 

17Ina chihokharā athumli shichinlaga nathumwui eina I khalattawui tongkazā 
samphanghaola? 

18 Hānglaksa jiakha Titus eina ali ngasokharā ichina hili saklak eina 
chihokharāna. Ithumwui ningphanin kala apong ngaraichada mazatthula? 

19Ithum khalatta mashung khavai phayatchinga da phaningchingla? 
Leikashebing, nathum reisang khavai Varewui mangāli ithumna Khristawui 
hāngngasakkhangai chi kahāngna. 

20 Kaja ina kharā tharan ina ningkachāng chi nathumwuili makhalei kala 
nathumwui ningkachāng chi iwuili makhalei ngasāpaishina, kaja nathumwui 
alungli kharar khangarok, mikpaikashi, malungkhavāt, kākharām, khamashāt, 
misuichān, makakachang ot kala pa̱khangapā leisāpaishina da ngachee. 

21Ina rākhalui tharan Varena nathumwui miktāli ili khayak 
ngasakhaipaishinada ina ngacheeya; kala rida morei kasābingna athumwui 
makathar, shuikhangarui kala phokaphā otsakbing chi ning mangateila 
leichingkasāwui vang eina ina sikafa samphanghaipai. 

2 Corinthnao 13 

Khanaowa Hāngkhamachin kala Kapāng Tui 

1  Ina nathumli rāki kaji hina kakathumana. Kaphen kachiva̱li mi khani kala 
chungmeidana shākhi leiphalungra. 

2Rida morei sākahaibinglila, kateibinglila hāngser kajina; rākakhanelila 
hānghaira, I mashā marālala aruila hānglui kajina kaja I rākhanāli chikathā mili 
mathāhailakmara. 

3Khristana ili matui khangasakna kaji nathumna ningkachāng theikhangai 
pramān saikora samphangra. Nathumli machinkida Khrista mangazanmana 
kha awui pangshap chi nathumli theingasakra. 

4 Ali khangazana akha thada krushli shaothata kha Varewui pangshap eina ana 
kharingna. Ali ngasoda ithumla ngazanruma kha nathumli otram ngatha̱mi 
khavai Varewui pangshap china ithum ali ngasoda ringra. 

5Nathum shitsangtita leichinglā kaji nathum khalatta chāng yanglu kala 
machukkhuilu. Nathumna chāng khayang chili mangasungkharar maningakha 
Khrista nathumwuili lei da matheimala? 

6Ithumna chāng khayang chili mayuikharar maleimana kaji hi nathumna theira 
da shitsanga. 

7Ithumwui ot kasā ungshunghaira jikhavai maningla kha nathumna khayon ot 
masālui khavai ithumna Vareli seihā sāmi. Chieina chāng khayang chili ithum 
mangasungkharar thada theilala nathumna khamashung ot chi sāshapra. 

8Kaje khamashung otli ngakaishida masārarmana, kha khamashungwui 
vāngmang sāshapa. 

9Ithumna khangazan tharan nathum panghaoda ithum ringphai. Chieina 
nathum kāshungmei khavai ithumna seihā sāmi. 

10 Sākhayāng khavai maningla sākā khavai Prohona ili pangshap mikahai chi 
eina ngasoda kharā tharan sāshida masā khavai lāchāda leilakha chithi hi 
kagapina. 

11Naomeikapta, ivānaobing ringphāmeilu. Kāshungmei khavai sālu, iwui kapo 
nganāmilu, ningkha sālu; chingri eina okthuirumlu. Leikashi kala chingri 
kahaiwui Varena nathumli ngasomichingranu. 

12 Akha eina akha chinaongarāwui samkhangarokwui shālam sākakhui thada 
sāngaroklu. 

13 Vareli shitkasangbing saikorana nathumli shālam chiphunli. 

14Proho Jishu Khristawui lukhamashan, Varewui leikashi kala Manglā 
Katharawui ngasokhami chi nathum saikorawuitungli leimichingranu. 

Galatianao 

Galatianao 1 

Shālam Tui 

1Mikumowui eina maningla kha Jishu Khrista kala ali kathiwui eina ringshok 
khangasaka Avāva̱ Varivarana paokazata sākhangasaka Paul ina, 

2kala ili ngasokapama ivānaobing saikora zangda Galatiawui churchbingli 
shālam chiphunli. 

3  Ithumwui Avā Varivara kala Proho Jishu Khristawui mangā eina nathumli 
lukhamashan kala chingri kahai miranu. 

4  Aruihonwui makaphā mithot hiwui eina ithumli ningkhān ngasak khavai, 
ithumwui Vare kala Avāva̱wui kahāng nganāda Khrista a khalattana ithumwui 
moreiwui vang thimihaira. 

5 Mashimānda Vareli tekmateichingranu. Amen. 

Akhamāng kaje Paokaphā 

6Khristawui lukhamashan mangā eina nathumli hokakhuia ali nathumna 
hiyākha thākta hathailaga khangateili paokaphāna da thuikahai theilaga I 
matakhakhai. 

7Paokaphā khangatei maleiluimana, kha ina hi kahāngna kaja mi kaikhana 
nathumli pa̱ngapā ngasakta Khristawui paokaphā hi mashongachei khavai 
kasāna. 

8 Ithumna tamchithei kahai chi maningla ngateihang kahai paokaphāna da 
kazingraona nilala, ithumna nilala tamchitheiakha, chikathā mili kalākashi 
ngasāranu. 

9Rida hāngkahai thada aruila hāngluili; nathumna samphang kahai paokaphā 
chi maningla ngateihang kahai tui tamkachithei mili ka̱lākashi ngasāranu. 

10  Ina miwui mangāli khayākakā kaphā thāhaola? Maningphutmana. Ina 
ningkachangva Varewui mayākhamimaya! I maho khavai hotnada leila? Ina chi 
sachingda leiakha I Khristawui otram khangatha̱a masāsamara. 

Paulna Paokazata Khangasā 

11  Ivānaongarā, ina tamkachithei paokaphā hi miwui maningmana kaji 
nathumli theishingkhui ngasakngai. 

12Ina mikumo khipākhawui eina hi samkaphang maningmana kala mina 
tamkachitheila maningmana, kha Jishu Khrista ā khalattana ili phongkhamina. 

13  Khare kachāng ina Jihudiwui dharma zatlakha Varewui Church shimān 
khavai kayākha sakta rekhareksākhala kaji nathumna shāhaira. 

14 Dharmawui pongli iwui tholabingwui ngachaili ina ningsangmeikapta awo-
ayiwui khangachā chili phaningsai. 

15  Kha Varewui lukhamashan eina I mapharāranglakhawui eina ali otram 
ngatha̱ khavai ili hokhui kahaina. 

16Ina Gentilebingli awui paokaphā hi tamchithei khavai Anaomayara hi 
khipākhala da theingasak kahaiwui thili ina mi khipākhali hiwui apongli 
mavāngasanluimana. 

17Ili rida paokazata sākasābingli samphang khavai Jerusalemlila mavāmana, 
kha heng sāda ina Arabiali vāhaowa kala chiwui thili Damascusli hanungluiya. 

18 Kum kathumwui thili Peterli samphang khavai ina Jerusalemli vai kala 
zimiksho tharāda phangāthang angasopama. 

19Chili Prohowui achinā James maningla paokazata khangatei akhala 
matheimana. 

20Varewui mangāli ina nathumli kapikta kakapi maningmana. 

21Chiwui thili ina Cilicia eina Syriashong shanga. 

22Chitharan eina tangda Judeali khalei Vareshinaobingna ili matheirangsai. 

23Kha hithada mina khamatui ithumna shai, chiya, “Ithumli rekharekkasāpā 
china, atam akhali shimān ngasakngaikasā paokaphā chi ana tamchitheida lei.” 

24Kala hithada iwui vang eina athumna Vareli sochikata. 

Galatianao 2 

Paul eina Khangatei Paokazatbing 

1  Ina Barnabasli ngasoda, Tituslila hokhuilaga kum tharāda matiwui thili 
Jerusalemli vāluishita. 

2Varena I vāphalungra da chitheikhami athishurda ina vai kala kathānabing 
chili ngathumda vāsamphanglaga ina Gentilebingli hākashoka paokaphā 
chiwui pongli meikhaimi. Rida ina sākasā otla kala arui sāda khalei hila arema 
mangasā ngasakngaimana. 

3Ili khangaso Titus Greeknaona jilala ali ahui rimshok khavai tandi masāmana. 

4Ithumna Jishu Khristali khangashikwui eina ningkhān samphang kahaiwui 
apongli ngathum sāda rāra̱yangkhui khavai mi kaikhana shitkasang 
khangarumbingna da sāreklaga ithumwui kānglupli rāngathisanga. Athumna 
ithumli makaphā rao salui ngasakngaiya. 

5 Kha khamashung paokaphā hi nathumwui vang haimihaisā khavai ithumna 
athumli mikkhayip akha eina tangda mahamsangmana. 

6  Themrekabing china chiyākha ngamda matuilala ina makhuisangmana; kaja 
Vare mimai mayangmana. Ina kahāngna kaja kathema athumna ili 
mathākhamei kadhara apong mahāngmirarmana. 

7Jihudibingli paokaphā hāshok khavai Varena Peterli khami thada Gentilebingli 
paokaphā hāshok khavai Varena ili chisinhaira kaji hi athumna ngateihang eina 
theikhuisai. 

8Kaja Peterli Jihudibingwui vang paokazata sākhangasak thada Varewui 
pangshap eina ilila Gentilebingwui paokazata sāngasaka. 

9Varena ili khamataia otsin mihaira kaji theilaga kathāna kasaa James, Peter 
kala John athumna Barnabas inili ithum saikora otsakrumabingna kaji 
kachithei sāda pāng rāngasinkhui. Barnabas inina Gentilebingli kala athumna 
Jihudibingli otram ngatha̱mi khavai mayāngaroka. 

10Athumna athumwui kānglupli khalei kachāmabing chili phaningungmi 
khavai poi, chi ina sāngaikasā otphalunga. 

Paulna Peterli Antiochli Kakahar 

11  Peterna Antiochli kashang tharan awui tharlak kahai khayon leihaoda ina 
maingatlak eina hānga. 

12Kaja Jameswui eina mi machihorāranglakha ana Gentilewui Vareshinaobingli 
phazāngaruma, kha athum kharā eina ahui rimkashokwui mijang kasābingli 
ngacheehaoda Gentilebingli maphazāngarumluithuwa. 

13Jihudi khangteibingla Peterwui thada athumwui malung makaping otsak chili 
shurthuihaowa. 

14Kha ina athumwui kasākhavā chi paokaphāwui khamashungli 
mangaraikachā chi kathei tharan yarui mangāli ina Peterli maingātlak eina 
hānga, “Nava Jihudini ji, kha Jihudinao mathāla Gentile thada okthuirāhaira. 
Chithākha kathada nana Gentilebingli Jihudinao thada okthuiphalungra 
jipairakhala?” 

Shitkasang Mangā eina Jihudi eina Gentilelila Huikhami 

15Ithum Jihudi sāda pharai, “Morei kaphunga Gentilebing” da kaho athum kathā 
maningmana. 

16 Thalala ithumna thei kaja ainwui otsakna khipalikha mamashungmirarmana, 
kha Jishu Khristali shitkasang manga einana, ainwui otsakna maningla Jishu 
Khristali shitkasang manga eina mashungmi khavai ithumna Jishu Khristali 
shitkasangna, kaja ainwui otsakna khipalikha mamashungmirarmana. 

17Chithākha ithumna Khristawui lungli mashungkhui khavai kasāli 
Gentilebingna morei khalei thada ithumlila morei leiching kaji hi Khristana 
sākhangasakna jirala? Maningphutmana. 

18Ina horkahai ain chi ina singluishitakha ain kakaiana kaji I khalatta 
kachitheina. 

19Varewui vang ringkhavai iya ainwui pongli kathina. Ain khalattana 
sākathatna. I Khristali ngasoda krushli thihaira, 

20 chieina ringda khalei hi I maningluimana, kha Khristana ili kharingna. Arui 
ina ringda khalei hi Varewui Naomayara ili leishida amanglā chihokhame chili 
shitkasang mangā eina kharingna. 

21Varewui lukhamashanli ina makhamayā maningmana, kha kachikathā mi 
akhali ainwui mangā eina mashungkhuimipaisi kaja Khristana thikhami hiya 
aremana. 

Galatianao 3 

Ain lah Shitkasang 

1Mangkhama̱ Galatianaobing! Nathumli khipāna khara̱ sangmihaokhala? 
Nathumwui miktāli Jishu Khristali krushli shaokathat nathum mathālak eina 
theikahaina! 

2Hi hānglu: Varewui Manglā hi ain khamayon einaka, paokaphā shālaga 
shitkasang eina samkaphangkhala? 

3Kathada hiyākha mangma̱kahai! Varewui Manglā eina haophoklaga na 
khalattawui pangshap eina tanghaingaila? 

4Nathumna theikakhui chi aremala? Maningphutmana. 

5Varena manglā sangmida masākharar ot kasāsā chi ain khamayonwui vangla, 
chikā paokaphāli shitkasangwui vangkhala? 

6  Abrahamwui pongli phaningyangsa; Abrahamna Vareli shitsanga, kala awui 
shitkasangwui vang eina Varena ali khangarongana da shānkhui. 

7Nathumna theingayiphalunga kaja shitkasang khalei mibing chi Abrahamwui 
ara̱-azā akachangbingna. 

8Varetuili hithada phongmihaida lei chiya, shitkasang mangā eina Varena 
Gentilebinglila mashungmira. Chieina Varetuina Abrahamli paokaphā chi 
hithada hānghaisai; “Nawui mangā eina miyur saikorali Varena somira.” 

9 Abrahamna shitsanga kala sokhami samphanga; chieina shitkasang mi 
saikorali ali sokhami thada somi 

10  Ainwui otsakli kachihānbing khonkashilungli lei; kaja hithada kapihaida lei; 
“Ainwui lairikli kapi kahai saikora atam kachida makashurbing chi Varewui 
khonshātlungli lei.” 

11 Ara ithumna tharzā eina theihaira kaja mi khipālikha ain eina 
mamashungmimana, khiwui vangkhala kaja hithada kapihaida lei, “Shitkasang 
mangā eina mashungmi kahai mi chimāng ringra.” 

12 Kha Ain eina shitkasangwui khangashik khikha maleimana, kaja hithada 
kapihaida lei; “Ain khamayona china chiwui athishurda ringra.” 

13  Kha ithumwui vang khonshi kahai akha sāda Khristana ithumli ainwui 
khonshāt eina ngatangmihaira. Kaja hithada kapihaida lei; “Thingtungli kathe ā 
chi Varewui khonshātlungli lei.” 

14Khristawui mangā eina Gentilebingli Varena Abrahamli ngashitmi kahai 
sokhami chi samphangpai khavai Khristana chi tākam eina thimi, chieina 
Varena ngashitmi kahai Manglā chi shitkasang mangā eina ithumna 
samphangpaira. 

Ain kala Tuingashit 

15Ivānaongarā, pailak kahai chānjam akha hangga, mi khanina kachikathā akha 
mayāngarokta tuingashit sālaga shoi sāngarok kahai tharan khipānakha chi 
masākhaipaimana lah mangarumsangluipaimana. 

16 Ara Varena Abraham eina awui ara̱-azāli ngashitmihai, Vare tuili awui “Ara̱-
azābingli” da mi tarākhali kahāng thada mahānghaimana kha awui “Ara̱-azāli” 
da mi akhamāngli hānga, chiwui kakhalat chiya Khrista, mi akha kajina. 

17 Ina kahāng hiya; Varena Abrahamli tuingashit sai kala chi mayonchingra da 
ngashithai. Zingkum shāmati thumrāwui thili khami ain china Varewui 
ngashitmi kahai eina tuingashit chi masākhairarmana. 

18 Varena lemmet hi ainwui athishurda khamina jisi kaja ngashitmi kahai chi 
makanāluimana. Kha Varena ngashitmi kahai lemmet chi ana Abrahamli 
khamina. 

19  Chithākha ain chi khi sākhavai khamikhala? Hiya khayon otsak hi khikhala 
da theikhui khavai ngarumkasangna, kala ngashitmi kahai Abrahamwui ara̱-
azā chi marāranglakha eina tangda zatsā khavaina. Ain hi Vare eina mikumowui 
marakli tuisak sāme sāda Varena kazingraoli shichinda mitā khamarona. 

20Kha mi akhamāngakha tuisak sāme darkar masāluimana kaja Vare 
akhamānga. 

Ainwui Kharin 

21  Chithākha ain hi Varewui ngashit khamili mamayāmana kajiwui kakhalatla? 
Maningphutmana, kaja mikumoli kharing mikashapa ain samphanghaira jisi 
kaja chi mayonda mi saikora mashungkhuihairara. 

22 Kha hithada hānghai, kaja okathui katonga moreiwui pangshap azingli lei. 
Chieina pheisin sāda ngashitmi kahai lemmet chi shitkasanga athum chili 
mihaira 

23Kha shitkasangwui atam marāranglakha kala Varena maphongmiranglakha 
eina tangda ainna ithum saikorali phātopli narhaisai. 

24Shitkasangwui mangā eina ithumli mashungmipai khavai, Khristana 
marāranglakha eina tangda ainna ithumli akhavā sāsai. 

25Kha ara shitkasangwui atam sahaoda ainna ithumli akhavā masāluimana. 

26Kaja shitkasangwui mangā eina Khrista Jishuli ngarumhaoda nathum 
Varewui naosera, 

27Khristali zangda ra̱hik kahai nathum saikora, Khrista ā khalattawui mirina 
nathumwui sāri ngasahaira. 

28 Chieina Jihudi eina Gentile, rao eina akhavā, sha̱nao eina mayarnao khangatei 
maleimana; Khrista Jishuli ngarumhaoda nathum akhamanga. 

29Nathum Khristawuina jiakha, Abrahamwui ara̱-azāna kala Varena ngashitmi 
kahai chiwui shimluikatna. 

Galatianao 4 

1Kha shimlui katonga naomayarawuina jilala avāva̱wui shimlui khuiki kaje nao 
chila nganuilakhava rao eina ngaraichai, 

2avāva̱na ngarān kahai atam maungshungranglakha eina tangda mi 
khangateina yangmiya. 

3 Chi tākam eina ithumla Manglārinwui kākashung chi masamphangranglakha 
apuk-apagawui manglāna mungkasā chiwui rao sāsai. 

4Kha atam ungkashung eina Varena awui Naomayarali chihorai, mikumo ava̱ 
akhawui naomayara akha sāda ana rai kala Jihudiwui ain azingli raokthuida 

5ainwui azingli khalei saikorali ngatangkhuida ithumli Varewui naongarā ngasā 
ngasaka. 

6  Nathum Varewui naongarāna da theikhavai Anaomayarawui Manglā chi 
ithumwui wuklungli sangmida, Manglā china “Abba, Ishava” da vaoshoka. 

7Chiwui vang eina ara nathum rao maningluimana, kha Varewui naongarāna, 
kala nathum awui naongarā sāhaoda Varena awui naongarāli miki kaji mira. 

Paulna Galatianaobingli Phaningkhami 

8Rida nathum Vareli matheisāmana, chieina khangacha eina vare makhaninga 
rinbingwui raonao sāsai. 

9Kha ara nathum Vareli theihaira, lah Varena nathumli thei— nathum kathada 
khangazana kala lumashankapai manglabingli hanungga jihaokhala? 
Khiwuivang athumwui rao saluingaihaokhala? 

10Nathumna kachikathā zimiksholi, kachāngli, zurkānli kala zingkumli saklak 
eina khuiya. 

11Ina nathumwui vang kasā ot saikora hi arema sāhaoki jihaidei da phaninglaga 
wukhananglaka. 

12Ivānaongarā, iwui thada sālu, ila nathum kathāna. Nathumna ili khalāng 
khikha masāhaimana. 

13 Khareli ina nathumli paokaphā hākashok chi iwui kakazāwui vang eina 
kharāna da nathumna thei. 

14Iwui kakazāna nathumli kasak tarākha samphang ngasaklala, nathumna ili 
ningkakachai lah horkahai masāmana, kala Khrista Jishuli samngarokhuiki kaji 
thada ili samngarokmi. 

15Nathum ringphālaksai, ara khi sāthu? Sāpaisi kaja nathumwui mik 
latshoklaga ili mihairara kaji hi ina hāngshapa. 

16Ina nathumli mashun tui hāngkhamiwui vang ara I nathumwui yangkashe 
ngasāhaola? 

17Nathumli ngahānngailak eina kasābing chi ning matharmana. Athumna 
nathumli iwui eina ngatei ngasakngai kaja athumna nathumli ngahānkhangai 
thada nathumna athumli ngahānngai ngasaka. 

18Kharin chi mathada leiakha hikathā ngahānkhangai hi phālaka— ina 
nathumli ngasopamda leilakhawui atammāngli maningla kha atam kachida hi 
mashungchinga. 

19 Inao ngarā, Khristawui khangachā chi nathumwuili maleiranglakha eina 
tangda ava̱na naokhara̱li kachot thada nathumwui vang ina chotluida lei. 

20Nathumwui vang ina kathada phaningmikhala kaji hi iwui wuklung 
rāmkhailaga machitheikapai jong! Nathumli kathada hāngchitheisikhala da I 
matheirarthuwa! 

Hagar eina Sarahli Pandam Kasā 

21Ainwui azingli pamkhangaibingli khangahānna; Ainna khi hāngkhala kaji 
nathum mashāmala? 

22 Hithada kapihai kaja Abrahamwui naomayara khani leisai, akhali raopāva̱na 
pharai kala akhapali akhavaiva̱na pharai. 

23 Raopāva̱na kapharā naomayara chiya khangachā thada pharai, kha 
akhavaiva̱na kapharā naomayara chiya Varewui ngashitkhamiwui athishurda 
pharai. 

24Hikatha hi chānjam eina bhap tāpai; preiva̱ khani chi tuingashitwui 
mathunna. Raopamli pamda leilakha kapharā naobing chi Hagarwuina kala ana 
Sinai kaphungli tuingashit sākahai chiwui mathunna. 

25Arabiali khalei Sinai kaphungwui mathun sāda khalei Hagar eina awui 
naongarā zangda rao sāser kahai hi aruihonwui keinung Jerusalemwui 
chānjamna. 

26Kha atungshong khalei Jerusalem chiya ningkhān kahaiana, chi ithumwui 
ava̱na. 

27 Kaja hithada kapihaida lei; “Ringphālu, O nao makhavaiva̱ kashumva̱! 
Mathānda vaolu, naopharātwui kachot matheilakrang kajiva̱! Khikhalajila 
horkahai preiva̱na, fakathuiva̱ preiva̱li nao chungmeira,” 

28Ara ivānaongarā, Isaac tākam eina nathum hi Varewui tuingashitwui 
naongarāna. 

29 Atam chitharan Varewui Manglā eina kapharā nao chili khangachā pharāt 
eina kapharā naona rekakharek thada aruila chipapama. 

30 Kha Varetuili khi hānghaili? Hithada kapihai; “Raopava̱ eina anao chili 
kashamhaolu, kaja raopāva̱wui nao eina akhavaiva̱wui nao shimlui 
makārumpaimana.” 

31Chiwui vang eina ivānaongarā, ithum raopava̱ chiwui nao maningmana, kha 
akhavaiva̱wui naongarāna. 

Galatianao 5 

Ningkhān Phārihailu 

1Ithum ningkhānhaira— Khristana ithumli chihomihaira! Chieina ningkhān 
kahai mibing mara̱sa̱sa̱da nganingtitlu, laga na khalatta raonao mangasaluilu. 

2Nganālu! Paul ina kahāngna kaja nathum khalatta ahui rimshok khavai 
mayākha Khrista hi nathumwui vang khikha kānkhanā maleimana. 

3Kachikathāna a khalatta ahui rimshok khavai mayākha, ana ain katonga chi 
mayonphalungki kajina da ina machinluishit kajina. 

4Ain mayonlaga mashungkhuira da kasā athum chiya khalatta Khristawui eina 
shokkahaina. Nathum Varewui lukhamashanwui eina ayarli shokhaira. 

5Shitkasangwui vang manglāwui pangshap eina Varena mashungmira kaji hi 
ithumwui kachihānna; kala chiwui vang khangaraina. 



2058 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

6 Kaja ithumna Khrista Jishuli ngarum kahai tharan, ahui rimkashoknala, 
marimkashoknala ngatei khangasak khikha maleimana. Leikashi mangā eina ot 
sākhangasaka shitkasang china khamataina. 

7Nathum phālak eina sāsai! Khipāna khamashung chili mashur khavai nathumli 
khāmhaokhala? Khipāna suithuihaokhala? 

8Hi nathumli hokakhui Varena maningmana. 

9 Athumna kahāng thada, “Khamui khongsaikhali khawok kateokhana 
kapchung ngasakshapa.” 

10Kha arui eina tangda nathumli iwui shitkasang lei. Ithum Proho mingli 
khangarumwui vang nathumna ngateithuihaora kaji mashitsangmana, kala 
khipā khipākharanu nathumli ning yaoyā khangasakpā chili Varena tandi 
minaora. 

11Kha iwui vanga, ivānaongarā, ahui rimshokphalungra da ina pao hāshokakha 
ili khiwui vang eina aruila rekharekchingda khaleikhala? Chi mashungsāsi kaja 
ina Khristawui krushwui pao hākashok hina khikha kahap maleimara. 

12Nathumli pa̱ngapā khangasakbing chi ahui rimkashokmāng majila athum 
khalatta akhāla sāchaohaoranu. 

13Ivānaongarā, nathumlila ningkhān khavai hokhuihaira. Kha ningkhān hina 
nathum phasāwui ningkachāngwui khutlai sāda nathumli mamung ngasakalu. 
Kha leishida akha eina akha ngachon ngaroklu, 

14 kaja “Khongnainaoli na khalatta leikashi thada leishilu” kaji ningkhami hili 
ain saikora kharupserhaira. 

15Kha sāyur thada akha eina akha makei ngarokta chotngasakakha, ning 
ngasharlu, chi maningakha nathum saikora shimān ngarokra. 

Manglā eina Mikumowui Khangachā 

16Ina kahāng chi hina: nathumwui mirin Manglāli thānngasaklu, chithākha 
phasawui ningkachang chili nathumna ningyang maung ngasakmara. 

17 Kaja mikumowui khangachāna ningkachāng chi Manglāna 
maningchāngmana, kala Manglāna ningkachāng chi mikumowui khangachā 
china maningchāngmana: khani hi mamayāngarokmana. Chieina nathumna 
sākhangangai chi masāpaimana. 

18Manglāna thānmiakha nathum ainwui azingli maleiluimana. 

19  Mikumowui khangachā china sākhangai chi theipailaka: chiya 
shuikhangarui, makathar, mitun makhangatun; 

20meoma̱li khokharum, kala meowor kashon, yangshi khangarok, khangama̱, 
mikpaikashi, malungkhavāt, kākharām, mijang kakhom, kaikhangarok, 

21yuikashi, khamarip, khamang-kazāli akachang kasā hikathāthā, rida 
hāngkahai thada aruila hāngluishitli: hikathāthā ot kasābingwuili Vare 
wungram maleimana. 

22Kha Manglāna leikashi, khamathān, chingri kahai, ja̱khami, lumashankathei, 
kaphā ot, ningkatong, 

23malungkhanim kala khalatta khangarin hikathā shokngasaka. Hikathāwui 
vang ain mavaimana. 

24Jishu Khristawui ngasa kahaibing chiya mikumowui khangachā khamathang 
kala ningkachāng saikora chi chithithaira. 

25Manglāna ithumli ringngasaka; ana ithumwui mirin khayaiphalungra. 

26Ithum malāngsophalungmara, akha eina akha maningrāk ngarok 
ngasakphalungmara kala akha eina akha mamikpaishi ngarokphalungmara. 

Galatianao 6 

Akhana Akhawui Ot Phungkhangachon 

1Ivānaongarā, kachikathāna khalāng ot kasā theiakha manglārinli 
khangaphumbing nathumna ali mashungkhuimiphalungra, kha chi 
malungkhanim eina sāphalungra. Nathum khalatta kasuili matāzang khavai 
ning ngasharlu. 

2Akhana akhawui khangazanli ngachonmi ngaroklu, chithākha nathum 
Khristawui kakaso khanganāna. 

3Kachikathā mi akhana ava khikha maninglaga khikha akhana da phaningakha 
ā khalatta kachipatna. 

4Kachichāna kachichāwui otsakli bichar sāki kajina. Sākahai ot chi phākha mi 
kateina sākahai chili mapāndamla a khalatta penlakhaira da lāngsopai. 

5Kaja mi kachiva̱na kachichāwui otphun chi phungki kajina. 

6Varewui tui tamkhui kahaia china kaphā ot chi awui ojali sakrumphalungra. 

7Khalatta machipatalu. Vareli mangashansāpaimana. Kachichāna khayao chi 
kachichāna hātra. 

8Khalatawui nigkachāng athishurda lingsangakha kashui hātkhuira, Manglāwui 
lungli lingsangakha makashimān mirin hātkhuira. 

9Chieina kaphā kasāli ngachāng machathaiasa kaja chi sāchingakha kahāt atam 
kharā eina hātkakhui samphangra. 

10Chiwui vang eina ithumna sāpaida leilakha mi saikorali kaphā sāmisersa, 
mataimeikapta shitkasang khangarumbingli sāmisa. 

Hāngkhamachin kala Tuikup 

11  Ipang eina kakapi maraokhao kahai chithi hili yanglā! 

12Nathumli ahui rimshokphalungra da tandi kasābing chiya akorli maikhayā 
chitheikhangaibingna. Athumna kasā hiya Khristawui krushwui vang eina 
athumli marekharek khavaina. 

13Ahui rimkashokbingla ain mamayonmana, kha phasāwui khangachā ahui 
rimkashok chili nathumla mayāhaira da athumna kayāng khareili maikhayā 
samphang khavai kasāna. 

14Iwui vanga, ithumwui Proho Jishu Khristawui krush maningla lāngso khavai 
maleimana, kaja krushwui vang eina okathui hi iwui vanga khikha 
masāvaimana kala okathuiwui vang ila khikha masāvaimana. 

15Ahui rimkashoknala lah marimkashoknala maningmana; kha midhar 
khangasā hina akachangana. 

16 Hikathā ayin hi mirinli mayonrā kahai athumli chingri kahai kala 
phaningkhami chi leichingranu. 

17Naomeikapta, khipākha ili makhananglui ngasakalu, khiwui vangkhala kaja 
iphasāli khangakhai hina I Jishuwui rao akhana kaji shākhina. 

18Ivānaongarā, ithumwui Proho Jishu Khristawui lukhamashan nathum 
saikorali ngasomichingranu. Amen. 

Ephesianao 

Ephesianao 1 

Shālam Tui 

1Varena mayāmida Jishu Khristawui paokazata Paul ina Ephesusli khalei Jishu 
Khristali ningtongda shitkasangbingli kagapina. 

2Ithumwui Avā Vare kala Proho Jishu Khristana nathumli lukhamashan kala 
chingri kahai miranu. 

Manglāwui Sokhami 

3  Ithumwui Proho Jishu Khristawui Vare kala Avāva̱li ningshisa! Kaja ithumna 
Khristali khangarumwui vang kazingram katha apuk-apaga hili ithumwuitungli 
manglāwui sokhami kachungkha heirormihaira. 

4Okathui masāranglakhala Khristali khangashikwui vang Varena ithumli awui 
ngasā khavai kapangkhui. Chieina ithum awui mangāli khamakhao maleila 
kathara ngasāra. 

5Leikashiwui vang Khristawui mangā eina ithumli awui nao sākhavai Varena 
ngarānping kahaina, hi awui sākhangai ningkachāng kharin china. 

6 Ithumna awui tekhamatei lukhamashanwui vang Vareli sochikatsa, kaja 
lemmet chi awui khaluma Naomayarawui lungli ithumli mihaira. 

7 Kaja Khristawui asheena ithumli ningkhānmi, chiya ithumwui morei 
pheomihaira. Varewui lukhamashan kayākha hakmahākhala, 

8ana ithumli chiyakha ngashomrorkhami! Awui thangmei kala ningthei eina 

9Varena awui kharin chi sai kala Khristawui mangā eina tongda ungshung 
ngasakki kaji ngathum kahai khangarān chi ithumli theingasakhaira. 

10 Retkahai atamli Varena pongngasaki kaji khangarān hi Khristana akuia sāda 
kazinglila, okathuilila khalei manglākapai saikora kharupkhui khavaina. 

11Ot saikora Varewui khangarān kala kaphaning athishurda kashokna, kala 
awui kharin haokaphokwui eina ana ngarānping kahai chili pheisin sāda ithum 
Khristali khangashiklungli awui mibing sākhavai Varena kapangkhui kahaina. 

12Chiwui vang eina Khristali chihānkhare saki kaje ithumna Varewui 
tekhamateili sochikatsa. 

13Nathumli huikhami khuirākhami khamashungwui paokaphā chi nathumna 
kashā eina nathumla Varewui mibing ngasāhaowa. Nathumna Khristali 
shitkasangwui vang awuina da theikhavai ngashitmi kahai Manglā Kathara chi 
mida nathumwuitungli mahor namhaira. 

14 Varena awui mibingli ngashit kahai ithumna samphangki kaji shimlui chi 
masamphangranglakha eina tangda Manglā hina shākhina. Awui tekhamatei 
chili sochikatsa. 

Paulwui Seihā Kasā 

15  Nathumna Proho Jishuli shitkasang kala Varewui mi saikorali leikashiwui 
pao kashā eina thuida 

16 ina nathumwui vang Vareli ningkashi khami mathāhailakmana. Iwui seihā 
kasāli nathumli phaningungchinga, 

17kala ithumwui Proho Jishu Khristawui Varivara, tekhamatei Avāva̱, china 
Manglā chi nathumli mikhavai ina pomi. China nathumli theithangmei ngasakra 
kala Vareli theingasakta nathumna ali mathāmeida theikhuihaora. 

18 Nathumwui ning shoda awui kahor theikhavai ina pomi, china nathumli 
hokakhuiwui kachihān chi khikhala kala awui mibingli kayākha tekhamatei lan 
ngashitmihaikhala da nathumna mathingrik theira, 

19kala ali shitkasanga ithumwuitungli awui hakkhamahā pangshap china 
kathada ot sāda leilikhala kajila theira. Ithumwui lungli ot sāda khalei pangshap 
chi sāshap pangshapa chi eina ngaraichai; 

20 chi ana Khristali kathiwui eina ringngasakta kazingramli awui yāshong 
kachipam chili shichina. 

21 Kazingramli khalei akhavā kasābing pangshap khalei, khangam-kharei 
saikorawuitungli Khristana munga; kala aruihon khalei, naoda rāki kaji 
okathuiwui mingpho saikorawuitungli reikhamei mingpho chi awuili lei. 

22 Ot saikora Varena Khristawui pheizingli haimi, kala churchwui vang ot 
saikorawuitungli akhavā sāngasaka. 

23 Church hi Khristawui phasāna, kala chi ana khavāt maleila pong ngasaka. 

Ephesianao 2 

Kathiwui eina Kharingli 

1Kharekachāng kahāng makhanganāwui vang kala morei kasāwui vang nathum 
manglārinli thida leisai. 

2 Chikachāng nathum okathuiwui makaphā shongfali zatsai. Nathum Varewui 
kahāng makhanganābingli singda khalei khamasai lungli khalei makathar 
manglāwui akhavā chiwui kahāng nganāsai. 

3Ithumla athum thada, phasāwui ningkachāng athishurda kala ningli sākhangai 
chi ungshung khavai sāda okthuisai. Chiwui vang eina ithumla athumwui thada 
Varena malungkhavāt naongarā ngasāsai. 

4Kha Varewui lukhamashan khavāt maleimana kala awui leikashi 
hakmahālaka, 

5chiya kahāng manganāmada manglārinli thikasāwui eina Khristali ngasoda 
ithumli ana ringngasakmi. Awui lukhamashana nathumli huimi. 

6Jishu Khristali kazangwui vang kazingram katha apuk-apagali mungkhavai 
ithumli ali ngasoda ringlui khangasakna. 

7Chithada sāda Khrista Jishuwui lungli awui leikashi chithei kahai chi 
khanaowa mithotli awui khavāt makhalei lukhamashan chi chitheipaira. 

8 Kaja shitkasang mangā eina nathumli huikhami hi Varewui lukhamashanna, 
nathumna sākakhui maningmana, kha Varewui lemmetna. 

9Nathumwui ot kasana maningmana, kachikathana langsopaishina. 

10Ithum hi Varewui pāngthemna kala kaphā ot sākhavai Khrista Jishuwui lungli 
ithumli Varena sākahaina kala kaphā ot chi sākhavai ana rilāk eina 
ngarānpinghaikasāna. 

Khristawuilungli Akha Khangasā 

11Chiwui vang eina phaningunglu, “Ahui rimkashoka” da hokasā athumna 
nathumli kapharāwui eina Gentile, “Ahui marimkashoka” da hosai, (chi 
mikumona aphasāwui eina rimkashok chili kahāngna). 

12 Chitharan nathum Khristawui eina ngateida leisai. Nathum kha̱minao 
sāhaoda Varewui miyurli ngashitmi kahai chili mazangsāmana. Nathum Varena 
awui miyurli ngashitmi kahai chili pheisinda tuingashit sākahai chili 
mazangsāmana kala okathui hili nathum kachihān maleila kala, Vare mazangla 
okthuisai. 

13Kha ara nathum Khristali zanghaoda, katāva̱li leikasāwui eina Khristana tāmi 
kahai asheewui mangā eina nganaikhameili khuiungmihaira. 

14Kaja Khrista khalattana Jihudibing eina Gentilebingli akha ngasā 
khangasakwui vang chingri kahai chi ithumli khuirāmihaira. Yangshi 
khangarok kala ngatei khangasak phākho chi khalattawui phasā chigatmida 
sākhaimihaira, 

15Jihudi yur khani hi awui mingli kadhara akha sāda chingrihai khavai 
ngarānmi. 

16Khristana krushli thimida yangshi khangarok chi tang ngasaka, kala 
krushwui mangā eina yur khanini hi phasa akha sāda Vareli ngashim ngasaka. 

17 Chithada sāda Varewui eina tāda leikasā Gentile nathumlila, Vareli nganaida 
leikasā Jihudibinglila, chingri kahai paokaphā chi saikorali Khristana 
rāhāshoka. 

18Kaja Khristawui manga eina Jihudi eina Gentile, khanini Mangla akha eina 
Avāli zangkapaina. 

19Chiwui vang eina Gentile nathum ara kha̱mi kala katei maningluimana; ara 
Varewui mibingli ngasoda ngaraikachā ruichumnao akhana, kala Varewui 
shimkhur chiwui mibingna. 

20Nathumla paokazatbing eina marānbingna sākakā shimphung chiwuitungli 
sākā kahaina kala Khristana chiwui akhokana. 

21Shim hupva singlaga Proholi dharchigat kahai kathara khorumshim sāda 
reisang khangasaka chi ana. 

22Ali ngarumda nathumla khangateili ngasoda Varena awui Mangla eina 
pamkhavai apam sākakāli zangrumda lei. 

Ephesianao 3 

Paulna Gentilewui vāng Ot Kasā 

1Maram hiwui vang eina, Khrista Jishuwui vang phātop kazanga Paul ina 
Gentilebing nathumwui vang seihā sāmi. 

2 Kachangkhat eina Varewui lukhamashan lungli nathumwui vanga kaphā 
sākhavai ot hi ili horsangmi kahaina kaji nathumna shāhaira. 

3Varena khangathuma angarān chi phongmida ili theingasakhaira (Hiwui 
pongli ina kasha̱-a eina kagapina, 

4kala ina kapi kahai chi nathumna paakha, Khristawui khangathuma chiwui 
pongli iwui bhap katā chi nathumna theikhuishapra.) 

5Khare thotli tui hi mili machitheisāmana, kha ara awui kathara paokazatbing 
eina marānbingli Manglāna phongmihaira. 

6 Ngathum kahai tui chi hina; paokaphāwui mangā eina Gentilebingna Varewui 
sokhami chi Jihudibingli ngarumda samphanga kala shimluikatruma sāda 
Khrista Jishuwui mingli ngashitmi kahai chi samphangrumra. 

7Awui ot kasā pangshapwui mangā eina Varena ngakheikhang eina khami 
lemmet china ili paokaphawui rao sāngasaka. 

8Awui mibingwui ngachaili teomeikap kaje chilila I teomei, tha-ilala Khristawui 
mashānkharar kashāng chiwui paokaphā chi Gentileli hāshok khavai, 

9 kala saikora kasā Varewuili thot-thot ngathumrā kahai matakhak kahai 
angarān chi mi saikorali chithei khavaiwui lukhamashan chi ili khamina; 

10kaja ara churchwui mangā eina apong saikorali Varewui thangkhamei chi 
kazingram katha apuk-apagali khamungabing kala pangshapbingli theingasak 
khavaina. 

11Ithumwui Proho Khrista Jishuwui mangā eina ana ungshung khangasak, awui 
katang makhavai kharin chiwui athishurda hi Varena kasāna. 

12Khristali khangarumwui vang kala ali shitkasangwui mangā eina ithumna 
maiyārong eina kala ning nganungkhung eina Varewui mangāli zangkashapna. 

13Ina nathumwui vang kakhanang samphanghaowa da ngachāng machatalu; hi 
nathumwui vang phākhavaina. 

Khristawui Leikashi 

14Maram hiwui vang Avāli ina khuktizangda seihā kasāna. 

15Kazingramlila okathuilila khalei shimkhur kachiva̱wui aming hi awui eina 
samkaphangna. 

16Ina Vareli awui Manglāwui mangā eina awui khavāt makhalei tekhamateiwui 
eina nathumli pangshap mida nathumwui ning ngatarmei khavai seihā sai. 

17Shitkasangwui mangā eina Khristana nathumwui wuklungli pamkhavai kala 
leikashili shimphung kala angayung sāda sa̱titkhui khavai ina seihā sai. 

18Chieina Varewui mibingli ngasoda nathumla Khristawui leikashi hi kayākha 
hak, kayākha sang, kayākha jui kala kayākha thukkhala kaji bhap tākashapwui 
pangshap samphangra. 

19Mha, leikashi chi nathumna kathei samphangranu, chithālala theiser 
majirarmara kha Varewui khangachā chi pemngasaklu. 

20Ithumwui lungli pangshapna ot sāmida ithumna kahāngli kala kaphaningli 
langmeikharda ngarānkhame ā chili, 

21churchwui alunglila, Khrista Jishuwui alunglila, thot kachida mashimānda 
Vareli tekmateichingranu. Amen. 

Ephesianao 4 

Khokkha Kasā 

1Chiwui vang eina Prohowui vang narkahaia ina kapona kaja, nathumli 
hokakhui tharan Varena ngarānmi kahai mirin chi tāzakta okthui khavai 
ngarānlu. 

2 Atam kachiva̱li ngahuilu, tākuihailu kala ningzinghāringhailu. Akha eina akha 
khāngmi ngarokta nathumwui leikashi chitheilu. 

3Makaikapai chingri kahai chieina ngasoda manglāna khami ningkha kasā chi 
leiching khavai ngarānlu. 

4Varena nathumli hokakhui chili kachihān akhamāng kaji thada phasā 
akhamanga kala manglā akhamānga. 

5Prohola akha, shitkasangla akha kala ra̱kahikla akhamānga. 

6Vare akha kala mikumo saikorawui Avāva̱ akhamānga, ā saikorawui Prohona, 
saikorawui atungli saikorawui mangā eina saikorawui alungli lei. 

7Khristawui lemmet athishurda ithum kachiva̱la khamataia lemmet chi 
samphangsera. 

8 Hithada hānghaida lei: “Ana kajuiya chili kakā tharan, narkahaiya 
kachungkhali thānkai, ana mikumoli lemmet mi.” 

9Ara, “Ana kai” kajiwui kakhalat khikhala? Hiwui kakhalatva, rida ana 
nemmeikap kaji okathuili tai kajina. 

10Chipem khavai azingli katā ā chi kazingli juikhameili kakā chipapama. 

11Kala “Mikumoli lemmet khame” chi ana. Ana kaikhali paokazata, kaikhali 
marān, kaikhali evangelist, khangatei kaikhali yaokahoma kala ojā sāngasaka. 

12Khristawui phasā chi sākā khavai ana Varewui mibingli Vareshiwui otram 
khangatha̱wui ot sākhavai ngarān kahaina. 

13Chieina ithum saikora ithumwui shitkasangli kala Varewui naomayarawui 
pongli ithumna kathei chili khokkha sāphalungra. Khristawui kāshungchao 
kahai chili kāngaphan khavai ithum mapungkaphā mi ngasāphalungra. 

14Chithākha ithum marei-marā awor eina kateibingli khanguili thānkasang 
mikhanamabingwui tamkachithei, chiwui masi china phanung-phanvāda 
yuiung-yuivā kaje naoshinaobing chikathā mangasāmara. 

15 Kha leikashiwui ningngai lungli khamashung tui matuida apong kachiva̱li 
akuia Khristawuili ithum rarsangra. 

16 Awui khayaikhamilungli phasākai saikora ngashik ngarokta lei kala phasā 
atonga chi aliklak kachiva̱wui eina ngasunkhui. Chithada sāda phasākai 
kachiva̱na kachichāwui ot sāda leikashiwui lungli phasā katonga reisang 
ngasaka. 

Khristawuilungli Mirin Kadhar 

17Mashitkasangbingna wuklung mararda chukmaja̱phāphā kaji thada 
maokthui khavai ina Prohowui ming singda nathumli saklāk eina kahāngna. 

18Athum mangkhama̱wui vang ning makanghaoda Varena khami mirin chili 
athum mazangmana. 

19Athum kakhayak mavaimana, morei kasāli mangacheemana, kala 
khayākhamala ot saikorali khangaring maleila sai. 

20Nathumna Khristawui pongli chithada matamkhuimana. 

21Nathumna awui tui shākachangkhathaira, kala awui thi kashura sāda 
Jishuwui mashun nathumli tamchitheihaira. 

22Chieina kharewui mirin ringching khangasaka, minama khamathangna 
shimān khangasaka kachama khangachā chi horhaolu. 

23Nathumwui ningla, wuklungla kadhar onphalungra, 

24kala Varewui sakrin khuida sākahai chi khangarong kala katharwui lungli 
khamashunga mirin phongmi kahai kadhara khangachā chi nathumna 
ngavaikhuiphalungra. 

25  Chiwui vang eina, makapikluialu; mi kachiva̱na okthuikharumabingli 
mashun tui matuiphalungra, kaja ithum Khristawui phasākaisera. 

26Malungvāt ngaroklala morei masaalu kala langpongda malungmavātalu. 

27Chipeeli apong maphāmialu. 

28Khalena maleeluila khamashung ot sāphokta awui ringkhavai kala 
kachāmbingli ngachonmi khavai pharānu. 

29Ramkai tui mamatuialu, kha kānnakapai reisangkapai tui matuida 
kashābingwui vang phākhavai sālu. 

30Kala ngatangkhami zimikshowui vang nathumli mahor namkahai Varewui 
Manglā Kathara chili makhanang ngasakalu. 

31Ningkakhā, ningkachot, malungkhavāt, khonkazār, khamashāt, kala 
yangkharing khangarok saikora chi horserhaolu. 

32Chiwui mahutliva Khristawui mangā eina Varena nathumli pheokhami 
chithada, nathum akha eina akha pheomi ngarokta malungkhanim eina 
ningngaishi ngaroklu. 

Ephesianao 5 

Kahorlungli Okathui 

1Nathum Varewui khaluma naongarā sākahaiwui vang ā thākhavai 
hotnāphalungra. 

2 Khristana ithumli leishida ithumwui vang Vareli ningyāng ungkhavai 
nganamkaphā kachigat kala pha̱phayākhami chithada, nathumla leikashiwui 
lungli yaothuizatlu. 

3Nathum Varewui mibing ngasāhaoda, khamathang-khamarang, makathar, 
kākharām hikathāthā mamatuikhangayi tui mamatuialu. 

4Lha shuikhangaruitui, mangma̱ttui kala khayākhamalātui hikathā hāngki 
kajiwui vanga Vareli ningshitha̱lu. 

5Shāmkasā, makathara, kākharāma (kākharām hi meoma̱li khokharum 
kathāna) mi china Varewui kala Khristawui wungramli kachilikha shimlui 
makāpaimana. 

6Khipānakha nathumli makhaninga tui eina machipat ngasakalu, hikathāwui 
vang Varewui malungkhavāt chi kahāng makhanganābingwuitungli katāna. 

7Chiwui vang eina athum kathāli mangasoalu. 

8Nathum tangkhamangli okthuida leisai, kha Prohowui mi sākahaiwui vang, 
nathum kahorli okthuihaira. Chiwui vang eina nathum kahorli okthuida khalei 
mibing thāphalungra. 

9Kaja kahor china kaphā, khamashung-khangarong kala mashunwui athei 
kachungkha hātkakhui samphanga 

10Prohowui ningyāng khaung ot chi phākhui khavai ngarānlu. 

11Tangkhamangli khalei mibingna kasā khikha makānkhanā ot chi masaalu, 
chiwui mahutliva chibing chi kahorli khuishoktha̱lu. 

12(Athumna ngathumda sākahaiwui pongli khamatuimāng einala teokha 
khayākhamalā ot maningmana). 

13Ot saikora kahorli khuikashok eina athumwui kachangkhat khangachā chi 
mathingrik eina phongshokhaowa, 

14kaja kachikathā ot chi mathingrik eina phongkashok tharan theipaiserhaowa. 
Chiwui vang hithada hānga. “Ngakarthuilu, he kape, kathiwui eina 
ngakarthuilu, Khristana nawuitungli hormira.” 

15Chieina nathumna kathada ringda leikhala da ngasharlu. Mangkhama̱ mibing 
mathala, thangkhamei mibing thada okthuilu. 

16 Chāda samkaphang atam chi mathada singkhuilu, kaja hi makaphā atamna. 

17Chiwui vang eina mamangma̱alu kha Prohona nathumli khi 
sāngasakngaikhala kaji phākhuilu. 

18Nathumli shimān ngasaki kaji zamkhor manglaga mamariphaialu, kha 
Manglā Kathara eina pemtinghailu. 

19 Nathum akha eina akha Laa lairikwui tui eina, masotlaawui tui eina kala 
Kathara Laa lairikwui tui eina chānsam ngarokta, nathumwui wuklungli 
masotkhami eina ngasoda Proholi masotchikatlu. 

20Atam kachida ot saikorawui vang ithumwui Proho Jishu Khristawui ming 
singda Avāva̱ Vareli ningshichinglu. 

Preigahar 

21Khristali khayākashiwui vang nathum akha eina akha hamsang ngaroklu. 

22  Preiva̱ngarā, Proholi hamkasang thada gaharangarāli hamsanglu. 

23Khristana awui phasā, churchwui akhavā kasā thada gaharana preiva̱wui 
akhavāna; kala Khristana awui phasa, churchwui Huikhamena. 

24Chieina church khalattana Khristali hamkasang chithada preiva̱ngarāna 
gaharangarāli hamsangchaophalungra. 

25Gaharangarā, Khristana churchli leikashi thada kala chiwui vang a 
khalattawui manglā chihokhami chithada preiva̱ ngarāli leishilu. 

26Awui tui eina tara̱ eina kapheo thada pheohailaga church chi Vareli tharchigat 
khavaina. 

27Kaja church chi kathar eina khayon-khamāng, chukhara kala khavāt 
maleilakla church khalattali chigat khavaina. 

28Gaharangarāna athum khalattawui phasāli leikashi thada preiva̱ngarāli 
leishiphalungki kajina. Preiva̱li leikashi a chiya a khalattalila leishiya. 

29Khipānakha a khalattawui phasāli yangkakharing maleimana, kha Khristana 
church reisang khavai kasā thada, anala awui phasāli phāwuida reisang khavai 
sai; 

30kaja ithum awui phasākaisera. 

31 Hithada Kathara lairikli hānghai, “Hiwui vang eina mayarnao akhana ava̱ avā 
horhaida apreiva̱li ngarumhaora; kala ani khani akha ngasāhaora.” 

32Kathara lairik hili kathuka ngathum kahaiwui mashun phongshok kahai hi 
Khrista eina churchwui pongli kahāngna da ina bhap tai. 

33Chithālala hila nathumli kahāngna: gahara kachiva̱na khalattali leikashi thada 
preiva̱li leishiphalungra kala preiva̱ kachiva̱nala gaharali khayāshiphalungra. 

Ephesianao 6 

Naongarā eina Ava̱-Avā 

1Naoshinaobing, Prohowui mangāli nava̱ navāwui kahāng nganālu, kaja hi 
nathumna sākhangayi khamashungana. 

2 “Nava̱ navāli khayāshilu” kaji hi ngashitmi kahai ningkhami kharena. 

3 Chithada saakha nathum ringphāra kala okpeimeira. 



2070 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

4Ava̱-avāngarā, naongarāli athumna malungvātkapaiwui apong eina marākalu, 
kha Prohowui hāngkachithei kala kharāk chi eina rarkā ngasaklu. 

Rao eina Akhavā 

5Raobing, Khristali otram ngatha̱khamina da phaninglaga nathumwui 
akhavābingli khayākashi, khangachee kala ningkathar eina kahāng nganālu. 

6Athumwui kapen samphang khavai athumwui miktāmāngli kasā maningla kha 
Khristawui rao thada, Varewui ningkachāng chi ningtongda sālu. 

7Mili maningla, Proholi otram khangatha̱na da nathumwui ot chi rao thada 
mathānthathup sālu. 

8Phaningunglu kaja raolapai, ningkhān kahailapai, ana sākahai kaphā ot chiwui 
vang Prohona mi kachiva̱li sāman mira. 

9Akhavābing, nathumwui raobingli hi tākam eina sālu kala mamachitalu. 
Phaningunglu kaja nala kala nawui raobingla mi kachiva̱li ngaraikachā apong 
eina bichar sāki kaje kazingramli khalei Akhavāwui misera. 

Varewui Raisāri 

10Naomeikapta, Proholi khangarum kala awui pangshap chieina nathumwui 
pangshap pangsang ngasaklu. 

11Nathumli Varena khami raisari katonga shaksākhuilu, chithākha makaphā 
Chipeena mareimarā kasā chili nathumna nganingshapra, 

12kaja ithumna mikumoli khangarar maningmana, kha kazingli khalei 
makathara manglābing, khamungabing, sāshap pangshapabing kala 
tangkhamang thotwui apuk-apagawui pangshapli khangararna. 

13Chiwui vang eina ara Varewui raisāri chi shaksākhuilu! Chithākha makaphā 
zimiksho kharā tharan yangkashebingna rai rākatāli ngasungshapra; kala 
raikup vāshungda ngarar kahaiwui thilila nathum leisachingra. 

14  Chieina mashun eina nathumwui shānneira sāda kala khamashung-
khangarong eina thikkom sāda nganingkazaklu, 

15 Kala chingri kahaiwui Pao Khamathā chishāt khavai ngarānping kahai china 
pheimakhei sālu. 

16Atam kachiva̱li shitkasang chi chāngvei sāda phunglu, kaja chi eina nathumna 
makaphāpā china kāpkharā meirikakā malāthing chi sāshimitshapra. 

17Kala huikhami chi raikuihon thada ngahonlu, kala Varewui tui chi Manglāna 
nathumli khami raighai thada singlu. 

18Manglāna thānkhami chiwui alungli Varewui khangachon samphang khavai 
otsak saikorali seihā kasā eina ngasoda polu. Varewui mibingwui vang seihā 
sāmichinglu. 

19Ina matui khavai khangarān kasā tharan, Varena awui chānpao chi mikhavai, 
iwui vangla seihā sāmilu, chithākha ina pinglak eina matuida paokaphāwui 
ngathum kahai tui chi theingasakpaira. 

20Ina phātop kazanga mi ngasāsālala, paokaphā hiwui paokazatana. Ina 
hāngphalungki kaji Paokaphā hi pinglak eina matuishap khavai seihā sāmilu. 

Khanaowa Shālam Tui 

21  I kathada leili kaji nathumna theikhavai Proholi shitsangda otram 
khangatha̱a ichina Tychicusna saikora hāngchitheira. 

22Chiwui vang eina ithum kathada leilikhala kaji hāngchithei khavai kala 
nathumli kasatsangmi khavai ina ali nathumwuili chihokharāna. 

23Shitkasang eina ngasoda chingri kahai kala leikashi chi Avāva̱ Vare kala Proho 
Jishu Khristana shitkasanga avānaobing saikorali miranu. 

24Ithumwui Proho Jishu Khristali mathāhailakla leikashe athum saikorali 
Varewui lukhamashan china ngasomichingranu. 

Philippinao 

Philippinao 1 

Shālam Tui 

1  Khristawui rao Paul eina Timothywui eina— Philippili khalei church 
kathanabing eina khangachonabing zangda Khristali ngarum kahai Varewui 
mibing: 

2  Ithumwui Avāva̱ Varivara kala Proho Jishu Khristana nathumli lukhamashan 
kala chingri kahai chi tāshungmiranu. 

Paulna Seihā Sākhami 

3Ina nathumli phaningung kachida iwui Vareli ningshi; 

4seihā kasā kachiva̱li nathumwui vang khamathān eina ina seihā sai. 

5Kharewui eina thuida aja rāshungda paokaphāwui ot nathumna sākharumwui 
vang ringphai. 

6 Kala nathumwui lungli kaphā ot sāphokkhame Varena, Khrista Jishuwui 
Zimiksho eina tangda ot chi sāchingrada shitsangchaowa. 

7 Nathum iwui ningli leichinghaoda ina hithada kaphaning hi ngayilaka, kaja 
arui ina phātopli leilakhala kala paokaphā hi khamashungana da shākhi khami 
kala khanganing atamlila nathumna ili ngasoda Varewui lukhamashan 
samphangruma. 

8Ina nathumli leikashi hi Khrista Jishu a khalattana chitheimi kahai leikashi 
eina kharāna kaji hi mashun tuina da Varena thei. 

9Kala theikakhui eina chukkhamaja̱ ngasoda nathumwui leikashi 
mataisangmamān khavai ina seihā sai. 

10Chithada sāda nathumna phameikap kaje chi kapangkhuishapra kala 
Khristawui Zimiksholi makathar kala mina kaphen saikora maleisāmara. 

11Vareli tekmatei khavai kala masochikat khavai, Khrista Jishumāngna 
mikashap kaphā magunbing chi nathumwui mirinli pemtinghaora. 

Kharing hi Khristawui Vangna 

12  Ivānaobing, ina nathumli theingasakngaiya kaja iwuili shokkahai ot china 
kachangkhat paokaphāli mangā vāngasaka. 

13 Khristali otram khangatha̱wui vang ili phātop sanghaowa kaji hi konung 
khamayonabing kala chili khalei mi khangateibing saikoranala thei. 

14Ina phātopli kazangwui vang avānao kachungkhali Proholi kachihān 
mataisang ngasaka. Chieina athumna khangachee maleila paokaphā hashok 
khavai thangkachida malung pingkhangai pinga. 

15Mi kaikhana yangshāt kala mikpaishāt eina Khristawui pao hāshoka, kha 
khangatei kaikhana kaphā ningngai eina hāshoka. 

16Chithada kasā chi leikashiwui eina kharāna, kaja Varena ili paokaphāwui 
vang nganing khavai mikahaina kaji hi athumna thei. 

17Kateibing chiya ningkathar eina Khristawui pao tamkachithei maningla 
khalattawui tongzā khavaiwui ningngai eina kasāna. Ina photopli leilakha 
mataimeida iwui vang eina khonzār khavai sārada phaninga. 

18Chithālala khikha maleimana! Sākakhaningranu, khamashungranu saikora 
chi Khristawui vang I mathāna kala mathānchingra. 

19  Kaja nathumwui seihā sākhami kala Jishu Christwui Manglāna 
ngachonkhami mangā eina ili chihomira da thei. 

20 Thilala, ringlala, atam kachida, mataimeikapta aruihon malungkaping eina I 
khalatta chikatchaohailaga Khrista maiyā khavai kasāli ina machihohailakmara 
kaji hi iwui ningkachāngna. 

21 Iwui vanga ringlala Khristali kharingna; thihailala tongmei. 

22Kha ina ringvāfasi kaja kaphā ot kachungkha sākapai lei. Chithālala, kachipā 
kasāna phameinikhala da matheirarthura. 

23Khani hiwui ngachaili kapangkhui khavai iwui vang saklaka. Thihailaga 
Khristali ngasokapam hi iwui ningkachāngna, chi phāmeikhara. 

24Kha nathumwui vang eina I kharing phāmei. 

25Nathumwui reikasang kala shitkasangli khamathān chi mataisang khavai 
nathumli I okthuirumvāfara kaji ina theishinghaira. 

26Kaja hina nathumna Khristali tekkmatei khavai apong chungmeida 
samphangra. 

27Nathumwui mirin chi paokaphāwui athishurda kazata mirin ringphalungra. 
Chieina ina nathumli rātheilala, marātheilala nathumna paokaphāli 
shitkasangwui vang ning khokkha sāda ngararrumda lei, kala ning akha sāda 
nganingtitta lei kaji pao kashā samphangra. 

28 Yangkashebingli mangacheelakalu. Atam kachida malung pinglu, chithākha 
nathumna yuichingra. Kachiwui vangkhala kaja khayui hi Varena khamina. 

29Khristali shitkasangmāng maningla kha awui vang kachotkachāng phungda 
otram ngatha̱ khavai nathumli atam kachā mihaira. 

30 Ara nathumla ili ngasoda ngararrumpaihaora. Ina khangarar arui nathumna 
shāda khalei hila ina rida ngarar kahai chipapama. 

Philippinao 2 

Khristawui Sitkhamahui 

1  Nathumwui mirin Khristali khalei china nathumli pangngasaka, kala awui 
leikashi china nathumli ringphā ngasaka. Nathum Manglāli ngarumsak lei kala 
akhana akhali phaningmida lumashanthei ngaroka. 

2Leikashi akhawui lungli ningphanin akha eina khokkha-yāngkha sāda ili 
ringphāchao ngasakmilu da poli. 

3 Khalatta masotmasaoalu, kha akhana akhali phāmeiya da phaning ngaroklu. 

4Khalatawui vāngmāng maphaningalu, kha ningaishi ngaroklu. 

5 Nathumla Jishuwui kasākhavā thada sālu. 

6Varewui khangachā chi awuili leichinga, kha ana Vareli ngaraichā khavai 
masālakmana. 

7Akhalattana mareojeo awui khalalei saikora horhailaga rao akhawui 
khangachā sai, mi akha ngasālaga mikumowui khangachā eina rai. 

8A malung nimlaka kala kathi eina tangda kahāng nganai— krushli thimi. 

9 Chiwui vang eina Varena ali juimeikap kaji pamli khāngkai kala 
saikorawuitungli hakmeikap kaje aming chi phokmi. 

10Chieina kazingramlila, okathuilila, apuk-apagalila, manglākapai saikorana 
Jishuwui mingli khayāshida khuktilaga khorumra, 

11kala Avāva̱ Varivarali tekmatei khavai, yur saikorana Jishu Khrista hi Prohona 
da hāngphatra. 

Okathuili Kahor 

12Chieina, iwui leikashebing, nathumna atam kachida kahāng nganā kahai 
thada, aruila, imiktāmāngli maningla kha lāngmeikharda I makhalei tharan 
Vareli khangachee kala kachiham eina nathumwui huikhami chi mapung 
phakhavai hotnakhuilu. 

13 Kaja awui kaphaning chi sāngairareo sākhavai kala sāshap khavai Varena 
nathumwui alungli ot sāda lei. 

14Ot saikora ngakaikashi maleila sāngairareo eina sālu. 

15 Chithākha khamakhao okathui hili nathumna morei kaphunga mibingwui 
alungli okthuilala khayon makhalei kala kathara, Varenao thada okthuira. 



2075 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

Kharingwui chānpao chi athumli mida, sirāna kazingram horkhangasak thada 
athumwui ngachaili nathumna horphalungra. 

16Kharingwui tui singtitakha Khristawui Zimiksholi iwui sākahai ot saikora 
arema mangasāmana da nathumwui vang eina I langsokapai apong leisāra. 

17Nathumwui shitkasangwui pha̱kaphayā kachigatli iwui ashee heirorra jilala I 
ringphai, kala ina nathum saikorali mathānrumra. 

18Chi tākam eina nathumla ringphāphalungra kala nathumwui khamathān chila 
ili chitheiphalungra. 

Timothy eina Epaphroditus 

19Prohowui khamayāna jiakha ina Timothyli nathumwuili thaklāk eina 
chihorāra, chieina nathumwui pao shāda I ringphāpaira. 

20Nathumwui vang phākhavai ningsangda samiki kaje a kathā mi khangatei 
maleimana. 

21Khangateibing chiya Jishu Khristawui otli ning masangla kachichāwui 
phakhavaimāng sai. 

22Kha Anaomayarana Avāva̱li otram khangatha̱ thada, ana ili ngasoda kathada 
paokaphāwui vang otram ngathahaira̱khala kajila, awui kākashungla 
nathumna theihaira. 

23Ina khi sāmameirakhala kaji theikhuikhaleoda ali chihorā khavai phaningda 
lei. 

24Ila nathumwuili thaklāk eina rāshaphaolapai da Proholi chihana. 

25Ili otsakruma kala otram ngatha̱mida nathumwui paokaphunga sāmida 
khalei ichinā Epaphroditusla nathumwuili chihovāphalungrali da 
phaninghaira. 

26Ana nathum saikorali theingailak eina leili, kala a kazāda leili kaji nathumna 
shāhaira kajiwui vang ning chotta lei. 

27Mha, a kazāpapama, kathila thinaikhaya: kha Varena ali lumashanmi; amāngli 
maningla kha wukkakhanang mangaror khavai ilila lumashanmi. 

28Nathumna ali theiluishitlaga ringphāpai khavai, kala iwui ning kachotla suitā 
khavai, ina ali chihorāngailaka. 

29Ringkaphā eina Prohowui mingli chinaongarā thada ali samphangmilu kala 
athum kathāli khayāshilu. 

30Kaja nathum khalattana ili mangachonmikharar chi ngachonmi khavai ana 
manglā hamlaga Khristawui vang ot sāda thinaikhaya. 

Philippinao 3 

Akachanga Khamashung-khangarong 

1Naomeikapta, ivānaobing. Prohowui mingli mathānlu, ina rida kapi kahai chi 
hāngluikida ngachang machatmana, chi nathumwui vāngla phākhavaina. 

2Makaphā ot kasā; ahui rimshokphalungra da kasā fa kathabing chili ning 
ngasharlu. 

3 Akachang ahui rimkashok samphang kahaibing chi ithumna, athum 
maningmana, kaja ithumna Vareli awui Manglawui pangshap eina khoruma 
kala Khrista Jishuli ngarumda ithumwui mirinli mathāna. Ayarwui otsak 
khangalangli ithumna mashitsangmana. 

4 Inala chikathāli shitsangpai. Nathum kachikathana ayarwui otsak 
khangalangli shitsangpai da phaningakha, ina langmeikharda phaning khavai 
apong lei. 

5Kachishata thang ili ahui rimshoka. I Benjaminwui shimkhurli kapharā 
Israelnao akhana, kākashunga Hebrewnaona, Jihudiwui ain khamayonli yangsa 
jiakha iva Phariseena, 

6kala ainli lungsansāhaoda ina Vareshinaobingli rekhareksai. Ainwui kakaso 
khamayona hikathā mili mashungmipai jisi kaja iva khayon makhaleia ngasāra. 

7Kha ina tongkazāna da phaningkasā chi ara Khristawui vang eina kashimānna 
da theikhuihaira. 

8Chimāng maningmana; iwui Proho Khrista Jishuli theikakhuiwui aman kasak 
chiwui vang eina ot saikora aremana da shānkhui. Awui vang eina ina ot saikora 
horhaira; chibing chi khamakhaowa thothap kathana da ina khuiya, chithākha 
ina Khrista chi samphangpai 

9kala ali ngarumchaohaipai. Ain khamayonwui vang I khalattawui khamashung 
khangarong chi I maleiluimana. Ara ina khalei chiya shitkasangli pheisinda 
Varewui eina kharā, Khristali shitkasang manga eina khami khamashung 
khangarong china. 

10Ina ningkachāng chiya Khristali kathei, awui ringkhalui pangshap 
mazapkhayang, awui kachotkachāng phungkhangarum kala awui kathi thada 
kathi, 

11ilila kathiwui eina ringshok ngasakra kaji iwui kachihānna. 

Atāzanshong Muikhavā 

12Ina hi samphangchaohaira kala I kāshungchaohaira kaji maningmana; kha 
Khristana ili yuikakhuiwui sāman chi yuikhui khavai ina hotnāchingda lei. 

13Mha, ivānaobing, ina sāman chi samphanghaira da phaningchao majimana, 
thalala ina phaningda khalei chiya iwui khanukshong khalei chi malaihailaga, 
mangāshong khalei chili vāshung khavai ina kashap chi hotnāda lei. 

14Chiwui vang eina Khristawui mangā eina atungshong Varena ili kahowui 
sāman chi samphang khavai atāzanshong angatar eina ina kharomzatta lei. 

15Ithum manglārinwui pongli kāshung kahai saikorana chithada 
phaningphalungra. Kha kachikathāna ngateida kaphaning leiakha chila Varena 
nathumli chitheimira; 

16chithālala arui rāshungda ithumna shurrā kahai ainzā athishurda 
mangāshong muivāsa. 

17  Ivānaobing, iwui kasākhavā tamkhuilu kala ithumwui kasākhavā tamkhui 
kahai athumli munlak eina yanglu. 

18Ina nathumli hāngchinghaira kala aruila chāra̱ eina ngasoda kahāngna: 
Khristana krushtungli thikhamiwui kakhalat mashok khangasak mirin kharing 
mi kachungkha lei. 

19Athum meifali vātangsera, kaja phasāwui ningkachāngli phākazat chi 
athumwui vare ngasāhaowa; khayakkhamarao otsakli athumna langsoi, athum 
okathui otmāngli phaninga, 

20kha ithuma kazingramwui ruichumnaona kala chiwui eina rāki kaje 
Huikhame Proho Jishu Khristali ithum honda lei. 

21 Awui pangshap chi eina ot saikora awui azingli leingasakta ithumwui khikha 
masākhavai phasā hi awui tekhamatei phasā thada onngasakhaora. 

Philippinao 4 

Khamathin 

1Chieina ivānaobing, nathumli ina kayākha leishida honlikhala? Nathumna ili 
ringphā ngasaka kala nathumwui vang I mai kālaka. Mha, chithada Prohowui 
vang nganingtitki kajina. 

2Euodia eina Syntyche, nani Prohowui mangāli chonnaoni kathāna da mayā 
ngaroklu da poli. 

3 Ili ningtongda otsakruma nathumla sha̱nao khani hili khangachonmilu da poli. 
Khikhalajila ani khani hi pao hākashokli, Varewui kharinga lairikli aming 
yikahai Clement inili ngasoda panglāk eina ot sārumsai. 

4Atam kachida Proholi ringkhangarumwui vang mathānchinglu. Ina 
hāngluishitli: mathānlu! 

5Nathumwui ja̱mi kathei chi mi kachiva̱li chitheilu, Proho rāki kaji 
nganailakhaira. 

6 Khiotkhawui vang malungmaringalu, kha ningkashi eina ngasoda nathumna 
khavavāt chiwui vang Vareli seihā sāda polu. 

7Mikumona maphaningvākharar Varewui chingri kahai china nathumwui 
wuklungla, ningla Khrista Jishuli khangarumwui alungli haimira. 

8Naomeikapta, ivānaobing, khamathā masot samphangkhangayi, khamashung, 
ningkahak, mashun, kathar, khamathā kala khayakakā hikathā hi nathumwui 
ningli shāptithailu. 

9 Tui eina nilala, otsak eina nilala, nathumna iwui eina tamkhui kahai kala 
samphang kahai chiwui athishurda sālu; chieina chingri kahai Varena nathumli 
ngasomira. 

Khamiwui vang Ningkashi 

10  Atam kasāngkhawui thili nathumna ili mamalaila phaningungkhamiwui 
vang Proholi ningshi. Nathumna ili malaihaowa kaji maningmana, kha atam 
makachāwui vang chithā kahaina. 

11I khavāt leikahaiwui vang hi kahāng maningmana, kaja iya iwui khalalei chi 
shapa kaji tamkhuihaira. 

12Khi ngavāphalungra kala khi henda leiphalungra kaji ina thei. Apam kaji, atam 
kajida thailala, tholala, pemlala, vātlala, ot saikorali ningyāng ungkatheiwui 
ngathum kahai awor chi ina tamkhuihaira. 

13 Ili pangkhangasaka Khristawui mangā eina ina ot saikora sāshapsera. 

14Iwui kakhanangli nathumna phungkharum hi nathum ning kālaka. 

15Philippinaobing, ina paokaphā hāshokkhare kachāng, Macedoniawui eina 
kathui tharan, nashi churchmāngna ili ngachonmi kaji nathumna thei. 
Nashimāngna iwui ringkaphā, ringkashi phungrumma. 

16 Thessalonicali leilakha nathumna ili khangachon mirāchinga. 

17Nathumna thada khami ot chi ningkachāng maningmana, kha nathumwui 
otsak khamathā chi mataisang ngasakngai. 

18Nathumna khami chi peida samphangserhaira, shapshaphaira. 
Epaphroditusnala nathumna khangachon chi khuirāmida ara khikha 
mavātlakmana. Hi Varewui mangāli khuisangkapai nganamkaphā pha̱kaphayā 
kathāna. 

19Kala Khrista Jishuwui mangā eina iwui Varena nathumwui darkar kasā 
saikora chi ngarumsangmiranu. 

20Ithumwui Avāva̱ Varivarali katang mavaila tekmateichingranu. Amen. 

Khanaowa Tui 

21Khrista Jishuli khalei kathara mi kachiva̱li shālam mili. Ili ngasokapama 
shitkasangbingnala nathumli shālam mili. 

22Hili khalei Varewui mibing, matailak eina wungreiwui konungli 
khaleibingnala nathumli shālam mili. 

23  Proho Jishu Khristawui lukhamashan china nathum saikorali ngasomiranu. 

Colossianao 

Colossianao 1 

1Khrista Jishuwui paokazata Paul kala ithumwui ichinā Timothy inina Varewui 
ningkachāng athishurda — 

2  Colossaeli khalei Khristawui lungli shitsangkapai shitkasangbingli shālam 
chiphunli. Ithumwui Avāva̱ Varena nathumli lukhamashan eina chingri kahai 
miranu. 

Ningkashiwui Seihā kasā 

3  Nathumwui vang ithumna seihā sākhami tharan ithumwui Proho Jishu 
Khristawui Avāva̱ Vareli atam kachiva̱li ningkashi mi. 

4Kaja Jishu Khristali nathumwui shitkasang kala Vareshinao saikorali leikashi 
chi ithumna shāhaira. 

5Nathumli khamashung chānpao—Pao Khamathā, rimeikapta rāhāngkachithei 
tharan china nathumli kachihān mira kaji chi nathumna shāhaira. Chieina 
shitkasang kala leikashina pheisin sāda khalei nathumwui kachihān chi 
kazingramli mathālak eina pharimihaida lei. 

6Nathumna Varewui lukhamashan pao shāthanghon kala chi mashunga da 
theikhuithanghon eina thuida paokaphā hina sokhami khuirāmichingda lei kala 
okathui apam saikoralila ngayaovāda lei. 

7 Nathumna Varewui lukhamashan pao hi ningtonglak eina Khristawui otram 
khangatha̱ ithumwui mathun Epapharaswui eina kashāna. 

8Manglāna kasatmida nathum kayākha leishi ngarokhala kaji ana ithumli 
hāngchitheihaira. 

9 Chiwui vang eina nathumwui pao shāthang eina thuilaga atam kachida 
manglāna khami thangkhamei kala theishingkakhuilungli Varewui awor china 
nathumli chipemmi khavai sāmichinga. 

10Chieina Prohowui ningkachāng athishurda nathumna ringshapra kala atam 
kachida ali ningyāng ungngasakshapra. Nathumwui mirin china khamathā ot 
kachungkha sāshapra kala Vareli mataimeida theikhuira. 

11Nathumli Varewui tekhamatei pangshap china yāng kāngasakranu. Chithada, 
sāda nathumna ot saikorali ja̱khami eina khāngshapra. 

12Varena awui miyurbingwui vang ngarānmi kahai wungram chili nathumwui 
sharukla zangngasakhaowa kajiwui vang khamathān eina ngasoda Avāva̱li 
masotchikatlu. 

13 Ana tangkhamangwui eina ithumli kanshokmida awui khaluma 
Naomayarawui wungramli khuiungmihaira. 

14Ara ithumli ningkhān ngasakhaira, kaja ithumwui morei pheomihaira. 

Khristawui Phasarin eina Awui Ots 

15  Khrista hi mik eina matheikapai Varewui sakrinna. A hi pharākhare 
Naomayarana kala sākahai ot saikorawuitungli ā hakmeithuiya. 

16Khikhalajila kazingramlila, okathuilila, mik eina theikapaila, matheikapaila, 
manglāwui pangshapla, akhavābingla, khamunga-bingla, pangshap 
kasingabingla Varena ot saikora hi awui mangā eina kasāna. Varena haori-
haorang hupva hi awui mangā eina sai kala awui vangsera, 

17 Ot saikora hi masāranglakha Khrista leisai kala ot saikora chi kachichāwui 
angayei makailakla leisai. 

18 Ana awui phasā, kaja churchwui akuiana, haokaphoka, kathebingwui eina 
pharāshok kharena. Chieina ot saikorali ana mataimeikap kajina. 

19Varewui khangachā saikora chi Naomayara khalattawuili peida leiser kaji hi 
Varewui kaphaningna, 

20kala awui manga eina okathuilila, kazingramlila khalei saikora krushwui 
ashee china chingri eina ali ngashimkhui khavai sai. 

21Atam akhali nathumwui makaphā otsak kala ningphaninwui nathum Varewui 
eina tāda leisai kala awui yangkashe ngasāsai. 

22Kha ara awui Naomayarawui phasāthitwui mangā eina ana nathumli kathar 
eina, kasheng eina chuk-khara̱ maleila chikat khavai awui ngasotnao 
sangasakhaira. 

23Paul ina paokaphā chiwui otram khangatha̱ sāda kazingramwui azingli khalei 
manglākapai yur kachiva̱li tamchithei kahai nathumna shākahai paokaphāli 
kachihān chi mangacheila nganingtitta shitsangchinglu. 

Paulna Churchli Khangachon 

24Ara ina nathumwui vang kachotkachāng samkaphang hi ringphai, kaja 
Khristana awui phasā, kaja churchwui vang kachotkachāng 
maphungkhangakan chi kāpei khavai ina iwui phasāli kachotkachāng phungda 
khalei hina ngachonmida lei. 

25 Varena ili churchwui otram khangatha̱ akha sāngasaka. Hi nathumli ngachon 
khavai ana ili sākhangasakna. Otsin hiya ana hāngmi kahai chānpao saikora chi 
hāngchithei khavaiwui vangna. 

26 Thot-thotli thumhaikasā kathuka tui chi ara awui kathara mibingli 
phongmihaira; 

27kathuka tui hi awui mibingli chithei khavai kala miyur saikorawui vang 
kayākha tekhamatei tuikhala da chitheikhangai hi Varewui khangarānna. 
Kathuka tui chiya Khrista nathumwuili zanghaoda Varewui tekhamatei chili 
nathumla zangrumhaira. 

28Chiwui vang eina ithumna mi kachiva̱li Khristawui pongli hākashokna, 
kashap eina tangda thangkhamei tui eina ithumna mi kachiva̱ hi Khristawui 
lungli kākashunga mi akha sāda Varewui mangāli zangkhavai athumli machina 
kala tamchithei. 

29Hi ungshung khavai Khristana ili khami yāng pangshap shichinlaga ina 
ngararda ot sai. 

 Colossianao 2 

1Nathumwui vangla, Laodiceali khaleibingwui vangla kala ili 
masamphanglakrang kajebingwui vangla ina kayākha chotta ot sākhala kaji 
hangga, 

2pingmeida kala leikashina kompeimida theishingkakhuiwui eina kharā 
ngashitmi kahai chi samphang khavai ina hi kasāna; chithākha athumna 
Varivarawui ngathum kahai Khrista chi theira. 

3 Khrista hi Varewui thangkhamei kala aworwui thumkahai lan saikora 
shokhavai shona. 

4Ina nathumli kahāngna kaja makhamashunga ngaphat-ngayāt kasā chi 
kayākha khamashung thada theisālala china nathumli mangui ngasakhaialu. 

5Kaja nathumli ina mangasopamsālala nathumwui vang phaningmichinga, kala 
nathumna Khristali shitkasang chi ngaziplak eina khalei chi theilaga ringphai. 

Khristawuilungli Kākashung Mirin 

6Nathumna Khrista Jishu hi Prohona da khuisang kahaiwui vang ali ringrumlu. 

7Nathumwui angayung awuili sa̱khuititlu, nathumwui mirin awuitungli sākālu 
kala nathumli tamchithei kahai thada nathumwui shitkasang pangsang 
ngasaklu. Kala ningkashina pemtinghailu. 

8Ngasharlu kaja Khristawui eina kharā maningla awo-ayiwui eina maron-
maron tamchitheikharā, apuk-apaga khamunga makaphā manglāwui eina 
kharā kala mikumowui thangkhamei mareimarāwui eina kashok china 
nathumli rao masā ngasakalu. 

9Kaja Khristana mikumo sāda okthuilakha Varewui tharkhamatheng saikora 
chi ali leisera. 

10 Chieina ali ngashikta okthuikharumlungli nathumli kākashunga mirin chi 
mihaira. Ava manglāwui khamunga kala sāshap pangshapa saikorawuitungli 
khamunga akhavāna. 

11Khristali khangarumwui alungli nathumli ahui rimshokhaira, mikumona kasā 
rimkashok maningla, kha khalattawui morei pangshapwui ningkhānkhami 
Khristana kasa rimkashokna. 

12Kaja nathumli ra̱hikkhami tharan nathum Khristali ngasoda chifarum 
kahaina, kala ali kathiwui eina ringkhangasaka sāshapa Vareli shitkasang 
mangā eina ra̱kahikwui otsak hieina nathumla Khristali ngasoda 
ringshokrumhaira. 

13Moreiwui vang kala ain makhangavā miyur ngasāsāhaoda nathum atam 
akhali manglāwui pongli thida leisai. Kha ara nathumli Varena Khristawui 
mangā eina ringngasakhaira kala ithumwui morei saikorala pheomihaira. 

14Leiman kazangwui eina ara kokmichaohaira. 

15 Ana yuihaida makaphāwui khangamkharei kala sāshap pangshap saikora 
khikha maningmana da yarui mangāli kashankachon kharai thada phonglāk 
eina sāchithei. 

16  Chiwui vang eina nathumna khishak-khizāra kajinilala, kathara zimiksho 
khamayonli nilala, changwokwui pongli nilala kala sabbathwui pongli nilala mi 
khipānakha bichar masaaranu. 

17 Hikathā ot saikora hiya naodawui amahā kathāna. Kha akachanga chiya 
Khristana. 

18Theivākashap pangshap leihaowa da kateili phāmeiya da kaphaningbing, 
phākharekbing kazingraoli khokharumwui vang juimeiada kaphaningbingna 
nathumli mangui ngasakhailu. Chikathā mibing chiya maram makhaleilila 
okathui lāngsot ningngai eina matuikhangai matui, 

19 kala churchwui akui Khristali athum mazangluimana. Khristawui mangā eina 
phasāwui akai katongali kashakazā mizai kala phasāwui akai katongali akha 
sāngasakta Varena haksang ngasakkhangai athishurda haksanga. 

Khristali Kathi kala Kharing 

20  Nathum Khristali thihaira kala apuk-apagali khamunga manglābingwui 
pangshap eina ningkhānhaira. Chithākha khiwui vang nathumna 
masākhangayi ot sāda khaleikhala? Kala khisāda hikathā ainbing, 

21“Hi masāza̱alu”, “Hi mamazapalu”, “Hi masingalu.” kaji hi mayāhaokhala? 

22 Hikathā hiya shichin kahaiwui thili shimānhaoki kaji mikumona 
semkakhuiya ayin kala tamkachitheimaya. 

23Kachangkhat eina hāngsa jiakha hikathā ayinbing hiya kazingraobingli 
khorum khavai tandi kasā phākharekbing kala phasāli rekharekta 
kachotkachāng khamebingli shikachinna. Kha ayinbing hi phasāwui 
khamathang lungli shimān ngasak khavai pangshap maleimana. 

Colossianao 3 

1  Khristali ngasoda nathumli ring ngasakhaira, chiwui vang eina Varewui 
yāshong Khristana awui wungpamkhongli pamda khalei kazingramwui otbing 
chili nathum ningshailu. 

2Nathumwui ning chi okathuiwui otbingli maningshaialu kha kazingramwui 
otbingli ningshailu. 

3Kaja nathum thihaira kala nathumwui mirin chi Khristali ngasoda Varewui 
lungli thumkahaina. 

4Nathumwui kachangkhat mirin chiya Khristana kala ana latkharā tharan 
nathumla ali ngasoda awui tekhamateili zangrumra. 

Kachama kala Kadhara Mirin 

5Chiwui vang eina nathumna okathui phasāwui ningkachāng kaja, 
sopkhamasap, makathar, khamathang-khamarang, makaphāli ningkachāng 
kala kākharām (kaja kākharām hi meoma̱li khokharum kathāna) hikathāthā hi 
chithitphalungra. 

6Hikathā otsakbingwui vang Varewui malungkhavāt chi awui kahāng 
makhanganābingli tāra. 

7Atam akhali nathumwui mirin chikathā ningkachāngna mungda leilakha 
nathum chikathā mirin ringsai. 

8Kha ara nathumna malungkhavāt, khamathang, yangkakharingwui kaphaning 
saikora horhaiphalungra. Nathumwui khamor eina kazei tui kala 
shuikhangarui misuichān mamatuiphalungmara. 

9Nathum akha eina akha makapik ngarokalu, kaja nathumna sākasā kachama 
otsak saikora chi horserhaida kadhara mi ngasāhaira. 

10 Hiya kasā Akhavā Varena a khipākhala da theishingkhui khavai awui 
sakrinlungli atam kachida nathumli dharngasakchingda lei. 

11Hithada sāda Gentilebing eina Jihudibing, ahui rimkashok eina 
marimkashokbing, makākashunga Scythianaobing kala raonao eina ningkhān 
kahaibing khangatei maleiluimana, kha saikorali khalei Khrista hi tongtingana, 
Khrista saikorali lei. 

12  Nathum Varewui mina, ana nathumli leishiya kala awui mi sākhavai 
kapangkhui. Chiwui vang eina nathum khalatta lumashankathei, ningaikashi, 
khangahui, malungkhanim kala ja̱khami hi kachon khangavai thada ngavailu. 

13Nathum akha eina akha ya jimi ngaroklu. Khristana pheokhami thada nathum 
akha eina akha pheomi ngarokphalungra. 

14Kala hāngda khalei magunbing hili, kāshunglak eina khokkha sākhavai ot 
saikora khalaprumkhame leikashi chi ngarumsanglu. 

15Khristana khami chingri kahai china nathumwui wuklungli mungranu, kaja 
chili nathumli asā akha sākhavai Varena hokakhuina, chiwui vang ningshilu. 

16 Khristawui tui hi nathumwui wuklungli pemtinghai ngasaklu. Nathum akha 
eina akha theithangmeilak eina tamchithei ngaroklu kala machin ngaroklu. Laa 
einala, masotlaa einala kala kathara laa einala Vareli nathumwui wuklungli 
ningkashi eina ngasoda sochikatlu. 

17Kala nathumna ot kasāli nilala, tui khamatuili nilala Avā Vareli ningkashi 
mida otsak kachiva̱li Proho Jishuwui ming eina sālu. 

Vareshi Shimkhur 

18  Preiva̱ ngarā, gahara ngarāli hamsanglu, kaja chi Vareshibingwui sākhangayi 
achamna. 

19Gahara ngarā, preiva̱ ngarāli leishilu kala masāshialu. 

20Naongarābing, atam kachida nava̱ navāwui kahāng nganālu, kaja china Vareli 
ningyāng ungngasaka. 

21Ava̱ avā ngarā, naongarāli malungmavāt ngasakalu, ning suitāhaipaishina. 

22Raobing, nathumwui akhavāli athumwui miktāli ningyāng 
ungkhavaimāngwui vang maningla ot saikorali athumwui kahāng nganālu. Ot 
kasā saikorali Proholi khayākashiwui vang ningtonglak eina sālu. 

23 Mibingli otram khangatha̱ maningla Proholi otram khangatha̱na da 
phaninglaga kasāsā chi ningtonglak eina sālu. 

24Prohona awui mibingwui vang ngarān kahai sāman chi nathumli mira kaji hi 
phaningungchinglu. Kaja nathumna otram ngatha̱da khalei Khrista chi Akhavā 
chilaka. 

25Makaphā kasā mi chili awui otsak athishurda kashong rāngra, kachiwui 
vangkhala kaja Varena mi kachiva̱li mimai mayangla bichar sai. 

Colossianao 4 

1  Akhavābing, kazingramli nathumwui Akhavā leili kaji phaningda nathumwui 
raobingli mayangkheilakla mashun eina sālu. 

Khamachin Tui 

2  Mathāhailakla seihā sāchinglu, kala Vareli ningkashi mida nathumna seihā 
sālu kala ningngasharlu. 

3Nathumna seihā kasā tharan Khristawui kathuka ngathum kahai chānpao 
hāshok khavai Varena atam kachā khuirāmi khavai pomilu, kaja hiwui vang I 
phātop zangda khaleina. 

4Seihā sālu, chithākha ina matuiphalungki kaji chi tharzā eina matuishapra. 

5  Mashitkasangbingliva atam yangda thangmeilak eina sālu, 

6Nathumwui chānhān mathā ngasaklu kala ringphā ngasaklu, kala ngarakzak 
eina ngahānthei khavai sālu. 

Khanaowa Shālam 

7  Tychicusna nathumli iwui kasākhavā saikora hāngmira: A hi Prohowui vang 
otsakharuma shitsangkapai ngahānkhangaia ichinā akhana. 

8Ithumna kathada leilikhala da nathumna theipai khavai kala nathumli 
kasatsangda ringphā ngasak khavai hiwui vangmāng eina ina ali chihokharāna. 

9Kala ali ngasoda nathumwui ngasotnao shitsangkapai kala ngahānkhangai 
leikashia ivānao Onesimuslila chihorāli. Hili kashokshok saikora anina 
nathumli hāngmira. 

10  Ili ngasoda phātop kazanga Aristarchusna kala Barnabaswui achinā Markna 
shālam mili. (Markwui maramli nathumli hānghaira. A rāsākha mathada 
samphangmilu.) 

11Justusla kaho Joshuanala shālam chiphunli. athum hi ili ngasoda Vare 
wungramwui vang ot sakharuma Jihudiwui eina Vareshi sākahaibingna. 
Athumna ili tarākha ngachonmida lei. 

12  Nathumwui ngasota kala Jishu Khristawui rao Epaphrasna shālam chiphunli. 
Ana nathumwui vang Varewui kaphaning chili kahāng nganāda kākashung kala 
theishingkakhuia Vareshi thada nathumna nganingshap khavai atam kachida 
ningsanglak eina seihā sāmichinga. 

13Ana nathumwui vang kala Laodicea eina Hierapoliswui mibingwui vang 
panglāk eina ot sai da ina shākhi mishapa. 

14 Ithumwui leikashe khanong Luke kala Demasna aniwui shālam chiphunli. 

15Ithumwui shālam hi Laodiceali khalei ivānaobing kala Nimphas kahova̱ eina 
awui shimli kazipkhangaruma Vareshibingli hāngmilu. 

16Nathumna chithi hi pākhuihailaga Laodiceawui Vareshibinglila 
pāngasaklaklu kala Laodiceawui ivānaobingna chiphunrāki kaji chithi chi 
nathum pāphalungra. 

17Kala Archippusli, “Prohowui otram ngatha̱ khavai nali mikahai ot chi 
sākuphalungra” da hānglu. 

18  Paulwui shālam tui, kaji hi ipāng eina kagapina. I phātopli zangda lei da 
mamalaimilu. Varewui lukhamashan nathumli ngasomiranu. 

1 Thessalonicanao 

1 Thessalonicanao 1 

Shālam Tui 

1  Paul, Silas, kala Timothywui eina Avāva̱ Varivara kala Proho Jishu Khristali 
kazanga Thessalonicawui churchli kagapina. Lukhamashan kala chingri kahai 
chi nathumwui ngasāranu. 

Thessalonicanaobingwui Mirin kala Shitkasang 

2  Ithumwui seihā kasāsāli nathumli phaningungda, atam kachida nathum 
saikorawui vang Vareli ningshi. 

3 Ithumwui Avāva̱ Varivarawui mangāli nathumwui shitkasang eina 
leikashiwui otsak kala ithumwui Proho Jishu Khristali chihāntitta khalei chi 
phaningungchinga. 

4 Ivānaobing, Varena nathumli leishida awui ngasā khavai kapangkhuihaira da 
ithumna thei. 

5 Kaja, paokaphā chi nathumli ithumna tuimāng eina khuikharā maningla kha 
Varewui pangshap kala Manglā Kathara kala chiwui khamashungwui 
theishingkakhui eina khuirai. Nathumli ngasopamda leilakha nathumwui vang 
phāmei khavai kathada pānrumsākhala kaji nathumna machutkhuihaira. 

6 Nathumna ithum kala Prohowui kasākhavā sha̱khui kaja nathumna 
kachotkachāng samphangsālala paokaphā chi Manglā Katharana khami 
khamathān chi eina khuisanga. 

7 Hithada sāda nathum Macedonia eina Achaiawui shitkasangbing saikorawui 
ngayo khavaina. 

8 Kaja Achaia eina Macedoniawui alungli nathumna tui chi hākashok chili 
ithumna khikha hānglui khavai maleimana. 

9Ithumna kharā tharan nathumna ithumli samkhangarok kala meoma̱ horhaida 
khamashung kala kharinga Vareli kathada otram ngatha̱haokhala kaji mi 
saikorana ngazeksera. 

10 Ithumli rāki kaji malungkhavāt chiwui eina kanshokkhame, kathiwui eina 
Varena ringkhangasaka Anaomayara Jishuwui pongli athumna ngazeksera. 

1 Thessalonicanao 2 

Thessalonicali Paulwui Ot 

1Ivānaobing, ithumna nathumwuili kharā chi arema maningmana da nathumna 
thei. 

2 Nathumli marāranglakha, Philippili rekharekta ithumli maishi khangasak chi 
nathumna thei, kala chili ngasung khavai tarākha leisālala paokaphā chi 
nathumli hāshok khavai ithumli malungkaping sangmi. 

3Kaja ithumli tamkachithei hi makhamashung, makathar kala minamda 
sākakhaibing maningmana. 

4Kha Varena mayāmida ithumli horsangkhami paokaphā, ana 
hāngngasakkhangai chi khamatuina. Hi mikumoli maningla kha ithumwui 
wuklung katheia Vareli ningyāng ungngasak khavaina. 

5 Ithumna sotkhamasao tui mamatuimana kaji nathumna thei kala karāmda 
masāmana kajila Varena shākhina. 

6 Khristawui paokazatbingna da hāngngayilala, nathumwui eina nilala, 
khangateibingwui eina nilala, ithumna mibingwui masot maphāmana. 

7 Kha ava̱va̱na anaongarāli sophayolak eina khanganao thada nathumwui 
ngachaili ithumna malungnimlak eina sai. 

8 Nathumli hiyākha leikashiwui vang Varewui paokaphāmāng mikhangai 
maningla, ithum khalatta eina tangda chigatngai, kaja nathumli leishilāka. 

9Ivānaobing, ithumna ngalangzarda ot panglāk eina kasā chi nathumna 
phaningungra; Varewui paokaphā chi nathumli tamchitheilakha, nathum 
khipākha makhanang khavai, ithumna ngashun ngayā mateila ot sai. 

10Shitkasanga nathumli ithumna kasā acham aram chi kathara, khamashunga 
kala khayon makhaleiana kaji nathum kala Varena shākhina. 

11 Ava̱va̱na anaongarāli kasā thada ithumna nathum ava̱va̱li chithada sai kaji 
nathumna thei. 

12 Nathumli awui khamung kala tekhamatei chili zangrum khavai kaho Varewui 
ningyāngkhaung mirin chikathā ringkhavai ithumna kasatta ninglum ngasaka 
kala hāngchithei. 

13  Khiwui vang eina ithumna atam kachida Vareli ningkashi khamikhala 
kajiwui apong khangateila lei. Ithumna nathumli Varewui paokaphā khuikharā 
tharan nathumna nganai kala miwui chānpao maningla Varewui chānpaolaka 
da kakhuila khuisanga. Kaja shitkasanga nathumwui alungli Varena ot sāda lei. 

14 Ivānaobing, Judea ngaleili khalei Varewui churchbing, Khrista Jishuli kazanga 
mibingli kashok tākam eina nathumlila shoka. Jihudibingwui pāngli athumna 
kachotkachāng samkaphang chithada nathumla nathumwui miyurwui pāngli 
kachotkachāng samphanga. 

15 Jihudibingna Proho Jishulila, marānbinglila shaothata, ithumlila rekhareka 
kala Vareli malungvāt ngasaka kala mi saikorali mamayāmana. 

16 Huikhami khuirāki kaji paokaphā chi Gentilebingli mahāshok khavai ithumli 
athumna hapa. 

Paulna Athumli Vāluikhangai 

17  Kha ivānaobing, atam kasha̱nakha ithum phasāwui pak-khangarok 
leihaisālala, ningliva nathumli theingaishun eina leili. 

18Nathumli rāngailaka, Paul ina rākida hotna khani-kathum shihaira, kha 
Satanna hapkhanohaowa. 

19 Kaja ithumwui Proho Jishu kharā atamli awui mangāli ithumwui kachihān, 
ringkaphā khayuiwui lāngso khavai chi nathum maningla khangatei khipā 
leikhala? 

20Nathum hi ithumwui mathān khavai kala mai kākhavailaka. 

1 Thessalonicanao 3 

1  Naomeikapta, nathumli marāsamphangrarthukada ithum Athensli pamsāsa 
jihaira. 

2 Kala Khristawui paokaphā hākashoklungli Varewui vang ithumli otsakruma 
Timothyli nathumwui shitkasang ngatarmei khavai kala kasatsang khavai 
kachihona. 

3 Chithākha hikathā rekakharek hina nathum masa̱na̱ungmara. Chikathā 
rekakharek chiya ithumwui vang Varewui kaphaningwui akai akhana da 
nathumna thei. 

4 Nathumli ngasopamda leilakha ithumli kachotkachāng rāra da ithumna 
nathumli hānghaikasā chi rāshokkachanghaira da nathumna thei. 

5 Chiwui vang eina ina phaningla mararthuda nathumwui shitkasang pongli 
kathada leilikhala kaji theikhui khavai kaja chipeena suikhuihaida ithumna 
sākahai saikora arema ngasāhaipaishinada ngacheeda Timothyli kachihona. 

6  Ara Timothy hanunghaira kala nathumwui shitkasang kala leikashiwui pao 
unghānghaira. Nathumna ithumli phaningungchinga kala nathumli theikhangai 
thada nathumnala ithumli theingailaka kaji ana unghānghaira. 

7Ivānaobing nathumwui pao shālaga nathumwui shitkasang mangā eina 
ithumwui kachotkachāng saikora malai ngasaka. 

8Kaja nathumna Proholi nganingtitta lei kajiwui vang ithumli ninglum ngasaka. 

9Ara nathumwui vang Vareli ningshi. Varewui mangāli nathumwui vang 
khamathān khalei chiwui vang ningkashina. 

10Ithum mai eina mai thei ngarok khavai kala nathumwui shitkasangli vātta 
khalei chili chipemmi khavai ngashun ngayā thuklak eina seihā sāda lei. 

11Nathumli rāsamphang khavai ithumwui Avāva̱ Varivara kala Proho Jishuna 
shongfa chitheimiranu. 

12Ithumna nathumli leikashi chiyākha khalei thada nathum akha eina akha 
leikashi kala mi saikorali leikashi chi Prohona mataimeida ngarumsangmiranu. 

13 Hithada sāda nathumli pangsang ngasakra kala ithumwui Proho Jishuna ali 
kazangbingli ngasoda kharā tharan ithumwui Avāva̱ Varivarawui mangāli 
nathum kākashunga kala kathara ngasāra. 

1 Thessalonicanao 4 

Vareli Ningyāng Ungkhangasak 

1Ivānaobing, naomeikapta Vareli ningyāng ungngasak khavai nathum kathada 
okthuirakhala kaji ithumwui eina tamkhuihaira. Hi nathumna ringda khalei 
mirin chipapama. Ara Proho Jishuwui mingli nathumna chili mataimeida 
ringkhavai kapona. 

2Proho Jishuwui ming eina ithumna nathumli tamchithei kahai chi nathumna 
thei. 

3 Nathumna tharda leikhavai khamathang-khamarangwui eina ningkhānchao 
kahai hi Varewui ningkachāngna. 

4 Nathumwui alungli mi kachiva̱na apreiva̱li kathar eina kala khayākākapai 
apong eina kathada okthuirumrakhala kaji theiphalungra. 

5Vareli makatheibing thada phasāwui khamathang-khamarang eina 
maokthuipaimara. 

6Khipākha hiwui pongli achināli khalāng masāpaimara, kala hikathā khalanga 
mili Prohona kashong lāngra da nathumli rida hānghaira. 

7Varena ithumli khamathang-khamarangwui lungli okthui khavai hokakhui 
maningla kha katharwui alungli okthui khavai hokakhuina. 

8Chiwui vang eina tui hili mahengkasangapā china mikumoli maningla kha 
nathumli Manglā Kathara sangkhame Vare chili mahengkasangna. 

9Shitkasang khangaruma avānaobingli leishilu kajiwui pongli nathumli 
kapiluishit kaji darkar masāmana. Nathum khalatta akha eina akha kathada 
leishi ngarokrakhala kaji chi Varena nathumli tamchitheihaira. 

10Kala nathumna Macedoniawui ngalei katongali khalei avānaobing saikorali 
chithada leishi. Chieina ivānaobing, nathumna chili mataimeida sākhavai 
kapona. 

11 Ithumna rida hāngkahai thada chingri kahai mirin ringkhavai, na khalattawui 
otli ningkasang kala nathumwui pāng eina ot kasā chi nathumwui mirinwui 
kharin ngasā ngasaklu. 

12Chithākha nathumli mashitkasangbingna khayāshira kala nathum khipālikha 
mapozāmara. 

Prohowui Latkharā 

13  Ivānaobing, nathumli thikahai athumwui pongli khamashung tui chi 
theingasakngai, chieina nathumna kachihān makhaleibing thada 
wukmakhanangmara. 

14 Jishu thihaira kala ringluishithaira kaji ithumna shitsanga. Chiwui vang eina 
ali shitsangda thikahaibingli Varena Jishuli ngasoda hokuiluira kaji ithumwui 
shitkasangna. 

15Ithumna tamkachithei hila Prohona tamchithei kahai chipapama. Prohona 
rāthang ringkasābingna kathebingli marimara. 

16 Chithang ningkhamiwui kakaso khavao, kazingrao akhavāwui akhon, kala 
Varewui talla̱khon eina ngasoda Proho a khalatta kazingramwui eina rāra. 
Khristali shitsangda thikahaibingna rida ringshokra. 

17Chiwui thili ringda khaleibing ithumla athumli ngasoda muiyālungli Proholi 
ngarok khavai kazingli khuikārumra. 

18Chiwui vang eina nathum akha eina akha tui hi eina kasatsang ngarokchinglu. 

1 Thessalonicanao 5 

Prohowui Latkharāwui vang Ngarānlu 

1  Ivānaobing, hiwui pongli atam eina otshot chi katharān shokrakhala kaji ina 
nathumli kakapi darkar masāmana. 

2 Kaja khalena ngayāshong kharā thada Prohona rāra kaji hi nathumna 
theikazak kahaina. 

3 Mibingna, “Ara chingrihaira kala kalākashi maleimana” da kahāng tharan 
naokhara̱ thada kashuirak eina athumwuitungli kashimān rāra, chili yāmshok 
khavai maleisāmara. 

4 Kha ivānaobing, nathum tangkhamangli maleimana, chiwui vang eina 
Prohowui latkharā Zimiksho chi khale thada kashuirak eina rālala matakhak 
kahai masālu. 

5 Nathum saikora kahorwui kala ngahunwui naongarāsera. Ithum 
tangkhamang eina ngayāwui naongarā maningmana. 

6 Chiwui vang eina kathebing thada ithum mapihaiasa, kha mikringmeida 
mathingmeisa. 

7 Mibingna ngayāshong piya kala khamaripbing china ngayāshong maripa. 

8 Kha ithum kahorwui naongarā sāhaokada mathingphalungra. Ithumna 
shitkasang eina leikashi hi thikhom thada khomra kala huikhamiwui kachihān 
hi raikuihon thada ngahonphalungra. 

9 Varena ithumli awui malungkhavāt samphang khavai kapangkakhui 
maningmana, kha Proho Jishu Khristawui mangā eina kahui samphang khavai 
kapang kakhuina. 

10Ana thimi kahaiwui vang ithum thihaisālala, ringsālala, ana kharā chitharan 
ali ngasoda okthuirumra. 

11Chiwui vang eina aruihon nathumna sāda khalei chithada nathum akha eina 
akha kasatsang ngarokta ngachon ngaroklu. 

Khanaowa Khamachin kala Shālam 

12  Ivānaobing, nathumwui ngachailila ot kasaa kala Prohona kapangkhuida 
nathumli thānkhame, machinkhame athumli khayāshilu. 

13 Athumna sākhami chiwui vang athumli khayākashi kala leikashi eina saklak 
eina sāmilu da poli. Nathum khangama̱ khangazai maleila okthuirumlu. 

14  Ivānaobing, ngachāng makakaali machinmi khavai, ngacheekazarbingli 
katommi khavai, khangazanbingli ngachonmi khavai, mi saikorali ja̱mi ngarok 
khavai nathumli poli. 

15 Mi khipānakha khayonwui vang khayon masāroralu, kha atam kachida 
akhana akhawui vang kala mi kachiva̱wui vang kaphā sākhami hi nathumwui 
kharin ngasālu. 

16  Atam kachida ringphāchinglu, 

17 Mathāhaila seihā sāchinglu. 

18 Kashoshok ot saikorawui vang ningshilu; Khrista Jishuli khangarumwui vang 
nathumli hi Varena sāngasakngailaka. 

19  Manglā Katharawui mei mamit ngasakhailu, 

20 kasatkhami chānpao chili maningkachaialu, 

21 ot saikora chāng tamyanglu, kaphā chi singtitlu, 

22makaphā katonga chi chihochaohaolu. 

23  Ithumwui Proho Jishu Khrista rāthanghon nathumli khipānakha kaphen 
malei khavai chingri kahai khame Varena nathumli apong aning anangva̱li 
tharchaomiranu kala nathumwui manglāla, ningla kala phasāla mayonmiranu. 

24Nathumli hokakhuia ava ningkatongana; ana chi sāmilakra. 

25Ivānaobing, ithumwui vangla seihā sāmilu. 

26  Shimkhurwui mili leishilak eina samphangkakhui thada shitkasanga mi 
saikorali shālam sākhuilu. 

27  Chithi hi ivānaobing saikorawui mangāli pāchithei khavai ina Prohowui 
ming singda kakasona. 

28  Ithumwui Proho Jishu Khristawui lukhamashan chi nathumli ngasomiranu. 

2 Thessalonicanao 

2 Thessalonicanao 1 

Shālam Tui 

1  Paul, Silas, kala Timothywui eina— Ithumwui Avāva̱ Varivara kala Proho 
Jishu Khristawui alungli khalei kala Thessalonicawui churchli kagapina: 

2  Ithumwui Avāva̱ Varivara kala Proho Jishu Khristawui lukhamashan kala 
chingri kahai nathumli tāshungmiranu. 

Jishu Latkharāli Bichar Kasā 

3  Ivānaobing, nathumwui vang atam kachida ithumna Vareli ningshi. Hi 
ithumna sāngayilāk kahai otna, khiwui vangkhala kaja nathumwui shitkasang 
mataisangmamānda lei kala akhana akhawui vang leikashila 
mataisangmeihaira. 

4Nathumli rekakharek kala kachotkachāng khami tharan nathumwui 
ningzinghākharing kala shitkasang khangatar chi theida ithumna Varewui 
churchbingwui miktāli nathumwui mangā eina lāngsoi. 

5Saikora hina Varewui bichar hi khamashungana kaji chithei kala nathumna 
samphangda khalei kachotkachāngwui athei sāda Vare wungramli 
zangkhangayena da shānkhuira. 

6Varena phāvaira kaji chi ana sāra, nathumli kachotkachāng khamibingli, ana 
kachotkachāng mira, 

7chotkahaia nathumlila, ithumlila ana ngasāmkhui ngasakra. Jishuna, pangshap 
khaleiya awui kazingraobingli mei eina ngasoda kharā chitharan; 

8Vareli makhuikasangbing kala ithumwui Proho Jishu Khristawui paokaphāli 
makhanganābingli tandi mira. 

9Katang makhavai shongrān chi athumna samphangda Prohowui kala sāshap 
pangshapwui tekhamatei chili mazangmara. 

10Ana rāthanghon shitkasangbingna ali tekmatei ngasakra kala maiyā 
ngasakra. Nathumla chili zangra, khiwui vangkhala jilaga ithumna tamchithei 
kahai paokaphā chili nathumna shitsanghaowa. 

11  Chieina ithumna nathumwui vang seihā sāmichinga. Nali hokhui kahai mirin 
chiwui athishurda ringshapta awui pangshap eina kaphā kasā kala 
shitkasangwui otsak kachiva̱ chi ungshung khavai ithumna Vareli poli. 

12Hithada sāda ithumwui Varivara kala Proho Jishu Khristawui lukhamashan 
mangā eina Jishu Khristawui mingli nathumli tekmatei ngasakra. 

2 Thessalonicanao 2 

Makaphāpā 

1  Ithumwui Proho Jishu Khrista latrāluiki kaji kala ali ngasoda ithum 
kaziprumki kajiwui pongli ivānaobing nathumli kapona, 

2 Kaja Prohowui Zimiksho rāhaira da khamatui china nathumwui ningli 
mapa̱ngapā kala makhanang ngasakalu. Hi ithumna khamarānli, hākashokli 
kala kakapili kahāngna da mibingna kaphaning thai. 

3 Mi khipānakha nathumli khikhikhawui apong eina machipat ngasakalu. Kaja 
naomeikap kaji Ngakaikashi atam kala meifali vāki kaje Makaphā-Makhayā chi 
mashokranglakha eina tangda Zimiksho chi marāmara. 

4 Ana, varena da kahobing kala khokharumwui otsak saikorali yetra kala ā 
khalatta saikora chiwuitungli chipamkhuira. Varewui khorumshimli eina 
tangda vāzanglaga Varena da kāpamra. 

5  Nathum maphaningungmala? Saikora hi nathumli ngasopamlakha ina 
hāngserhaira. 

6Thalala aruichang chi mashok khavai kahapa akha lei kala chi khikhala da 
nathumna thei. Retkahai atam chili Makaphā-Makhayā chi shokrāsāra. 

7Matheikharara Makaphā-Makhayā ā chi ara ot sāphokhaira, kha kahapapā 
china shongfa machikāranglakha eina tangda shokki kaji chi mashokfamara. 

8 Chiwui thili Makaphā-Makhayāpa chi khipākhala kaji phongshokra kha Proho 
Jishuna kharā tharan awui khamor eina kashoka khaksuina ali suithathaora 
kala Prohona kharāwui kahān china ali shimānchao ngasakra. 

9 Makaphā-Makhayā china Satanwui pangshap eina shokta mina masākharar 
makhamashung kala matakhak kahai ot kachungkha sāchitheira, 

10kala shimānki kaje athumli makaphā-makhayā ot kachungkha eina minamra. 
Athum shimānra, kaja kahui samphang khavai khamashung chi athumna 
makhuisangthu kala maleishithuwa. 

11 Chiwui vang eina khayonwui pangshap china ot sāda makhamashung chi 
shitsang khavai Varena athumwui alungli khayonwui pangshap chi chihovai. 

12Chiwui athei chiya khamashungli mashitkasang kha morei kasāli ringkaphā 
athum chili yonngasakra. 

Kahui Samphang khavai Kapangkakhui 

13  Prohona leikashe ivānaobing, ithumna nathumwui vang atam kachiva̱li 
Vareli ningshiphalungrali. Kaja Manglāwui pangshap eina nathumli Varewui 

kathara mibing kala nathumna khamashungli shitkasangwui mangā eina 
nathumli huikhui khavai kapangkhui. 

14Ithumna paokaphā tamkachithei mangā eina Varena nathumli hokhui, kala 
ithumwui Proho Jishu Khristawui tekhamatei samphang khavaina. 

15 Chiwui vang eina ivānaobing, ithumna nathumli pao hākashokli nilala, chithi 
kakapili nilala khamashung tamchithei kahai chili singtitta nganingchinglu. 

16  Ithumli leishikhami kala awui lukhamashanlungli makhangachei 
malungkaping kala kachihān khame ithumwui Proho Jishu Khrista kala 
ithumwui Avāva̱ Varivarana, 

17kaphā ot chi sāshap khavai kala kaphā chiwui vang matuishap khavai 
nathumli katommiranu kala pingngasakranu. 

2 Thessalonicanao 3 

Seihā Sāmi khavai Kapo 

1  Ivānaobing, naomeikapta, nathumwui ngachaili kashok thada Prohowui 
chānpao hi thāklāk eina ngayaovāshum khavai kala khayākashi eina khuisang 
khavai ithumwui vang seihā sāmilu. 

2 Makaphā-makhayābingwui eina Varena ithumli kanshokmi khavai seihā 
sāmilu, kaja mi kachiva̱na pao chi shitkasang maningmana. 

3  Kha Proho hiya ningtongda shitsangkapaiana. Ana nathumli pangshap mida 
makaphāwui eina mayonmira. 

4Ithumna nathumli hāngchithei kahai chi sāda leili kala sāchingra da chihāna 
kala kachihān hi Prohona ithumli sangkhamina. 

5Varewui leikashi hakmeida theikhui khavai kala Khristawui ja̱khami chi 
nathumli leikhavai Prohona thānmichingranu. 

Sāphalungki kaji 

6  Ivānaobing ithumwui Proho Jishu Khristawui mingli kakasona kaja ithumna 
hāngchithei kahai makashur kala ngachāng makāla okkathuia navānaobingli 
mangasoalu. 

7 Ithumna kasā tākam eina nathumla sāphalungra kaji nathumna thatheihaira. 
Nathumli ngasopamda leilakha ithum ngachāng makakā ot masālakmana. 

8 Ithumna khipākhawui kashakazā lem eina mashak-mazāmana kala 
khipākhalila makhanang ngasakla ngashun ngayā mateila ngalang zarda ot 
panglāk eina sai. 

9 Chi ithumwui mashun makhaleiwui vang maningmana, kha nathumna 
ngayolaga sha̱khui khavai kasāna. 

10 Ithumna nathumli ngasopamda leilakha hi kasochinghaira, chiya “Ot 
masākhangai mi chi maphazāranu.” 

11  Khikhalajila nathumwui ngachaili mi kaikha ngachāng makāmada miwui ot 
kasāli hapkhanolak eina okthuida lei kaji pao shai. 

12 Hikatha mibingli Proho Jishu Khristawui ming singda, athumwui ot shukshuk 
sākhavai kala kachichāwui kashakazā pheikhui khavai kakasona kala 
khamachinna. 

13  Kha ivānaobing, nathumna kaphā ot kasāli ngachāng machatphalungmara. 

14Ithumna kachiphun chithi hiwui tuili mashitkasang mi kaikha leisālapai. 
Leisākha chikathā mi chili machuttithailu kala ali khangasola mangasoalu, 
chieina a khayakhaora. 

15Kha ali yangkashena da makhuihaila achinā akhana da machinlu. 

16  Ara chingri kahaiwui Proho a khalattana nathumli atam kachiva̱li kala apong 
saikorali chingrihai ngasakranu. Prohona nathum saikorali ngasomiranu. 

17  Ipang eina hi kagapina; Paul ina kachiphun shālamna. Chithi kachida hithada 
ina shoi sai. Hi iwui khangachā akapitna. 

18 Ithumwui Proho Jishu Khristawui lukhamashan nathum saikorali 
ngasomiranu. 

1 Timothy 

1 Timothy 1 

Shālam Tui 

1Ithumwui kachihāna Khrista Jishu kala ithumwui Huikhame Varewui kakaso 
eina Khrista Jishuwui paokazata Paulwui eina, 

2shitkasangwui pongli kachangkhat inao sārān kaje Timothylina: Avāva̱ Vare 
kala ithumwui Proho Khrista Jishuna lukhamashan, phaningkhami kala chingri 
kahai miranu. 

Minama Pao Tamkachitheili Hāngkhamathin 

3Ina Macedoniali vauki kaji tharan pokahai thada, nali Ephesusli leisā 
ngasakngai. Chithākha apam chili mi kaikhana minama pao tamchitheida khalei 
chi matamchithei khavai kasoshapra. 

4Ngaphat-ngayāt shok khangasaka khararchān kala awo-ayibingwui mitun 
aming hāngkachithei chi thāngasak khavai hānglu. Chikathā chi shitkasang eina 
theikashapa Varewui angarān angayeili khikha kankhanā maleimana. 

5Ithumna kakaso hiwui ningrin chiya, kathara wuklung, tharzā kahai mashun-
makhui kala kachangkhatwui shitkasang eina kharā leikashi chi mataisang 
khavaina. 

6Mi kaikhana hi horhailaklaga aremawui ngaphat-ngayātli akachang sāhaowa. 

7Athum khalattawui tui kala khiwui apongli khamatuikhala kaji matheilaga 
Varewui ain tamkachitheia mi sāngai. 

8Ithumna thei kaja ain hi mathada singakha phai. 

9Hi mamalaiphalungmara, kaja ain hi kaphā mibingwui vang kasā maningmana, 
kha ain sākakhaibing, kahāng makhanganābing, Vareli makathei, morei 
kaphungabing, dharma lah manglārin makhalei, ava̱ avāli shaokathatbing, mi 
sākathatbing, 

10shuikhangaruibing, khamathang-khamarangbing, khalee-kasa̱bing, 
kapiklaga minama shākhi khamibing lah khamashunga tamkachitheili masho-
ngachei khangasakbingwui vangna. 

11Tamkachithei chi tekhamatei kala sokhame Varewui eina kharā, chi chishāt 
khavai ili horsangmi kahai paokaphāli samphanga. 

Paulna Ningkashi 

12Ili ot sākhavai pangshap khame ithumwui Proho Khrista Jishuli ningshi. 
Kānārada khuimida awui otram ngatha̱ khavai ili kapangkhuikhamiwui vang 
ningshiya; 

13khareli ina ali mashāta, rekhareka, kala chipata. Kha Varena ili lumashanmi 
kaja I mashitsangmana, chieina ina kasā chi I matheisamana. 

14Khrista Jishuwui lungli khalei shitkasang kala leikashi eina ngasoda ithumwui 
Prohowui lukhamashan chi iwuitungli mavātlakla heirormi. 

15Hi khuisangkapai kala shitsangkapai khamashunga chānjamna. Khrista 
Jishuna morei kaphungbingli huimi khavai okathuili rai. Chiwui ngachaili I 
morei phungmeikapa. 

16Kha naoda kateibingna ali shitsangda makashimān mirin samphang 
khavaiwui ngayoyan sāda Khrista Jishuwui kākashung ja̱khami chiwui eina 
theikhui khavai Varena ili lumashankhamina. 

17Kathi makhangavā, mik eina matheikharar, thot kachida awunga sāda khalei 
akhamāng kaje Vareli katang mavaila khayāshiranu, kala tekmateiranu. Amen. 

18Inaomayara Timothy, nawui maramli hāngkahai marāntui chiwui athishurda 
ningkhami hi ina nali horsangkhamina. Nana mathāmeida ngararpai khavai 
tuibing chi raisāri sāda shichinlu. 

19Kala nawui shitkasang eina mashun-makhui chi tharzā eina haipaira. 
Kachikathāna mashun-makhui chi manganāsangthuda athumwui shitkasang 
chi arema ngasā ngasakhaira. 

20Athumwui ngachaili ina tandi khami sāda Satanwui pāngli horsangmi kahai 
chili Hymenaeus eina Alexanderla zanga. Hi athum kachipat tui mamatuilui 
khavai tamkhui khavaina. 

1 Timothy 2 

Churchwui Khokharum 

1Rimeikapta ina pokhangai hina, kaja kapolila, seihā kasālila, khangakaolila 
kala ningkashi khamilila, mi saikorawui vang Vareli pomilu, 

2awungabing kala pangshap kasingbingwui vangla pomilu, chithākha ithum 
dharmawui ponglila, acham-aramwui ponglila khonkazar maleila chingri eina 
okthuira. 

3Hi kaphā otna kala hina ithumwui Huikhame Vareli ningyāng ungngasaka. 

4Ishameina mi saikorali kahui samphang ngasakngai, khamashungwui ponglila 
theikhui ngasakngai. 

5Kaja Vare akha lei, kala Vare eina miwui ngachaili ngashikkhame akha lei— 
chiya Khrista Jishu, 

6atam chālak eina shākhi khame mi saikorawui vang ngatangman akhalatta 
chigatkhame china. 

7Hiwui vang ili paokazata akha thada kala Gentilebingwui ojā sāda chihovai. Hi 
mashunglaka, kakapik tui maningmana. 

8Chiwui vang eina mayarnaobingna kakhararla, malungkhavātla maleila apam 
kachiva̱li pāng khangkāda seihā sāmi ngasakngai. 

9Chithada sāda sha̱naobingnala ning mazinglak eina, ayuk-ayan unglak eina 
kashankachon ngavailu, sināwui, muktāwui kala aman kasasak eina 
phorsanglu kaji maningmana. 

10Kha dharma khalei matik kachā sha̱nao thada sāranu, 

11sha̱naona kahāng khanganā eina kasaikha pamda tamkhuiranu, 

12sha̱naona mayarnaowuitungli akhavā kasā nilala, tamkachithei nilala ina 
mamayāmana, a kasaikha pamki kajina. 

13 Kaja Adamli sārilaga Eveli sānaowa, 

14 Adamli machipatmana, sha̱naopava̱li chipatta yonngasaka. 

15Chithālala ana ningmazingda shitkasangli, leikashili kala tharkhamathengli 
poktitakha nao kapharāwui vang ali huimira. 

1 Timothy 3 

Churchwui Kathānabing 

1Hi khamashung chānsam tuina; Kachikathā mina churchwui kathāna 
sāngaiakha, ana kaphā otli ningkachāngna. 

2Chieina churchwui kathāna kasāpā chiya sui makakā, preiva̱ akhamāng kaje, 
ngarakzak kahaiya, khalatta ngarinkatha, khayākakā, kha̱mimāli ngahānkatha, 
tamchiteikatha ngasāphalungra. 

3Kala makhamaripa, masākashe, malungkhanima, makhararkazāra, kala lupāli 
maleikashe mi ngasāphalungra. 

4Apong saikorali anaongarāli kahāng nganā ngasakta khayā kākhavai awui 
shimkhur mirin mathada khangarān sāphalungra. 

5Mi akhana awui shimkhurli manganaokhuitheiakha, Varewui churchli ana 
kathada ngakuitheirakhala? 

6A sādhadhara Vareshi maningphalungmara, kaja khayāning nganinghaida 
chipeewui pāngli tāzanghaipai. 

7Chili lāngda khangateibingnala khayākashia mi akha ngasāphalungra, chi 
maningakha morei phungda chipeewui khalenli tāzanghaipai. 

Churchwui Ngachonmebing 

8Chi tākam eina deacon sāki kajibingla ning mazingphalungra, tui khani 
mamatuipaimana, mamarippaimana, kākharāmli akachanga masāpaimana; 

9shitkasangwui kathuka tui chi athumna singtitphalungra. 

10Rida athumli chāng yangfalu, laga chukhara̱ maleimana da theikhui kahaiwui 
thili deacon sānaoranu. 

11Chithada sāda athumwui preiva̱ ngarāla mina khayāshikapaia, 
maphenphāphākapaia, ngarakzak kahaia kala ot saikorali shitsangkapaiva̱ 
ngasāphalungra. 

12Deaconpā chi preiva̱ akhamāng kaje, kala naongarāli, shimkhurli 
nganaokatheia ngasāphalungra. 

13Deacon sāda mathālak eina otram khangatha̱bing china mai kai, kala Jishu 
Khristali shitkasang chiwui tongkazā kachungkha samphanga. 

Dharmawui Kathuka 

14Ina nawuili thaklāk eina rāra da phaningsālala, hāngkhamathin tuibing hi ina 
nali kagapina. 

15Kalikha huihaisākha Varewui shimkhur kaja kharinga Varewui church, 
khamashungwui shimphunga kala pakra̱ chili mibingna kathada 
sāmameirakhala kaji nana theikhui khavai kagapina. 

16Ithumwui dharmawui ngathum kahai hakhamahā chi khipānakha 
maningmana majirarmara: A mikumowui phasā kāda rai, hi Manglāna 
mashunga da chithei, kala kazingraobingna thei. Awui pongli miyur saikorali 
hāshoka, okathui peidana shitsanga, kala tekhamatei eina khuikāhaowa. 

1 Timothy 4 

Minama Ojābing 

1Manglā Katharana tharlak eina hānghaira, kaja naoda mi kaikhana mikhanama 
manglā kala kameobingwui sha̱tui nganāda shitkasangwui eina thuihaora. 

2Hikathā mikhanam tui hi kakapika kala mashun-makhui thengkahaiya 
athumwui eina kashokna. 

3Chikathā mibingna ngalā kakhui kala kashakazā kaikha kashai-kashak hi 
mamashungmana da tamchithei. Kha chikathā kashakazā chi shitkasangabing 
kala khamashung theikahaibingna ningkashiwui seihā sāhailaga khuizā 
khuimang khavai Varena semkahaina. 

4Kaja Varena sākahai ot saikora phāsera kala seihā kasā eina ngasoda 
ningshitheiakha horhaikapai mazanglakmana. 

5Chiwui vang eina seihā kasā kala Varewui tui eina tharngasak kahaina. 

Khristawui Kaphā Rao 

6Nana Manglāwui kashakazā zāda kala shitkasang chiwui athishurda 
navānaobingli hi tākam eina tamchitheiakha, na Khrista Jishuwui otram 
khangatha̱ kaphā mi akhana. 

7Vareli makathei, hāngnganaophāphā kaji tuili manganāsangalu. Nakhalatta 
Vareli kaphaning tamlu. 

8Phasāwui pongli tamkakhui tongkazā chi kateokhamaya, kha Vareli kaphaning 
hiya aruihonwui mirinlila, rāki kaji mirinwui vangla khangashit khaleiwui vang 
apong kachiva̱li tongzai. 

9Hi khuisangphalungki kaji kala shitsangchao phalungki kaji chānsamna. 

10Khanganurla nganurda otla panglāk eina sai. khikhala jila mi saikorawui 
Huikhame kala mataimeikapta shitkasangbingwui vang ringching kaje Vareli 
ithumwui kachihān shāpkahaina. 

11Tuibing hi tamchitheida ningmilu. 

12Na nganuida leiya da mi khipānakha machipat ngasakalu, kha katharli, 
shitkasangli, leikashili, kasākhavāli kala tuimatuili shitkasangbingna 
ngayokhavai sālu. 

13I marāranglakha eina tangda yaruili Varewui tui pākachithei, pao hākashok 
kala tamkachitheili ngalangzarlu. 

14Ararbingna nawuitungli pāng parrorda kala marānbingna hāngmi kahai 
nawui wuklungli khalei manglāwui lemmet chi khikha maningmana da 
maphaninghaialu. 

15Ot chi ningsanglak eina sāmasuilu, chithākha nakhalatta kala nawui tui 
khanganābingla huikhuipaira. 

16Na khalattala kala nawui tamkachitheilila ning ngasharlu, mamalaialu, 
chithākha nawui tui khanganābingla huikhuira. 

1 Timothy 5 

Sākhangayi Ot 

1Rarkhameiya mili makaharlu, kha navāli kapo thada hānglu; 
nganuikhameibingli nachinā ngarā thada phaninglu. 

2Rarkhamei sha̱naobingli nashava̱ thada, kala nganuikhamei sha̱naobingli 
nazarva̱ thada ningkathar eina phaninglu. 

3Kachangkhat ra̱meikapamva̱bingli khayāshilu. 

4Ra̱meiva̱ akhana naongarā nilala, ara̱-azā nilala leiakha rimeikapta athumna 
shimkhurli sāmikhangayi chi sāmi khavai tamkhuiphalungra kala hithada kasā 
hi eina ava̱ avābingli kala awo-ayibingli runkhamina. Hi Varewui ningyāng 
khaungna. 

5Kachangkhat ra̱meipamda amāng eina khaleiva̱ chiya, awui kachihān 
Varewuili shāphaida ngashun ngayā seihā sāda kapo mathāhailakmana. 

6Kha akhalatta ringphā khavai kasāva̱ a chiya ringlala kathina. 

7Athumli khamashāt malei khavai, ningkhami chi hāngchitheilu. 

8Kachikathāna awui athei-asābingwui vang mataimeikapta ashi shimkhurwui 
vang mangarānmitheiakha awui shitkasang maleimana. Chitkathā mi chiya 
mashitkasangbingli zakshimei. 

9Zingkum hangtharuk henkahaibing maningla ra̱meinaowui mishānli 
mashānsangalu. Chili lāngda, akhashimang fakathuiva̱, 

10kala kaphā otsak kasava̱; misui morei makaphungva̱, nao nganaokatheiva̱, 
shitkasangbingli phei pheokhamiva̱, kakhanangbingli ngachonkhamiva̱ kala 
kaphā ot kasāli ningkasangva̱ ngasāphalungra. 

11Lārongpongbingli ra̱meinaowui mishānli mashānsangalu, kaja athumna 
Khristali dharchigat kahai chili phasāwui khamathangna yuikahai tharan 
fathuingaihaowa. 

12Chieina athumwui ngashit kahai chi kaikahaiwui vang khayon samphanga. 

13Kala athumna shim shimli zangzatta ngachāng makakā tamkhui, kha chili 
zakshikhameiva khipālikha matheimila morsāpta mamatuikhangayi tui 
matuiphāphāhaowa. 

14Chiwui vang eina lārongpongbingna fathuida naola pharālaga shimkhurli 
kachingda ithumwui yangkashebingna ithumli khamashāt maleikhavai kasā 
phāmei. 

15Kaja ra̱meinao kaikhana Satanwuishong thuihaira. 

16Kachikathā shitkasangva̱ sha̱nao akhawui athei-asāli ra̱meinao leiakha, ana 
athumli ngachonmiranu kala churchli machot ngasakaranu. Chieina churchna 
rarkhameibing chili ngachonpaira. 

17Mathada yangkhame khararnaobing chili, mataimeikapta tamkachithei eina 
pao hākashok athum chili mataimeida khayāshiranu. 

18 Kaja hithada kapihaida lei: “Mā khanaia mukvā chili khamor 
makhalaphaipaimara” kala “Ot kasapā china awui langhai samphangngayiya.” 

19 Khararnaowuitungli kaphen tui chi mi khani lah kathumli langda shākhi 
maleiakha makhuisangalu. 

20Mi khangateinala ngachee khavai morei kasā mibingli saikorawui mangāli 
machinlu. 

21Mimai mayangalu, ngahānkhangai masāla, tuibing hi mayon khavai Varewui, 
Khrista Jishu kala kazingraobingwui miktāli ina kakasona. 

22Pāng khangkāda dharkachigat ot kasāli makatotnālu, miwui makaphā otsakli 
nalila phenpaishina. Tharlak eina pamlu. 

23Tara̱māng mamangalu, kha khaluizā khavaiwui vang, kala nali kazāching 
kajiwui vang, drakhāra̱ kateteo manglu. 

24Mi kaikhawui moreiva thatheihaoda bichar kasāna rihaowa. Kha kaikhawui 
moreiva naolak eina rātheiya. 

25Chithada sāda kaphā otsakbing chi thatheihai; ngalāngda matheisālala 
mangathumpaimana. 

1 Timothy 6 

1Varewui mingli kala ithumwui tamkachitheili mamashāt khavai rao sāda 
khalei saikorana athumwui akhavābingli khayāshida phaningserranu. 

2Vareshi akhavābingwui raobingna akhavābingli mayangkharingpaimana, kaja 
athumla athumwui chinaongarāna, honda athumli mathāmeida otram 
ngatha̱miki kajina, khikhalajila athumwui otsak eina kankhanā 
samkaphangbing athum chi leikashi shitkasangabingna. 

Minama Tamkachithei kala Mashunshān 

Hibing hi tamchitheilu kala hāshoklu. 

3Kachikathāna ithumwui Proho Jishu Khristawui khamashung tui kala 
dharmawui tamkachithei chili mamayāmada mikhanam tui tamchitheiakha, 

4a chiya khayāning khanganinga kala khikha matheithangkhama mina. Awui 
ningli ngaphatkhangai kala ngama̱-ngashaokhangai ningna pema. China 
yuikashi khangama̱-khangashao shokngasaka, 

5wuklung makhao kahai kala khamashungli makhalei mibingwui ningli atam 
kachida khonkazar shokngasaka kala dharma hiya shāngkhavaina da 
phaninghaowa. 

6Ningyāng unglak eina dharma kazatli tongkazā kahakva lei, 

7kaja ithum okathuili khikha makhuirāmana, okathuiwui eina khikhala 
makhuithuipaimana. 

8Chieina ithumwui kashakazā eina kashankachon samphanghaiakha, chi shapa 
da phaningsa. 

9Kha shāngkhangayiya athum china kasuili, khalenli, chukhamaja̱ makhalei 
kala shimānhaoki kaji ningkachāng kachungkhali tāzanga, chieina mibingli 
kashimān kala kathi pongli vāngasaka. 

10Lupāli leikashi hi makaphā saikorawui angayungna. Mi kaikhana 
ningchangnā kahaiwui vang shitkasangwui eina katāva̱li thuihaoda 
wukakhanang sikafa kachungkha samphanga. 

Shitkasangwui Khangarar 

11Kha Varewui mi nava, chikathā ot chi masaalu. Khamashung khangarong, 
Varetuili shitkasang, leikashi, ningzinghākharing kala malungkhanim phālu. 

12Shitkasangwui kaphā rai khangarar chi ngararlu; nana shākhi 
kachungkhawui mangāli hāngkaphat tharan nali hokhui kahai athishurda 
katang makhavai kharing chili singtitlu. 

13 Ot saikorali kharing mirinkhame Vare kala Pontius Pilatewui mangāli 
mashungrik eina shitkasang hāngkaphatwui shākhi khame Jishu Khristawui 
mangāli 

14ana marāranglakha eina tangda nawui kakaso chi athumna ningtonglak eina 
mayon khavai ina kakasona. 

15Awui kharā chi sokhame Vare kala akhamāng kaje Khamunga, 
awungabingwui Awunga, prohobingwui Prohona retkahai atamli khuirāmira. 

16Makathe kala khipānakha marānganaikhararra kahora ramli kapāna chi a 
mānga. Ali khipānakha matheiranga, katheila matheirarmana. Khayākakā kala 
mashimānda khamung chi awui ngasāranu. Amen. 

17Okathuili kashāngbingli malangso khavai kala akachang makhaning lanli 
machihān khavai, kha ot saikora ithumli ringphā khavai mavātla khame Vareli 
chihānthei khavai machinlu. 

18Kaphā ot sākhavai kala kaphā ot kasāli ngachāng kāmei khavai, sailamlak eina 
kateibingli mithei khavai athumli machinlu. 

19Chithākha athum khalattawui vang anaolamshongwui kaphā shimphung 
sākā kahaina. Chieina kachangkhat athumna mirinwui kharing chi 
samphangpaira. 

20Timothy, nali chisin kahai chi singtitlu. Khamakhao tui kala mangkhama̱wui 
ngaphat-ngayāt chili mi kaikhana “Aworna” da khamatui kala kakhui chili 
mazangalu. 

21Kaja kaikhana chi samphanghaira da phaning kahaiwui vang, chiwui athei 
sāda athum shitkasangwui apong chi shimānhaowa. Varewui lukhamashan 
nathum saikorali ngasomiranu. 

2 Timothy 

2 Timothy 1 

Shālam Tui 

1Khrista Jishuli ngarumhaoda ithumna samkaphanga ngashitmi kahai mirin chi 
hāshok khavai Varena mayāda Khrista Jishuwui paokazata Paul ina; 

2khaluma inaomayara Timothyli kagapina. Avāva̱ Varivara, kala ithumwui 
Proho Khrista Jishuna nali lukhamashan, phaningkhami kala chingri kahai 
miranu. 

Kasatkasang 

3Ishawo-ishayi ngarāwui thada mashun-makhui tharlak kahai eina ina Vareli 
otram khangatha̱wui vang ali ningshi. Kala ngashun ngayā mateila seihā kasā 
kachiva̱li nali phaningungda ningshi. 

4Nawui chāra̱ katā chi phaningungda ning tāphuphai khavai nali 
samphangngailak eina lei. 

5Nashāyi Lois eina nashāva̱ Eunicewui shitkasang katha nawui ningkathar 
shitkasang chi ina phaningunga kala chi nali leichingrada shitsangchaowa. 

6Ina pāng parda seihā sākhami tharan Varena nali lemmet mikahai chi leiching 
khavai phaningung khangasakna. 

7Kaja Varena ithumli ngacheekazarwui manglā mamihaimana, kha 
pangshapwui, leikashiwui kala khalatta ngarinkashapwui manglā chi mi. 

8Chieina Prohowui vang shākhi kasāli makhayakalu; awui vang phātop kazanga 
iwui vangla makhayakalu. Kha Varena pangshap mikahai athishurda 
paokaphāwui vang kachot phungrumlu. 

9Varena ithumli huimi kala a khalattawui mibing ngasā khavai hokhuihaira. Hi 
ithumwui kaphā otsakwui vang maningmana, kha awui lukhamashan kala 
kharin chiwui vangna. 

10Ara ithumwui huikhame kharā eina phongmihaira. Ana kathiwui pangshap 
shimān ngasakhaira kala paokaphāwui mangā eina makathi mirin chi 
phongmihaira. 

11Paokaphā hi hāshok khavai kala tamchithei khavai Varena ili kapangkhui. 

12Chiwui vang eina ina kakhanang ringkashi hi samkaphangna. Kaja ina khipāli 
shitsanghairakhala kaji nathumna thei, kala zimiksho chi 
maungshungranglakha eina tangda ana ili chisin kahai chi ana mayonmishapa 
da ina theishingkhuihaira. 

13Nawui vang shurpai khavai ngayoyan thada ina tamchithei kahai 
khamashung tui chi singtitlu, kala Khrista Jishuwuili khalei shitkasang kala 
leikashi chili leichinglu. 

14Ithumwui wuklungli khalei Manglā Kathara chi eina nali chisin kahai chi 
mayonlu. 

15Asiali khalei mi kachiva̱ iwui eina mai ngareithuihaira kaji nana thei. 
Athumwui ngachaili Phygelus eina Hermogenesla zanga. 

16Prohona Onesiphoruswui shimkhurli lumashanmiranu, kaja ana iwui kachot 
vānngasakchinga. 

17Kaja ana Romeli rāshungkhaleoda ili masamphangranglakha eina tangda 
phāshang phatai. 

18Khanaowa zimiksholi Prohowui phaningkhami awuitungli tāshungmiranu. 
Ephesusli leilakha ana iwui vang kayākha samikhala kaji nanala katheina. 

2 Timothy 2 

Kaphā Raimi 

1Chiwui vang eina inaomayara, Khrista Jishuli zangda samkaphang 
lukhamashan chiwui alungli kapinga ngasālu, 

2kala shākhi kachungkhawui mangāli iwui eina shākahahai chi mi 
khangateibinglila tamchitheishapki kaje shitsangkapaia mibingli chisinlu. 

3Khrista Jishuwui kaphā raimi akha sāda kachotkachāng phunglu. 

4Akhavāli ningyāng ungngasaki kaji raimi khipānakha yarui ashangva̱wui mirin 
maphāzatmana. 

5Khangareoa china ayinwui athishurda mangahanakha sāman 
masamphangmara. 

6Heithei hātkhare samphangkhangayia chi ot panglāk eina kasaa luikhavā mi 
china. 

7Ina nali kahāng hi phaningkazaklu, khikhalajila chi Prohona nali bhap 
tāngasakra. 

8Ina paokaphā hākashokli tamkachithei kathiwui eina ringshok kahaia kala 
Davidwui naotun Jishu Khristali phaningunglu. 

9Paokaphā hākashokwui vang ina kachotkachāng phunga kala yomnao thada 
marikhanghui sanga. Kha Varewui tui chiya manarhaipaimana. 

10Chiwui vang eina kapangkhui kahaibingna katang makhavai tekhamatei eina 
ngasoda Khrista Jishuwuili huikhami chi samphangpai khavai ina ot saikorali 
kakhāngna. 

11Hi khamashunga chānsam tuina: “Ithum ali thirumakha, ithumnala ali 
ringrumra. 

12Ithumna khāngakha, ithumla ali ngasoda mungra. Ithumna ali mamayākha 
ithumlila ana mamayāmara. 

13Ithumna maningtonglala, ava ningtongchinga. kaja ava akhalatta 
maminamana.” 

Varena Khamayā Ot Kasaa 

14Prohowui mangāli makankhanā tui mangayāt ngarok khavai athumli 
phaningung ngasaklu kala hāngmachinlu. Chiwui kaphā khikha maleimana, kha 
khanganābingli shimān ngasaka. 

15Varewui pao mashungrik eina tamkachitheia akha sāda nawui otwui vang 
makhayakla Varewui miktāli tongchaoda mayākhami samphang khavai sālu. 

16Mibingli Varewui eina yāmkhangasaka kachipat ngaphat-ngayātli mazangalu. 

17Athumwui tamkachithei chi aphili kakazā kazātyur kathāna. Hymenaeus eina 
Philetus ani khani hi chikathā tamkachithei mina. 

18Anina ringkhalui hi maleimana da tamchitheilaga mibingli mashongachei 
ngasakta khamashungwui eina lachāthuihaowa. 

19Kha Varewui khangazipa shimphunga chi mangachei ngasakrarmana, kala 
chiwuitungli hithada kapihaida lei: “Prohona awui mibingli thei kala Prohowui 
mina kajibing chi makhamashungwui eina latungphalungra.” 

20Shim kahaka akhali lupāsā eina sināwui khorkhongmāng maleimana, kha 
ngaleiwuila, thingwuila lei kala kaikhava saklak eina shichin khavaina, 
khangatei kaikhava ichamchamlak eina shichinna. 

21Kachikathā mina makaphāwui eina akhalatta tharngasakhaiakha, kasaka 
otwui vang shichinra, kaja khamathā ot sākhavai awui akhavāli chigat kahaina. 

22Yaron ngalāwui khamathang chi horhaida ningkathar eina Proholi khangakao 
mibingli ngasoda khamashung khangarong, shitkasang, leikashi kala chingri 
kahai phālu. 

23Mangkhama̱ kala ning makhaleiwui ngaphat-ngayāt chili mazangalu. Hikathā 
eina naoda kakharar shoka kaji nala thei. 

24Prohowui otram khangatha̱ miva makharar ngarokphalungmara, kha mi 
saikorali lumashankatha, kaphākasā, kala khāngkathei ojā ngasāphalungra. 

25Yangkashebingli kaphā eina mashungkakhui ngasāphalungra. Chithākha 
Varena athumli ningngatei ngasakta khamashung theikhui ngasakpai. 

26Chieina athumna ning phākhuida, chipeena rao sākhavai tuknar kahaiwui 
eina athum yāmshokpaira. 

2 Timothy 3 

Khanaowa Zimiksho 

1Hi theilu kaja khangachang zimiksholi kachotkachāng kachungkha rāra. 

2Mibingna kachichā khalattali leishira, ngamara, lāngsora, khayāning 
nganingra, chipatra, ava̱ avāwui kahāng manganāmara, ningkashi matheimara, 
dharma maleimara, 

3lukhamashan matheimara, phaningkhami maleimara, mashātzara, khalatta 
khangarin maleimara, sāshira, kaphāli yangkharingra, 

4mikhanam, ningngaikasā, kachorkashi kala Vareli leikashebing mangasāla 
lumkhalaoli leikashebing ngasāthuihaora. 

5Athumna akorli phārekta dharmarinwui otsak sālaga kachangkhat chiwui 
pangshapliva makhuisangmara. 

6Kaja mibing chiwui ngachaili kaikhana shim shimli zangzatta moreina shiren 
kahai khangazana, phaningphāphā kaje sha̱naobingli suikhui. 

7Sha̱naobing china tamkhui khavai panglāk eina hotnai kha khamashung chi 
matamkhuirarmana. 

8Jannes eina Jambresna Mosesli makhamayā chithada ning makhalei kala 
shitkasang makhalei mibing china khamashung chili mamayāmana. 

9Chithālala athumwui chi kasāngkha majimara, kaja aniwui thada athumwui 
mangkhama̱ chi mi kachiva̱na theihaora. 

Khanaowa Tamkachithei 

10Kha nana iwui tamkachithei, iwui acham-aram kala iwui mirinwui kharin chi 
shurkhuihaira, kala iwui shitkasang, iwui khāngkathei, iwui leikashi, 

11ili rekakharek, kala ina kachotkachāng kaphung chi nana theikhuihaira. 
Antioch, Iconium kala Lystrali hāngkhavai makhalei rekakharek ina khānghaira 
kaji nana thei! Kha saikora hiwui eina Prohona ili kanshokmi. 

12Kachangkhat eina Khrista Jishuwui lungli zangda tharda ringkhangai mi 
kachiva̱li rekharekra. 

13Makaphā kala sākharekbing chi zakshikhangai zakshimamānra, kateili 
chipatra, athum khalattala chipatra. 

14Kha nawui vanga nali tamchithei kahai khamashung chi sāchinglu kala chili 
shitsangtitlu. Nawui ojābing khipalongkhala kaji nana thei, 

15kala nganuilakhawui eina thuida, Khrista Jishuli shitkasang mangā eina 
huikhami samphang khavaiwui apongli thanvākhamiwui thangkhamei 
mishapa kathara tui chi nana theihaira kaji phaningunglu. 

16Kathara tui saikora Varena kasatkhami tuina. Chieina tamkachithei, 
hāngkhamachin, mashung khangasak kala khamashung khangarong 
tamchithei khavaiwui vang kannai. 

17Chiwui vang eina Vareli otram khangatha̱ chili khamathā ot sākhavai, sāri 
khangavai thada kāshung ngasaka. 

2 Timothy 4 

1Kharingabinglila, kathebinglila bichar sāki kaje Vare kala Khrista Jishuwui 
miktāli kala ana Awunga sāda rāmungki jihaoda ina nali hi saklak eina kapona. 

2Tui chi hāshoklu, kumkashok kumkazang mayangalu, theikhui ngasaklu, 
machinlu, katomlu, ningzingharingda tamkachithei machokchaihailu. 

3Mibingna khamashung tamkachitheili mahengsangla athum khalattawui 
ningkachāngli kashur kala nganākhangai hāngkachithei ojābing kachungkha 
chili kharomkazat atam rāra. 

4Khamashungli manganāsangla hāngkhanganao khararchānli ningchāngmeira. 

5Kha nava ngarakzak eina sālu, kachotkachāng khānglu. Evangelist akhana 
sāran ot chi sālu, kala Varewui otram khangatha̱ akha sāda nana sāran ot chi 
ungshung ngasaklu. 

6Iwui vanga ili shaothatki kaji atam nganailakhaira, kala iwui kapāng atam 
rāhaira. 

7Ina kaphā khangarar chi ngararhaira, yongki kaji chi yonghaira, kala 
shitkasang chi ina mayonhaira. 

8Chithang Zimiksho khangaronga mashunwona, imāngli maningla kha leikashi 
eina ngasoda ali khangaraibing saikorali miki kaji khamashung khangarongwui 
wungkuihon china ili ngaraili. 

Kasatkasang Tui 

9Iwuili thākta rākhavai kashap eina tangda ngarānlu. 

10Demasna aruihonwui okathuili leishimeihaoda ili chihohailaga 
Thessalonicali vāhaira. Crescensla Galatiali vāhaira kala Titusna Dalmatiali 
vāhaira. 

11Lukemāngna ili ngasopamda lei. Markli ngasorālu, ana iwui ot kasāli 
ngachonshapra. 

12Tychicusli ina Ephesusli chihovāhaira. 

13Troasli ina Carpuswui pāngli haimi kahai kachon eina lairikbing, matailak 
eina sāhui eina sākahaibing chi na kharā atamli khuirāmilu. 

14Mari kasā Alexanderna ili zakshilāk eina sai. Awui otsak chiwui vang Prohona 
sāman miranu. 

15Ali ngasharlu, kaja ithumwui paokaphā hili ana panglāk eina yeta. 

16Ina I khalattawui vang phayetkharethang iwui vang nganingmi khavai mi 
khipākha maleisāmana, saikorana nothāhaowa. 

17Kha Prohona nganingmi kala ili pangshapla mi. Chieina Gentilebing saikorana 
nganāsang khavai paokaphā chi ina hāshokshaphaowa; a kala ili shaothat 
khavai khak tāki kaji chiwui eina kanshokmi. 

18Prohona makaphā kachiva̱wui eina kanshokmida awui zingwungramli 
thānzangmira. Ishamei ali mashimānda tekmateichingranu. Amen. 

Khanaowa Tui 

19Priscilla eina Aquilali kala Onesiphoruswui shimkhurli shālam chiphunli. 

20Erastusna Corinthli pamhaowa. Trophimus kazāhaoda ali ina Miletusli 
nothāhaowa. 

21Kashap eina tangda si marāranglakha rākhavai hotnālu. Eubulusna nali 
shālam mili; Pudens, Linus, Claudia kala ichinā ngarā saikoranala shālam 
chiphunli. 

22Prohona nawui manglāli ngasomiranu. Varewui lukhamashan nathum 
saikorali ngasomiranu. 

Titus 

Titus 1 

Shālam Tui 

1Varewui rao kala Jishu Khristawui paokazata Paul, ithumwui dharmarinna 
khamashung tamchithei kahai chili thānmi khavai kala Varena kapangkhui 
kahai miyurwui shitkasangli ngachonmi khavai ili kapangkhuida kachihona. 

2Chi makashimān mirinwui kachihānli pheisin sai. Makakapika Varena okathui 
masāranglakha mirin chi ngashitmihaikasāna, 

3kala retkahai atam chili awui paokaphāli phongshokmiya. Hi ili chisin kahaina, 
kala chi ithumwui Huikhame Varewui kakaso eina hākashokna. 

4Ina shitkasangwui lungli inaomayara hokapaiya Titusli kagapina: Avāva̱ 
Varivara kala ithumwui Huikhame Khrista Jishuwui lukhamashan kala chingri 
kahai tāshungmiranu. 

Creteli Titusna Ot Kasā 

5Sakhangayi apam kachiva̱li churchwui kathāna kapangsang khavai ina nali 
Creteli chipam kahaina. Ina hāngchithei kahai chi phaningunglu. 

6Kathāna saki kaje mi chi shāt makakā sāphalungra, preiva̱ 
akhamāngphalungra, naongarāla shitkasanga, kapā ot masāla kahāng 
khanganā ngasāphalungra. 

7Kaja yaokahoma hiya Varewui lanse akha sāda shātmakakā mi sāphalungra, 
malangsophalungmara, malungmavātzarphalungmara, khamarip, khangashao 
kala tongzā khavai khangamar ot masāphalungmara. 

8Kha kha̱mimāli ngahānkatha, kaphā sākhangaia, khalatta ngarinkatha, 
khamashunga, kathara chamsin katheia sāphalungra. 

9Tamchithei kahai khamashung tui chi singtitphalungra. Chithākha 
khamashung tamkachithei chi ana hāngchitheishapra, kala tui khangayātbing 
chili athumwui khayon chitheishapra. 

10Kaja pāreklaga ngakaikashe kala mikhanama mi kachungkha lei, 
mataimeikapta chi Jihudibingna. 

11Athumna tongzā khavai hokhamahā matamchitheikhangayi chi tamchitheida 
shimkhur katongali pa̱ngapā ngasaka. Chikathā chi khāmphalungra. 

12Cretenaobing athum khalattawui ngachaili marān akhana “Cretewui mibinga 
atam kachiva̱li kakapik, makaphā ramsā, ngachangmakakā kala 
morkahakbingna” da hānga. 

13Awui tui chi mashunglaka. Chiwui vang athumli saklak eina 
hāngmachinphalungra. Chithākha athumwui shitkasang ngatarpaira. 

14Kala khamashung horkahaia mibingwui eina kashok mikumowui ningkhami 
kala Jihudibingwui phorchān manganāsangluimara. 

15Katharabingwui vanga ot saikora tharsera. Kha khamakhao 
mashitkasangbingwui vanga khikhala kathar maleimana. Kaja awui ning kala 
mashun-makhui hi makhaoserhaowa. 

16Athumna Vareli thei da hānga, kha athumwui otsakva chili mamayāmana. 
Athum hiya kaphā ot sākhavai matik makachā, yangkharingkapai kala kahāng 
makhanganābingna. 

Titus 2 

Khamashung Pheisintui 

1Kha tamkachithei khamathā chili khangaruma chi nana chishutphalungra. 

2Khararnaobingli ngarakzakhai khavai, ningkā khavai, khalatta ngarinthei 
khavai, shitkasang, leikashi kala kakhāngli nganingtit khavai tamchitheilu. 

3Chithada preirarbingli kathara preirarwui mirin zatkhavai hāngchitheilu. 
Athum morkasāp lah khamarip otsakli mazangphalungmara. Kaphā chi 
khikhala da lārongpongbingna tamkhui khavai 

4athumna lārongpongbingli gahara ngarā eina naongarāli leishi khavai, 

5ningkakāva̱, shim pānkatheiva̱, lumashankatheiva̱ kala gahara ngarāwui 
kahāng khanganava̱ sākhavai tamchitheiphalungra; chithākha Varewui eina 
kharā chānpao chili mi khipānakha mamashātmara. 

6Chithada sāda yaronnaobinglila athum khalatta ngarinshap khavai 
kasatsanglu. 

7Apong saikorali na khalatta acham-aram kaphāwui ngayoyan sāphalungra. 
Nawui tamkachitheili ningkathar kala ningkasang eina sālu. 

8Maphenkapai tui matuilu, chithākha ithumwui apongli athumna makaphā 
khikha hāngkhavai masamphangmada yangkashibing khayakkhuira. 

9Raobingna athumwui akhavābingwui kahāng nganā khavai kala apong 
kachiva̱li ningyāng ungngasak khavai tamchitheilu. Athumli mangakaishi 
ngasakalu 

10kala malee ngasakalu, kha athumna atam kachida kaphā kala kahāng 
khanganā lei kaji chitheiphalungra. Chithākha athumwui otsak saikorali 
ithumwui Huikhame Varewui pongli tamkachithei chi aman leingasakra. 

11Kaja mikumo saikorali huikhui khavai Varena awui lukhamashan 
chitheimihaira. 

12Lukhamashan china ithumli Vare makathei mirin kala okathuiwui 
khamathang horngasakhailaga khalatta khangarin mirin, mashungrik eina kala 
Vareli theida okathui hili okthui khavai tamchitheimi. 

13Ithumna kachihān khamahaiya zimiksholi ngaraida ithumwui Huikhame 
Jishu Khrista kala hakkhamahā Varewui tekhamatei chi rāthanghon 

14 

makaphā makhayāwui eina ngatangkhuida awui kathara kala khamareka mi 
sākhavai a khalatta ithumwui vang chigatmi. 

15Kasatkasang eina ngasoda mangasunglakla kahāngla hāngmachinlu. Mi 
khipānakha nali mayangkateo ngasaklu. 

Titus 3 

Vareshi Acham 

1Khamungabing eina pangshap kasingabingli mayā khavai, athumwui kahāng 
nganā khavai, kala khamashung ot sāngairareohai khavai nawui mibingli 
phaningung ngasaklu. 

2Khipalikha kashi  tui mamatui khavai, makharar khavai, kha malungnim 
khavai, mashit khavai kala mi saikorali ngahānthei khavai hānglu. 

3Ithum atam akhali mangma̱sai, kahāngla manganāsāmana kala khangui pongli 
zatsai. Mik khamathak, pha̱sāwui ringkaphāmangli phāda kala yuikashi 
yangkashina pemhaida akha eina akha yangkharing ngaroksai. 

4Kha ithumwui huikhame Varewui lukhamashan kala leikashi phongkhami 
tharan, 

5ithumli ana huimi. Ithumna khamashung khangarong ot kasāwui vang 
maningmana; kha awui lukhamashan mangā eina pheomihaida Manglā 
Katharana pharā khangasak mirin kadhar chi ithumli thada mi. 

6Ithumwui Huikhame Jishu Khristawui mangā eina Varena ithumwuitungli 
Manglā Kathara pemting eina heirormi. 

7Chieina awui lukhamashan mangā eina ithumli mashungmida ithumna 
kachihān makashimān kharing mirin chi samphang ngasaka. 

8Hi khamashunga chānsamna; Ina nali hiwui pongli saklak eina hāng 
ngasakngai. Chithākha Vareli shitkasangabingna kaphā ot kasāli chekchinmeira 
kala hikathā hi mibingwui vang phai kala kānnai. 

9Kha mangkhama̱wui ngaphat khangarok, miun kaphei, ningkhokkha makasā 
kala ainwui pongli khararkhangarokli mazangalu. Chi makankhanā otmānga. 

10Kaikhangasaka mi chili khani shida hāngmachinlu. Chiwui thiliva khikha 
mahāngluilu. 

11Kaja hikathā mi hiya morei kasā kala makathara mina da nana thei. Awui 
moreina a yonna da theikhui ngasakra. 

Khanaowa Tui 

12  Artemus nilala. Tychicus nilala, ina nawuili chihokharā tharan kashap eina 
tangda Nicopolisli rākhavai sālu. Khikhalajila ina sikachāng atamli chili 
pamkhavai ngarānhaira. 

13 Phayetme Zenas eina Apollosli kashap eina thākta chihoungmilu. Ani khavāt 
malei khavaila yangmilu. 

14Kachangkhat darkar khalei chi mishap khavai ithumwui mibingna kaphā ot 
kasāli ngalang chigathei khavai tamkhuiphalungra kala aremawui mirin 
maringphalungmara. 

15Ili ngasokapambing saikorana nali shālam chiphunli. Shitkasanglungli shālam 
chiphunli. Shitkasanglungli ithumli leikashebing chili ithumwui shālam 
hāngmihailu. Nathum saikorali Varewui lukhamashan china 
ngasomichingranu. 

Philemon 

Philemon 1 

Shālam Tui 

1Khrista Jishuwui vang eina phātop kazanga Paul kala ivānao Timothy inina 
ithumwui ngasota kala otsakruma Philemon; 

2nawui shimli kazip khangaruma churchwui mibing, izara̱ Apphia kala 
Khristawui raimi sākhangaruma Archipusli kagapina. 

3  Ithumwui Avā Varivara kala Proho Jishu Khristana nathumli lukhamashan 
kala chingri kahai miranu. 

Philemonwui Leikashi kala Shitkasang 

4  Iwui seihā kasā kachiva̱li nali phaningungchinga, kala Vareli ningkashi 
michinga. 

5Kaja Proho Jishuli nawui shitkasang kala katharabing saikorali nawui leikashi 
pao ina shāhaira. 

6Shitkasangabing thada nali ot sākhangarum hina Khristali ithum ringrumda 
sokhami samphangda khalei chi thukmeida theikhuipaira kaji hi iwui seihā 
kasāna. 

7Leikashiya ivānao, nawui leikashi china ili tarākha khamathān kala kakatom 
miya, kaja shitkasangbing saikorali nana ning ringphā ngasakhaowa. 

Onesimuswui vāng Paulna Pokhami 

8Chiwui vang eina Khristawui alungli nachinā akha sāda, sāki kaji chi sākhavai 
nali kakasoli pingshapa. 

9Chithālala leikashiwui mangā eina Khristawui mathun akha sāda kala awui 
vang eina arui phātopli narkahaia, Paul ina nali makasola kapona. 

10 Khristawui lungli inaomayara ngasā kahaia Onesimuswui mahut eina ina 
kapona kaja phātopli leilakha I awui manglāwui avāva̱ sākahaina. 

11Khareli nawui vang makannāsāmana, kha ara nawui vangla, iwui vangla 
kānnai. 

12Ali nawuili chihorāluishitli; iwui ningkatongla zanga. 

13Paokaphāwui vang eina I phātopli leilakha nawui mahut sāda ili otram 
ngatha̱mi khavai ali ngasopamngai. 

14Kha ili ngachonmi khavai nali tandi masāngaimana; nawui ningkatong chi 
eina vaingasakngai. Chieina nana mayākhami maningla ina khikhikhala 
masālakmara. 

15Nana ali ngasopamchingpai khavai atam kasha̱khawui vang Onesimusna 
nawui eina thuikahailapai. 

16Ara a hi raona jilala raoli mataimeikhārda Khristawui lungli leikashe 
chinaongarā akha sāhaira. Iwui vanga a hi aman saklaka. Kala Prohowui lungli 
rao kala chinaongarā akha sāda a hi nawui vang aman kayākha 
sakmataimeirakhala! 

17Chiwui vang eina ili nawui ot sākhangaruma akhana da phaningakha ili nana 
samphangkhuiki kaji thada ali samphangkhuimilu. 

18Nali khayon sahaisālala kala leiman zangsālala chi ina runra. 

19Paul ina ipāng eina hi kagapina, Ina runra—naphasā, namanglā tongda ili 
leiman zanga kaji kahāng maningmana. 

20Chieina ivānao, Prohowuilungli nawui eina khangachon hi samphang 
ngasakmilu. Ining ringphā ngasakmilu. 

21Nawui kahāng khanganāli shitsangda, ina kapoli lāngmeida samilakra kaji 
theida ina hi kagapina. 

22Chili lāngda iwui vang shim kā akha ngarānmihaisalu, kaja nathumwui seihā 
kasā ngahānkāmida Varena nathumwuili rālui ngasakra kajiwui kachihān lei. 

Khanaowa Shālam 

23 Khrista Jishuwui vang ili ngasoda phātop zangkhangaruma, Epaphrasna 
shālam mili 

24 Kala ili ot sakhangarumbing, Mark, Aristachus, Demas kala Luke longnala 
shālam chiphunli. 

25Proho Jishu Khristawui lukhamashan chi nathumli ngasomiranu. 

Hebrewnao 

Hebrewnao 1 

Varewui Tui Naomayarawui eina 

1Achālakha awo ayibingli Varena kachungkha shida matuiya kala apong 
kachungkha eina marānbingli shichinda hāngmi. 

2Kha khanaowa atam hiliva Naomayarali shichinda ithumli hāngmihaira. Apuk-
apaga hi awui mangā eina sai kala ot saikora awui sāngasaka. 

3Anaona Varewui tekhamateiwui kahān chi hāna kala Varewui azak tākamhai. 
Awui tui china apuk-apaga hi ringkhangasakna. Mikumowui morei pheokhami 
samphang kahaiwui thili, ana kazingramli Reikhamatai Varewui yāshong pama. 

Varewui Naomayarawui Hakkhamahā 

4Varena Anaomayarali khami aming china kazingraobingwui amingli 
reikhamei thada athumli Anaomayara reimeida sākahaina. 

5  Kaja Varena kazingrao khipāli, “Na Inaomayarana; ina nali aja 
pharākhuihaira” jikhala? Lha kazingrao khipākhawui vang “I awui Avāva̱ sāra, 
a iwui Naomayara sāra” da hāngkhala? 

6  Varena awui naochizai Naomayarali okathuili chihokharā tharan hithada 
hānga, “Varewui kazingrao saikorana ali khorumranu” 

7  Kazingraobingwui pongli ana hānga. “Varena awui kazingraobingli masi 
sāngasaka, kala awui raobingli meiwon sāngasaka.” 

8  Kha Anaomayarawui pongli hithada hānga. “He Varivara! nawui 
wungpamkhong mashimānda leichingra! Nawui mibingli nana mashun eina 
mungra. 

9Nana khamashungli leishi kala khanguili ningkachai. Chiwui vang eina Vare, 
nawui Varena nawui ngasotnaobingli lāngmeikharda ringkaphāwui thao chi 
nali neomihaira.” 

10  Kala “Proho! haophokkhareli nana okathui sākhui, kala kazingramla 
napāngthem otsakna. 

11Saikora chi shimānserhaora, kha na leichingra; athum saikora kachon thada 
chamserhaora. 

12Katuma phahon thada nana khaluikhuihaora, kala chibing chi 
ngacheikhuihaora, kha nava chichingra, kala atam zingkum kakum 
mavaimara.” 

13  Kha kazingrao khipālikha ana “Iwui yāshong pamlu, yangkashibingli nawui 
pheinai masā ngasakranglakha eina tangda” da mahānglakmana. 

14Athum hi kahui samphangki kaje athumli otram ngatha̱mi khavai chihorā 
kahai sheba sāme manglābing maningmala? Kala huimiki kajibingli ngachonmi 
khavai chihokharā manglā maningmala? 

Hebrewnao 2 

Hakkhamahā Huikhami 

1Chiwui vang eina ithumna shākahai khamashung chi ngazipmeida 
singphalungra, chithākha ithum chiwui eina mangaphongthuimara. 

2Kazingraona khami pao chi khamashungna da chitheimihaira; chithākha 
chiwui athi makashurbingna samphang khangayi tandi chi samphangra. 

3Hiyākha kahaka huikhami hili ithumna manganāsangla kathada 
yāmshokpairakhala? Khareli Prohona huikhami hi hāngmi. Kala kashābingna 
chi mashunga da shākhi mihaira. 

4Varena machutbing, matakhak kahai kala mina masākharar otsakbing kala 
awui ningkachāng athishurda ngayarkhami Manglā Katharawui lemmet 
chieina shākhi mi. 

Huikhamili Thānvākhame 

5Ithumna matuida khalei rāki kaji okathui hi kazingraobingna mungkhavai 
mamihaimana. 

6 Kha kathara Varetuili hāngkahai thada, “Mikumo hi khida, nana awui vang 
hiyākha phaningmi, khikha makhaning mikumo hili nana hiyākha sakta 
khuimikhala? 

7Atam kasha̱khawui vang nana ali kazingraobingli kateokha nemmeida sākhui, 
tekhamatei kala khayākakā eina kuihon sāda ngahonmi. 

8Kala ot saikora awui pheizingli leingasaka.” Ot saikora awui pheizingli 
leingasakta ot saikora awui pāngli horsangmi, mahorsangkhami akhala 
maleimana. Chithālala arui eina tangda ot saikora awui pheizingli leihaira kaji 
ithumna matheiranga. 

9Kha Varewui lukhamashan mangā eina mi kachiva̱wui vang thimiki kaje atam 
kasha̱khawui vang kazingraoli nemmeida sākahai Jishuli ithumna thei. 
Kathiwui kachotkachāng phungkhamiwui vang tekhamatei kala khayākakā 
eina kuihon sāda ngahonmi kahai chi ithumwui mik eina thei. 

10Ot saikora kasā kala phāri khavai Varena mi kachungkhali Anaomayarawui 
tekhamatei chi samphangrum khavai mingasakphalungra kaji hi mashunglaka. 

11Kaja tharkhame eina tharmi kahaibing saikorawui haophok khavaipam 
akhamānga. Chiwui vang eina Jishuna athumli ichināngarā hokida 
makhayakmada 

12 hithada hānga, “Ina nawui ming ichinā ngarāli vaomalānra, yarui kazipli nali 
ina masot chikatra.” 

13  Hithada hānglui, “Ina ali chihānchaora.” kala hithada hānglui. “Ila, Varena 
mikahai naongarābingla hili lei.” 

14Chieina naoshinaobing chi phasā khavaia kala ashee kazanga mi sāhaoda 
Jishula athum thāpapama. Kaja ana thikhami mangā eina kathiwui pangshap 
kasinga chipee chili shimān ngasaka. 

15Kala kathili khangacheewui vang eina athum mirin peida rao sākasābingli 
ningkhān ngasaka. 

16 Kaja ana khangachon chi kazingraobingli maningla Abrahamwui ara̱-azālina 
kaji hi khamashung tuina. 

17Ningtongda shitsangkapai kala Varewui mangāli lumashankatha pāngmon 
kharei sākhavai; ana otsak kachiva̱li achināngarā thada kasāna, kaja mibingwui 
morei pheomi khavaina. 

18Alila suida kakhanang samphang kahaiwui vang, ara kasui samphangda 
khaleibing chili ana ngachonmira. 

Hebrewnao 3 

Mosesli Jishu Reimei 

1Varena hokhui kahai kathara ivānaobing, ithumna hāngkaphata paokazata 
kala pāngmon kharei Jishuli phaninglu. 

2 Mosesna Varewui shimkhurli shitsanglak kahai thada Jishunala ali 
khāngkhuikhame Vareli ningtongda shitsanga. 

3Shim kasaa china shim chili lāngmeida khayā kai. Chithada sāda Mosesli 
lāngmeikharda Jishuna tekmatei ngayiya. 

4Shim kachiva̱ chiwui kasaa mi leisera, kala saikora kasaa chi Varena. 

5 Mosesna Varewui shimli rao akha sāda ningtonglak eina shitsanga, kala naoda 
shokki kaji Varena kahāng chi ana shākhi mi. 

6Kha Khristana anaomayara sāda Varewui shim ningtongda mayonmi. Ithumna 
kachihān chiwui vang khanao eina tangda ninglumtur eina singtitakha, ithum 
awui shimna. 

Varewui Mibing Ngasām khavai 

7  Chieina Manglā Katharana kahāng thada, “Aja nathumna Varewui akhon 
shaakha, 

8achālakha nawo-nayingarāna Vareli ngakaikashi thada ning mamararhaialu, 
lamhāngli kazat tharan chāng khayang thada. 

9Chili athumna ili chāng tamyanga, kum hangmati ina athumli sākhami chi 
thatheilala, da Varena hānga. 

10Chiwui vang eina mithot hili ina malungvātta hānga, ‘Athumna khayonmāng 
phaningchinga, iwui tuila manganāmana.’ 

11Lungvāt eina ina khangashit sai; ‘Iwui ngasāmkakhui chili nathum khipākha 
mazanglakmara!’” 

12Ivānaongarā! Kharinga Varivarawui eina mangareithui khavai zakkashi ning 
kala mashitkasang ot maphaning khavai ning ngasharlu. 

13Moreina nathum khipālikha chipatta ning mamakang ngasak khavai “Aja” 
kaho hi leilakha nathum akha eina akha kasatkasang eina ngasoda 
thangkachida machin ngaroklu. 

14Kharewui eina ithumna shitkasang khalei chi khangachang eina tangda 
singtitakha ithum Khristawui otsakrumasera. 

15 Kathara lairikli hithada hānghaida lei, “Aja nathumna Varewui akhon 
shaakha; achālakha nawo-nayingarāna ngakaikashi thada, ning 
mamakanghaialu.” 

16  Varewui akhon shālaga ngakaikashi khipākhala? Athum chiya Mosesna 
Egyptwui eina thānkashokbing maningmala? 

17Kum hangmati Varena khipāli malungvātkhala? Morei kasābing kala 
lamhāngli thisang kahaibing chi maningmala? 

18Athum ili ngasoda khangasām masamphanglakmara da Varena khangashit 
kasā chi khipālonglikhala? Ali ngakaikashibingli kahāng maningmala? 

19Athumna mashitsangthuda mazangrarthuwa kaji ara ithumna theiya. 

Hebrewnao 4 

1Ara, Varewui ngasāmkakhui chili zangkhavai ana ithumli ngashitkhami chi 
mida lei. Chiwui vang eina khipākha ngasāmkakhui chili mazangkharar malei 
khavai ning ngasharra. 

2Kaja athumna kashā thada ithumla paokaphā chi shāhaira, shālala athumwui 
vang kānkhanā maleimana. Khiwui vangkhala kaja athumna kashā tharan 
shitkasang eina ngasoda makhuisangthuwa. 

3 Hithada hāngkahai thada ana ngashitmi kahai ngasāmkakhui chi ali 
shitkasanga ithumna samphanghaira. Ana okathui sāda kupkahaiwui thili 
hithada hānga. “Lungvāt eina ina khangashit sai; ‘Iwui ngasāmkakhui chili 
athum khipākha mazanglakmara,’” chitharan ana sāki kaji saikora apuk-apaga 
kasā atamli kuphairasai. 

4 Kashinethangwui pongli kathara lairik apam akhali hithada hānghai, “Ot 
saikora kupserhaida kashinethang Varena ngasāmkhui”, 

5 ngaraikachā apamli hithada hāngluishita, “Iwui ngasāmkakhui chili athum 
khipākha mazanglakmara.” 

6Paokaphā shākharebing chi ngasāmkakhui masamphangmana, kachiwui 
vangkhala jilaga athumna mashitsangthuwa. Kha kaikhana ngasāmkakhui 
samphangra. 

7 Kaja Varena khangatei zimiksho akha phākhuida “Aja” kaji hi eina theikhui. 
Tui hi zingkum kasāngkhawui thili Davidwui eina kashā samphanga, kaja 
kathara lairikli hithada hānghai; “Aja nathumna Varewui khon shaakha, wuk 
mamakanghaialu.” 

8Varena ngashitmi kahai ngasāmkakhui chi Jishuna mibingli mihaisāsi kaja 
khangatei zimiksho akhawui pongli Varena mamatuihaisāmara. 

9Chiwui vang eina aruila, Varena sabbaththang ngasāmkakhui thada awui 
mibingla ngasāmkhui khavai lei. 

10 Varena awui ot sālaga ngasāmkakhui thada, ali kazangbingla kachichāwui ot 
kasāwui eina ngasāmkhuira. 

11Chiwui vang eina ngasāmkakhui chi samphang khavai ithum kashap eina 
tangda sāsa, chithākha shitkasang khavātwui vang athumna masamkaphang 
chithada ithum khipākha masamkaphang maleimara. 

12Varewui tui hiya kharinga kala pangshapana. Zankhangasung raighaili 
zanmei. Hiya kharing eina manglā ngashik khavai pam, kala ara̱-ngasun eina 
angating ngachaipam kachida vāza̱sera. Miwui ningkachāng kala kaphaningla 
hina kashikaphā chitheimi. 

13Varivarawui eina ngathumkapai khikha maleimana. Ot saikora awui miktāli 
ngakheikhang eina theisera; kala ithumna sākahai ot saikora ali hāngphatserki 
kajina. 

Khareia Pāngmon Jishu 

14Jishu, Varewui Naomayara pāngmon kharei kazingramli vāhaira, chiwui vang 
eina ithumna khuisang kahai shitkasang chi singtitsa. 

15Ava ithumwui khangazanli malukhamashana pāngmon kharei maningmana. 
Lākhashong phaningakha, ithumwui thada alila suihaira, kha ava morei 
masālakmana. 

16Chiwui vang eina lukhamashan khaleipam Varewui wungpamkhongli 
chihansa̱ vāsa. Chili ithum lukhamashan samphangra kala ithumna khavāt 
tharan ngachonmi khavai lukhamashan samphangra. 

Hebrewnao 5 

1Athumwui mahut eina Vareli otram ngatha̱mi khavai mibingna pāngmon 
kharei kapangkhui, kala ana moreiwui vang kachigat kala pha̱kaphayā ot sai. 

2Ala apong kachungkhali khangazanwui vang, matheithangkhamabingna 
khayon kasā saikora chili malungkhanim eina ot sāshapa. 

3Chiwui vang eina mibingwui vāngmāng maningla a khalattawui moreiwui 
vangla pha̱kaphayā ot sai. 

4Khayākakā pāngmon kharei sākhavai khalatta makapangkhuimana. Aaronli 
hokakhui thada Varena hokakhui mi chili sākhangasakna. 

5 Chithada sāda Khristanala pāngmon kharei ngasā khavai a khalatta 
makhāngkāmana kha hithada kahāng a china ali ngapham hi mi; “Na inao 
Mayarana; aja I nawui Avā ngasāhaira.” 

6  Apam khangatei akhali hithadala hānga, “Na Melchizedekwui thada, 
mashimānda pāngmon sāchingra.” 

7  Jishuna okathuili ringlakha kathiwui eina huimi khavai Vareli chara̱ tāda 
panglāk eina ringngāda seihā sai. Kala ana malungkhanim eina ning 
horsangchao kajiwui vang Varena khuisangmi. 

8Varewui Naomayarana jilala kachotkachāng kaphung eina kahāng khanganā 
tamkhui. 

9 Kāshungchao ngasak kahai tharan awui kahāng khanganābing saikorawui 
vang katang makhavai huikhamiwui ura̱ok ngasāhaowa, 

10 kala Melchizedek kathā pāngmon kharei akhana da Varena chitheimi. 

Hāngkhamathin 

11Hiwui pongli hāngki kaji kachungkha lei, kha nathumna bhap matākhui 
katheiwui vang hāngsaklaka. 

12Nathum ara ojā sātheirānhaira, kha Varetui pheisin khare chi nathumli 
tamchithei khavai khangatei akha phāsangfarali. Nathum zāt khamarar zāki 
kajiwui mahutli seina̱ mangchingda leili. 

13Seina̱ mangda khaleibing chi mashun-makhui matheila nganuichingda 
khaleibingna. 

14Kha zāt khamarar hi khararnaobingwui vang, ningphaninwui pangshap eina 
kashikaphā theishapabingwui vangna. 

Hebrewnao 6 

1Khristawui pongli theiphokdhadhar kajiwui arah chi horhailaga kāshungmei 
khavai sausa. Kathe otsakbingwui eina ningkhangatei kala Vareli shitkasang 
haokaphokwui shimphung chili singtitta maleichingsa. 

2Ra̱kahik, pāng khāngkāda sokhami, kathiwui eina ringkhangasaka kala katang 
makhavai bichar hikathā tamkachithei himāngli maleichingsa. 

3Ithum mangāshong muivausa! Varena mayāmiakha ithumna hi sāra. 

4Varewui kahor samphang kahaibingna kazingramwui sokhami 
mazapyanghailaga, Manglā Katharawui apongla samphanghailaga, 

5Vare tuiwui khamathā kala, rāki kaji thotwui pangshapla mazapyanghailaga, 

6mai ngareithui kahaibing! Athumli ning ngateilui khavai khuiungluiki kaji 
masākapai otna, kaja Varewui Naomayarali athumna krushtungli 
shāoshānluishitta yarui mangāli maishi ngasakta lei. 

7Zingrot tārorda mazimkakhui kala lui khavābingwui vang kānkhanā 
arongbing khar khangasaka ngalei chili Varena somi. 

8 Kha ka̱shāt eina khawomāng kaphor ngalei chi kānkhanā maleimana; chili 
Varena khonshikapaiwui kalāshāt lei kala mei eina shimān ngasakra. 

9Leikashebing, hikathā tui hānglaga, nathumwui vanga huikhamiwui 
phākhamei sokhami lei da shitsangchaowa. 

10Vareva mashun bichar sākhamena. Chiwui vang eina nathumna sāmi kahai 
otsak lah katharabingli ngachonkhami eina nathumna ali leikashi chithei kahai 
kala aruila athumli ngachonmida khalei chi ana mamalaimara. 

11Nathumwui kachihān chi ungshungchao khavai nathum kachiva̱na khanao 
eina tangda mayontit kaji hi ithumwui ningkachāngna. 

12Chiwui vang eina nathumli ngachāng makakā mi mangasā ngasakngaimana, 
kha Varena ngashitmi kahai chi samphang khavai shitkasang eina 
lāngkatha̱bing kathā sāngasakngai. 

Makhangachei Ngashit kahai 

13  Abrahamli ngashitkhami tharan Varena sāki kaji ot chiwui vang shākhi sai. 
Ali hakkhameia maleithuda khangashit kasā tharan a khalattawui mingli 
mingzai. 

14Ana hānga, “Ina somida nawui ara̱-azā kachungkha mira da shākhi kasāna.” 

15Abrahamna khāngkatheiwui vang Varewui ngashit kahai chi samphanga. 

16Kachikathāna khangashit kasā tharan ali reikhameiya kachikathā akhawui 
mingli mingzaiya kala khangashit chi kupkhui. 

17Varena ngashitmi kahai samphangki kajebingli, awui kharin chi 
mangacheilākmana kaji hi theishingkhui ngasakkhangaiwui vang khangashit 
chili shākhi sāmi. 

18Chili khamataia khani lei, chiya mangacheipaiki kaji kala Varena maningmana 
majiki kaji china. Chieina awuili ningkhalum samphang kahai ithumwui vanga 
ithumwui mangāli haimi kahai kachihān chili singtit khavai panglāk eina 
kasatmiya. 

19 Kachihān hi ithumwui mirinwui pokkhui khavai katha sāda lei. Hiya 
kalākashi makhalei, makhangapatana, chonrān chi kānzangda zangkhamei 
kathara shim chili zangshunga. 

20 Ithumwui vang eina Jishuna chili rida zanghaira, kala Melchizedek thada 
katang makhavai pāngmon kharei sāhaira. 

Hebrewnao 7 

Melchizedek Pāngmon 

1  Melchizedek, Salemwui awunga, kala Reimataimeikap kaje Varewui pāngmon 
china Abrahamna raili vāda awungabingli sāthathailaga hankhaung tharan 
angarokta somi, 

2kala Abrahamna awui khalei saikorawui sharuk tharāwui akha ali mi. 
(Melchizedek kajiwui kakhalat khareva, “Khamashung khangarongwui 
Awunga” kajina; a Salemwui awunga ngasā kahaiwui vang awui ming “Chingri 
kahai Awunga” dala khalatpai). 

3Melchizedekwui ava̱ avā, awo-ayi lei kaji khikha makapihaimana, kala awui 
kapharā eina kathila kapi kahai maleimana. A Varewui Naomayara kathāna 
kala katang mavaila pāngmon akha sāda leichinga. 

4Chithākha a kayākha kahaka mikhala? Awo kharar Abrahamnala raili 
samkaphang sharuk tharāwui akha mi. 

5Kala Leviwui ara̱-azā pāngmonbingli Israelnaobingwui eina sharuk tharāwui 
akha ngashaikhui khavai ainna kasohai, chiya Abrahamwui ara̱-azā 
ngasesenglala aramnaowui eina ngashaikhui. 

6Melchizedek Leviwui shangnao maningmana, kha Varewui ngashit kahai 
samkaphanga Abrahamwui eina sharuk tharāwui akha khuida somi; 

7sokhami khamena sokhami kakhuiali reimei kaji hili ningmaong khavai 
maleimana. 

8Kathara Lairikli kahāng thada, pāngmonbingwui shong jiakha thikapai mina 
sharuk tharāwui akha chi ngashaikhui, Melchizedekwuishongva kharinga 
china ngashaikhui. 

9Hānglaksa jiakha, Abrahamna katharā chi khami tharan, Levinala (sharuk 
katharā khangashaiya ara̱-azā) miya. 

10Abraham eina Melchizedek samkaphang tharan Levi mapharārangsai, 
wuklungli leikasā kathāna. 

11  Leviwui pāngmonsin eina kākashung chi khuirāshapa jiakha (Kaja mibingna 
ain hi chiwui eina samkaphangna jihaoda), khisāda Aaronli ngarikathi 
pāngmon maningla Melchizedek kathā pāngmon khangatei 
shokkhangasakkhala? 

12Pāngmon ngacheiakha ainla ngacheiphalungra. 

13Hiwui pongli ithumwui Prohova shang khangateina, ashi shangwui eina 
khipānakha pāngmon sāda otram mangatha̱mana. 

14Ali Judah shimkhurli pharai kaji tharlak eina theikahaina; kala pāngmonwui 
pongli Mosesna khamatui tharan shang hiwui pongli khikha mahāngmana. 

Melchizedek Kathā Khangatei Pāngmon 

15Hi Melchizedek kathā khangatei pāngmon akha shokhaira kaji hina 
tharmeikharda theingasaka. 

16Ali mikumowui ayin eina pāngmon sākhangasak maningmana, kha katang 
makhavai kharing chiwui pangshap eina pāngmon sākhangasakna. 

17Kathara Lairikli hithada hānga, “Melchizedek thada nana katang mavaila 
pāngmon sāra.” 

18Kachama ain chi ngazanhaoda kala makannāthuda horhaowa. 

19Kaja Moseswui ainna khilikhala makāshung ngasakrarmana. Ara phākhamei 
kachihān ithumli chitheimihaira. Chiwui mangā eina ithumna Vareli 
nganaimeihaira. 

20Hili tuingashit makazang maningmana. 

21Rida pāngmon otsin kasingbingna tuingashit makhuila pāngmon sāsai, hipā 
hiva tuingashit zangda pāngmon ngapham khui; kaja Varena hithada hānga: 
“Prohona khangashit sāhaira, awui ning mangacheiluimara; mashimānda nana 
pāngmon sāra” 

22Khani hiwui khangatei athishurda Jishuna phākhamei ngashit kahaiwui 
nganingkhamena. 

23Ngatei khangarok akhala lei; athumwui pāngmon kachungkhaya, kaja kathi 
kaho hi ngavāhaoda, ngapham hi mathila singpamshon majipaithuwa. 

24Kha Jishuva ringchingda lei, chieina khangatei pāngmonli mikhamaron 
maleimana. 

25Chiwui vang awui ming eina Vareli kazanga saikorali aruila kala atam kachida 
ana huimishapa. Khikhalajila ana athumwui vang Vareli phayetmichinga. 

26Chiwui vang eina ithumwui ningkachāng ungshung khavai pāngmon kharei 
chi Jishuna. A Katharana; ali khayon kala morei maleimana; morei 
kaphungbingwui eina ngateimihaida kazingramli chuimeida khuikāhaira. 

27Ava khangatei pāngmon khareibing kathā maningmana, ana rimeikapta awui 
moreiwui vang, chiwui thili kateibingwui moreiwui vang da thangkachida 
pha̱phayā khavai darkar masāluimana, a khalatta pha̱phayā khavai kachigat 
tharan, pha̱kha kashi china saikorawui vang pha̱mi kahaina. 

28Makaphayo mikumoli ainna pāngmon kharei sāngasaka, kha ainwui thili 
kharā Varewui ngashit kahai tui china katang mavaila kāshungchao ngasak 
kahai Anaomayarali kapangsanga. 

Hebrewnao 8 

Jishu, Ithumwui Pāngmon Khareia 

1  Hāngkahai saikorawui tuira̱ chi hina; ithumwui Pāngmon Kharei hikathā lei 
kaja, ana kazingramli Khangamkharei wungpam yāshong pamda lei. 

2Kala mina maningla Prohona sākahai shim akachang chiwui 
Tharmathengmeikap kaji pamli, Pāngmon Kharei sāda otram ngatha̱mida lei. 

3Pāngmon Kharei kachiva̱ hi Vareli kachigat kala pha̱kaphayāwui ot sākhavai 
kapangkasangna. Chithada sāda ithumwui Pāngmon Khareipāla khikhakha 
chigatphalungra. 

4A okathuili leisi kaje kachilikha pāngmon masālakmara, kaja ot kasā pāngmon 
kachungkha lei. 

5 Athumna kasā hiya kazingramli sāda khalei ot chiwui aka̱la kathā 
sha̱kakhuina. Hi Mosesna sākasā chieina tākamhai. Ana Tabernacle sauki kaji 

tharan Varena ali hānga, “Kaphungtungli hāngkahai chi tākam eina 
mangapeilakla sālu.” 

6Vare eina mikumowui ngachaili phākhameia tuingashit ain ngarānkhamiwui 
vang, hakkhameiya pāngmonwui ot chi Khristali mihaira, kaja phākhameiya 
ngashikkhami ana sakāmi. 

7Khare tuingashit chili khayon maleisāsi kaje, kakhane darkar masāmara. 

8 Kha Varena mibingwui khayon samphanghaoda hānga, “Zimiksho chi rārāli 
da Prohona hānga; kaja, Israelnao eina Judahnaoli kadhara tuingashit akha 
sāra. 

9Awo-ayibingli Egypt ngaleiwui eina ina thara̱kashok tharan khangashit 
chithada masāluimara. Ina athumli tuingashit kasā chili athumna 
maningtongmana, chiwui vang inala mayangkhamina da Prohona hānga. 

10Ina Israelnaobingli tuingashit sāki kaji chi hina da Prohona hānga: Rārāda 
khalei atamle ina iwui ainbing hi athumwui ningli sangmira, kala athumwui 
wuklungli kapisangmira. I athumwui Vare sāra, athum iwui mi sāra. 

11Akha eina akha tamchithei ngarokta awui khongnainaobinglila, achinā 
ngarālila, ‘Proholi theilu’ da mahāngmara. Kaja athum saikorana ili theira, 
teomeikap kaje eina thuida reimeikap kaje kāshungda. 

12Athumwui khayon pheomira, athumwui moreila maphaningungmiluimara.” 

13Kadhara tuingashit khalei china khare chi chamngasakhaowa, kala 
kasāngkhahaida chamkahai ot chi thākta shimānhaowa. 

Hebrewnao 9 

Tabernacle Khokharum 

1  Khare tuingashitli khokharumwui ain kala mikumona sākakhui khorum 
khavai apam leisai. 

2 Kachonshim akha sākhuilaga shokkhamayara kā chili Kathara Apam hoi. Chili 
meishong kala table eina ngasoda Ngasokhamiwui khamui hai. 

3 Kā kakhane alungshong khalei chili Tharmathengmeikap kaje Apam hoi. 

4 Chili nganamkaphā riktā khavai sināwui hanphutpam sinā eina kharoma 
tuingashit oko hai. Oko chiwui alungli manna sangkhavai sinakhong, lijeili 
awon khawon Aaronwui khāmshui, kala ningkhami kapisang kahai lungphek 
khani chila sanghai. 

5Okotung chili angachāng kakā sāyurna Vare khaleiwui mathun sāda, 
lukhamashanpam chiwuitungli angachāngna farorhai. Kha saikora chi arui 
mahāngrarmana. 

6Ot saikora ngarānserhailaga shokkhamayara kāli pāngmonbingna 
thangkachida zanglaga athumwui shiyansin singkai. 

7 Kha Pāngmon Khareimāngna alungwui kā chili zanga, kala kumkhali akha 
shida zanga. Ana ashee khuiphungda awui vangla mibingwui vangla, 
matheimada morei sākahahai chiwui vang Vareli chigata. 

8Angayei-angayā saikora hi eina Manglā Katharana tharzā eina khare 
kachonshim leilakha eina tangda Tharmathengmeikap kaje Apamli zangkhavai 
mashomimana kaji chithei. 

9Hi ajawui atam hili theikhuipai khavaiwui vang kasāmaya. Hina kachitheiva 
Varivarali kachigat kala sā kapha̱ hina khokharumbingwui ning kāshungchao 
maji ngasakrarmana, 

10khiwui vangkhala kaja hiya ra̱shakshirei kala sākhamatharwui 
sharphahormānga. Varewui khangarān kadhar marāranglakha sāsā khavai 
akorwui ainzāmanga. Khamayonmāng kasāwui vang Varewui khangarān 
kadhara marāranglakha shichinkasā akorwui ainmānga. 

Khristawui Ashee 

11Kha hili khamathā ot leiping kahai chiwui vang Khristana Pāngmon Kharei 
sāda rāmihaira. Ana otram ngatha̱ khavai hakkhameia kala kāshung khameia 
shim chi mina sākakhui kachonshim maningmana, sākahai okathuiwui akai 
maningmana. 

12Ithum saikorawui vang Tharmathengmeikap kaji Apamli Khristana 
akhashida kazang tharan, pha̱phayā khavai meshee, seishee, makhuizangmana, 
kha khalattawui ashee khuizangda katang makhavai ngatangkhami 
samphanga. 

13 Meshee, seishee kala seinao rikkatāwui hotla chi ikrorlaga makathar athumli 
tharmisai. 

14Chithākha Khristawui ashee eina kayākha mataida tharmirakhala? Katang 
makhavai Manglā chieina chukkhara maleila a khalatta Vareli pha̱mi. Awui 
ashee eina ithumwui mashun-makhui chi makaphā otsakwui eina tharmihaida 
kharinga Vareli otram ngatha̱pai khavai sāmi. 

15Hiwui vang eina Khristana kadhara tuingashitwui ngashikmena. Varena 
ngashit kahai katang makhavai sokhami chi ana hokhui kahaibingli samphang 
ngasaka, kaja khare tuingashit chiwui eina ningkhān khavai thikhamina. 

16Hāngthi kahai leiakha kahānga mipā chi thihaira kaji shākhi leiphalungra. 

17Hāngkathi kaho hiya kahāngapā chi mathiranglakhava kānkhanā maleimana, 
kha thikahaiwui thili khuisangpai kajina. 

18Chiwui vang khare tuingashit chi ashee katā maleiakha kānkhanā maleimana. 

19 Kharena, ainli kapi kahai ningkhami saikora chi Mosesna mi saikorali 
hāngchitheihailaga seishee eina meshee tara̱ manātlaga hungrisi kahai sāhā 
eina hyssop kaho thingnā chi khuilaga lairik eina mibing khaninili ikrorda 

20hānga, “Hi nathumna mayon khavai Varena kaso kahai tuingashit chi mahor 
namkhami asheena.” 

21Chi tākam eina Mosesnala kachonshimlila kala khokharumli shikachina ot 
saikoralila ashee ikrorra; 

22kachangkhata ainwui athishurda ot saikora ashee eina tharmi 
ngasakpapama; kala ashee tākhami maningla morei mapheomipaimana. 

Khristawui Pha̱kaphayāna Morei Pheokhami 

23Kazingramli leiping kahai chiwui amahā namkakhuibing chiya chithada 
sāmathākhui phalungra. Kha kazingramwui otchao kajibing chiya hili 
lāngkhamei phākhamei pha̱kaphayā darkar sai. 

24Kaja akachangwui amahā kasā mikumona sākakhui Kathara Pam chili Khrista 
mazangmana, kha kazingramli zangda Varewui mangāli ithumwui vang 
nganingmida lei. 

25Jehudiwui Pāngmon Khareina ashee eina ngasoda kum kachida 
Tharmathengmeikap kaji Apamli zanga, kha Khristava akhali lāngda pha̱phayā 
khavai mazangmana. 

26Chi maningsāsi kaja okathui kasāwui eina thuida pha̱phayāchingmara. Kha 
khangachang atam rānanai morei khāngthuimi khavai saikorawui vang 
akhashida a khalatta thikhamina. 

27Mi saikora akhashida thiphalungra. 

28Chiwui eina kachungkhawui morei pheomi khavai Khristali akhashida 
pha̱kaphayāna. Moreili bichar sākhavai maningla kha ali khangaraibingli 
huikhui khavai kakhane sāda rāluira. 

Hebrewnao 10 

1Ain hiya akachanga chiwui kākashung kala khangazip maong maningmana, 
hiya rāki kaji khamathā otbing chiwui aka̱lāna. Ngaraikachā pha̱kaphayā chi 
katang mavaila kumshirinda rāchigatchinga, chithākha hithada kachigatwui 
vang ainna kathada Vareli zangkida kharābingli kāshung ngasakpairakhala? 

2Vareli khokharumbingli moreiwui eina tharmikachanga jisi kaja moreiwui 
khayon chi athumwui ningli maleiluimara kala pha̱kaphayāla maleiluimara. 

3Kha kumshirinda pha̱kaphayā kasā hina athumwui morei phaningungching 
ngasaka. 

4Seishee, mesheena morei mapheorarlakmana. 

5  Chiwui vang eina Khristana okathuili rānanai ana Vareli hānga. “Pha̱kaphayā 
kala kachigat nana maningchāngmana, kha nana ili phasā phonmihaira. 

6Rikkatā kachigat kala moreiwui vang kachigatli nana ningyāng khaung 
maleimana. 

7Chieina ina hānga, O Varivara, nawui kaphaning sākida, I hili lei, lairik khalui 
chili iwui pongli kapi kahai thada.” 

8Rimeikapta ana hānga: “Pha̱kaphayālapai, kachigatlapai lha hanphutli sha̱kei 
rikkatālapai kala morei sonthui khavai pha̱kaphayālapai, chili nawui 
ningkachāng kala ningyāngkhaung maleimana.” (Pha̱kaphayā saikora hi ainwui 
athishurda kachigatna kaji thatheilaga ana chi kahāngna.) 

9Chieina ana hānga, “Nawui kaphaning sākida I hili lei, he Varivara” Chieina 
kachama pha̱kaphayā chi shimān ngasakhailaga Khristawui pha̱kaphayā chi mi. 

10Chiwui vang eina Varena ningkachāng chi Jishu Khristana kasāwui vang awui 
phasā akhashi chigatkhami china morei tharmida kupchaohaira. 

11Jehudiwui pāngmon kachiva̱na thangkachida awui sākhangayi otram 
khangatha̱ ot chi sai kala ngaraikachā pha̱kaphayā chi kachungkhashida 
pha̱phayai; kha china morei makhuithuirarlakmana. 

12 Kha Khristana moreiwui vang katang makhavaiwui pha̱kaphayā akhashi 
chigatmihailaga Varewui yāshong pamhaowa. 

13Ara ana chili, awui yangkashebingli Varena awui pheinai masā 
ngasakranglakha eina tangda ngaraipamda lei. 

14Morei tharmi kahaibingli akhashida pha̱phayāmi kahai china kāshung 
ngasakhaira. 

15Manglā Katharanala ithumli awui shākhi mi. Rimeikapta ana hānga. 

16  “Rārāda khalei atamli ina athumli tuingashit sāki kaji chi hina da Prohona 
hānga: Ina iwui ainbing hi athumwui wuklungli sangmira. Kala chi athumwui 
ningli kapisangmira.” 

17Chiwui thili ana hānglui, “Ina athumwui khayon kala moreila 
maphaningungmiluimara.” 

18Saikora hi pheomihaiakha moreiwui vang kachigat che masāvailuimana. 

Vareli Nganaida 

19Chiwui vang eina ivānaongarā, Jishuna thimi kahaiwui vang 
Tharmathengmeikap kaji Apamli ithumla zangpaihaira. 

20Rānkham kahai kachon—chiya aphasāwui mangā eina ithumwui vang 
kadhara kala kharinga shongfa ana shomihaira. 

21Varewui shim khamayona ithumwui kahaka pāngmon akha leihaira. 

22Chieina ningkathar kala makhangapat shitkasang eina kala khayona 
chukkhamaja̱wui eina tharmi kahai wuklung eina ngasoda tara̱ kathar eina 
phasāla ra̱vaihaida ithum Vareli nganaimeisa. 

23Ithumna kachihān chili singtitsa, kaja ngashit khame a chiya ningtonglaka. 

24Akhana akhali ningngaishida kaphā ot sākhami, leikashi chithei khavai 
ngachon ngaroksa. 

25Mi kaikhana kasā thada masāla ithumva mamalaihaila kazipngarumchingsa. 
Kala akha eina akha mataimeida kasatsang ngaroksa kaja Prohowui Zimiksho 
chi rānganaihaira kaji nathumna mik eina thei. 

26Khamashung kaho chi theikahaiwui thili, sāphalungra da morei sāchingakha 
moreiwui vang pha̱kaphayā maleiluimana. 

27 Kha taikahai saikorana, rāki kaji bichar kala Vareli ngakaikashebing saikorali 
mei eina shimān ngasaki kaji chili khangachee eina ngaraira. 

28 Moseswui Ain makhanganā mi kachiva̱li, mi khani lah kathumna shākhi 
mihaiakha, lukhamashan maleila shaothata. 

29 Chithākha Varewui naomayarali makachāpa, moreiwui eina tharmi kahai 
Varewui tuingashitwui asheeli paisor eina kaphaninga mi, lukhamashanwui 
Manglāli mana̱kashe mi chi khi ngasāra? Awui tandi kayākha sakmeirakhala da 
phaningyanglu! 

30 “Athut kakhui chi iwuina; ina hāngsangmira,” da kahāngapa chili ithumna 
thei; kala hithadala hānga, “Prohona awui mibingli bichar sāra” da kahāngpa 
chi thei. 

31Kharinga Varewui pāngli tākazang hiya khangachee khangacham otna. 

32Nathumna Varewui kahor samphang kahai chiwui thili kachot kachungkha 
samphanglala maikashi masamphanglak kaji atam chi phaningunglu. 

33Mararakli yarui mangāli khayak ngasaka, zakshilāk einala sai. Mararakliva 
rekakharek samkaphangbingli ot sakruma. 

34Phātop kazangbingli nathumna chotruma, kala nathumwui ot 
ngapaithuihailala kashimān chiwui vang ringphai, kaja makashimān kala 
phākhamei lan ngarānhaida lei kaji nathumna thei. 

35Chiwui vang eina nathumwui ning khanganung masuitāhaialu, khamataia 
sāman samphangra. 

36Varewui ningkachāng athishurda sākhavai kala ana ngashit kahai chi 
samphang khavai nathum khāngthei khavai sālu. 

37  Kaja hithada kathara Lairikli kapihaida lei. “Kasha̱khawui thili rāki kaje chi 
rāra; masāngmara. 

38Iwui khangaronga china shitkasang eina ringra, kha ana ngalanakha, 
awuitungli iwui kapen maleimana.” 

39Ithum ngalanthui kahaia kala shimān kahai yur maningmana; kha shitsangda 
huimi kahai yurna. 

Hebrewnao 11 

Shitkasang 

1Mik eina matheiranglala samphanglakra da ningnganungda chihantit kaji hi 
shitkasangna. 

2Achālakhawui mibingna shitkasang mangā eina Varewui khamayā 
samphanga. 

3Shitkasang mangā eina ithumna theishingkhui kaja apuk-apagva̱̱ hi Varewui 
tui eina sākhui. Chieina theikapai otbing hi mik eina matheikhararra chiwui 
eina sākakhuina. 

4  Abelna Cainli mathāmeida Vareli pha̱kaphayā chigatkashap hi shitkasang 
mangā einana. Shitkasang mangā eina mi akha sāda ana Varewui mayākhami 
chi samphanga, khikhalajila awui kachigat chi Varena khuisangmi. Abel 
thihaisālala awui shitkasang otsak china aruila ithumli matuichingda lei. 

5  Shitkasang mangā eina kathi kaho mathei khavai Enochli Varena 
khuikāhaowa. Varena khuikāhaoda khipākhana ali masamphangluithuwa. Ali 
makhuikāranglakha ana Vareli ningyāng ungngasakhairasai da Kathara Lairikli 
hānghai. 

6Shitkasang maleila khipānakha Vareli ningyāng maung ngasakrarmana. Vareli 
kharā mi chiya Vare lei kala ali kaphā mili sāman mira kaji shitkasang 
leiphalungra. 

7  Mik eina matheikharar naoda shokki kaji Varena hāngkhamathin tharan 
Noahna nganākasang chi shitkasang mangā einana. Varewui kahāng nganāda 
ashi shimkhurli huikakhuiya marikhong chi sākhui. Chiwui atheiva, okathuili 
khayon mihailaga shitkasang mangā eina kharā khamashung khangarong chi 
ana Varewui eina samphanga. 

8  Shitkasang mangā eina Abrahamna Varewui kaho nganāda ngashit kahai 
ngalei chi samphang khavai, ana kali vānikhala kaji matheila zata, 

9shitkasang mangā eina ana Varena ngashitmi kahai ngalei chili ayarwui mi 
thada asoma, Varewui ngaraikachā ngashitkhami samkaphanga Isaac eina 
Jacob thada ala kachonshimli okthui. 

10Kaja Varena sakakā kala semkhami shimphung khalei keinung chiwui vang 
ana honchinga. 

11  Sarahna naothei chathailala, ali ngashitkhame chi mangapatmana da 
shitkasangwui vang nao khavaiwui pangshap samphanga. 

12 Chieina kathi eina ngaraichā kahaia mi akhawui eina ara̱-azā kazingramwui 
sirā kala shamadrupheiwui situi ngayāda shoka. 

13  Mibing hi shitkasangwui alungli thisera. Varena ngashit kahai athum 
masamphangmana, kha katāva̱wui eina ngashāntheida ringphai kala okathuili 
athum hi kha̱mi kala yāmkazatabingna kaji mayai. 

14Hikatha kahāngabing hiya ramsom phākazatna da tharzā eina chithei. 

15Athumna chiho kahai ram chili maphaningshonmana, phaningungsi kaja 
athum latungluilapai. 

16 Kha athumna phākhamei ram, kazingramwui ramsom ningchānga. Chiwui 
vang eina athumna Vareli athumwui Vare kaho hili makhayakmana; kaja 
athumwui vang ana keinung akha ngarānmihaira. 

17  Chāng khayang tharan shitkasang mangā eina Abrahamna Isaacli pha̱phayā 
khavai chigata kala ngashit kahai samkaphanga a china akhamāng kaje 
anaomayarali chigatkida mangangmana. 

18 Awui pongli hithada hānghai, “Isaacwui eina nawui ara̱-azā tarākha 
shokngasakra.” 

19Varena Isaacli kathiwui eina ringngasakluishapa da Abrahamna shitsanga, 
kala kachangda Isaacli thiki kajiwui eina samphangkhuilui. 

20  Shitkasang mangā eina Isaacna Jacob eina Esauli shokki kajiwui vang somi. 

21  Shitkasang mangā eina athitlam Jacobna awui khāmshui ngazunglaga Vareli 
khorumda Josephwui nao kachiva̱li somi. 

22 Shitkasang mangā eina Josephna thinanai, Israelnaobingna Egyptwui eina 
yāmshokki kaji tui hāngmi, kala ali chifaki kajiwui ponglila hāngsera. 

23  Shitkasang mangā eina Moseswui ava̱ eina avāva̱na ali pharā kahai thili 
kachāng kathum thumhai. Khikhalajila nao chi ichamchama nao maningmana 

da anina thei, chiwui vang eina awungawui hukhumlila khangachee 
maleimana. 

24  Shitkasang mangā eina Mosesna kharar chitharan Pharaohwui 
naongalāva̱wui naona da maho ngasakngaithuwa. 

25Moreilungli kasha̱kha ringphāki kajiwui vanga Varewui mibingli ngasoda 
kakhanang kaphung ana ningchāngmei. 

26Egyptwui lan saikorale Messiahwui vang maikashi phāmeikhāra da ana 
theikhui; kaja naoda samphangki kaji sāman chimāngli yanga. 

27  Shitkasang mangā eina Mosesna awungawui malungkhavātli mangacheela 
Egypt chihohai; mik eina matheikharar Vareli mik eina kathei tākam eina, ana 
masa̱naungmana. 

28 Shitkasang mangā eina ana Makānkhami Phanit mayonda khāmongli ashee 
ikror ngasaka. Chieina kathewui kazingraona Israelwui naochizaibingli 
masāthatmana. 

29  Shitkasang mangā eina Israelnaobingna Red Sea kaho ngayi chi ngalei 
katheng kakān thada kāna; kha Egyptnaobingna kakān tharan tara̱li 
hikthatserhaowa. 

30  Shitkasang mangā eina Israelnaobingna Jericholi shinithang kakui eina 
chiwui phākho minkhaihaowa. 

31 Shitkasang mangā eina khayorva̱ Rahabna Vareli ngakai kashebingli ngasoda 
kathili mazangmana, kaja ana rairui kazata khanili zunkhui ngasaka. 

32  Chili lāngda khi hāngra? Gideon, Barak, Samson, Jeptha, David, Samuel kala 
marānbingwui tui hāngser khavai atam maleimana. 

33 Shitkasang mangā eina athumna khangarar apam kachida wungram 
yuikhuiya, mashun sāngasaka, ngashitmi kahai samphanga, kazingkha̱ khamor 
khalapmi, 

34khamalinga mei shimitmi, raighaiwui eina nganaishoka, khangazanwui eina 
pangshap samphanga, raili pingshuna, ayar ngaleiwui raimili kashamshapa. 

35Shitkasang preinaobingna thikahaiya athei-asābing kharing eina 
samphangluishita. Phākhamei mirin ringshok khavai kaikhava ningkakhān 
maningchāngmada rekakharek kachotkachāng phunga. 

36Kaikhali mana̱shida kashaola shaowa; khangatei kaikhali pheipāng 
khalaplaga phātop sanga. 

37Athumli ngalung eina horthata, ngahunpattala hātkhai, raikhai einala 
yorthata. Athumna mehui, yaohui ngahonda okthui kala kachām-khangai 
rekakharek mirin kala kachotkachāng phunga. 

38Okathui hi athumwui vang khikha makannāthuwa! Yāmkazatbing thada 
athumna kaphungli, khangaili, lungkhur thingkhurli ngayinzata. 

39Shitkasang mangā eina athumna kayākha khamathā ot sāchitheihairakhala? 
Chithālala Varena ngashitmi kahai chi athum masamphangmana, 

40khikhalajila ithumwui vang mathākhamei akha ngarānmihaira, chiya ithum 
mazangla athummāngli kāshungchao kahai chi masamphang ngasakmara. 

Hebrewnao 12 

Ithumwui Avāva̱ Vare 

1Chiwui vang eina ithumwui vanga kuimareida khayanga shākhi kachungkha 
leihaoda, hapkakhano saikora kala ngathānshang ngathāntā da khalei morei chi 
hortāhailaga ithumwui shongzā khangakhui chili makhunlak eina zatsa. 

2 Haokaphok eina thuilaga akatang eina tangda ithumwui shitkasang 
phumhaiki kaja Jishuli yangchingsa. Ana krushli ngacheeda mayāmmana! Kha 
ali ngaraida khalei khamathān chiwui vang, krushtungli kathiwui maishātli ana 
khikha mahengsangmimana, kala ara Varewui wungpamkhong yāshong pamda 
lei. 

3Morei kaphungbingna ali kaphen chi ana kathada khāngmikhala kaji 
phaninglu. Chithākha nathum malungkharing kala ning suikatā maleimara. 

4Kaja moreili khangararwui vang nathumli shaokathat mashokrangli. 

5 Varena awui nao thada malung pingkhavai kahāng chi malaihairala? 
“Inaomayara, Prohona hāngkhamachinli paisor eina makhuialu, kakharar 
tharan ning masuitālu. 

6Prohona leikashe mili rākka kala anaomayarana da khuikasanga kachiva̱li 
tandi mi.” 

7Avāva̱wui tandi khamiwui kachot chi khānglu; nathumwui kakhanang china 
nathum Varewui naobingna kaji chi theira. Avāva̱na tandi makhami nao khipā 
leikhala? 

8Naongarā saikorali khamachin thada nathumli mamachinakha awui nao 
akachangbing maningmana. 

9Okathui avāva̱ ngarāwuishong jiakha athumna ithumli machina kala ithumna 
athumli khayāshi. Chithākha Manglāwui avāva̱li kayākha sakmeida khayākashi 
eina ngasoda ringrakhala? 

10Phasāwui avāva̱ ngarāna athumwui ningkachāng athishurda kasha̱khawui 
vang ithumli machina. Kha Varena awui kathar chili zangkhavai ithumwui 
kaphāwui vang machinmi. 

11Kasha̱khawui vang machinkhami saikora hi ringkaphā maningla 
kakhanangmāng thai, kha naodava, machinkhami eina kharāk 
samkaphangbing china khamashung khangarongwui chingri kahai athei 
samphanga. 

Tamkachithei kala Hāngkhamathin 

12  Chieina chiwut kahai napāng katingkālu kala nganukzok kahai napheikhuk 
pangkā ngasaklu! 

13 Khangatar shongfali zatlu, chithākha khangasong phei chi masheishimara, 
honda kharai samphangra. 

14Mi kachiva̱li chingri eina ngasopamda kathar eina okthuilu, chi maningakha 
Proholi khipākha kathei masamphangmara. 

15 Varewui lukhamashanwui eina khipākha mangareithui khavai ngasharlu, 
khipākha kakhā thing kaphor thada chiwui hu eina yaruili makhonzār 
ngasakalu. 

16 Khipākha khongkhai akhawui vang eina khararpam yorzākahaia 
khamathang-khamarang kala shitkasang makhalei Esau kathā mangasaalu. 

17 Nathumna thei kaja naoda ana avāva̱wui sokhami chi ningchāngda 
samphanglui khavai phālala ali khalanhaowa, kaja ana chāra̱ tāda kahaolala 
ningngatei khavai atam masamphangluimana. 

18  Israelnaobingwui thada nathumna sāza̱kapai Sinai kaphungwui mei, 
tangkhamang, khangami, siphan zingrot, 

19talla̱khon kala tuikhon chili kharā maningmana. Mibingna khamatui akhon 
chi maningla khangatei mashā ngasak khavai poi. 

20 Kaja “Sāyur eina tangda kaphung chili sākaza̱a chili lunggui eina horthata” da 
kakaso chi manganārarmana. 

21 Katheimāngla ngacheenāhaida Mosesna hānga, “Ina ngacheenāhaida 
kathira,” 

22Kha nathumna Zion kaphungli kala kharinga Varewui keinung, kazingramwui 
Jerusalemli, kazingrao thingthingna lumlaoda kakazip, 

23kazingramli aming kapi kahaia naochizaibingwui kazip kala saikorawui 
bicharwo Vare, kāshung kahaia khamashungbingwui manglā, 

24 kadhara tuingashitwui tuisak sāme Jishu, kala Abelwui asheeli mataimeida 
lukhamashan tui khamatuia ikror kahai ashee chili lāngmeida phākhamei 
ngashitkhami chili rāhaira. 

25  Chiwui vang eina ngasharlu, matuida khalei tui chi makhuikasang masaalu. 
Okathuili tharkhamatheng tui hāngkhami chili makhuikasang athum chi 

mayāmshokrarthuwa. Chithaakha kazingramwui eina khamatuia chiwui eina 
yāmshokkida kayākha sakrakhala? 

26 Chitharan awui akhon china okathui nganuk ngasaka, kha ara ana 
ngashitmihaira, “Okathuimāng maningla, kazingramla zangda ina akhashida 
nganuk ngasakfara.” 

27“Akha shida” kaji tui china tharlak eina theikhuiya kaja sākahaiya ot saikora 
khanukshimitserhaora, laga makhangatha̱ chimāng leimara kajina. 

28Makhangatha̱ wungram ithumna samkaphangwui vang ningshisa. Varena 
ningyāng ungkhavai kakhayak khangachee eina ngasoda ali ningshida 
khorumsa. 

29 Kaja ithumwui Vare hiya kachuia meina. 

Hebrewnao 13 

Kathada Vareli Ningyāng Ungngasakra 

1Chinaongarāwui leishāt nathumwuili leingasakchinglu. 

2 Kha̱mi-mā ngahān kathei eina kaikhana matheila kazingraoli zunkhui 
ngasakhaira. 

3Phātop kazangbingli nathumla zangkharum thada phaninglu. 
Kakhanangbingli nathumla khanangkharum thada phaninglu. 

4Shakazā ot hi khayākakā otna, shakazā pet mamakhao ngasakalu. Varena 
khamathang-khamarangbingli kala phokaphābingli bichar sāra. 

5  Nawui khalei chi shapa da phaninglu, lupāli mangamaralu, kaja Varena, “Ina 
nali mahorhailakmara kala machihohailakmara” da hānghaira. 

6 Chiwui vang eina pingmeida ithumna hāngsa. “Proho, iwui ngachonkhamena, 
ina mangacheemara; mina ili khi sathukrakhala?” 

7Varewui tui hāngkhame nathumwui kathānabingli phaningunglu. Athumna 
kathada ringsā, kathada thi kaji phaningungda athumwui shitkasang sha̱khuilu. 

8Jishu Khrista ayāla, ajala kala katang mavaila chichinga. 

9Ngateihahang kahai tamkachithei china nathumli mangui ngasakalu. Varewui 
lukhamashan eina ithumwui manglā pangkhangasak phālaka, kha kashakazā 
khangalang eina maningmana. Hikatha ain khamayonabingli china khikha 
ngachonkhami maleimana. 

10Ithumwui hanphut akha lei, chili pha̱kaphayā chi kachonshimli otram 
khangatha̱bingna mashaipaimana. 



2141 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

11 Jehudiwui pāngmon kharei china moreiwui vang pha̱kaphayā sāda ashee chi 
chigat khavai Tharmathengmeikap kaje Apamli khuizanga. Kha asāva so ayarli 
riktai. 

12Chithada sāda Jishunala awui ashee eina mibingwui morei tharmi khavai 
keinungwui ayarli thimi. 

13Chiwui vang eina ithumla keinungwui ayarli vāda awui kakhayak chi 
phungrumsa. 

14Okathuili ithumwui rungshinga keinung maleimana, kha rāki kaji keinung 
chiwui vang khangaraina. 

15 Jishuwui mangā eina ithumwui pha̱kaphayā sāda Vareli atam kachida 
masotchikatsa; hi ithumwui khamor eina a Prohona da hāngkaphatwui 
kachigatna. 

16Akha eina akha kaphā sāda ngachon khangarok mamalaialu, hikathā hi Vareli 
ningyāng ungkhangasaka pha̱kaphayāna. 

17Kathānabingwui kahāng nganāda athumwui thi shurlu. Athumwui otsak 
Vareli chitheiki jihaoda khangasām maleila athumna nathumwui manglāli 
yangmichingra. Nathumna kahāng nganaakha, athumna athumwui ot chi 
mathānthathup sāra, chi maningakha, athumna kakhanang eina sāra, chi 
nathumwui vang khikha kānkhanā maleimana. 

18Ithumwui vang seihā sāmichinglu. Ithumwui mashun tharlak eina lei da thei, 
khikhalajila ithumna atam kachida khamashung otmāng sāngai. 

19Kala nathumli thākta rāsamphang khavai iwui vang matailak eina seihā 
sāmilu. 

Khangachang Seihā 

20  Ara, yaobingwui kahaka yaokahoma ithumwui Proho Jishuli ringshoklui 
khangasaka Varewui chingri kahai, katang makhavai tuingashitwui ashee 
mangā eina, 

21awui kaphaning sākhavai Varena kaphā chi ngarumsangmida, Khristawui 
mangā eina awui ningyāng ungkhavai ithumwui eina shokranu. Khristali 
mashimānda tekmateichingranu. Amen. 

Khanao Tui 

22Ivānaobing, kasatkasang tui hili ningsangda khanganāmilu, ina chithi hi 
sha̱lak eina kagapina. 

23Ivānao Timothy phātopwui eina shokhaira kaji nathumlila theingasakngaiya. 
Ana thākta raakha, ina nathumwuili kharā tharan ini ngasorāra. 

24Kathānabing kala Varewui mibing saikorali ithumwui shālam hāngmilu. 
Italyli khalei avānaobingna nathumli shālam mili. 

25Varewui lukhamashan nathum saikorali ngasomichingrānu. Amen. 

James 

James 1 

1Vare kala Proho Jishu Khristawui otram khangatha̱a Jamesna okathui peida 
chaiyāng eina khalei shang tharāda khanili shālam chiphunli. 

Shitkasang kala Thangkhamei 

2Ivānaobing, chāng khayang yur saikora, nathumna samkaphang tharan ka̱lā 
khamahaina da shānkhuilu. 

3Kaja chikathā shitkasang chāng khayang china ngatar ngasaka kaji nathumna 
thei. 

4Khangatar chi athei mathei ngasaklu, chithākha nathum kāshungchaohaida 
kala peichaohaida khikha khavāt maleimara. 

5Kha nathumwui ngachaili kachikathā theithangkhamei vatta leiakha, kakharar 
maleila mingairareo eina mi saikorali khame Vareli seihā sāranu. Chieina ana 
mira. 

6Seihā kasā tharan shitsangda ningkhamaong maleila pophalungra; 
khikhalajila ningkhamaonga ā chiya masina phanung-phanvāda khangaphao 
shamadruwui rawon kathāna. 

7Chikathā mi china Prohowui eina khikha samphangra da maphaningaranu. 

8Kaja a chiya ning khani sāda otsak kachida hilaka kaji makhalei mina. 

Kachām kala Kashāng 

9Khangazana avānao china ali juikhameili khangkākhami tharan ringpharanu 
kala 

10 kashānga chinala nemkatā tharan ringphāranu, khikhalajila kashāng kaho 
hila awon thada ja̱tāhaora. 

11Zimikna malinglak eina kashok tharan arong chi ngahuihaowa kala ja̱tāhaoda 
chiwui khamathāla shimānhaowa. Chi tākam eina kashānga mi chila lan 
ngahomzatta leilakha shimānhaowa. 

Chāng Khayang kala Kasui 

12Chāng khayangli shitkasang makhangachei mi chi sokhamina, kaja ana chāng 
khayangli nganingshapakha ishameili leikashebingli ngashitmi kahai 
kharingwui wungkuihon chi awui sāman sāda samphangra. 

13Kachikathā mi akhali kasui kharā tharan, “Ili Varena suiya” da maphenalu; 
kaja Vareli makaphāna masuirarmana kala ana khipālikha masuimana. 

14Kha khalattawui ningkachāngli kazat tharan ali kasuina. 

15Ningkachāng chi chungkasang tharan morei shokka kala morei hakkasang 
tharan kathi shoka. 

16Leikashe ivānaongarā, maminam ngasaklu. 

17Kaphā lemmet kala thada khami saikora hi atungshongwui eina katāsera. Hi 
aka̱lā thada ngacheiung ngachei khavā makhalei kazingramwui kahor 
Avāva̱wui eina kharāna. 

18Khamashung tui chiwui mangā eina ā khalattana ithumli raokthui ngasaka. 
Chieina ana sākahai saikorawui ngachaili ithum hi pharākhare kathā ngasai. 

Nganākakhui kala Ots 

19Leikashe ivānaongarā, hi theilu. Mi kachiva̱na nganākakhuili thākranu, kha 
khamatui eina malungkhavātli ngaironhairanu kaji hi phaningunglu. 

20Miwui malungkhavātna Varewui khamashung khangarong ot sāvaiki kaji 
maningmana. 

21Chiwui vang eina makathar kala makaphā-makhayā acham aram saikora 
chihohaida Vareli mayālu, kala nathumwui ningli lingsangmi kahai huimishapa 
tui chi malungkhanim eina khuisanglu. 

22Nakhalatta machipat khavai kashāmang eina mavaila chiwui athishurda otla 
sālu. 

23Khikhalajila mi akhana tui hi shālaga ot masaakha ka̱lāra̱ngayotli ngayolaga 
khalattawui azak kathei kathāna. 

24Kaja akhalatta ngayolaga zatthui kahai eina a khalattawui azak malai kahai 
kathāna. 

25Kha kachikathāna kākashung kala ningkhān khangasaka ainli saklak eina 
singda mayontitakha kala kashāmāng maningla otsak eina ngasoda saakha 
awui kasāsāli Varena somira. 

26Kachikathāna dharma leilaka da phaninglala maleli makhāmrarakha awui 
dharma chi aremana, chi akhalatta mikhanamna. 

27Varivara kala Avāva̱wui mangāli kashenga kala khamakhao makhalei dharma 
chi: marānao eina ra̱meinaowui kakhanangli yangkhami kala okathuiwui 
khamakhaoli makazang hina. 

James 2 

Michang Kasāli Hāngkhamachin 

1Ivānaongarā, tekhamateiwui Proho Jishu Khristali shitkasangbing sāhaoda, 
mimai yangda ot masālu. 



2145 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

2Kaja kashānga mi akhana sinā khutop sang, kashankachon mathālak eina 
ngavailaga kala kachāma akhana chonshi ngavailaga nathumwui kazippamli 
rālaga 

3nathumna kashankachon mathada khangavaipāli “Hili pammilu,” kala 
kachāmapāli “Chili nganingsālu” lha “Ngalei chili pamlu” da hāngakha 

4nathum khalattana nachināli ngatei ngasaka kala makaphā ningngai eina 
bichar sai. 

5Nganāmilu, leikashiya ivānaobing, Vareli leikashebingli ana ngashitmi kahai 
wungram chiwui shimluikat kala shitkasangli kashānga mi ngasā khavai 
okathuili kachāmabingli Varena kapangkhui. 

6Kha nathumna kachāma mili mautshitmana. Nathumli singkakharenga kala 
karotshimli shimenkhavā chi kashāngabing maningmalā? 

7Nathumli Varena khami khayākakā mingpho chili khamashāta chi athumna. 

8  Kathara Iairikli kapi kahai, “Nawui khongnainaoli nakhalatta leikashi thada 
leishilu” kaji wungnaowui ain hi nathumna kachangkhat ungshung ngasakta 
leiakha nathumna khamashung ot kasāna. 

9Chi maningla mimai yangda saakha nathumna morei sai, chieina nathumli ain 
china ain sākakhaibingna da khuira. 

10Kaja kachikathāna ain katonga mayonlala kateo akha kaihaiakha saikora 
sākhai kahai kathāna. 

11 Kaja “Maphophaalu” da kahānga a china “Kashaola mashaothatalu” da 
hāngranu. Nana maphophālala shaothathaiakha ningkhami kakaiya ngasā 
kahaina. 

12Ningkhān khangasaka ainwui azingli bichar sāki kaji mi thada matuilu kala ot 
sālu. 

13Kaja bichar kasā tharan lumashanmi kahai makhaleia ā chili Varena 
malumashanmimara, kha bicharliva lukhamashana yui. 

Shitkasang kala Ots 

14Ivānaongarā, mi akhana “I shitsanga” da hānglala ot kasā maleiakha china khi 
tongzākhala? Shitkasang china huimishapralā? 

15Avānao akha lah azarva̱ akha kashankachon simasailak eina ngavailaga, 
thangthangwui zākhavaila masamphangla leida 

16nathumwui ngachaili akhana “Chingri eina ungulu, lumturhairanu, kathola 
thotinghairanu” da hānglaga awui khavātwui vang khikha mamiakha chi 
kahāngwui tongkazā khi leikhalā? 

17Chithada sāda shitkasangla chipapama, otsak maleiakha shitkasangmāng 
kathina. 

18Kachikathā mina “Nawui shitkasang lei kala iwui otsak lei” da hāngra. Ots 
maleila nawui shitkasang ili chitheilu, ina iwui shitkasang otsak eina nali 
chitheira. 

19Vare hi akhamānga da nathumna shitsanga. Chi phālakhaira. Chipeela 
chithada shitsanga kala ngacheelaka. 

20He mangkhama̱bing! otsak maleila shitkasang hi aremana kaji hi chithei 
ngasakngailā? 

21 Ithumwui avāva̱ Abrahamna awui naomayara Isaacli hanphuttungli kapha̱ 
tharan awui otsak chieina mashungkhami maningmalā? 

22Awui shitkasang eina otsak ngaruma, kala shitkasang chi otsakna kāshung 
ngasaka da nathumna thei. 

23 Kala hithada hāngkahai tui chi ungshunga, “Abrahamna Vareli shitsanga kala 
ningtongda shitkasangwui vang khamashung khangaronga da ali shānkhui”, 
kala ali Varewui ngasotnao hoi. 

24Nathumna thei kaja shitkasangmāng eina maningla otsak eina mili mashung 
ngasaka. 

25  Chithada sāda khayorva̱ Rahablila Jehudiwui rairui kazatbingli rāzang 
ngasaklaga shongfa khangatei eina shiunkhamiwui vang awui otsak eina 
mamashungkhui ngasakmala? 

26Manglā mazangakha pha̱sāmāng kathina, otsak mazangakha shitkasangmāng 
kathina. 

James 3 

Male Kakhām 

1Ivānaobing, nathum kachungana ojā mangasaaranu, khikhalajila nathumna 
thei kaja tamkachitheia ithumli sakmeida bichar sāra. 

2Ithum saikora khangui kachungkha lei. Khamatuili khangui makhaleia chi 
kāshungchao kahaia akhalatta aphasāli ngarinkashapa mina. 

3Siguili ithumwui kahāng nganā khavai akhamorli yāchan sangmilaga ithumna 
vāngasakkhangai apamli vāngasaka. 

4Jahaslila yanglu, chiyākha kahaka ot kaphung chi masimāngna 
phanzatshaplala kahuiya mipā china huikhavai kateowa akapnao chieina 
vāngasakkhangai apamli vāngasakshapa. 

5Chithada sāda male hi pha̱sāwui kateowa akai akhana kha kahaka ot sai. Meipā 
kateonao akhana ngahong chumpava̱ kathada chuitāshapkhala kaji 
phaningyanglu. 

6Male hi mei kathāna. Okathuili male hina khayon otmāng sai, kala phasā akai 
sāda phasā katongali maphāngasakmana. Kazeiramwui mei chi thotsangda 
mirin chuitā ngasaka. 

7Sāyurla, vānaoyurla, ngarikazat phara̱pharā, kala khaihyur kachiva̱ 
nuingasakpai, chi eina mikumona nuingasakserhaira. 

8Kha maleli khipānakha manui ngasakrarmana, hiya makaphā manuikapaiya, 
kathirina pemtinghai. 

9Male eina ithumwui Proho kala Avāva̱li sochikata kala Varewui sakrin 
khuilaga sākahai mikumolila khonshiya. 

10Khamor akhawui eina masotkhamila, khonkashila shoka. Ivānaobing 
chikathā chi mashok ngasakphalungmara. 

11Ura̱ok akhawui eina kashima eina kakhā tara̱ shokthathuipaila? 

12Ivānaongarā, khaorārongna fashongthei mamatheimana, drakhārongna 
khaorāthei mamatheimana; rumra̱li khamathing tara̱ maungshokmana. 

Atungshongwui Thangkhamei 

13Nathumwui ngachaili thangkhamei kala theishingkakhui khipā leikhala? 
Thangkhameiwui khangahuilungli ana awui kaphā mirin chi awui otsak eina 
chitheiranu. 

14Kha nathumwui wuklungli mikpaikashi, ningkakhā, ichāchāwui kaphaning 
leiakha lāngsoda khamashung chili makapikalu. 

15Chikathā thangkhamei chi kazingramwui eina kharā maningmana, 
okathuiwui eina kharāna; kaja manglā makazang kala chipeewui otsakna. 

16Mikpaikashi ichāchāwui kaphaning khaleipam chili khonkazār kala makaphā 
otsak katonga lei. 

17Kha atungshongwui eina kharā thangkhamei chili rimeikapta kathar, chiwui 
thili chingrihaikapai, tākui kahai, mayā khangarok, lukhamashana kapem kala 
kaphā atheimānga, phākakhaning kala ningmakathar maleimana. 

18Khamashung khangarongwui heithei chiya chingrihai khavai kasābingna 
chingri eina yaosang kahaiwui atheina. 

James 4 

Okathuili Khavāknao Kasā 

1Nathumwui alungli khangama̱ khangashao hi khina shokkhangasakhala? Chi 
nathumwui ningli phasāwui ningkachāng otmāng kaphaning eina kashokna. 

2Nathumna kahaolala masamphangrarmana; chiwui vang mi shaothatngai kala 
ngamarlala nathumna makhuirarmana, chieina nathumna ngama̱ ngashaowa. 
Nathumna Vareli makapowui vang kakahao ot chi masamkaphangna. 

3Nathumna polala masamphangmana, kachiwui vangkhala kaja nathumwui 
ningrin mamashungla phasāna ningkachāng chimāng poi. 

4He mashitkasanga mibing! Okathuili ngasotnao kasā hiya Vareli yangkashena 
da nathum matheimalā? Okathuili ngasotnao sākhangaia mi chi Varewui 
yangkashena. 

5Kathara tuili, “Varena ithumwui wuklungli sangmi kahai manglā chili 
makaphā ningkachāngna pemthuihaowa” da hāngkahai hili khamashung 
maleimana da phaninglā? 

6 Kha Varena hakkhamei lukhamashan mi, chiwui vang eina hithada hānga, 
“Varena lāngkasobingli ngasunga, kha khangahuibingli lumashanmi.” 

7Chiwui vang eina Vareli mayālu kha chipeeli ngasunglu, chithākha nathumwui 
eina yāmhaora. 

8Vareli nganailu, chithākha ana nathumli rānganaimira. Morei kaphungabing, 
nathumwui pāng maziklu. Phākakhaningbing, nathumwui wuklung 
tharngasaklu. 

9Khanangda sifalaga chapngachālu. Nathumwui khamana̱ chi sikafa kala 
khamathān chi kakhanang onngasakra. 

10Prohowui mangāli malungnimlu chithākha ana nathumli reingasakra. 

Avānaoli Bichar Kasā 

11Ivānaongarā, nathum akhana akhali mamashāt ngarokalu. Avānao akhana 
avānao akhawuitungli khamashāt lah bichar kasā chi Ainli khamashāt kala 
bichar kasāna. Ainli bichar saakha nava Ain khamayona maningluimana, kha 
bichar kasaana. 

12Ain khame kala bicharwo chi Varemānga. Amāngna huimishapa kala shimān 
ngasakshapa. Khongnainaoli bichar kasaa na khipāna da phaningkhala? 

Langkasoli Khamachin 

13“Aja maningakha akhama ithum keinung chili vāra kala kumkha vāpamlaga 
leih londa tongkhuira” da kahāngabing, nathum nganālu. 

14Nathumwui mirinli akhama khi shokrakhala da matheimana. Nathum hiya 
kasha̱khawui vang ngachuilaga shimān kahai leichui kathāna. 

15Nathumna “Prohona mayāmida ithum ringakha hila chila sāra” da hāngki 
kajina. 

16Kha nathumna khayāning nganingda langsoi, hi khangui otna. 

17Kaphā sāki kaji thatheilaga makasā chi moreina. 

James 5 

Kashāngbingli Khamachin 

1Ara nganālu, he kashāngabing! Nathumwuitungli rāki kaji kakhanang 
ringkashi chiwui vang chapngachālu. 

2Nathumwui lan parhaira kala kashankachon makungna shaihaira. 

3Nathumwui sinā lupā maripai paihaira, kala maripai china nathumwuitungli 
makhamayā shākhi sāda nathumwui asā meichot thada chuitāhaora. 
Nathumna khanaowa zimikshowui vang lan kazipkhui. 

4Yanglu, lui vākhamebingli nathumna ngalangman makhamiwui vang athumna 
chapta lei kala athumwui kachapkhon Reikhamatai Proho Varena shāhaira. 

5Okathuili ringphālak eina sākhangangai sāda nathum okthuihaira. Taithatki 
kaji zimikshowui vang nathum khalatta uimathaohaira. 

6Angalang makhalei mili nathumna yonngasakta shaothathaira, ana nathumli 
mangasungmana. 

Khāngkathei eina Seihā Kasa 

7Ivānaongarā, Prohona marāranglakha eina tangda khāngtheilu. Lui khavā 
mina ngaleiwui heithei samphang khavai zur, kān mateila zingrotra̱ 
ngaraipama. 

8Nathumla khāngtheiphalungra. Nathumwui kachihān ngatar ngasaklu, kaja 
Prohowui kharā zimiksho nganaihaira. 

9Ivānaongarā, nathum akha eina akha maphen ngarokalu, chithākha Varena 
nathumli bichar masāmara. Bicharwo rākida nganaikhailakhaira, 
rākachangrāli. 

10Ivānaongarā, Prohowui ming singda khamarānbing chili phaningunglu kala 
kachotkachānglungli ningzinghāringda khāngkahai athum chili ngayo khavai 
sāda khuilu; 

11 athumli khamahai hoi kaja athumna sipkasā khānga. Nathumna Jobwui 
ningzinghākharing shāhaira kala Prohona naoda ali kayākha 
mataisangmikhala kajila nathumna theihaira, khikhalajila phaningkhami kala 
leikashina pemtinghai. 

12  Mataimeikapta, ivānaongarā, khangashit kasāli shākhi masaalu; kazingla, 
okathuila, kala khiotkhala mamingzaialu, kha Varena bichar masā khavai ya 
kajili “Ya” jichinglu; ngga kajili “Ngga” jichinglu. 

13Nathumwui ngachaili kakhanang kachot leihaola? Ana seihā sāranu. 
Kachikathāna ringphāda leila? Anala laa sāda sochikatranu. 

14Kakazānao leihaola? Ana churchwui ararbingli holaga Prohowui ming singda 
thao neomilaga seihā sākhami 

15china kakazā mi chili kanmida Prohona ali ngakarthui ngasakra kala ana 
morei sākahai chila pheomira. 

16Chiwui vang eina kakazā raikhavai, akha eina akha morei hangphat ngaroklu, 
kala akhana akhawui vang seihā sāmilu. Khamashunga miwui seihā kasā 
ungshunglaka. 

17 Elijahla ithum thada phasā khavaia mina. Ana kazing maro khavai panglāk 
eina seihā sai, chieina zingkum kathum, kachāng tharuk okathuili kazing 
maromana. 

18 Chiwui thili ana seihā saluishit kaji eina kazing roluishita kala ngaleinala 
athei kharluishit ngasaka. 

19Ivānaobing, nathumwui ngachaili kachikathāna khamashungwui eina 
thuihaida zatphāphā kahai tharan kachikathāna ali hanung ngasakluishitakha, 

20hi phaningunglu, kaja moreiwui khangui shongzāwui eina hanung 
khangasaka ana mipā chiwui manglā kathiwui eina kanmi kala morei 
kachungkha farormi ngasaka. 

1 Peter 

1 Peter 1 

Shālam Tui 

1Pontus, Galatia, Cappadocia, Asia kala Bithyniali ngapha̱yang eina kashamvā 
kahaibingli paokazata Peterna, 

2Avāva̱ Varewui kharin athishurda kapangkhui kahaia kala Jishu Khristawui 
kahāng nganā khavai kala awui ashee eina chairormi khavai Manglā china 
kathara mibing sāngasak kahaibingli kagapina. Lukhamashan kala chingri 
kahai chi chungmataimeida nathumwui ngasāranu. 

Kharing Kachihān 

3Ithumna Proho Jishu Khristawui Avāva̱ Vare chili ningkashi misa! Khikhalajila 
Jishu Khristali kathiwui eina ringlui khangasak mangā eina ithumli awui 
hakkhamahā leikashiwui alungli mirin kadhar mihaira. China ithumli kharing 
kachihān chipemmi. 

4Chiwui vang Varena awui mibingli haikhami shānla makakhui sokhami 
samphang khavai ithumna mangāshong yangvai. Ana nathumwui vang 
mashuikapai, mamakhaokapai kala mashimānkapai chi kazipmihaili. 

5Khanaowa zimiksholi phongmiki kaji huikhamili ngaraida ningtongda 
shitkasang mangā eina Varewui pangshapna mayonmida khaleina. 

6Atam kasha̱khawui vang nathum kachotkachāng samphanglala, lan hiwui 
vang ringphālu. 

7Hiwui khangarān hiya nathumwui shitkasang akachanga chi phongshok 
khavaina. Shimankapai sinā meili ruikhayang thada sakmeikhar kaja 
nathumwui shitkasangla chāng yangphalungra, chi nathumwui shitkasang 
ngatarmei khavaina. Chiwui thili Jishu Khristali rāchitheithanghon nathumna 
masot, tekhamatei kala maikhayā samphangra. 

8Ali nathumna matheirangsālala leishi kala mik eina matheilala shitsangada 
ringkaphā khamathān khamor eina mahāngrarmana. 

9Khikhalajila ali shitkasangwui kharin, manglāwui huikhami chi nathumna 
samphangda lei. 

10Huikhami hiwui pongli marānbingna munlak eina ngathingkhuida Varena 
nathumli miki kaji sokhami tui athumna phongmihaisai. 

11Athumna atam chi katharān kala kathada rānikhala da theikhavai ngarāna. 
Kala Khristana kachotkachāng kachungkha samphangra, kala khāngmida 
chiwui thili tekhamatei rāra da Khristawui Manglāna marānbingwui wuklungli 
atam chi chiza̱mi. 

12Marānbingli Varena phongkhami hi athumwui vang maningmana, kha 
nathumwui vangna kaja paokazatbingna kazingramwui eina kashirāt Manglā 
Katharawui mangā eina nathumli hāngkhami ot hi kazingraobingnala theingai. 

13Chiwui vang eina nathumwui ning ngazipmeilu. Ningkhariklu kala sokhami 
chiwui vang nathumwui kachihān leichingda Jishu Khristali theithang nathumli 
sokhami mira. 

14Varewui kahāng nganālu, achālakha mangma̱da leilakha pha̱sāwui 
ningkachāngmāng kaphaning thada maokthuialu. 

15Kha nathumli hokakhuia awui kathar thada nathumwui acham-aram 
saikorali tharlu. 

16 Hithada kapihaida lei, “Nathum tharlu, khikhalajila I katharana”. 

17Nathumna Vareli seihā kasā tharan Avā da hoi. Ana saikorali kachichāna 
sākahai chiwui athishurda ngaraichā eina bichar sai. Chieina okathuili ringda 
leilakha ali khayākashi eina ngasoda okthuilu. 

18Nathumli navā ngarāwui eina shākhuikhamaron khikha masākhavai 
mirinwui eina ngatangkakhui chi shimānkapai sinā lupā eina maningmana kaji 
nathumna thei, 

19kha chukhara̱ makhalei achukkapei yaonao kathā Khristawui aman kasaka 
ashee einana. 

20Okathui masāranglakhawui eina ali chukkahaina kha nathumwui vang eina 
khanaowa atamli chitheinao kajina. 

21Awui mangā eina nathumna Vareli shitsanga. Ali Varena kathiwui eina 
khangmathotta tekhamatei chi mi; chieina nathumwui shitkasang kala 
kachihān chi Vareli lei. 

22Achinā ngarāli ningtharda leishi khavai khamashung chili kahāng 
khanganāwui vang nathum khalatta tharhaogada, nathum akha eina akha 
ningtongda wuklung eina leishi ngaroklu. 

23Varivarawui kharinga kala leiching kaje tui chiwui mangā eina shimānkapai 
athā eina maningla mashimānkapai athā eina nathumli pharā 
ngasakluishithaira, 

24 kaja hithada kapihaida lei; “Phasā khavaia saikora khawo kathāna, athumwui 
tekhamatei awon kathāna, khawola ngahui kala awonla pa̱tai, 

25kha Prohowui tui chiya katang mavaila ngayurzatchinga, tui chi nathumli 
hāshok kahai khamathā paokaphā china.” 

1 Peter 2 

Rihailung kala Kathara Yur 

1Chieina nathum khalatta makaphā-makhayā chi horhaolu. Makapikluialu, 
maphārekalu, mayuishialu kala kaphor tui mamatuialu. 

2Pharādhadhar angangnao thada atam kachida kashenga manglāwui seina̱ 
ningchānglu. Chithada sāda chi khamangwui vang nathum rarsangda kahui 
samphangra. 

3 Hithada kapihaida lei; “Prohowui lukhamashan nathumna mazaphaira.” 

4  Mikumona horkahai kha Varena kapangkakhuia aman kasaka lunggui Proholi 
rālu. 

5Nathum khalatta kharinga lunggui ngasāda manglāwui shim sākālu. Kathara 
pāngmon ngasā khavai Jishu Khristawui mangā eina Varena khuisangkapai 
manglāwui hanphut chigatlu. 

6 Hithada kapihaida lei; “Yanglu, aman kasaka ngalung akha ina kapangkhui, 
kala Zionwui akhoka sāda shunhai; ali shitkasangbing ning makatatlakmara.” 

7  Ali shitkasangbingwui vanga aman saklaka; kha mashitkasangbingwui vanga 
kapi kahai hithada: “Makānāmana, da shim kasaana horkahai ngalung chi 
phāmeikap kaje akhoka ngasāhaowa.” 

8  Khangateilila hithada kapihaili: “Mibingli phei ngaphok ngasakki kaji lunggui, 
athumli konglui ngasakki kaji lunghār” kaja athumna kahāng makhanganāwui 
vang phei ngaphoka; chi Varewui kaphaningna. 

9  Kha nathum kapangkhui kahai miyur, wungnao sharva̱, kathara yur, Varewui 
mibingna. Tangkhamangwui eina kahorli thānshokta awui matakkhak kahai 
kahor chi hāshok khavai nathumli hokakhuina. 

10 Atam akhali nathum Varewui mi mangasāsamana, kha ara awui mibingna. 
Atam akhali nathum awui lukhamashan matheisāmana kha ara nathum 
theihaira. 

Varewui Raobing 

11Ngapha̱yang eina ngayinkazata leikashebing, ina nathumli ngakaoli. Manglāli 
rai ngararda khalei phasāwui khamathang chili mamayaalu. 

12Yurkhangateibingwui alungli acham-aram mathada zatlu, chithākha 
nathumli khangui khalāng mina da phensālala nathumwui kaphā ot chi 
athumna theira kala a rāthang Vareli tekkmatei ngasakra. 

13Prohowui vang eina nathumna okathuiwui pangshap kasingbing: juimeikap 
kaje wungreilapai, 

14lah makaphā kasaali tandi mikhavai kala khamashung kasaali sākhavai ana 
shirāt kahaia governorbingli mayālu. 

15Kaja nathumwui kaphā kasā china phenphāphā kajebingli mamorsap 
khangasak hi Varewui ningkachāngna. 

16Ningkhān kahaia mibing thada okthuilu, chithālala nathumwui ningkhān kasā 
chi makaphā-makhayāwui vang masā ngasakalu. Kha Varewui raobing thada 
okthuilu. 

17Mi saikorali khayāshilu, avānao ngarāli leishilu, Vareli ngacheelu, kala 
wungreili khayāshilu. 

Ngayo khavai Khristawui Kachotkachāng 

18Raobing, nathumwui akhavābingli khayākashi eina ngasoda mayāchaolu, 
lumashankatha a eina khanima māngli maningla sāshida kasā akhavābinglila 
khayāshilu. 

19Nathumna maphungkhangayi kachotkachāng chi Varewui kaphaningnada 
theilaga phungshapakha nathumli Varena somira. 

20Nana khalāng ot sākahaiwui vang samphangkhangayi tandi samkaphang 
tharan kakhāngwui tongkazā khi leikhala? Kha nana khamashung ot sāhailala 
nali tandi mida chiwui vang khāngakha Varena chiwui vang somira. 

21Varena hikathāwui vang nathumli kahona, kaja Khrista khalatta nathumwui 
vang chotmi kala ngayo khavai haimi. Chieina nathumna awui pheichon 
kazunpaira. 

22 A morei masāmana kala kakapik tui khamatui khipānakha mashāmana. 

23Ali kachipat chitharan ana kachipat tui eina mangahānkāmana; Ana kachot 
tharan mamachitmana, kha khamashung bicharsame Vare chili awui kachihān 
leichinga. 

24  Moreili thihailaga khamashung khangarong ot sākhavai, Khrista a 
khalattana ithumwui morei aphasāli ngasoda thingtungli phungmihaira. 

25Nathum yaonao thada ma̱zatsai, kha ara Yaokahoma kala Manglā 
Mayonkhame chili latunghaira. 

1 Peter 3 

Preigahar 

1Hithada sāda preiva̱ ngarā, nathum khalatta gahara ngarāli hamsanglu. 
Chieina athum kaikhana Vare tui hili mashitsangsālala nathumwui acham-
aramna athumli yuikhuida shitsang ngasakakha nathumna tuikhur akha 
hānglui khavai maleiluimana. 

2Kaja nathumwui acham-aram chi kayākha tharkhala kala khayāshingaikhala 
da athumna theira. 

3Nathumna sam hākharikta kasā, ngachānsari kasā kala khamathā 
kashankachon khangavai chithada akormāngli mathā khavai masaalu. 

4Kha Varewui miktāli aman kasaka tākui kahai kala khanima ningngai, 
mashimānkapai eina wuklungwui khangathuma mi sāthulu. 

5Achālakhawui shitkasanga sha̱naobingna Vareli chihānda gahara ngarāli 
hamsanglaga athum khalatta mathā ngasaka. 

6 Sarahna chithada sai; agahara Abrahamwui kahāng nganai kala ali “Iwui 
amei” da hoi. 

7Chithada sāda gahara ngarā, preiva̱ ngarāli ngasopamda athum ngazanmei kaji 
theiphalungra. Khayākashiwui khalum eina ngasoda ot sakrumlu. Chieina 
Varewui lukhamashan mirinwui lemmet chi nathumna samphangra. Chithākha 
nathumwui seihā kasāli masheikhautmara. 

Khamashung Kasāwui vāng Kachotkachāng 

8Naomeikapta, nathum saikora ngaraikachā ningphanin kala ningngai 
leiphalungra; akha eina akha chinaongarā thada leishilu, kala akha eina akha 
lumashanthei ngarokta lāngkaso ningngai malei ngarokphalungmara. 

9Makaphāwui vang makaphā masaalu, khonkashiwui vang makhonshialu, kha 
somitha̱lu, khikhalajila nali hokhuithang Varena sokhami hi ngashitsang 
kahaina. 

10 Hithada kapihaili: “Ringkaphā mirin ningkachangpā kala khamathā atam 
theikhangaipā china, makaphā tui khamatui kala kakapik tui khamatui 
thāhaiphalungra. 

11Makaphā-makhayāwui eina ana ngareithuihailaga kaphā sāranu; chingri 
kahai phāda chi kharomranu. 

12Khikhalajila Prohona khamashungabingli yangmida lei, kala athumwui seihā 
kasā chi nganāmi; kha makaphā kasābing chili ana ngasunga.” 

13Nathumna kaphā chi sangaiakha khipāna zakkashi sāshaprakhala? 

14 Khamashung khangarongwui vang nathumna kachotkachāng 
samphangsālala, nathumli somira, khipālikha mangacheealu kala wukla 
makhanangalu. 

15Kha nathumwui wuklungli Khristali khayāshilu kala Prohona da mayālu. Ali 
kachihānwui pongli nathumli ngahānakha ngahānkāthei khavai ngarān 
kharirikhailu. 

16Kha khanim kala khayākashi eina ngasoda sālu. Nathumwui mashun-makhui 
ngatarteihailu, chithākha Khristawui thikashurana da kaphā kasāwui vang 
nathumli kachipat tharan athum khalatta khayakkhuira. 

17Khikhalajila Varewui kaphaningna jiakha makaphā kasāwui vang 
kachotkachāng kaphungle kaphā kasāwui vang kaphungna phāmei. 

18Kaja Khristanala morei kaphungbingwui vang thimikhashida ngachanghaira, 
ithumli Vareli thānzang khavai katharali makatharabingwui vang phasā eina 
chithita, kha manglā eina ringlui ngasaka. 

19Ana manglā eina vāda narkahai manglābingli atamchithei. 

20 Manglābing chiya Noahna awui marikhong semlakha Varena honsānlak eina 
honlaga makhuikasangbing china. Marikhonglungli leikasā athum chishatmāng 
tara̱wui eina huikhuiya. 

21Hi arui nathumli huikakhui ra̱kahikwui amahāna. Hi pha̱sāwui khamakhao 
pheokatā maningmana, kha ana Vareli mayāda ning horsangchaolaga awui 
kahāng nganāra da ra̱kahikwui otsak kasāna. Jishu Khristawui ringkashok 
china nathumli huimi. 

22A kazingramli vāhaira kala Varewui yāshong pamda kazingraobingla, 
kazingwui khangamkharei kala saikorala awui pāngli leisera. 

1 Peter 4 

Ngachei kahai Mirin 

1Khristana kachotkachāng phunghaokada nathumla Khristawui kaphaning 
thada phaning khavai ngarānlu. Khiwui vangkhala jilaga phasāli kachotkachāng 
samphang kahaibing moreili mazangluimana. 

2Chiwui vang eina ara hiwui eina thuida nawui okathuiwui mirin hi mikumowui 
ningkachāng eina maningla Varewui kaphaning eina okthuilu. 

3Nathumwui mirinli mashitkasangbingna kasā thada sopkhamasāp, 
khamathang, khamarip, lumlaokasa kala khangama̱ khangazai, kameoli kapha̱ 
hikathathamāng sākasā chi shaphaira. 

4Ara nathumna athumli ngasoda makaphā-makhayā chili makazangwui vang 
matakhakhaoda athumna nathumli khamashātna. 

5Kha athumna kharingbinglila, kathebinglila bichar sāki kaje Vareli athumwui 
sākahai saikora chiwui hishap misera. 

6Hiwui vang eina kathebingli eina tangda Paokaphā hi tamchithei kahaina kaja 
mikumo thada phasāli bichar sāhailala, Varewui thada manglā eina 
ringkhavaina. 

Varewui Lemmet Kashinabing 

7Ot saikora ngachangki kaji nganaihaira; khalatta ngarinda kala ngasharda 
seihā sāshap khavai ngarānlu. 

8Akha eina akha leishi khangarok hina mataimeikap kajena, khiwui vangkhala 
kaja khayon-khamāng kasā saikora leikashina pheomishapa. 

9Ning khamakhao maleila mathānthathup kha̱mishimāli ngahānlu. 

10Varivarana ngatateida khami lukhamashanwui kaphaa kashina sāda, mi 
ava̱va̱li lemmet ngatateida mikahai chi akhana akhawui vang kānnā khavaili 
shichinlu. 

11Pao hākashoka a china Varewui pao hāshokphalungra; otram ngatha̱mena 
Varena ali mikahai pangshap chieina ngatha̱phalungra. Chithada sāda katang 
makhavai tekhamatei Khristawui mangā eina Vareli masot mipaira. Amen. 

Vareshi Sada Kachotkachāng 

12Leikashe ivānaobing, nathumna kachotkachāngwui chāng khayang 
samkaphang chili ngateihang kahai otshotnada matakhak kahai masaalu. 

13Kha Khristawui kachotkachāng phungkhangarumana da ringphālu. Chithada 
sāda awui tekhamatei chi phongshokthanghon nathum ringkaphāna 
pemtinghaora. 

14 Khristawui thi kashurwui vang mina zeiakha nathum ringphālu; hiwui 
kakhalata tekhamatei manglā, Varewui Manglā chi nathumwui lungli lei. 

15Nathumwui ngachaili kachikathā mi akhana mi sākathatwui vang, khaleewui 
vang, ain kakaiwui vang kala yomsakwui vang kala mi kateiwui otli 
sheikakhautwui vang kachotkachāng samkaphangna jiakha ringphā khavai 
maleimana. 

16Kha shitkasanga mi akha sāda kachotkachāng samphangakha chiwui vang 
makhayakalu. Khristawui ming samkaphangwui vang Vareli ningshitha̱ki 
kajina. 

17Bichar sāki kaji atam chi rāhaira, kala bichar chi Varewui shimkhur mibingli 
rira, kala hi ithumwui eina haophokra jiakha, Varewui Paokaphāli 
mashitkasang athumwui akatang chi katharali? 

18Hithada kapihaida lei: “Khamashung khangarongalila saklak eina 
huikhuiakha makathara morei kaphungbing kali vaura?” 

19Chiwui vang eina Varewui kaphaning athishurda kachotkachāng 
kaphungbingna khamashung ot sāranu kala athumwui manglā makhangachei 
Kasā Akhavāli horsangchaoranu. 

1 Peter 5 

Varewui Yao Ashangva̱ 

1Ila churchwui arar akha sāda nathumwui church ararbingli kapona: I 
Khristawui kachotkachāngwui shākhi khame akhana kala rāphongmiki kaji 
tekhamatei chili ila zangrumra. 

2Nathumwui pāngli Varena horsangmi kahai yaobingli mathālak eina homlu, 
Varewui ningkachāng athishurda yangmilu, tandi thada masāla mathanthathup 
sālu, amanwui vang maningla sāngairereo ngatha̱milu. 

3Nathumli mikahai athumwuitungli akhavā masaalu; kha yaobingna sha̱khui 
khavai acham sāchitheilu. 

4Chieina Yaokahoma akhavā kharā tharan mashimānkapai tekhamateiwui 
kuihon chi nathumna samphangra. 

5  Chithada sāda khanuithotbing ararnaobingwui kahāng nganālu kala nathum 
akha eina akha otram ngatha̱mi ngarok khavai khangahuiwui sāri ngavailu, 
kaja hithada kapihaida lei; “Varena langkasobingli ngasunga kha khangahuiale 
lumashanmi.” 

6Chiwui vang eina nathum Varewui pāngthei kharei chiwui azingli hamsanglu, 
chithākha awui atam kachāli nathumli khāngchikatra. 

7 Nathumwui malungkharing saikora awui pāngli horsanglu, ana nathumli 
yangmilaka. 

8Mikringda ngasharlu, nathumwui yangkashe chipee chi kazingkha̱ thada 
nirlaga kachikathāli shaikhavai zatung zatvāda phāzatta lei. 

9Shitsangtitta ngasunglu, khiwui vangkhala kaja okathuili nachinā ngarāla 
chikathā kachotkachāng phungda lei kaji nathumna thei. 

10Kha nathumna kasha̱nakha kachotkachāng samphang kahaiwui thili Khristali 
ngarum kahaiwui vang katang makhavai tekhamatei samphangrum khavai 
hokhuikhame, lumashankatha Varena nathumli kākashung, khangazip, 
pangshap kala rungshing kahai mira. 

11Katang makhavai pangshap chi awui ngasāranu. Amen. 

Khanaowa Shālam 

12Shitsangkapai ichinā Silaswui khangachon khuilaga sha̱lak kahai chithi hi 
kagapina. Kasatkasang eina ngasoda tui hi Varewui lukhamashanlaka da shākhi 
khamina. Tui hili nganingtitlu. 

13Nathumli kapangkakhui thada Varena kapangkhui kahai Babylonli khalei 
kala inaomayara kathā Marknala nathumli shālam chiphunli. 

14Shitkasangbingwui leishāt eina akha eina akha shālam sāngaroklu. Khristali 
kazanga nathum saikorali chingrihairanu. 

2 Peter 

2 Peter 1 

Shālam Tui 

1Varewui khamashung khangarongli kala Jishu Khristawui lungli ithum 
shitkasang samphang kahaibingli ngaraichā eina Jishu Khristawui rao kala 
paokazata Simon Peterna kagapina. 

2Vare kala ithumwui Proho Jishuli kathei mangā eina lukhamashan kala chingri 
kahai nathumli pemtinghairanu. 

Varena Kaho kala Kapangkakhui 

3Ithumli awui phākhamataia tekhamatei samphangrum khavai kahoa chili 
katheiwui vang Varewui tharkhamatheng pangshap china ithumwui mirin kala 
dharmarinli ringkhavai darkar kasā saikora ithumli mihaira. 

4Hithada sāda okathuili leida khalei sāshimānkapai khamathangwui eina 
yāmshokpai khavai kala Varewui tharkhamatheng khangachā chili ngashitmi 
kahai kasaka lemmet chi mihaira. 

5Hiwui vang eina nathumwui shitkasangli khamathā, khamathāli awor, 

6aworli khalatta khangarin, khalatta khangarinli, ningzinghākharing, 
ningzinghākharingli dharma kaphaning, 

7dharma kaphaningli chinao ngarāwui khamashit kala chinaongarāwui 
khamashitli khalem leishāt ngarumsanglu. 

8Magunbing hi nathumwui ngasā ngasakta mataisang ngasakakha, ithumwui 
Proho Jishu Khristali theishingkakhuiwui khamashung chi makankhanā kala 
athei makhamathei mangasālakmara. 

9Hikathā makhaleia mi chiva khangapeowa ningkasha̱ana, kala ana sākahai 
morei pheomihaira kaji malaikahaina. 

10Chiwui vang eina ivānaobing, nathumli hokakhui kala kapangkakhui chi 
shengmeida theikhui khavai sakmeida phaninglu. Chithākha nathum 
mangaphoklakmara, 

11kala ithumwui Proho kala Huikhame Jishu Khristawui katang makhavai 
Varewui wungramli zangpai khavai apong tārakha eina ithumli ngarānmira. 

12Chiwui vang eina nathumna theihaisālala kala khamashung chili pheisin 
sākhuitithaisālala tui hi atam kachida ina phaningung ngasakngaichinga. 



2160 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

13I ringlakha eina tangda nathum mathuk khavai phaningung khangasak hi 
mashunga da phaninga, 

14Kaja ithumwui Proho Jishu Khristana chitheikhami athishurda I ara 
masāngluila okathuiwui eina kānthuihaora. 

15Thikahaiwui thili nathum saikorana hi phaningungching khavai apong chi ina 
kashap eina tangda khangarān sāmira. 

Khristawui Tekkhamatei Shākhibing 

16Ithumwui Proho Jishu Khristawui pangshap kala ana rāki kajiwui pongli 
ithumna kahāng chi ningkap eina semkakhui khararchān maningmana; kha 
ithumwui mik eina awui khangam-kharei chi theikahaina. 

17 Avāva̱ Varewui eina tekhamatei khayākakā samphangda tekhamatei 
Awungawui eina, “Hi iwui khaluma Naomayarana, ina ali ningyāng unglaka” da 
kazingramwui eina 

18vaokatā akhon chi ithumna shai, kaja kathara kaphungli ithum ngasopamsai. 

19Khamarān tui chi ithumna mathāmeida theikhui. Tui chili nathumna 
ningsangmeida nganākhuiakha phāmeikharra, khiwui vangkhala kaja hiya 
kazing mathangranglakha kala nathumwui ningli zingthanwo 
mashokranglakha, tangkhamang pamli thaomei kashar kathāna. 

20Mataimeikapta, nathumna hi theiphalungra kaja Kathara tuili phongmi kahai 
tui chi kachikathā marān akhana aningsasak eina khalatkhui kaji maningmana. 

21Kaja khamarān hi miwui ning eina haokaphok maningmana, kha Manglā 
Katharana kasatmilaga Varewui eina kharā tui chi mikumona khamatuina. 

2 Peter 2 

Mikhanam Ojābing 

1  Khare kachāngla minama marānbing shokhaira. Chi tākam eina nathumwui 
lungli minama ojābing shokra. Athumli kankhame akhavālila mamayāmada 
shimān khavai kala makhamashung tui tamchitheira. Chieina athum khalattali 
athumwui tamkachithei china shimān ngasakra. 

2Mi kachungkhana athumwui sokhamasap chili shurra kala athumwui otsak 
chiwui vang khamashung shongfa chilila mashātra. 

3Karāmhaoda minama ojābing hina nathumli athumwui ningkap eina 
semkakhui khararchān chieina kateizāra, kaja hikathā mibing hiya 
shimānphalungra kaji hi achālakhawui eina hāngmarān kahaina, kha atam 
kasha̱nakhawui vang mashimānki kaji thasālala athum chiya shimānphalungra. 

4Kaja morei sāhaikha kazingraobingli eina tangda Varena yangkhei kahai 
maleimana, athumli kazeiramli haida bichartam marāranglakha eina tangda 
tangmangting kahaipamli tuknarhaiakha, 

5 achālakhawui okathuilila Varena yangkhei kahai maleila shimān ngasakta 
khangarong hākashoka Noah eina athum katei shini chi maningla Varena ali 
makachāpabingli tara̱kaphong eina shimān ngasakakha, 

6 Varena Sodom eina Gomorrah keinung khani chili malungkhavāt thada mei 
eina shimān khangasak hi Vareli makachapbingli naoda khi shokrakhala da 
theikhuikhavai saakha, 

7 mikumona masākhangayi acham-aram kazatbingwui vang ning chotkhame 
kaphā a Lotli Varena kanmiakha, 

8(Kaja khamashung khangaronga china athumwui ngachaili okthuida 
athumwui makaphā otsak chi kathei kashā eina thangkachida awui ningli 
khāngchinga) 

9khamashungbingli kathada kachotkachāngwui eina kanshokrakhala kala 
bichar sāki kaji zimiksho marāranglakha makaphābingli kathada tandi mida 
narhairakhala kaji Prohona thei. 

10Matailak eina ningkakachai phasāwui khamathangli kashurbing kala Varewui 
pangshapli makachāpbingli tandi mira. Athum hi kapingla ping, lāngkasola 
langsoda kazingraobinglila khangachee maleila mashātphāphai. 

11Athumli yāng pangshap leikhameia kazingraobing eina tangda Prohowui 
mangāli athumli mashātta mamatuimana. 

12Athum hiya ning makazang ramsā rengkhuilaga sāthat khavai pharā kahai 
sāyur kathāna. Athumna matheikharar chili zeilaga hāngphāphā kajiwui vang 
sāyurbingwui kashimān thada athumli shimān ngasakra. 

13Kala athumna khanang ngasak kahai thada athumlila khanang ngasakra. 
Ngashun langpongda phasāwui ringkaphā samphang khavai kasā chi 
athumwui kapena. Sākharekli ringphāshonshon kaje athum hikathāli phāshak 
phazā khangarumwui maikashi kala khayākhamalā samphang khavaina. 

14Athum phophākhangai mikyanmāng eina yanga kala morei ot kasāli kapen 
mavaimana. Ning khangazanbingli athumna suikhui kala athumwui ningli 
kākharāmna pemtinghai. Athum khonshi kahai naongarāna! 

15 Khamashung pongwui eina ma̱thuihaida khangui otsak eina lanli leikashe 
Beorwui naomayara Balaamwui thi shurhaowa. 

16 Chieina khak makashoka gadhāna mitui matuida awui sāyon kahai chiwui 
vang kharara kala marān chiwui otsak chi khāmmihaowa. 

17Athum hiya thengkahai ura̱wok kala masina phankazat leichui kathāna. 
Varena kazeiramli athumwui vang pam ngarānhaida lei. 

18Athumna mangkhama̱wui lāngsot tui tham-tham matuida moreiwui eina 
yāmshoknanaida khalei athumli phasāwui khamathang eina suiya. 

19Athumna ningkhān mirada ngashitzata, kha athum khalatta shimānhaoki kaji 
makaphā-makhayāwui raobingna. Kaja kachikathā ot akhana mi akhali 
yuihaiakha mipā chi ot chiwui raona. 

20Huikhame Proho Jishu Khristawui mangā eina theithangmeida okathuiwui 
khamakhaowui eina yāmshoklaga chiwui khalenli tāzangluiakha, khare mirinli 
khanaopā zakshimei. 

21Athumna kathara ningkhami chi thatheihailaga chiwui eina yāmluishitki 
kajiwui vanga khamashung khangaronga apong chi matheisālak kajina phamei. 

22Chānsamtuili “Fa̱na maloshokhailaga zālui kala hokli ra̱vaimihailaga 
khorchopli ngakhorlui.” kaji hi athumwui vang mashunglaka. 

2 Peter 3 

Prohowui Rāki kaji Ngashit kahai 

1Leikashebing! Chithi hi ina nathumli kapi kakhanena, kala chithi khaninili 
nathumwui ning mathuklui khavai ina phaningung khangasakna; 

2achālakha kathara marānbingna hāngmarānmi kahai kala Huikhame 
Prohowui ningkhami chi nathumwui paokazatbingwui mangā eina 
phaningungchingphalungra. 

3Rimeikapta nathumna hi bhap tāphalungra kaja khanaowa zimiksholi 
mana̱kashebing shokta athumli khalattawui khamathangna singyuida athumna 
nathumli mana̱shida 

4hithada hāngra, “A rāluishitra kaji tuingashit chi kali vāhao? Ishavā ngarā 
thithang eina thuida ot saikora haokaphokli leikasā chi tākam eina aruila 
leichingpapamli” 

5 Achālakha Varena kasoda kazing eina okathui sākhui kaji hi thatheilaga 
athumna matheirekthuwa. Okathui hi tara̱wui eina, tara̱ eina sākhui, 

6kala tara̱na kaja phongkhashilong tara̱na kachama okathui chi shimān 
ngasakpapama; 

7kha arui leida khalei kazingram eina okathui hi Varena ngaraikachā kakaso 
mida mei eina sāshimān khavai phāri kahaina, kaja mashitkasangbingli bichar 
sālaga shimān ngasaki kaji zimikshowui vang haikahaina. 

8  Leikashebing! tui hi khamalai masālakalu, kaja Prohowui miktāli thangkha 
eina zingkum thingkha khangatei maleimana. Awui vanga khanini chi 
ngaraichai. 

9Prohona ngashit kahai chi aruila maungshung ngasakmana da kaikhana 
phaninga, kha mi khipālikha mashimān ngasakkhangaiwui vang ana nathumli 
ngaraikhamina, kaja mi saikorali athumwui moreiwui eina ningngateikhui 
ngasakngai. 

10Kha Prohowui zimiksho chi khale thada rāra. Chithang kazingramla akhon 
panglāk eina ngashumda shimānhaora kala chiwui alungli khalei saikora mei 
eina chuitāserhaora. 

Khangarān Sāki kaji 

11Ot saikora hithada shimān ngasaki jihaoda nathum kachikathā mi ngasāra? 
Nathumwui mirin chi kathar eina Vareli chigatphalungra. 

12 Varewui zimiksho ngaraimamānda; chi thākta rāngasak khavai sālu—
kazingram meina chuida shimānhaoki kaji kala kazingramli khalei saikora 
menghaoki kaji zimiksho chi. 

13 Kha awui ngashit kahai athishurda khamashung khangarongbingna pānki 
kaji kadhara kazingram eina okathui chiwui vang ithumna khangaraina. 

14Chiwui vang eina leikashebing! nathumna zimiksho hi ngaraimamānda 
Varewui miktāli nathum tharda kala achuk kapeia ngasāda ali ngasoda chingri 
eina okthuirum khavai sālu. 

15Prohowui ningzinghākharing chi nathumli kahui samphang khavai atam 
khamina, kaji hi ithumwui leikashe Paulnala ali mikahai thangkhamei chiwui 
athishurda nathumli kapihaira. 

16Hiwui pongli kakapi tharan ana chithi katongali maram hi kapichinga. Awui 
chithibingli kasak kaikhala zanga, chibing chi matheithangkhama ningsā 
makhangazipabingna kathara lairikwui tui kaikha khalatphāphākhui kaji thada 
kasakbing chi athumna nguida tamkachithei lei. Chiwui vang eina athum 
khalattali kashimān khuirākhui. 

17Kha ivānaongarā, nathumna hi rida theihaira, ningngasharlu, nathumli ain 
makhavai mibingna thannguihaipaishina kala nathumwui ningsā khangazip 
shimān ngasakhaipaishina. 

18Kha ithumwui Proho kala Huikhame Jishu Khristawui lukhamashan kala 
aworwui lungli nathum rarsanglu. Awui mingli aruila, naodala mashimānda 
tekmateichingra̱nu. Amen. 

1 John 

1 John 1 

Kharinga Tui 

1  Haokaphokwui eina leikasā kharinga Tuiwui pongli ithumna kagapina. 
Ithumna shāhaira, ithumwui mik einala theihaira; mha, mik einala theihaira 
kala ithumwui pāngna saza̱haira. 

2Kharing kaho chi azak eina theipai kahai tharan ithumna mik eina thei, chiwui 
vang eina Avāva̱li ngasoda khalei kala ithumli chitheimi kahai makashimān 
kharingwui pongli nathumli matuida kahāngna. 

3Ithumna theikahai kala shākahai chi nathumlila hāngkachitheina. Chieina 
ithumna Avāva̱ kala Anaomayara Jishu Khristali ngarumsak khalei chili 
nathumla ithumli ngasoda zangpaira. 

4 Ithumwui khamathān chi kashungmei khavai hi kagapina. 

Vare Hi Kahorna 

5  Anaomayarawui eina shākakhui chānpao kala nathumli kahāng chi hina: kaja 
Vare hi kahorna, awuili tangkhamang maleimana. 

6 Ithumna ali ngarumsak lei jilaga tangkhamanglungli leiakha, tuimāng 
maningla otsak einala ithum kakapikna. 

7 Kha ana kahorli khalei thada— ithumna kahorli okthuiakha ithum akha eina 
akha ngarumsak lei, kala Anaomayara Jishuwui ashee china ithumli morei 
saikorawui eina tharmi. 

8Ithumna ithum morei maphungmana jiakha ithum khalatta mikhanamna, kala 
ithumwui alungli khamashung maleimana. 

9Kha ithumna ithumwui morei Vareli hāngphatakha ana awui tuingashit chi 
makaimara, kala mashun chi sāmira: ithumwui moreila pheomida khayon 
sākahai saikorawui eina ana tharmira. 

10 Kha ithumna morei masāmana da hāngakha ali kakapika sāngasaka, kala 
awui tui ithumwuili maleimana. 

1 John 2 

Khrista Ngachonme 

1  Inaongarā, ina kakapi hi nathum morei masā khavaiwui vangna; kha 
kachikathāna sāhaisālala Avāva̱wui mangāli ithumwui vang phayetkhame 
khamashung khangaronga Jishu Khrista leili. 

2  Khrista akhalatta hi ithumwui morei pheomi khavai apongna, ithumwui 
moreiwui vangmāng maningla apuk-apagawui vangna. 

3 Ithumna Varewui ningkhami nganākha ali ithumna thei da theishingkhui. 

4 Ishameili thei jilaga awui ningkhami manganāsangakha a chi kakapika mina 
kala awuili khamashung maleimana. 

5 Kha kachikathāna awui tui mayonakha, kachangkhat awuili ana Vareli 
leikashe chi kāshunghaira, hi eina ithum awuili lei kaji ithumna 
theishingkhuipai. 

6 Vareli zanga kaji mi china Jishu Khristawui thada okthuichingranu. 

Kadhara Ningkhami 

7  Leikashebing, ina nathumli kadhara ningkhami kakapi maningmana kha 
haokaphokwui eina nathumna samphang kahai kachama ningkhami china. 
Kachama ningkhami chi nathumna shākahai tui china. 

8 Chithālala ina nathumli kadhara kakaso khamina. Hiwui khamashung hi 
Khristawuili lei kala nathumwuili lei. Kaja tangkhamang kānthuimamānhaida 
kachangkhatwui kahor shokpinghaira. 

9Kahor lungli lei jilaga nachināli yangkharingakha chikathā mi chi 
tangmangting eina leifaya. 

10 Achināli leikashe mi chi kahorlungli lei, kala awui eina mi kateibingna phei 
ngaphok khavai maleimana. 

11Achināli yangkakharinga a chiya tangkhamangli lei. Ana chiwui alungli 
leihaoda kali vanikhala dala matheimana, khikhalajila tangkhamang china ali 
mik ngapeo ngasakhaowa. 

12Inaongarā, Khristawui mangā eina nathumwui morei pheomihaira kajiwui 
pongli ina kagapina. 

13 Avāva̱ ngarā, ina nathumli kagapina kaje haokaphok eina thuida leikasā ali 
nathumna thei; yaronnaobing, nathumna makaphā chili yuihaira kajiwui vang 
ina hi kagapina; naoshinaobing, ina nathumli kagapina kaja nathumna Avāva̱ 
chili thei. 

14Avāva̱ ngarā, ina nathumli kagapina kaja haokaphokwui eina leikasā ali 
nathumna thei. Yaronnaobing, nathumli kagapina kaja nathum panglaka kala 
Varewui tuina nathumli ngasomida nathumna makaphā chili yuihaira. 

15Okathui kala chiwui alungli khalei otbing chili maleishialu. Nathumna 
okathuili leishiakha Avāva̱li maleishimana. 

16Okathui otli ningchāngmeida morei kasā, mikwui kakahao, okathuiwui 
lāngsot saikora hi Avāva̱wui eina kharā maningmana, kha okathuiwui otsera. 

17Okathui kala chiwui alungli khalei mibingna ningkachāng saikora 
shimānserhaora kha Varewui kaphaning kasābing mashimānda ringra. 

Khristawui Yangkashe 

18  Naoshinaobing, hi khangachanga atamna. Khristali makhamayā rārada 
nathumli rida hānghaira, kala kachangmamakta ara Khristali makhamayā 
kachungkha shokhaira. Chieina hi khangachang atamna da ithumna thei. 

19Athum chi ithumwui ngarumsakli kachangkhat makazangwui vang 
thuikahaina; ithumli zangchaosi kaja athum mayāmlakmara. Kha ithumwuili 
mazangchaomana kaji ngahāhang eina theikhui khavai athum thuikahaina. 

20Kha Khristana heirorkhami Manglā Kathara chi nathumna samphanghaira, 
chiwui vang eina nathum saikorana khamashung chi theikahaina. 

21Nathumna khamashung chi matheimana kajiwui vang kakapi maningmana, 
kha nathumna chi katheiwui vang kala khamashungwuili kakapik 
mashokmana kajila katheiwui vang kagapina. 

22  Ara kakapika chi khipā? Jishu hi Messiah maningmana da kahāngapā china. 
Chikathā mi chi Khristawui Yangkashena — ana Avāva̱lila, Anaolila khaninili 
mamayāmana. 

23 Anaomayarali makhamayā mi chi Avāva̱lila mamayāmana. Anaomayarali 
khamayā chi Avāva̱lila mayai. 

24Haokaphokwui eina shākahai chi nathumwuili leichingranu. Haokaphokwui 
eina shākahai chi nathumli leichingakha, nathumla Anaomayara eina Avāva̱li 
ngasoda okthuirumchinga. 

25Khristana ithumli mira da ngashitmi kahai chi makashimān mirin china. 

26Nathumli minamki kajebingwui pongli ina hi kagapina, 

27 kha nathumwui vanga Khristana nathumli Manglā Kathara heirormihaira. 
Awui Manglāna nathumli ngasomida leilakha eina tangda nathumli 
khangateina tamkachithei kankhanā maleimana, kaja awui Manglāna saikora 
tamchithei kala ana tamchithei kahai chi khamashungmānga, khalāng 
mazanglakmana. Tamchithei kahai saikora chi mayonda Khristali leichinglu. 

28  Ara naoshinaobing, ali leichinglu, chithākha ana rāthanghon khayakta 
mangathumla pinglak eina samphangshapra. 

29 Khristava khamashungana da nathumna thei. Chiwui vang eina mashun ot 
kasā mi kachiva̱ Varewui naona da theiphalungra. 

1 John 3 

Varewui Naobing 

1  Ithumli Varivarawui nao da homida Avāva̱na kayākha leishimihairakhala kaji 
yanglu; awui nao ngasā kachanghaira; okathuina ithumli makatheiva athumna 
Varivarali makatheiwui vangna. 

2Leikashebing, ara ithum Varewui naongarāna. Kha ithum naoda 
kathasānikhala kaji arui matheirarmana. Chithālala ithumna thei kaja 
Khristana kharā tharan ithumla a thahaora kala a hithālaka kaji ithumwui mik 
eina theira. 

3Hikathā kachihān khalei mi kachiva̱ Khristana kathar tākam eina ala thara. 

4Morei kasā mi chi Varewui ningkhami sākakhai mina, kaja morei kasā hi ain 
kakaina. 

5 Khristana morei sonthuimi khavai kharāna kala awuili morei maleimana kaji 
nathumna thei. 

6Khristali kazanga mi khipākha moreili mangaphummana. Kha moreili 
ngaphumda khalei mi china mik einala, ning einala ali matheiranga. 

7Naoshinaobing, khipānakha nathumli maminamaranu, ana khangarong thada 
khamashung kasā mi chi khangarongana. 

8 Morei kasaa chi chipeewui mina, kaja haokaphokwui eina thuida chipeena 
morei sai. Chiwui vang eina Varewui Naomayarana chipeewui otsak shimān 
ngasak khavai kharāna. 

9  Varewui nao ngasā kahai a china morei sālui sālui majimana, kaja Varewui 
asak-avāt chi awuili lei, kala Vare hi awui Avāva̱ sākahaiwui vang ana morei 
masāluimana. 

10Varewui naongarā eina chipeewui naongarā ngakheikhang eina theikhuipai; 
khamashung ot makasā kala achināli maleikashe mi chi Varewui nao 
maningmana. 

Akha eina Akha Leikashi 

11  Akha eina akha leishi ngarokphalungra kaji hi nathumna haokaphokwui eina 
shākahaina. 

12Ithum Cain mathāphalungmara, ava makaphā mina, kala agato Abelli 
shaokathata mina. Khiwui vang Cainna Abelli shaothathaokhala? Ana kasā 
saikora khayonna kha agatona kasā chiya khamashungmānga. 

13  Ivānaongarā, nathumli okathuina yangkharinglala matakhak kahai masaalu. 

14 Ithumli kathiwui eina kanshokmihaira kaji ithumna thei, kaja ithumna 
achināngarāli leishi. Maleikashebing chi aruila thida lei. 

15 Achināli yangkakharinga a chiya mi khayumana kala mi khayumabingli 
kharing kaho chi maleimana da nathumna thei. 

16 Chithada sāda leikashi hi khikhala da chiwui eina ithumna theikhuipai; 
Khristana ithumwui vang amanglā chihomi. Chiwui vang eina avānaobingwui 
vang ithumnala manglā chihomi phalungki kajina. 

17Kachikathā mi akhana avānao akhawui khavāt thatheilaga 
malumashanngaiakha, ana Vareli leishiya da kathada hāngpairakhala? 

18 Inaongarā, male kala tuimāng eina maleishikhaningla kha otsak eina ngasoda 
khamashung eina leishiphalungra. 

Varewui Mangāli Ningkhanganung 

19Ithum khamashungwui vangna kaji chi hi eina theikhuipaira; hithada 
ithumna Varewui miktāli ningkhanganung leira; 

20kaja ithumwui mashun-makhuina ithum yonhaira da kachithei tharan, 
ithumwui mashun-makhuili Vare hakmei kala ot saikora ana theisera da 
ithumna thei. 

21 Chiwui vang eina leikashebing, ithumwui mashun-makhuina makhamayā 
maleiakha Varewui miktāli ithum ningkhanganung lei. 

22Awui kahāng nganāda ali ningyāng ungkhangasakwui vang ithumna kapopo 
chi awui eina samphanga. 

23 Awui kakaso chi hina; ithum Anaomayara Jishu Khristali shitsangphalungra 
kala Khristana kaso kahai thada akha eina akha leishi ngarokphalungra. 

24 Varewui kahāng khanganābingna Vareli ngashikta okthui, kala ali Vare lei. 
Varena ithumli mikahai Manglā Katharawui mangā eina a ithumli lei kaji 
theikhuishapa. 

1 John 4 

Khamashung eina Makhamashung Manglā 

1Leikashebing, Manglā kachiva̱li mashitsangalu: kha Varewui eina samkaphang 
manglākā maningkhala kaji chāng yanglu, kaja mikhanama marān kachungkha 
okathuili shokhaira. 

2Hithada nathumna Varewui Manglākā maningmakhala kaji theikhuipaira; 
chiya, Jishu Khristana mikumo akha sāda rai da hāngkaphat mi kachiva̱ chi 
Varewui Manglāna; 

3 kala Jishuli makhamayā kachiva̱ Varewui maningmana. Hi rārada nathumna 
shākahai kala okathuili leiping kahai Khristali makhamayāwui manglāna. 

4Naoshinaobing, nathum Varewui nao sāhaoda minama paokazatbingli 
nathumna yuihaira, kaja nathumwuili khalei a china okathuili khalei a chili 
hakmei. 

5 Athuma okathuiwuina, chieina athumna khamatui chi okathuiwuina kala 
okathuina athumwui tui khui. 

6 Ithumva Varewuina, Vareli theikahaibingna ithumwui tui khuisanga; kha 
Varewui mi makhaningbingna makhuisangmana. Hithada sāda khamashung 
manglā eina makhamashung manglāwui khangatei theishapa. 

Vare Hi Leikashena 

7  Leikashebing, ithum akha eina akha leishi ngaroksa, kaja leikashi hi Varewui 
eina kharāna. Leishikatha mi chi Varewui naona. 

8Maleishikatha a chiya Vareli matheimana; kaja Vare hi leikashena. 

9 Varena awui leikashi ithumli hithada chithei; awui naohonaotong chihorāda 
awui mangā eina ithumli kahui samphang khavai sai. 

10 Leikashi kaho chi hithai; ithumna Vareli leishikhare maningmana kha ana 
ithumli leishida ithumwui morei pheomi khavaiwui vang maseimi khavai 
Anaomayarali chihorāmi. 

11Leikashebing, Varena ithumli hiyākha leishiakha ithum akha eina akha leishi 
ngarokphalungrali. 

12 Vareli khipānakha mik eina matheilakranga, kha ithum akha eina akha 
leishingarokakha Vare ithumwuili lei, kala awui leikashi chi ithumwuili pong 
ngasaka. 

13  Ithum Varewuili leihaoda a ithumwuili lei kaji ithumna theishingkhuihaira. 
Khikhalajila awui Manglā ithumli mihaira. 

14 Chiwui vang eina okathuiwui Huikhame sākhavai Varena Anaomayara 
mihaira kaji hi ithumna mik eina theida mi kachiva̱li kahāngna. 

15Jishu hi Varewui naona da hāngkaphata a chili Vare lei, kala Vareli a lei. 

16Chieina Varena ithumli leikashi khalei chi ithum khalattana thei kala 
shitsanga. Vare leikashena, leikashili khalei a chi Vareli lei kala Varena ali lei. 

17 Bichar zimiksholi ninganungmei khavai ithumwui lungli leikashi chi 
pongngasaka kala chi ithumna samphangra, khikhalajila okathuili ithumwui 
mirin hi Khristawui thāpapamma. 

18Leikashili khangachee maleimana. Kākashung leikashina khangachee shimān 
ngasaka. Chiwui vang eina, ngacheekazarbing hi leikashi makākashungna kaja 
khangachee hili khayon ot lei. 

19  Varena leishikharewui vang ithumna leikashina. 

20 Kachikathāna “I Vareli leishi” jilaga avānaoli yangkharingakha a kakapikna, 
kaja ana mik eina kathei achināli maleishiakha, mik eina makathei Vareli 
maleishirarmana. 

21Chieina Khristana hithada kahāngna; Vareli leikashe china avānaolila 
leishiphalungra. 

1 John 5 

Okathuili Khayui 

1  Jishu hi Messiahna da shitkasanga mi chi Varewui naona, kala Avāva̱li 
leikashe mi china Anaolila leishi. 

2Varewui naongarāli leikashi hi Vareli leishida awui kahāng khanganā chi eina 
theikhui. 

3 Vareli leikashiwui vang awui ningkhami khamayona, kala awui ningkhami 
ritnā kahai maleimana. 

4 Khikhalajila Varewui nao kachiva̱na okathuili maishi ngasakshapa kala 
shitkasang mangā eina okathuili ithumna khayuina. 

5Jishu hi Varivarawui Naomayarana da shitkasanga china okathuili khayui 
maningmala? 

Shākhi Khami 

6  Ra̱kahikwui tara̱ eina kathiwui ashee ngasoda kharā chi Jishu Khristana. Ana 
tara̱māng eina marāmana, kha tara̱ eina ashee khanini ngasoda rai, 

7kala Manglāna chiwui shākhina. Kaja Manglā hi khamashungana. 

8Chiwui shākhi kathum lei: Manglā, Tara̱ kala Ashee; kathum hi mayā 
ngaroksera. 

9 Miwui shākhili ithumna shitsanga, kha Varewui shākhina pangmeikhara kala 
Varena Anaomayarawui pongli shākhi mihaira. 

10 Chiwui vang eina Varewui Naoli shitkasanga mi china awui wuklungli shākhi 
hi lei; kha Vareli mashitkasangbingna ali kakapika sāngasakhaowa, kaja Varena 
Anaomayarawui pongli kahāng chi athumna mashitsangmana. 

11Varena ithumli kharing Manglā mihaira, kala hi Anaomayarawui mangā eina 
ithumna samkaphangna kaji hina shākhina. 

12 Naomayarali khuikasang mi china kharing hi samphanga, kha makhuikasang 
mi china kharing masamphangmana. 

Makashimān Mirin 

13  Varewui Naomayarali makashimān kharing lei kaji theikhavai ina hi 
kagapina. 

14 Ithumna awuili ningkhanganung hi lei kaja awui ningkachāng athishurda 
ithumna poakha ana khuisangmi. 

15Ithumna kapo chi ana mirada theiakha ithumna kapo chi samphanghaira da 
thei, 

16kachikathā mi akhana, avānao akhana mathikapai morei kasā theiakha ana 
awui vang seihā sāmiranu, chieina mathikapai morei kasāwui vanga Varena ali 
ringngasakra. Thikapai morei lei; chikathāwui vang seihā sāmilu da ina kahāng 
maningmana. 

17Khalāng kasā saikora moreisera, kha mathikapai morei lei. 

18 Varewui nao khipānakha morei sālui sālui majimana kaji ithumna thei, kaja 
Varewui Naomayarana ali yangmihaida makaphā china ali khikha 
masāthukmana. 

19Apuk-apaga hi makaphā pangshapwui azingli leilala ithum Varewuina kaji 
ithum thei. 

20 Varewui Naomayara rāhaira kala ithumli theishingkhui ngasakhaira kaji 
ithumna thei. Ithum khamashunga Vare, Anaomayara Jishu Khristali 
ringrumda lei. Hi khamashunga Vare kala makashimān Kharing china. 

21Inaongarā, meoma̱li makhorumalu. 

2 John 

2 John 1 

Shālam Tui 

1  Ararra imāng maningla khamashung theikahaia saikorana leishikachangkhat 
kaje kapangkhui kahaia achon kala awui nao ngangarāli kagapina; 

2kaja khamashung chi ithumli lei kala katang mavaila leichingra. 

3Avāva̱ Varivara kala Avāva̱wui naomayara Jishu Khristawui eina kharā 
lukhamashan, phaningkhami kala chingri kahai china ithumli khamashung kala 
leikashi eina ngasomira. 

Khamashung kala Leikashi 

4Avāva̱na ithumli kakaso athishurda nanao ngarā kaikhana khamashung eina 
okathuili kaji shālaga ringphālaka. 

5 Chiwui vang eina achon, ithum akha eina akha leishi ngaroksa. Hi ningkhami 
kadhar maningmana, kha haokaphokwui eina samphang kahai leishi ngaroklu 
kaji chipapama. 

6 Ina hāngda khalei leikashi hiwui kakhalatva Varewui kakaso nganāda 
okthuisa kajina. Haokaphokwui eina nathumna shākahai ningkhami chi hina, 
nathum leikashi eina okthuilu. 

7 Jishu Khristana mikumo thada rai kaji makhuikasang mi kachungkha 
okathuili leihaira. Hikathā mi hi mashongachei khangasak Khristali 
Makhamayāna. 

8Ithumna nathumwui vang sāmi kahai chi mashimān khavai, kha nathumwui 
sāman pongzongri eina samphang khavai hikathā mibingli ningngasharlu. 

9Khristawui tamkachithei mamayonla, kānda sākazat mi chi Varewuili 
maleimana. Kha Khristawui tamkachithei khamayona mi china Avāva̱lila, 
Anaolila lei. 

10Chieina kachikathā mina hikathā mashun pheisin matamchitheiakha, 
chikathā mili shimlila, mazang ngasakalu kala shālamtuila mahāngalu. 

11Kaja chikathā mili shālamtui kahāng mi chi awui makaphā otsakli 
khangarumna. 

Khanaowa Tui 

12  Ina hāngkhangai kachungkha lei, kha chithi eina machiphunngaimana; I 
phasā rāchaolaga ngazek ngarokakha ithumwui khamathān kāshungmeira. 

13Nawui leikashiva̱ nachināva̱wui nao ngarābingna shālam chiphunli. 

3 John 

3 John 1 

Shālam Tui 

1  Ararra ina kachangkhat leikashe Gaiusli kagapina. 

2Leikashe ngasotnao, ot saikora tāchamhai khavai kala makhanang-makazā 
khavai ina seihā sali. Chieina ngasoda Manglāwui pongli na ringphāchinga kaji 
ina thei. 

3Nana mashun eina okthuiching kaji thada khamashungwui pongli nana 
kayākha ningtongkhala kaji avānao kaikhana rakahāng shālaga ringkaphā khi 
hāngra! 

4Inaongarā khamashung eina okthuida lei kaji paoli lāngmeida ringphākhamei 
maleiluimana. 

Gaiusli Kaso 

5Leikashe ngasotnao, achinā kaikha kha̱mi sāsālala ningtonglak eina nana 
otram ngatha̱mi. 

6Nawui leikashi kachitheiwui pongli athumna church hili unghānghaira. 
Varewui ningyāng ungkapai, apongli ot sāda athum kha̱ram zatpaimei khavai 
ngachonmilu. 

7Khristawui otram ngatha̱ khavai mashitkasangbingwui eina khikha 
makhuilakla athum zatthui kahaina. 

8Athumna khamashungwui ot kasā chili ithumwui yarla zangkhavai chikathā 
mibingli ithumnala ngachonngayiya. 

Diotrephesli Makhamayā 

9Ina churchli chithinao akha kapiya, kha athumwui kathāna sākhangai 
Diotrephesna ina kahāngli khikha machāpmilakmana. 

10I kharā tharan ana sākahai saikora rāhāngsera: ithumwuitungli 
mahāngkhaleng tui kahāng, awui kakapik-kakhayāng chi rāhāngsera, kha awui 
vang china mashapmana; ana avānaobingli marā ngasakmana, 
rākhangaibinglila ana khāma kala churchwui einala ana kasham khavai sai. 

Demetriuswui Kaphā Pao 

11Leikashe ngasotnao, makaphā masha̱alu, kha kaphā sha̱khuilu. Kaphā kasā 
chi Varewuina, kha makaphā ot kasāpā chi Vareli matheimana. 

12 Mi kachiva̱na Demetriusli sosera, mashun khalattanala chiwui shākhina. 
Ithumla chiwui shākhina kala ithumwui shākhi mashunga da nathumna thei. 

Khanaowa Tui 

13  Ina nali hāngkhavai tārakha lei, kha chithi eina makapingaimana. 

14Thakta rāsamphang khavai chihānda lei, chitharan mashā eina ngazeknaosa. 

15Chingrihairanu. Nawui ngasotnaobing saikorana shālam chiphunli. 
Ngasotnao saikorali namashā eina shālam tui kahāngmihailu. 

Jude 

Jude 1 

Shālam Tui 

1Jameswui agato kala Jishu Khristawui otram khangatha̱a Judena, Jishu 
Khristana ngākkhami kala Avāva̱ Varewui leikashilungli kharinga Varena 
hokhui kahaibingli kagapina. 

2Phaningkhami, chingri kahai kala leikashi chi nathumli mataisangmiranu. 

Minama Ojābing 
(2 Pet 2.1-17) 

3Leikashebing, ithumna samphangrumda khalei huikhamiwui pongli 
kapingailakhaoda, katharabingli metkhakashi eina vaikahai shitkasang chiwui 
vang ngarar khavai nathumli kapo hi darkar salakhaowa. 

4 Ithumwui Akhavā Proho Jishu Khristali makhamayā kala athumwui morei 
thumkhavai Varewui lukhamashan otli nguida tamkachithei ithumwui alungli 
rāngathizanghaira. Athumwui khayon otsak hi achālakha kathara tuili 
kapihaisai. 

5Hiwui pongli nathumna theida lei jilala Israelnaobingli Prohona Egyptwui eina 
kathada thānshokmi, kala naoda mashitkasangbingli kathada shimān 
ngasakhao kajiwui pongli ina nathumli phaningung ngasakli. 

6Kazingraobingna athumwui pangshap chi shichinnguihaida athumwui pam 
chiho kahaiwui vang, khanaowa zimiksho chi marāranglakha eina tangda 
Varena katang makhavai marikhānghui eina khalaplaga tangkhamangli haira, 
chi phaningung ngasakngai. 

7 Sodom eina Gomorrah kala chiwui luinganaili khaleibing athumna chikathā 
kazingraobingwui thada kasā, khamathang-khamarang kala makaphā-
makhayā otmāng kasāwui vang makhamit meiwui tandi samphangra da 
saikorali theikhangasak hi phaningunglu. 

8Chi tākam eina mibing hinala athumwui phasāli khalatta morei sākhavaimāng 
chukmaja̱ya; Varewui pangshaplila athumna ningkachai kala atungshongwui 
tekhamatei chili machāpmimana. 

9 Kathāna kazingrao Michael eina tangda chithada masāmana. Moseswui phasā 
khipāna khuirakhala da khangaphat tharan Michaelna chipeeli kazei tui eina 
makaharmana; kha hithada hānga, “Prohona nali hāngmachinra.” 

10Kha mibing hina athumna bhap makatā otlila zeiphāphai; kala sāyur thada 
athumna ningli kaza̱za̱ china athumli shimān ngasaka, 

11 kayākha khangachee-khangacha otkhala! Athum Cainwui athi shura; thada 
tongzā khavai vang khayon otmāng sai, kala Korahna khangashao thada, 
athumlila khangashaona shimān ngasakra. 

12Athumwui khamarip china ngarumsakwui morsonli nathumli maishi 
ngasakta hamak neokhami kathāna. Athumna athum khalattawui vangmāng 
phaninga. Athum chi zingrot makazang muiyā masina phankazat kathāna. 
Athum chi māthei kachāng eina tangda athei makhamathei kala angayung 
phurshoklaga thichao kahai thingrong kathāna. 

13Athuma shamadruwui sākashe ra̱ngaphao thada athumwui khayākhamala 
otsak chi amalao kashok thada phongshoka. Athum hi sirāpai kathāna, 
athumwui vang Varena makashimān tangkhamang chi ngarānmihaida lei. 

14Adamwui naothot kashine Enochna athumwui pongli rida marānhaikasā 
chiya: “Yanglu, Prohona, kathara kazingrao thingthingli ngasoda rāra.” 

15Kala varebingli kaphaningabing, Vareli ngakaikashe, morei kasābingna 
makaphā-makhayā kaphentui khamatui saikorawui vang bichar sāda khayon 
mira. 

16Mibing hina chānkhalop eina kateili phenphāphai, kachorkashe, 
malungkachāng, katho-kachir makhavai kala tongzā khavai mili sotkhamasaoli 
akachanga sai. 

Hāngkhamathin kala Tamkachithei 

17Ivānaobing, Proho Jishu Khristawui paokazatbingna rida hāngkahai chi 
phaningunglu. 

18Athumna, “Khangachang atamli makaphā otli kazata athum china nathumli 
mana̱shinganaora” da hānghai. 

19Hikathā mibing hiya phasāwui otli ningkachāngna pemkahaiya kala tui 
kakaili akachanga kasā mibingna. Athumwuili Manglāwui otsak maleimana. 

20Kha leikashebing, nathumwui kathara shitkasang chi reisang khavai sālu, kala 
Manglā Katharawui pangshap eina ngasoda seihā sālu. 

21Proho Jishu Khristawui phaningkhami chiwui mangā eina makashimān mirin 
miki kaji chi ngaraimamānda Varewui leikashilungli leichinglu. 

22Ningmaongda khaleibingli theishingkhui ngasaklu. 

23 Meifawui eina shimenshokmida kanmilu. Mi kaikhali, moreiwui khamathang 
china makhao ngasak kahai kashankachon chili yangkharinglala, athum 
shimānhaipainada malungkharingwui phaningkhami chitheilu. 

Masotkhamiwui Seihā 

24Ara kongluipaishinada mayonkhame, tekhamateiwui mangāli chukhara̱ 
maleila mathānthathup eina thānzangkhame, 

25kala Proho Jishu Khristawui mangā eina ithumwui Huikhame Vare chili 
tekhamatei khangam-kharei, khamashung kala sāshap pangshap saikora thot 
kachida, aruila naodala mashimānda awui sachingrānu. Amen. 

Phongkhami 

Phongkhami 1 

1Thākta rāshokphalungki kaji, awui raobingli chithei khavai Varena ali khami 
Jishu Khristawui phongkhami; hi ana awui kazingrao chihoda awui rao John, 

2Varewui tui kala Jishu Khristawui vang kala ana kathathei saikora shākhi 
sakhame Johnli chitheimi. 

3Phongkhami tuibing hi kapā mi, kala kashābing kala hiwui alungli kapi kahai 
otbing khuikasangbing ka̱lā mahairanu! Kaja atam chi nganaihaira. 

Church Shinili Shālam Khami 

4  Asiali khalei Church shinili Johnna kagapina: Aruila, achāla, kala naodala 
chiching kaje, kala wungpamkhong mangāli khalei Manglā shini chiwui eina, 

5 kala ningtongda shākhi sākhame Jishu Khrista, kathiwui eina pharākhare kala 
okathuili awungabingli khamungawui eina lukhamashan kala chingri kahai 
ngasāranu. Ana ithumli leishi kala awui thikhamiwui pha̱kaphayā eina ana 
ithumli moreiwui eina ningkhān ngasakhaira. 

6 Kala Vare, Avāva̱li otram ngatha̱ khavai ithumli pāngmonwui wungram 
sāmihaira. Jishu Khristali mashimānda tekhamatei kala pangshap ngasāranu. 
Amen. 

7  Yanglu, ana muiyā tongda rārāli, mi kachiva̱na ali theira; ali kharungbingla 
theira; kala awui vang okathui miyur saikorana chapngachāra. Chitharanu, 
Amen. 

8  Proho Vare aruila, ridala, naodala pangshap sāshapana, “I Alpha eina 
Omegana” da hānga. 

Khrista Mahākhami 

9I nathumwui achinā Johnna, kala Jishuwui thikashura akha sāda, awui 
wungramwui mi ngasā kahaibingwuitungli kharā kakhanang kachot chi 
khāngda nathumli phungruma. Varewui tui kala Jishuna phongkhami 
mashuntui shākhiwui vang I Patmos kaho yikuiramli leisai. 

10Prohowui zimiksholi I Manglā eina leisai, kala talla̱khon thada chuilak kahai 
akhon akhana ikhanukshong khamatui shai. 

11Kala china hānga, “Nana kathei chi kapikhuilu kala lairik chi church shini hili 
chihovālu; chiya, Ephesus, Smyrna, Pergamum, Thyatira, Sardis, Philadelphia, 
kala Laodicea.” 

12Ili khangazeka akhon chi khipākhala da yangkhui khavai ngareikhaung eina 
sinā thaomeishong shini thei; 

13 Thaomeishong chiwui ngachaili miwui naomayara thada, kachon akha phei 
tumda khangava, kala sināwui shānneira̱ eina mathikli neikahai akha thei. 

14Akui kala kuisam sahā thada kala horam thada charshihai, kala amik meiwon 
thai, 

15 aphei meili ruimaling kahai pithrai thai; kala akhon kong kathui thai. 

16 Awui yāpāngli sirā shini singa; kala akhamorli zankhangasunga kazana 
raikhai akha shoka. Awui mai zimik malingting kahaiwui kahor thai. 

17 Ali theilaga I kathi thada awui pheizingli pizanghaowa. Kha awui yāpāng ili 
parza̱da hānga, “Mangacheealu! I khare eina khanaowana, 

18kala kharing chi Ina; I thihailaga, yanglu ara mashimānda ringdalei kala Kathi 
eina Kazeiramwui pangshap lei. 

19Chiwui vang eina nana theikahai, theida khalei kala naoda rākikaji otbing chi 
kapikhuilu. 

20Iwui yāpāngli nana sirā shini kathei, kala sināwui thaomeishong shini chiwui 
khangathum kakhalat chi hina; sirā shini chi church shiniwui kazingraobingna, 
kala thaomei shini chi Church shini china.  

Phongkhami 2 

Ephesusli Pao Khami 

1“Ephesus Churchwui kazingraoli hithada kapilu: “Yāpāngli sirā shini singlaga 
thaomeishong shiniwui ngachaili yaothui kazata chiwui eina kharā paona. 

2Ina nawui otsakbing, nawui kachot kala ningzinghākharing, makaphā mibingli 
nana mamayāngaiphalung kaji, kala athum khalatta pao kazata holaga, nana 
tamkhayang eina akachang makhaninganada samphang kahai ina theisera. 

3Nana ningzingharingda iwui mingwui vang khāngmihaira, thālala 
mathāhailakrangli kaji ina thei. 

4Kha nali mamayākhangai hi lei; khareli nana ili leikashi leishāt chi ara 
maleithura. 

5Kachiwui eina na tātunghaokhala da phaningyanglu; laga ningngateida 
kharewui sākasā thada sālu. Nawui moreiwui eina ning mangateiakha ina nali 
rāda nawui thaomeishong chi awui apamwui eina rākhuithuihaora. 

6Hichang hi na sai; ina ningkakachai thada nathumna Nocolaitannaobingwui 
otsak chili ningkachai. 

7  “Manglāna churchbingli kahāng chi khanā kakaana nganākhuiranu! 
“Khayuiya chili, Varewui Paradiseli khalei kharing thingrongwui athei chi ina 
shaingasakra. 

Smyrnali Pao Khami 

8  “Smyrna churchwui kazingraoli kapilu; “Khare eina khanaowa, thihailaga 
ringkhaluiya chiwui eina kharā paona. 

9Ina nawui kachotkachāng kala kachām thei, (kha nathum shānglaka). Jehudina 
da hānglaga maningkasā athumna khamashāt ina thei, athum Satanwui 
synagogue akhana. 

10 Nathum khanangki kaji khikhikhawui vang mangangalu. Yanglu nathumli 
chāng tamyang khavai chipeena kaikhali phātop sangra; kala tharāthangwui 
vang kakhanang samphangra. Kathi eina tangda ili shitsangmalu; Ina 
kharingawui kuihon mira. 

11“Manglāna churchbingli kahāng chi khanā kakaana nganākhuiranu! 
“Khayuiapa chili thikakhanena masāza̱rarmara. 

Pergamumli Pao Khami 

12“Pergamum churchwui kazingraoli kapilu: “Zankhangasunga kazana raikhai 
kasingpā chiwui eina kharā paona. 

13Ina nawui pamkhavai thei; chi Satanwui wungpamkhonglina. Chithālala 
iming nana singtita, nana iwui kahāng nganai kala Satanna kapam apam chili 
shākhi khame ili ningkatonga Antipasli sākathat tharan nana ili shitkasang 
mangacheilakmana. 

14 Kha nathumli mamayākhangai kateokha lei; nathumwui ngachaili 
Balaamwui tamkachithei khuikasang mi kha lei, ana Balakwui tui tamchitheida 
Israelnaobingli phei ngaphok khavai sai. Kameoli kapha̱sā shaikhavai, ngalā 
ngashām khavai ana kasatsanga. 

15Chi tākam eina Nicolaitanbingna tamkachithei chi khuikasanga mi 
nathumwui ngachaili zanga. 

16Chiwui vang eina ning ngateilu. Chi maningakha ina thākta rāda ikhamorwui 
raighai chi singda ina athumwuitungli rai rātāra. 

17  “Churchbingli Manglāna kahāng chi khanā kakaana nganākhuiranu! 
“Khayuia athum chili ina ngathum kahai manna mizāra; Ina kachara ngalung 
akhala mira, ngalung chiwuitungli aming kadhara akha kapisanghai. Aming chi 
samkaphangapa maningla khipānakha matheimana. 

Thyatirali Pao Khami 

18  “Thyatira Churchwui kazingraoli kapilu: “Amik meiwon kathā kala aphei 
hānshi kahai pithrai kathā Varewui Naomayara chiwui paona. 

19Ina nawui otsak, leikashi, ningkatong, ngachon khangarok kala 
ningzinghākharinglila, nathum khare otsakli aruihonwuina phākhamei ina thei. 

20 Kha nali mamayākhangai hi lei: Jezebel, khalatta marān kahova̱ chili nana 
mayai. Awui tamkachitheina iwui raobingli yonngasaka, khamathang-
khamarang meoma̱li pha̱kahai sā chi ana shaingasaka. 

21Ning ngatei khavai ina ali atam mihaira, kha ana shām kasāwui eina ning 
mangateingaithuwa. 

22Chiwui vang ali petli pingasakra kala ali leikashebing ning mangateiakha, 
athumli kakhanang khangacheeli horsanghaora. 

23 Awui thikashurabingli ina sāthatserhaora, chieina church saikorana I hi mi 
saikorawui kaphaning sākhangai katheiana da theikhuira. Kala nathum 
kachiva̱li kachichāna sākahai athishurda mira. 

24Kha Thyatirali khalei kateibing, tamkachithei chi makakhuiabing, kaikhana 
Satanwui kathuka otbing da kaho chi matheithangkhamabing, nathumli ina 
kahāngna, nathumwuitungli ina otphun khangatei machiphunmara. 

25Kha I marāranglakha eina tangda nathumwui khalei chi singtitmalu. 

26 Khayuia kala khanao eina tangda iwui ot kasāpa chili yurbingwuitungli ina 
pangshap mira; 

27ina iwui Avāwui eina pangshap samkaphang thada, ana mari khāmshui 
singda athumwuitungli mungra kala ham kasaawui hambing shaokakhai thada 
shaokachupra, 

28kala ali zingthanwola mira. 

29“Manglāna churchbingli kahāng chi khanā kakaa a china nganākhuira̱nu! 

Phongkhami 3 

Sardisli Pao Khami 

1“Sardis churchwui kazingraoli kapilu; “Varivarawui manglā shini, sirā shini 
kasinga chiwui paona. Ina nawui otsak theisera, na ringdalei kaji amingli leilala 
na thihaira. 

2Mathichaoranglakha ngakarthuida kateokha khalei chi pangsang ngasaklu, 
kaja Varewui miktāli nana sākahai kāshung kahai ina matheimana. 

3Chiwui vang eina nana kathada samphangkhuida shākhuikhala kaji 
phaningunglu, chi mayonda ningngateilu, mamathukakha, ina khale thada rāra, 
kala ina kharā pung chi na matheimara. 

4Thālala Sardiswui alungli kashankachon mamakhaola kahai kha lei, athumna 
ili ngasoda charshi kahai kachon ngavailaga yaothuira kaja, athum chi 
khangayebingna. 

5 Khayuiapa chili chithada kachara sāri ngavaimira kala ina awui ming kharinga 
lairikwui eina mashimitmimara; kaja iwui Avāwui kala awui raobingwui 
miktāli athum iwuina da tharlāk eina phongmira. 

6“Manglāna churchbingli kahāng chi khanā kakaa a china nganākhuiranu! 

Philadelphiali Pao Khami 

7  “Philadelphia churchwui kazingraoli kapilu: “Kathara khamashunga, 
Davidwui sho kasinga, ana shohaiakha khipānakha mashungkapai, ana 
shunghaiakha khipānakha mashokapai, awui eina kharā paona. 

8Ina nawui otsak theisera kala yanglu, ina nawui mangāli khipānakha 
mashungkharar khāmong akha shomihaira; khikhalajila nawui pangshap 
teolaka, thālala iwui tui mayonhaira kala iming mahorhailakmana. 

9 Yanglu, Jehudina jilaga akachanga Jehudi makhaning, kha kakapika, Satanwui 
synagogueli khaleibing athumli nawuili rāngasakta napheizingli ngakhumzang 
ngasakra, kala ina nali leishiya kaji theingasakra, 

10khikhalajila nana iwui tui mayontit kahaiwui vang okathuili okthuida khalei 
mi saikorali chāng yangkhavai apuk-apagawuitungli rāki kaji kachotkachāng 
chiwui eina ina nali kanmira. 

11Yanglu, I thākta rāra; nawui khalei chi singtitlu, chithākha nawui kuihon 
kateina makhuithuimara. 

12 Khayuia chili ina iwui Varewui khorumshim pakra̱ akha sāngasakra; ana 
chiwui eina mangapākluimara kala ina awuitungli iwui Varewui ming kala 
kazingramwui eina iwui Varewui eina tāki kaji iwui Varewui keinung kadhara 
Jerusalemwui aming chi kapisangmira; kala iwui kadhara aming chila 
kapisangmira. 

13“Manglāna churchbingli kahāng chi khanā kakaa a china nganākhuiranu! 

Laodiceali Pao Khami 

14  “Laodicea churchwui kazingraoli kapilu: “Amen kaho ningkatonga kala 
khamashunga shākhi, Varena sākahai ot saikorawui angayung chiwui paona. 

15Ina nawui otsak theisera; na khamakuila maning, kasāla maning, makuiakha 
makui, saakha sā jisi kaja teokha phārala! 

16Kha lumra̱sa̱ eina khamakuila mamakui, kasāla maning kajiwui vang ikhamor 
eina nali kapha̱shokhaora. 

17 Nakhalatta ‘I shāngshuna, ringphāshuna, kala khavāt akhala meleimana’ da 
hānga kha na makathuka, khikha masā khavai, kachāma khangapeowa, kala 
kachon makhangavaiana kajiva matheimana. 

18Meili lāngkahaiya sinā iwui eina lokhuida shāngchang khavai kala kachon 
kachara iwui eina lokhuida ngavailaga, mahonghat kahaiwui kakhayak malei 
khavai, kala mikli ari neolaga theikhavai nali hāngkachitheina. 

19 Ina leishilak kajebingli hāngmachinda tandila mi; chiwui vang eina 
ningmazingda ningngateilu. 

20Yanglu ina khāmongli nganingda shaoda lei, kachikathāna iwui khon shāda 
khāmong shomiakha ina ali zangra kala ina ali kala ana ili phazārumra. 

21Ina khayui samphangda Ishāvāli ngasoda awui wungpamkhongli 
ngasokapam thada khayuiyapā chili iwui wungpamkhongli ili ngasopam khavai 
ina mayāmira. 

22“Manglāna churchbingli kahāng chi khanā kakaa a china nganākhuiranu!” 

Phongkhami 4 

Kazingramwui Khokharum 

1 Chiwui thili ina yanga, kala yanglu kazingramwui khamong shokahai ina thei, 
kala ili talla̱khon thada khangazeka ina shākhare akhon china hānga. “Hishong 
kālu, hiwui thili shokki kaji otbing chi ina nali chitheira.” 

2 Kala chithākhaleoda I Manglā eina leihaowa, kala yanglu kazingramli 
wungpamkhong akha runghailaga wungpamkhong chili akhana pama, 

3chili kapamapā chiwui zakmai amankasaka ngalung jasper eina cornelianwui 
kahān thai kala wungpamkhong chi aman kasaka ngalung emerald machu 
kathā changjeengawut akhana ngawutphina, 

4Wungpamkhong chi kuimareida khangatei wungpamkhong maga̱da mati lei, 
chili kachara wungsari ngavaida sinā kuihon khangahona arar maga̱da mati 
pama. 

5 Wungpamkhong chiwui eina rikhān ngasheiya, kazing ngashuma kala akhon 
shoka, wungpamkhong mangāli thaomei shini shārhai. Chi Varewui manglā 
shinina. 

6 Wungpamkhong chiwui mangāli mathingrik kahai shamadru mengshen thada 
lei kala kuimareida shingāla, khanukla mikmāng kaja manglākapaiyur mati lei. 

7 Khare manglākapai chi kazingkha̱ thai, kakhane chi mukvā thai, kakathuma 
chiya mimai thai, khamate chi yongkazat khalāng thai. 

8 Manglākapaiyur mati chi angachāng tharukrip kai, alung ayar mikna pema, 
ngashun ngayā laa kasā mangasāmmana. “Kathara, Kathara, Kathara, Sāshap-
pangshapa Proho Vare, leikasā, khaleia kala rāki kaje!” 

9  Mashimānda ringching kaja wungpamkhongli kapampā chili manglākapaiyur 
mati china tekhamatei khayākakā ningkashi khamiwui laa sai. Laa sākachida 

10wungpamkhongli kapama arar maga̱da mati china ngakhumshām eina, 
katang mavaila ringching kaje wungpamkhongli kapama chili khoruma. 
Athumna athumwui kuihon chi wungpamkhongwui mangāli laa sāda haitai; 

11“Ithumwui Proho Vare, tekhamatei, khayākakā pangshap 
samphangngayilaka, khikhalajila ot saikora nana sākhuisera, saikora nawui 
kaphaning eina shoksera kala sākhuisera.” 

Phongkhami 5 

Lairik Akhalui kala Yaonao 

1  Chiwui thili, wungpamkhongli kapama chiwui yāpāngli alungla ayarla 
ngaworthang kapilaga mahor shini namkahai lairik akha ina thei. 

2kala kapanga kazingrao akhana panglāk eina hithada vaoda hānga, “Lairik 
akhalui hi harlaga, mahor namkahai sakhaikhangayia chi khipakhala?” 

3Kazinglila, okathuilila, ngaleizingshonglila lairik hi hārshapa, kala yangshapa 
khipākha maleisāmana. 

4Lairik chi hārkhavai kala chiwui alungli kazang chi yangkhavai khangayia 
khipākha maleikasā chi theilaga na chapsasuihai. 

5 Chieina arar akhana hānga, “Machapalu, yanglu, Davidwui Angayung, Judah 
shangwui Kazingkha̱ china yuihaira, chieina ana lairik akhalui kala mahor shini 
chi sākhaishapra.” 

6  Chiwui thili ina kharinga sāyur mati kala ararbingna kuikhanam 
wungpamkhongwui alungthungli Yaonao akha khanganing thei, taithat kahai 
thai, angachee shini, amik shini kai. Amik shini chi Varewui manglā shini 
okathui achikun-achikaili chiho kahai china; 

7Kala Yaonao china wungpamkhongli kapama chiwui yāpāngwui eina lairik chi 
akhui. 

8 Kakhui eina kharinga sāyur mati kala arar maga̱da mati china Yaonao chiwui 
mangāli ngakhumsangsera. Athum chi tingteilā ava̱va̱, kala nganamkaphā thao 

pemting eina kazang sinā tengkot akharip singa, chi kathara mibingwui seihā 
kasāna, 

9 kala athumna laa kadhar akha sai: “Lairik akhalui chi khuida chiwui mahor 
namkahai sākhaingayilak kaje chi nalāka, khikhalajila nali sāthathaowa, laga 
nawui asheena shang kachiva̱wui eina, tuiyur kachiva̱wui eina, miyur 
kachiva̱wui eina, kala ngalei kachiva̱wui eina, Varewui vang mi lokhuihaira. 

10  Vareli otram ngatha̱ khavai nana athumli pāngmonbingwui wungram akha 
semmi, kala athumna okathui hi mungra.” 

11  Ina yangvāluishit kaji eina kazingrao thingthing thingnamwui akhon shai! 
Athum kharinga sāyur mati kala ararbing chi wungpamkhong chili kuimareida 
nganinga, 

12kala akhon chi pangda vaowa, “Shaothat kahai Yaonao chi pangshap, kashāng, 
thangkhamei, yāng, khayākakā, tekhamatei kala masot samphangngayilaka!” 

13Chiwui thili kazingramli, okathuili, ngaleizingshongli kala ngayilungli kala 
haori-haorāngli khalei manglākapai yur saikorana, laa kasā ina shai: “Masotlaa, 
khayākakāla, tekhamateila, pangshapla; katang mavaila wungpamkhongli 
kapama, Yaonao chiwui sāranu.” 

14Kala kharinga sāyur mati china ngahānkai, “Amen!” kala ararbing china 
ngakhumshāmhaida khoruma. 

Phongkhami 6 

Mahorbing 

1Chiwui thili Yaonao china mahor khare sakakhai chi ina thei; kala sāyur 
matiwui ngachaili akhana kazing khangashumwui akhon thada, “Ralu” da 
kahāng chi ina shai. 

2 Kala yanglu ina kachara sigui akha thei, chili katongapa chi malā akha singa. 
Ali kuihon akha mi, kala ana yuiyuida yuishum khavai zatthuihaowa. 

3Yaonao china kakhane mahor sākakhai eina, sāyur kakhanepā china “Rālu” da 
kahāng ina shai. 

4Kala chili hungping kahai sigui akha shoka. Chili katongapali okathuiwui eina 
chingri kahai khuithuihaida athum akha eina akha shaothat ngarok khavai 
pangshap mi, kala ali raighai kahakva̱ akha mi. 

5Kala Yaonao china kakathuma mahor sākakhai eina, kakathuma sāyur china 
“Ralu” da kahāng ina shai. Chieina yanglu, ina sigui kazika akha thei; chili 
katongapana pāngli khān onkhavai akha singa. 

6 Kala sāyur mati chiwui alungli ina akhon akha shai, “Thangkhawui 
ngalangman gehu horsaikha kala thangkhawui ngalangman barley horsai 
kathum, kha olive thao eina drakhāra̱ chi masāza̱alu.” 

7Kala khamate mahor chi ana sākakhai eina, khamate sāyur china “Ralu” da 
kahāng ina shai, 

8 kala yanglu ina charrisi kahai sigui akha thei, chili katongapawui ming Kathi 
hoi, kala kazeiramna ali shurzata. Ali okathui khum mati sālaga 
khumkhawuitungli raikhai, chām, kazātkashi kala ramsā eina chithit khavai 
pangshap mi. 

9Kala kaphangā mahor chi sākakhai eina, Varewui tuiwui vang kala Vare tuili 
shākhi kasāwui vang shaothat kahaibingwui manglā hanphutwui azingli 
leisāser kaji ina thei. 

10Athumna panglāk eina vaowa: “O Proho, kathara, khamashunga, okathuili 
khalei mibingna ithumli shaokathatwui bichar kala tandi miki kaji atam chi 
leifala?” 

11Athum ava̱va̱li kachara kachon akharip mi, kala athumwui otram 
ngatha̱kharum achinābingli athumwui thada masāthatranglakha kasha̱kha 
ngasāmsālu da athumli hānga. 

12  Ana katharuka mahor sākakhai chi ina thei. Chili neina̱ panglāk eina 
khanuka; kala mehā kazik eina rakkakhui borāshi thada zimik zikrik haowa, 
kachāngla ashee thada hungpinghaowa. 

13 Unshimuili khaorāthei kapa̱ thada kazingramwui sirāla, okathuili 
tātungserhaowa; 

14kazingla lairik thada khaluithuihaowa; kala phungreila yikuiramla athumwui 
apam eina ngacheiserhaowa. 

15 Chiwui thili okathuiwui awungabing, khangam-khareibing, shipaiwui 
akhavābing, kashānga, akhavā kasābing, pangshap khaleia, rao kachiva̱la, 
kachichā khalatta okathuibingla lungkhurli kala kaphungkhurli 
ngathumserhaowa. 

16 Kala athumna phungreibingli kala lunghārbingli ngakaoda vaowa, 
“Wungpamkhongli kapama chiwui miktheiwui eina, kala Yaonao chiwui 
malungvātwui eina thummida ithumwuitungli minrormilu, 

17 kachiwui vangkhala kaja athumwui malungkhavātwui kahaka zimiksho 
rāhaira, khipāna nganingshaprakhala?” 

Phongkhami 7 

Mahor Namkahai Israelnao 144,000 

1  Hiwui thili kazingrao mati china okathui achikun matili khanganing chi ina 
thei; ngaleilila, shamadrulila, kala thingronglila masi maphanza̱lak khavai 
athumna achikun matiwui masi chi singtita. 

2Chiwui thili zingshoshong eina khangatei kazingrao akha kharinga Varewui 
mahor singlaga kharā chi ina thei; kala ngalei eina ngayili sāshimān khavai 
pangshap mikahaia kazingrao mati chili panglāk eina ana vaoda hānga. 

3“Varewui raobingwui khaveili ithumna mahor manammiranglakha eina 
tangda shamadruli, ngaleili maningakha thingrongbingli khikha mashimān 
ngasaklu.” 

4Kala mahor nammi kahaibingwui mashing chi ina shai; Israel shang 
saikorawui eina thing shākha hangmatida matili mahor namhaowa. 

5Judah shangnaowui eina thingtharāda khani, Reubenshi thingtharāda khani, 
Gadshi thingtharāda khani, 

6Ashershi thingtharāda khani, Naphtalishi thingtharāda khani; Manassehshi 
thingtharāda khani, 

7Simeonshi thingtharāda khani, Levishi thingtharāda khani, Issacharshi 
thingtharāda khani, 

8Zebulunshi thingtharāda khani, Josephshi thingtharāda khani, kala 
Benjaminshi thingtharāda khanina. 

Hakkhamahā Yāruikazip 

9Chiwui thili ina khayang tharan, yanglu, mina mashānkharar mikazip akha 
ngalei kachiva̱wui eina, shang kachiva̱wui eina, miyur kala tuiyur kachiva̱wui 
eina kachara sāri shaksālaga pāngli khaneinā singriplaga wungpamkhong kala 
Yaonaowui mangāli nganingserlaga; 

10akhon pangda vaosera: “Huikhami hi wungpamkhongli kapama, ithumwui 
Varivara kala Yaonao chiwuina.” 

11Kazingrao saikorana wungpamkhong, ararbing, kala kharinga sāyur mati 
chili kuimareida nganinga kala athumna ngakhumshām eina Vareli 
khorumserda hānga, 

12“Amen! masotla, tekhamateila, aworla, ningkashila, khayākakāla, pangshapla, 
saikora mashimānda ithumwui Varewuina! Amen”. 

13Kala arar akhana ili hānga, “Sari kachar khangavaibing hi khipālong kala 
kachiwui eina kharākhala?” 

14  Chieina ina ali ngahānkai, “Amei, nana katheina,” Chieina ana ili hānga, 
“Athum hiya kachotkachāngwui eina shokkahaibingna kala athumwui sāri 
Yaonaowui ashee eina ngasa̱hailaga charshi eina sākhui kahaibingna. 

15Chiwui vang eina athumna Varewui wungpamkhong ngalemli nganingda 
ngashun ngayā awui shimli otram khangatha̱na; kala wungpamkhongli kapama 
china awui ngasokhami china athumli khayinmira. 

16 Athum mathailuilakmara, mara̱changluimara, zimikwui kala khangateiwui 
kasānala athumli makāng ngasakmara; 

17 khikhalajila wungpamkhong alungthungli kapama Yaonao china athumli 
hommida kharinga tara̱ khawur ura̱pamli thanvāmira; kala Varena athumwui 
mikwui chara̱ mitmisera.” 

Phongkhami 8 

Kashine Mahor 

1Yaonao china kashine mahor chi sākakhai tharan pungkhai sha̱kha kazingram 
va̱rihaphaowa. 

2Chiwui thili Varewui mangāli kazingrao shini khanganing chi ina thei, kala 
athumli talla̱ shini mihaowa. 

3  Chiwui thili khangatei kazingrao akha hanphut ngalemli rānganinga, ana 
nganamkaphā thao riktā khavai sinā tengkot akha singa, kala katharabing 
saikorawui seihā kasāli chigatrum khavai ali nganamkaphā thao kachungkha 
mi, kazingrao china kachigat chi wungpamkong mangāli khalei sinā 
hanphuttungli pha̱phayāmi. 

4Kazingrao chiwui pāng eina anganam chiwui akhut chi katharabingwui seihā 
kasā eina ngasoda Varewui mangāli kashunghaowa. 

5 Chiwui thili kazingrao china anganamkhong chi khuida chi hanphutwui mei 
eina chipemkhui kala okathuili hortāhaowa; chieina kazing ngashumkakang 
rikhān ngasheida neina̱la khanuka. 

Talla̱bing 

6Chiwui thili talla̱ shini kasinga kazingrao shini china talla̱ khongkhavai 
khangarān sāhaowa. 

7  Khare kazingrao china awui talla̱ chi khonguwa; chieina theih eina mei ashee 
manātlaga okathuili rotai. Okathui khum kathumwui khumkha chuitāhaowa, 
thingrong khum kathumwui khumkha chuitāhaowa, khamateka khawola 
chuitāserhaowa. 



2189 

 

 
Tangkhul Naga Bible - Kathara Bible  

© 2014 Bible Society of India. 
 

 
 

 

8  Kazingrao kakhane china awui talla̱ chi khonguwa; kala mei chuida khalei 
phungrei kathā akha shamadruli horsanghaowa. 

9Shamadru katonga khum kathumwui khumkha ashee onhaowa. Chili khalei 
manglākapai khum kathumwui khumkha thihaowa, kala chili zatkasā jahas 
khum kathumwui khumkha shimānhaowa. 

10  Kakathuma kazingrao china awui talla̱ khonguwa; kala sirā khareiva̱ akha 
zārmei sharmaling kahai thada kazing eina tātungda kong eina ura̱pam khum 
kathumwui khumkhali tāzanga. 

11Sirā chiwui aming Khāshi kahai hoi; kala tara̱ khum kathumwui khumkha 
khāshihaowa; chieina khāshi kahai tara̱ chi khamang eina mi kachungkha 
thihaowa. 

12Khamate kazingrao china awui talla̱ chi khonguwa; kala zimik kai kathumwui 
kaikha, kachāng kai kathumwui kaikha, sirā kai kathumwui kaikhali sāza̱da 
khum kathumwui khumkha tangmanghaowa, ngashunla, ngayāla khum 
kathumwui khumkha ngamihaowa. 

13Ina yangkhavā tharan khalāng akha kazingramli yongzatta panglāk eina 
khavao shai, “Kakhanang, kakhanang, kakhanang ngasāranu, okathuili 
kapambing, kazingrao kathum china khongluifaki kaji talla̱khon chiwui vang.” 

Phongkhami 9 

1Chiwui thili kaphangā kazingrao china awui talla̱ chi khonguwa; kala sirā akha 
kazingramwui eina okathuili tākatung ina thei, kala sirā chili makatang 
leizingkhur shokhavai sho chi mi. 

2 Chieina ana leizingkhurwui akhur chi shohaowa, kala meifa shatrung 
kahaiwui meikhut thada, akhur chiwui eina meikhut ngapuishokuwa. Chieina 
akhur chiwui meikhut china zimikla kazingramla tangmangtinghaowa, 

3 meikhut chiwui eina khaoh shokta okathuili tai kala ngaleiwui seithatna 
pangshap khalei thada athumlila pangshap sangmihaowa. 

4 Khawoli, khamateka thingnā-rahāli kala thingrongli masāza̱paimara, kha 
khaveili Varewui mahor makakābingli makei khavai athumli kasoi. 

5Mibingli sākathatva masāthatla seithatna mili kapharikwui khangashei thada 
ngashei khavai athumli kachāng phangā rekharek khavai mayāmi; 

6 chitharan mibingna thikhavai phāshang phatāra, kha kalikha 
masamphanglakmara; athum thingaināra; kha kathina yāmhaora. 

7  Khaohbing chiwui azak raiwui vang ngarān kahai siguibing thai. Kuili sinā 
kuihon thada ngahona; athumwui azak mimai thai. 

8 Athumwui samna sha̱naobingwui kuisam thai, athumwui ahāna kazingkha̱hā 
thada kai; 

9 kala athumwui thikkom chi mari thikkom thai; athumwui angachāngwui 
akhon chi raili vaukida sigui-gari kachungkha ngasamkazatkhon thai; 

10Athumwui akhamei chi seithat thai, kala akhaler kai kala mikumoli kachāng 
phangā rekharek khavai akhameili pangshap sangmi. 

11Athumwuitungli awunga akha lei, chi makatang leizingkhurwui kazingraona, 
awui ming Hebrew tuili Abaddon hoi, Greek tuili Apollyon (Kakhalatna 
“Sākakhaiya”) hoi. 

12Khare khonshāt kānhaira, yanglu, khani rāluifara. 

13  Chieina katharuka kazingrao china awui talla̱ chi khonguwa; kala Varewui 
mangāli khalei sinā hanphutwui angachee matiwui eina akhon akha kashok 
shai. 

14Akhon china talla̱ singda khalei katharuka kazingrao chili hānga: “Kahaka 
Euphrates kongli narkahai kazingrao mati chili chihohaolu.” 

15Chieina kazingrao mati chili chihohaowa, athum hiya pung, zimiksho, 
kachāng kala zingkum chi tāzak eina mikumo saikorawui khum kathumwui 
khumkha chi shaothat ngasak khavai ngarān kahaibingna. 

16Kala sigui katong raimibing chiwui mishān chi thingnam thing shākhaninada 
ina shai. 

17Kala ili mahākhamili sigui chi hithada thei; katongbingwui thikkom chi 
meiwui kahung, sapphire thada kazing machu kala meiri thada yaingang machu 
thai; siguikuina kazingkha̱kui thai, kala athumwui khamor eina mei, meikhut, 
kala meiri shoka. 

18Kazātyur kathum kaja sigui khamor eina kashoka unshimui kathum, chiya; 
meiwon, meikhut kala meiri china miyur khum kathumwui khumkha 
chithithaowa. 

19Kaja Siguibingwui pangshap akhamor eina akhameili lei, akhamei phara̱ 
thada akui kālaga chi eina makei. 

20  Khangatei kharingabing, kazātyurbing hina masākathatbing china 
athumwui pāngna sākakhuiwui eina mai mangareiung mana, katheila mathei, 
kashāla mashā, kazatla makazat sinā, lupā, pithrai, ngalung kala thing eina 
sākakhui meoma̱bing chili khokharumla mathāhaimana. 

21Kala mi shaokathat, khara̱kasang, khamathang-khamarang lah 
khaleekasa̱wui eina ningla mangateimana. 

Phongkhami 10 

Kazingrao eina Kateowa Lairik Akhalui 

1Chiwui thili pangshap khalei kazingrao akha kazingram eina katā ina thei. 
Muiya eina romma, akuili changjeengawuta; amai zimik thada horra kala aphei 
meiwui pakra̱ thai. 

2Apāngli lairik akhaluinao akha hārlaga singa. Awui yāphei shamadrutungli nai, 
wuiphei ngaleili nai. 

3Chiwui thili kazingkha̱ kakhangang thada panglāk eina vaowa; ana khavao 
eina kazing khangashum shini china matuishoka. 

4Kazing khangashumna hāngkhaleoda, ina kapikida sai. Kha kazingramwui 
eina akhon akha hithada hāngkharā ina shai, “Kazing khangashum shinina 
kahāng chi thumtithaisālu, makapikhuialu.” 

5  Chiwui thili shamadru eina ngaleitungli khanganinga kazingrao china yāpāng 
katingkāda, 

6okathuila, kazingla, shamadrula, kala chibingwui alungli khalei saikora kasaa 
kala mashimānda ringching kaje chiwui ming singda ina katheiya kazingrao 
china “Atam maleiluimana” da shākhi kasā thei. 

7Kha kashine kazingraona talla̱ kakhong eina, Varena awui raobing kala 
paokazatbingli chithei kahai athishurda awui ngathum kahai angarān chi 
ungshung ngasaka. 

8Chiwui thili ina kazingramwui eina kashākhon china ili hāngluishit kaji ina 
shai, “Shamadru eina ngaleitungli nganingda khalei kazingraowui pāngli 
hārkahai lairik chi akhuilu.” 

9  Chieina lairik akhaluinao chi ili mikhavai kazingrao chili apoi. Ana ili hānga, 
“Hi khuilaga shailu; hina nawukli khāshihaira, kha nakhamorli khuira̱ thada 
shimshira.” 

10Kazingrao chiwui pāng eina lairiknao chi khuilaga ina shaitāhaowa, kala 
ikhamorli khuira̱ thada shimshuna, kha shaikatā eina wuklungli khāshihaowa. 

11 Chiwui thili ili hānga, “Ngalei kachungkhawui, miyur kachungkhawui, tuiyur 
kachungkhawui kala awunga kachungkhawui maramli Varewui pao nana 
marānmiphalungra.” 

Phongkhami 11 

Shākhi Khami 

1  Chiwui thili nāp tamkhavai khāmshui kathā akha ili mida hānga; 
“Ngakarthuida Varewui shim eina hanphut chi nāp tamkhuilu, kala khorumda 
khaleibing athum chi shānkhuilu. 

2Kha khorumshimwui ayar yāngkhup chi matamkhuialu; chiya miyur 
khangateili mikahaina kala athumna kathara keinungtungli kachāng 
hangmatida khani naikazamra. 

3Ina iwui shākhi khanili bora ngavailaga zimiksho thingkha shākhani 
hangtharukthang marān ngasakra.” 

4  Okathuiwui Prohowui mangāli khalei Olivething khani kala thaomei khani chi 
shākhi khani china. 

5Kachikathāna anili makaphā sākida khangarān saakha, khamorwui eina mei 
shokta yangkashibingli shimān ngasakra; kala anili makaphā saki kaje mi chili 
chithada sāthatra. 

6 Ani hi kazing shungkham khavai pangshap lei, chieina anina khamarān atamli 
kazing maromara; kala tara̱ ashee onkhavai ura̱okwuitungli aniwui pangshap 
lei, okathuili kazātkashishi rāngasak khangangaili chihoshapa pangshapla lei. 

7  Kha aniwui shākhi mikup kahaiwui thili makatang leizingkhurwui eina 
kashoka sā china rai shokngararra kala yuihaida anili sāthathaora. 

8Kala aniwui angun chi athumwui Proholi shaothat khavai apam, kahaka 
keinung chiwui chānreili haira. Khudam eina kaho keinung chili Sodom eina 
Egypt hoi. 

9Zimiksho kathum tangkhai thang, miyur, tuiyur kala jat kachiva̱na angun chi 
theilala machifa ngasakmara. 

10Okathui mibingna ani kathiwui vang mathānmareoda kala ringphāda otla 
ngalon ngarokra, kaja marān khani china okathuili kapambingli chotchāng 
ngasaksai. 

11 Kha zimiksho kathum tangkhaiwui thili Varewui khaksui zangmida anina 
ngakarthuiuwa kala chi kathei mi kachiva̱ ngacheeyikhaowa. 

12 Chiwui thili kazingramwui eina akhon panglāk eina khavao anina shai, 
“Hishong kālu”. Chieina ani muiyā tongda kazingram kakā chi yangkashibingna 
thei. 

13Pung chichangli neina̱ panglāk eina khanuka, kala keinung khum tharāwui 
khumkha shimānhaowa. Neina̱ kakhanuk chili mi thingshini thihaowa; 
kateibing china ngacheeshunhaida kazingramwui Vareli masot chikata. 

14Kakhane kakhanang thuihaira, yanglu, kakathuma kakhanang thākta rāluira. 

Kashine Talla̱ 

15  Chiwui thili kashine kazingrao china awui talla̱ chi khonguwa; chiwui thili 
kazingramli akhon panglāk eina vaoda hānga, “Okathuiwui wungram, 
ithumwui Proho kala awui Messiahwui wungram ngasāhaira, ana katang 
mavaila mungra.” 

16Chiwui thili wungpamkhongli pamda khalei arar maga̱da mati china mai 
mashunzangda Vareli khorumda 

17hānga: “Aruila, achāla chiching kaje sashap-pangshapa Proho Vare, Ithumna 
nali ningshi, khikhalajila nana nawui kharei pangshap chi singda 
mungphokhaira! 

18  Miyur khangateibingna malungvāta, kha nawui malungkhavāt rāhaira; 
kathebingli bichar sākhavai, narao paokazatbing, katharabingli, namingli 
khangacheebing, kharei kateoli sāman mikhavai kala okathuili sākakhaibingli 
sākazamki kaji atam rāhaira.” 

19  Chiwui thili kazingramli khalei khorumshimwui khamong shohaowa; kala 
khorumshimlungli tuingashitwui oko chi thei. Chiwui thili rikhān ngasheiya, 
akhonla shai, kazingla ngashuma, neina̱la khanuka, kala theih panglāk eina tai. 

Phongkhami 12 

Sha̱nao eina Dragon 

1Chiwui thili matakhak kahai akha kazingramli shoka: sha̱nao akha zimik eina 
sāri sai, kachāngli pheinai sai, kala awui kuihonli sirā tharāda khani kāda leisai. 

2A nao vaisāda pharaukida nao ra̱khaung eina ringai. 

3 Kazingramli matakhak kahai kakhane shoklui: akui shini, angachee tharā kala 
akui ava̱va̱li kuihon khangahona kahaka dragon kahunga akha shoka. 

4 Ana akhamei eina kazingwui sirā khum kathumwui khumkha okathuili 
khayittāhaowa. Nao pharātākhaleoda shaikhavai dragon china preiva̱wui 
mangāli nganinga. 

5Yur saikorali mari khāmshui singlaga mungki kaje mayarnao akha 
pharāhaowa. Kha nao chili Varewuili kala awui wungpamkhongli 
khuikāhaowa; 

6kala preiva̱ chi zimiksho thingkha shākhani hangtharukthang nganaomiki kaje 
Varena ngarānmi kahai lamhāngli yāmvāhaowa. 

7  Chiwui thili kazingramli rai shoka. Michael eina awui kazingraobingna dragon 
chili rai ngararra. Dragon china awui raobingli ngasoda ngararra. 

8Kha dragon chili maikashi mihaoda a eina awui kazingraobing kazingramli 
pamkhavai athumwui pam maleithuwa. 

9 Chieina phara̱ kasara, okathui katongali thānkhanguia, aming Satanla, 
Chipeela kaho dragon chi awui kazingraobingli ngasoda okathuili hortāhaowa. 

10  Chiwui thili kazingramli panglāk eina vaoda kahāng ina shai: “Ara Varewui 
huikhami rāhaira! Ara Varena awunga thada pangshap chitheihaira. Ara awui 
Khristana awui sāshap pangshap chitheihaira. Varewui mangāli ngashun ngayā 
mateila ichinā ngarāli khayon kaphenapa chili kazingramwui eina 
horshokhaira. 

11Yaonao chigatkhami mangā eina, kala kathar tui athumna shākhi kasā chi eina 
ali yuihaira; kaja athumna manglā kachiho mashivāmana. 

12 Chiwui vang eina mathānlu, O kazingram kala chili khaleibing! Kha okathui 
eina shamadru, kakhanang ngasāranu, kaja chipee china awui atam 
ungshungrāli kaji theida nathumwuili malungvātlak eina tāhaira.” 

13Okathuili hortā kahai chi theilaga dragon china naomayara pharākakhui 
preiva̱ chili suiphokuwa. 

14 Kha lamhāngli kum kathum yongung-yongvā khavai khalāngwui angachāng 
kahakva̱ khani preiva̱ chili mi, chiya dragon china mangaphan khavaina. 

15Preiva̱ chili tara̱na kheithui khavai dragon china akhamor eina tara̱ 
kachungkha kapha̱vai. 

16Kha ngaleina ngachonmida dragonna kapha̱kashok tara̱ saikora chi 
ngaleikakaili zimsanghaowa. 

17Chi theilaga dragon china preiva̱ chili malungvātshunhaida, anaongarā 
kateibingli, kaja Varewui ningkhami khamayonabing chili rai sākhavai 
thuihaowa. 

18Kala dragon china shamarupheili anganinga. 

Phongkhami 13 

Sāyur Khani 

1  Chiwui thili shamadruwui eina sāyur akha kashok ina thei. Awuili angachee 
tharā kala akui shini kai. Angachee ava̱va̱li kuihon ava̱va̱ kala akui ava̱va̱li Vareli 
zeikakharui aming kapihai. 

2Ina kathei sāyur chi kuirāng thai, phei singom thai, akhamor kazingkha̱ thai. 
Dragon china awui pangshap, awui wungpamkhong kala awui khamungsin sā 
chili mi. 

3Akui akhava thikapai khamā za̱kahai thai, kha khamāva raihairasai. 
Matakhakhaida okathui katongana sāyur chili shurzata. 

4Mibingna dragon chili khoruma, kaja ana awui pangshap chi sāyur chili 
mihaowa. Sāyur chilila khorumda hānga, “Sāyur hikathā khipā leikhala, ali 
ngararshapa khipā leikhala?” 

5  Langsolak eina Vareli zeikakharui kala kachipat tui matui khavai khamor mi, 
kala kachāng hangmatida khani mungkhavai pangshap mi. 

6Ana khamor makāda Vareli kachipat tui matui; awui ming kala kazingramli 
pamda khaleibingli mashāta. 

7 Varewui mibingli rai ngararda yuikhavaila mayāmi, kala yur jat kala tuiyur 
kachiva̱wuitungli mungkhavai pangshapla mi. 

8Okathui masāranglakha shaothat kahaia Yaonaowui kharinga lairikli kapisang 
kahaibing chi maningla okathui katongana ali khorumra. 

9  Khanā kakaa china nganākhuiranu: 

10 Tukhuiki kaje chili tukhuiphalungra. Raighai eina shātthatphalungki kaje 
chili mashoila raighai chieina shātthatphalungra. Hili ja̱mikatha kala 
ningkatonga Varewui mibingwui ot lei. 

11Chiwui thili ngalei eina kashok sāyur akha theilui; yao thada angachee khani 
kai, kha dragon thada matui. 

12Ana sāyur kharewui pangshap saikora chi shichina, kala okathuila chili khalei 
saikorala akuiwui khamā raikahai sāyur khare chili khorum khavai tandi sai. 

13Ana matakhak kahai ot kachungkha sai; mi saikorawui mangāli 
kazingramwui eina okathuili mei tāngasaka. 

14Ali sāyur khare chiwui mangāli matakkhak kahai ot sākhangasak chiwui 
mangā eina ana okathuili minamda, akui khamā za̱laga raikahaiya sāyur chiwui 
meoma̱ sākhui ngasaka. 

15 Kala ana sā chiwui ama̱ chili khak suikhavai pangshap sangmida matui 
ngasaka kala ama̱ chili makhokharumbingli thingasaka. 

16Chili lāngda machutkhui khavai ana kateola, khareila, kachāmala, kashāngala, 
raola, shimva̱la yāpāngli maningakha khaveili machut sāsang khavai tandi sai. 

17Machut kaja sāyur chiwui aming maningakha sāyur chiwui amingwui 
mashing makakāpa chi ot khayorla mayorpai, khalola malopaimana. 

18Hi thangmeiwui tuina; theishingkakhui khalei mi china sā chiwui number chi 
ngachākkhuiranu, kaja hi mi akhawui mashingna, awui mashing hi shātharuk 
hangtharukta tharukna. 

Phongkhami 14 

Yaonao eina Awui Mibing 

1  Chiwui thili ina yangkaje Yaonao chi Zion kaphungli nganingsai. Ali ngasoda, 
a eina Avāva̱wui ming khaveili kapisang kahai athum thingshākha hangmatida 
mati leisai. 

2Kala kong kathui thada kala kazing khangashum thada kazingramwui eina 
akhon akha ina shai: Chiya tingleila kahuiwui akhonna. 

3Athum china wungpamkhong, kharinga sāyur mati kala arar maga̱da mati 
chiwui mangāli laadhar akha sai. Okathui katongawui eina ngatangkhui kahai 
athum thing shākha hangmatida mati maningla khangatei khipānakha laa chi 
matamkhuirarmana. 

4Mibing chiya sha̱naoli makhayonabing; kachingbingmānga kala Yaonaona 
khavāvāli ngasozatching kajebingna, Vare eina Yaonaowui vang athumli 
mikumowui matheikhare sāda ngatangkhui kahaina. 

5Athumwui maleli kakapik maleimana, khikhalajila athum chukkakhara̱ 
maleimana. 

Kazingrao Kathum 

6Chiwui thili kazingram alungthungli kazingrao akha yongkazat ina thei, ana 
katang makhavai paokhamathā khuiphungda okathuili khalei yur, jat kala 
tuiyur kachiva̱li hāshokazatna. 

7Ana panglāk eina vaoda hānga, “Vareli ngacheeda khorumlu; kaja ana mibingli 
bichar sākhavai atam rāhaira. Kazingla ngaleila tara̱ kala ura̱ kasaa chili 
khorumlu!” 

8  Chiwui thili kakhane kazingrao shurrāda ana vaowa, “Pangshapa Babylon 
kongluihaira! kongluihaira! Yur saikorali awui khamathangwui zam 
mangkhangasakpava̱ chi kongluihaira!” 

9Kakathuma kazingrao china khare khaniwui thi shurshokta hānga, “Sayur chili 
kala awui ama̱li khokharuma kala khaveili nilala, pāngli nilala awui machut 
khavai achuk kakāpā chi 

10 Varewui malungkhavātwui drakhāra̱ mangra, khikha mamanātlakla 
malungkhavātwui tengkotli mangra. Athumli kathara kazingraobing eina 
Yaonao chiwui mangāli mei kala meiri eina rekharekra. 

11 Athumli rekakharekwui meikhut mashimānda ngapuira; sāyur chili kala 
awui ama̱li khokharumbing kala awui mingwui achuk samkaphangbing 
ngashun ngayā ngasāmkakhui mavaimara.” 

12Varewui ningkhami khamayona kala Jishuli shitsangtit kaje katharabingna 
khāngshap khavai khangahotna. 

13Chili lāngda, kazingramwui eina akhon akhana kahāng ina shai; “Hi 
kapikhuilu, aja eina thuida Prohowui vang eina thikahaibing sokhami 
ngasāranu,” “Sokhami ngasākachangkhatranu, kaja athum kachotkachāngwui 
eina ngasāmkhuipaira; athumwui khamathā otsak chi athumli ngasozatta lei,” 
da Manglāna hānga. 

Okathui Hātkakhui 

14  Chiwui thili ina muiyā kachara akha thei, kala muiyātungli miwui 
Naomayara thada akha pama. Akuili sinā kuihon ngahona, kala kazanna 
chāngkui akha singa. 

15Chiwui thili kazingrao khangatei akha khorumshim eina shoklaga 
muiyālungli kapampā chili panglāk eina hānga: “Nawui chāngkui singda 
hātkhuilu, kaja mā kahāt atam rāhaira, okathuiwui heithei minchaohaira,” 

16chieina muiyāli kapama china awui chāngkui okathuiwuitungli khayitta 
okathui hi hātkhuihaowa. 

17Chiwui thili kazingrao khangatei akha kazingramwui khorumshim eina 
shoka, ala chāngkui akha singa. 

18Khangatei akhala hanphutwui eina shoklui, ava meiwuitungli pangshap 
khalei kazingraona, kala kazana chāngkui kasingpa chili vaoda hānga, 
“Chāngkui khāngkāda okathui drakhā yāmguiwui eina amazānbing chi 
hātkhuilu, athei saikora minhaira!” 

19Chieina kazingrao china chāngkui singda okathuiwui drakhāthei saikora 
hātkhui, kala Varewui malungkhavātwui drakhāthei surkhavai chili 
horsanghaowa. 

20 Surkhavai keinungwui ayarli naikazama, kala surkhavai chiwui eina ashee 
longkashok chi sigui nārenra̱ kāshunga kala mile shākhani longvai. 

Phongkhami 15 

Khanaowa Unshimui 

1  Chiwui thili ina kazingramli hakhamahā matakhak kahai khudam akha thei: 
kazingrao shinina unshimui shini khuiphunga, hina naomeikap kajena. 
Khikhalajila hina Varewui malungkhavāt akatanga ngasāra. 

2Mingshenwui shamadruli mei khamanāt katha akha thei. Sāyur kala awui ama̱, 
chili lāngda amingwui mashing chili khayuibing china Varena khami tingteilā 
singda shamadru chiwui ngalemli nganinga. 

3 Athumna Varewui rao Moseswui laa, kala Yaonaowui laa sai: “Hakhamahā, 
matakhak kahai nawui otsakna, O Sāshap-pangshapa Proho! Kaphā eina 
mashun nawui apongna, O thotthotwui Awunga! 

4  Khipāna namingli mangacheera kala matekmatei ngasakrakhala, O Proho? 
Khikhalajila namāngna katharana. Yur saikorana rāda nali rākhorumra; kaja 
nawui mashun bichar theiserhaira.” 

5  Chiwui thili ina khayang eina, kazingramli khalei shākhi khamiwui 
kachonshim chiwui khorumshim chi shokahai thei. 

6Kala chiwui eina unshimui shini khuikaphunga kazingrao shini chi shoka. 
Athum kachon ngavai kala mathikli sināwui shānneira̱ neiya. 

7Chiwui thili sāyur matiwui ngachaili akhana kazingrao shini chili mashimānda 
makashimān kharinga Varewui malungkhavātwui sinā tengkot shini chi mi. 

8 Kala Varewui tekhamatei kala pangshap china kathara shim chi meikhut 
thada puihaida, kazingrao shini china unshimui shini chi makhuishokranglakha 
eina tangda khipākha khorumshim chili mazangrarthuwa. 

Phongkhami 16 

Varewui Malungkhavāt Tengkot 

1  Kathara shim chiwui eina akhon panglāk eina kazingrao shini chili kahāng ina 
shai, “Varewui malungkhavātwui tengkot shini chi okathuili aheitālu.” 

2  Chieina kazingrao khare china awui tengkot chi okathuili aheitai; kala sā 
chiwui aming kapi kahaibing kala ama̱li khokharuma athumli shuinamsā eina 
moksā thada khangashei kazāt za̱haowa. 

3  Kakhanena awui tengkot chi yireili heisanga, kala mi sākathat thada ashee 
ngasāthuiser haowa, kala ngayilungli khalei manglākapai saikora thihaowa. 

4Kakathumana awui tengkot chi kong eina ura̱okli heisanga, kala tara̱ chi ashee 
ngasāthuiserhaowa. 

5Chiwui thili tara̱wui kazingraona kahāng shai, “Nawui bichar mashungrikhai, 
aruila kharelila na chiching. 

6 Mibingna katharabing eina marānbingwui ashee heitai. Chieina ara athumli 
ashee mangkhavai nana mihaira. Athumna samphangkhangayi chi 
samkaphangna.” 

7 Chiwui thili hanphutwui eina khavaokhon chi shai, “Sashap pangshapa Vare 
Proho! Nawui bichar mashungrikhai.” 

8Khamate kazingraona awui tengkot zimikli heirora; kala kasā china mili 
chuingasaka. 

9Athumli chiyākha kasāna ngator ngasaklala unshimui hiwuitungli pangshap 
khaleia Vareli khonshida ningla mangateingai, khayāla mashingaithuwa. 

10  Kaphangā kazingraona awui tengkot chi sāyur chiwui wungpamkhongli 
heirora; kala awui wungram chi tangmangtinghaowa. Chotchāngnahaida 
mibingna athumwui male makeikazama, 

11kha kakazā kachot chiwui vang Vareli khonshi, athumna sākahai chiwui vang 
ning mangateingaimana. 

12  Katharuka kazingraona awui tengkot chi Euphrates kaho kahaka kong chili 
heisanga; kala chiwui tara̱ thengkhok ngasakta zingshoshongwui awungabing 
rāpai khavai apong sāmi. 

13 Chiwui thili dragonwui khamor eina, sāyur chiwui khamor eina, minama 
marānwui khamor eina, makathar manglā khaifa thada kathum kashok thei. 

14Manglābing chi chipeena, athumna matakhak kahai ot sāshapa. Khamunga 
Proho Varewui kahaka zimiksholi rai sāki kajiwui vang okathuiwui 
awungabingli hokhui khavai athumna yongshang yongtai. 

15  “Yanglu ina khale thada rāki kaji chi chithangna. Chithang kashankachon 
ngavaipamkasāpā chi sokhami ngasāranu, kaja ana yaruiwui miktāli mahongda 
mazatmara kala kakhayak masamphangmara.” 

16  Chieina manglābing china awungabingli hokhuida Hebrew tui eina 
Armageddon kaho apam chili khuirai. 

17  Chiwui thili kashine kazingraona awui tengkot chi masili heirora; kala 
katharapam wungpamkhongwui eina akhon akha vaoda hānga, 
“Ngachanghaira.” 

18 Chithākhaleoda rikhān phikphik phākphāk ngasheida, kazing ngashuma, 
kala neina̱ panglāk eina khanuka. Okathuili mi okthuikaphok eina thuida aja 
rāshungda chikathā mashoklakranga. 

19Kahaka keinung chi kaikathum sāhaowa; miyurbingwui keinungbing 
kongluihaowa kala Varena kahaka Babylonli mamalailakmana, chieina awui 
khangachee-khangacha athut kakhuina pemkahai tengkot chi mimanga. 

20Yikuiram saikora shimānserhaowa; phungreila akhanida matheithuwa. 

21 Theih sorkhangasai, pound shākhashikha kharitana miwuitungli tākrora; 
theih katā marnāhaida mibingna Vareli khonshi. 

Phongkhami 17 

Khayorva̱ Sha̱nao 

1  Chiwui thili tengkot shini kasing kazingrao shiniwui ngachaili akhana ili 
rāhānga, “Rālu, khamahova̱ pha̱khayorva̱̱, tara̱tungli chipam kahaiva̱wuitungli 
bichar kasā ina chitheira. 

2 Okathui awungabingna ali ngashāma, kala okathuiwui mibingna awui 
shāmsak zam eina maripa.” 

3Manglā eina ana ili lamhāng akhali thānvai, kala chili sha̱nao akha hungping 
kahai sāyur akha tongda thei; sāyur chiwuitungli zeikakharui ming tarākha 
kapihai. Sāyur chi akui shini angachee tharā kai. 

4 Sha̱naopava̱ chiya hungrisi eina hungping kahai sāri ngavai, sinā, 
khayingmukta kala amankasaka ngalung eina thāngpeohai. Apāngli 
shamkasāwui kala ningkakachaina pemting kahai sinā tengkot akha singa, 

5akhaveili ngathum kahai kakhalat khalei aming hithada kapihai: “Khareia 
Babylon, pha̱khayorva̱̱bing kala okathuiwui ningkakachaiwui ava̱va̱”, 

6sha̱naopava̱ chi kathara mibingwui ashee kala Jishuwui vang khamashung 
khangarong eina thimi kahaibingwui ashee mangda mariprei eina khalei ina 
thei. Ina ali kathei tharan I matakhakhaowa. 

7Kha kazingrao china hānga, “Khisāda matakhakhaikhala? Sha̱nao kala ali 
phungkazata akui shini, angachee thara kakā sāyur chiwui ngathum kahai 
pongli ina hāngmira. 

8 Nana kathei sāyur chi rida ringsai, kha ara maringluimana, ana katang 
makhalei leizingkhurwui eina shokra kala kashimānli azangra. Okathui 
haokaphok eina thuilaga kharingawui lairikli aming makapi kahaibingna sāyur 
chili theilaga matakhakhaira, kaja akhashida ringlaga, maringlui, laga 
rāchitheiluishitki kajiwui vangna. 

9“Hi thangkhamei kala theishingkakhui khaleiwui tuina. Akui shini chi 
sha̱naopāva̱na pamkhavai kaphung shini china, 

10athum chi wungnao shinina, phangāva kongluihaira, akhana mungda lei, 
akhava marārangli, kha ana rālala kasha̱khawui vang māngmara. 

11Rida ringkasā, ara maleilui kaje chi kachishatana, kha shiniwui ngachaili 
akhana, kala ana kashimānli azangra. 

12  “Nana kathei angachee tharā hiya wungnao pangshap masamphangrang 
kaje awunga tharāna, kha athumna pung akhawui vang sāyur chili ngasoda 
mungkhavai pangshap samphangra! 

13Athumwui ningrin ngaraichāhaoda athumwui pangshap sāyur chili mi. 

14 Athumna Yaonaoli rai ngararra, kha Yaonao china ana hokhui kahaibing 
kapangkakhuibing kala ningtongda kashurabingli ngasoda athumli maikashi 
mira, khikhalajila a prohobingwui Proho, awungabingwui Awungana.” 

15Kazingraona ili hānga “Pha̱khayorva̱̱na kapama tara̱ nana kathei chi mibing, 
yarui, miyur kala tuiyurbingna. 

16Kala nana kathei angachee tharā kala sāyur china khayorva̱̱ chili 
ningkachaira; kala ali horhailaga awui kashankachon raimihaida khamahong 
eina haira, awui asāla shaira kala mei eina riktāra 

17Khikhalajila Varena awui sāki kaji ot wungshung khavai athumwui ningli 
sangmihaira, kaja Varena hāngtā kahai maungshungranglakha eina tangda, 
athum khokkha sāda sāyur chiwuitungli pangshap horsangmira. 

18“Nana kathei sha̱nao chiya okathui awungabingwuitungli khamunga 
reikhamatai keinung china.” 

Phongkhami 18 

Babylon Kongkhalui 

1Chiwui thili ina kazingrao khangatei akha kazingram eina katā thei; pangshap 
leilak kahai akhana, awui kahān china okathui horchamrihaowa. 

2 Kala mashonsei eina ana vaotai. “Kongluihaira, khareia Babylon kongluihaira! 
Kameobingwui pamkhavai makathar manglā ngapha̱ khavai; makathar 
ningkakachai vānaopam sāthuihaira, 

3kaja yur saikorana awui makathar khamathangwui zamshei manghaira, 
okathuiwui awungabing ali ngashāmserhaira kala okathuiwui leihkhalonbing 
awui saphāphā kaji lan eina shāngkhuiserhaira,” 

4  Chiwui thili ina kazingramwui eina akhon akha shālui. “Iwui mibing! awui 
eina yāmulu. Awui morei kasāli zangpaishina, awui ka̱lāshatli zangpaishina! 

5  Kaja awui morei kazing kāshungda kaziphaira. Varena awui khayonkhalāng 
phaningunghaira. 

6  Ana sākahai tākam eina alila sāmilu, ana sākahai chili khumkha mataida 
runkālu, ana khamanāta tengkotli khumkha mataida chipemmilu. 

7  A khalatta tekmatei ngasakta khangkāser ot kasā chiyākha, rekakharek 
chapkhangachā alila tāzakta milu. Awui ningli, ‘Ina awungva̱ sāda pama, 
rameiva̱ maningmana, chapkhangachā matheilakmara’, da phaninga. 

8Awui kasaka tandi thangkhawui alungli rāra; sākazāt chapkhangchā kala zāt 
kasak rāra, ali meina chuithathaora; kaja ali bichar kasaa Proho Varivara chi 
Pangshap sāshapana”. 

9  Ali shāmkasa, awui khangkāserli kazang okathuiwui awungabingna, ali 
chuikatāwui meikhut chi theilaga malung ringda chapngachāra. 

10Ali rekakharek chi theilaga ngacheenahaida khalāda nganingda hāngra, 
“Iyavo, iyavo, khareia keinung! Sāshapva̱ keinung, Babylon! Pung akhawui 
alungli nawui bichar rāshunghaira.” 

11  Okathui leihkhalonbingla awui vang chapa, kaja awui leih sākhavai ot, sinā, 
lupā, 

12 hirā, mukta, kachon kahunga, hungrisi, silk, khameng kachon, nganamkaphā 
thingyur, mafahā, amankasak thingyur, pithrai, mari, marble, sākom, 
maroimarāng, 

13nganamkaphā thao myrrh, frankincense, zam, thao, mathir, kehu, yao, sei, 
sigui, siguigari kala raonao kaja miwui manglā eina tangda khipānakha 
maloluithuwa. 

14“Naningna kakahao athei nawui eina thuihaira, nawui lan kala kasaka ot 
shimānserhaira, masamphangluimara” 

15 Otbing hi leih sāda awui eina samkaphang leihkhalonbing china rekakharek 
chi theida khalāda nganingra, kala malung ringda chapngachāda hāngra, 

16“Iyavo! iyavo, khareia keinung! Hungrisi, hungping kahai khangavaiva̱, sinā 
kala hirā muktā thāngpeo kahaiva̱! 

17 Pung akhawui alungli lan hupta shimānhaowa.” Chiwui thili marikhong 
akhavābing, chili katongbing, marikhong kahuibing, kala shamadruli zatta 
leihkhalonbing china khalāda nganingda 

18ali chuikatāwui meikhut chi theilaga hānga, “Khareia keinung hikathā kali 
leiluirakhala!” 

19 Athumna kuili hotlā parrorda chapsasui hānga, “Iyavo, iyavo, khareia 
keinung! Shamadruli jahas leida leihkhalonbingna shāngkhui khavaipam! Pung 
akhawui alungli shimānngalānghaira.” 

20  Awui kashimānwui vang mathānlu, He Kazingram! Mathānlu, He 
katharabing, paokazatbing, marānbing! Nathumwui vang Varena ali mashun 
bichar sāmihaira! 

21  Chiwui thili pangshap khalei kazingrao akhana chakringalung thada lungpha 
kahakva akha khuilaga shamasruli horsangda hānga, “Hithada khareia keinung 
Babylonla hortāhaora, kala maleiluimara; 

22 nawuili tingteilā kahuikhon, mazuikhon, sipa̱khon, talla̱khon mashāluimara; 
pāngthem ot akhala maleiluimara; mā kharungkhon mashāluimara! 

23 Thaohmei akhala mahorluimara, mākkhām kahaia kala mākkhām 
kahaiva̱wui akhon mashāluimara; kaja nawuili leihkhalonbing okathuiwui 
khangam-khareimānga, kala yur saikorali nawui meowor eina minama!” 

24  Kala marānbing eina katharabingwui ashee awuili leisai, okathuili shaothat 
kahaibing saikorawui asheela leisai. 

Phongkhami 19 

1Chiwui thili kazingramwui eina mi kachungkhawui akhon thada ina shai; kala 
vaowa; “Hallelujah! Huikhami, tekhamatei pangshap Varewuina, 

2 awui bichar mashungrik kahaina; shāmsāda okathui makhao khangasaka 
khayora akhavaiva̱li Varena bichar sāhaira. Varewui raobingwui ashee tākahai 
chiwui vang ali athut khuimihaira.” 

3 Akha shida vaolui, “Hallelujah! sha̱naowui eina meikhut katang mavaila kāda 
lei.” 

4Kala arar maga̱da mati kala kharinga sāyur mati china ngakhumshamhaida 
wungpamkhongli kapama Vareli khorumda hānga, “Amen. Hallelujah!” 

Yaonaowui Shakazā Zātkhān 

5  Kala wungpamkhongwui eina akhon akha vaorāda hānga, “Ithumwui Vareli 
solu, awui rao saikora! Ali khangachee kharei kateo hupta.” 

6Chiwui thili mi kachungkhawui akhon-akhak thada, kongkathui thada kala 
kazing khangashum thada hithada shāluishita, “Hallelujah, khikhalajila 
ithumwui Proho Vare Sāshapa china munghaira: 

7 Ithum mathānda ringphāsa kala aming tekmatei ngasaksa, khikhalajila 
Yaonaowui shakzāt atam rāhaira, awui Mākkhām kahaiva̱ ngarānpinghaira; 

8khamenga, kahora, kathara kachon ngavai khavai mayāmihaira, kaja 
khamenga sāri kachon hi katharabingwui khamashung khangarong otsakna.” 

9Kala kazingraona ili hānga, “Hi kapikhuilu: Yaonaowui shakazā zātkhānli 
kahobing chi sokhami ngasāranu” kala ana ili hānga, “Hi Varewui tuilaka.” 

10Chieina ina ali khorum khavai ngakhumzanga kha ana ili hānga, “Chi 
mathāpaimara! ila na thada kala Jishuwui vang shākhi kasā nachinā ngarā 
thada otram ngatha̱kharuma akhana. Varivarali khorumlu.” Khikhalajila 
Jishuwui shākhi chi phongkhamiwui manglāna ngashitkhami chilaka. 

Kachara Sigui katonga 

11  Chiwui thili kazingram shokahai ina thei; kala chili sigui kachara akha leisai; 
katongapa chili Ningkatong kala Khamashunga hoi; kaja bicharlila rai 
khangararlila ava mashunglaka. 

12 Awui mik meiwon thai kala kuihon kachungkha ngahona. Awuili kapisang 
kahai aming chi a maningla khipākha matheimana. 

13Ana asheeli rurkahai kachon ngavai, awui aming Varewui Tui hoi, 

14Kazingramwui raimibingna kachara sigui tongda tāngpat hānshi kahai 
khamenga sāri shaksāda awui thi shurzata. 

15 Miyurbingli maikashi mikhavai akhamorwui eina kazana raighai shoka. Ana 
mari-khāmshui eina mungra, kala khamunga Varivarawui malungkhavāt 
surkhui khavai chili ana naikazamra. 

16 Awui kachonli kala akhaishāngli “Awungabingwui Awunga kala 
prohobingwui Proho” da aming kapisanghai. 

17  Chiwui thili kazingrao akha zimikli khanganing thei, kala kazingramli 
yongkazata vānao saikorali vaowa: “Varewui kahaka zātkhān kasāli rāzanglu. 

18Awungabingwui, raimibingwui, pangshap khaleibingwui, sigui kala 
katongbingwui, mi saikora kaja rao kala shimva̱ kala kharei kateo huptawui asā 
rāshaiserlu!” 

19Chiwui thili sā eina awungabing china raimi thānphungda sigui katonga eina 
awui raimibingli ngarar khavai kharā ina thei. 

20Sāyur chili kala ali ngasoda minama marān, awui mangāli matakhak kahai ot 
sāda sāyur chiwui mahor namkahai kala awui ama̱li khokharumbingli 
minamkakhuiya chili tuknarhaowa. Ani khanili meiri eina chuida khalei meiwui 
ngayili kharing eina horsanghaowa. 

21Kateibingli sigui katongawui khamor eina kashoka raighai eina 
sāthatserhaowa; kala vānaobingna athumwui asā eina thokhui. 

Phongkhami 20 

Zingkum Thingkha 

1Chiwui thili kazingramwui eina kazingrao akha katā ina thei; ana makatang 
leizingkhurwui sho kala kharita mari-khara̱ akha apāngli singa. 

2Ana dragon, kasara phara̱, Chipeela, Satanla kaho chili tukhuida mari-khara̱ 
eina khalapa, kala kum thingkhawui vang narhai; 

3leizingkhurli horsanghaida shungnamhailaga mahor namshānhaowa, kaja 
kum thingkha makāshungranglakha eina tangda ana mili maminamlui 
khavaina. Chiwui thili hunkhawui vang chiholuinaora. 

4  Chiwui thili wungpamkhong kachungkha ina thei, bichar sākhavai mayāmi 
kahaibingna chili pama. Varivarawui tuiwui vang kala Jishuwui kathar tuiwui 
vang akui rangtāmi kahaibing, sāyur chili kala awui ama̱li makhokharumbing, 
kala apāngli, akhaveili mahor makhanambingwui manglāla ina thei. Athumna 
ringluida Khristali ngasoda kum thingkha munga, 

5khangatei kathebing chi zingkum thingkha makāshungranglakha 
maringungmana. Hi ringkhalui khare china. 

6Ringkhalui khareli kazang athum sokhami kala kathara ngasāranu! 
Chikathāwuitungli kakhane kathi china khipangshapkha maleimana kha athum 
Vare eina Khristawui pāngmon sāda athumna ali ngasoda zingkum thingkha 
mungrumra. 

Satanli Khayui 

7Zingkum thingkha kāshung kahai eina Satanli zurshimwui eina chihora; 

8 ana okathui achikun mati kaja Gog eina Magogli khalei hupvali minamda rai 
sākhavai kazipkhui khavai shokra, athumwui raimi yireiwui situi ngayāra. 

9 Chithada athumna khamashā okathuili zatta katharabing kala Varewui 
leikashe keinungli kuinamra. Kha kazingwui eina mei tāda athumli 
mutngasaka; kala 

10athumli mikhanama chipee chili rida sāyur eina minama marānli horsang 
kahai meiri eina kachuia meiwui ngayili horsanghaowa kala athumli chili 
ngashun ngayā katang mavaila rekharekra. 

Khanaowa Bichar 

11  Chiwui thili charshi kahai wungpamkhong kahakva akha chili kapama chili 
thei, awui mangāli kazingla okathuila shimānhaida athumwui pam 
maleisāmana. 

12Kathebing khareila kateola wungpamkong mangāli khanganing kala 
lairikbing harkahai chi ina thei. Khangatei lairik akhala harluihaowa, chiya 
kharingawui lairikna. Lairik hili kapi kahai tākam eina kathebingli athum 
kachichāna sākahai athishurda bichar sai. 

13Shamadruna kathebingli chishota, Kathe eina Kazeiramnala kathi chi 
mathumrarmada chishota; kala saikorali kachichāna sākahai athishurda bichar 
sāsera. 

14Chiwui thili Kathe eina Kazeiramli meiwui ngayili horsanghaowa. Meiwui 
ngayi hi thikakhanena; 

15 kala kachikathāwui aming kharingawui lairikli mazangthura̱-akha chikathā 
mili meiwui ngayi hili horsanghaowa. 

Phongkhami 21 

Kazingram Kadhar eina Okathui Kadhar 

1  Chiwui thili ina kazingram kadhar akha eina okathui kadhar akha thei kala 
kazingram khare eina okathui khare chi shimānhaida ngayila maleithuwa, 

2 kala mākhām kahaiva̱na gaharali samphang khavai shaksākazak kahai thada 
kathara keinung, kadhara Jerusalem chi kazingramwui Varivarawui eina katā 
chi ina thei, 

3 kala wungpamkhongwui eina panglāk eina khavaokhon akha ina shai; 
“Yanglu, Varena mili okthuirumkachangda lei! Ana athumli ringrumra kala 
athum awui mi sāra, Varivara A khalattana athumli ngasopamra. 

4 Ana athumwui chara̱ mitmira; kathi, malung kharing, kachot, 
chapkhangachāla maleiluimara, kaja kachama chi shimānhaira!” 

5  Wungpamkhongli kapama china hānga, “Yanglu, ina ot saikora dharngasakta 
lei!” Ana hānglui, “Hi kapikhuilu; khikhalajila hi makhangapata khamashung 
tuina”, 

6 kala ili hānga, “Kuphaira! I Alpha eina Omegana kaja haokaphok eina 
katangana, ra̱kachanga chili kharinga uraokwui eina ina khalem eina 
mimangra. 

7 Khayuia china shimluikat kāra kala I awui Vare sāra, a inaomayara sāra. 

8 Kha malungmakazanga, mashitkasanga, khamakhaoa, mi shaokathata, ngalā 
khangashāma, meoworkathema, meoma̱li khokharuma, kala kapikkazarra, 
athumwui apam chiya meiri eina chuida khalei meiwui ngayi china, chi 
thikakhane china.” 

Kadhara Jerusalem 

9Chiwui thili kazingrao shiniwui ngachaili naomeikap kaje unshimui shini 
pemting eina kasinga kazingrao akhana ili rāhānga, “Ralu, mākhām kahaiva̱, 
Yaonao chiwui preiva̱ chi ina chitheira.” 

10 Laga phungrei kahak kajuiva akhali Manglā eina ili thānkai, kala Varewui 
kazingramwui eina kathara keinung Jerusalem katā chi chithei. 

11Varewui tekhamatei chi aman kasaka hirāmukta kala jasperwui kahān thada 
mathingrikhai. 

12 Chiwui phākho haklaka kala juishuna, kala ngavei tharāda khanili kazingrao 
tharāda khani lei, chili Israel shang tharāda khaniwui aming kapisanghai 

13Zingshoshong ngavei kathum, atungshong kathum, azingshong kathum, 
zingtunshong kathum lei. 

14Keinung chiwui phākho shunkhui khavai ngalungphei tharāda khani lei, kala 
chili Yaonaowui paokazata tharāda khaniwui aming kapihai. 

15 Ili khangazeka kazingrao china keinung kala chiwui ngavei eina phākhowui 
asān-aret nāp tamkhui khavai sinā khāmshui akha singa. 

16Keinung chi chithek mati sai, asān eina aret ngaraichai, awui tamkhavai thing 
chi eina onlaga kilometer thingkhani shāmati sānga; asānla aretla kajuila 
ngaraichāsera. 

17Kazingrao china phākho chi tamlaga khuining shākha hangmatida mati juiya, 
kaja ana miwui pānglam eina tamkhui. 

18Phākho chi jasper eina sai, kha keinung chiya sināmāng eina sai, kala 
mingshenwui kahān thai. 

19 Keinung chiwui phākho shimphung chi hirā ayur peida sanga, khare chi 
jasperna, kakhanena sapphire, kakathumana agate, khamatena emerald, 

20kaphangāna onyx, katharukana cornelian, kashinena chrysolite, 
kachishatana beryli, kachikona topaz, katharana chrysoprase, tharāda kharena 
jacinth, kala tharāda kakhanena amethystna. 

21Ngavei tharāda khani chiya khaying mānga, khayingwui khamtong ava̱va̱sera. 
Keinung chiwui shongfa sināmāng eina sai, ka̱lāra̱ngayot thada mathingrikhai. 

22  Keinung lungli khorumshim khalei matheimana; khikhalajila chiwui 
khorumshim che Proho Varivara kala Yaonao china. 

23Kala keinung chili hormi khavai zimikla kachāngla khikha masāvaimana; kaja 
Varewui tekhamateina chiwui kahorna, kala Yaonaona chiwui thaomeina. 

24Kahor chieina yur saikorana yaothuira, kala okathuiwui awungabingna 
athumwui lan khuirāsera. 

25 Keinung chiwui ngavei shungkahai mavaimara, khangayāla mavaimara, 

26yur saikorawui tekhamatei kala khayākakā hili khuirāsera 

27 Kha khamakhao ot akhala hili mazangpaimara, sākakhamāng kala khayon-
khamāng ot kasābing mazangpaimara; kha Yaonaowui kharinga lairikli aming 
kapikahaibingmāng zangra. 

Phongkhami 22 

1Chiwui thili kharingwui tara̱ khalonga kong akha ili chithei, mathingrikhai, 
Varewui wungpamkhong kala Yaonaowui eina longshoka, 

2 konungwui chānrei alungthungli longa; kongphei lākharipta atheiyur tharāda 
khani khamathei kharingwui thingrong phora, kala kachāng kachida mathei. 
Chiwui thingnah miyurbingwui kazāt raikhavaina. 

3 Chili Varena khonshi kahai kaho akhala maleiluimara. Kha chili Varewui eina 
Yaonaowui wungpamkhong haida, awui raobingna ali khorumra; 

4 athumna awui mai theira kala athumwui khaveili awui aming kapisangsera. 

5Khangayā mavailuimara, thaomeiwui kala zimikwui kahor masāvailuimara 
kaja Proho Varena athumwui kahor sāra; kala athumna mashimānda mungra. 

Jishu Rāki kaji 

6Chiwui thili kazingrao china ili hānga, “Tuibing hi shitsangpaiphalung kaje 
khamashung tuina. Marānbingwui Manglāwui Vare Proho china thākta shokki 
kaji awui raobingli chithei khavai kazingraoli chihohaira.” 

7“Yanglu, I thākta rāra. Phongkhami lairik hiwui tui khamayonabing sokhami 
ngasāranu,” 

8Saikora hi kashā kala katheia chi John ina. Hibing hi ina kashā kala kathei eina 
ili chitheikhame kazingrao chili khorum khavai ina ngakhumzanga. 

9Kha ana hānga, “Chi mathāpaimana! Iya nali, nachinā ngarā marānbingli, kala 
lairik hiwui tui khamayonbingli ngasoda otram ngatha̱kharum akhana. Vareli 
khorumlu.” 

10Kala ana hānga, “Lairik hiwui phongkhami tuibing hi mahor 
manamshānhaialu, khikhalajila atam chi nganaihaira. 

11 Makaphā kasaa china makaphā sāsāranu, khamakhaoa china awui 
khamakhaoa chili ngaphumsāranu, khangaronga china mashun chi sāsāranu, 
kala kathara china tharda leisāranu” 

12  “Yanglu, I thākta rāra, kachichāwui ot kasā athishurda mikhavai sāman ina 
khuirāra! 

13 I Alpha eina Omegana, khare eina khanaoana, haokaphok eina katangana.” 

14  Kashankachon tharzā eina ngasa̱kahaibing sokhami ngasāranu! Athumna 
kharinga thingrongwui athei chi shaipaira, kala keinungli ngavei chieina 
zangpaira. 

15Ayarle, fa, meoworkashon mi, shāmkasā, mi shaokathat, kameoli kapha̱ kala 
mikhanamli akachang kasābingmānga. 

16  “Jishu ina, churchbingli shākhitui hi hāngmi khavai iwui kazingrao 
kashirātna. I Davidwui angayung kala naotun, kahora zingthānwona”, 

17  Manglā kala Khām kahaiva̱ china “Rālu” da hānga. Nganāda khalei mi 
kachiva̱nala “Rālu” da hāngranu. Ra̱kachanga mi china rāranu, ningkachānga a 
china kharingwui tara̱ chi aman mamila rāmangkhuiranu. 

Tuikup 

18Lairik hiwui phongkhami tui kashā mi kachiva̱li ningngashar khavai ina 
hāngkhamathinna; kachikathāna hili mataisangakha lairik hili hāngkahai 
unshimuibing chi Varena awuitungli mataisangmira; 

19kala kachikathāna phongkhami lairik hiwui tui khuishokhaiakha lairik hili 
hāngkahai kharingwui thingrong kala kathara keinung chiwui eina awui sharuk 
khuishokhaora. 

20Saikora hili shākhi khame china hānga: “Kachangkhat I thākta rāra!” Amen, 
rāmilu, Proho Jishu! 

21  Proho Jishuwui lukhamashan katharabing saikorali ngasomichingranu. 
Amen. 

